ಬೇಲೂರು ಕೇಶವದಾಸರು
ಬೇಲೂರು ಕೇಶವದಾಸರು ವಿಜಯದಾಸರ ಪೀಳಿಗೆಗೆ ಸೇರಿದ ಪ್ರಖ್ಯಾತ ಹರಿದಾಸರ ವಂಶದಲ್ಲಿ ೧೮೮೪ರಲ್ಲಿ ಮುಕ್ಕೋಟು ಏಕಾದಶಿಯಂದು ಜನಿಸಿದರು. ಇವರ ತಂದೆ ವೆಂಕಟಸುಬ್ಬದಾಸರು. ಕಮಲೇಶ ವಿಠಲಾಂಕಿತ ಸುರಪುರದ ಆನಂದದಾಸರ ಶಿಷ್ಯರು. ಧಾರವಾಡ ಜಿಲ್ಲೆಯ ರೋಣ ತಾಲ್ಲೂಕಿನಿಂದ ಬೇಲೂರಿಗೆ ವಲಸೆ ಬಂದು ಶ್ರೀ ಚನ್ನದೇಶವನ ಸನ್ನಿಧಿಯಲ್ಲಿ ಇವರ ಕುಟುಂಬ ನೆಲೆಸಿತು. ಹೀಗಾಗಿ ಇವರು ಬೇಲೂರು ಕೇಶವದಾಸರಾದರು. ಚೆನ್ನಕೇಶವನ ಪರಮ ಭಕ್ತರಾಗಿ ಹರಿದಾಸ ಪರಂಪರೆಯಲ್ಲಿ ವಿರಾಜಮಾನರಾದರು.
ಶ್ರೀಯುತರು ಬೇಲೂರಿನ ಮಾಧ್ಯಮಿಕ ಶಾಲೆಯಲ್ಲಿ ವ್ಯಾಸಂಗಮಾಡಿ ಉಪನಯನವಾದ ಬಳಿಕ ಅಲ್ಲಿನ ಸಂಸ್ಕೃತ ಪಾಠಶಾಲೆಯಲ್ಲಿ ಕಾವ್ಯಮೀಮಾಂಸೆ, ವೇದಾಧ್ಯಯನಗಳನ್ನು ಮಾಡಿದರು. ತುಮಕೂರು, ಹಾಸನಗಳಲ್ಲಿ ಪ್ರೌಢಶಾಲೆಯ ತರಗತಿಗಳಲ್ಲಿ ವ್ಯಾಸಂಗ ಮಾಡಿ ಮೆಟ್ರಿಕ್ಯುಲೇಶನ್ನಿನಲ್ಲಿ ಉತ್ತೀರ್ಣರಾಗಿ ಹರಿದಾಸ ಸಾಹಿತ್ಯದ ಪ್ರಭಾವಕ್ಕೊಳಗಾಗಿ ಹರಿಸಂಕೀರ್ತನೆ ಮಾಡಲು ಪ್ರಾರಂಭಿಸಿದರು. ಸಂಗೀತ ಸಾಹಿತ್ಯವನ್ನು ಆಳವಾಗಿ ಅಭ್ಯಸಿಸಿದರು. ಕೀರ್ಥನಕರಾರರಾದರು, ಕವಿಯಾದರು, ಸಾಹಿತಿಯಾದರು, ಸಮಾಜಸೇವಕರೂ ಆದರು.
ಕರ್ನಾಟಕ ಕೀರ್ತನ ಕಲೆಯ ತವರೂರು ಎಂಬ ಉಲ್ಲೇಖವಿದ್ದರೂ, ಭಾರತೀಯ ಸಾಧುಸಂತರ ಇತಿಹಾಸದಲ್ಲಿ ಕರ್ನಾಟಕದ ಸಂತರಿಗೆ ಯಾವ ಸ್ಥಾನ ಲಭಿಸಿದೆ ಎಂಬ ಕುತೂಹಲದಿಂದ ಬೇರೆ ಭಾಷೆಗಳಲ್ಲಿರುವ ಭಕ್ತವಿಜಯ ಓದಿದ ಕೇಶವದಾಸರಿಗೆ ಅಲ್ಲಿ ನಮ್ಮ ದಾಸರ ಬಗ್ಗೆ ಯಾವ ಉಲ್ಲೇಖವೂ ಇಲ್ಲದೇ ನಿರಾಶೆಯಾಯಿತು. ಇದರಿಂದಾಗಿ ಸಮಗ್ರ ಕರ್ನಾಟಕದ ಹರಿದಾಸ ಭವ್ಯಪರಂಪರೆಯ ಕುರಿತು ಬೃಹತ್‌ ಗ್ರಂಥವನ್ನೇ ಬರೆದರು. ಆ ಬೃಹತ್‌ ಗ್ರಂಥವೇ “ಶ್ರೀಕರ್ನಾಟಕ ಭಕ್ತವಿಜಯ’’. ಅದು ಈ ವರೆವಿಗೆ ಆರು ಮರುಮುದ್ರಣಗಳನ್ನು ಕಂಡಿದೆ. (ಪ್ರಕಾಶಕರು ಶ್ರೀ ಡಿ.ವಿ.ಕೆ. ಮೂರ್ತಿ, ಮೈಸೂರು)
ಶ್ರೀಯುತರು ಕೀರ್ತನಕಾರರಾಗಿ ಕರ್ನಾಟಕದಲ್ಲೆಲ್ಲ ಸಂಚರಿಸಿ ನಾಲ್ಕು ದಶಕಗಳ ಕಾಲ ತಮ್ಮದೇ ಆದ ವಿಶಿಷ್ಟರೀತಿಯಲ್ಲಿ ಆರ್ಯಸಂಸ್ಕೃತಿಯಲ್ಲಿ ಗೌರವ ಮೂಡುವಂತೆ ಕೀರ್ತನ ಸೇವೆ ಸಲ್ಲಿಸಿದವರು. ಇವರ ಕೀರ್ತನ ಶೈಲಿಯನ್ನು ಮೆಚ್ಚಿಕೊಂಡ ಪಂಡಿತ ಮದನಮೋಹನ ಮಾಲವೀಯ ಅವರು ಇವರಿಗೆ “ಕೀರ್ತನಾಚಾರ್ಯ” ಎಂಬ ಬಿರುದನ್ನಿತ್ತು ಗೌರವಿಸಿದ್ದು ಉಲ್ಲೇಖನೀಯ.
ಶ್ರೀಯುತ ಕೇಶವದಾಸರಿಗೆ ದಾಸಸಂಕೀರ್ತನದೊಂದಿಗೆ ಕರ್ನಾಟಕದ ಬಗ್ಗೆ ಹೆಚ್ಚಿನ ಗೌರವಾದರಗಳು ಇದ್ದವೆಂದು ತಿಳಿದುಬರುತ್ತದೆ. ಪಂಢರಪುರದ ಸುತ್ತಮುತ್ತಲಿದ್ದ ಮಹರಾಷ್ಟ್ರದ ಭಕ್ತರ ಮತ್ತು ಉತ್ತರ ಹಿಂದುಸ್ಥಾನದ ಸಂತರಿಗೆ ಸಿಕ್ಕಿದಷ್ಟು ಗೌರವಾದರಗಳು ಕರ್ನಾಟಕದ ಸಂತರಿಗೆ ಸಿಕ್ಕಿಲ್ಲವಲ್ಲ ಎಂಬ ಕೊರಗು ಇವರನ್ನು ಕಾಡುತ್ತಿತ್ತು. ಅದೇ ಪಂಢರಪುರದಲ್ಲಿ ಬಹುಕಾಲವಿದ್ದು ಅಪಾರ ಮಹಿಮೆಗಳನ್ನು ತೋರಿಸಿ, ತಮ್ಮ ಸಕಲ ಕೃತಿಗಳನ್ನೂ, ಸಕಲ ಸಂಪತ್ತನ್ನೂ ಆ ಪಾಂಡುರಂಗನಿಗೆ ಅರ್ಪಿಸಿದ ಪುರಂದರ ದಾಸರೊಬ್ಬರ ಚರಿತ್ರೆಯು ಬೇರೆ ಭಾಷೆಯ ಭಕ್ತರ ಗ್ರಂಥಗಳಲ್ಲಿ ಕಾಣುವ ಆಸೆ ಹೊಂದಿದ್ದ ದಾಸರು ಅದು ಲಭ್ಯವಾಗದ ಕಾರಣ ಬಹಳ ನಿರಾಶರಾಗಿದ್ದರು.
“ಭಾಗವತ ಧರ್ಮ ಅಥವ ದಾಸಕೂಟ” ಎಂಬ ಗ್ರಂಥದಲ್ಲಿ ಶ್ರೀ ಅಚಲಾನಂದ ದಾಸರಿಂದ ಹಿಡಿದು ಕರ್ನಾಟಕದ ಎಲ್ಲ ಹರಿದಾಸರ ಬಗ್ಗೆ ಒಂದು ಚರಿತ್ರೆಯನ್ನೇ ಬರೆದು ಈ ನಾಡಿಗೆ ಸಮರ್ಪಿಸಿದ ಪ್ರತಿಭಾವಂತ ಕೀರ್ತನಕಾರರು, ಬೇಲೂರು ಕೇಶವದಾಸರು.
ಅನಂತವಾದ ಕಾಲದಲ್ಲಿ ಅನಂತನ ಮಹಿಮೆಯನ್ನು  ಅನಂತವಾಗಿ ಜನರು ಕೊಂಡಾಡಿರಬೇಕು. ಆ ಜನರು ಕೊಂಡಾಡಿದ ಮಾತುಗಳು ಆಯಾ ಕಾಲದ ಜನರಿಗೆ ಆಯಾ ಭಾಷೆಗಳಲ್ಲಿ ಪದ ಪದ್ಯಗಳಾಗಿರಬೇಕು. ಹಿಂದಿನ ಪೀಳಿಗೆಯವರು ಮುಂದಿನವರೆಗೆ ಮಾರ್ಗದರ್ಶಿಗಳಾಗಿರಬೇಕು. ಹಿಂದಿನವರು ಹಾಡಿದ್ದನ್ನು ಮುಂದಿನವರು ಹಾಡಬೇಕು. ಇದಕ್ಕಿಂತ ಹೆಚ್ಚಿನ ಪ್ರಮಾಣಗಳು ಏನೇ ಇದ್ದರೂ ಅದನ್ನು ಪ್ರತ್ಯಕ್ಷಿಸಲು ಸಾಧ್ಯವಿಲ್ಲ ಎಂಬುದು ಕೇಶವದಾಸರ ನಿಲುವಾಗಿತ್ತು.
ಹರಿಕಥಾ ವಿದ್ವಾಂಸರಿಗೆ ಹಾಗೂ ಕೀರ್ತನಕಾರರಿಗೆ ತಿಳಿವಳಿಕೆ ನೀಡುವ ಬಗ್ಗೆ ಕೇಶವದಾಸರ ಅಭಿಪ್ರಾಯ ಹೀಗಿದೆ:
“ಅರ್ಥಶಾಸ್ತ್ರ ವಿಶಾರದನಾದ ಚಾಣಕ್ಯನು ಅರಸನಾದ ಚಂದ್ರಗುಪ್ತನ ರಾಜ್ಯವನ್ನು ವಿಸ್ತರಿಸಲು ಸಹಾಯಕರಾದ ಒಂದು ಕೀರ್ತನಕಾರರ ತಂಡವನ್ನು ಬೆಂಬಲವಾಗಿಟ್ಟುಕೊಂಡಿದ್ದನಂತೆ! ಆ ಕೀರ್ತನಕಾರರು ಪರ ರಾಜ್ಯದ ರಾಷ್ಟ್ರಗಳಲ್ಲಿ ಸಂಚರಿಸಿ ತಮ್ಮ ಪ್ರತಿಭೆ ಮತ್ತು ಪಾಂಡಿತ್ಯಗಳಿಂದ ಜನಾದರಣೆ ಪಡೆದು, ಆಯಾ ರಾಜರ ಆಸ್ಥಾನಗಳಲ್ಲಿ ಸನ್ಮಾನಿತರಾಗಿ ಅವರ ಬಲಾಬಲಗಳನ್ನು ತಮ್ಮ ತಮ್ಮ ಅರಸರಿಗೆ ತಿಳಿಸುತ್ತಿದ್ದರಂತೆ! ಹೀಗೆ ಕೇವಲ ಧರ್ಮೋಪದೇಶಕರಾಗಿದ್ದ ಭಾಗವತ ಧರ್ಮಾವಲಂಬಿಗಳು ರಾಜಕಾರ್ಯದಲ್ಲೂ ಭಾಗ ತೆಗೆದುಕೊಳ್ಳುವ ಅವಶ್ಯಕತೆಯು ಕಾಲಗತಿಯಿಂದುಂಟಾಯಿತೆಂದು ತಿಳಿಸುತ್ತಾ, ರಾಜರ ಈ ಆಮಿಷಗಳಿಂದ ಕೀರ್ತನಕಾರರು ವಂದಿಮಾಗಧರಾಗಿ ಶುದ್ಧವಾದ ಭಾಗವತ ಧರ್ಮ ಅವಲಂಬಿಸದೆ ತಮ್ಮ ನಿಜ ಸ್ವರೂಪ ಕಳೆದುಕೊಂಡು ಈ ಕಲೆಯನ್ನು ಕಲುಷಿತಗಳಿಸಿದರು ಎಂದು ಅಭಿಪ್ರಾಯಪಡುತ್ತಾರೆ. ಕಾಲಕ್ರಮೇಣ ಈ ಮಾತುಗಳು ಎಷ್ಟು ನಿಜ ಎಂಬುದನ್ನು ನಾವು ಮನಗಾಣಬಹುದಾಗಿದೆ.
ಕನ್ನಡದ ಹರಿದಾಸರುಗಳು ಶ್ರೇಷ್ಠರು ಎಂಬ ಹೆಗ್ಗಳಿಕೆ ದಾಸರದು. ಸತ್ಪುರುಷರು ಯವ ರಾಜ್ಯದವರಾಗಿದ್ದರೂ, ಯಾವುದೇ ಭಾಷೆಯವರಾಗಿದ್ದರೂ, ಅವರೆಲ್ಲರಿಗೂ ಕರ್ನಾಟಕದಲ್ಲಿ ಮನ್ನಣೆಗೆ ಕೊರತೆಯಿಲ್ಲ. ಹಾಗೆಯೆ ಕರ್ನಾಟಕದವರಿಗೆ ಬೇರೆ ರಾಜ್ಯಗಳಲ್ಲಿ ಮನ್ನಣೆ ಏಕಿಲ್ಲ ಎಂಬುದು ಅವರ ಸಾಮಾಜಿಕ ಕಳಕಳಿಯಾಗಿತ್ತು. ದೇಶವಿಸ್ತಾರ ಪ್ರಜಾಸಂಖ್ಯೆಗಳ ಮಾನದಿಂದ ನೋಡಿದರೆ ಇತರ ಭಾಷಾ ಪ್ರಾಂತ್ಯಗಳಿಗಿಂತ ಕರ್ಣಾಟಕದಲ್ಲಿ ದಶಾಂಶ ಅಧಿಕ ಸತ್ಪುರುಷರ ಅವತಾರವಾಗಿದೆ. ಆದರೆ ಕನ್ನಡಿಗರಿಗಿನ್ನೂ ಕಣ್ದೆರೆಯುವ ಕಾಲ ಬರಲಿಲ್ಲವಲ್ಲ ಎಂಬ ಕೊರಗು ಅವರನ್ನು ೧೯೩೨ರಲ್ಲೆ ಕಾಡಿತ್ತು. ಈ ಪ್ರಶ್ನೆ ಇನ್ನೂ ನಮ್ಮನ್ನು ಕಾಡುತ್ತಲೇ ಇದೆ. ದಾಸರು ಮುಂದುವರಿಯುತ್ತಾ ಕರ್ನಾಟಕದಲ್ಲಿ ಶಿವಶರಣರು ಹರಿಶರಣರು ಎಂಭ ಎರಡು ವಿಭಾಗ ಮಾಡಿ ದೊಡ್ಡ ದೊಡ್ಡ ವಹಿಗಳನ್ನು ವಾಚಕರ ಮುಂದೆ ಬರೆದಿಡಲು ಅವಕಾಶವಿದೆ. ಮಹಾರಾಷ್ಟ್ರರು ತಮ್ಮಲ್ಲವತರಿಸಿದ ರಾಮದಾಸ್‌, ತುಕಾರಾಮ್‌, ನಾಮದೇವ, ಮೋರೋಪಂತ, ವಾಮನಪಂಡಿತ ಮೊದಲಾದವರ ದಿವ್ಯ ಗ್ರಂಥಗಳನ್ನು ಶೇಖರಿಸಿದರು. ಚಿತ್ರ ವಿಚಿತ್ರವಾಗಿ ತಮ್ಮ ಜನರಲ್ಲಿ ಪ್ರಚಾರ ಮಾಡಿದರು. ಆದರೆ ನಮ್ಮ ಕರ್ನಾಟಕದಲ್ಲಿ ಅಂಥ ವ್ಯವಸ್ಥಿತ ಪ್ರಯತ್ನ ನಡೆದಿಲ್ಲ. ಪ್ರಯತ್ನ ಮಾಡುವವರಿಗೆ ಸಮಾಜದಲ್ಲಿ ಉತ್ತೇಜನವಿಲ್ಲ. ಸತ್ಪುರುಷರ ಹೆಸರೆತ್ತಿದರೆ ಇಲ್ಲಿ ಸಹ ಜಾತಿಮತಗಳು ಸಂಕುಚಿತ ಭಾವನೆಗಳು ಜನರಲ್ಲಿ ತಲೆಯೆತ್ತುವ ಸ್ಥಿತಿ ಬಗ್ಗೆ ಅವರು ಆಗಲೆ ತಿಳಿಸಿದ್ದರೆಂದರೆ ಕೇಶವದಾಸರು ಬರಿಯ ಕೀರ್ತನಕಾರರಾಗಿರಲಿಲ್ಲ, ಸಮಾಜದ ಅಂಕು ಡೊಂಕುಗಳನ್ನು ಬಹಿರಂಗವಾಗಿ ಸಮಾಜಕ್ಕೆ ತಿಳಿಸುವ ಓರ್ವ ಕ್ರಾಂತಿಪುರುಷರಾಗಿದ್ದರು.
ಕೇಶವದಾಸರು ಮುಂದೆ ಸ್ವಾತಂತ್ಯ್ರ ಸಂಗ್ರಾಮದಲ್ಲಿ ಪಾಲುಗೊಂಡ ಸ್ವಾತಂತ್ಯ್ರ ಯೋಧರೂ  ಆಗಿದ್ದರು. ಕರ್ನಾಟಕದಲ್ಲಿ ಉಪ್ಪಿನ ಸತ್ಯಾಗ್ರಹ ಮತ್ತು ಅಸಹಕಾರಕ ಚಳುವಳಿಗಳನ್ನು ಕೀರ್ತನದ ಮೂಲಕ ಸಂಘಟಿಸಿ, ಪ್ರಚಾರ ಮಾಡಿದರು. ಶ್ರೀಯುತರ ಆಹ್ವಾನದ ಮೇರೆಗೆ ಮಹಾತ್ಮಾ ಗಾಂಧೀಜಿಯವರು ೧೯೨೭ರಲ್ಲಿ ಬೇಲೂರಿಗೆ ಭೇಟಿ ನೀಡಿದ್ದರು ಎಂಬುದು ಇತಿಹಾಸ ಪ್ರಸಿದ್ಧ.
ಕೀರ್ತನಕಾರರಷ್ಟೇ ಅಲ್ಲದೆ ಉತ್ಕೃಷ್ಟ ಗ್ರಂಥಕಾರರಾಗಿ ಬೇಲೂರು ಕೇಶವದಾಸರು ಕರ್ನಾಟಕ ಭಕ್ತ ವಿಜಯವೇ ಅಲ್ಲದೆ ಶ್ರೀರಾಘವೇಂದ್ರವಿಜಯ, ಶ್ರೀ ಕನ್ಯಕಾಪರಮೇಶ್ವರೀ ಪುರಾಣ, ಹರಿದಾಸ ಸಾಹಿತ್ಯ ವಿಮರ್ಶೆ, ಶ್ರೀ ರಾಮಕೃಷ್ಣವಚನಾಮೃತ ಮುಂತಾದ ಅಮೂಲ್ಯ ಕೃತಿಗಳನ್ನು ರಚಿಸಿದ್ದಾರೆ. ಇವರು ೧೯೪೮ರಲ್ಲಿ ಆಶ್ವಯುಜ ಬಹುಳ ತ್ರಯೋದಶಿಯಂದು ಇಹಲೋಕದ ವ್ಯಾಪಾರ ಮುಗಿಸಿ ಕೀರ್ತಿಶೇಷರಾದರು.
ಶ್ರೀಯುತರ ಕೃತಿ ಹಾಗೂ ಕೀರ್ತನ ಕೈಂಕರ್ಯಗಳಲ್ಲಿ ಮಾನವತಾ ಕಳಕಳಿಯಿಂದ ಕೂಡಿದ ಭಾಗವತ ಧರ್ಮದ ಲೌಕಿಕಕ ಮೌಲ್ಯಗಳನ್ನೂ ಸಮಾಜೋದ್ಧಾರದ ಆಶಯವನ್ನೂ ಸತತವಾಗಿ ಕಾಣಬಹುದಾಗಿದೆ.
ಪುಸ್ತಕವಾಗಲಿ, ಕಲೆಯಾಗಲಿ ಸಮಾಜವನ್ನು ತಿದ್ದುವ ಆವೇಶ ಹುಟ್ಟಿಸುವಂತರಬೇಕು ಎಂಬ ಅವರ ಅಮರವಾಣಿ ಇಂದಿನ ದಿನಕ್ಕೆ ಎಷ್ಟು ಪ್ರಸ್ತುತವಾಗಿದೆ! ಸಮಾಜದ ಅನೀತಿಯನ್ನು ಭೂತಗನ್ನಡಿಯಲ್ಲಿ ಹುಡುಕಿ ಸುಧಾರಣೆಗೆ ಅನುವು ಮಾಡಿಕೊಡುವವನೇ ನಿಜವಾದ ಪ್ರಜೆ ಎಂಬ ವಾಣಿ ಒಬ್ಬ ಕೀರ್ತನಕಾರನ ಧ್ಯೇಯವಾಗಿದ್ದರೆ ಆತನ ಸಮಾಜ ಕಳಕಳಿ ಮೆಚ್ಚಬೇಕಾದದ್ದೆ ಅಲ್ಲವೆ?
—
ಆಕರ:“ಶ್ರೀ ಕರ್ನಾಟಕಭಕ್ತವಿಜಯ”
ಟಿ.ಕೆ. ವೇಣುಗೋಪಾಲದಾಸರು
ಕನ್ನಡನಾಡು ಸಾಧು-ಸಂತರ, ಅನುಭಾವಿಗಳ, ಶರಣರ, ಹರಿದಾಸರ ನೆಲೆವೀಡು, ನೈತಿಕ, ಆಧ್ಯಾತ್ಮಿಕ ಮೌಲ್ಯಗಳು, ಅನುಭಾವವೇ ಪ್ರಧಾನವಾಗಿ ಶರಣರು ಸಾರಿದರು. ಆದರೆ ನೈತಿಕ, ವೈದಿಕ, ಪಾರಮಾರ್ಥಿಕ, ಜೀವನದ ದರ್ಶನವನ್ನೇ ಹರಿದಾಸರುಗಳು ಜನರೆದುರಿಗೆ ತೆರೆದಿಟ್ಟರು. ಅಂದಿನ ಕಾಲದಲ್ಲಿ ಸಂಸ್ಕೃತದಲ್ಲೇ ಇದ್ದ ತತ್ತ್ವಶಾಸ್ತ್ರಗಳನ್ನು ಪಂಡಿತರು ಮಾತ್ರ ಅರಿಯುತ್ತಿದ್ದರು. ಜನಸಾಮಾನ್ಯರಿಗೆ ಎಟಕುವ ವಸ್ತು ಅದಾಗಿರಲಿಲ್ಲ. ಆಗ ಉದಯಿಸಿದ ದಾಸ ಪಂಥದ ದಿಗ್ಗಜರು ಅದೇ ತತ್ತ್ವಶಾಸ್ತ್ರಗಳನ್ನು ತಿಳಿಯಾದ ಕನ್ನಡ ಭಾಷೆಯಲ್ಲಿ ಜನಸಾಮಾನ್ಯರಿಗೂ ತಲುಪಿಸುವ ಕೈಂಕರ್ಯವನ್ನು ಎತ್ತಿಕೊಂಡರು. ಆಗಿನ ಕಾಲದಲ್ಲಿ ಶ್ರೀ ವೇದವ್ಯಾಸರಿಂದ ರಚಿತವಾದ ಬ್ರಹ್ಮಸೂತ್ರಗಳು, ಪುರಾಣಗಳು, ಭಾರತ ಭಾಗವತಾದಿಗಳು ವ್ಯಾಸ ಸಾಹಿತ್ಯವೆಂದೂ ಖ್ಯಾತವಾಗಿತ್ತು. ಅವರದ್ದೆ ಅನುವಾದವೋ ಎಂಬಂತಿದ್ದ, ಅದಕ್ಕೆ ಸಂವಾದಿಯಾದ ಹರಿದಾಸರಿಂದ ರಚಿತವಾದ ಪದ, ಪದ್ಯ, ಸುಳಾದಿ, ಉಗಾಭೋಗಾದಗಿಳು ದಾಸಸಾಹಿತ್ಯವೆಂದು ಬಳಕೆಗೆ ಬಂತು. ದಾಸ ಸಾಹಿತ್ಯರಚನಕಾರರು ವ್ಯಾಸ ಸಾಹಿತ್ಯವನ್ನು ಆಮೂಲಾಗ್ರವಾಗಿ ಅಧ್ಯಯನ ಮಾಡುವ ಅಗತ್ಯವಿತ್ತು. ದಾಸ ಸಾಹಿತ್ಯವು ಶ್ರೀನರಹರಿತೀರ್ಥರಿಂದ ಉದಯಿಸಿದರೂ ಶ್ರೀಪಾದ ರಾಜರಿಂದಲೇ ದಾಸ ಸಾಹಿತ್ಯವು ವ್ಯವಸ್ಥಿತ ರೂಪುಗೊಂಡು ದಾಸಪಂಥಕ್ಕೆ ಭದ್ರವಾದ ಬುನಾದಿ ಉಂಟಾಯಿತು. ವ್ಯಾಸತೀರ್ಥರಿಂದ ಆ ಪಂಥಕ್ಕೆ ಭವ್ಯವಾದ, ಸುಂದರವಾದ ಮಂದಿರ ನಿರ್ಮಾಣವಾಯಿತು. ಶ್ರೀಪುರಂದರ-ಕನಕದಾಸರೇ ಆದರ ಪೂಜಾರಿಗಳೂ, ಪ್ರಚಾರಕರೂ ಆದರು.
 
ಭಾರತದಲ್ಲೇ ವಿಶಿಷ್ಟವಾದ ಹರಿಕಥಾ ಕಲೆಯು ಆಗಲೇ ಕರ್ನಾಟಕದಲ್ಲಿ ಶ್ರೀಪುರಂದರದಾಸರಿಂದ ರೂಪುಗೊಂಡಿತು. ಮೊದಲು ಕೇವಲ ಪುರಾಣವಾಚನ, ತತ್ತ್ವಪ್ರವಚನವಾಗಿ ನಡೆಯುತ್ತಿದ್ದ ಪ್ರಕಾರಕ್ಕೆ ದಾಸವರ್ಯರು ಸಂಗೀತದ ಮಧುರ ಕಂಪನ್ನು ಸೇರಿಸಿ, ಹರಿಕಥಾ ಪ್ರಕಾರವನ್ನು ಬಳಕೆಗೆ ತಂದರು. ಇದು ಜನಪ್ರಿಯವೂ ಆಗಿ, ಆದರಣೀಯವೂ ಆಯಿತು. ಉಪಶಾಸ್ತ್ರೀಯ ಮಾಧ್ಯಮವಾದ ಈ ಹರಿಕಥೆಯು ಕಾಲಾಂತರದಲ್ಲಿ ಕಲಾರೂಪವನ್ನು ಪಡೆದು ಹರಿಕಥಾ ಕಲೆಯಾಗಿ ಮಾರ್ಪಟ್ಟಿತು. ಇದರಲ್ಲಿ ಸಂಗೀತ, ಸಾಹಿತ್ಯ , ಅಭಿನಯ, ನೃತ್ಯ, ಮಾತುಗಾರಿಕೆ, ಮುಂತಾದ ಅನೇಕ ಕಲೆಗಳು ಕಲೆತು ಬಂದು ಸುಂದರ ಕಲಾ ಪ್ರಕಾರವಾಗಿ ಇಂದಿನವರೆವಿಗೂ ಅನೂಚಾನವಾಗಿ ಸಾಗಿ ಬಂದಿದೆ.
 
ಇಂತಹ ಹರಿದಾಸ ಪರಂಪರೆ ನಮ್ಮ ಕನ್ನಡನಾಡಿನಲ್ಲಿ ವಿಫುಲವಾಗಿ ಬೆಳೆದು ಅವ್ಯಾಹತವಾಗಿ ನಡೆದು ಬಂದಿದೆ. ಈ ದಾಸಪರಂಪರೆಯಲ್ಲಿ ವಿಜಯದಾಸರು, ಗೋಪಾಲದಾಸರು, ಜಗನ್ನಾಥದಾಸರು ಮುಂತಾದ ಅನೇಕ ಹರಿದಾಸ ರತ್ನಗಳು ಉದಿಸಿ, ಈ ಹರಿದಾಸ ಪಂಥವನ್ನು , ಹರಿಕಥಾ ಕಲೆಯನ್ನು ಬೆಳೆಸಿ, ಉಳಿಸಿಕೊಂಡು ಬಂದಿರುವರು. ಈ ಪರಂಪರೆಯಲ್ಲಿ ಉದಿಸಿದ ಇತ್ತೀಚಿನ ಧ್ರುವತಾರೆಯೇ ಹರಿಕಥಾಂಬುಧಿ ಚಂದ್ರ ವೇ||ಮೂ|| ಟಿ.ಕೆ. ವೇಣುಗೋಪಾಲದಾಸರು.
ಜನ್ಮ-ಬಾಲ್ಯ: ತುಮಕೂರಿನಲ್ಲಿ ಶ್ರೀ ವ್ಯಾಸರಾಯ ಮಠಾಧಿಕಾರಿಗಳಾಗಿದ್ದ ವೇ||ಮೂ||ಮೂರ್ತ್ಯಾಚಾರ್ಯರು ಮತ್ತು ಸರಸ್ವತಿಯಮ್ಮನವರು ದಾಸರ ಪುಣ್ಯಾತ್ಮರಾದ ತಂದೆ ತಾಯಂದಿರು. ಇವರಲ್ಲಿ ಹತ್ತನೆಯ ಮಗುವಾಗಿ ಕ್ರಿ.ಶ. ೧೯೦೦ ರ ನಾಗಪಂಚಮಿಯ ದಿನ ದಾಸರು ಜನ್ಮತಾಳಿದರು. ಇವರು ವೈದಿಕ ಮನೆತನದವರಾಗಿದ್ದು ತಂದೆ, ಅಜ್ಜ ಮೊದಲಾದವರು ನಿಷ್ಣಾತ ವೈದಿಕರಾಗಿದ್ದರು. ಹಾಗೆಯೇ ಇವರ ತಾಯಿಯ ಮನೆತನ ಪ್ರಸಿದ್ಧ ಹರಿದಾಸರದು. ಇವರಿಗೆ ಆರುಮಂದಿ ಸೊದರಮಾವಂದಿರಿದ್ದರು. ಅವರೆಲ್ಲರೂ ದಾಸ ಪಂಥವನ್ನು ಕೈಗೊಂಡು ಹರಿದಾಸರಾಗಿದ್ದರು. ಹೀಗೆ ವೇಣುಗೋಪಾಲದಾಸರಲ್ಲಿ ತಂದೆಯ ಕಡೆಯಿಂದ ವೈದಿಕ ಸಂಸ್ಕಾರಗಳು, ತಾಯಿಯ ಮನೆತನದಿಂದ ಹರಿದಾಸ ಸಂಸ್ಕಾರಗಳು ಮೇಳೈಸಿದ್ದವು. ದಾಸರ ಮನೆಯಲ್ಲಿ ಕಡು ಬಡತನ, ನಿತ್ಯದ ವೈಶ್ವದೇವಕ್ಕೂ ತತ್ವಾರವಾಗಿತ್ತು. ಇವರ ತಂದೆಯವರ ಚಿಕ್ಕಪ್ಪ ಸುಪ್ರಸಿದ್ಧ ವ್ಯಾಸರಾಯ ಮಠದ ಸುಬೇದಾರರಾದ ಶ್ರೀ ಕರಿಗಿರಿ ಆಚಾರ್ಯರು ಬಾಲಕ ವೇಣುಗೋಪಾಲನ ಸಾಕುವ ಹೊಣೆಯನ್ನು ಹೊತ್ತುಕೊಂಡರು. ಅವರು ಮೊದಲು ಆರ್ಥಿಕವಾಗಿ ಶ್ರೀಮಂತರಾಗಿದ್ದರೂ ಕೂಡ ಕೊನೆಗೆ ಕಾಲಗತಿಯಿಂದಾಗಿ ಅವರೂ ಬಡತನವನ್ನೇ ಅನುಭವಿಸಬೇಕಾಯಿತು. ಹೀಗೆ ದಾಸರ ಬಾಲ್ಯ ಕಡು ಬಡತನದಲ್ಲೇ ಕಳೆಯುವಂತಾಯಿತು. ಶಿಲ್ಪಿಯ ಅಸಂಖ್ಯಾತ ಸುತ್ತಿಗೆ ಏಟು ತಿಂದ ಶಿಲೆಯೇ ದೇವರ ವಿಗ್ರಹವಾಗಿ ಪೂಜ್ಯವಾಗುತ್ತದೆ. ಕಡಿಮೆ ಏಟು ತಿಂದ ಕಲ್ಲು ಮೆಟ್ಟಿಲಾಗಿ ಮೆಟ್ಟಲ್ಪಡುತ್ತದೆ. ಹಾಗೆಯೇ, ಬಾಲ್ಯದಲ್ಲಿ ವಿಧಿಯ  ಕೈವಾಡದ ಅನಂತ ಕಷ್ಟ ಕೋಟಲೆಗಳನ್ನು ಅನುಭವಿಸಿದ ವ್ಯಕ್ತಿಯೇ ಮುಂದೆ ಮಹಾಪುರುಷನಾಗ ಬಲ್ಲನೆಂಬುದನ್ನೂ, ಕಷ್ಟಗಳಿಗೆ ಅಂಜಿದವನು, ಕಷ್ಟಗಳನ್ನು ಅನುಭವಿಸದವನು ಇಷ್ಟವನ್ನು ಪಡೆಯಲಾರ, ಸುಖವನ್ನು ಹೊಂದಲಾರನೆಂಬುದನ್ನು ನಿರೂಪಿಸುವಂತೆ ಅವರ ಬಾಲ್ಯ ಕಳೆದಿತ್ತು.
 
ವಿದ್ಯಾಭ್ಯಾಸ: ವೇಣುಗೋಪಾಲದಾಸರ ವಿದ್ಯಾಭ್ಯಾಸ, ವೈದಿಕ ಮನೆತನವಾದ್ದರಿಂದ, ಬಾಲ್ಯದಲ್ಲೇ ತುಮಕೂರಿನ ಶೃಂಗೇರಿ ಮಠದ ವೇದ ಪಾಠಶಾಲೆಯಲ್ಲಿ ಋಗ್ವೇದದ ಅಧ್ಯಯನದೊಂದಿಗೆ ಪ್ರಾರಂಭವಾಯಿತು. ವೇದಾಧ್ಯಯನದಿಂದ ವಾಖ್‌ ಶುದ್ಧವಾಗಿ, ಉಚ್ಚಾರ ಸ್ಪಷ್ಟವಾಗುತ್ತದೆ. ವೇದ ಓದಿದವರ ಮಾತಿನಲ್ಲಿ ಒಂದು ವಿಶಿಷ್ಟವಾದ ಮಧುರತೆ, ಸೌಂದರ್ಯ ತುಂಬಿರುತ್ತದೆ. ವೇದಪಾಠದ ಜೊತೆಗೆ ಸಂಸ್ಕೃತದ ಕಲಿಕೆಯೂ  ಮುಂದುವರಿಯಿತು. ಹಾಗೆಯೇ, ಪೌರೋಹಿತ್ಯವನ್ನೂ ಕಲಿತುಕೊಂಡರು. ಆದರೆ ಅವರು ಜೀವನದಲ್ಲಿ ಪೌರೋಹಿತ್ಯವನ್ನು ಎಂದು ಮಾಡಿರಲಿಲ್ಲ. ಆಂತರಿಕ ಸಂಸ್ಕಾರ ಬಲದಿಂದ ಕರ್ನಾಟಕ ಶಾಸ್ತ್ರೀಯ ಸಂಗೀತದ ಕಡೆಗೆ ಮನ ಒಲಿದು ಸಂಗೀತಾಭ್ಯಾಸವನ್ನು  ಮಾಡಿದರು. ಆಗಲೇ ತುಮಕೂರಿನಲ್ಲಿದ್ದ ರಾಯರ ಮಠದ ಘನವಿದ್ವಾಂಸರಾದ ಶ್ರೀ ರಾಘವೇಂದ್ರಾಚಾರ್ಯರಲ್ಲಿ ಭಾರತ-ಭಾಗವತಾದಿ ಆರ್ಷೇಯ ಗ್ರಂಥಗಳ ಶಾಸ್ತ್ರೀಯ ಅಧ್ಯಯನವೂ ನಡೆಯಿತು. ಜೊತೆಗೆ ಇಂಗ್ಲಿಷ್‌ ಎಲ್‌.ಎಸ್‌. ನಲ್ಲಿಯೂ ಉತ್ತೀರ್ಣರಾದರು. ಬಳಿಕ ತುಮಕೂರಿನಲ್ಲೇ ಉಪಾಧ್ಯಾಯರಾಗಿ ಆರು ವರ್ಷಕಾಲ ಸೇವೆ ಸಲ್ಲಿಸಿದರು. ಆದರೆ ಹರಿಚಿತ್ತವೇ ಬೇರೆಯಾಗಿತ್ತು. ಈ ಬಾಲಕ ಮುಂದೆ ಮಹಾನ್‌ ಹರಿದಾಸನಾಗಿ ಸಾವಿರಾರು ಜನರಿಗೆ ತತ್ತ್ವಬೋಧನೆ ಮಾಡುವವನು, ಈ ನಾಲ್ಕು ಗೋಡೆಗಳ ನಡುವೆ ಕೇವಲ ಕೆಲವೇ ಹುಡುಗರಿಗೆ ಪಾಠ ಹೇಳಿಕೊಡುವುದು ವಿಪರ್ಯಾಸವೇ. ಆದ್ದರಿಂದ ಭಗವತ್‌ ಪ್ರೇರಣೆಯಿಂದ ಅವರ ಮನಸ್ಸು ಹರಿಕಥೆಯ  ಕಡೆಗೆ ಸೆಳೆಯಿತು. ವಿಧಿಯು ಅವರನ್ನು ಬೆಂಗಳೂರಿಗೆ ಎಳೆತಂದಿತು.
 
ವೇಣುಗೋಪಾಲದಾಸರ ಹಿರಿಯಣ್ಣ ಶ್ರೀ ವೆಂಕಣ್ಣದಾಸರು ಹರಿದಾಸರಾಗಿದ್ದ ತಮ್ಮ ಸೋದರಮಾವಂದಿರಿಂದ ಸ್ಪೂರ್ತಿ ಪಡೆದು, ಮಾವನ ಮಗಳನ್ನೇ ವಿವಾಹವಾಗಿ, ಹರಿದಾಸರಾಗಿ ಹರಿಕಥೆಗಳನ್ನು ನಡೆಸುತ್ತಿದ್ದರು. ಅವರು ಬೆಂಗಳೂರಿಗೆ ಬಂಧು ನೆಲೆಸಿ ತಮ್ಮ ವಿದ್ವತ್‌ ಪೂರ್ಣ ಹರಿಕಥಾ ಕಲಾಕ್ಷೇಪದಿಂದ ಖ್ಯಾತರಾಗಿದ್ದರು. ಅವರ ಸತ್ಪುತ್ರರೇ ಬೆಂಗಳೂರಿನ ಪ್ರಸಿದ್ಧ ಹರಿದಾಸರಾಗಿದ್ದ ಟಿ.ವಿ. ಗೋಪಿನಾಥದಾಸರು ಮತ್ತು ಜಯಸಿಂಹ ದಾಸರು. ಅವರ ಹಿರಿಯ ಮಗ ಕರಿಗಿರಿ ಆಚಾರ್ಯರು ಉತ್ತಮ ಸಂಗೀತಗಾರರಾಗಿದ್ದು, ಹಾರ್ಮೋನಿಯಂ ನುಡಿಸುವುದರಲ್ಲಿ ಸಿದ್ಧ ಹಸ್ತರಾಗಿದ್ದರು. ಕಿರಿಯ ಮಗನೇ ದ್ವಾರಕಾನಾಥ್‌ರವರು. ಇವರು ಒಳ್ಳೆಯ ತಬಲಾವಾದಕರಾಗಿದ್ದು, ನಿಷ್ಣಾತ ಸಂಘಟಕರಾಗಿದ್ದಾರೆ. ಹೀಗೆ ಹಿರಿಯಣ್ಣನವರ ಹರಿಕಥೆಗಳಿಗೆ ಆಕರ್ಷಿತರಾದ ವೇಣುಗೋಪಾಲದಾಸರು ಅವರೊಂದಿಗೆ ಸೇರಿಕೊಂಡು ಅವರ ಹರಿಕಥೆಗಳಿಗೆ ಹಾರ್ಮೋನಿಯಂ ನುಡಿಸತೊಡಗಿದರು. ಪ್ರತಿದಿನ ಹರಿಕಥಾ ಶ್ರವಣ, ಸಂಗೀತದ ಕೈಂಕರ್ಯ ಹೀಗೆ ದಾಸರ ಅಂತರಂಗದಲ್ಲಿ ಓರ್ವ ಹರಿದಾಸನ ಅವಿರ್ಭಾವವಾಯಿತು. ಆಗಲೇ ಕೊಳ್ಳೇಗಾಲದ ಸಂಗೀತ ವಿದ್ವಾಂಸರಾಗಿದ್ದ ಶ್ರೀದಕ್ಷಿಣಾಮೂರ್ತಿ ಶಾಸ್ತ್ರಿಯವರಲ್ಲಿ ಸಂಗೀತದ ಪ್ರೌಢಶಿಕ್ಷಣ ಪಡೆದು ಕೊಂಡರು. ಹೊರಗಿನ ಕಲಿಕೆಗಿಂತಲೂ ಆಂತರಿಕದ ಸಂಸ್ಕಾರಗಳೇ ಮನುಷ್ಯನಲ್ಲಿ ಪ್ರಬಲವಾಗಿರುತ್ತದೆ. ಇದನ್ನು ಜೀವ ಸ್ವಭಾವವೆನ್ನಿ, ಪೂರ್ವಕರ್ಮಫಲವೆನ್ನಿ ಒಂದೇ. ಅದರ ಮುಂದೆ ಮನುಷ್ಯನ ಪುರುಷಾರ್ಥವು ಪಂಗುವೇ ಆಗಿದೆ. ಅದರಿಂದಲೇ ನಾನೇನೋ ಆಗಬೇಕೆಂದಿದ್ದೆ, ಆದರೆ ಹಾಗಾಗದೇ ಬೇರೆಯೇ ಆಗಿ ಹೋದೆ ಎಂಬ ಉದ್ಗಾರ ಎಷ್ಟೋ ಜನರ ಬಾಯಿಂದ ಕೇಳುತ್ತೇವೆ.
 
ವೈವಾಹಿಕ ಜೀವನ: ಸಮಾಜದಲ್ಲಿ ಬಾಲ್ಯವಿವಾಹ ಪದ್ಧತಿ ಪ್ರಚಾರದಲ್ಲಿದ್ದ ಕಾಲವಿದು. ಆದ್ದರಿಂದ ವೇಣುಗೋಪಾಲದಾಸರ ಮದುವೆ ಬೇಗನೇ ನಡೆದು ಹೋಯಿತು. ಕೈ ಹಿಡಿದ ಪತ್ನಿಯಲ್ಲಿ ಒಂದು ಗಂಡು, ಎರಡು ಹೆಣ್ಣು ಸಂತಾನ ಪಡೆದರು. ಇವರ ಹಿರಿಯ ಮಗನೇ ಮೈಸೂರಿನಲ್ಲಿ ಖ್ಯಾತನಾಮರಾಗಿದ್ದ ಟಿ.ವಿ. ಗುರುರಾಜದಾಸರು. ಇವರು ಉತ್ತಮ ಹರಿಕಥಾಕಾರರಾಗಿದ್ದು, ಮಧ್ವಮತದ ನಿತಾಂತ ಅನುಯಾಯಿಗಳಾಗಿದ್ದರು. ಆಚಾರ ಸಂಪನ್ನರೂ, ಸದ್ಗುಣ ಪರಿಪೂರ್ಣರೂ ಆಗಿದ್ದರು. ಆದರೆ ಕಾಲದ ವೈಚಿತ್ಯ್ರದಿಂದಾಗಿ ತಂದೆಯವರಿಗಿಂತ ಮೊದಲೇ ಇವರು ಹರಿಪಾದನವನ್ನು ಸೇರಿದರು.
 
ಕೆಲಕಾಲದಲ್ಲೆ ಪತ್ನಿಯ ಮರಣದಿಂದಾಗಿ ವಿಯೋಗ ಉಂಟಾದಾಗ ದಾಸರು ಎರಡನೆಯ ಬಾರಿ ವಿವಾಹ ಬಂಧನಕ್ಕೆ ಒಳಗಾದರು. ಎರಡನೆ ಪತ್ನಿಯಿಂದ ಒಂದು ಗಂಡು, ಆರು ಹೆಣ್ಣು ಮಕ್ಕಳನ್ನು ಪಡೆದರು. ಅರ್ಥ ಪ್ರಧಾನವಾದ ಇಂದಿನ ಕಾಲದಲ್ಲಿ ಒಂದೆರಡು ಹೆಣ್ಣು ಮಕ್ಕಳ ಮದುವೆ ಮಾಡುವುದೇ ಅತಿದುಸ್ತರವಾಗಿರುವಾಗ ದಾಸರಿಗೆ ಇದೊಂದು ದೊಡ್ಡ ಹೊರೆಯೇ ಆಯಿತು. ದಾಸರ ಜೀವನವೇ ಇಂದಿದ್ದರೆ ನಾಳೆಗಿಲ್ಲ ಎಂಬ ಪರಿಸ್ಥಿತಿ, ಹೀಗಿದ್ದರೂ ಹರಿಯ ಕರುಣೆಯಿಂದ ಆ ಹೊರೆ ಭಾರವಾಗದೆ, ಹಗುರವಾಗಿ ಎಲ್ಲ ಹೆಣ್ಣು ಮಕ್ಕಳ ವಿವಾಹಗಳು ಸುಗಮವಾಗಿ ನಡೆದು, ಅವರೆಲ್ಲರೂ ಸುಖವಾಗಿ ಸಂಸಾರ ಸಾಗಿಸುತ್ತಿದ್ದಾರೆ. ಒಮ್ಮೆ ಭದ್ರಗಿರಿ ಅಚ್ಯುತದಾಸರ ಬಳಿ ಮಾತಾಡುತ್ತಿರುವಾಗ ವಿನೋದವಾಗಿ ದಾಸರು ಹೇಳಿದರು ದಾಸರೇ! ಹರಿದಾಸರಿಗೆ ಹೆಣ್ಣುಮಕ್ಕಳೇ ಜಾಸ್ತಿಯಾಗಿ ದೇವರು ಏಕೆ ಕೊಡುತ್ತಾನೆ. ನಿಮಗೆ ತಿಳಿದಿದೆಯೆ? ಅಚ್ಯುತದಾಸರು ಇಲ್ಲವೆಂದಾಗ ಅವರೇ ಹೇಳಿದರು.“ನೋಡಿ ನಾವು ಸಾರ್ವಜನಿಕರಿಂದ ಪ್ರತಿದಿನ ದಾನ ಪಡೆಯುತ್ತೇವೆ. ಅದರೊಂದಿಗೆ ಶುದ್ಧಿಯಿಲ್ಲದೆ ಹಣ ಬಂದಾಗ ಪಾಪವು ನಮ್ಮ ಮಡಿಲಿಗೆ ಬೀಳುತ್ತದೆ. ಆ ಪಾಪವನ್ನು ಕಳೆದು ಕೊಳ್ಳಲು ಕನ್ಯಾದಾನ ಮಾಡಿ, ಪುಣ್ಯಗಳಿಸಲೆಂದೇ ದೇವರ ವಿಧಾನವಿದು.” ಎಂಥ ಕಟು ಸತ್ಯ ಈ ಮಾತು!
 
ಹರಿದಾಸರಾಗಿ: ವೇಣುಗೋಪಾಲದಾಸರು ಎಲ್ಲ ಲೌಕಿಕ ಉಪಾಧಿಗಳನ್ನು  ತೊರೆದು ಪೂರ್ಣ ಪ್ರಮಾಣದ ಹರಿದಾಸರಾಗಿ, ಹರಿಕಥೆಗೆ ತಮ್ಮನ್ನೇ ಅರ್ಪಿಸಿಕೊಂಡರು. ೧೯೩೭ ರಿಂದ ೧೯೫೮ರವರೆಗೆ ಇವರು ಮೈಸೂರಿನಲ್ಲಿ ನೆಲೆಸಿ, ಪ್ರತಿದಿನವೂ ಹರಿಕಥೆಗಳನ್ನು ನಡೆಸ ತೊಡಗಿದರು. ಮೈಸೂರಿನ ಎಲ್ಲ ಬಡಾವಣೇಗಳಲ್ಲಿಯೂ ದಾಸರು ಹರಿಕಥೆಗಳನ್ನು ಮಾಡಿದರು. ಒಂದೇ ವೇದಿಕೆಯಿಂದ ತಿಂಗಳುಗಟ್ಟಲೆ ರಾಮಾಯಣವೋ, ಮಹಾಭಾರತವೋ ಆಧರಿಸಿ ಪ್ರತಿದಿನ ಹರಿಕಥೆ ನಡೆಸುವ ಹಿರಿಮೆ ಇವರದು. ಪ್ರತಿ ದಿನವೂ ಹೊಸ-ಹೊಸ ವಿಚಾರ, ಹೊಸ-ಹೊಸ ತಾತ್ವಿಕ ಸಂಗತಿಗಳನ್ನು ಶ್ರೋತೃಗಳಿಗೆ ಹೇಳಬೇಕು. ಹೀಗಿದ್ದರೇನೇ ಶ್ರೋತೃಗಳು ದಿನವು ಬಂದು ಕೇಳಿ ಸಂತೋಷಪಡುವರು. ಬರೆ ನಾಲ್ಕಾರು ಕಥೆ ಕಲಿತು ಸೀಮಿತವಾದ ಜ್ಞಾನ, ವಿಚಾರಗಳಿರುವವರಿಂದ ಈ ರೀತಿ ತಿಂಗಳು ಗಟ್ಟಲೆ ಒಂದೇ ವೇದಿಕೆಯಿಂದ ಹರಿಕಥೆ ನಡೆಸುವುದು ಸಾಧ್ಯವಾಗದು.
 
ವೇಣುಗೋಪಾಲದಾಸರು ಸದಾ ಅಧ್ಯಯನಶೀಲರಾಗಿದ್ದರು. ಮೂಲಗ್ರಂಥಗಳನ್ನು ತಾತ್ತ್ವಿಕ ಪ್ರಮೇಯಗಳೊಂದಿಗೆ ಚೆನ್ನಾಗಿ ಅಧ್ಯಯನ, ಮನನ ಗೈದೇ ಅದನ್ನು ಹರಿಕಥೆಯಾಗಿ ನಿರೂಪಿಸುತ್ತಿದ್ದರು. ದಾಸರ ಇನ್ನೊಂದು ವೈಶಿಷ್ಟ್ಯವೆಂದರೆ ‘ದಾಸಸಾಹಿತ್ಯ ವ್ಯಾಸ ಸಾಹಿತ್ಯದ ಸಮನ್ವಯ’ ಅಂದಿನ ಕಾಲದಲ್ಲಿ ದಾಸ ಸಾಹಿತ್ಯವು ಈಗಿನಷ್ಟು ಪ್ರಚಾರದಲ್ಲಿರಲಿಲ್ಲ. ಕೆಲವೇ ಜನರು ಬಲ್ಲವರಾಗಿದ್ದರು. ಜನ ಸಾಮಾನ್ಯರು ಅಪರಿಚಿತರೇ ಆಗಿದ್ದರು. ಅಂತಹ ಸಮಯದಲ್ಲಿ ವೇಣುಗೋಪಾಲದಾಸರು ವೇದವ್ಯಾಸ ದೇವರ ಪುರಾಣ ಭಾರತಾದಿಗಳಿಂದ ಕಥೆಗಳನ್ನು ಆಧರಿಸಿ, ಅದರ ಸಂದರ್ಭ, ತತ್ವಗಳಿಗೆ ಸರಿಯಾಗಿ ಹೊಂದುವ ದಾಸ ಸಾಹಿತ್ಯದಲ್ಲಿನ ಪದ, ಪದ್ಯ, ಸುಳಾದಿ, ಉಗಾಭೋಗಗಳನ್ನು ಹುಡುಕಿ ಅಲ್ಲಿ ಸೇರಿಸಿ ಹಾಡುತ್ತಿದ್ದರು. ಹಿಂದಿನ ದಾಸಾರ್ಯರು ವೇದವ್ಯಾಸರ ತತ್ತ್ವಗಳನ್ನೇ, ಅದರಲ್ಲಿಯೂ ಶ್ರರೀಮದ್ಭಾಗವತವನ್ನೇ ಅನು ವಾದಿಸಿದ್ದಾರೋ ಎಂಬಂತೆ ತಮ್ಮ ಸಾಹಿತ್ಯವನ್ನು ರಚಿಸಿದ್ದರು. ಹಾಗಾಗಿ ಅದು ಮೂಲಕಥೆಯಲ್ಲಿ ಎಲ್ಲಿಯೂ ಅವಾಸ್ತವವಾಗಿ ಕಾಣದೆ, ದಾಸರು ಇದೇ ಸಂದರ್ಭಕ್ಕೆ ಹಾಡು ರಚಿಸಿದ್ದರೋ ಎನ್ನುವಷ್ಟು ಸಮೀಚೀನವಾಗಿತ್ತು. ಅದರಿಂದ ದಾಸರು ಸಮಗ್ರ ಹರಿದಾಸ ಸಾಹಿತ್ಯವನ್ನು ಕರತಲಾಮಲಕವಾಗಿಸಿಕೊಂಡಿದ್ದರು. ಹೀಗೆ ವ್ಯಾಸಸಾಹಿತ್ಯ ದಾಸಸಾಹಿತ್ಯ ಎರಡನ್ನೂ ದಾಸರು ಪ್ರಚಾರ ಮಾಡಿದರು. ಅವರು ಈ ಪದ್ಧತಿಯನ್ನು ಅನುಸರಿಸುವುದರಿಂದ ನಿಜವಾದ ಅರ್ಥದಲ್ಲಿ ದಾಸಸಾಹಿತ್ಯ ಪ್ರಚಾರ ಮಾಡಿದಂತಾಯಿತು.
 
ದಾಸಸಾಹಿತ್ಯವಿರಲೀ, ಸಂತ ಸಾಹಿತ್ಯವಿರಲೀ, ಶರಣ ಸಾಹಿತ್ಯವಿರಲೀ, ಕೇವಲ ಭಾಷಾಜ್ಞಾನವಿದ್ದರೆ ಮಾತ್ರ ಅರ್ಥೈಸುವುದು ಸಾಧ್ಯವಾಗದು, ತಿಳಿಯುವುದು ದುಸ್ತರವೇ. ಏಕೆಂದರೆ, ಅದರಲ್ಲೂ ಶಬ್ದಗಳಿಗಿಂತಲೂ ಭಾವದ ಪ್ರಾಮುಖ್ಯತೆ ಇರುತ್ತದೆ. ದಾಸವರ್ಯರ ಭಾವವನ್ನು ಅರ್ಥವಿಸಿಕೊಳ್ಳಲು ಸ್ವತಃ ಹರಿದಾಸರಾಗ ಬೇಕಾಗುತ್ತದೆ. ತಾನು ಹರಿದಾಸನಾಗಿ ಅಂತಹ ಭಕ್ತಿಯುಕ್ತ ಅಂತಃಕರಣವನ್ನು ಹೊಂದಿದಾಗಲೇ ದಾಸ ಸಾಹಿತ್ಯದ ಆಳ, ವಿಸ್ತಾರ ಭಾವ ಸೌರಭ ಅರ್ಥವಾಗ ತೊಡಗುತ್ತದೆ. ದಾಸ ಸಾಹಿತ್ಯ ಸಂತ ಸಾಹಿತ್ಯ ಇದು ಶಬ್ದಗಳ ಕಸರತ್ತಾಗಿರದೆ ಅನುಭಾವದಿಂದ ಮೂಡಿಬಂದ ಭಾವ ಸುಮನಗಳಾಗಿವೆ. ಇದು ಬುದ್ಧಿಯ  ಭಾಷೆಯಲ್ಲ, ಹೃದಯದ ಭಾಷೆ ಇದರಲ್ಲಿ ಪಾಂಡಿತ್ಯಕ್ಕೆ ಸ್ಥಾನವಿರದೆ ಹೃದಯವಂತಿಕೆಗೆ ಪ್ರಾಧಾನ್ಯವಿರುತ್ತದೆ. ಹೀಗಾಗಿ ವೇಣುಗೋಪಾಲದಾಸರು ದಾಸಸಾಹಿತ್ಯದ ನೈಜ ತಿರುಳನ್ನು ಆರಿಸಿ, ಆಯಾಯಾ ಸಂದರ್ಭಕ್ಕೆ ಅಳವಡಿಸುವುದು ಅವರ ಹೃದಯ ಭಾವದ ದ್ಯೋತಕವಾಗಿದೆ. ದಾಸ ಸಾಹಿತ್ಯವನ್ನು ಅರ್ಥವಿಸುವ ನಿಜ ಹೃದಯವಂತಿಕೆ ಅವರಲ್ಲಿತ್ತು.
 
ದಾಸರಲ್ಲಿ ಇದ್ದ ಇನ್ನೊಂದು ಮಹಾನ್‌ ಗುಣವೆಂದರೆ ವಿನಯ ಮತ್ತು  ನಿಸ್ಪೃಹತೆ. ಅವರಿಗೆ ಹರಿಕಥೆಗಳಲ್ಲಿ ಅನೇಕ ಪ್ರಶಸ್ತಿ, ಪ್ರಶಂಸೆ, ಆದರೆ, ಸನ್ಮಾನ ದೊರೆತರೂ ಅವರು ಎಂದೂ ಅಭಿಮಾನ ಪಟ್ಟವರಲ್ಲ. ಮೈಸೂರಿನಲ್ಲಿ ಅವರಿಗೆ ಭಕ್ತಾದಿಗಳು ಸೇರಿ ಒಮ್ಮೆ ರತ್ನಕಂಕಣವನ್ನು ತೊಡಿಸಿದ್ದರು. ಆದರೆ ಆಗಲೂ ಅವರು ಶ್ರೀ ಪಾದರಾಜರ ಹಾಡನ್ನು ಅನುಸಂಧಾನ ಮಾಡುತ್ತಾ ಹೇ ಹರೇ! ನೀನೊಲಿದರೆ “ಕೆಂಪಿಲಿ ಹೊಳೆದ ಪೀತಾಂಬರ ಹೊದಿಸುವೆ| ಕಪಿಲ ಹರೇ ನಿನ್ನ ಕರುಣ ತಪ್ಪಲು ಕೌಪೀನ ದೊರೆಯದು ಹರಿಯೆ||” ಅಂದು ಕೊಂಡರಂತೆ. ‘ಬಂದ ಕೀರುತಿ ಎಲ್ಲ ನಿನ್ನದಯ್ಯ’ ಎಂಬ ವ್ಯಾಸರಾಯರ ಪಂಕ್ತಿಯಂತೆ ಆ ಆದರ, ಸನ್ಮಾನ, ಹರಿಗೆ ಅಪಿಸಿ ಆನಂದಿಸಿದರು.
 
ದಾಸರು ತಮ್ಮ ಹರಿಕಥೆಗಳಲ್ಲಿರಲೀ, ಪ್ರವಚನಗಳಲ್ಲಿರಲಿ ಎಂದೂ ಆತ್ಮಶ್ಲಾಘನೆ ಮಾಡಿಕೊಂಡವರಲ್ಲ. ತಮ್ಮ ಕೌಟುಂಬಿಕ ಕಥೆಯನ್ನ ಜನರ ಮುಂದೆ ಇರಿಸಿದವರಲ್ಲ. ಏಕೆಂದರೇ ಕೀರ್ತಿಸುವುದು, ಹೊಗಳುವುದು ಕೇವಲ ಪರಮಾತ್ಮನೊಬ್ಬನನ್ನೇ. ತನ್ನನ್ನಾಗಲೀ, ತನ್ನಂತಿರುವ ಜನರನ್ನಾಗಲಿ ಹೊಗಳುವುದಲ್ಲ ಎಂಬುದು ಅವರು ತಳೆದ ದೃಢವಾದ ನಿಲುವು. ಇಂದಿನ ಸಮಾಜದಲ್ಲಿ ಕೆಲ ಹರಿದಾಸರು ತಮ್ಮ ಹೆಂಡತಿ, ಮಕ್ಕಳು, ಬಡತನ, ಸಿರಿತನ, ತಾವು ಪಡೆದ ಕೀರ್ತಿಯನ್ನು ಜನರ ಮುಂದೆ ಪವಿತ್ರವಾದ ಹರಿಕಥೆಗಳಲ್ಲಿ ಹೇಳಿಕೊಂಡು ಜನರ ಅನುಕಂಪವನ್ನು, ಹೊಗಳಿಕೆಯನ್ನು ಪಡೆಯಲು ಪ್ರಯತ್ನಿಸುತ್ತಾರೆ. ಆದರೆ ಇದು ನಿಜವಾಗಿ ಹರಿಕಥಾ ಕಲೆಗೆ ಗೈವ ಅಪಚಾರವೇ ಆಗಿದೆ. ವೇಣುಗೋಪಾಲದಾಸರು ಎಂದೂ ತಮ್ಮ ಸ್ವಂತ ಸಮಸ್ಯೆಗಳನ್ನು, ತನ್ನ ಹಿರಿತನವನ್ನು ಹರಿಕಥೆಗಳಲ್ಲಿ ಹೇಳಕೊಳ್ಳದೆ, ಕೇವಲ ಹರಿಯ ಮಹಿಮೆಯಷ್ಟನ್ನೇ ಹೇಳುತ್ತಿದ್ದರು. ಇದರಿಂದ ನಿಜವಾದ ಅರ್ಥದಲ್ಲಿ ಇವರು ಹರಿದಾಸರು, ಹರಿಕಥೆದಾಸರು.
 
ಇವರ ತತ್ತ್ವನಿಷ್ಟೆಯ ಕುರಿತು ಇನ್ನೊಂದು ನಿದರ್ಶನವೆಂದರೆ, ಮೈಸೂರಿನಲ್ಲಿ ಇವರ ಖ್ಯಾತಿ ಎಲ್ಲೆಡೆ ಪಸರಿಸುವಂತೆ ಮೈಸೂರು ಮಹಾರಾಜರ ಕಿವಿಗೂ ಇವರ ವೈಶಿಷ್ಟ್ಯ ಕೇಳಿಬಂತು. ಕೂಡಲೇ ದಾಸರನ್ನು ಕರೆಸಿ, ಅರಮನೆಯಲ್ಲಿ ಹರಿಕಥೆ ನಡೆಸಲುಲ ಏರ್ಪಾಡಾಯಿತು. ಆದರೆ ಅಂದಿನ ದರಬಾರಿನ ಸಂಪ್ರದಾಯದಂತೆ ಅರಮನೆಗೆ ನಿಗದಿ ಪಡಿಸಿದ ವೇಷ-ಭೂಷಣಾದಿಗಳಿಂದಲೇ ಹೋಗಬೇಕಾಗಿತ್ತು. ಇದು ದಾಸರಿಗೂ ಅನ್ವಯಿಸಿದಾಗ, ದಾಸರು ನನ್ನ ನಿತ್ಯದ ವೇಷ. ಭೂಷಣಗಳಿಂದಲೇ ಬರುವುದಾದರೆ ನಾನು ಬಂದು ಹರಿಕಥೆ ನಡೆಸಿಕೊಡುವೆನು, ಹರಿದಾಸರಿಗೆ ಅಂತಹ ಆಡಂಬರದ ವೇಷ ಭೂಷಣಗಳು ಶೋಭಿಸಲಾರವು ಎಂದು ವಿನಯದಿಂದ ಹೇಳಿದರು. ಮಹಾರಾಜರು ನಿರುಪಾಯರಾಗಿ ಕೊನೆಗೆ ದಾಸರ ಕಥೆ ನಡೆವಲ್ಲಿಗೆ ತಾವೇ ಹೋಗಿ ಕಾರಿನಲ್ಲಿ ಕುಳಿತೇ ಕಥಾ ಶ್ರವಣ ಮಾಡಿದರಂತೆ. ಬಳಿಕ ದಾಸರಿಗೆ ಅರಮನೆಯಿಂದ ಮನ್ನಣೆ-ಗೌರವ ಕಳಿಸಿ ಕೊಡಲಾಯಿತಂತೆ. ರಾಜರಿರಲಿ, ರಂಕರರಿರಲಿ, ತಮ್ಮತನವನ್ನು ಬಿಟ್ಟು ಕೊಡದ ದಾಸರ ನಿಷ್ಠೆಯನ್ನು ಮೆಚ್ಚುತಕ್ಕದ್ದು. ಸಚ್ಚ್ರಾಸ್ತ್ರದ, ಸತ್ಸಂಪ್ರದಾಯದ, ಸದಾಚಾರದ ಗೆರೆಯನ್ನು ದಾಟದ ನಡೆ-ನುಡಿ, ಬರವಣಿಗೆ, ಹರಿಕಥಾ ಶೈಲಿ ಇವರಿಗೆ ಮೀಸಲು. ಇವರು ನಿಜವಾಗಿಯೂ ಈ ಶತಮಾನದ ಕೀರ್ತನಾಚಾರ್ಯರು.
 
ದಾಸರ ದಿನಚರಿ: ಶ್ರೀ ವೇಣುಗೋಪಾಲದಾಸರು ಪರಂಪರೆಯಿಂದ ಮಾಧ್ವ ಪಂಥಕ್ಕೆ ಸೇರಿದವರು. ಶ್ರೀ ಮಧ್ವಾಚಾರ್ಯರ ತತ್ತ್ವಗಳಲ್ಲಿ ನಿತಾಂತ ಶ್ರದ್ಧೆಯುಳ್ಳವರು. ಮೈಸೂರು ಮಹಾರಾಜಾ ಸಂಸ್ಕೃತ ಕಾಲೇಜಿನಲ್ಲಿ ಪ್ರಾಧ್ಯಾಪಕರಾಗಿದ್ದ ಶ್ರೀ ವಾಸುದೇವ ಆಚಾರ್ಯರಲ್ಲಿ ಮಧ್ವಶಾಸ್ತ್ರವನ್ನು ಶಾಸ್ತ್ರೀಯವಾಗಿ ಅಧ್ಯಯನ ಮಾಡಿದ್ದರುಇ. ಜೀವನವಿಡೀ ಆ ತತ್ತ್ವಗಳನ್ನೇ ಹರಿಕಥೆಗಳ ಮೂಲಕ ಪ್ರಚಾರಗೈದು ಮಧ್ವಮತದ ಅಪಾರ ಸೇವೆಯನ್ನು ಮಾಡಿದರು. ಇವರು ವ್ಯಾಸರಾಯ ಮಠ ಪರಂಪರೆಗೆ ಸೇರಿದವರಾಗಿದ್ದರೂ, ಮಂತ್ರಾಲಯ ಶ್ರೀ ರಾಘವೇಂದ್ರ ಸ್ವಾಮಿಗಳ ಅನನ್ಯ ಭಕ್ತರು. ಅವರನ್ನು ನೆನೆಯದೆ ಹರಿಕಥೆಯಾಗಲೀ, ಬೇರೆ ಯಾವುದೇ ಕೆಲಸವನ್ನು ಅವರು ಪ್ರಾರಂಭಿಸುತ್ತಿರಲಿಲ್ಲ. ದಾಸರ ನಿತ್ಯದ ಹಾಗೂ ಹರಿಕಥೆಯ ವೇಷ-ಭೂಷಣಗಳು ತುಮಬಾ ಸಾದಾ-ಸರಳ. ಅವರು ಹರಿದಾಸರಾದ ಮೇಲೆಯಂತೂ ಶರ್ಟ ಹಾಕಲೇ ಇಲ್ಲ. ಧೋತ್ರ ಮತ್ತು ಮೇಲೊಂದು ಶಾಲು ಹೊದೆಯುತ್ತಿದ್ದರು ಅಷ್ಟೆ. ದಾಸರಲ್ಲಿ ಆಡಂಬರವಂತೂ ಇರಲೇ ಇಲ್ಲ.
 
ದಾಸರ ಹರಿಕಥೆಗಳಲ್ಲಿ ಪರಮತದ ನಿಂದನೆಯಾಗಲೀ, ರಾಜಕೀಯವಾಗಲೀ, ವ್ಯಂಗ್ಯ, ಕೀಳಾದ ನಗೆ ಚಟಕಿಗಳು ಎಲ್ಲಿಯೂ ಇಣುಕುತ್ತಿರಲಿಲ್ಲ. ತಮ್ಮ ಮತದ ಬಗ್ಗೆ ಅಚಲ ಶ್ರದ್ಧೆಯಿದ್ದು, ಅದರಂತೆ ನಡೆ ನುಡಿ ರೂಢಿಸಿಕೊಂಡು, ಪರರ ಮತವನ್ನು ಹಳಿಯದೆ, ಗೌರವಿಸಿವುದೇ ನಿಜವಾದ ಮತ ಸಹಿಷ್ಣುತೆಯಾಗಿದೆ. ದಾಕ್ಷಿಣ್ಯಕ್ಕಾಗಿ, ಆಮಿಶಕ್ಕಾಗಿ, ಪರರನ್ನು ಸಂತೋಷ ಪಡಿಸಲು ಸ್ವಮತವನ್ನು ಬಿಟ್ಟು ಕೊಡುವುದು ಮತ ಸಹಿಷ್ಣುತೆಯಲ್ಲ.
 
ಇವರು ಪ್ರತಿದಿನ ಬೆಳಗೆದ್ದು ಸ್ನಾನ-ಸಂಧ್ಯಾವಂದನೆ-ದೇವತಾರ್ಚನೆ ಆಗುವವರೆಗೆ ನೀರೀ ಮುಟ್ಟುತ್ತಿರಲಿಲ್ಲ. ಬಳಿಕ ಲಘು ಉಪಹಾರ ತೆಗೆದುಕೊಂಡು ಅಧ್ಯಯನಕ್ಕೆ ತೊಡಗಿದರೆಂದರೆ ಮಧ್ಯಾಹ್ನ ಊಟಕ್ಕೆ ಏಳುವುದು. ಊಟ ಮಾಡಿ ಪುನಃ ಗ್ರಂಥಾವಲೋಕನ ಮೂರರಿಂದ ನಾಲ್ಕರವರೆಗೆ ಒಂದು ಗಂಟೆ ವಿಶ್ರಾಂತಿ. ಪುನಃ ಅಂದಿನ ಕಥೆಯ ಬಗ್ಗೆ ತಯಾರಿ. ಸಂಜೆ ಆರರ ನಂತರ ಹರಿಕಥೆ. ಕಥೆ ಮುಗಿಸಿ ಮನಗೆ ಬಂದು ಊಟ ಮುಗಿಸಿ, ಓದಲು, ಬರೆಯಲು ಕುಳಿತರೆ ರಾತ್ರಿ ಒಂದು ಅಥವಾ ಎರಡು ಗಂಟೆಯವರೆಗೆ ಸತತವಾಗಿ ವ್ಯಾಸಂಗದಲ್ಲಿ ತೊಡಗುತ್ತಿದ್ದರು. ಹೀಗೆ ಅವರ ಅತಿವೃದ್ಧಾಪ್ಯದಲ್ಲಿಯೂ ಈ ಕ್ರಮಕ್ಕೆ ಚ್ಯುತಿ ಬಂದಿರಲಿಲ್ಲ. ಹೊರಗಂತೂ ಎಲ್ಲಿಯೂ ಆಹಾರ ಸ್ವೀಕರಿಸುತ್ತಲೇ ಇರಲಿಲ್ಲ. ನಿಷ್ಠಾವಂತ, ಶುಚಿಯಾದ ಅವರ ಜೀಔನ ಕ್ರಮದಿಂದಾಗಿ ಅವರ ಆರೋಗ್ಯವು ಉತ್ತಮವಾಗಿಯೇ ಇತ್ತು. ಆಜಾನುಬಾಹುವಾದ ಎತ್ತರದ ನಿಲುವು ಅವರದುಇ. ವೈದಿಕ ಸಂಪ್ರದಾಯದಂತೆ ಶಿಖೆಯಿಂದ ಅಲಂಕೃತರಾಗಿದ್ದರು. ಹಣೆಯಲ್ಲಿ ತಿದ್ದಿದ ಊರ್ಧ್ವಪುಂಡ್ರ, ಅಂಗಾರ ಅಕ್ಷತೆ ಸದಾ ಶೋಭಿಸುತ್ತಿತ್ತು . ಹೀಗೆ ದಿನದಲ್ಲಿ ಕೇವಲ ೫-೬ ಗಂಟೆಗಳಿಗಿಂತ ಹೆಚ್ಚು ನಿದ್ರಿಸಿದವರಲ್ಲ ದಾಸರು, ಆಲಸ್ಯ, ವ್ಯರ್ಥ ಮಾತುಕತೆ, ಹರಟೆಯಂತು ಅವರ ಬಳಿ ಸುಳಿಯುತ್ತಿರಲಿಲ್ಲ. ಹಾಗಿರುವಾಗ ವ್ಯಸನಗಳ ಕುರಿತು ಹೇಳುವುದೇನಿದೆ? ಲೌಕಿಕವಾದ ಯಾವ ವ್ಯಸನವೂ ಹಚ್ಚಿಕೊಳ್ಳದೆ ಕೇವಲ ಸ್ವಾಧ್ಯಾಯ , ಹರಿನಾಮಸ್ಮರಣೆ ಈ ವ್ಯಸನವನ್ನೇ ಬೆಳೆಸಿಕೊಂಡ ದಾಸರು ಹರಿಕಥಾ ದಾಸರೆಲ್ಲರಿಗೆ ಆದರ್ಶ ಪ್ರಾಯರಾಗಿದ್ದರು. ಅನೇಕ ಹರಿಕಥಾ ದಾಸರು ಅವರಲ್ಲಿ ಮಾರ್ಗದರ್ಶನ ಪಡೆಯುತ್ತಿದ್ದರು.
 
ಅವರಿಗೆ ಶಿಷ್ಯ ಸಂಪತ್ತು ಅಪಾರವಾಗಿತ್ತು. ಮೈಸೂರಿನ ದಿ. ಹೆಚ್.ಟಿ. ಶ್ಯಾಮಣ್ಣನವರು, ಟಿ.ವಿ. ಗೋಪೀನಾಥದಾಸರು, ಟಿ.ವಿ. ಜಯಸಿಂಹದಾಸರು, ಟಿ.ವಿ. ಗುರುರಾಜದಾಸರು, ಮಂಡ್ಯದ ಎಂ.ಆರ್. ಗುರುರಾಜ ದಾಸರು, ಶ್ರೀ ರಾಘವೇಂದ್ರಾಚಾರ್ಯರು ಮುಂತಾದವರು ಇವರ ಶಿಷ್ಯರುಗಳಲ್ಲಿ ಪ್ರಮುಖರು.
 
ಇವರು ಹರಿಕಥೆಗಳಿಗಾಗಿ ಬರೆದು ಸಿದ್ಧಪಡಿಸಿಕೊಂಡ ಟಿಪ್ಪಣಿಗಳು, ಬರೆದಿಟ್ಟ ಹರಿಕಥೆಗಳು, ಆರಿಸಿ ತೆಗೆದ ದಾಸರ ಪದ-ಪದ್ಯ-ಸುಳಾದಿಗಳ ಸಂಗ್ರಹ ಸಾವಿರಾರು ಪುಟಗಳಷ್ಟು ಅವರ ಮನೆಯಲ್ಲಿದೆ. ಇಂತಹ ಅಮೂಲ್ಯ ಸಂಪತ್ತನ್ನು ಮುಂದಿನ ಹರಿದಾಸರು ಬಳಸಿಕೊಂಡರೆ, ಹರಿಕಥಾರಂಗ ಮತ್ತು ಹರಿದಾಸರು ಉದ್ಧಾರವಾದಾರು.
 
ಬಿರುದುಗಳು: ದಾಸರು ಪ್ರಶಸ್ತಿ, ಬಿರುದುಗಳಿಗೆ ಎಂದೂ ಕೈ ಚಾಚಿದವರಲ್ಲ, ಬಯಸಿದವರಂತೂ ಅಲ್ಲವೇ ಅಲ್ಲ. ಆದರೂ ಅನೇಕ ಮಠಾಧಿಪತಿಗಳು, ಸಾರ್ವಜನಿಕರು ಇವರಿಗೆ ಸಲ್ಲಿಸಿದ ಬಿರುದು ಪ್ರಶಸ್ತಿಗಳನ್ನು ನೀಡುವವರಿಗೆ ನೋವಾಗದಿರಲೆಂದು ಪ್ರೀತಿಯಿಂದ ಸ್ವೀಕರಿಸಿದವರು. ಮಂತ್ರಾಲಯ ಮಠಾಧೀಶ ಶ್ರೀ ಶ್ರೀ ಸುಯಮೀಂದ್ರ ತೀರ್ಥರು, ಶ್ರೀ ವ್ಯಾಸರಾಯ ಮಠಾಧೀಶ ಶ್ರೀ ಶ್ರೀ ವಿದ್ಯಾ ಪ್ರಸನ್ನ ತೀರ್ಥರು, ಪಲಿಮಾರು ಮಠಾಧೀಶ ಶ್ರೀ ಶ್ರೀ ವಿದ್ಯಾಮಾನ್ಯತೀರ್ಥರು, ಶ್ರೀ ಪೇಜಾವರ ಮಠಾಧಿಪತಿಗಳು ಶ್ರೀ ಶ್ರೀ ವಿಶ್ವೇಶತೀರ್ಥ ಸ್ವಾಮೀಜಿಯವರು ಹೀಗೆ ಅನೇಕ ಮಠಾಧಿಪತಿಗಳು ದಾಸರನ್ನು ಮಠಕ್ಕೆ ಕರೆಸಿ ಸನ್ಮಾನಿಸಿ, ಬಿರುದು ಬಾವಲಿಗಳನ್ನು ಕರುಣಿಸಿದ್ದರು.
 
ಪ್ರಧಾನವಾಗಿ ಹರಿಕಥಾಂಬುಧಿ ಚಂದ್ರ, ಹರಿದಾಸರತ್ನ, ದಾಸ ಸಾಹಿತ್ಯ ನಿಧಿ, ಕೀರ್ತನಾಲಂಕಾರ, ಕೀರ್ತನ ಕಂಠೀರವ ಮುಂತಾದವುಗಳಲ್ಲದೆ ಇನ್ನೂ ಅನೇಕ ಬಿರುದುಗಳು ದಾಸರಿಗೆ ಸಂದಿವೆ. ಕರ್ನಾಟಕ ಸಂಗೀತ ನೃತ್ಯ ಅಕಾಡೆಮಿ ಪ್ರಶಸ್ತಿ, ರಾಜ್ಯ ಪ್ರಶಸ್ತಿಯೂ ಇವರಿಗೆ ಸಂದಿದೆ. ಎಷ್ಟೇ ಬಿರುದುಗಳಿದ್ದರೂ ಹರಿದಾಸ ಎಂಬ ಬಿರುದಿನಷ್ಟು ಹಿರಿದಾದ ಉಪಾಧಿ ಬೇರೊಂದಿಲ್ಲ. ಅದು ಹೆಸರಿಗಷ್ಟೆ ಆಗಿರದೆ, ಜೀವನದಲ್ಲಿ ಹಾಸುಹೊಕ್ಕಾಗಿರಬೇಕು.
 
ಇವರು ರಚಿಸದಿ ಗ್ರಂಥ ಸಂಪತ್ತು: ಸನತ್ಸುಜಾತೀಯ, ಶ್ರೀ ವ್ಯಾಸರಾಯರು, ಶ್ರೀ ಪುರಂದರ ದಾಸರು, ಶ್ರೀ ಜಗನ್ನಾಥದಾಸರು, ರಾಘವೇಂದ್ರ ವೈಶಿಷ್ಟ್ಯ, ಕನಕನ ಗುಟ್ಟು, ಬಿಂಬಗುರು ಕಲ್ಪತರು ಶ್ರೀ ರಾಘವೇಂದ್ರರು, ಶ್ರೀ ಮದ್ಭಾಗವತ, ಮಾಧ್ವನಿಘಂಟು, ಶ್ರೀ ಮದ್ರಾಮಾಯಣ.
ಶ್ರೀ ನಾರಾಯಣಾನುಗ್ರಹದಿಂದ ಆಯುಷ್ಯ, ಆರೋಗ್ಯ, ಐಶ್ವರ್ಯ ಇವು ಮೂರು ಇವರಿಗೆ ಲಭಿಸಿತ್ತು. ಹರಿಯ ಸೇವೆಯಲ್ಲೆ ಜೀವನವೆಲ್ಲ ಸವೆಸಿದ ದಾಸರು ೯೬ ವರ್ಷಗಳಷ್ಟು ಕಾಲ ದೀರ್ಘಜೀವಿಯಾಗಿ ೧೯೯೬ರಲ್ಲಿ ಭೌತಿಕ ಶರೀರವನ್ನು ಬಿಟ್ಟು ಹರಿಪಾದವನ್ನು ಸೇರಿದರು. ಕೀರ್ತಿ ಶರೀರಿಯಾಗಿ ಕರ್ನಾಟಕದ ಹರಿಕಥಾರಂಗದಲ್ಲಿ ಅಜರಾಮರರಾಗಿದ್ದಾರೆ.
ಸೋಸಲೆ ನಾರಾಯಣದಾಸರು
ಸೋಸಲೆ!
ಈ ಹೆಸರು ಕೇಳಿದ ತಕ್ಷಣ ನಮ್ಮ ಮುಂದೆ ಬಂದು ನಿಲ್ಲುವ ಚಿತ್ರ ವ್ಯಾಸರಾಜ ಯತಿಗಳದ್ದು. ಅಲ್ಲಿರುವ ವ್ಯಾಸರಾಜ ಮಠದ್ದು. ಆದರೆ ವ್ಯಾಸರಾಜರು ಮಾಧ್ವಪೀಠದ ಯತಿಗಳಾಗಿ ಬಂದಾಗ ಈ ಸೋಸಲೆ ಗ್ರಾಮದ ಹೆಸರೂ ಅವರಿಗೆ ತಿಳಿದಿರಲಿಕ್ಕಿಲ್ಲ! ಕಾರಣ ಅವರು ಹುಟ್ಟಿದ್ದು ಬನ್ನೂರಿನಲ್ಲಿ, ಯತಿ ಪಟ್ಟ ಸ್ವೀಕರಿಸಿದ್ದು ಬ್ರಹ್ಮಣ್ಯತೀರ್ಥರ ಶಿಷ್ಯರಾಗಿ ಅಬ್ಬೂರಿನಲ್ಲಿ! ಅನಂತರ ದಾಸಸಾಹಿತ್ಯದ ಆದ್ಯ ಪ್ರವರ್ತಕರಾದ ಶ್ರೀಪಾದರಾಜರ ಸನ್ನಿಧಿಯಲ್ಲಿ ಶಿಷ್ಯವೃತ್ತಿ ಮಾಡಿ ವಿಜಯನಗರ ಅರಸರ ರಾಜಗುರುಗಳಾಗಿ ಕರ್ನಾಟಕಿ ವಿದ್ಯಾಸಿಂಹಾಸನಾಧೀಶ್ವರರಾಗಿ ಮೆರೆದು ಕೃಷ್ಣದೇವರಾಯನ ಕುಹೂ ಯೋಗವನ್ನು ನಿವಾರಿಸಿ ವ್ಯಾಸ ಕೂಟ-ದಾಸಕೂಟಗಳ ಸ್ಥಾಪಕರಾಗಿ ಹರಿದಾಸ ಪಂಥಕ್ಕೆ ನಾಂದಿ ಹಾಡಿ ಮುಂದೆ ನವ ವೃಂದಾವನದಲ್ಲಿ ವೃಂದಾವನಸ್ಥರಾದವರು.
ಹಾಗಿದ್ದ ಮೇಲೆ ವ್ಯಾಸರಾಜ ಮಠಕ್ಕೆ ಸೋಸಲೆ ಹೇಗೆ ಬಂದು ಅಂಟಿಕೊಂಡಿತು! ಇದಕ್ಕೆ ಕಾರಣರಾರು? ಎಂಬೆಲ್ಲ ಪ್ರಶ್ನೆಗಳು ಉದ್ಭವಿಸುವುದು ಸಹಜ, ಇದಕ್ಕೂ ಇತಿಹಾಸವಿದೆ.
ಶ್ರೀಮದ್ವಾಚಾರ್ಯರ ನೇರ ಶಿಷ್ಯರಾದ ಪದ್ಮನಾಭ ತೀರ್ಥರ ಪರಂಪರೆಯಲ್ಲಿ ಬಂದ ವಿದ್ಯಾಧಿರಾಜರ ಕಾಲದಲ್ಲಿ ರಾಜೇಂಧ್ರ ತೀರ್ಥರಿಂದ ಕವಲೊಡೆದ ಮಠ, ಮುಂದೆ ಅವರಿಂದ ಏಳನೆಯವರಾದ ರಾಮತೀರ್ಥರ ಕಾಲದಲ್ಲಿ ಮತ್ತೊಮ್ಮೆ ಎರಡು ಹೋಳಾಯಿತು. ಅಲ್ಲಿ ಇಬ್ಬರು ಯತಿಗಳಿಗೆ ದೀಕ್ಷೆ ಕೊಟ್ಟು ಒಬ್ಬರಿಗೆ ಲಕ್ಷ್ಮೀಧರರೆಂದೂ ಮತ್ತೊಬ್ಬರಿಗೆ ಲಕ್ಷ್ಮೀಕಾಂತರೆಂದೂ ನಾಮಕರಣ ಮಾಡಿ ಎರಡು ಮಠಗಳನ್ನಾಗಿ ಮಾಡಲಾಯಿತು. ಲಕ್ಷ್ಮೀಕಾಂತರಿಂದ ನಡೆದು ಬಂದ ಮಠವೇ ಸೋಸಲೆ ಮಠವಾಯಿತು. ಲಕ್ಷ್ಮೀಕಾಂತ ತೀರ್ಥರು ಸುಮಾರು ಹತ್ತು ವರುಷಗಳ ಕಾಲ ಪೀಠವನ್ನಲಂಕರಿಸಿ ಮೈಸೂರು ಜಿಲ್ಲೆಗೆ ಸೇರಿದ ತಿರುಮಕೂಡಲು ನರಸೀಪುರದಲ್ಲಿ ವೃಂದಾವನಸ್ಥರಾದರು. ಇದು ಕಾವೇರಿ ಕಪಿಲಾ ಹಾಗೂ ಸ್ಫಟಿಕ ನದಿಗಳ ಸಂಗಮ ಕ್ಷೇತ್ರ. ಈ ಮೂರು ನದಿಗಳ ಸಂಗಮ ಸ್ಥಳವಾದ್ದರಿಂದಲೇ ಇದು ‘ತಿರುಮಕೂಡಲು’ ಎಂದು ಪ್ರಸಿದ್ಧವಾಯಿತು. ಈ ತಿರುಮಕೂಡಲಿನಿಂದ ಐದು ಕಿ.ಮೀ.ನಷ್ಟು ದೂರದಲ್ಲಿರುವ ಗ್ರಾಮವೇ ಸೋಸಲೆ. ಮುಂದೇ ಇದೇ ಪರಂಪರೆಯಲ್ಲಿ ಬಂದ ವಿದ್ಯಾವಲ್ಲಭ ತೀರ್ಥರು ಈ ಸ್ಥಳದಲ್ಲಿ ಮಠ ಸ್ಥಾಪನೆ ಮಾಡಿದರು. ಹಾಗಾಗಿ ಇದು ಸೋಸಲೆ ವ್ಯಾಸರಾಜ ಮಠವೆಂದು ಕರೆಯಲ್ಪಟ್ಟಿತು. ಅಂದಿನಿಂದ ಈ ಸೋಸಲೆಗೆ ಒಂದು ವಿಶಿಷ್ಟಸ್ಥಾನ ಬಂದು ಅದರ ಹೆಸರು ಶಾಶ್ವತವಾಯಿತು. ಇಲ್ಲಿಂದ ಮುಂದೆ ಮಠದ ಪೀಠಕ್ಕೆ ಬಂದ ಯತಿಗಳಲ್ಲಿ ಅನೇಕರು ಸೋಸಲೆಯಲ್ಲೇ ವೃಂದಾವನಸ್ಥರಾಗಿ ವಿರಾಜಮಾನರಾಗಿದ್ದಾರೆ.
ಈ ಸೋಸಲೆ ಕೇವಲ ಒಂದು ಧಾರ್ಮಿಕ-ವೈದಿಕ ಪರಂಪರೆಯ ಕ್ಷೇತ್ರವಾಗಿರದೇ ತಿರುಮಕೂಡಲಿನ ನದೀ ಸಂಗಮದಂತೆ ಕಲಾಸಂಗಮವೂ ಆಗಿರುವುದೂ ಒಂದು ವೈಶಿಷ್ಟ್ಯವೇ.
ತಿರುಮಕೂಡಲು ನರಸೀಪುರ ನಾಡಿನ ಮಹಾಣ್‌ ಪಿಟೀಲು ವಾದಕ ಮೈಸೂರು ಟಿ.ಚೌಡಯ್ಯನವರಂಥ ಅಪ್ರತಿಮ ಕಲಾವಿದರನ್ನು ನೀಡಿದರೆ ಸೋಸಲೆಯೂ ಈ ದಿಸೆಯಲ್ಲಿ ಹಿಂದೆ ಬೀಳದೆ ಸೋಸಲೆ ರಾಮದಾಸರು, ಸೋಸಲೆ ಶೇಷಗಿರಿದಾಸರಂಥ ಖಂಜರಿ ವಾದಕರನ್ನು ನೀಡಿದೆ. ಅಷ್ಟೇ ಅಲ್ಲದೆ ದಾಸಪಂಥದಲ್ಲೂ ಪರಂಪರೆಯನ್ನು ಉಳಿಸಿಕೊಂಡು ಬಂದ ಕೀರ್ತಿ ಈ ಸೋಸಲೆಯದೇ!
ವ್ಯಾಸಕೂಟದೊಂದಿಗೆ ದಾಸಕೂಟವನ್ನೂ ಸ್ಥಾಪಿಸಿ “ನೀತಿಯೆಲ್ಲವನರಿತು ನಿಗಮ ವೇದ್ಯನ ನಿತ್ಯ ವಾತಸುತನಲ್ಲಿ ಹನ ವರ್ಣಿಸುತಲೀ, ಗೀತನರ್ತನದಿಂದ ಕೃಷ್ಣನ್ನ ಪೂಜಿಸುವ, ಪೂತಾತ್ಮ ಪುರಂದರ ದಾಸರಿವರಯ್ಯಾ” ಎಂದು ತಾವೇ ಮೊಟ್ಟ ಮೊದಲಿಗೆ ದಾಸದೀಕ್ಷೆಯನ್ನಿತ್ತ ಪುರಂದರದಾಸರನ್ನು ಕುರಿತು ಹಾಡಿ ಅವರ ಕೃತಿಗಳನ್ನು ಪುರಂದರೋಪನಿಷತ್‌ ಎಂದು ಕರೆದರು  ವ್ಯಾಸಮುನಿಗಳು. ಹೀಗೆ ತಮ್ಮ ಗುರುಗಳಿಂದಲೇ ಹೊಗಳಿಸಿಕೊಂಡ ಪುರಂದರದಾಸರದ್ದು ಸದ್ವಂಶ. ಆ ವಂಶದ-ಪರಂಪರೆಯಲ್ಲಿ ಬಂದವರಲ್ಲಿ ಬಹುತೇಕ ಮಂದಿ ದಾಸ ಪಂಥವನ್ನೇ ಅನುಸರಿಸಿಕೊಂಡು ಬಂದಿದ್ದಾರೆ. ಅಂಥವರಲ್ಲಿ ಸೋಸಲೆ ಪುರುಷೋತ್ತಮ ದಾಸರ ಹೆಸರು ಉಲ್ಲೇಖನೀಯ. ಕೇವಲ ದಾಸಪಂಥವನ್ನು ಅನುಸರಿಸಿ ಯಾಯಿವಾರವನ್ನು ಮಾಡಿಕೊಂಡು ಬಂದ ಹರಿದಾಸರಾಗದೆ ಹರಿಕಥಾ ಕ್ಷೇತ್ರದಲ್ಲೂ ಸಾಕಷ್ಟು ಕೃಷಿ ಮಾಡಿ ಉತ್ತಮ ಕೀರ್ತನಕಾರರು ಎಂಬ ಕೀರ್ತಿಗೆ ಪಾತ್ರರಾದವರು. ಇವರು ಆಗ ಮೈಸೂರು ಪ್ರಾಂತ್ಯದ ಆಳರಸರಾಗಿದ್ದ ಚಾಮರಾಜೇಂದ್ರ ಒಡೆಯರ್ ರವರ ಆಸ್ಥಾನ ವಿದ್ವಾಂಸರಾಗಿದ್ದವರು. ಇವರ ಮಗ ಶ್ರೀನಿವಾಸದಾಸರು ತಂದೆಯ ಜಾಡಿನಲ್ಲೇ ನಡೆದು ಬಂದು ಉತ್ತಮ ಕೀರ್ತನಕಾರರಾಗಿದ್ದರು. ಇವರ ಧರ್ಮಪತ್ನಿ ನರಸಮ್ಮನವರೂ ಉತ್ತಮ ಕಂಠ ಹೊಂದಿದ್ದು ದೇವರನಾಮಗಳನ್ನು, ಸಂಪ್ರದಾಯದ ಹಾಡುಗಳನ್ನು ಹಾಡುವಲ್ಲಿ ಎತ್ತಿದ ಕೈ ಎನಿಸಿಕೊಂಡಿದ್ದೇ ಅಲ್ಲದೆ ಯಾರದೇ ಮನೆಯಲ್ಲಿ ಹಬ್ಬ-ಹಸೆ, ಆರತಿ-ಅಕ್ಷತೆಗಳ ಶುಭಸಂದರ್ಭಗಳಲ್ಲಿ ನರಸಮ್ಮನವರ ಹಸೆಗೆ ಕರೆದ ಹಾಡು; ಆರತಿ ಹಾಡುಗಳಿಲ್ಲದೆ ಉತ್ಸವ ಮುಗಿಯುವಂತೆಯೇ ಇರಲಿಲ್ಲ.
ಆದರೆ ಶ್ರೀನಿವಾಸದಾಸರ ಮಗ ಅಪ್ರಮೇಯಪ್ಪನವರು ಮಾತ್ರ ಪಂಡಿತ ಪುತ್ರರಾದರು. ವಂಶಪಾರಂಪರ್ಯವಾಗಿ ಬಂದ ಹರಿಕಥಾ ಕಲೆ ಇವರಿಗೆ ಒಲಿಯಲೇ ಇಲ್ಲ. ಮಗನ ಬಗ್ಗೆ ಶ್ರೀನಿವಾಸದಾಸರಿಗೆ ಸ್ವಲ್ಪ ಮಟ್ಟಿನ ಚಿಂತೆಯೇ ಆಯಿತು. ಮದುವೆ ಮಾಡಿದರೆ ಬಂದ ಹೆಣ್ಣಿನ ಕಾಲ್ಗುಣದಿಂದಲಾದರೂ ಮಗನಿಗೆ ಕಲೆ ಸಿದ್ಧಿಸಬಹುದೇನೋ ಎಂಬ ಆಸೆ ಹೊತ್ತು ಕುಲೀನ ಮನೆತನದ ಸುಂದರಮ್ಮ ಎಂಬ ಕನ್ಯೆಯೊಡನೆ ವಿವಾಹವನ್ನು ಮಾಡಿದರು. ಸುಂದರಮ್ಮ ಸಹ ಸಂಪ್ರದಾಯಸ್ಥರ ಮನೆಯ ಹುಡುಗಿ. ಮನೆ ಮಟ್ಟಿಗೆ ಹಾಡುವಷ್ಟು ಹಾಡು ಹಸೆಗಳನ್ನು ಕಲಿತಿದ್ದಳು. ಕಾಲಕ್ರಮದಲ್ಲಿ ಈ ದಂಪತಿಗಳಿಗೆ ಹುಟ್ಟಿದ ಮಗನೇ ಕರ್ನಾಟಕ ಕಥಾಕೀರ್ತನ ಕ್ಷೇತ್ರದಲ್ಲಿ ತಮ್ಮ ಅಪ್ರತಿಮ ಪಾಂಡಿತ್ಯದಿಂದ ಮೆರೆದು ವಂಶದ ಹೆಸರಿಗೆ ಕೀರ್ತಿ ತಂದ ಸೋಸಲೆ ನಾರಾಯಣ ದಾಸರು.
ಬಾಲ್ಯ-ವಿದ್ಯಾಭ್ಯಾಸ: ಅಪ್ರಮೇಯಪ್ಪನವರಿಗೆ ಗಂಡು ಸಂತಾನವಾದಾಗ ಮೊಮ್ಮಗನಿಗೆ ಶ್ರೀನಿವಾಸ ದಾಸರು ನಾರಾಯಣ ಎಂದು ಹೆಸರಿಟ್ಟರು. ತಾವೇ ಹಾಡು, ದೇವರನಾಮಗಳನ್ನು ಹೇಳುತ್ತಾ ಅದು ಸದಾ ಮಗುವಿನ ಕಿವಿಗೆ ಬೀಳುವಂತೆ ಮಾಡುತ್ತಿದ್ದರು. ಮಗ ಅಪ್ರಮೇಯಪ್ಪನಿಗೆ ಒಲಿಯದ ಕಲೆ ಮೊಮ್ಮನಿಗಾದರೂ ಒಲಿಯಲಿ ಎಂಬ ಅವರ ಆಸೆ ಹುಸಿಯಾಗಲಿಲ್ಲ. “ಬೆಳೆಯುವ ಪೈರಿನ ಗುಣ ಮೊಳಕೆಯಲ್ಲೇ” ಎಂಬ ಗಾದೆಯಂತೆ ನಾರಾಯಣ ಅತಿ ಚಿಕ್ಕ ವಯಸ್ಸಿನಲ್ಲೇ ಗಾಯನ ಕಲೆಯ ಕಡೆ ಆಸಕ್ತಿ ತೋರಿದ್ದು  ಮರುಭೂಮಿಯಲ್ಲಿ ಗಂಗಾಜಲವನ್ನು ಕಂಡಂತಾಯಿತು. ತಾವೇ ಮೊಮ್ಮಗನಿಗೆ ಆರಂಭದ ಶಿಕ್ಷಣ ಕೊಡಿಸುವ ಯೋಚನೆ ಮಾಡುತ್ತಿದ್ದಾಗ ಅವರ ಕಣ್ಣಿಗೆ ಬಿದ್ದವರು ಸೋಸಲೆ ರಾಮದಾಸರು, ಸೊಸೆ ಸುಂದರಮ್ಮನವರ ಅಣ್ಣ. ಸಂಗೀತ-ಹರಿಕಥೆ ಎರಡರಲ್ಲೂ ನುರಿತವರು. ಆಗಿನ ಕಾಲಕ್ಕೆ ಒಳ್ಳೆಯ ವಿದ್ವಾಂಸರೆಂಬ ಹೆಸರನ್ನು ಗಳಿಸಿದ್ದವರು.
ಶ್ರೀನಿವಾಸದಾಸರು ವೀಣೆ ಶೇಷಣ್ಣನವರ ಸಮಕಾಲೀನರು. ರಾಮದಾಸರು ಶೇಷಣ್ಣನವರ ಕಚೇರಿಗಳಿಗೆ ಅನೇಕ ಬಾರಿ ಖಂಜರಿ ವಾದ್ಯ ನುಡಿಸಿದವರು. ಮೊಮ್ಮಗ ನಾರಾಯಣನಿಗೆ ತಾತ ಶ್ರೀನಿವಾಸದಾಸರು ಹಾಗೂ ಸೋಸಲೆ ರಾಮದಾಸರಿಂಧ ಸಮಗ್ರ ಶಿಕ್ಷಣ ದೊರೆಯಿತು. ಆಗ ಇವರಿದ್ದದ್ದು ಮೈಸೂರಿನಲ್ಲಿ ಹಾಗಾಗಿ ಇವರ ಲೌಕಿಕ ಶಿಕ್ಷಣ ನಡೆದದ್ದು  ಮೈಸೂರಿನ ದಳವಾಯಿ ಶಾಲೆಯಲ್ಲಿ. ಅದೇ ಸಂದರ್ಭದಲ್ಲಿ ಈ ಲೇಖಕನ ತಂದೆ ಗಮಕ ವಿದ್ವಾನ್‌ ಮೈ.ಶೇ. ಅನಂತಪದ್ಮನಾಭರಾಯರೂ ಅದೇ ಶಾಲೆಯಲ್ಲಿ ಓದುತ್ತಿದ್ದರಂತೆ. ವಯಸ್ಸಿನಲ್ಲಿ ನಾರಾಯಣದಾಸರಿಗಿಂತ ಒಂದು ವರ್ಷ ಚಿಕ್ಕವರು. ಆಗಿನಿಂದಲೇ ನಮ್ಮ ತಂದೆಯವರ ಚಿರಪರಿಚಿತರಾಗಿದ್ದರು ನಾರಾಯಣದಾಸರು. ದಳವಾಯಿ ಶಾಲೆಯಲ್ಲಿ ಆಗ ಶಿಕ್ಷಕರಾಗಿದ್ದ ನಂಜುಂಡಯ್ಯ  ಎಂಬುವರು ನಮಗೆ ತುಂಬಾ ಆತ್ಮೀಯರಾಗಿದ್ದರವರು. ಇವರ ಸಹೋದ್ಯೋಗಿ ಆನವಟ್ಟಿರಾಮರಾಯರು. ಲೋಕಾಭಿರಾಮವಾಗಿ ಮಾತನಾಡುತ್ತಾ ಹರಿಕಥೆಯ ವಿಚಾರ ಬಂದಾಗ ಮೊದಲಿಗೆ ಅವರ ಬಾಯಿಂದ ಬರುತ್ತಿದ್ದ ಹರಸರು ನಾರಾಯಣದಾಸರದ್ದು. “ಆಕಾರದಲ್ಲಿ ವಾಮನ ಮೂರ್ತಿಯಾದರೂ ಕೀರ್ತಿಯಲ್ಲಿ ತ್ರಿವಿಕ್ರಮನಂತೆ ಬೆಳೆದವರು” ಎಂದು ಆಗಾಗ್ಗೆ ನಂಜುಂಡಯ್ಯನವರು ಹೇಳುತ್ತಿದ್ದರು. ಆಗ ನನಗೂ ಅವರ ಬಗ್ಗೆ ಆಸಕ್ತಿ ಮೂಡಿ ನಾರಾಯಣದಾಸರ ಬಗ್ಗೆ ಇನ್ನೂ ಹೆಚ್ಚು ತಿಳಿಯಬೇಕು ಎನ್ನಿಸಿತು. ಆದರೆ ಇದಾದ ಎಷ್ಟೋ ವರ್ಷಗಳ ನಂತರ ನಾರಾಯಣದಾಸರನ್ನು ಭೇಟಿಯಾಗುವ ಸಂದರ್ಭ ಕೂಡಿ ಬಂದದ್ದು ಅವರ ಮಗಳ ಮದುವೆಯ ಸಂದರ್ಭದಲ್ಲಿ. ನಮ್ಮ ತಾಯಿಯ ತಂಗಿಯ ಮಗನೇ ವರ! ಹೀಗಾಗಿ ಪರಿಚಯ  ಸಂಬಂಧವಾಗಿ ಬೆಸುಗೆ ಹಾಕಿತು.  ನಾನು ಆಗ ಪತ್ರಕರ್ತನಾಗಿ ರಾಷ್ಟ್ರೀಯ ಮಟ್ಟದ ಪತ್ರಿಕೆಯೊಂದರಲ್ಲಿ ಸಂಪಾದಕೀಯ ವಿಭಾಗದಲ್ಲಿ ಕಾರ್ಯ ನಿರ್ವಹಿಸುತ್ತಿದ್ದು ಕಲಾವಿದರ ಸಮಗ್ರ ಪರಿಚಯ ಲೇಖನ ಬರೆಯುತ್ತಿದ್ದೆ. ಅಲ್ಲದೆ ಕರ್ನಾಟಕ ಸಂಗೀತ ನೃತ್ಯ ಅಕಾಡೆಮಿಯವರು ಕರ್ನಾಟಕ ಕಥಾಕೀರ್ತನಕಾರರ ಪರಿಚಯ ಗ್ರಂಥವನ್ನು ಬರೆಯುವ ಹೊಣೆಯನ್ನು ನನಗೇ ವಹಿಸಿದ್ದರು. ಆಗ ಸಹಜವಾಗಿ ನಾರಾಯಣದಾಸರನ್ನು ಭೇಟಿಯಾಗಿ ಅವರಿಂದಲೇ ಕೆಲವು ವಿಷಯಗಳನ್ನು ಸಂಗ್ರಹಿಸಿದೆ.
ದಳವಾಯಿ ಶಾಲೆಯಲ್ಲಿ ಓದುತ್ತಿದ್ದಾಗ್ಗೆ ಹುಡುಗ ನಾರಾಯಣನ ಕಂಠಶ್ರೀಗೆ ಮಾರುಹೋದ ಆನವಟ್ಟಿ ರಾಮರಾಯರು ಹುಡುಗ ಸಂಗೀತ ಕಲಿಯಲು ಹೆಚ್ಚಿನ ಉತ್ತೇಜನ ನೀಡಿದರು. ಅಲ್ಲದೆ ಮನೆಯಲ್ಲಿ ಅಜ್ಜಿ ತಾತನಿಂದ ಕಠಿಣವಾದ ಗಾಯನ ಶಿಕ್ಷಣ. ತಪ್ಪಿದ್ದಲ್ಲಿ ನರಸಮ್ಮನ ಕೈಲಿದ್ದ ಸೌಟಿನಿಂದಲೇ ಪೆಟ್ಟು. ಹೀಗಾಗಿ ಶ್ರುತಿ, ಲಯ, ಸ್ವರಗಳೆಲ್ಲದರಲ್ಲೂ, ಪೂರ್ಣ ಖಚಿತತೆ ಗಳಿಸಿದವರು ದಾಸರು.
ಪ್ರಥಮ ರಂಗ ಪ್ರವೇಶ: ಹುಡುಗ ನಾರಾಯಣ ಕಿಶೋರಾವಸ್ಥೆಗೆ ಬರುವ ಹೊತ್ತಿಗೆ ಹರಿಕಥಾ ಕಲೆಯನ್ನು ಕರಗತ ಮಾಡಿಕೊಂಡು ‘ಬಾಲಪ್ರತಿಭೆ’ ಎಂಬ ಹೆಗ್ಗಳಿಕೆಗೆ ಪಾತ್ರನಾಗಿದ್ದ. ನಾರಾಯಣನಿಗೆ ಆಗ ಹನ್ನೆರಡು ವರ್ಷ. ಆಗ ವ್ಯಾಸರಾಜ ಮಠದ ಯತಿಗಳಾಗಿದ್ದವರು ಶ್ರೀ ಶ್ರೀ ವಿದ್ಯಾವಾರಿಧಿ ತೀರ್ಥ ಶ್ರೀಪಾದರು. ಅಪರೋಕ್ಷ ಜ್ಞಾನಿಗಳು. ಮಾಧ್ವಸಿದ್ಧಾಂತಗಳ ಎಲ್ಲಾ ಸಾರಗಳನ್ನು ಅರೆದು ಕುಡಿದವರು. ವಿದ್ಯಾಪಕ್ಷಪಾತಿಗಳು. ಆ ಬಾರಿಯ ಚಾತುರ್ಮಾಸ್ಯ ವ್ರತಕ್ಕಾಗಿ ಸೋಸಲೆಯಲ್ಲೇ ಬೀಡು ಬಿಟ್ಟಿದ್ದರು. ಈ ಹೊತ್ತಿಗೆ ಹರಿಕಥೆಯಲ್ಲಿ ಸಾಕಷ್ಟು ಪಾಂಡಿತ್ಯಗಳಿಸಿದ್ದರೂ ನಾರಾಯಣ ಇನ್ನೂ ವೇದಿಕೆ ಹತ್ತಿರಲಿಲ್ಲ. ಸ್ವತಂತ್ರವಾಗಿ ಕಾರ್ಯಕ್ರಮ ನೀಡಿರಲಿಲ್ಲ. ತಾತ ಶ್ರೀನಿವಾಸದಾಸರ ಹರಿಕಥೆಯಾಗುವಾಗ ಜೊತೆಯಲ್ಲಿ ಸಹಕರಿಸುವ ಅಭ್ಯಾಸವಾಗಿತ್ತು. ಈಗ ಹುಡುಗ ನಾರಾಯಣನಿಗೊಂದು ಸುಯೋಗ. ಶ್ರೀಗಳವರ ಸನ್ನಿಧಿಯಲ್ಲಿ ಕಥೆ ಮಾಡುವ ಸದವಕಾಶ. ಹುಡುಗನೂ ಅಳುಕಲಿಲ್ಲ, ಕಳವಳಿಸಲಿಲ್ಲ, ಸ್ವಾಮಿಗಳ ಸಮ್ಮುಖದಲ್ಲಿ ಕಥೆ ಮಾಡುವುದಾಗಿ ಧೈರ್ಯದಿಂದಲೇ ಒಪ್ಪಿಕೊಂಡ.
ಅಂದು ಶ್ರೀಮಠದಲ್ಲಿ ವಿದ್ವಜ್ಜನರು ಹಾಗೂ ಭಕ್ತಾದಿಗಳು ಬಂದು ಸೇರಿದ್ದರು. ಎಲ್ಲರ ಬಾಯಲ್ಲೂ ಒಂದೇ ಮಾತು. ಯಾರೋ ಹನ್ನೆರಡು ವರುಷದ ಬಾಲಕನಂತೆ ಕಥೆ ಮಾಡುತ್ತಾನಂತೆ! ಎಲ್ಲರಿಗೂ ಹುಡುಗನನ್ನು ನೋಡುವ ಕುತೂಹಲ. ಕಥೆ ಕೇಳುವ ಆಸಕ್ತಿ. ಸ್ವಾಮಿಗಳು ಬಂದು ಸಭೆಯಲ್ಲಿ ಆಸೀನರಾಗಿದ್ದಾರೆ. ಸ್ವತಃ ತಾತ ಶ್ರೀನಿವಾಸದಾಸರೇ ಮೊಮ್ಮಗನನ್ನು ವೇದಿಕೆಗೆ ಕರೆತಂದರು. ಹುಡುಗ ವಾಮನ ಮೂರ್ತಿ. ಶುಭ್ರವಾದ ಬಿಳಿ ಕಚ್ಚೆ ಪಂಚೆವುಡಿಸಿ, ದ್ವಾದಶನಾಮಗಳ ಲಾಂಛನದೊಂದಿಗೆ ಹುಡುಗ ಬಂದು ಶ್ರೀಗಳವರಿಗೆ ನಮಸ್ಕರಿಸಿ ಅವರ ಸಂಪೂರ್ಣ ಅನುಗ್ರಹ ಪಡೆದು ವೇದಿಕೆಗೆ ಬಂದು ಕಾರ್ಯಕ್ರಮ ಆರಂಭಿಸಿದ. ತಾರತಮ್ಮ ಸ್ತೋತ್ರ ಅನಂತರ ಕಥೆಗೆ ಪೂರ್ವ ಪೀಠಿಕೆ ಮುಗಿಸಿ ಪ್ರಮುಖ ಕಥಾ ಭಾಗಕ್ಕೆ ಬರುವ ಹೊತ್ತಿಗೆ ಹುಡುಗನ ಕಂಠಶ್ರೀಗೆ ಅವನ ವಾಕ್ಪಟುತ್ವಕ್ಕೆ ಸಭಿಕರು ಮಾರುಹೋಗಿದ್ದರು. ಅಂದಿನ ಕಥೆ “ಭಕ್ತ ಪ್ರಹ್ಲಾದ”! ಎಳೆಯ ಹುಡುಗ ಪ್ರಹ್ಲಾದನ ಭಕ್ತಿಯ ಕುರಿತು ಈ ಎಳೆಯ ಪೋರನಿಂದ ಸುಲಲಿತ ನಿರೂಪಣೆ. ಕಥೆ ಮುಗಿಯುವ ಹೊತ್ತಿಗೆ ಎಲ್ಲರ ಕಣ್ಣಲ್ಲೂ ನೀರು. ಅಲ್ಲಿ ಪ್ರಹ್ಲಾದಚ ಪಟ್ಟ ಕಷ್ಟಕೋಟಲೆ ದುಃಖ; ಅದನ್ನು ನಿರೂಪಣೆ ಮಾಡಿದ ನಾರಾಯಣನ ವಾಗ್ವೈಖರಿಗೆ ಸಂತೋಷ! ಶ್ರೀಗಳವರು ಹುಡುಗ ತಲೆ ಸವರಿ ಪೂರ್ಣಾನುಗ್ರಹ ಮಾಡಿ ಈತನಿಗೆ ಉಜ್ವಲ ಭವಿಷ್ಯವಿದೆ ಎಂದು ಆಶೀರ್ವದಿಸಿದರು. ಹೀಗೆ ತಮ್ಮ ಹನ್ನೆರಡನೆಯ ವಯಸ್ಸಿನಲ್ಲೇ ತಮ್ಮ ಮಠದ ಗುರುಗಳಿಂದಲೇ ಅನುಗೃಹೀತರಾಗಿ ‘ಕಿಶೋರ ಪ್ರತಿಭೆ’ಯೆನಿಸಿದರು ನಾರಾಯಣದಾಸರು.
ದಾಸರು ಗಾಯನದ ಜೊತೆಗೆ ಹಾರ್ಮೋನಿಯಂ ವಾದನ ಹಾಗೂ ಖಂಜರಿ ನುಡಿಸುವುದನ್ನೂ ಕಲಿತು ಸ್ವತಂತ್ರವಾಗಿ ಇತರ ಕಾರ್ಯಕ್ರಮಗಳಿಗೆ ಪಕ್ಕವಾದ್ಯವನ್ನೂ ನುಡಿಸುತ್ತಿದ್ದರು.
ಮುಂದೆ ಹರಿಕಥಾ ಕಲೆಯನ್ನೇ ತಮ್ಮ ವ್ಯಕ್ತಿ ಮಾಧ್ಯಮವನ್ನಾಗಿ ಮಾಡಿಕೊಂಡು ಬೆಂಗಳೂರಿಗೆ ವಲಸೆ ಬಂಧರು. ಶ್ರೀಮಠದ ಕಡೆಯಿಂದ ಇವರ ಕೀರ್ತಿ ಈಗಾಗಲೇ ಅನೇಕ ಕಡೆ ವ್ಯಾಪಿಸಿದ್ದು ಬೆಂಗಳೂರು ವ್ಯಾಸರಾಜ ಮಠದಲ್ಲಿ ಅನೇಕ ದಿನಕಾಲ ಸತತವಾಗಿ ಕಥೆ ನಡೆಸಿದರು. ಹೊರ ರಾಜ್ಯಕ್ಕೂ ಇವರ ಕೀರ್ತಿ ಪಸರಿಸುವಂತಾಗಿ ಆಂಧ್ರಪ್ರದೇಶದ ರಾಜಂಪೇಟೆಯ ಮಾಧ್ವಸಂಘದಲ್ಲಿ ಏಳು ದಿನಗಳ ಕಾಲ ಹರಿಕಥೆ ಮಾಡಿ ಬಂದರು.
ಬೆಂಗಳೂರು ಸುಲ್ತಾನ ಪೇಟೆಯ ಹಳೇ ಶೃಂಗೇರಿ ಮಠದಲ್ಲೂ ಹರಿಕಥಾ ಸಪ್ತಾಹ ನಡೆಸಿದರು. ಬೆಂಗಳೂರಿನ ಬಡಾವಣೆಗಳಲ್ಲಿನ ಬಹುತೇಕ ಮಾಧ್ವಸಂಘಗಳು, ರಾಯರ ಮಠಗಳು, ರಾಮ, ಕೃಷ್ಣ ದೇವಸ್ಥಾನಗಳಲ್ಲಿ ಅವರ ಕಥೆಗಳು ಸತತವಾಗಿ ನಡೆಯುತ್ತಿದ್ದವು. ಇಂಥ ಸಂದರ್ಭಗಳಲ್ಲಿ ಹಿರಿಯ ಹಾರ್ಮೋನಿಯಂ ಮಾಂತ್ರಿಕ ಅರುಣಾಚಲಪ್ಪನವರು ಅವರ ಕಾರ್ಯಕ್ರಮಗಳಿಗೆ ಸ್ವಯಂ ಪ್ರೇರಿತರಾಗಿ ಹಾರ್ಮೋನಿಯಂ ನುಡಿಸಿದ್ದಾರೆಂಧ ಮೇಲೆ ನಾರಾಯಣದಾಸರ ಗಾನವೈಖರಿ ಎಂಥಾದ್ದು ಎಂಬುದಕ್ಕೆ ವಿವರಣೆ ಅನಗತ್ಯ. ಅವರ ಕಂಠಶ್ರೀಯ ಮುಂದೆ ನನ್ನ ಶಾರೀರ ಏನೇನು ಅಲ್ಲ ಎಂದು ಕಂಠ ಭಯಂಕರರೆಂದೇ ಪ್ರಸಿದ್ಧರಾಗಿದ್ದ ಬಿ.ಎಸ್‌. ರಾಜೈಂಗಾರ್ಯರು ಉದ್ಗರಿಸಿದ್ದರಂತೆ! ಕಾರಣ ಇಬ್ಬರೂ ಹಾಡುತ್ತಿದ್ದುದು ಕಪ್ಪು ಎರಡನೇ ಮನೆ ಶ್ರುತಿಯಲ್ಲಿ.
ವಿಶಿಷ್ಟ ದಾಖಲೆ: ಆ ಕಾಲಕ್ಕೆ ಬಹುಶಃ ಯಾವ ಕೀರ್ತನಕಾರನೂ ಸಾಧಿಸಲಾಗದಂಥ ಅದ್ಭುತ ಸಾಧನೆಯನ್ನು ಮಾಡಿದವರು  ನಾರಾಯಣದಾಸರು. ಸುಲ್ತಾನ್‌ ಪೇಟೆಯ ಶೃಂಗೇರಿ ಮಠದಲ್ಲಿ ಪ್ರಥಮ ಬಾರಿಗೆ ಸಪ್ತಾಹ ನಡೆಸಿದಾಗ ಅವರ ವಿದ್ವತ್ತಿಗೆ ಮಾರುಹೋದ ಮಠದ ಅಧಿಕಾರಿಗಳು ಸತತವಾಗಿ ಮೂವತ್ತೈದು ವರ್ಷಗಳ ಕಾಲ ಅವರಿಂದ ಕಥಾ ಕೀರ್ತನೆಯನ್ನು ನಡೆಸಿ ಒಂದು ವಿಶಿಷ್ಟ ದಾಖಲೆಯನ್ನೇ ಸೃಷ್ಟಿಸಿದವರು . ಇದರ ಕುರುಹಾಗಿ ಮಠದ ವತಿಯಿಂದ ಇವರಿಗೆ ೧,೦೦೦ ತೊಲ ತೂಕದ ಸಂಪೂರ್ಣ ಬೆಳ್ಳಿಯ ಮಂಟಪವನ್ನು ಕಾಣಿಕೆಯಾಗಿ ನೀಡಿ ಗೌರವಿಸಿದರು. ಈ ಮಂಟಪ ನಾರಾಯಣದಾಸರ ಕೊನೆಯುಸಿರಿರುವ ತನಕ ಅವರ ದೇವರ ಮನೆಯಲ್ಲಿ ವಿರಾಜಮಾನವಾಗಿದ್ದು ಈಗ ಅವರ ಮಕ್ಕಳ ಮನೆಯಲ್ಲಿದೆ.
ಹೊರರಾಜ್ಯಕ್ಕೂ ಇವರ ಕೀರ್ತಿ ಪಸರಿಸಿ ಮುಂಬಯಿ, ಚೆನ್ನೈ, ಆಂಧ್ರ ಮೊದಲಾದೆಡೆ ಸಂಚರಿಸಿ ಅನೇಕ ಕಾರ್ಯಕ್ರಮಗಳನ್ನು ನೀಡಿದ್ದಾರೆ. ಅನೇಕ ಮಠಮಾನ್ಯಗಳು, ಸಂಸ್ಥೆಗಳು ಇವರನ್ನು ಗೌರವಿಸಿ ಬಿರುದುಗಳನ್ನು ನೀಡಿ ಸನ್ಮಾನಿಸಿವೆ.
ಪ್ರಸಂಗಗೋಚಿತ ಪ್ರಸ್ಫರ ವಾಕ್ಪಾರಾವಾರ, ಪ್ರಾಕ್ತನ ಕೀರ್ತನಕೇಸರಿ, ಹರಿಕಥಾ ವಿದ್ವನ್ಮಣಿ, ಕೀರ್ತನ ಕಲಾ ವಿಚಕ್ಷಣ ಮುಂತಾದ ಬಿರುದುಗಳಿಗೆ ಪಾತ್ರರಾದ ನಾರಾಯಣದಾಸರನ್ನು ಕರ್ನಾಟಕ ಸಂಗೀತ ನೃತ್ಯ ಅಕಾಡೆಮಿ ಕರ್ನಾಟಕ ಕಲಾತಿಲಕ ಪ್ರಶಸ್ತಿ ನೀಡಿ ಗೌರವಿಸಿದೆ. ಕರ್ನಾಟಕ ಗಾನ ಕಲಾ ಪರಿಷತ್ತು ಸಹ ಈ ವಿಚಾರದಲ್ಲಿ ಹಿಂದುಳಿಯದೆ ತನ್ನ ವಾರ್ಷಿಕ ಸಂಗೀತ ವಿದ್ವಾಂಸರ ಸಮ್ಮೇಳನದ ವಿದ್ವತ್‌ ಸದಸ್‌ನಲ್ಲಿ ಗೌರವಿಸಿ ಸನ್ಮಾನಿಸಿದೆ.
ಮಾಗಡಿ ರಸ್ತೆಯ ಶ್ರೀ ಗುರುರಾಘವೇಂದ್ರ ಸೇವಾ ಸಮಿತಿ, ಕರ್ನಾಟಕ ಕೀರ್ತನ ಮಹಾವಿದ್ಯಾಲಯ, ಅಖಿಲ ಕರ್ನಾಟಕ ಕೀರ್ತನ ಕಲಾ ಪರಿಷತ್ತು ಇವರಿಗೆ ಶಾಲು ಹೊದಿಸಿ ಗೌರವಿಸಿವೆ.
ಪ್ರಸಿದ್ಧ ಹೆಚ್‌.ಎಂ.ವಿ. ಧ್ವನಿಮುದ್ರಣ ಸಂಸ್ಥೆ ಇವರಿಂದ ಮೂರು ಕಥಾಪ್ರಸಂಗಗಳನ್ನು ಧ್ವನಿ ಮುದ್ರಿಸಿಕೊಂಢು ಪ್ರಸಾರಮಾಡಿದೆ. ಆಕಾಶವಾಣಿ ಕಲಾವಿದರಾಗಿಯೂ ಅನೇಕ ವರ್ಷಗಳ ಕಾಲ ಕಥಾ ಕೀರ್ತನ ಕಾರ್ಯಕ್ರಮಗಳ ಪ್ರಸಾರ ಮಾಡಿದ್ದಾರೆ.
ಇವರದು ತುಂಬು ಕುಟುಂಬ. ಗಂಡು ಮಕ್ಕಳ ಪೈಕಿ ಎಸ್‌.ಎನ್‌. ಸುರೇಶ್‌ ತಂದೆಯ ಹಾದಿಯಲ್ಲೇ ಬಂದು ಬಾಲಪ್ರತಿಭೆಯಾಗಿ ಮೆರೆದು ಇಂದು ಒಬ್ಬ ಪ್ರತಿಭಾವಂತ ಕೀರ್ತನಕಾರರಾಗಿ ಹೆಸರು ಗಳಿಸಿದ್ದಾರೆ.
ರಾಯರ ಬೃಂದಾವನ ಸ್ಥಾಪನೆ: ಇಷ್ಟಾದರೂ ನಾರಾಯಣದಾಸರ ಮನಸ್ಸಿನಲ್ಲಿ ಏನೋ ಒಂದು ಅತೃಪ್ತಿ. “ರಾಯರ” ಅವಿಚ್ಛಿನ್ನ ಭಕ್ತರಾಗಿದ್ದ ದಾಸರಿಗೆ ಒಂದು ಬೃಂದಾವನವನ್ನು ಸ್ಥಾಪಿಸಬೇಕೆಂಬ ಪ್ರಬಲ ಹಂಬಲ. ಆಗ ಅವರು ವಾಸವಿದ್ದದ್ದು ಈಜುಕೊಳ ಬಡಾವಣೆಯಲ್ಲಿ. ರಾಜಾಜಿನಗರದ ಎರಡನೇ ಹಂತ (ಈಗ ಸುಬ್ರಹ್ಮಣ್ಯನಗರ)ದಲ್ಲಿ ಅವರಿಗೆ ಸೇರಿದ ಒಂದು ನಿವೇಶನವಿತ್ತು. ಅಲ್ಲಿ ಮೊದಲಿಗೆ ಶ್ರೀ ಸತ್ಯನಾರಾಯಣ ದೇವರನ್ನು ಪ್ರತಿಷ್ಠಾಪಿಸಿ ಗುಡಿಕಟ್ಟಿಸಿ ಪೂಜಾ ಕೈಂಕರ್ಯವನ್ನು ನಡೆಸಿಕೊಂಡು ಬರುವಂತೆ ಏರ್ಪಾಡು ಮಾಡಿದ್ದರು. ಕಾಲಕ್ರಮೇಣ ದೇವರ ಪಕ್ಕದಲ್ಲಿಯೇ. ಮೂಲಮೃತ್ತಿಕೆಯೊಡನೆ ರಾಯರ ಬೃಂದಾವನವನ್ನೂ ಪ್ರತಿಷ್ಠಾಪಿಸಿ ತಮ್ಮ ಸಂಕಲ್ಪವನ್ನು ಪೂರ್ಣಗೊಳಿಸಿದರು. ಅವರಿರುವಷ್ಟು ಕಾಲವೂ ಅಲ್ಲಿ ರಾಯರ ಆರಾಧನೋತ್ಸವವನ್ನು ಮೂರುದಿವಸಗಳ ಕಾಲ ಅದ್ಧೂರಿಯಿಂದ ನಡೆಸುತ್ತಿದ್ದರು. ಸಂಜೆಯ ಹೊತ್ತಿನ ಸಾಂಸ್ಕೃತಿಕ ಕಾರ್ಯಕ್ರಮದಲ್ಲಿ ಮೊದಲ ದಿನ ಅವರದ್ದೆ “ಪ್ರಹ್ಲಾದ ವಿಜಯ” ಕಥೆ ನಡೆದರೆ ಎರಡನೆಯ ದಿನ ಮಗ ಸುರೇಶ್‌ ಅವರಿಂದ “ರಾಘವೇಂದ್ರ ವಿಜಯ” ಕಥೆ ನಡೆಯುತ್ತಿತ್ತು. ಮೂರನೆಯ ದಿನ ಪ್ರಸಿದ್ಧ ವೇಣು ವಾದಕ ಸಿ.ಎಂ. ಮಧುರಾನಾಥ್‌ ಅವರ ವೇಣುವಾದನ. ಇದು ನಾರಾಯಣದಾಸರು ಬದುಕಿರುವವರೆಗೂ ಅನೂಚಾನವಾಗಿ ನಡೆದುಕೊಂಡು ಬಂದಿತ್ತು.
ಮುಂದೆ ಅಂದರೆ ತಮ್ಮ ನಂತರ ಮಠದ ಕಾರ್ಯಾಚರಣೆಗಳು ಸುವ್ಯವಸ್ಥಿತವಾಗಿ ಶಾಸ್ತ್ರ ಪ್ರಕಾರವಾಗಿ ನಡೆಸಿಕೊಂಡು ಬರುವಂತೆ ಮಕ್ಕಳೆಲ್ಲರ ಅನುಮತಿ ಪಡೆದು ಮಂದಿರದ ಸಮಸ್ತ ಸ್ಥಳವನ್ನು ಸೋಸಲೆ ವ್ಯಾಸರಾಜ ಮಠಕ್ಕೆ ನೀಡುವಂತೆ ದಾನಪತ್ರ ಬರೆದು ಆಗ ಶ್ರೀಮಠದ ಯತಿಗಳಾಗಿದ್ದ ಶ್ರೀಶ್ರೀ ವಿದ್ಯಾಪಯೋನಿಧಿ ತೀರ್ಥ ಶ್ರೀ ಪಾದಂಗಳವರಿಗೆ ಅರ್ಪಿಸಿ ತಮ್ಮ ಸಂಕಲ್ಪವನ್ನು ಪೂರೈಸಿ ತಮ್ಮ ತೊಂಬತ್ತೆರೆನೇ ವಯಸ್ಸಿನಲ್ಲಿ ಹರಿಪಾದ ಸೇರಿದರು.
ಈಗ ಅವರಿಂದ ಸ್ಥಾಪಿಸಲ್ಪಟ್ಟ ರಾಯರ ಮಠ ಸೋಸಲೆ ಮಠವಾಗಿ ಪರಿವರ್ತಿತಗೊಂಡು ನಾರಾಯಣದಾಸರ ಹೆಸರು ಅಜರಾಮರವಾಗಿದೆ.
ಡಾ.ಬಿ. ಶಿವಮೂರ್ತಿ ಶಾಸ್ತ್ರಿಗಳು
ಆಸ್ಥಾನ ವಿದ್ವಾನ್‌, ಪಂಡಿತರತ್ನಂ, ಕೀರ್ತನ ಕೇಸರಿ/ಕೀರ್ತನಾಚಾರ್ಯ ಪದ್ಮಶ್ರೀ ಡಾ.ಬಿ. ಶಿವಮೂರ್ತಿಶಾಸ್ತ್ರಿಗಳು ಹುಟ್ಟಿದ್ದು ಕರ್ನಾಟಕದ ಸಾಂಸ್ಕೃತಿಕ ನೆಲೆವೀಡಾದ ತುಮಕೂರಿನಲ್ಲಿ. ೧೯೦೩ನೇ ಇಸವಿಯ ಫೆಬ್ರವರಿ ೨೩ ರಂದು ತುಮಕೂರಿನ ಹುಲ್ಕುಂಟೆಮಠದ ಬಸವಯ್ಯಸ್ವಾಮಿ-ನೀಲಮ್ಮ ಜಂಗಮ ದಂಪತಿಗಳಿಂದ ಜನ್ಮ ಪಡೆದರು.
ಶಾಸ್ತ್ರಿಗಳ ತಂದೆ ಬಸವಯ್ಯಸ್ವಾಮಿಗಳ ಕಾಯಕ-ಪುರಾಣ ಪ್ರವಚನ. ತುಮಕೂರಿನ ಸಭ್ಯ ವೀರಶೈವ ಮನೆತನಗಳು ಬಸವಯ್ಯಸ್ವಾಮಿಗಳನ್ನು ಕರೆಯದೇ ಯಾವುದೇ ಕಾರ್ಯ ಮಾಡುತ್ತಿರಲಿಲ್ಲ. ಬಸವಯ್ಯಸ್ವಾಮಿಗಳಿಗೆ ಇಬ್ಬರು ಹೆಂಡತಿಯರು. ಮೊದಲನೆಯವರು ರುದ್ರಮ್ಮ. ಅವರಿಂದ ಓರ್ವ ಪುತ್ರಿ ಗೌರಮ್ಮ; ಎರಡನೆ ಹೆಂಡತಿ ನೀಲಮ್ಮನವರಿಂದ ಶಿವಮೂರ್ತಿಶಾಸ್ತ್ರಿ ಎಂಬ ಮಗ ಹಾಗೂ ಸಿದ್ಧಮ್ಮ ಎಂಬ ಮಗಳು. ಮೊದಲ ಹೆಂಡತಿ ಬೇಗ ತೀರಿಹೋಗಿದ್ದು, ಅವರ ಮಗಳು ಗೌರಮ್ಮ ಅಂದಿನ ಶಿಕ್ಷಕರ ವೃತ್ತಿಗೆ ಅಗತ್ಯವಾಗಿದ್ದ ಪರೀಕ್ಷೆ ಮಾಡಿ ಶಿಕ್ಷಕಳಾಗಿ ಸೇರಿದರು. ಬಸವಯ್ಯಸ್ವಾಮಿಗಳ ಕುಟುಂಬ ಬಡತನದಲ್ಲಿದ್ದಿತು. ಗೌರಮ್ಮ ಮದುವೆಯಾದ ಹೊಸದರಲ್ಲಿಯೇ ತನ್ನ ಗಂಡನನ್ನು ಕಳೆದುಕೊಂಡು ವಿಧವೆಯಾದಳು. ಅದು ಅವಳನ್ನು ಶಿಕ್ಷಕರ ವೃತ್ತಿಯನ್ನು ಅವಲಂಬಿಸುವಂತೆ ಮಾಡಿತು. ಶಿವಮೂರ್ತಿ ಶಾಸ್ತ್ರಿಗಳನ್ನು ಓದಲು ಹುರಿದುಂಬಿಸಿ ಓದುವುದಕ್ಕೆ ಅಗತ್ಯವಾದ ಒತ್ತಾಸೆ ಮಾಡಿದವರೇ ಶಾಸ್ತ್ರಿಗಳ ಸೋದರಿ ಗೌರಮ್ಮ.
ಬಸವಯ್ಯಸ್ವಾಮಿಗಳ ಎರಡನೆ ಹಂಡತಿ ನೀಲಮ್ಮನವರ ಪುತ್ರನ ಜನ್ಮನಾಮ, “ಕುಪ್ಪಯ್ಯ ಶಾಸ್ತ್ರಿ” ಎಂದು. ಈ ಹೆಸರು ಅವರು ಗುಬ್ಬಿಯಲ್ಲಿ ಅಧ್ಯಾಪಕ ವೃತ್ತಿಯಲ್ಲಿದ್ದಾಗ್ಯೂ ಇದ್ದಿತು. ಶ್ರೀ ರಂಭಾಪುರಿ ವಿರಸಿಂಹಾಸನಾಧೀಶ್ವರ ಪೀಠದ ಶ್ರೀ ಶಿವಾನಂದ ಶಿವಾಚಾರ್ಯ ಮಹಾಸ್ವಾಮಿಗಳ ಆದೇಶದಂತೆ ಶಾಸ್ತ್ರಿಗಳ ಹೆಸರು ಕುಪ್ಪಯ್ಯ ಶಾಸ್ತ್ರಿ ಹೋಗಿ ಶಿವಮೂರ್ತಿಶಾಸ್ತ್ರೀ ಎಂದಾಯಿತು. ಅನಂತರವೇ ಕರ್ನಾಟಕದಲ್ಲಿ ಅವರು ಬಿ. ಶಿವಮೂರ್ತಿಶಾಸ್ತ್ರಿ ಹುಲ್ಕುಂಟೆಮಠ ಎಂದೇ ಖ್ಯಾತರಾದದ್ದು.
೧೯೨೪-೨೫ರ ಸುಮಾರಿನಲ್ಲಿ ಗುಬ್ಬಿಯಲ್ಲಿ ಶಾಸ್ತ್ರಿಗಳು ಅಲ್ಲಿಯ ಮಿಷನ್‌ ಸ್ಕೂಲಿನಲ್ಲಿ ಅಧ್ಯಾಪಕರಾಗಿದ್ದರು. ಆ ಶಾಲೆಗೆ ಆಂಗ್ಲ ಪಾದ್ರಿಯೊಬ್ಬರು ಶಾಲಾ ಮುಖ್ಯೋಪಾಧ್ಯಾಯರು. ಶಾಲೆಗೆ ಅಧ್ಯಾಪಕರಾಗಿ ಶುಭ್ರ ಖಾದಿ ಅಂಗಿ, ಧೋತ್ರ, ಖಾದಿ ಟೋಪಿ ಧರಿಸಿ ಪಾಠ ಪ್ರವಚನ ನಡೆಸುತ್ತಿದ್ದ ಅಂಶ ಪಾದ್ರಿಯವರೆಗೆ ಏಕೋ ಹಿಡಿಸಲಿಲ್ಲ. ಶಾಸ್ತ್ರಿಗಳಿಗೆ ಮೊದಲನೇ ಎಚ್ಚರಿಕೆ ಕೊಟ್ಟರು. ಖಾದಿ ಟೋಪಿ ಹಾಕಿಕೊಂಡು ಬರಕೂಡದು  ಎಂದು – ಆದರೂ  ಶಾಸ್ತ್ರಿಗಳು ಆ ಎಚ್ಚರಿಕೆಯನ್ನು ಗಮನಿಸಲಿಲ್ಲ. ಕೊನೆಗೊಂದು ದಿನ ಬಂದ ಪಾದ್ರಿಗಳು ಅಂತಿಮವಾಗಿ ಎಚ್ಚರಿಸಿದರು. ಖಾದಿ ಟೋಪಿ ಇಲ್ಲದೆ ಶಾಲೆಗೆ ಪ್ರವೇಶ, ಇಲ್ಲವೇ ಕೆಲಸದಿಂದ “ಡಿಸ್‌ಮಿಸ್‌”! ಶಾಸ್ತ್ರಿಗಳ ಕೋಪ ನೆತ್ತಿಗೇರಿತು. “ಪಾದ್ರಿಗಳೇ ಡಿಸ್‌ಮಿಸ್‌ ಅಗತ್ಯವಿಲ್ಲ. ಇದೋ ನನ್ನ ರಾಜೀನಾಮೆ. ಖಾದಿ ಟೋಪಿ ಇಲ್ಲದೆ ನಾನು ಪಾಠ ಪ್ರವಚನ ಮಾಡುವುದಿಲ್ಲ” ಎಂದು ಹೇಳಿ ರಾಜೀನಾಮೆ ಕೊಟ್ಟು ಹಿಂತಿರುಗಿದರು. ಅಂದಿನಿಂದ ಮತ್ತೆ ಎಂದೂ ‘ನೌಕರಿ’ ಯೋಚನೆ ಅವರಿಗೆ ಬರಲೇ ಇಲ್ಲ. ಗಾಂಧೀಜಿಯವರು ತಮ್ಮ ಕರ್ನಾಟಕ ಪ್ರವಾಸದಲ್ಲಿ ತುಮಕೂರಿಗೆ ಭೇಟಿ ನೀಡಿದರು. ಅಂದು ತುಮಕೂರಿನಲ್ಲಿ ನಡೆದ ಸಾರ್ವಜನಿಕ ಸಭೆಯಲ್ಲಿ ಶಾಸ್ತ್ರಿಗಳು ಮುನ್ನುಗ್ಗಿ ಗಾಂಧಿ ಬಗ್ಗೆ ತಾವು ಬರೆದಿದ್ದ ಗೀತೆ ಹಾಡಿದರು. ಗಾಂಧೀಜಿ ನಸುಸಕ್ಕು ‘ಕೋನ್‌ ಹು? ಬಹುತ ಅಚ್ಛಾ’ ಎಂದರು. ಸಭೆಯ ಯೋಜನೆ ಮಾಡಿದ್ದವರಿಗೆ ಹಾಯ್‌ ಎನಿಸಿತು.
ಇದೇ ತೆರನ ಪ್ರಕರಣ ಅಂದಿನ ಆಳರಸರಾಗಿದ್ದ ಶ್ರೀಮನ್ನಾಲ್ಮಡಿ ಕೃಷ್ಣರಾಜೇಂದ್ರ ಒಡೆಯರ್ ಮಹಾಸ್ವಾಮಿಗಳು ತಮ್ಮ ದಿವಾನರಾಗಿದ್ದ ಸರ್ ಮಿರ್ಜಾ ಇಸ್ಮಾಯಿಲ್‌ರವರೊಡನೆ ತುಮಕೂರಿಗೆ ಸಂದರ್ಶನ ನೀಡಿದ್ದ ಸಂದರ್ಭದಲ್ಲಿ ಸಭೆದ ಏರ್ಪಡಿಸಿದವರಿಂದ ಕಷ್ಟಪಟ್ಟು ಅಪ್ಪಣೆ ಪಡೆದು ತಾವು ರಚಿಸಿದ್ದ ಮಹಾರಾಜರ ಸ್ವಾಗತಗೀತೆಯನ್ನು ಶಾಸ್ತ್ರಿಗಳೇ ಹಾಡಿದರು. ಮಹಾರಾಜರು ಸಂತೋಷಪಟ್ಟರು. ಶಾಸ್ತ್ರಿಗಳ ಬಗ್ಗೆ ವಿಚಾರಿಸಿಕೊಂಡರು. ಅದಕ್ಕಿಂತ ಹೆಚ್ಚಾಗಿ ಮಿರ್ಜಾ ಇಸ್ಮಾಯಿಲ್‌ ಅವರು ತುಮಕೂರು ಜಿಲ್ಲೆಯ ಮಧುಗಿರಿಯಲ್ಲಿ ಲೋಕಮಾನ್ಯ ತಿಲಕರ ಸ್ಮಾರಕ ಮಂದಿರದ ಉದ್ಘಾಟನೆಗೆ ಬಂದಾಗ ಲೋಕಮಾನ್ಯ ತಿಲಕರ ಗುಣಗಾನ ಮಾಡಿದ ಗೀತೆಯನ್ನು ಶಾಸ್ತ್ರಿಗಳು ಹಾಡಿದರು. ಜನರ ಚಪ್ಪಾಳೆ ಗಗನ ಮುಟ್ಟಿತು. ದಿವಾನರಿಗೆ ಈ ಘಟನೆ ಅಚ್ಚೊತ್ತಿತ್ತು. ಶಾಸ್ತ್ರಿಗಳನ್ನು ಕರೆದು ಮಾತನಾಡಿಸಿದರು. ಮಿರ್ಜಾ ಸಾಹೇಬರ ಕೃಪಾದೃಷ್ಟಿ ಶಾಸ್ತ್ರಿಗಳ ಮೇಲೆ ಬಿದ್ದಿತು. ಶಾಸ್ತ್ರಿಗಳಿಗೆ ಬೆಂಗಳೂರಿಗೆ ಬಂದು ಕಾಣಲು ತಿಳಿಸಿದರು. ಈ ದಿವಾನರ ಭೇಟಿ ಶಾಸ್ತ್ರಿಗಳ ಜೀವನದಲ್ಲಿ ಹೊಸ ತಿರುವನ್ನು ಪಡೆಯಿತು. ಮೈಸೂರು ಅರಮನೆ ಪ್ರವೇಶಕ್ಕೆ ದಾರಿಯಾಯಿತು. ಮಿರ್ಜಾ ಸಾಹೇಬರ ಸಖ್ಯವೂ ಬೆಳೆಯಿತು.
ಮಿರ್ಜಾ ಇಸ್ಮಾಯಿಲ್‌ ಸಾಹೇಬರು ಬೆಂಗಳೂರಿನ ನಗರ ಸವಾರಿಯಲ್ಲಿ ಶಾಸ್ತ್ರಿಗಳನ್ನು ಗಾಂಧಿನಗರ ಬಳಿ ಕರದೊಯ್ದರು. ಅಂದು ಅದು ಕಾಡು. ಜನ ಆ ಪ್ರದೇಶಕ್ಕೆ ಹೋಗಲು ಹಿಂಜರಿಯುತ್ತಿದ್ದ ಕಾಲ. ದಿವಾನರು ಶಾಸ್ತ್ರಿಗಳನ್ನು ಕುರಿತು ಶಾಸ್ತ್ರಿಗಳೇ ನಿಮಗೆ “ಇಲ್ಲಿ ಒಂದು ಎಕರೆ ಜಮೀನನ್ನು  ಕೊಡಿಸುತ್ತೇನೆ ತೆಗೆದುಕೊಳ್ಳಿ ಮುಂದೆ ಅನುಕೂಲವಾಗುತ್ತದೆ’ ಎಂದರು. ಲೋಕ ವ್ಯವಹಾರದಲ್ಲಿ ಶೂನ್ಯ ಸಂಪಾದಿಸಿದ್ದ ಶಾಸ್ತ್ರಿಗಳು “ಮಹಾಸ್ವಾಮಿ ನನ್ನಂಥ ಬಡವನಿಗೆ ಇಲ್ಲಿ ಜಮೀನು ಏತಕ್ಕೆ ನನಗೆ ಬೇಡಿ. ಇದು ಬಡವನಿಗೆ ಆನೆ ಬಹುಮಾನವಿತ್ತಂತಗೆ” ಎಂದು ನುಡಿದಿದ್ದರು. ಇಂದು ಗಾಂಧಿನಗರದಲ್ಲಿ ವ್ಯವಹಾರದ ಬೆಲೆ ತಿಳಿದವರು “ಇಂತಹವರೂ ಇದ್ದರು” ಎಂದು ಅಚ್ಚರಿಪಡಲೂ ಸಾಧ್ಯ.
“ನಾಟಕ ರತ್ನ” ಗುಬ್ಬಿವೀರಣ್ಣನವರಿಗೂ ಶಾಸ್ತ್ರಿಗಳಿಗೂ ಅನನ್ಯ ಸ್ನೇಹ. ತಮ್ಮ ಬಹುತೇಕ ನಾಟಕಗಳನ್ನು ಸಾರ್ವಜನಿಕ ಪ್ರದರ್ಶನಕ್ಕೆ ಏರ್ಪಡಿಸುವ ಮನ್ನ ಶಾಸ್ತ್ರಿಗಳ ಸಲಹೆ ಪಡೆಯದೆ ಹಾಗೂ ಪೂರ್ವಭಾವೀ ಪ್ರದರ್ಶನಕ್ಕೆ ಕರೆಯದೆ ಇರುತ್ತಿರಲಿಲ್ಲ. ಗುಬ್ಬಿ ಕಂಪನಿಯ ಕೃಷ್ಣಲೀಲ, ಅಕ್ಕಮಹಾದೇವಿ, ಕುರುಕ್ಷೇತ್ರ, ಹಾಗೂ ಅದ್ದೂರಿಯ ನಾಟಕ “ದಶಾವತಾರ” ನಾಟಕಗಳ ಬಗ್ಗೆ ವೀರಣ್ಣನವರು ಶಾಸ್ತ್ರಿಗಳೊಡನೆ ಹಾಗೂ ಹಲವು ನಾಟಕಗಳ ಕತೃಗಳಾಗಿದ್ದ ಬೆಳ್ಳಾವೆ ನರಹರಿ ಶಾಸ್ತ್ರಿಗಳೊಡನೆ ಮತ್ತು ಬಿ. ಪುಟ್ಟಸ್ವಾಮಯ್ಯನವರ ಜತೆ ಸಮಾಲೋಚನೆ ಅಂತಿಮವಾಗುತ್ತಿತ್ತು. ನಾಟಕರತ್ನ ವೀರಣ್ಣ ಗುಬ್ಬಿಯವರಾದರೆ, ನರಹರಿ ಶಾಸ್ತ್ರಿಗಳು ಬೆಳ್ಳಾವೆಯವರು. ಸಿ.ಬಿ.ಮಲ್ಲಪ್ಪನವರು, ನಟಭಯಂಕರ ಗಂಗಾಧರರಾಯರು ಚಿಕ್ಕನಾಯಕನಹಳ್ಳಿಯವರು. ತೀರ್ಥಪುರದ ತೀ.ನಂ. ಶ್ರೀಕಂಠಯ್ಯನವರು, ಕಡಬದ ಕ.ವೆಂ. ರಾಘವಾಚಾರ್ಯರು, ಹೊಸಕರೆಯ ಚಿದಂಬರಯ್ಯನವರು, ಪ್ರೊ. ವೆಂಕಟನಾರಾಯಣಪ್ಪನವರು, ಹೊಳವನಹಳ್ಳಿಯ ಶೇಷಾಚಾರ್ಯರೇ ಮೊದಲಾದ ಸಾಹಿತಿ ಕಲಾವಿದರೂ ತುಮಕೂರು ಜಿಲ್ಲೆಯವರೇ ಆಗಿದ್ದರೆಂಬುದು ಇತಿಹಾಸ.
ಶಿವಮೂರ್ತಿ ಶಾಸ್ತ್ರಿಗಳ ಮೇಲೆ ಪ್ರಾರಂಭಿಕ ಕಾಲದಲ್ಲಿ ಹೆಚ್ಚು ಪ್ರಭಾವ ಬೀರಿ ಮಾರ್ಗದರ್ಶನ ಮಾಡಿದವರು ಆಸ್ಥಾನ ವಿದ್ವಾನ್‌ ಪಿ.ಆರ್. ಕರಿಬಸವ ಶಾಸ್ತ್ರಿಗಳು ಹಾಗೂ ಮಾಗಡಿಯ ವೀರಪ್ಪ ಶಾಸ್ತ್ರಿಗಳು. ಅದನ್ನು ಶಾಸ್ತ್ರಿಗಳು ಜೀವನದ ಕೊನೆಯವರೆಗೂ ಸ್ಮರಿಸುತ್ತಿದ್ದರು. ಸಾಹಿತ್ಯ-ಸಾಂಸ್ಕೃತಿಕ ಜಗತ್ತಿನಲ್ಲಿ ಶಾಸ್ತ್ರಿಗಳಿಗೆ ಸಹಕಾರವಿತ್ತವರಲ್ಲಿ ಮಂಜೇಶ್ವರದ ಗೋವಿಂದ ಪೈ, ಕಪಬ್ರಾಳ ಕೃಷ್ಣರಾಯರು, ಎಂ.ಆರ್. ಶ್ರೀನಿವಾಸಮೂರ್ತಿಗಳು, ಡಿ.ಎಲ್‌. ನರಸಿಂಹಾಚಾರ್ಯರು, ಎಂ.ಆರ್.ಶ್ರೀನಿವಾಸಮೂರ್ತಿಗಳು, ಡಿ.ಎಲ್‌. ನರಸಿಂಹಾಚಾರ್ಯರು, ಕೆ.ಜಿ. ಕುಂದಣಗಾರರು , ಶ್ರೀ ಶಿವಬಸವನಾಳರು, ಪ್ರೊ.ಪಿ.ಜಿ. ಹಳಕಟ್ಟಿಯವರು, ಹರ್ಡೇಕರ ಮಂಜಪ್ಪನವರು, ಕಾ.ಸ. ಧರಣೇಂದ್ರಯ್ಯನವರು, ಸಿಂಪಿ ಲಿಂಗಣ್ಣನವರು, ಪ್ರೊ. ಕೆ. ಕೃಷ್ಣರಾವ್‌, ಪ್ರೊ ಎಂ.ಎಚ್‌. ಕೃಷ್ಣ, ಪ್ರೊ. ಸಾಲೆತ್ತೂರ್ ಅವರು, ತೀ.ನಂ. ಶ್ರೀಕಂಠಯ್ಯನವರು, ಸಂಸ್ಕೃತ ವಿದ್ವಾನ್‌ ನ. ರಾಮಚಂದ್ರಾಯರು, ಎಂ.ಪಿ.ಎಲ್‌. ಶಾಸ್ತ್ರಿಗಳು, ಮಾಸ್ತಿ ವೆಂಕಟೇಶ ಅಯ್ಯಂಗಾರ್ಯರು, ಸ.ಸ. ಮಾಳವಾಡ ದಂಪತಿಗಳುಲ, ಭೂಸನೂರುಮಠರು ಮುಂತಾದವರನ್ನು ನೆನಪಿಸಿಕೊಳ್ಳಬಹುದು.
೧೯೩೬-೩೭ ರಲ್ಲಿ ತಮ್ಮ ಕಾರ್ಯಸ್ಥಾನವನ್ನು ತುಮಕೂರಿನಿಂದ ಬೆಂಗಳೂರಿಗೆ ವರ್ಗಾಯಿಸಿದ ನಂತರ ಅವರ ಪ್ರಥಮ ಸಾಹಸ “ಶರಣ ಸಾಹಿತ್ಯ” ಮಾಸಿಕ ಪ್ರಾರಂಭಿಸಿದುದು. ಬೆಂಗಳೂರಿನ ಸುಲ್ತಾನ ಪೇಟೆಯಲ್ಲಿದ್ದ ಒಂದು ಮನೆಯಲ್ಲಿ ವಾಸ್ತವ್ಯ ಮಾಡಿ ಅಲ್ಲೇ ಇದ್ದ ಪ್ರೆಸ್ಸಿನಲ್ಲಿ ಮುದ್ರಣ ಮಾಡಿಸುತ್ತ ಶರಣ ಸಾಹಿತ್ಯ ಪ್ರಕಟಿಸಲಾರಂಭಿಸಿದರು. ಅದುವರೆಗೆ ವೀರಶೈವ ಸಾಹಿತ್ಯ, ವಚನ ಸಾಹಿತ್ಯಗಳಿಗೆ ಮೀಸಲಿದ್ದ ಹಳಕಟ್ಟಿಯವರ ಶಿವಾನುಭವಕ್ಕೆ ಶರಣ ಸಾಹಿತ್ಯ ಹೊಯ್‌ ಕೈ ಆಗಿ ಕೆಲಸ ಮಾಡಲಾರಂಭಿಸಿ ಶರಣ ಸಾಹಿತ್ಯದ ಪ್ರಥಮ ಸಂಚಿಕೆಯನ್ನು ಚಾಮರಾಜಪೇಟೆಯಲ್ಲಿದ್ದ ಕನ್ನಡ ಸಾಹಿತ್ಯ ಪರಿಷತ್ತಿನ ಸಭಾಂಗಣದಲ್ಲಿ ಡಾ. ಮಾಸ್ತಿ ವೆಂಕಟೇಶ ಅಯ್ಯಂಗಾರರಿಂದ ಬಿಡುಗಡೆ ಮಾಡಿಸಿದುದು ಅಂದಿನ ಎಲ್ಲ ಹಿರಿಯ ಸಾಹಿತಿಗಳು ಸಮಾರಂಭಕ್ಕೆ ಹಾಜರಿದ್ದು ಹರಸಿದುದೂ ಇಂದಿಗೂ ಹಿರಿಯರ ಮನಸ್ಸಿನಲ್ಲಿ ಸ್ಥಿರವಾಗಿದೆ.
೧೯೩೭ರಲ್ಲಿ ಆರಂಭವಾದ “ಶರಣ ಸಾಹಿತ್ಯ” ೧೯೭೦ರವರೆಗೆ ಪ್ರಕಟವಾಯಿತು. ಶಾಸ್ತ್ರಿಗಳು ತಮ್ಮ ಸ್ವಂತ ಮುದ್ರಣಾಲಯ ‘ಸ್ವತಂತ್ರ ಕರ್ನಾಟಕ ಪ್ರೆಸ್‌’ ೧೯೭೦ರ ಸುಮಾರಲ್ಲಿ ಮಾರಿ, ಅವರಿದ್ದ ಬೆಂಗಳೂರಿನ ರಂಗಸ್ವಾಮಿ ಗುಡಿ ಬೀದಿಯ ಮನೆಯನ್ನೂ ಮಾರಿ ರಾಜಾಜಿನಗರದ ಐದನೇ ಬ್ಲಾಕಿನಲ್ಲಿ ಹೊಸ ಮನೆಯನ್ನು ಕಟ್ಟಿಸಿಕೊಂಡು ವಾಸ್ತವ್ಯ ಬದಲಾಯಿಸಿದರು. ಸುಮಾರು ೧೯೪೫ ರಿಂದ ೧೯೭೦ ರವರೆಗೆ ಅವರ ಕಾರ್ಯ ಕ್ಷೇತ್ರವಾಗಿದ್ದ ರಂಗಸ್ವಾಮಿ ಗುಡಿ ಬೀದಿ ೧೬೪ನೆ ನಂ. ಮನೆ ಇಂದು ಭವ್ಯ ಜೈನ ದೇವಾಲಯವಾಗಿರುವುದೂ ಒಂದು ಪುಣ್ಯ ಸಂಕೇತವೇ ಆಗಿದೆ.
ಶಾಸ್ತ್ರಿಗಳು ‘ಶರಣ ಸಾಹಿತ್ಯ’ ಮಾಸಿಕದೊಡನೆ ೧೯೩೯ರ ಸುಮಾರಿಗೆ ಸ್ವತಂತ್ರ ಕರ್ನಾಟಕ ವಾರ ಪತ್ರಿಕೆಯನ್ನು ಆರಂಭಿಸಿದ್ದರುಇ. ಈ ವಾರಪತ್ರಿಕೆ ಸುಮಾರು ೧೯೪೫ ರವರೆಗೆ ನಡೆಯಿತು. ಅಂದಿನ ವಾರಪತ್ರಿಕೆ ‘ಪ್ರಜಾಮತ’ಕ್ಕೆ ಸರಿಸಮನಾಗಿ ಹೊರ ಬೀಳಲಾರಂಭಿಸಿದ್ದಾಗ ಶಾಸ್ತ್ರಿಗಳ ಪತ್ರಿಕೆಯ ಮುದ್ರಣ ಲೆಕ್ಕ ಪತ್ರಗಳ ಜವಾಬ್ದಾರಿಯನ್ನು ಹೊತ್ತಿದ್ದ ನಿರ್ವಹಣಾಧಿಕಾರಿಗಳ ಹೊಸ ತಂತ್ರಗಾರಿಕೆಯಿಂದ ಹಿನ್ನಡೆ ಪಡೆದು ನಿಲ್ಲಬೇಕಾಯಿತು.
ಶಾಸ್ತ್ರಿಗಳು ಸ್ವತಂತ್ರ ಕರ್ನಾಟಕ ವಾರ ಪತ್ರಿಕೆ ‘ಉಷಾ’ ಎಂಬ ಕತೆ-ಕಾದಂಬರಿ ಸಿನಿಮಾಗಳಿಗೆ ಮೀಸಲಾದ ಸಾಂಸ್ಕೃತಿಕ ಪತ್ರಿಕೆಯನ್ನು ನಾಲ್ಕು ವರ್ಷಗಳವರೆಗೆ ನಡೆಸಿ ಅನಂತರ ಅದರ ಪ್ರಕಟಣೆಯನ್ನು ಕಲ್ಯಾಣ ಭವನದ ಮಾ.ನಂ. ಶಿವಪ್ಪ ಸೋದರರಿಗೆ ವಹಿಸಿಕೊಟ್ಟರು.
ಪತ್ರಿಕೋದ್ಯಮದಲ್ಲಿ ಕರ್ನಾಟಕ ಪತ್ರಕರ್ತರ ಸಂಘದ ಉಪಾಧ್ಯಕ್ಷರಾಗಿ, ಮುದ್ರಣಕಾರರ ಸಹಕಾರೀ ಸಂಘದ ಅಧ್ಯಕ್ಷರಾಗಿಯೂ ಸೇವೆ ಸಲ್ಲಿಸಿದ್ದರೆಂಬುದು ಗಮನಾರ್ಹ. ಶಾಸ್ತ್ರಿಗಳು ತಮ್ಮ ಪತ್ರಿಕಾ ವ್ಯವಸಾಯದೊಡನೆ ಶರಣ ಸಾಹಿತ್ಯ ಗ್ರಂಥ ಮಾಲೆಯನ್ನು ಆರಂಭಿಸಿ ೭೦ ಕ್ಕೂ ಹೆಚ್ಚು ಗ್ರಂಥಗಳನ್ನು ಸಂಪಾದಿಸಿ-ಪ್ರಕಟಿಸಿದರು. ಅವುಗಳಲ್ಲಿ ಬಹುಮುಖವಾದುವು ವೀರಶೈವ ಸಾಹಿತ್ಯ ಮತ್ತು ಇತಿಹಾಸ ನಾಲ್ಕು ಭಾಗಗಳಾಗಿ, ವೀರಶೈವ ಮಹಾಪುರುಷರು, ಕರ್ನಾಟಕ ದರ್ಶನ, ಕರ್ನಾಟಕ ಸಂಸ್ಕೃತಿ-ಸಾಹಿತ್ಯ, ಸರ್ವಜ್ಞ ಶಿವಪ್ಪನಾಯಕ, ಕೆಳದಿ ಚೆನ್ನಮ್ಮಾಜಿ, ದುಂಬಿ-ನಾದ ಕವನ ಸಂಗ್ರಹ, ಶರಣ ಸಾಹಿತ್ಯದ ಬಸವೇಶ್ವರರನ್ನು ಕುರಿತಾದ ವಿಶೇಷ ಸಂಚಿಕೆ, ಸಂಶೋಧಿತ ಕೃತಿ, ರಾಘವಾಂಕನ ವೀರೇಶ ಚರಿತೆ, ಪಾಲ್ಕುರಿಕೆ ಸೋಮನಾಥನ ಬಸವೋದಾಹರಣಮ್‌, ನಿಜಗುಣ ಶಿವಯೋಗಿಗಳ ಪುರಾತನರ ತ್ರಿವಿಧಿ, ಕರ್ನಾಟಕ ಸರ್ಕಾರಕ್ಕಾಗಿ ಸಂಪಾದಿಸಿದ್ದ ಕವಿ ಲಕ್ಷ್ಮೀಶನ ‘ಜೈಮಿನಿ ಭಾರತ’ ಮೊದಲಾದವು ಮುಖ್ಯವಾದವು.
‘ಆಡು ಮುಟ್ಟದ ಸೊಪ್ಪಿಲ್ಲ’ ಎಂಬ ಗಾದೆ ಇದೆ. ಶಾಸ್ತ್ರಿಗಳು ಕೈಯಾಡಿಸದ ವೃತ್ತಿಗಳೇ ಇಲ್ಲ. ಕೀರ್ತನಕಾರರಾಗಿ, ಸಾಹಿತಿಗಳಾಗಿ, ಸಂಶೋಧಕರಾಗಿ, ಪತ್ರಕರ್ತರಾಗಿ, ಸಂಘಟಕರಾಗಿ, ಮುದ್ರಣಕಾರರಾಗಿ, ನೇಪಥ್ಯದ ರಾಜಕಾರಣ ಪಟುವಾಗಿ, ಕರ್ನಾಟಕ ಏಕೀಕರಣದ ಮುಂಚೂಣಿಯ ನಾಯಕರಾಗಿ ಹಲವು ವಿಧದಲ್ಲಿ ಹಲವು ತೆರೆನಲ್ಲಿ ಕನ್ನಡ ನುಡಿಗೆ ನಾಡಿಗೆ ಸೇವೆ ಸಲ್ಲಿಸಿದವರು.
ಶಿವಮೂರ್ತಿ ಶಾಸ್ತ್ರಿಗಳು ಇಡೀ ಕರ್ನಾಟಕದ ಹಾಗೂ ದಕ್ಷಿಣ ಭಾರತದಲ್ಲಿ ಹೆಸರಾದುದು ಪ್ರಥಮವಾಗಿ ಅವರ ಕೀರ್ತನ ಕಲೆಯಿಂದ. ಕೀರ್ತನಕಾರರಾಗಿ ಅವಿಶ್ರಾಂತವಾಗಿ ೧೯೨೫ ರಿಂದ ೧೯೫೦ ರವರೆಗೆ ಹಳೆಯ ಮೈಸೂರು, ಮದ್ರಾಸ್‌ ರಾಜ್ಯ, ಮಹಾರಾಷ್ಟ್ರ, ಮತ್ತು ಹಿಂದಿನ ಮದ್ರಾಸ್‌ ರಾಜ್ಯ ಹೈದರಾಬಾದ್‌ ಪ್ರದೇಶಗಳನ್ನು ಸಂಚರಿಸಿದರು. ಅವರ ಸಿದ್ಧಿ ಅತ್ಯದ್ಭುತ. ಜನಮೆಚ್ಚಿಸುವ ಕಲೆ-ಉತ್ತಮ ಕಂಚಿನ ಕಂಠ,ಆಜಾನುಬಾಹು ವ್ಯಕ್ತಿತ್ವ, ಎಲ್ಲಾ ವರ್ಗದ ಜನರ ಮನ್ನಣೆಗಳಿಗೆ ಕಾರಣವಾಯಿತು. ಅರಮನೆ-ಗುರುಮನೆಗಳಲ್ಲಿ ಹಾಗೂ ಜನಮನಗಳಲ್ಲಿ ಅವರ ಕೀರ್ತನ ಕಲೆಗೆ ಮಾನ್ಯತೆ ದೊರೆತಿತ್ತು. ಆದುದರಿಂದಲೇ ಅವರು “ಕೀರ್ತನೆ ಕೇಸರಿ”ಯಾದರು. ತದನಂತರ ಕೀರ್ತನಾಚಾರ್ಯರಾದರು.
ಅಂದಿನ ಕಾಲದ ಕೀರ್ತನಕಾರರಲ್ಲಿ ಶಾಸ್ತ್ರಿಗಳ ಶೈಲಿ ವೈಶಿಷ್ಯ ಪೂರ್ಣವಾದುದಾಗಿದ್ದಿತು. ಸಂಪ್ರದಾಯ ಕೀರ್ತನೆಗಳಿಗಿಂತ ಭಿನ್ನವಾದ ನೂತನ ಆಯ್ಕೆ ಮಾಡಿಕೊಂಡು ಸಾಹಿತ್ಯ-ಪೌರಾಣಿಕ ಹಿನ್ನೆಲೆಯಲ್ಲಿ ಅಂದಿನ ರಾಷ್ಟ್ರೀಯ ಆಂದಸೋಲನವನ್ನು ಮೇಳ್‌ಐಸಿಕೊಂಡು ರಾಷ್ಟ್ರಭಕ್ತಿಯನ್ನು ಹುರಿದುಂಬಿಸುತ್ತಿದ್ದುದೂ, ಆಗಾಗ್ಗೆ ಹಾಸ್ಯ ಚಟಾಕಿಗಳನ್ನು ಹಾರಿಸುತ್ತ ಉಪಕತೆಗಳನ್ನು ಹೇಳುತ್ತಿದ್ದ ವರಸೆ ಎಲ್ಲರ ಆಕರ್ಷಣೆಗೆ ಕಾರಣವಾಗುತ್ತಿದ್ದಿತು. ಶುಭ್ರ ಖಾದಿ ವಸ್ತ್ರಧಾರಿಗಳಾಗಿ ನಿಲುವಂಗಿ, ತಲೆಗೆ ಬಣ್ಣದ ಪೇಟ, ಕೆಲವೊಮ್ಮೆ ಜರತಾರಿ ಪಂಚೆ, ಕೈಯಲ್ಲಿ ತಾಳ ಇಲ್ಲವೇ ಚಿಟಿಕೆಗಳನ್ನು  ಉಪಯೋಗಿಸುತ್ತ, ಪಕ್ಕವಾದಯಗಳಲ್ಲಿ ಹಾರ್ಮೋನಿಯಂ, ಪಿಟೀಲು, ತಬಲ, ಖಂಜರಿ ಹಗೂ ಶ್ರುತಿಗೆ ತಂಬೂರಿ ಅವರ ಕಥೆಗೆ ಪರಿಕರಗಳಾಗಿದ್ದವು. ಇದಲ್ಲದೆ ತಮ್ಮ ಕೀರ್ತನ ಕಾಲಕ್ಷೇಪದಲ್ಲಿ ಹುಲಿಯ ಚರ್ಮವೊಂದನ್ನು  ನೆಲ ಹಾಸಿಗೆಯಾಗಿ ಉಪಯೋಗಿಸುತ್ತಿದ್ದದ್ದು ಆಕರ್ಷಣೀಯವಾಗಿದ್ದಿತು. ಬೆಂಗಳೂರಿಗೆ ಬಂದ ಮೇಲೆ ಶಾಸ್ತ್ರಿಗಳ ಕಥೆಗೆ ಹಾರ್ಮೋನಿಯಂ ನುಡಿಸಲು ಖ್ಯಾತ ಹಾರ್ಮೋನಿಯಂ ಮಾಂತ್ರಿಕ ಅರುಣಾಚಲಪ್ಪನವರು, ಶೇಷಾದ್ರಿ ಗವಾಯಿಯ ವರು, ಮುನಿರಾಜಪ್ಪ (ಸಂಗೀತ ನಿರ್ಧೇಶಕರಾದ ರಾಜನ್‌ ನಾಗೇಂದ್ರರವರ ತಂದೆ), ವಿದ್ವಾನ್‌ ಸೀತಾರಾಮಯ್ಯ ಮೊದಲಾದವರೂ , ಪಿಟೀಲ್‌ ವಿದ್ವಾನ್‌ ವೆಂಕಟರಾಯಪ್ಪ, ಮುನಿರತ್ನಂ, ಎ. ವೀರಭದ್ರಯ್ಯನವರು, ಮೃದಂಗಕ್ಕೆ ಪುಟ್ಟಾಚಾರ್, ಎಂ.ಎಸ್‌. ರಾಮಯ್ಯ, ಶ್ರೀವತ್ಸರಂತಹವರು, ಇವರೊಂದಿಗೆ ವಿದ್ವಾನ್‌ ರೇವಣ್ಣನವರು  ಖಂಜರಿ ನುಡಿಸಲು ಸಹಕಿರಿಸುತ್ತಿದ್ದರೆಂದ ಮೇಲೆ ಇವರ ಸಾಮರ್ಥ್ಯದ ಬಗ್ಗೆ ಎರಡು ಮಾತಿಲ್ಲ.
ಕೀರ್ತನಕಾರರಾದ ಶಿವಮೂರ್ತಿಶಾಸ್ತ್ರಿಗಳ ಕೀರ್ತನೆಗೆ ಮೆಚ್ಚಿ ಶಿಷ್ಯರಾಗಿ ಹೆಸರು ಪಡೆದವರು ಸಿನಿಮಾ ನಟಿ ಪಂಢರಿಬಾಯಿಯವರ ಸಹೋದರ ವಿಮಲಾನಂದದಾಸರು. ದಾಸರು ಶಾಸ್ತ್ರಿಗಳೊಡನೆ ೧೯೩೮ ರಿಂದ ೧೯೪೫ ರವರೆಗೆ ಸಹವರ್ತಿಗಳಾಗಿದ್ದು, ತದನಂತರ ತಮ್ಮದೇ ಆದ ನಾಟಕ ಕಂಪನಿಯನ್ನು ಆರಂಭಿಸಿ ಕೀರ್ತನೆಯನ್ನು ಗೌಣವಾಗಿಸಿಕೊಂಡರು. ಶಾಸ್ತ್ರಿಗಳ ಕೀರ್ತನದಿಂದ ಸ್ಪೂರ್ತಿಗೊಂಡವರು ಅನೇಕರು. ಅವರಲ್ಲಿ ಪ್ರಮುಖರು ಶಿವಲಿಂಗಸ್ವಾಮಿ ಹಿರೇಮಠರು, ವಿದ್ವಾನ್‌ ರಾಮಸ್ವಾಮಿ ನಾಯ್ಡು ಹಾಗೂ ಅವರ ಪುತ್ರ ಗುರುರಾಜಲು ನಾಯ್ಡು ಅವರು. ನಾಯ್ಡು ಅವರು ಶಾಸ್ತ್ರಿಗಳ ಕೀರ್ತನ ಸಖ್ಯವನ್ನು ಪಡೆದಿದ್ದರು.
ಶಾಸ್ತ್ರಿಗಳ ಕೀರ್ತನೆ ಎಷ್ಟು ಖ್ಯಾತಿ ಪಡೆದಿತ್ತೆಂದರೆ ಮಲೆನಾಡಿನ ಅನೇಕ ಶ್ರೀಮಂತ ಮನೆತನಗಳು ತಮ್ಮ ಮನೆಯಲ್ಲಿ ನಡೆಯುತ್ತಿದ್ದ ಮದುವೆ-ಶಿವದೀಕ್ಷೆ ಸಮಾರಂಭಗಳಲ್ಲಿ ವರಪೂಜೆಯ ದಿನ ತಪ್ಪದೆ ಶಾಸ್ತ್ರಿಗಳ ಕೀರ್ತನೆ ಏರ್ಪಡಿಸುತ್ತಿದ್ದರು. ಅವರಲ್ಲಿ ಚಿಕ್ಕಮಗಳೂರಿನ ಕಾಫಿ ಪ್ಲಾಂಟರುಗಳಾದ ಬಸವೇಗೌಡರು, ಚಂದ್ರೇಗೌಡರು, ಅನಂತರ ನಿರ್ವಾಣೇಗೌಡರು, ಬಿರೂರಿನ ಪತ್ರೆ ಚನ್ನವೀರಪ್ಪನವರು ಮೊದಲಾದವರು ಪ್ರಮುಖರು.
ಶಾಸ್ತ್ರಿಗಳು ಹರಿಕಥೆಯನ್ನು ಶಿವಕಥೆಯಾಗಿಯೂ ಪರಿವರ್ತಿಸಿದವರು. ಕೀರ್ತನ ಕಲೆಗೆ ಮೆರುಗು ತಂದು ಕೊಟ್ಟವರು. ಶಾಸ್ತ್ರಿಗಳ ಕಥೆಗಳಲ್ಲಿ ಹೆಚ್ಚು ಜನಪ್ರಿಯವಾಗಿದ್ದುದು “ಗಿರಿಜಾ ಕಲ್ಯಾಣ”, “ಸುಭದ್ರಾವಿಜಯ”, “ರಾಜಶೇಖರ ವಿಳಾಸ”, ಶ್ರೀ ರಾಮಪಟ್ಟಾಭಿಷೇಕ”, “ಕರ್ನಾಟಕ ವಿಜಯ” ಮುಂತಾದುವನ್ನು ಹೆಸರಿಸಬಹುದು. ಕರ್ನಾಟಕ ವಿಜಯದ ಕಥಾವಸ್ತು ಏಕೀಕೃತ ಕರ್ನಾಟಕದ ಅಗತ್ಯತೆಗೆ ಒತ್ತುಕೊಡುವ, ಕರ್ನಾಟಕದ ಹಿರಿಮೆಯನ್ನು ಸಾರುವ ಪ್ರಸಂಗಗಳಲು, ಪುರಾಣ ಕಥೆಗಳಿಂದ ಕೂಡಿ ಅತಿ ಜನಾನುರಗ ಪಡೆದಿದ್ದಿತು. ಶಾಸ್ತ್ರಿಗಳು ಗುಲಬರ್ಗದಲ್ಲಿ ಕೀರ್ತನ ನಡೆಸುತ್ತಿದ್ದಾಗೈ ಇವರ ಕೀರ್ತನೆಗಳಿಗೆ ಸೇರುತ್ತಿದ್ದ ಅಗಾಧ ಜನಸ್ತೋಮಕ, ಕೀರ್ತನದಲ್ಲಿ ಹೇಳಲಾಗುತ್ತಿದ್ದ ಸ್ವಾತಂತ್ಯ್ರದ ಕಲ್ಪನೆಗಳ ಬಗ್ಗೆ ಈ ಕೀರ್ತನದ ಬಗ್ಗೆ ವಿಕೃತ ವರದಿ ಪಡೆದ ಅಂದಿನ ಹೈದ್ರಾಬಾದಿನ ನಿಜಾಮರು, ಶಾಸ್ತ್ರಿಗಳು ಹೈದ್ರಾಬಾದ್‌ ರಾಜ್ಯಕ್ಕೆಕ ಕಾಲಿಡಕೂಡದು ಎಂದು ‘ಫರ್ಮಾನ’ ಹೊರಡಿಸಿ ಗುಲಬರ್ಗದಿಂದ ಉಚ್ಚಾಟಿಸಿದ್ದರು. ಈ ಫರ್ಮಾನನ್ನು ಸರ್ ಮಿರ್ಜಾ ಇಸ್ಮಾಯಿಲ್‌ ಅವರು ಹೈದ್ರಾಬಾದಿನ ದಿವಾನರಾದ ನಂತರ ಹಿಂತೆಗೆದುಕೊಂಡು ಶಾಸ್ತ್ರಿಗಳನ್ನು ಹೈದ್ರಾಬಾದಿಗೆ ಬರ ಮಾಡಿಕೊಂಡಿದ್ದರೆಂಬುದು ಇತಿಹಾಸದ ಸಂಗತಿ.
ಶಾಸ್ತ್ರಿಗಳ ಕೀರ್ತನದ ಪ್ರಭಾವ ಎಷ್ಟಾಗಿದ್ದಿತ್ತೆಂದರೆ, ಡಾ. ಸೂರ್ಯನಾಥ ಕಾಮತರು ತಮ್ಮ ಗ್ರಂಥದಲ್ಲಿ ಉಲ್ಲೇಖಿಸಿರುವಂತೆ-“ಬಿಜಾಪುರದಲ್ಲಿ ಶಾಸ್ತ್ರಿಗಳು ತಿಂಗಳುಗಟ್ಟಲೆ ಕೀರ್ತನೆ ಮಾಡಿದ ಪ್ರಭಾವದಿಂದ ಅಲ್ಲಿಯ ವರ್ತಕರು ತಮ್ಮ ಲೆಕ್ಕ ಪತ್ರಗಳನ್ನು  ಮರಾಠಿ-ಮೋಡಿ ಅಕ್ಷರಗಳಿಂದ ಕನ್ನಡಕ್ಕೆ ಬದಲಾಯಿಸಲು ಮನಸ್ಸು ಮಾಡಿದ್ದರೆಂಬುದು” ಸಹ ಒಂದು ಅಪೂರ್ವ ದಾಖಲೆ.
ಕರ್ನಾಟಕ ಏಕೀಕರಣ ಶಾಸ್ತ್ರಿಗಳ ಇನ್ನೊಂಧು ಹಿರಿದಾಸೆ. ಹಳೆಯ ಮೈಸೂರಿನ ಅರಸೊತ್ತಿಗೆಯೊಡನೆ ಬೊಂಬಾಯಿ ಪ್ರಾಂತ್ಯದ ಹೈದ್ರಾಬಾದ್‌ ಪ್ರಾಂತ್ಯದ, ಮದ್ರಾಸ್‌ ಪ್ರಾಂತ್ಯದ ಎಲ್ಲ ಕನ್ನಡ ಭಾಗಗಳು ಸೇರಿ ಸ್ವತಂತ್ರವದ ಕರ್ನಾಟಕ ಏಕೀಕರಣ ಅವರ ಬಯಕೆಯಾಗಿತ್ತು. ಆದರೆ ಕನಸು ಈಡೇರದಿದ್ದರೂ ಕರ್ನಾಟಕ ರಾಜ್ಯವಾಗಿ ಮೂಡಿಬಂದುದು ಅವರಿಗೆ ದೊಡ್ಡ ನೆಮ್ಮದಿಯನ್ನು ತಂದಿತ್ತು. ಕರ್ನಾಟಕ ಏಕೀಕರಣಕ್ಕಾಗಿ ಕರ್ನಾಟಕದ ತುಂಬೆಲ್ಲ ತಿರುಗಾಡಿದ್ದರಲ್ಲದೆ ಫಜಲಾಲಿ ಕಮೀಷನ್ನಿನ ಮುಂದೆ, ಮಹಾಜನ್‌ ಆಯೋಗದ ಮುಂದೆ ಶಾಸ್ತ್ರಿಗಳು ತಮ್ಮ ಅಹವಾಲನ್ನು ಮಂಡಿಸಿದ್ದರು. ಈ ಏಕೀಕರಣದ ಆಂದೋಲನದಲ್ಲಿ ಮೊದಮೊದಲು ಅವರ ಜತೆಗೆ ನಿಂತವರು , ಬೆನಗಲ್‌ ರಾಮರಾಯರು, ಮುದುವೀಡು  ಕೃಷ್ಣರಾಯರು, ಜಿ.ವಿ. ಹಳ್ಳಿಕೇರಿ, ಮಂಗಳವ್ಹೇಡೆ ಶ್ರೀನಿವಾಸರಾಯರು, ನಿಟ್ಟೂರು ಶ್ರೀನಿವಾಸರಾಯರು , ಅನಂತರದಲ್ಲಿ, ಹಿಂದಿನ ಸಚಿವರಾಗಿದ್ದ ಬಿ. ಬಸವಲಿಂಗಪ್ಪನವರು, ಎಂ.ಪಿ. ಆಗಿದ್ದ ಬಿ.ಟಿ. ಕೆಂಪರಾಜ್‌ ಅವರು, ಖ್ಯಾತ ಸಹಕಾರಿ ಧುರೀಣರಾಗಿದ್ದ ಮಾಜಿ ಮೇಯರ್ ಆರ್. ಅನಂತರಾಮನ್‌, ಅದ್ಯರಾಮಾಚಾರ್ಯ, ಎಚ್‌.ಎಸ್‌. ಸೀತಾರಾಂ. ವಿ.ಆರ್. ನಾಯಿಡು, ಆಲ್‌ ಕಲಾಂ ಗೌಸ್‌ ಮೊಹಿಯುದ್ದೀನ್‌, ಅಬ್ದುಲ್‌ ಗಫಾರ್ ಸಾಹೇಬರು ಇವರುಗಳನ್ನು ನೆನೆಸಿಕೊಳ್ಳಬೇಕು. ಈ ಏಕೀಕರಣಕ್ಕಾಗಿ ಮಾಸ್ತಿ, ಅನಕೃ, ದೇವುಡು ಮೊದಲಾದವರನ್ನು ಕರೆದುಕೊಂಡು ಸಂಘಟಿಸಿದುದು ಶಾಸ್ತ್ರಿಗಳ ಸಂಘಟನಾ ಚಾತುರ್ಯಕ್ಕೆ ಸಾಕ್ಷಿಯಾಗಿದ್ದಿತು.
ಕನ್ನಡ ಸಾಹಿತ್ಯ ಪರಿಷತ್ತಿನ ಅಧ್ಯಕ್ಷರಾಗಿ ಶಿವಮೂರ್ತಿಶಾಸ್ತ್ರಿಗಳು ಸಲ್ಲಿಸಿದ ಸೇವೆ ಅಪಾರ. ಕೇವಲ ಮಡಿವಂತಿಕೆಯಿಂದ ಇದ್ದ ಪರಿಷತ್ತಿಗೆ ಶ್ರೀ ಸಾಮಾನ್ಯನಿಗೆ ಪ್ರವೇಶ ದೊರತುದು ಶಾಸ್ತ್ರಿಗಳ ಕಾಲದಿಂದಲೇ. ಏಳು ವರ್ಷಗಳ ಕಾಲ ೧೯೫೬ ರಿಂದ ೧೯೬೩ರ ವರೆಗೆ ಅತ್ಯಂತ ದಕ್ಷತೆಯಿಂದ ಕಾರ್ಯ ನಿರ್ವಹಿಸಿದರು. ಡಿ.ಎಲ್‌. ನರಸಿಂಹಾಚಾರ್ಯರು , ಕೆ.ಜಿ. ಕುಂದಣಗಾರರು , ಕುವೆಂಪು, ಅನಕೃ, ರಂ.ಶ್ರೀ . ಮುಗಳಿ ಮೊದಲಾದವರು ಶಾಸ್ತ್ರಿಗಳ ಕಾಲದಲ್ಲಿ ನಡೆದ ಸಾಹಿತ್ಯ ಸಮ್ಮೇಳನದ ಅಧ್ಯಕ್ಷರಾದವರು.
ಇವರ ಕಾಲದಲ್ಲಿ ಆದ ಮತ್ತೊಂದು ಮಹತ್ಕಾರ್ಯ ‘ಕನ್ನಡ ನಿಘಂಟು’. ಸರ್ಕಾರದ ಮನವೊಲಿಸಿ ಪರಿಷತ್ತು ಹೊರತಂದಿತು. ಕನ್ನಡ ನಿಘಂಟಿನ ಪ್ರಕಟನೆಗೆ ಶಾಸ್ತ್ರಿಗಳ ಸೇವೆ ಅವಿಸ್ಮರಣೀಯ.
೧೯೬೩ರಲ್ಲಿ ವಿಜಯನಗರದ ಸಹಸ್ರಮಾನೋತ್ಸವ ಹಂಪೆಯಲ್ಲಿ ನಡೆಯಿತು. ಆ ಉತ್ಸವಕ್ಕೆ ಶಾಸ್ತ್ರಿಗಳೂ, ಅವರೊಡನೆ ಅಂದಿನ ಖ್ಯಾತ ಕೀರ್ತನಕಾರರಾಗಿದ್ದ ಬೇಲೂರು ಕೇಶವದಾಸರೂ ಒಟ್ಟಾಗಿ ಹೋಗಿದ್ದರು . ಹಂಪೆಯ ಪಂಪಾಸರೋವರದಲ್ಲಿ ಸ್ನಾನ ಮಾಡಲು ಇಳಿದಾಗ ಕಾಲುಜಾರಿ ನದಿಯಲ್ಲಿ ಮುಳುಗಿದರು. ಅಲ್ಲಿ ಹೆಚ್ಚು ಜನರಿರಲಿಲ್ಲ. ಗಾಬರಿಯಾದ ಕೇಶವದಾಸರು ತಮ್ಮ ಪಂಚೆಯನ್ನು ತಂಬಿಗೆಯೊಂದಕ್ಕೆ ಸುತ್ತಿ ನದಿಗೆಸೆದು ಶಾಸ್ತ್ರಿಗಳನ್ನು ಬದುಕಿಸಿದ ಅಂಶವನ್ನು ಶಾಸ್ತ್ರಿಗಳು ಸ್ಮರಿಸುತ್ತಿದ್ದುದು  ಉಂಟು.
ಕರ್ನಾಟಕ ಏಕೀಕರಣ ಕೇವಲ ಭೂಪಟದಲ್ಲಿ ಆಗದೆ ಸಾಂಸ್ಕೃತಿಕ ಸಂಬಂಧಗಳಿಂದ ಬಲಪಡಿಸಬೇಕೆಂದು ಆಶಿಸಿದ್ದ ಶಾಸ್ತ್ರಿಗಳು ತಮ್ಮ ಮಗ ರೇಣುಕ ಪ್ರಸಾದರಿಗೆ ಅಂದಿನ ಬೊಂಬಾಯಿ ರಾಜ್ಯದ (ಮಹಾರಷ್ಟ್ರದ) ಗಡಿ ಸಾಂಗ್ಲಿಯಲ್ಲಿದ್ದು ಅಲ್ಲಿನ ಮುನಿಸಿಪಲ್‌ ಕಮೀಷನರ್ ಆಗಿದ್ದ ವಿ.ಎಸ್‌. ಹಿರೇಮಠ, ಗುರುದೇವಿ ಹಿರೇಮಠರ ಪುತ್ರಿಯಾದ ಲೀಲಾದೇವಿಯನ್ನು ಸೊಸೆಯಾಗಿ ತಂದುಕೊಂಡು ದಿನಾಂಕ ೫.೭.೧೯೫೩ ರಂದು ಬೆಂಗಳೂರಿನಲ್ಲಿ ವೈಭವದಿಂಧ ಮದುವೆ ನಡೆಸಿದ್ದರು. ಆ ಮದುವೆಗೆ ಅಂದಿನ ಮುಖ್ಯಮಂತ್ರಿ ಕೆಂಗಲ್‌ ಹನುಮಂತಯ್ಯನವರಾದಿಯಾಗಿ ಸಚಿವೋಪಸಚಿವರು, ಸಾಹಿತಿಗಳು ಕಲಾವಿದರು  ಬಂದಿದ್ದರು. ಸಂಜೆ ನಡೆದ ಅರತಕ್ಷತೆಗೆ ಸಂಗೀತ ಕಲಾನಿಧಿ ಟಿ. ಚೌಡಯ್ಯನವರ ಸೋಲೋ ಪಿಟೀಲು ವಾದನವಿದ್ದದ್ದು ಸ್ಮರಣೆಯಲ್ಲಿ ನಿಂತಿದೆ.
ಶಾಸ್ತ್ರಿಗಳ ಮೊದಲನೆ ಹೆಂಡತಿ ಅನ್ನಪೂರ್ಣಮ್ಮ ಗುಬ್ಬಿಯ ಯಜಮಾನ್‌ ದೊಡ್ಡಕಣ್ಣಪ್ಪನವರ ಪುತ್ರಿ. ಇವರಿಗೆ ಆರು ಜನ ಮಕ್ಕಳು ಓರ್ವ ಹೆಣ್ಣು ಮಗಳು (ಭುವನೇಶ್ವರಿ). ಆದರೂ ಉಳಿದವರು ಒಬ್ಬರೇ, ಎಚ್‌.ಎಸ್‌. ರೇಣುಕ ಪ್ರಸಾದ ಮಾತ್ರ ಶ್ರೀಮತಿ ಅನ್ನಪೂರ್ಣಮ್ಮ ೨೧.೧.೧೯೫೫ ರಂದು ನಿಧನಹೊಂದಿದರು.
ಎರಡನೆ ಹೆಂಡತಿ ಮುದ್ದುವೀರಮ್ಮ ತಮಿಳುನಾಡಿನ ಮಧುರೈ ಜಿಲ್ಲೆಯ ಪೆರೆಯೂರಿನವರು. ಕುಂಭಕೋಣದ ಮಠದ ಏಜೆಂಟರಾಗಿದ್ದ ಕುಮಾರ ವೀರಯ್ಯನವರ ಒತ್ತಾಸೆಯಿಂದ ಎರಡನೆ ಮದುವೆ ನಡೆಯಿತು. ಇವರಿಗೆ ಓರ್ವ ಪುತ್ರ ಎಚ್‌.ಎಸ್‌. ಶಿವಪ್ರಕಾಶ್‌, ಶ್ರೀಮತಿ ಮುದ್ದುವೀರಮ್ಮನವರು  ೩.೯.೧೯೭೧ರಲ್ಲಿ ನಿಧನಹೊಂದಿದರು.
ಶಾಸ್ತ್ರಿಗಳು ಮೂಲತಃ ಗಾಂಧಿವಾದಿಗಳು, ಖಾದಿ ಪ್ರೇಮಿ. ಆದರೆ ಕಾಂಗ್ರೆಸ್‌ ಪಕ್ಷವನ್ನು ಸೇರಲಿಲ್ಲ. ಹಿಂದೂ ಸಂಸ್ಕೃತಿಯ ಕಟ್ಟಾಭಿಮಾನಿಗಳಾಗಿ ವೀರಸಾವರಕರ್ ಮೂಂಚೆ ಅವರ ಅಭಿಮಾನಿಗಳಾಗಿದ್ದರೂ ಯಾವುದೇ ಪಕ್ಷ ಸೇರಲಿಲ್ಲ. ಆದರೂ ಒಮ್ಮೆ ಅಂದಿನ ಮೈಸೂರು ಪ್ರಜಾ ಪ್ರತಿನಿಧಿ ಸಭೆಯ ವಿಧಾನ ಪರಿಷತ್ತಿಗೆ ಚುನಾವಣೆಗೆ ನಿಂತಿದ್ದರು. ಸ್ಥಳೀಯ ಸಂಸ್ಥೆಗಳ ಒಂದು ವಿಭಾಗದಿಂದ ಆ ಚುನಾವಣೆ ಮತಪತ್ರಗಳನ್ನು ಅಭ್ಯರ್ಥಿಯು ಸಂಗ್ರಹಿಸಬಹುದಾಗಿದ್ದ ಕಾಲ. ತ್ರಿಕೋನ ಸ್ಪರ್ಧೆ ಏರ್ಪಟ್ಟಿತು. ಕಾಂಗ್ರೆಸ್ಸಿನಿಂದ ಶ್ರೀ ಗಂಗಶೆಟ್ಟರು , ಶ್ರೀ ಶಿವಮೂರ್ತಿ ಶಾಸ್ತ್ರಿಗಳು ಹಾಗೂ ಕೃಷ್ಣಸ್ವಾಮಿ ಪಿಳ್ಳೆ ಎಂಬ ಉದ್ಯ ಮಿ. ಶಾಸ್ತ್ರಿಗಳು ಉದ್ಯಮಿ ಪಿಳ್ಳೆಯ ಹಣದ ಬಲದ ಮುಂದೆ ನಿಲ್ಲದಾದರು. ಎರಡು ವೋಟುಗಳ ಅಂತರದಲ್ಲಿ ಸೋತರು. ವಿಧಾನ ಪರಿಷತ್ತಿನ ಸದಸ್ಯರಾಗಬೇಕೆಂಬ ಹಂಬಲ ಹಂಬಲವಾಗಿಯೇ ಉಳಿಯಿತು. ಕೆಂಗಲ್‌ ಹನುಮಂತಯ್ಯನವರು ಶಾಸ್ತ್ರಿಗಳ ಹೆಸರನ್ನು ವಿಧಾನ ಪರಿಷತ್ತಿಗೆ ನಾಮಕರಣ ಮಾಡುವ ಮನಸ್ಸು ಹೊಂದಿದ್ದರಾದರೂ ಕಾರ್ಯರೂಪಕ್ಕೆ ತರಲಾಗಲಿಲ್ಲ. ಈ ಮನೋವ್ಯಥೆ ಅವರನ್ನು ಕೊನೆಯವರೆಗೂ ಕಾಡಿತು.
ಶಾಸ್ತ್ರಿಗಳು ಅಪ್ಪರ್ ಸೆಕೆಂಡರಿ ಪರೀಕ್ಷೆಯಲ್ಲಿ ಉತ್ತೀರ್ಣರಾಗಿದ್ದರೂ  ಯಾವುದೇ ವಿಶ್ವವಿದ್ಯಾಲಯ ಪದವಿ ಪಡೆದಿರಲಿಲ್ಲ. ಅವರ ಸರ್ವತೋಮುಖ ಪ್ರತಿಭೆಗೆ ಕರ್ನಾಟಕ ವಿಶ್ವವಿದ್ಯಾಲಯ ಡಾಕ್ಟರೇಟ್‌ ನೀಡಿ ಗೌರವಿಸಿತು. ಕರ್ನಾಟಕ ಸರ್ಕಾರ ರಾಜ್ಯೋತ್ಸವ ಪ್ರಶಸ್ತಿ ಹಾಗೂ ಸಾಹಿತ್ಯ ಅಕಾಡೆಮಿ ಪ್ರಶಸ್ತಿಯನ್ನು ನೀಡಿ ಗೌರವಿಸಿತು. ಕಾಲಕ್ರಮೇಣ ಕೇಂದ್ರ ಸರ್ಕಾರ ೧೯೬೬ ರಲ್ಲಿ ಪದ್ಮಶ್ರೀ ಬಿರುದನ್ನು ನೀಡಿ ಅವರ ಸೇವೆಯನ್ನು ಗುರುತಿಸಿತು. ಇದಕ್ಕೆ ಹಿಂದೆಯೇ ಮೈಸೂರಿನ ಅರಸರಾಗಿದ್ದ ಜಯಚಾಮರಾಜೇಂದ್ರ ಒಡೆಯರ್ ಅವರು ಶಾಸ್ತ್ರಿಗಳನ್ನು ಆಸ್ಥಾನ ವಿದ್ವಾಂಸರಾಗಿ ನೇಮಿಸಿದ್ದುದಲ್ಲದೆ. ಪಂಡಿತ ರತ್ನಂ ಎಂಬ ಅಪೂರ್ವವಾದ ಬಿರುದನ್ನೂ, ಗಂಡಭೇರುಂಡ ಚಿಹ್ನೆಯ ಚಿನ್ನಡ ತೋಡಾವನ್ನು ನೀಡಿ ಗೌರವಿಸಿದ್ದರು. ಇದಕ್ಕೆ ಪೂರಕವಾಗಿ ಚಿತ್ರದುರ್ಗದ ಶ್ರೀ ಬೃಹನ್ಮಠದ ಜಯದೇವ ಜಗದ್ಗುರುಗಳು, ಬಾಳೆಹೊನ್ನೂರು ಸಂಸ್ಥಾನದ ಪಂಚಾಚಾರ್ಯರೂ ಅಂದಿನ ಜಗದ್ಗುರುಗಳಾಗಿದ್ದ ಶಿವಾನಂದ ಮಹಾಸ್ವಾಮಿಗಳೂ, ಹೊಂಬುಚ ಜೈನ ಜಗದ್ಗುರುಗಳೂ, ಧರ್ಮಸ್ಥಳದ ಹೆಗ್ಗೆಡೆಯವರೂ, ಶರಣ ಬಸವೇಶ್ವರ ಸಂಸ್ಥಾನದ ದೊಡ್ಡಪ್ಪ ಅಪ್ಪ ಅವರೇ ಮೊದಲಾದ ಅನೇಕ ಮಠಮಾನ್ಯಗಳು ಬಿರುದುಗಳನ್ನಿತ್ತಿದ್ದು ಅವುಗಳಲ್ಲಿ ಕೀರ್ತನಾಚಾರ್ಯ, ಕೀರ್ತನ ಕೇಸರಿ, ಸಮಾಜಭಾಸ್ಕರ, ವಿದ್ಯಾವಾರಿಧಿ, ಮುಂತಾದವುಗಳು ಉಲ್ಲೇಖನೀಯ.
ಇದಲ್ಲದೆ ಇತಿಹಾಸ-ಸಂಶೋಧನೆ ಶಾಸ್ತ್ರಿಗಳ ಅತ್ಯಂತ ನೆಚ್ಚಿನ ಹವ್ಯಾಸ. ಅವರು ಕೊನೆಯ ಉಸಿರು ಎಳೆವ ಮೂರು ತಿಂಗಳ ಮೊದಲು, ವೈದ್ಯರು ಪ್ರಯಾಣ ಬೇಡವೆಂದಿದ್ದರೂ ಬಿಜ್ಜಾವರ ಅರಸರ ಬಗ್ಗೆ ವಿಶೇಷ ಲೇಖನ ಬರೆಯಬೇಕೆಂಬ ಹಂಬಲದಿಂದ ತುಮಕೂರು ಜಿಲ್ಲೆಯ ಬಿಜ್ಜಾವರ ಪ್ರದೇಶವನ್ನು ಬಹು ಕಷ್ಟದಿಂದ ನೋಡಿ ಬಂದಿದ್ದರು. ಇದಕ್ಕೆ ಹಿಂದೆ ಶರಣ ಸಾಹಿತ್ಯದಲ್ಲಿ ಬೀಳಗಿ ಅರಸರು, ಕೊಡಗಿನ ಹಾಲೇರಿ ಅರಸರು, ಸ್ವಾದಿ ಅರಸು ಮನೆತನ, ಮಲೆನಾಡಿನ ಕೆಳದಿ ಅರಸು ಮನೆತನಗಳ ಬಗ್ಗೆ ಲೇಖನಗಳನ್ನು ಪ್ರಕಟಿಸಿದ್ದರು. ಶರಣರ-ಹಾಗೂ ಕನ್ನಡ ನಾಡಿನ ಇತಿಹಾಸಕ್ಕೆ ಸಂಬಂಧಿಸಿದ ಅಪ್ರಕಟಿತ ಅನೇಕ ಶಾಸನಗಳನ್ನು ಶಾಸ್ತ್ರಿಗಳು ಪ್ರಕಟಿಸಿದ್ದರು. ಇವು ನಾಡಿನ ಇತಿಹಾಸ ಸಾಹಿತ್ಯಕ್ಕೆ ಶಾಸ್ತ್ರಿಗಳ ಅಮೂಲ್ಯ ಕೊಡುಗೆಯಾಯಿತು.
“ಶರಣರ ಸಾವು ಮರಣದಲ್ಲಿ ನೋಡು” ಎಂಬ ಮಾತಿದೆ. ಶಾಸ್ತ್ರಿಗಳ ಮರಣವೂ ಅಂತಹುದೇ! ಸಂಕ್ರಾಂತಿಯ ಶುಭದಿನ ಬೆಳಿಗ್ಗೆ ಸ್ನಾನ ಶಿವಪೂಜೆ ಮಾಡಿ ಉಪಹಾರ ಸ್ವೀಕರಿಸಿ ಮನೆಯ ಹೊರಾಂಗಣದಲ್ಲಿ ದಿನಪತ್ರಿಕೆ ಓದುತ್ತ ಕುಳಿತಿದ್ದರು. ತಮ್ಮ ಮಗ ರೇಣುಕ ಪ್ರಸಾದರನ್ನು, ಮೊಮ್ಮಗ ಪ್ರಭು ಪ್ರಸಾದರನ್ನು  ಹಬ್ಬದ ಊಟಕ್ಕೆ ಕರೆಸಿದರು. ಊಟ ಮಾಡಿದ ಸ್ವಲ್ಪ ವಿಶ್ರಾಂಥಿ ತೆಗೆದುಕೊಳ್ಳುತ್ತೇನೆಂದು ಮಲಗಿದವರು ಮತ್ತೆ ಏಳಲಿಲ್ಲ. ವೈದ್ಯರು ಬಂದು ನೋಡಿದರು . ಕೊನೆಯ  ಉಸಿರು ಎಂದು ಹೇಳಿದರು. ದಿನಾಂಕ ೧೫.೧.೧೯೭೬ರ ಸಂಕ್ರಾಂತಿಯ ಶುಭದಿನ ಸಂಜೆ ೫.೩೦ರ ಸುಮಾರಿಗೆ ಸಂಕ್ರಾಂತಿ ಪರ್ವಕಾಲಲ ಶಾಸ್ತ್ರಿಗಳು ಶಿವೈಕ್ಯರಾದರೆಂಬ ಸುದ್ದಿ ಕಾಳ್ಗಿಚ್ಚಿನಂತೆ ಹರಡಿತು. ಬೆಂಗಳೂರಿನ ರಾಜಾಜಿನಗರದ ಐದನೆ ಬಡಾವಣೆಯ ಮನೆಗೆ ಅಂದಿನ ಮುಖ್ಯಮಂತ್ರಿಗಳಾಗಿದ್ದ ದೇವರಾಜ ಅರಸರೊಂದಿಗೆ ಅವರ ಸಚಿವರುಗಳು ಸಾಹಿತಿಗಳು,ಕಲಾವಿದರು, ಪಂಡಿತರು ತಂಡ ತಂಡವಾಗಿ ಬಂದು ಅಂತಿಮ ದರ್ಶನ ಪಡೆದರು. ಅವರ ಅಂತ್ಯ ಸಂಸ್ಕಾರ, ಶಾಸ್ತ್ರಿಗಳ ತಮ್ಮ ಜೀವಿತ ಕಾಲದಲ್ಲಿಯೇ ಆಶಿಸಿದ್ದಂತೆ ಹಾಗೂ ಅವರ “ವಿಲ್‌”ನಲ್ಲಿ ಪ್ರಸ್ತಾಪಿಸಿದ್ದಂತೆ, ಸಿದ್ಧಗಂಗೆಯ ಪುಣ್ಯಭೂಮಿಯಲ್ಲಿ, ಶ್ರೀಗಳ ನೇತೃತ್ವದಲ್ಲಿ ಕ್ರಿಯಾ ಸಮಾಧಿ ೧೬.೧.೧೯೭೬ ರಂದು ನೆರವೇರಿತು. ಮಹಾಚೇತನವೊಂದು ಕಣ್ಮರೆಯಾಯಿತು. ಅವರು ಸಂಗ್ರಹಿಸಿದ್ದ ಅಪಾರ ಬೆಲೆ ಬಾಳುವ ಪುಸ್ತಕಗಳನ್ನು ಶಾಸ್ತ್ರಿಗಳ ಇಚ್ಚೆಯಂತೆ ಡಾ. ಬಿ.ಡಿ. ಜತ್ತಿಯವರ ಅಧ್ಯಕ್ಷತೆಯ ಬಸವ ಸಮಿತಿಗೆ ದಾನ ಮಾಡಲಾಯಿತು. ಅವರ ಹೆಸರನ್ನು  ಬಸವ ಸಮಿತಿ ಡಾ. ಬಿ. ಶಿವಮೂರ್ತಿಶಾಸ್ತ್ರಿಗಳ ಗ್ರಂಥ ಭಂಡಾರವಾಗಿ ಸ್ಥಾಪಿಸಿ ಮುನ್ನಡೆಸುತ್ತಿರುವುದು ಇಂದಿಗೂ ಕಾಣಬಹುದಾಗಿದೆ.
ಎಲ್‌. ಲಕ್ಷ್ಮೀಪತಿ ಭಾಗವತರು
ಸಂಗೀತ ಸಾಹಿತ್ಯಗಳಿಂದೊಡಗೂಡಿ, ರಸಭರಿತವಾಗಿ ಹಾಗೂ ಕಲಾತ್ಮಿಕವಾಗಿ ಪುರಾಣೋಕ್ತ ಚಾರಿತ್ರಗಳನ್ನು ನಿರೂಪಿಸಿ ತನ್ಮೂಲಕ ಜನತೆಯಲ್ಲಿ ಭಗವದ್ಭಕ್ತಿ, ಧರ್ಮದ ಜಾಗೃತಿ, ನೀತಿ, ನ್ಯಾಯ, ಸುಸಂಸ್ಕೃತಿಗಳನ್ನು ಬೆಳಗಿಸವುದೇ ಹರಿಕಥಾಕ ಕಲಾ ಮಾಧ್ಯಮದ ಉದ್ದೇಶ. ಈ ಕಲೆಯನ್ನ ಸಾಧಿಸಿ ಮತ್ತು ಸಿದ್ಧಿಸಿಕೊಂಡು ಕೀರ್ತನ ಕ್ಷೇತ್ರದಲ್ಲಿ ಗಣನೀಯವಾದ ಸೇವೆಯನ್ನು ಸಲ್ಲಿಸಿರುವ ಅನೇಕ ಹಿರಿಯ ಕೀರ್ತಿವಂತ ಕೀರ್ತನಕಾರರಲ್ಲಿ ಮೈಸೂರಿನ ಲಕ್ಷ್ಮೀಪತಿ ಭಾಗವತರು ಒಬ್ಬರು.
 
ಬಹುತೇಕ ಕಲೆಗಳು ಅನುವಂಶೀಯವಾಗಿ ಮುಂದುವರೆದು ಅದರ ಸಂಪ್ರದಾಯ ಮತ್ತು ಶೈಲಿಗಳನ್ನು ಉಳಿಸಿ ಬೆಳೆಸುವುದರಲ್ಲಿ ಬಹಳಷ್ಟು ಯಶಸ್ವೀ ಪರಿಣಾಮಗಳನ್ನು ಹೊಂದಿದೆ. ಲಕ್ಷ್ಮೀಪತಿಗಳಲ್ಲಿ ಮೈಗೂಡಿ ಬಂದ ಈ ಕೀರ್ತನಕಲೆ ಅನುವಂಶೀಯವೇ. ಇವರ ತಂದೆ ಲಕ್ಷ್ಮೀನಾರಾಯಣ ಭಾಗವತರು ಒಳ್ಳೆಯ ರಂಗ ಕಲಾವಿದರೂ ಮತ್ತು ಕಥಾಕೀರ್ತನಕಾರರೂ ಆಗಿದ್ದರು.
ಆತ್ರೇಯಸ ಗೋತ್ರಜರು ಮತ್ತು ಮುಲುಕನಾಡು ತೆಲುಗು ಬ್ರಾಹ್ಮಣರಾದ ಲಕ್ಷ್ಮೀನಾರಾಯಣ ಭಾಗವತರು ತಮ್ಮ ಧರ್ಮಪತ್ನಿ ಸುಬ್ಬಲಕ್ಷ್ಮಮ್ಮನವರೊಡಗೂಡಿ ತುಮಕೂರು ಜಿಲ್ಲೆ ಕೊರಟಗೆರೆಯಲ್ಲಿ ವೈದಿಕ ಧರ್ಮಾವಲಂಬಿಗಳಾಗಿ, ಹರಿಕಥೆಯನ್ನೇ ತಮ್ಮ ವೃತ್ತಿಯನ್ನಾಗಿಟ್ಟುಕೊಂಡು ಸಂಸಾರ ಸಾಗಿಸುತ್ತಿದ್ದರು.
ಭಾಗವತರಿಗೆ ಪಾರ್ವತಮ್ಮ, ಶಾರದಮ್ಮ ಎಂಬ ಇಬ್ಬರು ಹೆಣ್ಣುಮಕ್ಕಳೂ, ಲಕ್ಷ್ಮೀಪತಿ, ನರಸಿಂಹಮೂರ್ತಿ ಮತ್ತು ಸತ್ಯನಾರಾಯಣಮೂರ್ತಿ ಎಂಬ ಮೂರು ಗಂಡು ಮಕ್ಕಳು. ಲಕ್ಷ್ಮೀಪತಿಗಳು ಜ್ಯೇಷ್ಠ ಪುತ್ರರಾಗಿ ೧೯೧೬ನೇ ಇಸವಿಯಲ್ಲಿ ಕೊರಟಗೆರೆಯಲ್ಲಿ ಜನಿಸಿದರು.
ವಿದ್ಯಾಭ್ಯಾಸ: ಲೌಕಿಕವಾದ ಶಾಲಾವಿದ್ಯೆಯು ಅಷ್ಟಾಗಿ ಮುಂದುವರೆಯಲಿಲ್ಲ. ಆದರೆ ಕೀರ್ತನಕಲಾ ವ್ಯಾಸಂಗ ಬಹಳ ಉನ್ನತ ಮಟ್ಟದಲ್ಲಿ ಕೈಗೂಡಿತು. ಕಲಾರಾಧಕರಾದ ತಂದೆ ಲಕ್ಷ್ಮೀನಾರಾಯಣ ಭಾಗವತರು ತಾವೇ ಖುದ್ದಾಗಿ ತಮ್ಮ ಮೂವರು ಗಂಡು ಮಕ್ಕಳಿಗೂ ಸಂಸ್ಕೃತ, ವೇದಪಾಠ, ಸಾಹಿತ್ಯ ಪಾಠ ಮತ್ತು ಕಿಈರ್ತನಕಲೆಯ ಶಿಕ್ಷಣವನ್ನು ನೀಡಿ ಸುಭದ್ರವಾದ ಅಸ್ತಿಭಾರವನ್ನು ಹಾಕಿದರು. ಅನುಭವ ಶಿಕ್ಷಣ ಧಾರೆಯೆನ್ನೆರದರು. ತಂದೆಯವರ ಆಶ್ರಯದಲ್ಲಿ ಒಳ್ಳೆಯ ಶಿಸ್ತಿನಿಂದ ಸುಶಿಕ್ಷಿತರಾದ ಲಕ್ಷಮೀಪತಿ ಸಹೋದರರು ಮುಂದೆ ಮಹಾ ಶಾಸ್ತ್ರಜ್ಞರೂ, ಮೇಧಾವಿಗಳು, ಕೋವಿದರೂ ಮತ್ತು ಉತ್ತಮ ಹಾಗೂ ಆದರ್ಶ ಕೀರ್ತನ ಕಲಾವಿದರಾಗಲು ಬಹಳಷ್ಟು ಸಾಧ್ಯವಾಯಿತು. ಕಥಾಕೀರ್ತನ ಪಾಠದ ಜೊತೆಗೆ ಸಹೋದರ ತ್ರಯರಿಗೂ ಉತ್ತಮ ರೀತಿಯಲ್ಲಿ ಕರ್ನಾಟಕ ಶಾಸ್ತ್ರೀಯ ಸಂಗೀತ ಶಿಕ್ಷಣ ಮತ್ತು ಮಾರ್ಗದರ್ಶನಗಳು ವಿದ್ವಾನ್‌ ರಾಜಶೇಖರಯ್ಯನವರಲ್ಲಿ ದೊರೆಯಲ್ಪಟ್ಟಿತು. ಸಾಹಿತ್ಯ ಮತ್ತು ಸಂಗೀತ ವಿದ್ಯಾರ್ಜನೆಯಿಂದಾಗಿ ಒಳ್ಳೆಯ ಗುಣಮಟ್ಟದ ಕಲಾಪ್ರೌಢಿಮೆ ಉಂಟಾಗಿ ಇವರುಗಳು ಮಾಡುತ್ತಿದ್ದ ಕಥಾ ಕಾಲಕ್ಷೇಪಗಳಲ್ಲಿ ಸಾಹಿತ್ಯ ಮತ್ತು ಸಂಗೀತಗಳ ಮಧುರ ಮಿಲನವೇರ್ಪಟ್ಟು ಕಥಾಕೀರ್ತನವು ಕರ್ಣಾನಂದಕರವಾಗಿಯೂ, ಮನೋರಂಜಕವಾಗಿಯೂ ಮತ್ತು ಆತ್ಮರಂಜಕವಾಗಿಯೂ ಇರುತ್ತಿತ್ತು.
ತಂದೆಯವರ ತುಂಬು ಪ್ರೋತ್ಸಾಹ ಮತ್ತು ಮಾರ್ಗದರ್ಶನದಿಂದಾಗಿ ಲಕ್ಷ್ಮೀಪತಿಗಳು ಮತ್ತು ನರಸಿಂಹಮೂರ್ತಿಗಳು ಒಟ್ಟುಗೂಡಿಕೊಂಡು ಧೈರ್ಯೋತ್ಸಾಹಯುಕ್ತರಾಗಿ ಬಾಲ್ಯದಿಂದಲೇ ಹರಿಕಥೆಗಳನ್ನು ಮಾಡುವುದಕ್ಕೆ ಪ್ರಾರಂಭಿಸಿದರು. ಮೂರ್ತಿ ಚಿಕ್ಕದಾದರೂ ಕೀರ್ತಿ ದೊಡ್ಡದು ಎಂಬಂತೆ ಬಾಲಕರಾದ ಈ ಅಣ್ಣ ತಮ್ಮಂದಿರೀರ್ವರು ಸೇರಿ ಕಥಾಕಾಲಕ್ಷೇಪ ಮಾಡುತ್ತಿದ್ದರೆ ಶ್ರೋತೃವರ್ಗದವರು ಬಹಳವಾಗಿ ಆನಂದಿಸುತ್ತಿದ್ದರಂತೆ. ಊರಿನ ಗಣ್ಯವ್ಯಕ್ತಿಗಳು ಈ ಬಾಲಕರ ಹರಿಕಥೆಗಳನ್ನು ತಮ್ಮ ತಮ್ಮ ಮನೆಗಳಲ್ಲೇರ್ಪಡಿಸಿ ತುಂಬು ಪ್ರೋತ್ಸಾಹ ನೀಡಿ ತಮ್ಮ ಅಭಿಮಾನ,ಆಶೀರ್ವಾದಗಳೊಂದಿಗೆ ಗೌರವ ಸಲ್ಲಿಸುತ್ತಿದ್ದರು. ಬಾಲ್ಯದಲ್ಲೇ ಇವರು ಹರಿಕಥೆಯಲ್ಲಿ ಆಡುತ್ತಿದ್ದ ಮಾತುಗಳ ವೈಖರಿ, ಶಬ್ದ ಭಂಡಾರ, ಒಳ್ಳೆಯ ಹಾಡುಗಾರಿಕೆ ಕೇಳುಗರನ್ನು ಮಂತ್ರಮುಗ್ಧರನ್ನಾಗಿಸುತ್ತಿತ್ತಂತೆ. ಮೆಚ್ಚಿದ ಜನತೆ ಇವರನ್ನು “ಲವ-ಕುಶ’ರೆಂಬುದಾಗಿ ಹೊಗಳುತ್ತಿದ್ದರಂತೆ.
ಬಾಲಕರ ಕೀರ್ತನಕಲಾ ಪ್ರೌಢಿಮೆಯನ್ನ ಕುರಿತಂತೆಕ ಒಂದೆರಡು ಘಟನೆಗಳನ್ನ ಇಲ್ಲಿ ಉಲ್ಲೇಖಿಸಿದರೆ ತಪ್ಪಾಗಲಾರದು.
ಬಾಲಕರು ಹರಿಕಥೆಯನ್ನು ಮಾಡುವ ಒಂದು ಸಂದರ್ಭದಲ್ಲಿ ಖ್ಯಾತ ಸಂಗೀತ ವಿದ್ವಾಂಸರಾದ ಬಿಡಾರಂ ಕೃಷ್ಣಪ್ಪನ ವರು ಇವರ ಕಥಾ ಕಾಲಕ್ಷೇಪ ಕೇಳುವ ಅವಕಾಶವುಂಟಾಗಿ ಮಕ್ಕಳ ಕಥಾ ಶೈಲಿ ಮತ್ತು ಅವರ ಹಾಡುಗಾರಿಕೆಯನ್ನು ಕೇಳಿ ಬಹಳ ಆನಂದಿಸಿ ತಮ್ಮ ಮೆಚ್ಚುಗೆಯನ್ನು ವ್ಯಕ್ತಪಡಿಸಿದರು. ಅಷ್ಟೇ ಅಲ್ಲದೆ ಇವರೀರ್ವರಿಗೂ ಕೀರ್ತನಕಲೆಗೆ ಉಪಯುಕ್ತವಾಗುವ ರೀತಿಯಲ್ಲಿ ಕೆಲವೊಂದು ಕೃತಿಗಳನ್ನು ಹೇಳಿಕೊಟ್ಟಿದ್ದಾರೆ.
ಮತ್ತೊಂದು ಸಲ “ಧರ್ಮರತ್ನಾಕರ” ಮೈಸೂರು ಬನುಮಯ್ಯನವರು ಈ ಬಾಲಕರ ಹರಿಕಥೆಯನ್ನು ಅಂದು ಹೆಸರುವಾಸಿಯಾಗಿದ್ದ ಬನುಮಯ್ಯ ಛತ್ರದಲ್ಲಿ ಏರ್ಪಡಿಸಿದ್ದರು. ಕಿಕ್ಕಿರಿದ ಜನಸ್ತೋಮ. “ಭಕ್ತಮಯೂರಧ್ವಜ” ಕಥಾಪ್ರಸಂಗ ಅತಿ ವೈಭವಯುತವಾಗಿ ನಡೆದು ಮೆಚ್ಚುಗೆಗೆ ಪಾತ್ರರಾದರು. ಬನುಮಯ್ಯನವರು ಹುಡುಗರನ್ನು ಬಹುವಾಗಿ ಗೌರವಿಸಿದರಂತೆ. ಈ ಪ್ರಸಂಗ ಅಂದು ಮೈಸೂರಿನ ಮಹಾರಾಜರಾಗಿದ್ದ ಶ್ರೀಮನ್ಮಹಾರಾಜ ನಾಲ್ವಡಿ ಕೃಷ್ಣರಾಜ ಒಡೆಯರಿಗೆ ತಿಳಿದು ಮರುದಿನ ಅರಮನೆಯಲ್ಲಿ ಈ ಸೋದರರ ಕಥಾಕಾಲಕ್ಷೇಪವನ್ನೇರ್ಪಡಿಸಿ ತಾವೇ ಖುದ್ದಾಗಿ ಕೇಳಿ ಬಹಳ ಸಂತೋಷಪಟ್ಟು ಇವರ ಕಲಾ ಸಾಮರ್ಥ್ಯವನ್ನು ಮೆಚ್ಚಿ ಅರಮನೆಯನಿಂದ ಗೌರವ ಸಲ್ಲಿಸಿದರು . ಇಂತು ಬಾಲ್ಯದಲ್ಲೆ ರಾಜ ಸನ್ಮಾನಿತರಾದವರು ಲಕ್ಷ್ಮೀಪತಿಗಳು ಮತ್ತು ನರಸಿಂಹಮೂರ್ತಿಗಳು.
ಮತ್ತೊಂದು ಘಟನೆಯೆಂದರೆ, ಬಾಲಕರ ಕಥಾ ಶೈಲಿ, ನಿರೂಪಣೆ ಮತ್ತು ಸಂದರ್ಭೋಚಿತವದ ಭಾವಾವೇಶಗಳಿಂದ ಕೂಡಿದ ಮಾತುಗಳ ಮತ್ತು ಹಾಡುಗಾರಿಕೆಯ ವೈಶಿಷ್ಟ್ಯವನ್ನು ಕೇಳಿದ ಅಂದಿನ ಪ್ರಖ್ಯಾತ ರಂಗ ಕಲಾವಿದರಾಗಿದ್ದ ‘ನಟಭಯಂಕರ’ ಗಂಗಾಧರರಾಯರು ಬಹಳವಾಗಿ ಶ್ಲಾಘಿಸಿದ್ದೇ ಅಲ್ಲದೆ ತಮ್ಮ ನಾಟಕದ ಕಂಪೆನಿಯ ವತಿಯಿಂದ ನಡೆಯುವ ‘ಭಕ್ತಪ್ರಹ್ಲಾದ’, ‘ಕೃಷ್ಣಗಾರುಡಿ’ ಮುಂತಾದ ಕೆಲವೊಂದು ಪೌರಾಣಿಕ ನಾಟಕಗಳಲ್ಲಿ ಅಭಿನಯಿಸಲು ಹುರಿದುಂಬಿಸಿದರು. ಹೀಗಾಗಿ ಈ ಬಾಲಕರು ಕೃಷ್ಣ-ಬಲರಾಮ, ನಾರದ ಪಾತ್ರಗಳನ್ನು ವಹಿಸಿ ನಾಟಕ ಕ್ಷೇತ್ರದಲ್ಲೂ ಹೆಸರುಗಳಿಸಿದರು. ಈ ನಿಟ್ಟಿನಲ್ಲೂ ಇವರು ತಮ್ಮ ತಂದೆಯನ್ನೇ ಅನುಸರಿಸಿದಂತಾಯಿತು. ಏಕೆಂದರೆ ಇವರ ತಂದೆಯವರೂ  ಸಹ ಮೊದ ಮೊದಲಲ್ಲಿ ರಂಗ ಕಲಾವಿದರಾಗಿ ಅಂದು ಖ್ಯಾತರಾಗಿದ್ದ ಅಗಳೀ ಕಂಪೆನಿ, ಚೆಂದಣ್ಣ ಕಂಪೆನಿ ಮತ್ತು ಗಂಗಾಧರರಾಯರ ಕಂಪೆನಿಯಲ್ಲಿ ನಾಟಕಗಳಲ್ಲಿ ಪಾತ್ರಧಾರರಾಗಿ ರಂಗ ಕಲಾಕ್ಷೇತ್ರದಲ್ಲೂ ಸೇವೆ ಸಲ್ಲಿಸಿದ್ದರು. ಅಂತೆಯೇ ಲಕ್ಷ್ಮೀಪತಿಗಳು ಮತ್ತು ನರಸಿಂಹ ಮೂರ್ತಿಗಳು ಕೆಲಕಾಲ ಬಾಲಪಾತ್ರಗಳನ್ನ ವಹಿಸಿ ಗಂಗಾಧರರಾಯರ ಕಂಪೆನಿ ಮತ್ತು ಗುಬ್ಬಿ ವೀರಣ್ಣನವರ ಕಂಪೆನಿಯಲ್ಲಿ ಕಲಾವಿದರಾಗಿ ದುಡಿದು ನಾಟಕ ಕ್ಷೇತ್ರದಲ್ಲೂ ಸ್ವಲ್ಪ ಮಟ್ಟಿನ ಸೇವೆ ಸಲ್ಲಿಸಿದ್ದಾರೆ.
ಈ ರೀತಿ ಲಕ್ಷ್ಮೀಪತಿಗಳು ಮತ್ತು ನರಸಿಂಹಮೂರ್ತಿಗಳು ಬಾಲ್ಯದಿಂದಲೇ ಒಟ್ಟುಗೂಡಿ ಯುಗಳ ಕಥಾ ಕಾಲಕ್ಷೇಪವನ್ನು ಮುಂದುವರೆಸಿದರು. ಇವರಿಗೆ ಲಕ್ಷ್ಮೀಪತಿ ಸಹೋದರರು ಎಂಬುದಾಗಿಯೇ ಹೆಸರು ಬಂದುಬಿಟ್ಟಿತು. ಇವರ ಜೋಡಿ ಹೇಗಿತ್ತೆಂದರೆ:
ಕೆಲಸಮಯ ಲಕ್ಷ್ಮೀಪತಿಗಳು ಹರಿಕಥೆ ಮಾಡಿದರೆ ನರಸಿಂಹಮೂರ್ತಿಗಗಳು ಹಾರ್ಮೋನಿಯಂ ನುಡಿಸುತ್ತಿದ್ದರು. ಅಂತೆಯೇ ನರಸಿಂಹಮೂರ್ತಿಗಳು ಕಥೆ ಮಾಡಿದರೆ ಲಕ್ಷ್ಮೀಪತಿಗಳು ಹಾರ್ಮೋನಿಯಂ ನುಡಿಸುತ್ತಿದ್ದರು. ಹಗೆ ಕೆಲ ಸಂದರ್ಭಗಳಲ್ಲಿ ಒಬ್ಬರು  ಕೇವಲ ಕಥಾ ವಿಷಯ ಮತ್ತು ಅದರಲ್ಲಿನ ಮಾತುಗಳನ್ನು ಹೇಳಿದರೆ ಇನ್ನೊಬ್ಬರು ಅದಕ್ಕೆ ಸಂಬಂಧಿಸಿದ ಹಾಡುಗಳನ್ನು ಪದ್ಯಗಳನ್ನ ಹಾಡುತ್ತಿದ್ದರು. ಒಂದೊಂದು ಸಮಯ ಒಬ್ಬರಿಗೊಬ್ಬರು ಕಥಾಭಾಗಗಳನ್ನು ಹಂಚಿಕೊಂಡು ಹರಿಕಥೆಗಳನ್ನು ನಡೆಸುತ್ತಿದ್ದರು. ವಿಶಿಷ್ಟ ತರವಾದ ಈ ಮಾದರಿಯಲ್ಲಿ ಅಣ್ಣ ತಮ್ಮಂದಿರು ಒಟ್ಟಿಗೆ ಬಹಳ ಕಾಲ ಕಥಾ ಕಾಲಕ್ಷೇಪ ನಡೆಸಿದರು. ಅನಂತರ ಕೀರ್ತನ ಕಲಾ ಸೇವೆಯನ್ನು ಪ್ರತ್ಯೇಕ ಪ್ರತ್ಯೇಕವಾಗಿ ನಡೆಸಲು ಉಪಕ್ರಮಿಸಿದರು. ಮೂರನೆಯವರಾದ ಸತ್ಯನಾರಾಯಣಮೂರ್ತಿಗಳು ತಮ್ಮ ಯುವಾವಸ್ಥೆಯಿಂದ ಹರಿಕಥೆಯನ್ನು ಪ್ರಾರಂಭಿಸಿದರು. ಮತ್ತು ಮೊದಲಿನಿಂದಲೂ ಪ್ರತ್ಯೇಕವಾಗಿಯೇ ಹರಿಕಥೆಯನ್ನು ನಡೆಸುತ್ತಿದ್ದರು.? ಸಹೋದರ ತ್ರಯರೂ ಕಥಾಕ್ಷೇತ್ರದಲ್ಲಿ ತಮ್ಮನ್ನು ತಾವು ತೊಡಗಿಸಿಕೊಂಡು ಕಲಾ ಸೇವೆಯಲ್ಲಿ ನಿರತರಾದರು.
ಮುಂದೆ ಲಕ್ಷ್ಮೀಪತಿಯವರು ಗೃಹಸ್ಥಾಶ್ರಮ ಸ್ವೀಕರಿಸಿ ತಮ್ಮ ಪತ್ನಿ ಶ್ರೀಮತಿ ಲಕ್ಷಮ್ಮನವರೊಡಗೂಡಿ ಮೈಸೂರಿನಲ್ಲಿ ಖಾಯಂ ಆಗಿ ನೆಲೆಸಿದರು. ತಮ್ಮಲ್ಲಿರುವ ಕೀರ್ತನಕಲೆಯ ಬೆಳವಣಿಗೆಗಾಗಿ ಹಗಲಿರುಳು ಶ್ರಮಿಸಿದರು. ವೈದಿಕಧರ್ಮಾವಲಂಬಿಗಳಾದ, ಶ್ರೋತ್ರಿಯರಾದ ಇವರು ನಿತ್ಯವಾದ ನೇಮ ನಿಷ್ಠೆಗಳನ್ನ ಸಾಕಷ್ಟು ಮಟ್ಟಿಗೆ ಕಾಪಾಡಿಕೊಂಡು ಕೀರ್ತನ ಕಲೆಯನ್ನೇ ಜೀವನದ ವೃತ್ತಿಯನ್ನಾಗಿ ಬಳಸಿಕೊಂಡು ಸಾಧುತ್ವದಿಂದ ಸಂಸಾರ ಸಾಗಿಸುತ್ತಿದ್ದರು. ಕಥಾವೃತ್ತಿಯಿಂದ ಬರುತ್ತಿದದ ಸಂಪಾದನೆಯಿಂದ ಯದೃಚ್ಛಾಲಾಭ ತುಷ್ಟರಾಗಿ, ಕೊರತೆಯಿಲ್ಲದೆ ಕುಟುಂಬ ನಡೆಸುತ್ತಿದ್ದರು. ಕೀರ್ತನ ಕಲೆಯೇ ಬಾಳಿನುಸಿರೆಂಬುದಾಗಿ ಭಾವಿಸಿದ ಇವರು ಕಲಾರಾಧನೆಯಲ್ಲಿ ಬಹಳವಾಗಿ ತಮ್ಮನ್ನ ತಾವು ತೊಡಗಿಸಿಕೊಂಡರು.
ಯಾವ ಕಲೆ ಜನತೆಯಲ್ಲಿನ ಅಂಕುಡೊಂಕುಗಳನ್ನು ಸರಿಪಡಿಸಿ, ಜೀವನ ಮೌಲ್ಯಗಳ ಅರಿವನ್ನುಂಟುಮಾಡಿ, ನೆಮ್ಮದಿಯ ಬಾಳ್ವೆಯ ಪಥ ತೋರಿಸಿ, ಜನತೆಯನ್ನು ಸುಸಂಸ್ಕೃತರನ್ನಾಗಿಸಿ, ಉತ್ತಮ ಸಮಾಜ ನಿರ್ಮಾಣ ಮಾಡುವುದರಲ್ಲಿ ಸಕ್ರಿಯಾತ್ಮಕ ಶಕ್ತಿಯಾಗಿರುತ್ತದೆಯೋ ಆ ಕಲೆ ನಿಜಕ್ಕೂ ಸರ್ವಪ್ರಕಾರದಿಂದಲೂ, ಸರ್ವಕಾಲದಲ್ಲೂ ಶ್ಲಾಘನೀಯ ಮತ್ತು ಪೂಜನೀಯ. ಈ ಕ್ರಿಯಾಶೀಲತೆಯ ಅದ್ಭುತ ಶಕ್ತಿ ನಮ್ಮ ಭಾರತದಲ್ಲಿನ ಸಂಗೀತ, ಸಾಹಿತ್ಯ, ನಾಟಕ, ಶಿಲ್ಪ, ಜಾನಪದ ಮತ್ತು ಕಥಾಕೀರ್ತನ ಕಲೆಗಳಲ್ಲಿ ಇದೆ ಎಂಬುದು  ಸತ್ಯ ಮತ್ತು ಹೆಮ್ಮೆಯ ವಿಷಯ. ನಿತ್ಯ ವಿನೂತನವಾದ, ಸತ್ಯವೂ ಮತ್ತು ಸುಂದರವೂ ಆದ ನಮ್ಮ ಕಲೆಗಳು ವಿಶ್ವಿವಿಖ್ಯಾತ. ಇಂತಹ ಕಲೆಯನ್ನು ಜೀವನದಲ್ಲಿ ಅಳವಡಿಸಿಕೊಂಡಿರುವ ಕಲಾವಿದರು ಯಾರೇ ಆಗಲಿ ಅವರು ಸುಸಂಸ್ಕೃತರು, ಗೌರವಾರ್ಹರು ಮತ್ತು  ಸಮಾಜಕ್ಕೆಕ ಕಲಾದೇವಿಯಿತ್ತ ಕೊಡುಗೆ. ಕಲೆಯ ನಿಜೋದ್ದೇಶಗಳನ್ನ ಸಂರಕ್ಷಿಸಿ, ಕ್ಷೇತ್ರದಲ್ಲಿ ನಿಷ್ಠೆಯಿಂದ ದುಡಿದು, ನಾಡಿಗೆ ಕೀರ್ತಿ ತರುವುದು ಕಲಾವಿದರ ಆದ್ಯ ಹಾಗೂ ಗಮನೀಯವಾದ ಕರ್ತವ್ಯ. ಈ ಕರ್ತವ್ಯ ನಿಷ್ಠೆಯಿಂದ ಕೀರ್ಥನ ಪ್ರಪಂಚದಲ್ಲಿ ಕೀರ್ತಿಕಲಾ ಸೇವೆಯನ್ನು  ಆರಂಭಿಸಿ ತೈಲಧಾರೆಯಂತೆ ಅವಿಚ್ಛಿನ್ನವಾಗಿ ನಡೆಸಿಕೊಂಡು ಬಂದಿರುವ ಕೀರ್ತನಕಾರರಲ್ಲಿ ಲಕ್ಷ್ಮೀಪತಿಗಳು ಅಗ್ರಪೂಜ್ಯಾರ್ಹರು.
ಈ ಪುಣ್ಯತರವಾದ ಕೀರ್ತನಕಲಾ ಸೇವೆ ಸಲ್ಲಿಸಲು ಕಂಕಣಬದ್ಧರಾದ ಲಕ್ಷ್ಮೀಪತಿ ಭಾಗವತರು ವೈಧಿಕಕ ಧರ್ಮ ರೀತಿಯಲ್ಲಿ ಉಡುಪುಗಳನ್ನು ಧರಿಸಿ ಹರಿಕಥೆಗೆ ಸಿದ್ಧರಾಗುತ್ತಿದ್ದರು. ಕಚ್ಚೆಪಂಚೆಯನ್ನು ಧರಿಸಿ, ಶಲ್ಯವನ್ನ ಹೊದ್ದುಕೊಂಡು, ಹಣೆಯಲ್ಲಿ ಭಸ್ಮವನ್ನು ಧರಿಸಿ, ಕೈಯಲ್ಲಿ ತಾಳಗಳನ್ನು ಹಿಡಿದು ಹರಿಕಥೆಯನ್ನು ನಿಂತು ನಡೆಸುತ್ತಿದ್ದರು.
ರಾಮಾಯಣ, ಮಹಾಭಾರತ, ಭಾಗವತ, ದೇವೀಭಾಗವತ, ಗಣೇಶ ಪುರಾಣ, ಸ್ಕಾಂದ ಪುರಾಣ, ಸಾಧು ಸಂತರ ಮತ್ತು ಶಿವಶರಣರ ಕಥೆಗಳನ್ನು ಮಾಡುವುದರಲ್ಲಿ ಸಿದ್ಧಹಸ್ತರು. ಹರಿಕಥೆಗಳನ್ನು ಸಪ್ತಾಹ ಪರ್ಯಂತರ ಮತ್ತು ಎರಡು ಮೂರು ವರ್ಷಗಳ ಕಾಲ ಪರ್ಯಂತರವೂ ಏಕ ರೀತಿಯಲ್ಲಿ ಮಾಡುವ ಪದ್ಧತಿ ಇವರದಾಗಿತ್ತು. ರಾಮಾಯಣ, ಮಹಾಭಾರತಾದಿ ಪುರಾಣಗಳನ್ನು ವರ್ಷಗಟ್ಟಲೇ ವಿಸ್ತಾರವಾಗಿ ಕಥಾಕೀರ್ತನ ರೂಪದಲ್ಲಿ ನಡೆಸಿರುವ ವಿಶೇಷ ವೈವಿಧ್ಯತೆ ಇವರದು.
ಲಕ್ಷ್ಮೀಪತಿಕಗಳು ಪೀಠಿಕೆಯನ್ನು ನಿರ್ವಹಿಸುವಾಗ ವಿಷಯಗಳಿಗೆ ಒತ್ತು ಕೂಡುವುದಕ್ಕಗಿ ಮಧ್ಯೆ ಮಧ್ಯೆ ಸರಿಹೊಂದಿಕೊಳ್ಳುವ ಕೃತಿಗಳನ್ನು, ದೇವರ ನಾಮಗಳನ್ನ, ಊಗಾಭೋಗಗಳನ್ನು, ಶ್ಲೋಕಗಳನ್ನು ಹಾಡುತ್ತಿದ್ದರು. ಇದು ರಂಜನೀಯವೂ, ಆಕರ್ಶಕವಾಗಿಯೂ  ಇರುತ್ತಿತ್ತು. ಪೀಠಿಕೆಯನ್ನು ಮುಗಿಸಿ ಮುಂದೆ ಮೂಲ ಕಥೆಯ ವಿಷಯಕ್ಕೆ ಬರುತ್ತಿದ್ದರು.
ಕಥಾ ಭಾಗವನ್ನು ಕಲಾತ್ಮಕವಾಗಿ ವಿವರಿಸುವುದಕ್ಕಾಗಿ ಪರಿಪಕ್ವವಾದ ಕಲಾ ಕೌಶಲ್ಯತೆ, ಸೃಜನಶೀಲತೆ, ಭಾವೈಕ್ಯತೆ, ರಸಪ್ರಜ್ಞೆ, ಪಾತ್ರಗಳ ಸ್ಥಾನಮಾನಗಳ ಅರಿವು, ಮಾತಿನ ಶುದ್ಧತೆ ಮತ್ತು ಚಾತುರ್ಯತೆ, ಸಮಯ ಸನ್ನಿವೇಶಗಳ ಪ್ರಜ್ಞೆ ಅತ್ಯವಶ್ಯಕ. ಈ ಅರ್ಹತೆಗಳನ್ನು ಹೊಂದಿರುವ ಲಕ್ಷ್ಮೀಪತಿಗಳು ಕಥಾ ಸನ್ನಿವೇಶಗಳನ್ನು ಕರ್ಣಾನಂದಕರವಾಗಿ ಹೇಳುವುದಷ್ಟೇ ಅಲ್ಲದೆ ಮನಸ್ಸಿಗೆ ನಾಟಿ ಅಂತೆಯೇ ಚಿತ್ರಣವಾಗಿ ಕಣ್ಣಿಗೆ ಕಟ್ಟಿದಂತೆ ಹೇಳುತ್ತಿದ್ದರು. ಕಥಾ ಪ್ರಸಂಗದಲ್ಲಿ ಬರುವ ಸುಖಃದುಃಖ, ವೀರ-ರೌದ್ರ, ಹಾಸ್ಯ, ನಕ್ಕು-ನಲಿಯುವ ಮತ್ತು ಧರ್ಮ ಜಿಜ್ಞಾಸ ಸಂಬಂಧವಾದ ವಾದ ವಿವಾದಗಳ ಸನ್ನಿವೇಶಗಳನ್ನು ವರ್ಣಿಸುತ್ತಿದ್ದರೆ ಜನತೆಯ ಕಣ್ಣಲ್ಲಿ ನೀರಾಡುತ್ತಿತ್ತು.
ಮಹಾಭಾರತದಲ್ಲಿ ಉದಾಹರಣೆಗೆ-ಬಭ್ರುವಾಹನ ಕಾಳಗ, ಭಕ್ತ ಮಯೂರ ಧ್ವಜ ಕಥೆಯಲ್ಲಿ ಅರ್ಜುನ  ತಾಮ್ರಧ್ವಜರ ಕಾಳಗ, ಭೀ ಮ ದುಯೋನರ ಕಾಳಗ ಪ್ರಸಂಗ, ಇಂತು ಯಾವುದೇ ವೀರರಸದಿಂದ ಕೂಡಿದ ವಾಗ್ದಾದಗಳನ್ನ ಅದೇ ಧೋರಣೆಯಲ್ಲಿ ಮಾಡುತ್ತಿದ್ದರು.
ಹಾಸ್ಯರಸ ಪ್ರಧಾನವಾದ ಶೂರ್ಪನಖಿಯ ನಾಸಡಕಾಚ್ಛೇದನ ಭಾಗವನ್ನು ವರ್ಣಿಸುವಾಗ ಮಾತಿನ ಲಕ್ಷಣ ಜನತೆಯನ್ನು ನಕ್ಕು ನಲಿಸುತ್ತಿತ್ತು.
ಇಂಥ ಯಾವುದೇ ಪ್ರಸಂಗಗಳನ್ನು ವರ್ಣಿಸುವಾಗ ಭಾವೈಕ್ಯತೆಯಿಂದ ವೇದಿಕೆಯಲ್ಲಿ ಏಕಪಾತ್ರಾಭಿನಯವನ್ನೇ ಮಾಡುತ್ತಿದ್ದರು.
ಧರ್ಮ, ಭಕ್ತಿ, ನೀತಿ ವಿಷಯಗಳನ್ನು ನಿರೂಪಿಸುವಾಗ ವೇದೋಪನಿಷತ್ತುಗಳ ಹಿರಿಯ ಆಚಾರ್ಯರುಗಳ, ಸಾಧು ಸಂತರ, ಹರಿದಾಸರುಗಳ ಸೂಕ್ತಿಗಳನ್ನು ಆಧಾರವಾಗಿ ಬಳಸುತ್ತಿದ್ದರು.
ಕಲಾದೇವಿಯ ಅನುಗ್ರಹ ಸಂಪಾದಿತರಾದ ಇವರು ಕೀರ್ತನಕಲೆಯ ಜೊತೆಗೆ ಕವಿತಾ ಸಾಮರ್ಥ್ಯವನ್ನು ಪಡೆದಿದ್ದರು. ಕಥಾಪ್ರಸಂಗಗಳಲ್ಲಿ ಸಂದರ್ಭಕ್ಕನುಗುಣವಾದ ಹಾಡುಗಳ, ಪದ್ಯಗಳ ಕೊರತೆ ಬಂದಾಗ ತಾವೇ ಕೃತಿಗಳನ್ನು, ಹಾಡುಗಳನ್ನು ಮತ್ತು ಪದ್ಯಗಳನ್ನು ರಚಿಸಿ ಅಳವಡಿಸಿಕೊಳ್ಳುತ್ತಿದ್ದರು.
ಕಥಾ ಪ್ರಸಂಗಗಳಲ್ಲಿ ಪದ್ಯಗಳನ್ನು, ಶ್ಲೋಕಗಳನ್ನು, ಚೂರ್ಣಿಕೆಗಳನ್ನು ಹಾಡುವಗ ಸನ್ನಿವೇಶಕ್ಕನುಗುಣವಾಗಿ ಸೂಕ್ತ ರಾಗಗಳನ್ನು ಅಳವಡಿಸಿ ಹಾಡುವಾಗ ಸಾಹಿತ್ಯ ಭಾವ, ರಾಗ ಭಾವ ಬಹಳ ರಂಜನಾತ್ಮಕವಾಗಿ ಹೊರಹೊಮ್ಮುತ್ತಿತ್ತು. ಅನೇಕ ಸಂಧರ್ಭಗಳಲ್ಲಿ ಕೃತಿಗಳನ್ನೊ, ಹಾಡುಗಳನ್ನೋ ಹಾಡಿದಾಗ ಅವುಗಳಿಗೆ ಕಲ್ಪನಾ ಸ್ವರ ಪ್ರಯೋಗಗಳೂ ಕೇಳಿ ಬರುತ್ತಿತ್ತು ಇವರ ಹರಿಕಥೆಯಲ್ಲಿ. ಹೀಗಾಗಿ ಇವರ ಹರಿಕಥೆ ಸಂಗೀತಮಯವು ಆಗಿರುತ್ತಿತ್ತು. ಪಕ್ಕವಾದ್ಯಗಾರರಿಗೆ ಇವರ ಹರಿಕಥೆಯಲ್ಲಿ ತನಿ ಆವರ್ತನ ನುಡಿಸುವುದಕ್ಕೆ ಅವಕಾಶ ದೊರೆಯುತ್ತಿತ್ತು.
ಲಕ್ಷ್ಮೀಪತಿಗಳು ಕರ್ನಾಟಕದಾದ್ಯಂಥ ಕಥಾಕೀರ್ತನೆಗಳನ್ನು ನಡೆಸಿ ಜನತೆಯ ಅಭಿಯಾನ, ಪುರಸ್ಕಾರಗಳಿಗೆ ಪಾತ್ರರಾಗಿ ಕೀರ್ತಿ ಗಳಿಸಿದ್ದಾರೆ. ತೆಲುಗು ಭಾಷೆಯಲ್ಲೂ ಹರಿಕಥೆಗಳನ್ನು ನಡೆಸುತ್ತಿದ್ದ ಇವರು ವಿಜಯವಾಡ ಮುಂತಾದ ಪ್ರಾಂತಗಳಲ್ಲಿ ತೆಲುಗು ಬಾಷೆಯಲ್ಲಿ ಕಥೆಗಳನ್ನು ಮಾಡಿ ಜನ ಮೆಚ್ಚುಗೆ ಗಳಿಸಿದ್ದಾರೆ.
ಸನ್ಮಾನ ಸರಮಾಲೆ: ಕೀರ್ತನಕಲಾ ಪಾಂಡಿತ್ಯ ಗಳಿಸಿರುವ ಲಕ್ಷ್ಮೀಪತಿಗಳಿಗೆ ಅನೇಕ ಪ್ರಶಸ್ತಿ ಪುರಸ್ಕಾರಗಳು ದೊರೆತಿರುವುದು ಸರಿಯಷ್ಟೆ.
ಮೈಸೂರಿನ ಅಹೋಬಲಮಠದಲ್ಲಿ ಶ್ರೀ ಮಹಾಭಾರತ ಪುರಾಣವನ್ನು ಕೀರ್ತನರೂಪದಲ್ಲಿ ನಡೆಸಿದ ಇವರ ವಿದ್ಯಾ ಪ್ರೌ ಢಿಮೆಯನ್ನು ಪ್ರಶಂಸಿಸಿ ಲಕ್ಷ್ಮೀಪತಿಗಳಿಗೂ ಮತ್ತು ಅವರ ಸೋದರ ನರಸಿಂಹಮೂರ್ತಿಗಳಿಗೂ ರಾಜಸೇವಾ ಪ್ರಸಕ್ತ ಬ್ರಂ.ಶ್ರೀ./ ಅಂಬಳೆ ಸುಬ್ರಹ್ಮಣ್ಯ ಅಯ್ಯರ್ ರವರ ಅಧ್ಯಕ್ಷತೆಯಲ್ಲಿ ಇವರಿಗೆ ಅಭಿನವ ಕುಮಾರವ್ಯಾಸ ಎಂಬ ಬಿರುದಿತ್ತು ಸನ್ಮಾನಿಸಿದರು. ಈ ಸನ್ಮಾನ ವಿಷಯವನ್ನು ಕನ್ನಡ ಕವಿ ಬ್ರ.ಶ್ರೀ ಕೆ. ಶ್ರೀಕಂಠಶರ್ಮರವರು ಪದ್ಯಮಾಲಿಕಾ ರೂಪದಲ್ಲಿ ರಚಿಸಿದರು. ವಾರ್ಧಿಕ ಷಟ್ಪದಿಯಲ್ಲಿರುವ ಈ ಪದ್ಯ ಭಾಗವನ್ನು ಇಲ್ಲಿ ಉಲ್ಲೇಖಿಸಲು  ಬಯಸಿ ಬರೆದಿರುತ್ತೆ:
“ಆ ಕುಮಾರವ್ಯಾಸ ತಾನೆರಡು ರೂಪಾಗು
ತೀ ಕಾಲದೊಳ್ಪುಟ್ಟಿ ಬಂದು ಭಾರತ ಕಥೆಯ
ಲೋಕಕ್ಕೆ ವಿಸ್ತರಿಸುತಿರ್ದಪನೆನಲ್ಕೀಗ ಲಕ್ಷ್ಮೀಶನುಂ ಮೂರ್ತಿಯುಂ”
“ಆ ಕಥೆಯ ಮೈಸೂರು ನರಸಿಂಹ ಭವನದೊ
ಳಾ ಕಲ್ಯದಿಂ ಪೇಳ್ದರದರಿಂದಲಭಿನವ
ಶ್ರೀ ಕುಮಾರವ್ಯಾಸರೆಂಬ ನಾಮವು
ಸಲ್ವುದೀಗಕುಮಾರರ್ಗಿಳೆಯೊಳು”
 
೧೯೪೭ರಲ್ಲಿ ಮೈಸೂರು ಕೃಷ್ಣಮೂರ್ತಿಪುರಂ ಶ್ರೀರಾಮ ಮಂದಿರದ ಆಶ್ರಯದಲ್ಲಿ ವೇದಾಂತ ಶಿರೋಮಣಿ ಇತ್ಯಾದಿ ಬಿರುದಾಂಕಿತರಾದ ಆಸ್ಥಾನ ವಿದ್ವಾನ್‌ ವೆ.ಬ್ರ ಎಸ್‌. ವಿಠಲಶಾಸ್ತ್ರಿಗಳ  ಘನ ಅಧ್ಯಕ್ಷತೆಯಲ್ಲಿ ಕೀರ್ತನಕೇಸರಿ ಎಂಬ ಬಿರುದಿತ್ತು ಸನ್ಮಾನಿಸಲಾಯಿತು.
ಕರ್ನಾಟಕ ಸಂಗೀತ ನೃತ್ಯ ಅಕಾಡೆಮಿಯು ೧೯೯೪-೯೫ರ ಕರ್ನಾಟಕ ಕಲಾ ತಿಲಕ ಪ್ರಶಸ್ತಿಯನ್ನಿತ್ತು ಗೌರವಿಸಿತು. ೧೯೯೫ರಲ್ಲಿ ಬೆಂಗಳೂರು ಗಾಯನ ಸಮಾಜ ೨೭ನೇ ಸಂಗೀತ ಸಮ್ಮೇಳನ ಸಂದರ್ಭದಲ್ಲಿ ಇವರಿಗೆ ಸನ್ಮಾನ ಮಾಡಿತು. ೧೯೯೬ರಲ್ಲಿ ಮೈಸೂರಿನ ಗಾನಭಾರತೀ(ರಿ) ಶ್ರೀ ಕೃಷ್ಣ ಜಯಂತಿ ಉತ್ಸವ ಸಂದರ್ಭದಲ್ಲಿ ಗೌರವಿಸಿತು.
೧೯೯೭ರಲ್ಲಿ ಕರ್ನಾಟಕ ಕೀರ್ತನ ಕಲಾಪರಿಷತ್ತು (ರಿ) ಬೆಂಗಳೂರು, ಕೋಲಾರ ಜಿಲ್ಲೆಯ ಮುಳಬಾಗಿಲಿನಲ್ಲಿ ನಡೆಸಿದ ಮೂರನೇ ಅಖಿಲ ಕರ್ನಾಟಕ ಕೀರ್ತನಕಾರರ ಸಮ್ಮೇಳನಕ್ಕೆ ಭಾಗವತರನ್ನು ಅಧ್ಯಕ್ಷರನ್ನಾಗಿ ಆಯ್ಕೆ ಮಾಡಿ ಕೀರ್ತನಶ್ರೀ ಎಂಬ ಬಿರುದಿತ್ತು ಸನ್ಮಾನಿಸಿತು.
ಕೃತಿಗಳ ಕೊಡುಗೆ: ತುಂಬು ಅನುಭವಸ್ಥರಾದ ಲಕ್ಷ್ಮೀಪತಿಗಳು ಅನೇಕವಾದ ರಚನೆಗಳನ್ನು ಮಾಡಿ ಕಲಾಕ್ಷೇತ್ರಕ್ಕೆ ನೀಡಿದ್ದಾರೆ.
ಲೋಕನೀತಿಯುಕ್ತವಾದ ತಮ್ಮ ಅಮೃತವಾಣಿಯನ್ನು ಭಾಮಿನೀ ಷಟ್ಪದಿ ಪದ್ಯಗಳ ರೂಪದಲ್ಲಿ ರಚಿಸಿ “ಭಕ್ತಿ ಕುಸುಮಾಂಜಲಿ” ಎಂಬ ಪುಸ್ತಕಕ ಪ್ರಕಟಿಸಿದ್ದಾರೆ.
ನಿತ್ಯ ಉಪಯುಕ್ತವಾದ ಅನೇಕ ದೇವತಾ ಭಜನಾವಳಿಗಳನ್ನು ರಚಿಸಿದ್ದಾರೆ.
ಶ್ರೀಕಾಂತ ಎಂಬ ಅಂಕಿತದಲ್ಲಿ ಅನೇಕ ಕೃತಿಗಳನ್ನು ವಿವಿಧ ರಾಗಗಳಲ್ಲಿ ರಚಿಸಿ ಸ್ವರಪಡಿಸಿ ಸಂಗೀತಕ್ಷೇತ್ರಕ್ಕೆ ನೀಡಿದ್ದಾರೆ.
ಸ್ವರ ಮತ್ತು ಸಾಹಿತ್ಯ ಹಾಗೂ ಅದರ ಭಾವಾರ್ಥಗಳೊಂದಿಗಿರುವ ಇವರ ಹದಿನೈದು ಕೃತಿಗಳನ್ನೊಳಗೊಂಡ “ಶ್ರೀಕಾ ಂತ ಕೀರ್ತನ ಕುಸುಮಾಂಜಲಿ” ಎಂಬ ಒಂದು ಕಿರುಪುಸ್ತಕವನ್ನುಕ ಶ್ರೀ ನಟರಾಜ ಸಂಗೀತ ಶಾಲಾ, ಮೈಸೂರು, ಪ್ರಕಟಿಸಿದ್ದಾರೆ. ಈ ಪುಸ್ತಕಕ್ಕೆ ದೇಶದ ಅಗ್ರಮಾನ್ಯ ಸಂಗೀತಶಾಸ್ತ್ರಜ್ಞರಾದ ಮಹಾಮಹೋಪಾಧ್ಯಾಯ ಡಾ. ರಾ. ಸತ್ಯನಾರಾಯಣರವರು ಮುನ್ನುಡಿ ಬರೆದಿದ್ದಾರೆ. ಸಂಗೀತ ಕಚೇರಿಗಳಲ್ಲಿ ಕೆಲವಿದ್ವಾಂಶರು ಈ ಕೃತಿಗಳನ್ನು  ಹಾಡುತ್ತಿದ್ದಾರೆ.
ನಾಟ್ಯಕ್ಷೇತ್ರಕ್ಕೆ ಉಪಯುಕ್ತವಾದ ಕೆಲವು ಕೃತಿಗಳನ್ನೂ, ಪದವರ್ಣಗಳನ್ನೂ ರಚಿಸಿದ್ದಾರೆ. ಇವುಗಳನ್ನು ನಾಟ್ಯಾಚಾರ್ಯ ಪ್ರೊಫೆಸರ್ ಕೆ. ರಾಮಮೂರ್ತಿರಾವ್‌ ಮತ್ತು ನಾಟ್ಯ ಕಲಾವಿದರು ನೃತ್ಯ ಸಂಯೋಜಿಸಿ ಅನೇಕ ಕಡೆಗಳಲ್ಲಿ ತಮ್ಮ ಶಿಷ್ಯರುಗಳಿಂದ ನೃತ್ಯ ಪ್ರದರ್ಶನ ಮಾಡಿಸುತ್ತಿದ್ದಾರೆ.
ಪರಂಪರೆ: ಈ ಕಲಾ ತಪಸ್ವಿಯ ಕಲಾನಿಧಿಯನ್ನು ಶಿಷ್ಯವೃತ್ತಿಯಿಂದ ಅರ್ಜಿಸಿ, ಅವರ ಪರಂಪರೆ, ಶೈಲಿ ಮತ್ತು ಧ್ಯೇಯಗಳನ್ನು ಉಳಿಸಿಕೊಂಡು ಬೆಳೆಸಿಕೊಂಡು ಬರುವಂತಹ ಶಿಷ್ಯಸಂಪತ್ತು ಕೇವಲ ಬೆರಳೆಣೆಕೆಯಲ್ಲಿರುವುದು ಬಹಳ ಶೋಚನೀಯ ಸಂಗತಿ. ಇವರ ಏಕಮಾತ್ರ ಶಿಷ್ಯ ಕೆನರಾಬ್ಯಾಂಕ್‌ನಲ್ಲಿ ಹುದ್ದೆಯಲ್ಲಿರುವ ಶ್ರೀ ರಮೇಶ್‌ ಇಂದಿಗೂ ಸ್ವಲ್ಪಮಟ್ಟಿಗೆ ಈ ಕಲೆಯನ್ನು ಉಳಿಸಿಕೊಂಡಿದ್ದಾರೆ.
ಆದರೆ ಈ ಕೀರ್ತನಕಲಾ ವಂಶವೃಕ್ಷ ಒಣಗಿ ಹೋಗಿಲ್ಲ ಮತ್ತು ಒಣಗಿಹೋಗುವುದೂ ಇಲ್ಲ. ಲಕ್ಷ್ಮೀಪತಿಗಳಿಗೆ ನಾಲ್ಕು ಗಂಡು ಮಕ್ಕಳು ರಾಮಶೇಷ({ಈ ಲೇಖನದ ಬರಹಗಾರ), ಭೀಮು, ಸೋಮಶೇಖರ ಮತ್ತು ಶ್ಯಾಮಸುಂದರ ಮತ್ತು ಶ್ರೀಮತಿ ಗೀತಾ ಎಂಬ ಒಬ್ಬ ಹೆಣ್ಣು ಮಗಳು.
ಜ್ಯೇಷ್ಠ ಪುತ್ರನಾದ ಎಲ್‌, ರಾಮಶೇಷ ಈ ಕೀರ್ತನ ಕಲೆಯನ್ನು  ಇಂದಿಗೂ  ಅವರ ಆಶೀರ್ವಾದ ಮತ್ತು ದೈವಕೃಪೆ ಹಾಗೂ ಜನತೆಯ ಪ್ರೋತ್ಸಾಹದಿಂದ ಕಾಪಾಡಿಕೊಂಡು ಬಂದಿದ್ದಾರೆ. ಅಂತೆಯೇ ತಂದೆಯಲ್ಲಿಯೇ ಸಂಗೀತಾಭ್ಯಾಸ ಮಾಡಿ ಕಚೇರಿಗಳನ್ನು ನೀಡುವ ಮತ್ತು ನೃತ್ಯ ಕ್ಷೇತ್ರದಲ್ಲಿ ಹಿನ್ನೆಲೆ ಗಾಯಕನಾಗಿ ಸೇವೆ ಸಲ್ಲಿಸುತ್ತಿದ್ದಾರೆ.
ಲಕ್ಷ್ಮೀಪತಿಗಳು ಈಗಲೂ ನಿರರ್ಥಕವಗಿ ಕಾಲಕಳೆಯದೆ ಆಸಕ್ತ ಸಂಗೀತಾಭ್ಯಾಸಿಗಳಿಗೆ ಸಂಗೀತಪಾಠ ಹೇಳಿಕೊಡುತ್ತಿದ್ದಾರೆ.
ಇಂದಿಗೂ ಉತ್ಸಾಹಶಾಲಿಗಳಾಗಿ ಸಂಗೀತ, ಸಾಹಿತ್ಯ ಮತ್ತು ಕೀರ್ತನಕಲೆಯ ಬಗ್ಗೆ ಆಶೆ ಆಕಾಂಕ್ಷೆಗಳನ್ನಿಟ್ಟುಕೊಂಡಿರುವ ಲಕ್ಷ್ಮೀಪತಿ ಭಾಗವತರು ನಶಿಸಿಹೋಗುತ್ತಿರುವ ಶಾಸ್ತ್ರೀಯ ಕಲೆಗಳ ಅದರಲ್ಲೂ ಕೀರ್ತನಕಲೆ ಬಗ್ಗೆ ವಿಶಾದ ವ್ಯಕ್ತಪಡಿಸುತ್ತಾ ಈ ಕಲೆಗಳ ಪುನರುಜ್ಜೀವನಕ್ಕಾಗಿ ಯುವ ಪೀಳಿಗೆ ಇಂದು ಇದನ್ನು ಹೆಚ್ಚಿನ ಸಂಖ್ಯೆಯಲ್ಲಿ ಕಲಿಯಬೇಕು ಮತ್ತು ಸಮಜ, ಸಂಘ ಸಂಸ್ಥೆಗಳು ಬಹಳಷ್ಟು ಸಹಕಾರ ಪ್ರೋತ್ಸಾಹಗಳನ್ನಿಯಬೇಕು ಮತ್ತು ಸರಕಾರ ಈ ಕಲಾಭ್ಯಾಸಿಗಳಿಗೆ ಎಲ್ಲ ರೀತಿಯಲ್ಲೂ ಸುಭದ್ರವಾದ ಹೆಚ್ಚಿನ ಸೌಲಭ್ಯಗಳನ್ನು ಮತ್ತು ಜೀವನಸೌಕರ್ಯಗಳನ್ನು ಒದಗಿಸಿಕೊಡಬೇಕು ಎಂಬುದಾಗಿ ತಿಳಿಸುತ್ತಾರೆ.
ಕಲೆ ಸಂಸ್ಕೃತಿಯ ಜೀವನಾಡಿಗಳಲ್ಲೊಂದು. ಹಳೆಯ ಶಾಸ್ತ್ರೀಯ ಕಲೆಗಳನ್ನು ಪೋಷಿಸುತ್ತಾ ಹೊಸಕಲೆಗಳನ್ನು ಪ್ರಚುರಗೊಳಿಸುತ್ತಾ ಕಲಾಸಂಪತ್ತನ್ನು ವೃದ್ಧಿಗಳಿಸಿದಾಗಲೆ ಕಲಾರಾಧನೆ ಸಾರ್ಥಕವಾಗುತ್ತದೆ.
“ಸತ್ಯ ಧರ್ಮಗಳು ಬಾಳಿನುಸಿರಾಗಲಿ
ನಿತ್ಯ ವಿನೂತವಾಗಲಿ ಕಲೆಯ ಬಾಳ್ವೆಯು”
ಇದು ‘ಅಭಿನವ ಕುಮಾರವ್ಯಾಸ’, ‘ಕರ್ನಾಟಕ ಕಲಾ ತಿಲಕ’ ಹರಿಕಥಾ ವಿದ್ವಾನ್‌ ವೇ.ಬ್ರ.ಎಲ್‌. ಲಕ್ಷ್ಮೀಪತಿ ಭಾಗವತರ ಸಂದೇಶ.
ಟಿ.ವಿ.ಕ ಗೋಪಿನಾಥದಾಸರು
“ಭಕ್ತಿಯಲಿ ಭಾಗಣ್ಣ”; “ಯುಕ್ತಿಯಲಿ ಮೋಹನ್ನ”, “ಶಕ್ತಿಯಲಿ ತಿಮ್ಮಣ್ಣ” ಎಂಬುದು ದಾಸ ಪರಂಪರೆಯಲ್ಲಿ ಜನಜನಿತವಾಗಿ ಬಂದಿರುವ ಮಾತು. ಅಂತೆಯೇ “ವ್ಯಕ್ತಿತ್ವದಲ್ಲಿ ಗೋಪಣ್ಣ” ಎನ್ನುವುದೂ ಅಷ್ಟೇ ಹೆಸರು ವಾಸಿ! ಹರಿಕಥಾ ಕ್ಷೇತ್ರದಲ್ಲೇ ಮಾತ್ರವಲ್ಲದೆ ಎಲ್ಲಾ ಕಲಾ ಪ್ರಕಾರಗಳಲ್ಲೂ ಇವರ ಹೆಸರು -ವ್ಯಕ್ತಿತ್ವ ಅಜರಾಮರ.
ಗೋಪಣ್ಣ!
ಕಲಾಕ್ಷೇತ್ರಲದಲ್ಲಿ ಅತ್ಯಂತ ಚಿರಪರಿಚಿತವಾದ ಹೆಸರು! ಆತ್ಮೀಯರೆಲ್ಲರೂ ಅವರನ್ನು ಪ್ರೀತಿಯಿಂದ ಕರೆಯುತ್ತಿದ್ದುದೇ ಹೀಗೆ. ಮನೆಯವರಿಗೆಲ್ಲ ಅಚ್ಚುಮೆಚ್ಚಿನ ಗೋಪಣ್ಣಿ. ಈ ಗೋಪಣ್ಣನೇ ಕಲಾತಪಸ್ವಿ ಟಿ.ವಿ. ಗೋಪಿನಾಥದಾಸರು.
‘ದಾಸ’ ಎಂಬುದು ಇವರಿಗೆ ಪಾರಂಪರ್ಯದಿಂದ ಬಂದದ್ದು. ಇದಕ್ಕೆ ಕಾರಣವೂ ಇಲ್ಲದಿಲ್ಲ. ದಾಸಪರಂಪರೆಯಲ್ಲಿ “ಯುಕ್ತಿಯಲಿ ಮೋಹನ್ನ” ಎಂದೆನಿಸಿದ್ದ ವಿಜಯದಾಸರ ಸಾಕುಮಗ “ಮೋಹದಾಸರ” ಪರಂಪರೆಯಲ್ಲಿ ಬಂದವರು ಲಮೂರ್ತಾಚಾರ್ಯರು. ಈ ಮೂರ್ತಾಚಾರ್ಯರ ಹಿರಿಯ ಮಗ ವೆಂಕಣ್ಣದಾಸರು. ಹಾಗೂ ಹರಿಕಥಾಂಬುಧಿ ಚಂದ್ರ ಎಂದೇ ಖ್ಯಾತನಾಮರಾದ ಟಿ.ಕೆ. ವೇಣುಗೋಪಾಲದಾಸರಾದಿಯಾಗಿ ಇತರ ನಾಲ್ಕು ಮಂದಿ ಮಕ್ಕಳು ಮೂರ್ತಾಚಾರ್ಯರಿಗೆ. ವೆಂಕಣ್ಣದಾಸರ ಎರಡನೆಯ ಮಗನೇ ನಮ್ಮ ಗೋಪಣ್ಣ ಉರುಫ್‌ ಗೋಪೀನಾಥದಾಸರು.
ವೆಂಕಣ್ಣದಾಸರಿಗೆ ಗೋಪೀನಾಥದಾಸರಲ್ಲದೆ ಇತರ ಮೂವರು ಪುತ್ರರು. ಎಲ್ಲರಿಗಿಂತ ಹಿರಿಯರು ಕರಿಗಿರಿ ಆಚಾರ್, ಪ್ರಸಿದ್ಧ ಹಾರ್ಮೋನಿಯಂ ವಾದಕರು ಹಾಗೂ ಸೋಲೋವಾಕ್ಸ್‌ ವಾದನದಲ್ಲಿ ಪರಿಣತರಾಗಿದ್ದವರು. ಸೋಸಲೆ ವ್ಯಾಸರಾಜ ಮಠಾಧೀಶರಿಂದ ‘ನಾದಗಂಧರ್ವ’ ಎಂಬ ಬಿರುದು ಗಳಿಸಿದವರು. ಗೋಪೀನಾಥದಾಸರ ನಂತರ ಜನಿಸಿದವರು ಟಿ.ವಿ. ಜಯಸಿಂಹದಾಸ್‌ ಹಾಗೂ ಟಿ.ವಿ. ದ್ವಾರಕಾನಾಥ್‌, ಆತ್ಮೀಯರೆಲ್ಲರಿಗೆ ದ್ವಾರಕಿ.
ವೆಂಕಣ್ಣದಾಸರ ಮನೆತನ ಅತ್ಯಂತ ಸಂಪ್ರದಾಯನಿಷ್ಠರ ವಂಶ. ಈ ಮನೆತನದವರೆಲ್ಲರಿಗೂ ಆನುವಂಶೀಕವಾಗಿ ಬಂದ ದಾಸಪಂಥವನ್ನು ಬಿಡದೆ ಅನುಸರಿಸುತ್ತ ಬಂದರೂ ವೆಂಕಣ್ಣದಾಸರು ಆ ಪಂಥವನ್ನು ಬಿಡದೆ ಹರಿದಾಸರಾದರೂ ನಾಟಕ, ಸಿನಿಮಾಗಳ ಗೀಳನ್ನು ಹತ್ತಿಸಿಕೊಂಡವರು. ಬಹುಶಃ ಅದೇ ಜಾಡಿನಲ್ಲಿ ಗೋಪೀನಾಥದಾಸರೂ ನಡೆದು ಬಂದವರು. ತಮ್ಮ ಜಯಸಿಂಹದಾಸರು ಹರಿಕಥೆಯ ಜೊತೆಗೇ ಗಮಕ, ಹಾಗೂ ಮೃದಂಗ ವಾದನ ಕಲೆಯಲ್ಲಿ ಪರಿಣತರಾಗಿ ಅತೀ ಚಿಕ್ಕವಯಸ್ಸಿನಲ್ಲೇ ಮೈಸೂರು ವಾಸುದೇವಾಚಾರ್ಯರಿಗೆ ಮೃದಂಗ ನುಡಿಸಿದ ಹೆಗ್ಗಳಿಕೆಗೆಕ ಪಾತ್ರರಾದವರು. ದ್ವಾರಕಾನಾಥ್‌ ಒಳ್ಳೆ ವ್ಯವಹಾರಸ್ಥ. ಅಣ್ಣ ಸ್ಥಾಪಿಸಿದ ಪ್ರಭಾತ್‌ ಸಂಸ್ಥೆಯ ನಿರ್ದೇಶಕರಾಗಿ ಅದನ್ನು ಊರ್ಜಿತಗೊಳಿಸಿದವರು.
ವೆಂಕಣ್ಣಾಚಾರ್ಯ (ದಾಸ)ರಿಗೆ ಸಂತಾನ ಭಾಗ್ಯ ಒದಗಿ ಬಂದದ್ದೂ ಒಂದು ಪವಾಡವೇ! ದಾಸರು ಸಾಧ್ವಿ ಭಾಗೀರಥಮ್ಮನ ಕೈ ಹಿಡಿದು ಗೃಹಸ್ಥರಾದರೂ ಅನೇಕ ವರ್ಷಗಳ ಕಾಲ ಅವರಿಗೆ ಮಕ್ಕಳಾಗಲಿಲ್ಲ.
ಈ ಮಧ್ಯೆ ಭಾಗೀರಥಿ ಬಾಯಿಗೆ ಕ್ಷಯ ರೋಗ ಕಾಣಿಸಿಕೊಂಡು ಅವರು ಬದುಕಿ ಉಳಿಯುವುದೇ ದುಸ್ತರವಾಯಿತು. ಇನ್ನು ಸಂತಾನ ಭಾಗ್ಯದ ಪ್ರಶ್ನೆ ಪ್ರಶ್ನೆಯಾಗಿಯೇ ಉಳಿಯಿತು. ಆಗ ಹಿರಿಯರ ಆದೇಶದಂತೆ ದಂಪತಿಗಳಿಬ್ಬರೂ ಮುಳಬಾಗಿಲಿಗೆ ತೆರಳಿ ಶ್ರೀಪಾದರಾಜರ ಸನ್ನಿಧಿಯಲ್ಲಿ ಕಠಿಣವಾಗಿ ಸೇವೆದಗೈದರಂತೆ. ಅವರ ಸೇವೆ ಫಲನೀಡಿತೋ ಎನ್ನುವಂತೆ ಶ್ರೀಗಳು ಸ್ವಪ್ನದಲ್ಲಿ ಕಾಣಿಸಿಕೊಂಡು ಮುಳಬಾಗಿಲಿನ ಸೋಮೇಶ್ವರನನ್ನು ಆರಾಧಿಸಿದಾಗ ಸೇವೆ ಮಾಡುವಂತೆ ನಿರ್ದೇಶಿಸಿದರಂತೆ. ಯತಿಗಳ ಆದೇಶದಂತೆ ದಂಪತಿಗಳಿಬ್ಬರೂ ಅತ್ಯಂತ ನಿಷ್ಠೆಯಿಂದ ಸೋಮೇಶ್ವರನನ್ನು ಆರಾಧಿಸಿ ಅವನ ಅನುಗ್ರಹದಿಂದ ಭಾಗೀರಥಮ್ಮನ ಕ್ಷಯ ರೋಗ ನಿವಾರಣೆಯಾದದ್ದೇ ಅಲ್ಲದೆ, ಮೃತ್ಯವಿನದವಡೆಯಿಂದಲೂ ಪಾರಾದರು. ಅಷ್ಟೇ ಅಲ್ಲದೆ ಆಕೆಗೆಕ ಸಂತಾನಭಾಗ್ಯವೂ ಲಭಿಸಿ ನಾಲ್ಕು ಮಕ್ಕಳನ್ನು ಹಡೆದು ಗಂಡನ ಕೈಗಿತ್ತರು.
ಹೀಗೆ ಹುಟ್ಟಿದವರಲ್ಲಿ ಮೊದಲನೆಯವರು ನಾದಗಂಧರ್ವ ಕರಿಗಿರಿ ದಾಸರು, ಎರಡನೆಯವರೇ ಗೋಪಿನಾಥದಾಸರು. ಆನಂದನಾಮ ಸಂವತ್ಸರದ ಜ್ಯೇಷ್ಠ ಬಹುಳ ದ್ವಾದಶಿ (೨೦.೬.೧೯೧೪) ಯಂದು ಭರಿಣಿ ನಕ್ಷತ್ರದಲ್ಲಿ ಇವರ ಜನನ. ‘ಭರಣೀ ನಕ್ಷತ್ರದಲ್ಲಿ ಹುಟ್ಟಿದವನು ಧರಣೀ ಆಳ್ತಾನೆ’ ಎಂಬುದು ಗಾದೆಯ ಮಾತು. ಆದರೆ ಗೋಪಣ್ಣ ಧರಣಿ ಆಳದಿದ್ದರೂ ಕಲಾಸಾಮ್ರಾಜ್ಞದ ಅನಭಿಷಿಕ್ತ ಚಕ್ರವರ್ತಿಯಾಗಂತೂ ಮೆರೆದರು. ಅಲ್ಲದೆ ರಾಜಮನೆತನದ ಒಡನಾಟವೂ ಇವರಿಗೆ ಲಭಿಸಿತ್ತು. ಆಗಿನ ಕಾಲದಲ್ಲಿ ರಾಜಮನೆತನದ ಮಕ್ಕಳ ಜೊತೆಯಲ್ಲಿ ಓದಲು-ಒಡನಾಟವಾಡಲು ಸುಸಂಸ್ಕೃತ ಮನೆತನದ ಹುಡುಗರನ್ನೇ ಆಯ್ಕೆ ಮಾಡುವ ರೂಢಿಯಿತ್ತು. ಆಗ ಮೈಸೂರಿನ ಆಳರಸರಾಗಿದ್ದ ನಾಲ್ವಡಿ ಕೃಷ್ಣಪ್ರಭುಗಳು ಯುವರಾಜರ ಮಗ ಭಾವೀ ಅರಸ ಜಯಚಾಮರಾಜರ ಜೊತೆ ವ್ಯಾಸಂಗ ಮಾಡಲು ಆಯ್ಕೆ ಮಾಡಿದ ವಿದ್ಯಾರ್ಥಿಗಳ ಪೈಕಿ ನಮ್ಮ ಗೋಪಣ್ಣನ್ನೂ ಒಬ್ಬ. ಆದರೆ ಅದು ಕಾರ್ಯಗತವಾಗಲಿಲ್ಲ. ಹಿರಿಯರು ಈ ಚಿಕ್ಕ ಹುಡುಗನನ್ನು ಒಂಟಿಯಾಗಿ ದೂರದ ಮೈಸೂರಿಗೆ ಕಳುಹಿಸಲು ಸಮ್ಮತಿ ನೀಡಲಿಲ್ಲ. ಹೀಗಾಗಿ ಗೋಪಣ್ಣ ಧರಣಿ ಆಳದಿದ್ದರು ಧರಣಿ ಅಳುವವರ ಕೃಪಾ ದೃಷ್ಟಿಗೆ ಬಿದ್ದದ್ದಷ್ಟೇ ಸಮಾಧಾನ ನೀಡಿದ ವಿಷಯ.
ಹರಿಕಥಾಕಲೆಯನ್ನೇ ರೂಢಿಸಿಕೊಂಡಿದ್ದ ಗೋಪಣ್ಣನಿಗೆ ತಂದೆಯಂತೆ ನಾಟಕ ಸಂಗೀತ ಕಲಿಯುವ ಗೀಳು ಅಂಟಿಕೊಂಡಿತ್ತು. ಈ ದಿಸೆಯಲ್ಲಿ ಮಗನ ಆಸಕ್ತಿಯನ್ನು ಗಮನಿಸಿದ ವೆಂಕಣ್ಣದಾಸರು ಮೈಸೂರಿನ ವೀಣೆ ಶೇಷಣ್ಣನವರ ನೇರ ಶಿಷ್ಯರಾಗಿದ್ದ ಲಕ್ಷ್ಮೀನಾರಣ್ಣಪ್ಪನವರ ಮಗ, ಪ್ರಸಿದ್ಧ ವೈಣಿಕ ಎಲ್‌. ರಾಜಾರಾಯರಲ್ಲಿ ವೀಣೆ ಹಾಗೂ ಗಾಯನ ಶಿಕ್ಣ ಕೊಡಿಸಿದರು. ರಾಜಾರಾಯರ ಪಾಠವೆಂದರೆ ತುಂಬಾ ಕಟ್ಟು ನಿಟ್ಟಿನದು. ಅಂಥ ಸಶ್ರಮ ಶಿಕ್ಷಣ ಪಡೆದ ಗೋಪಣ್ಣ ಒಳ್ಳೆಯ ಗಾಯಕ ಹಾಗೂ ವೈಣಿಕರಾಗಿ ರೂಪುಗೊಂಡರು.
ಮತ ಪ್ರಚಾರಕರಲ್ಲಿ, ಆಚಾರ್ಯ ತ್ರಯರ ಹೆಸರು ಹೇಗೆ ಪ್ರಸಿದ್ಧವೋ ಹಾಗೆ ಕಲಾ ಕ್ಷೇತ್ರದಲ್ಲಿಯೂ, ಮೂವರು ಆಚಾರ್ಯರು ಅದ್ವಿತೀಯರೆನಿಸಿದ್ದರು. ಜಗದ್ಗುರು ಶಂಕರಾಚಾರ್ಯರು, ರಾಮಾನುಜಾಚಾರ್ಯರು, ಶ್ರೀಮದಾಚಾರ್ಯರು (ಮಧ್ವಮುನಿಗಳು), ಮತತ್ರಯಾಚಾರ್ಯರಾದರೆ, ವೆಂಕಣ್ಣಚಾರ್ಯರು (ಹರಿಕಥೆ) ವರದಾಚಾರ್ಯರು (ನಾಟಕ) ವಾಸುದೇವಾಚಾರ್ಯರು (ಸಂಗೀತ) ಕಲಾಲೋಕದಕ ಆಚಾರ್ಯ ತ್ರಯರೆಂದು ಖ್ಯಾತ ನಾಮರಾದವರು. ತಂದೆ ಹಾಗೂ ಚಿಕ್ಕಪ್ಪ ವೇಣುಗೋಪಾಲದಾಸರಿಂದ ಹರಿಕಥೆ ಹಾಗೂ ಮಧ್ವಶಾಸ್ತ್ರ ಸಿದ್ಧಾಂತ ಅಭ್ಯಸಿಸಿದ ಗೋಪಣ್ಣ ವರದಾಚಾರ್ಯರ ಗರಡಿಯಲ್ಲಿ ನಾಟಕ ರಂಗದಲ್ಲೂ ಪಳಗಿ ಬಾಲ ನಟರಾಗಿ ಮೆರೆದರು. ನೋಡುವುದಕ್ಕೂ ತುಂಬಾ ಲಕ್ಷಣವಂತ. ಜೊತೆಗೆ ಮಾಧ್ವ ಸಂಪ್ರದಾಯದ ದ್ವಾದಶನಾಮದ ಲಾಂಛನ , ಹುಡುಗನ ಕಳೆಯನ್ನು ಹೆಚ್ಚಿಸಿತ್ತು.
ಗೋಪಣ್ಣ ರಂಗಭೂಮಿಗೆ ಪದಾರ್ಪಣೆ ಮಾಡಿದ್ದೂ ಸಹ ಒಂದು ವಿಚಿತ್ರ ಸನ್ನಿವೇಶದಲ್ಲಿ. ಬಹುಷಃ ಆಗ ಈತನಿಗೆ ಎಂಟುವರ್ಷವಿರಬಹುದು. ರಾತ್ರಿ ಮಲಗಿದ್ದ ಈ ಬಾಲಕನನ್ನು ಯಾರೋ ಎತ್ತಿಕೊಂಡು ಹೋದರು. ಇದ್ದಕ್ಕಿದ್ದಂತೆ ಕೇಳಿ ಬಂದ ಬ್ಯಾಂಡಿನ ಶಬ್ದದಿಂದ ಹುಡುಗನಿಗೆ ಎಚ್ಚರವಯಿತು. ಎದ್ದು ನೋಡಿದರೆ ವತಾವರಣವೇ ಬೇರೆ. ಎದುರಿಗೆ ಝಗ ಝಗಿಸುವ ಗ್ಯಾಸ್‌ ಲೈಟುಗಳು, ನಾಟಕದ ಪರದೆ, ಅತ್ತಿಂದಿತ್ತ ಓಡಾಡುತ್ತಿದ್ದ ನಟರುಗಳಿಂದ ತಾನೆಲ್ಲಿರುವೆನೆಂಬುದು ಹುಡುಗನಿಗೆ ಅರ್ಥವಾಗಿಯೇ ಬಿಟ್ಟಿತು. ಆದರೂ ಈ ಬಾಲಕ ವಿಚಲಿತನಾಗಲಿಲ್ಲ. ಕುತೂಹಲದಿಂದ ತಾನಿಲ್ಲಿಗೆ ಹೇಗೆ ಬಂದೆ ಎಂದು ಅತ್ತಿತ್ತ ನೋಡುತ್ತಿದ್ದಾಗ ಅಲ್ಲಿನ ಮುಖ್ಯಸ್ಥ ಇತರ ಹಿರಿಯ ನಟರೊಂದಿಗೆ ಹುಡುಗನ ಬಳಿಗೆ ಬಂದರು. ಅದು ತುಳಸೀ ನಾಟಕ ಕಂಪೆನಿ. ಅಂದು ಪ್ರದರ್ಶನವಾಗಬೇಕಿದ್ದ ನಾಟಕ ಭಕ್ತ ಧ್ರುವ. ಅದರಲ್ಲಿ ಉತ್ತಾನ ಪಾದರಾಯನ ಮಗ ಉತ್ತಮನ ಪಾತ್ರ ಮಾಡಬೇಕಿದ್ದ ಬಾಲನಟನಿಗೆ ದೇಹಾಲಸ್ಯವಾಗಿ ಅವನು ಬರಲಾಗದ್ದರಿಂದ ಆ ಪಾತ್ರಕ್ಕೆ ಗೋಪಣ್ಣನನ್ನು ಆಯ್ಕೆ ಮಾಡಿ ಹಿಂದು ಮುಂದು ನೋಡದೆ ಮೇಕಪ್‌ ಮಾಡಿಸಿಯೇ ಬಿಟ್ಟರು. ಹುಡುಗನೂ ಯಾವ ಅಳುಕೂ ಇಲ್ಲದೆ ಅವರು ಹೇಳಿಕೊಟ್ಟ ಸಂಭಾಷಣೆಗಳನ್ನು ಚಾಚೂ ತಪ್ಪದೆ ಒಪ್ಪಿಸಿ ಬಿಟ್ಟ. ಅಲ್ಲಿಂದ ಮುಂದೆ ಆ ಕಂಪೆನಿಯ ಬಾಲಪಾತ್ರಗಳೆಲ್ಲಾ ಗೋಪಣ್ಣನ ಪಾಲಾಯಿತು. ಹೀಗೆ ಬಾಲನಟನೊಬ್ಬನ ಉದಯವಾಯಿತು. ಅಷ್ಟೇ ಅಲ್ಲ, ಹರಿಕಥೆ, ಸಂಗೀತವೇ ಅಲ್ಲದೆ ಲೌಕಿಕ ವಿದ್ಯಾಭ್ಯಾಸದಲ್ಲೂ ಹಿಂದುಳಿಯದೆ ಸ್ಕೂಲ್‌ ಫೈನಲ್‌ ಮುಗಿಸಿ ಸಕಲಾ ಕಲಾ ನಿಪುಣನಾಗಿ, ಒಂದು ಸುಂದರ ವಿಗ್ರಹವಾಗಿ ರೂಪುಗೊಂಡ ಗೋಪಣ್ಣ. ಹೆಸರಿನ ಜೊತೆಯಲ್ಲೇ ಕೀರ್ತಿಯನ್ನು ಸಂಪಾದಿಸಿದ ಈ ದಿಟ್ಟ ಹುಡುಗ ಚಲನಚಿತ್ರರಂಗವನ್ನು ಪ್ರವೇಶಿಸಿ ಕೆಲವೊಂದು ಮೂಕಿ ಚಿತ್ರಗಳಲ್ಲೂ ಕಾಣಿಸಿಕೊಂಡ.
ಈಗಾಗಲೇ ಸಂಗೀತ ಜ್ಞಾನವನ್ನು ಚೆನ್ನಾಗಿಯೇ ರೂಢಿಸಿಕೊಂಡಿದ್ದ ಗೋಪಣ್ಣನಿಗೆ ಬೆಂಗಳೂರಿನ ಸುಲ್ತಾನ್‌ಪೇಟೆಯಲ್ಲಿದ್ದ ಆರ್ಯಬಾಲಿಕಾ ಪಾಠ ಶಾಲೆಯಲ್ಲಿ ಸಂಗೀತ ಮೇಷ್ಟ್ರಾಗಿ ಕೆಲಸ ದೊರೆಯಿತು. ಚಲನಚಿತ್ರದ ಖ್ಯಾತ ತಾರೆ ಎಂ.ವಿ. ರಾಜಮ್ಮ, ಗಮಕ ವಿದುಷಿ ಶಕುಂತಲಾಬಾಯಿ ಪಾಂಡುರಂಗರಾವ್‌ ಆಗ ಇವರ ವಿದ್ಯಾರ್ಥಿನಿಯರಾಗಿದ್ದರು. ಆಗ ಗೋಪೀನಾಥದಾಸರ/ಇಗೆ ಕೇವಲ ಹತ್ತೊಂಬತ್ತು ವರ್ಷ.
ಮುಂದೆ ಇವರಿಗೆ ಮಲ್ಲೇಶ್ವರದ ಶಾಲೆಯೊಂದಕ್ಕೆ ವರ್ಗವಾಗಿ ಅಲ್ಲಿ ಸಂಗೀತದ ಕುರಿತು ಅನೇಕ ಸುಧಾರಣೆಗಳನ್ನು ತಂದರು. ಅಲ್ಲಿದ್ದಾಗ ಇವರಿಗೆ ಶಾಲೆ ತಪ್ಪಿಸಿ ನಾಟಕದ ಖಯಾಲಿ ಹತ್ತಿಸಿಕೊಂಡು ಅಡ್ಡಾಡುತ್ತಿದ್ದ ಮುಂದೆ ‘ಕಲ್ಚರ್ರ‍ಡ್‌ ಕಮಿಡಿಯನ್‌’ ಎಂದೇ ಖ್ಯಾತರಾಗಿದ್ದ ಹಿರಣ್ಣಯ್ಯನವರ ಗೆಳೆತನವಾಯಿತು. ಅಣ್ಣ ಕರಿಗಿರಿ, ಹಿರಣ್ಣಯ್ಯ, ಗೋಪಣ್ಣ ಸುತ್ತಮುತ್ತಲಿನ ತುಂಟ ಹುಡುಗರಾದರು.
ಹರಿಕಾ ರಂಗಕ್ಕೆ ಗೋಪಣ್ಣ: ಹರಿಕಥೆ ಅಥವಾ ಕಥಾ ಕೀರ್ತನ ಕಲೆ ಇವರಿಗೆ ವಂಶಪಾರಂಪರ್ಯವಾಗಿ ಬಂದದ್ದು. ತಂದೆ ವೆಂಕಣ್ಣದಾಸರು ಆ ಕಾಲಕ್ಕೇ ಶ್ರೇಷ್ಠ ಹರಿಕಥಾ ವಿದ್ವಾಂಸರಾಗಿದ್ದವರು ಅವರ ತಮ್ಮ ಹರಿಕಥಾಂಬುಧಿ ಚಂದ್ರರೆಂದೇ ಖ್ಯಾತ ನಾಮರಾಗಿದ್ದ ವೇಣುಗೋಪಾಲದಾಸರು. ಕರಿಗಿರಿರಾಯರಿಗೆ ದತ್ತುವಾಗಿ ಕಥಾಕೀರ್ತನ ಕಲೆಯಲ್ಲಿ ಆ ವಂಶವನ್ನೇ ಉದ್ಧರಿಸಿದರು. ವೇಣುಗೋಪಾಲದಾಸರ ಮಗ ಟಿ.ವಿ. ಗುರುರಾಜದಾಸರೂ ತಂದೆಯ ಜಾಡನ್ನೇ ಹಿಡಿದು ಉತ್ತಮ ಹರಿಕಥಾ ಕಪಟುವೆನಿಸಿದ್ದರು.
ಅಂತೆಯೇ ವೆಂಕಣ್ಣದಾಸರ ಮಕ್ಕಳೂ ಈ ಕಲೆಯನ್ನು ಕರಗತ ಮಾಡಿಕೊಂಡಿದ್ದರೂ ಸಹ ಲದೇಕೊ ಏನೋ ತಂದೆ ಬದುಕಿರುವ ತನಕ ವೇದಿಕೆ ಹತ್ತಿರಲಿಲ್ಲ. ನಾಟಕ ಸಂಗೀತಗಳಲ್ಲೇ ಕಾಲ ಕಳೆಯುತ್ತಿದ್ದರು. ವೆಂಕಣ್ಣದಾಸರು ೧೯೩೫ರಲ್ಲಿ ಕಾಲವಾದರು.
ಸಂಪ್ರದಾಯದಂತೆ ವಿಧ್ಯುಕ್ತವಾಗಿ ಮಕ್ಕಳು ಅವರ ಕರ್ಮಾಂತರಗಳನ್ನು ಮುಗಿಸಿದ್ದರುಇ. ವೆಂಕಣ್ಣದಾಸರು ತೀರಿಕೊಂಡ ಹತ್ತನೆಯ ದಿನ ರಾತ್ರಿ ಹಿರಿಯ ಮಗ ಕರಿಗಿರಿ ಹಾಗೂ ಗೋಪಣ್ಣನ ಸ್ವಪ್ನದಲ್ಲಿ ಏಕಕಾಲಕ್ಕೆ ಬಂದು ಅವರುಗಳು ಮುಂದೆ ಹರಿಕಥೆ ಮಾಡಲು ಸೂಚಿಸಿದರೆಂತೆ. ಸರಿ ಅಲ್ಲಿಂದ ಆರಂಭವಾಯಿತು ಅವರ ಕಥಾಕೀರ್ತನ ಸೇವೆ. ಗೋಪಣ್ಣನ ಹರಿಕಥೆ ಅಣ್ಣ ಕರಿಗಿರಿ ಆಚಾರ್ ಅವರ ಹಾರ್ಮೋನಿಯಂ, ತಮ್ಮ ಜಯಸಿಂಹದಾಸರ ಮೃದಂಘ ಅಥವಾ ತಬಲ. ಈ ‘ತ್ರಿವಳಿ’ಗಳ ಕಾರ್ಯಕ್ರಮ ಅತ್ಯಂತ ಜನಪ್ರಿಯವಾಯಿತು. ರಾಮೋತ್ಸವ, ಗಣೇಶೋತ್ಸವಗಳೇ ಅಲ್ಲದೆ ಬೆಂಗಳೂರಿನ ಹಾಗೂ ಮೈಸೂರಿನ ಅನೇಕ ಪ್ರತಿಷ್ಠಿತ ಸಂಗೀತ ಸಂಸ್ಥೆಗಳು ಇವರ ಕಾರ್ಯಕ್ರಮಗಳನ್ನೇರ್ಪಡಿಸಿ ತಮ್ಮ ಗೌರವವನ್ನು ಹೆಚ್ಚಿಸಿಕೊಂಢವು. ಎಲ್ಲ ಮಾಧ್ವಮಠಗಳಲ್ಲಿ ಶ್ರೀಗಳವರ ಚಾತುರ್ಮಾಸ್ಯ ವ್ರತಗಳ ಸಂದರ್ಭಗಳಲ್ಲಿ, ಯತಿಗಳ ಆರಾಧನಾ ಉತ್ಸವಗಳಲ್ಲಿ ಗೋಪೀನಾಥದಾಸರದೇ ಹರಿಕಥೆ. ಹರಿಕಥಾರಂಗಕ್ಕೆ ಇಳಿದದ್ದೆ ತಡ ಗೋಪಣ್ಣನೆಂಬ ಆತ್ಮೀಯ ಹೆಸರು ಮರೆಯಾಗಿ ‘ಗೋಪೀನಾಥದಾಸರು’ ಎಂದು ಜನ ಗೌರವ ಪೂರ್ವಕವಾಗಿಕ ಕರೆಯುವಂತಾಯ್ತು. ಇವರ ಕಲಾಸಾಮರ್ಥ್ಯವನ್ನು ಮೆಚ್ಚಿದ ವಿದ್ವಾಂಸರುಗಳು ಸ್ವಪ್ರೇರಣೆಯಿಂದ ಇವರನ್ನು ‘ಹರಿಕಥಾರತ್ನಾಕರ’ ಎಂಬ ಬಿರುದು ನಹೀಡಿ ಗೌರವಿಸಿದರು. ಹೀಗೆ ವೈಣಿಕರಾಗಿ, ಗಾಯಕರಾಗಿ, ನಟರಾಗಿ, ಕಥಾಕೀರ್ತನ ವಿದ್ವಾಂಸರಾಗಿ ಕೀರ್ತಿಶಿಖರದ ಸೋಪಾನವನ್ನು ಏರುತ್ತಲೇ ಹೋದರು ಗೋಪೀನಾಥ ದಾಸರು.
ವೈಣಿಕರಾಗಿ ಆಕಾಶವಾಣಿಯಲ್ಲಿ: ಆಕಾಶವಾಣಿ ಪ್ರಸಾರ ಭಾರತಕ್ಕೆ ಪ್ರವೇಶಿಸಿದ ಸಮಯ. ಮೈಸೂರಿನಲ್ಲಿ ಗೋಪಾಲಸ್ವಾಮಿಯವರು ತಮ್ಮ ಮನೆಯಲ್ಲೇ ಅದರ ಪ್ರಯೋಗವನ್ನು ನಡೆಸಿ ಮೈಸೂರು ಸಂಸ್ಥಾನದಲ್ಲಿ ಮೊಟ್ಟಮೊದಲ ಬಾನುಲಿ ಪ್ರಸಾರಕರು ಎಂಬ ಕೀರ್ತಿಗೆ ಪಾತ್ರಾದರು. ಅಂತೆಯೇ ಬೆಂಗಳೂರಿನ ಟಾಟಾ ವಿಜ್ಞಾನ ಸಂಸ್ಥೆ (ಈಗಿನ ಭಾರತೀಯ ವಿಜ್ಜಾನ ಸಂಸ್ಥೆ) ಸಹ ಒಂದು ಪ್ರಯೋಗವನ್ನೇ ಮಾಡಿ ಬೆಂಗಳೂರಿನ ಸೆಂಟ್ರಲ್‌ ಕಾಲೇಜ್‌ ಆವರಣದಲ್ಲಿ ಇದರ ಪ್ರಸಾರ ವ್ಯವಸ್ಥೆ ಮಾಡಲಾಗಿತ್ತು. ಪ್ರಸಿದ್ಧ ವಿಜ್ಞಾನಿ ಸರ್.ಸಿ.ವಿ. ರಾಮನ್‌ರವರ ನಿರ್ದೇಶನದಲ್ಲಿ ಇದರ ಪ್ರಾರಂಭೋತ್ಸವವನ್ನ ಹಮ್ಮಿಕೊಳ್ಳಲಾಗಿತ್ತು. ಅಂದು ಆಹ್ವಾನಿತ ಗಣ್ಯ ಶ್ರೋತೃಗಳ ಮುಂದೆ ವೈಣಿಕ ವಿದ್ವಾನ್‌ ಎಲ್‌. ರಾಜಾರಾಯರ ವೀಣಾವಾದನ. ಅಲ್ಲಿ ಗುರುಗಳ ಜೊತೆಯಲ್ಲಿ ವೀಣಾ ಸಹವಾದನ ನುಡಿಸುವ ಯೋಗ ಗೋಪೀನಾಥ ದಾಸರಿಗೆ! ಹೀಗೆ ಆಕಾಶವಾಣಿಯಲ್ಲಿ ವೀಣೆ ನುಡಿಸಿದ  ಪ್ರಥಮ ಯುವ ಕಲಾವಿದನೆಂಬ ಹೆಗ್ಗಳಿಕೆಗೆ ಪಾತ್ರರಾದವರು ನಮ್ಮ ಗೋಪಣ್ಣ!
ಮನೆಯೇ ನಂದಗೋಕುಲ: ಗೋಪೀನಾಥದಾಸರ ಮನೆ ಪಾರಂಪರಿಕವಾಗಿ ಯಾವ ಒಡಕೂ ಇಲ್ಲದ ಒಂದು ಅವಿಭಕ್ತ ಕುಟುಂಬವಾಗಿ ನಡೆದುಕೊಂಡ ಬಂದ ಸಂಸಾರ. ಮನೆಯ ಹೆಸರೇ ಕಲಾಚಂದ್ರಿಕೆ. ಒಮ್ಮತದ ಜೀವನ ಎಂದರೇನು ಎಂಬುದನ್ನು ತಿಳಿಯಬೇಕಾದರೆ ಗೋಪೀನಾಥದಾಸರ ಮನೆ ಒಂದು  ಜ್ವಲಂತ ಉದಾಹರಣೆ.  ಇದು ಕೇವಲ ಮನೆಯಾಗಿರದೆ ಒಂದು ಸಂಸ್ಥೆಯಂತೆ ನಡೆಸಲ್ಪಡುತ್ತಿತ್ತು. ದಾಯಾದಿ ಮಾತ್ಸರ್ಯದ ಸುಳಿವೂ ಇಲ್ಲದಂಥ ನಂದ ಗೋಕುಲದಂತಿದ್ದ ಸಂಸಾರ. ಅಣ್ಣ ತಮ್ಮಂದಿರು, ವಾರಗಿತ್ತಿಯರು, ಅವರವರ ಮಕ್ಕಳು, ಅಳಿಯಂದಿರು, ಸೊಸೆಯರು ಇವರಲ್ಲಿ ಯಾವ ಮಾತ್ಸರ್ಯ, ಭಿನ್ನಾಭಿಪ್ರಾಯಗಳಿಗೆ ಎಡೆಯಿಲ್ಲದಂತೆ ಎಲ್ಲರೂ ಸ್ನೇಹಭಾವದಿಂದಿದ್ದಂತಹ ಅವಿಭಕ್ತ ಕುಟುಂಬ. ಒಂದು ಹೊತ್ತಿಗೆ ಏನಿಲ್ಲೆಂದರೂ ಎಂಬತ್ತು ಜನ ಒಂದೇ ಸಾಲಿನಲ್ಲಿ ಊಟಕ್ಕೆಕ ಕೊಡುತ್ತಿದ್ದರೆಂದರೆ ಮನೆ ಎಷ್ಟು ವಿಶಾಲವೋಕ ಅಷ್ಟೇ ವಿಶಾಲ ಮನಸ್ಸೂ ಕೂಡ! ಉಪಚಾರಕ್ಕೇನೂ ಕೊರತೆಯಿರಲಿಲ್ಲ’. ಮನೆಯ ಪ್ರತಿಯೊಬ್ಬ ಸದಸ್ಯನೂ ತನಗೆ ಒಪ್ಪಿಸಲ್ಪಟ್ಟ ಕೆಲಸಗಳನ್ನೇ ಹಿರಿಯರ ಆದೇಶದಂತೆ ಮಾಡುತ್ತಿದ್ದರು. ಈ ಇಡೀ ‘ಕಲಾಚಂದ್ರಿಕಾ’ದ ಎಲ್ಲಾ ಕಾರ್ಯ ಚಟುವಟಿಕೆಗಳು ನಡೆಯುತ್ತಿದ್ದುದು ಗೋಪಣ್ಣನ ನಿರ್ದೇಶನದಲ್ಲಿ! ಅಷ್ಟೇನೂ ವ್ಯವಹಾರ ಜ್ಞಾನವಿಲ್ಲದ ಅಣ್ಣ ಕರಿಗಿರಿದಾಸರು ಈ ಜವಾಬ್ದಾರಿಯನ್ನೆಲ್ಲಲ ಸ್ವಪೇರಿತರಾಗಿ ತಮ್ಮನಿಗೇ ವಹಿಸಿದ್ದರು. ಅವರ ವ್ಯವಹಾರ ಚತುರತೆಯ ಬಗ್ಗೆ ಇವರಿಗೆ ಸಂಪುರ್ಣ ವಿಶ್ವಾಸವಿತ್ತು. ತಮ್ಮಂದಿರಾದ ಜಯಸಿಂಹದಾಸ್‌ ಹಾಗೂ ದ್ವಾರಕಿಗೂ ಅಣ್ಣನ ಮೇಲೆ ಅಷ್ಟೇಧ ನಿಷ್ಠೆ, ವಿಶ್ವಾಸ. ಗೋಪೀನಾಥದಾಸರಾದರೋ ಯಾವ ಕೆಲಸ ಮಾಡಬೇಕಾದರೂ ಸರಿಯಾದ ರೀತಿಯಲ್ಲಿ ವಿವೇಚಿಸಿ ಕಾರ್ಯಾಚರಣೆಗೆ ತರುತ್ತಿದ್ದರು ಎಂದೂ ಯಾವತ್ತೂ ದಿಡೀರ್ ನಿರ್ಧಾರ ಕೈಗೊಂಡವರಲ್ಲ. ಅಷ್ಟೇ ಅಲ್ಲ ನಿರ್ಧಾರವನ್ನು ತಾವೊಬ್ಬರೇ ಮಾಡುತ್ತಿರಲಿಲ್ಲ. ಅದರ ಫಲಾಫಲಗಳನ್ನು ಸಹೋದರರೊಂದಿಗೆ ವಿವೇಚಿಸಿ ಮುಕ್ತ
ಮನಸ್ಸಿನಿಂದ ಚರ್ಚಿಸಿ ಒಂದು ನಿರ್ಧಾರಕ್ಕೆ ಬರುತ್ತಿದ್ದರು.
ಹರಿಕಥೆ ಮಾಡುವಾಗಲೂ ಇವರದ್ದು ಅದೇ ಸಂಪ್ರದಾಯ, ಕಥೆಯ ಆಯ್ಕೆ, ಅನಂತರ ಅದರ ಆಳವಾದ ಅಧ್ಯಯ ನ, ಅದರಲ್ಲಿ ಉಲ್ಲೇಖವಾದ ಶಾಸ್ತ್ವ ಸಂಪ್ರದಾಯ ಪ್ರಮೇಯಗಳ ಬಗ್ಗೆ ವೇಣುಗೋಪಾಲದಾಸರ ಬಳಿ ಚರ್ಚಿಸಿ ಅವರ ಮಾರ್ಗದರ್ಶನ ಪಡೆದು ಮುಂದುವರಿಯುತ್ತಿದ್ದರು. ಸಂಗೀತದ ವಿಭಾಗದಲ್ಲಿ ಅಣ್ಣ ತಮ್ಮಂದಿರೊಡನೆ ವಿಚಾರ ವಿನಿಮಯ ಮಾಡಿಕೊಳ್ಳುತ್ತಿದ್ದರು . ಎಂದೂ ಬೇಕಾಬಿಟ್ಟಿ ಕಾರ್ಯಕ್ರಮ ನೀಡಿದವರಲ್ಲ. ಜೊತೆಗೆ ಸಂಸ್ಕೃತದ ಅಧ್ಯಯನವನ್ನೂ ಸಾಕಷ್ಟು ಮಾಡಿ ಅದರಲ್ಲೂ ತಮ್ಮ ಜ್ಞಾನವನ್ನು ವೃದ್ಧಿಪಡಿಸಿಕೊಂಡಿದ್ದರು.
“ಪ್ರಭಾತ್‌”ಉದಯ: ಗೋಪಣ್ಣ ಹರಿಕಥೆ ಮಾಡುವ ಕಾಲಕ್ಕಾಗಲೇ ಧ್ವನಿವರ್ಧಕದ ಬಳಕೆ ಆರಂಭವಾಗಿತ್ತು. ಆದಾಗ್ಯೂ ಅದರಲ್ಲಿನ ತಾಂತ್ರಿಕ ಸೌಲಭ್ಯಗಳ ಕೊರರೆ ಇದ್‌ಏ ಇತ್ತು. ಈಗಿನಷ್ಟು ಆಧುನಿಕ ಯಂತ್ರೋಪಕರಣಗಳೂ ಸಹ ಆಗಿರಲಿಲ್ಲ. ಇದನ್ನು ತಮ್ಮ ಕಾರ್ಯಕ್ರಮಗಳ ಸಮಯದಲ್ಲಿ ಸ್ವತಃ ಅನುಭವಿಸಿ ಬವಣೆ ಪಟ್ಟ ದಾಸರು ಸಾಕಷ್ಟು  ಆಲೋಚನೆ ಮಾಡಿ ಒಂದು ನಿರ್ಧಾರಕ್ಕೆ ಬಂದರು. ಅಣ್ಣ ತಮ್ಮಂದಿರೊಡನೆ ಕೂಲಂಕಷವಾಗಿ ಚರ್ಚಿಸಿ ಧ್ವನಿವರ್ಧಕ ಸೌಲಭ್ಯಗಳ ಕೊರತೆಯ ಬಗ್ಗೆ ಅವರಿಗೂ ತಿಳಿಯ ಹೇಳಿ ಅದಕ್ಕೆ ಸೂಕ್ತ ಪರಿಹಾರವಗಿ ತಮ್ಮದೆ ಆದ ಒಂದು “ಸೌಂಡ್‌ ಸಿಸ್ಟಂ”ಅನ್ನು ಸ್ಥಾಪಿಸುವ ಇರಾದೆಯನ್ನು ವ್ಯಕ್ತಪಡಿಸಿದಾಗ ಸಹೋದರರೆಲ್ಲರೂ ಅದನ್ನು ಒಕ್ಕೊರಲಿನಿಂದ ಅನುಮೋದಿಸಿದರು. ಹೀಗೆ ರೂಪತಾಳಿತು. ಪ್ರಭಾತ್‌ ಸೌಂಡ್‌ ಸಿಸ್ಟಂ.
ನಾಟಕ ಕ್ಷೇತ್ರದಲ್ಲೂ ಸಾಕಷ್ಟು ಪಳಗಿ ಅಲ್ಲಿನ ತಾಂತ್ರಿಕ ತೊಂದರೆಗಳನ್ನು ಕಂಡಿದ್ದ ಗೋಪಣ್ಣ ರಂಗಭೂಮಿಯಲ್ಲಿ ಬಳಸುವ ಪರದೆಗಳು, ಸೈಡ್‌ವಿಂಗ್ಸ್‌, ಸೀನರಿಗಳೇ ಅಲ್ಲದೆ ಪೌರಾಣಿಕ ನಾಟಕಗಳಿಗೆ ಬೇಕಾಗುವ ಕಿರೀಟ, ಭುಜಕೀರ್ತಿಗಳು, ಆಯುಧಗಳು, ಪೋಷಾಕುಗಳು ಇತ್ಯಾದಿ ಸೌಲಭ್ಯಗಳನ್ನು ಒದಗಿಸಲು ಮುಂದಾದರು. ಹರಿಕಥೆ ಮಾಡುವವರಿಗೆ ಗಾಯನದ ಜೊತೆಗೆ ಭಾಷಾಜ್ಞಾನನೂ ಇರುವುದು ಸಹಜ. ಅಂತೆಯೇ ರಂಗನಟರೂ ಸಹ. ಅನೇಕ ನಾಟಕ ಕಂಪೆನಿಗಳು ಆರ್ಥಿಕ ಅಡಚಣೆಗಳಿಂದಲೋ ಇನ್ನಾವುದೋ ತೊಂದರೆಗಳಿಂಧ ಮುಚ್ಚಲ್ಪಟ್ಟಾಗ ಅಲ್ಲಿನ ರಾಜಾಪಾರ್ಟು ಮಾಡುತ್ತಿದ್ದ ನಟರು ಸ್ವಸಾಮರ್ಥ್ಯದಿಂದ ಹರಿಕಥಾ ಕ್ಷೇತ್ರಕ್ಕೆ ಧುಮುಕಿರುವ ನಿದರ್ಶನಗಳೆಷ್ಟೋ. ಹೀಗೆ ಹರಿಕಥೆಗೂ ನಾಟಕರಂಗಕ್ಕೂ ಒಂದು ರೀತಿಯ ನಂಟು ಇದ್ದೇ ಇತ್ತು. ಹರಿಕಥೆ ನಾಟಕ ಎರಡೂ ಕ್ಷೇತ್ರದಲ್ಲಿ ನುರಿತಿದ್ದು ಒಳ್ಳೆಯ ಭಾಷಾ ಸಂಪತ್ತನ್ನು ಹೊಂದಿದ್ದ ಗೋಪೀನಾಥದಾಸರು ಅನೇಕ ನಾಟಕಗಳಿಗೆ ಸಂಭಾಷಣೆ ಹಾಡುಗಳನ್ನು ರಚಿಸಿ ನಟವರ್ಗವನ್ನೂ ತಾವೇ ಸೇರಿಸಿ, ನಾಟಕ-ರೂಪಕ ಮೊದಲಾದುವುಗಳನ್ನು ನಿರ್ದೇಶಿಸಿ ಹೆಚ್ಚಿನಂಶ ಕಿರಿಯರಿಗೆ ಉತ್ತೇಜನ ನೀಡುವಲ್ಲಿ ಯಶಕಂಡರು. ಹೀಗೆ ಕಿರಿಯರ ನಾಟಕ ತಂಡ ತಲೆಯೆತ್ತಿತು.
ಇವರು ಕರ್ನಾಟಕ ವೈಭ, ಸಿಂಡ್ರೆಲಾ, ಪುಣ್ಯಕೋಟಿ ಮುಂತಾದ ನಾಟಕಗಳು ಅತ್ಯಂತ ಯಶಸ್ವಿಯ ಆಗಿ, ಪ್ರದರ್ಶನಗೊಂಡ ಕಡೆಯಲ್ಲೆಲ್ಲಾ ಶತದಿನಗಳನ್ನಾಚರಿಸಿದವು. ಕೇವಲ ಕರ್ನಾಟಕವೇ ಅಲ್ಲದೆ ಹೊರ ರಾಜ್ಯಗಳಲ್ಲೂ ಯಶಸ್ವೀ ಪ್ರದರ್ಶನ ನಡೆದು ರಾಜಧಾನಿ ದೆಹಲಿಗೂ ಕಾಲಿಟ್ಟು ಅಲ್ಲೂ ಹೆಸರು ಗಳಿಸಿ ರಾಷ್ಟ್ರ ಅಂತರಾಷ್ಟ್ರೀಯ ಖ್ಯಾತಿ ಗಳಿಸಿತು. ಹೀಗೆ “ಪ್ರಭಾತ್‌ ಸೌಂಡ್‌ ಸಿಸ್ಟಂ” ಆಗಿ ಹುಟ್ಟಿಕೊಂಡದ್ದು ತನ್ನ ಆಜಾನುಬಾಹು ಕೈಗಳನ್ನು ಎಲ್ಲಡೆ ಚಾಚಿ ಪ್ರಭಾತ್‌ ಕಲಾ ಸಂಸ್ಥೆಯಾಗಿ ಮಾರ್ಪಟ್ಟು ಅದರ ಪ್ರಮುಖ ರೂವಾರಿಯಾದರು ಗೋಪೀನಾಥದಾಸರು.
ಧೀಮಂತ ಪುರುಷ: ವಾಮನ ಬಲಿಚಕ್ರವರ್ತಿಯಲ್ಲಿ ಮೂರು ಹೆಜ್ಜೆ ದಾನ ಪಡೆದು ಅದನ್ನು ಅಳೆಯಲು ತ್ರಿವಿಕ್ರಮನಾದ. ಹರಿಕಥೆ, ನಾಟಕ, ಸಂಗೀತ ಸಾಹಿತ್ಯಗಳ ಕ್ಷೇತ್ರಗಳಲ್ಲಿ ತನ್ನ ಹೆಜ್ಜೆಯಿಟ್ಟ ಗೋಪಣ್ಣ ಸಹ ತ್ರಿವಿಕ್ರಮನಂತೆ ಬೆಳೆದು ಅತ್ಯಂತ ವರ್ಣರಂಜಿತ ವ್ಯಕ್ತಿಯಾಗಿ ಕನ್ನಡ ಜನತೆಯ ಆತ್ಮೀಯರಾದರು. ಕರ್ನಾಟಕ ವೈಭವ ಎಂದರೇನು ಎಂದು ಜಗತ್ತಿಗೇ ತೋರಿಸಿ ಕೊಟ್ಟ ಧೀಮಂತ ಪುರುಷ. ಸಿದ್ಧಾಪುರದಲ್ಲಿ ಹರಿಕಥಾ ಕ್ಷೇತ್ರಕ್ಕೆ ಕಾಲಿಟ್ಟ ಗೋಪಣ್ಣ ಸಿಂಗಪುರದ  ತನಕಕ ತನ್ನದಾಪುಗಾಲನ್ನು ವಿಸ್ತರಿಸಿ ಗೌರವ ಡಾಕ್ಟರೇಟ್‌ ಪಡೆದ ಪ್ರಥಮ ಹರಿಕಥಾ ವಿದ್ವಾಂಸ ಎಂಬ ಹಿರಿಮೆಗೆ ಪಾತ್ರರಾದ ಕಲಾತಪಸ್ವಿ.
ಗೋಪೀನಾಥದಾಸರು ಈಗಾಗಲೇ ತಿಳಿಸಿದಂತೆ ಅವಿಭಕ್ತ ಕುಟುಂಬ ಅದರ ಸಂಪೂರ್ಣ ಹೊಣೆಗಾರಿಕೆ ಗೋಪಣ್ಣನದು. ಕಾರಣ ಅವರ ಸಹನಾಶೀಲತೆ, ಸದಾ ಹಸನ್ಮುಖಕ ಕಷ್ಟವೋ ನಷ್ಟವೋ,; ಅದಕ್ಕಾಗಿ ಮುಖಸಿಂಡರಿಸಿ ಕೊಂಡವರಲ್ಲ. ಅವರದ್ದು ಅಕ್ಷಯ ತೂಣೀರ. ದೇಹಿ ಎಂದು ಬಂದವರಿಗೆ ನಾಸ್ತಿ ಕೆನ್ನದೆ ಕೈಲದ ಸಹಾಯ ಮಾಡುತ್ತಿದ್ದ ದಾನಶೂರ. ತಮ್ಮ ನಾಟಕಗಳನ್ನೆಲ್ಲ ಅನೇಕ ಬಾರಿ ‘ಸಹಾಯಾರ್ಥ’ ಪ್ರದರ್ಶನ ನೀಡಿ ಅನೇಕ ಸಂಘ ಸಂಸ್ಥೆಗಳಿಗೆ ನೆರವಾಗಿದ್ದಾರೆ. ಆರ್ಥಿಕ ತೊಂದರೆಯಿಂದ ಬಳಲುತ್ತಿದ್ದ ಅಶಕ್ತ ಕಲಾವಿದರನ್ನು ತಮ್ಮ ಮನೆಯಲ್ಲಿಯೇ ಇಟ್ಟುಕೊಂಡು ಅನ್ನ ಹಾಕಿ, ಬಟ್ಟೆ ಕೊಟ್ಟು, ಕೈಗೂ ಅಷ್ಟಿಷ್ಟು ಪುಡಿಗಾಸುಕೊಟ್ಟು ಪೋಷಿಸಿದ್ದಾರೆ. ಕರ್ನಾಟಕ ಘನ ಸರ್ಕಾರಕ ಇವರಿಗೆ ಗೌರವ ಸನ್ಮಾನವನ್ನು ಘೋಷಿಸಿದಾಗ ಅದನ್ನು ನಯವಾಗಿ ನಿರಾಕರಿಸಿ ತಮಗಿಂತ ಹಿಂದುಳಿದ, ಬಡ ಕಲಾವಿದರಿಗೆ ಅದನ್ನು ನೀಡುವಂತೆ ಸಲಹೆ ಮಾಡಿದ ವಿಶಾಲ ಹೃದಯಿ.
ಮರೀಚಿಕೆಯಾಗುಳಿದ ಕಲಾಭವನ: ಗೋಪೀನಾಥದಾಸರಿಗೆ ತಾವು ಇಷ್ಟೆಲ್ಲ ಮಾಡಿದರೂ ಕಲಾವಿದರಿಗಾಗಿ ಒಂದು ಸುಭದ್ರವಾದಕ ಕಟ್ಟಡ ನಿರ್ಮಿಸಿ ಅದನ್ನು  ‘ಕಲಾಭವನ’ವನ್ನಾಗಿ ಮಾಡಬೇಕೆಂಬ ಮಹತ್ವಾಕಾಂಕ್ಷೆ ಇತ್ತು. ಅದಕ್ಕಾಗಿ ಒಂದು ಸೂಕ್ತವಾದ ಜಾಗಕ್ಕೆ ಅರಸುತ್ತಿದ್ದಾಗ್ಗೆ ಚಾಮರಾಜಪೇಟೆಯ ಪಂಪಮಹಾಕವಿ ರಸ್ತೆಯಲ್ಲಿರುವ ರಾಯ್‌ ರಾಯ್‌ ಕಲ್ಯಾಣ ಮಂಟಪದ ಆವರಣದಲ್ಲಿದ್ದ ವಿಶಾಲವಾದ ಖಾಲಿನಿವೇಶನ ಅವರ ಗಮನ ಸೆಳೆದು ಅದನ್ನು ಪಡೆಯಲು ಸಾಕಷ್ಟು ಪ್ರಯತ್ನ ನಡೆಸಿದರೂ ಅದು ಫಲ ನೀಡಲಿಲ್ಲ. ಅವರ ಪ್ರಯತ್ನ ಆಸೆ ಆಕಾಂಕ್ಷೆಗಳು ಮರುಭೂಮಿಯ ಮರೀಚಿಕೆಯಂತಾಯಿತು. ಕೊನೆಯ ತನಕ ಇದು ಇವರ ಮನಸ್ಸಿನಲ್ಲಿ ಕೊರೆಯುತ್ತಿತ್ತು.
ಗೋಪೀನಾಥದಾಸರದ್ದು ಸುಮ್ಮನೆ ಕುಳಿತುಕೊಳ್ಳುವ ಪ್ರವೃತ್ತಿಯಾಗಿರಲಿಲ್ಲ. ಅವರದ್ದು ಪ್ರಯೋಗ ಶೀಲ ವ್ಯಕ್ತಿತ್ವ. ಒಂದೊಂದು ಹೊಸ ಪ್ರಯೋಗಕ್ಕೆಗೋಪೀನಾಥದಾಸರ ವ್ಯಕ್ತಿತ್ವದೊಂದಿಗೆ ಪ್ರಭಾತ್‌ ಸಂಸ್ಥೆಯೂ ಬೆಳೆಯತೊಡಗಿತು. ಅದು ಒಂದು ‘ಕಲಾ ಚಂದ್ರಿಕೆ’ಯಾಗಿ ಕಂಗೊಳಿಸಿತು. ಬೆಂಗಳೂರಿನ ವಿಶ್ವೇಶ್ವರಪುರದಲ್ಲಿ ರೂಪುಗೊಂಡ ಈ ಕಲಾಚಂದ್ರಿಕೆಯ ಶಿಲ್ಪಿಗೋಪಣ್ಣ! ಈ ಕಲಾಮಂದಿರದಿಂದ ಉದ್ಭವಗೊಂಡ ಎಲ್ಲಾ ಪ್ರಕಾರಗಳ ರೂವಾರಿ ಗೋಪಣ್ಣ! ಪ್ರಭಾತ್‌ ಸೌಂಢ್‌ ಸಿಸ್ಟಂ,ಪ್ರಭಾತ್‌ ರಂಗಶಾಲೆ, ಪ್ರಭಾತ್‌ ಚಲನಚಿತ್ರ, ಪ್ರಭಾತ್‌ ಚಿಕಿತ್ಸಾ ವಿಭಾಗ, ಪ್ರಭಾತ್‌ ಶಿಶುವಿಹಾರ, ಗುರುರಾಜ ನಾಟಕ ಮಂಡಳಿ, ಕರ್ನಾಟಕಕ ಹರಿದಾಸ ಪರಂಪರೆ ಒಂದೊಂದು ಕೊಂಡಿಗೂ ಬಿಡಿಸಲಾಗದ ಬೆಸುಗೆಯನ್ನು ಹಾಕಿ ಒಂದು ಅಖಂಡ ಸರಪಳಿಯನ್ನಾಗಿ ಮಾಡಿ ಆ ಕಲಾಮಂದಿರದ ದೇಗುಲದ ಕಲಾ ತಪ್ಪಸ್ವಿಯಾಗಿ ಸಿದ್ಧಿಯನ್ನು ಸಾಧಿಸಿವರು ಗೋಪೀನಾಥದಾಸರು. ಗೋಪಣ್ಣ ಎಂದರೆ ಪ್ರಭಾತ್‌. ಪ್ರಭಾತ್‌ ಎಂದರೆ ಗೋಪಣ್ಣ ಅನ್ನುವಷ್ಟು ಹಾಸುಹೊಕ್ಕಾಗಿ ಬಿಟ್ಟಿತ್ತು ಈ ಎರಡರ ಬೆಸುಗೆ.
ಹೀಗೆ ಅವಿರತವಾಗಿ ಕಲೆಯ ಏಳಿಗೆಗಾಗಿ ದುಡಿದು, ಸಂಸ್ಥೆಯ ಮೇಲ್ಮೆಗಾಗಿ ಶ್ರಮಿಸಿ, ಕುಟುಂಬದ ಎಲ್ಲರಿಗೂ ಮಾರ್ಗದರ್ಶಿಯಾಗಿ ಮೆರೆದ ಗೋಪಣ್ಣ ತನ್ನ ಆರೋಗ್ಯದ ಕಡೆ ಗಮನ ಕೊಡಲೇ ಇಲ್ಲ. ಆಗಾಗ್ಗೆ ಎದೆ ನೋವು ಕಾಣಿಸಿಕೊಳ್ಳುತ್ತಿದ್ದರೂ ದುಡಿಯುವುದನ್ನು ಬಿಡಲಿಲ್ಲ. ಕತೆ ಮಾಡುವುದನ್ನು ನಿಲ್ಲಿಸಲಿಲ್ಲ. ಹೀಗೆ ಅವಿಶ್ರಾಂತರಾಗಿ ಅವಿರತವಾಗಿ ದುಡಿಯುತ್ತಿದ್ದಕ ಗೋಪಣ್ಣನಿಗೆ ತಾನೇ ಒಂದು ಕತೆಯಾಗಿ ಬಿಡುತ್ತೇನೆಂಬ ಅಂಶ ಹೊಳೆಯಲೇ ಇಲ್ಲ. ಅಣ್ಣ-ತಮ್ಮಂದಿರಿಗೆ, ಮಕ್ಕಳಿಗೆ ಗೋಪಣ್ಣನ ಈ ಸ್ಥಿತಿಯ ಬಗ್ಗೆ ಅರಿವು  ಮೂಡುವ ಹೊತ್ತಿಗೆ ಅವರ ಸ್ಥಿತಿ ವಿಷಮಿಸಿತ್ತು . ತುರ್ತು ಚಿಕಿತ್ಸೆಗಾಗಿ ವೆಲ್ಲೂರಿಗೇ ಹೋಗಬೇಕಾಯಿತು. ಅಲ್ಲಿ ಚಿಕಿತ್ಸೆಯೇನೋ ನಡೆಯಿತು. ಆದರೆ ಫಲಕಾರಿಯಾಗಲಿಲ್ಲ. ಹೋಗುವಾಗಲೇ ಎಲ್ಲರೊಡನೆ ನಗುತ್ತಾ ಬೀಳ್ಕೊಂಡವರು ಬರುತ್ತಾ ಪಾರ್ಥಿವ ಶರೀರವಾಗಿ ಬಂದರು. ಎಲ್ಲರನ್ನೂ ದುಃಖ ಸಾಗರದಲ್ಲಿ ಮುಳಿಗಿಸಿ ಬಿಟ್ಟು ಸುಪ್ರಭಾತವನ್ನು ಕಂಡಿದ್ದ ಕಲಾಚಂದ್ರಿಕೆಯ, ಪ್ರಭಾತ್‌ ಸಂಸ್ಥೆಗಳ ಶಿಲ್ಪಿ, ಜೀವನ ಸಂಧ್ಯೆಯಲ್ಲಿ ಲೀನವಾಗಿ ಬಿಟ್ಟರು.
ಗೋಪಣ್ಣನ ಶರೀರ ಹೋಯಿತು. ಅವರ ಶಾರೀರದ ಕಂಪು ಇಂದು ಹರಿಕಥಾ ಕ್ಷೇತ್ರದಲ್ಲಿ ಶಾಶ್ವತವಾಗಿ ಹರಡಿದೆ. ವೀಣೆಯ ನಾದ ಸಂಗೀತ ಲೋಕದಲ್ಲಿ ಝೇಂಕರಿಸುತ್ತಿದೆ. ರಂಗಶಾಲೆಯ ಮೂಲಕ ಕಲವರ ಹೆಸರು ರಂಗುರಂಗಾಗಿ ನಾಟಕ ಕ್ಷೇತ್ರದಲ್ಲಿ ವರ್ಣರಂಜಿತವಾಗಿದೆ. ಅಂತೆಯೇ ಅವರೇ ಕಟ್ಟಿ ಬೆಳೆಸಿದ ಪ್ರಭಾತ್‌ ಸಂಸ್ಥೆಯ ಮೂಲಕ ಅವರ ಹೆಸರು ಚಿರಂತನವಾಗಿ ಹಚ್ಚ ಹಸಿರಗಿ ನಿಂತಿದೆ.
ಕಲಾತಪಸ್ವಿ ಇನ್ನಿಲ್ಲವಾದರು, ಕಲಾಚಂದ್ರಿಕಾ ಇಂದಿಗೂ ಇದೆ. ಅದನ್ನು ಕಂಡಾಗ ಗೋಪಣ್ಣನ ಧೀಮಂತ ವ್ಯಕ್ತಿತ್ವವೇ ನಮ್ಮ ಕಣ್ಣ ಮುಂದೆ ನಿಲ್ಲುತ್ತದೆ.
ಗ್ರಂಥ ಋಣ: ಕಲಾತಪಸ್ವಿ: ಡಾ. ಅರಳುಮಲ್ಲಿಗೆ ಪಾರ್ಥಸಾರಥಿ, ಕೀರ್ತನ ದಿಗ್ಗಜರುಗಳು: ಭದ್ರಗಿರಿ ಸವೋತ್ತಮದಾಸರು
ಹೆಚ್‌.ಎನ್‌. ಶಿವಲಿಂಗಸ್ವಾಮಿ ಹಿರೇಮಠ
ಭಾರತೀಯ ಸಂತ ಪರಂಪರೆಯಲ್ಲಿ ದೇವರ ಇರುವಿಕೆಯನ್ನು ಕಣ್ಣಿಂದ ಕಾಣಲಾಗದಿದ್ದರೂ, ಇದ್ದಂತೆ ಭಾವಿಸಿ ಅವನ ಕಥೆಯನ್ನು ಹೇಳುವ ಕ್ರಮಕ್ಕೆ ಕೀರ್ತನೆ ಎನ್ನುತ್ತಾರೆ. ಅದರಲ್ಲಿ ಹರಿ ಪಾರಮ್ಯವಾದ ಕಥೆಗೆಕ ಹರಿಕಥೆಯೆಂತಲೂ ಶಿವಪಾರಮ್ಯವಾದ ಕಥೆಗೆ ಶಿವಕಥೆ ಎಂತಲೂ ಕರೆಯುವ ವಾಡಿಕೆ ನಮ್ಮಲ್ಲಿದೆ. ದೇವರನ್ನು ಕಾಣಲು ಹೊರಟವರನ್ನು ಸಹ ದೈವತ್ವದ ಪಟ್ಟಿ ಕಟ್ಟಿ ಹೊಗಳುವ ಪರಿಪಾಟ ಬೆಳೆದಿದೆ. ಅವರಲ್ಲಿನ ಗುಣ ವಿಶೇಷಣಗಳನ್ನು ವೈಭವೀಕರಿಸುವುದರ ಮೂಲಕ ಗುರು ಅಥವಾ ದೇವರು, ದೈವ ಎಂಬ ಭಾವನೆಯಿಂದಲೇ ನೋಡುತ್ತೇವೆ. ಈ ರೀತಿ ಭಾವನೆ ಬರಲು ಪುರಾಣ, ಕೀರ್ತನೆ, ಕಥೆಗಳ ಮೂಲಕ ಹೇಳುವವರನ್ನು ಹರಿಕಥೆದಾಸರು, ಪುರಾಣಿಕ, ಕೀರ್ತನಕಾರ ಇತ್ಯಾದಿ ಪದಗಳಿಂದ ಸಂಭೋಧಿಸುತ್ತೇವೆ. ಇಂತಹವರಲ್ಲಿ ಶಿವಲಿಂಗಸ್ವಾಮಿ ಹಿರೇಮಠ ಒಬ್ಬರು.
ಶಿವಲಿಂಗಸ್ವಾಮಿ ಹಿರೇಮಠರವರ ಪೂರ್ವಿಕರು ಉತ್ತರ ಕರ್ನಾಟಕ ಭಾಗದಿಂಧ ಬಂದವರು. ಜಂಗಮ ಮಠ ಮನೆತನ, ಹಿಂದೆಲ್ಲ ಶಾಲಾ ಕಾಲೇಜು ಇಲ್ಲದುದರಿಂದ ಮಠಗಳೇ ಅಕ್ಷರಾಭ್ಯಾಸದ ಕೇಂದ್ರಗಳಾಗಿದ್ದವು. ಅಲ್ಲಿನ ಗುರುಗಳ ಸೇವೆ ಮಾಡಿಕೊಂಡು ವಿದ್ಯೆಕಲಿಯ ಬೇಕಾಗಿತ್ತು. ಅವುಗಳಲ್ಲಿ ಸಣ್ಣ ಪ್ರಮಾಣದ ಮಠಗಳು ಇದ್ದವು , ದೊಡ್ಡ ಪ್ರಮಾಣದವು ಇದ್ದವು. ಅವುಗಳಲ್ಲೆಲ್ಲಾ ಹಿರಿದಾದ ಮಠಕ್ಕೆ ಹಿರೇಮಠ ಎನ್ನುತ್ತಿದ್ದರು. ಅಲ್ಲೇ ಇದ್ದು ಓದಿಸುವ ಕಲಿಸುವ ಅಯ್ಯನವರುಗಳನ್ನು ಗೌರವದಿಂದ ಹಿರೇಮಠದವರು ಎಂದು ಸಂಬೋಧಿಸುತ್ತಿದ್ದರು, ಅದು ಕ್ರಮೇಣ ಅವರವರ ಹೆಸರಿನ ಮುಂದೆ ಸೇರಿಸಿಕೊಳ್ಳುವ ಪರಿಪಾಠವಾಗಿ ಬೆಳೆದು ಬಂದಿರುವುದನ್ನು ಉತ್ತರ ಕರ್ನಾಟಕದ ಸಾಂಸ್ಕೃತಿಕ ಇತಿಹಾಸದ ಅವಲೋಕನದಿಂದ ತಿಳಿದು ಬರುತ್ತದೆ. ಹಿರೇಮಠರ ತಂದೆ ಆಸ್ಥಾನ ವಿದ್ವಾನ್‌ ಜಿ. ನಂಜುಡಾರಾಧ್ಯ ಶಾಸ್ತ್ರಿಗಳು, ತಾಯಿ ಸಂಗೀತ ವಿದುಷಿ ಕಾತ್ಯಾಯಿನಿ ದೇವಿ ಈರ್ವರೂ ವಿದ್ಯಾವಂತರೇ. ತಂದೆ ಶಿವಕಥೆ ಮಾಡುವ ಕಾಯಕವುಳ್ಳವರಾಗಿದ್ದರು.
ಸಾಹಿತ್ಯ ವಾತಾವರಣವಿದ್ದ ಮೆನಯಲ್ಲಿ ಒಂದು ಸಾವಿರದ ಒಂಬೈನೂರ ಹದಿನೈದನೇ ಇಸವಿ ನವೆಂಬರ್ ಹನ್ನೊಂದರಂದು (೧೧.೧೧.೧೯೧೫)_ ಜನಿಸಿದರು ಶಿವಲಿಂಗಸ್ವಾಮಿ.
ತಂದೆ ಶಿವಕಥೆ ಮಾಡುತ್ತಿದ್ದುದರಿಂದ ಬೇರೆ ಬೇರೆ ವಿದ್ವಾಂಸರು, ವಾದ್ಯಗಾರರು ಮನೆಗೆ ಬರುತ್ತಿದ್ದರು. ಭಜನೆ ನಡೆಯುತ್ತಿತ್ತು. ಜನ ಸೇರುತ್ತಿದ್ದರು. ಅವರಿದ್ದಲ್ಲಿಗೆ ಬಂದು ಸಂಸ್ಕೃತ ಪಾಠ ಹೇಳುವ ಧಾರವಾಡದ ಕಾಶಪ್ಪಯ್ಯ ಶಾಸ್ತ್ರಿಗಳು ಅಮರಕೋಶವನ್ನು ಚೆನ್ನಾಗಿ ಸ್ಪುಟವಾಗಿ ಹೇಳುವುದಕ್ಕೆ ಕಲಿಸಿದ್ದರು. ಇದರಿಂದಾಗಿ ಅಲ್ಪಪ್ರಾಣ, ಮಹಾಪ್ರಾಣಗಳ ಸ್ವರೋಚ್ಚಾರಣೆ ಸುಲಲಿತವಾಗಿ ಬರಲು ಸಹಾಯಕವಾಯಿತು. ಹಾಗೆಯೇ ವೇದಾಧ್ಯಯನ ಮಾಡಿ ಪಾಂಡಿತ್ಯ ಪರೀಕ್ಷೆ ಪೂರೈಸಿಕೊಂಡರು . ಕೇವಲ ತಮ್ಮ ಒಂಬತ್ತನೇ ವಯಸ್ಸಿಗೆ ಶ್ರೀ ರಾಮಜನನದ ಕಥೆ ಮಾಡಿ ಎಲ್ಲರ ಮೆಚ್ಚುಗೆಗೆ ಪಾತ್ರರಾದರು. ತಂದೆಯೊಡನೆ ಎಲ್ಲಾ ಶಿವಕಥಾ ಕೀರ್ತನೆ ಸ್ಥಳಕ್ಕೆ ಹೋಗುತ್ತಿದ್ದು, ಪ್ರಾರಂಭದಲ್ಲಿ ಪ್ರಾರ್ಥನಾ ಗೀತ ಹಾಡಲು ಬಾಲಕ ಶಿವಲಿಂಗ ಸ್ವಾಮಿಯನ್ನು ಬಿಡುತ್ತಿದ್ದರು.
ಸಭಿಕರ ಮುಂದೆ ನಿಲ್ಲುವುದು ಬಾಲ್ಯದಿಂದಲೇ ರೂಢಿ ಆದುದರಿಂದ ಸಭಾಕಂಪನ ಎಂಬುದು ಅವರ ಬಳಿ ಸುಳಿಯಲೇ ಇಲ್ಲ. ಆಟವಾಡುವುದರಿಂದ ಹಿಡಿದು ವೇದಿಕೆಯ ಮೇಲಿನ ಎಲ್ಲಾ ಸಾಹಿತ್ಯಪರವಾದ ಸ್ಪರ್ಧೆಗಳಲ್ಲಿ ಮೊದಲ ಹೆಸರು ಇವರದೆ. ಜೊತೆಗೆ ಮನೆಯ ಸಮೀಪವೇ ಇದ್ದ ಗರಡಿ ಮನೆಗೆ ಹೋಗಿ ಸಾಮು, ಬೈಸಿಗೆ, ಉಟ್‌ ಬೈಸಿಗೆ ಹೊಡೆದು, ನುಣುಪುಗಂಬದ ಮೇಲೇರಿ, ಕೈಯಲ್ಲಿ ಗದೆಹಿಡಿದು ತಿರುಗಿಸಿ, ಕೆಲಕಾಲ ಮಟ್ಟಿಯ ಮೇಲೆ ಹೊರಳಾಟಿ(ಕೆಮ್ಮಣ್ಣು) ದಣಿವಾರಿಸಿಕೊಂಡು ಬರುತ್ತಿದ್ದರು./ ನಂತರ ಮರಕೊಂಠಿನ ಮಠ ಎಂಬ ಪೈಲ್ವಾನನಿಂದ ಕುಸ್ತಿ ವರಸೆ ಕಲಿತು ಸ್ಥಳೀಯ ಕುಸ್ತಿ ಪಂದ್ಯಗಳಲ್ಲಿ ಭಾಗವಹಿಸುತ್ತಿದ್ದರು. ಮನೆಯಲ್ಲಿ ಅವರ ತಾಯಿ ಬೇವಿನ ಕಷಾಯ ಕುಡಿಯಲು ಕೊಡುತ್ತಿದ್ದರು. ಯಾವುದೇ ಖಾಯಿಲೆ ಬಾರದಂತೆ ತಡೆಗಟ್ಟುವ ಉದ್ದೇಶ ಅವರದಾಗಿತ್ತು. ಕ್ರಮೇಣ ಗಂಟಲಿನ ಮೇಲೆ ಪರಿಣಾಮ ಬೀರಿದುದರಿಂದ ಕಷಾಯಕ್ಕೆ ತಿಲಾಂಜಲಿ ಇತ್ತರು. ಹಿಂದುಸ್ತಾನಿ ಸಮಗೀತವನ್ನು ಅಬ್ದುಲ್‌ ಕರೀಂಖಾನರ ಶಿಷ್ಯರಾದ ಮಾನೆಯವರಲ್ಲಿ, ಕರ್ನಾಟಕ ಸಂಗೀತವನ್ನು ಮತ್ತು ಕೀರ್ತನೆ ಮಾಡುವ ವಿಧಾನವನ್ನು ಅವರ ತಂದೆಯವರಿಂದಲೇ ಕಲಿತರು. ಅಣ್ಣನವರಾದ ಲೆಕ್ಕದಯ್ಯಸ್ವಾಮಿ ಮಠ ಅವರು  ತತ್ವಪದ ಹಾಡುವುದರಲ್ಲಿ ಹೆಸರುಗಳಿಸಿದವರಾದ್ದರಿಂದ ಅವರಲ್ಲಿ ಕೊಂಚಕಾಲ ಅದನ್ನೂ ಕಲಿತು ಜ್ಞಾನ ವೃದ್ಧಿಸಿಕೊಂಡರು. ಹದಿನೆಂಠನೇ ವಯಸ್ಸಿಗಾಗಲೇ ಕರ್ನಾಟಕ, ಹಿಂದುಸ್ತಾನಿ ಸಂಗೀತಗಳೆರಡರ ಅಭ್ಯಾಸವಾಗಿತ್ತು. ಸ್ವತಂತ್ರವಾಗಿ ಕಥೆ ಮಾಡುವ ಚೈತನ್ಯ ಬಂದಿತ್ತು. ತಂದೆಯವರು ಅನಾರೋಗ್ಯದಿಂದಾಗಿ ಹೋಗಲಾಗದ ಒಪ್ಪಿತ ಕಾರ್ಯಕ್ರಮಗಳಿಗೆ ಮಗ ಹಿರೇಮಠ ಅವರನ್ನೇ ಕಳಿಸುತ್ತಿದ್ದರು. ಕ್ರಮೇಣ ಜನ ಶಿವಲಿಂಗಸ್ವಾಮಿಯವರನ್ನೇ ಬಯಸಿದರು. ತಂದೆಯವರು ಕಥೆ ಮಾಡುವ ಕಾಯಕ ನಿಲ್ಲಿಸಿ, ಜ್ಯೋತಿಷ್ಯ ಹೇಳುವುದು. ಯಂತ್ರ, ಮಂತ್ರ, ಮುಂತಾದವುಗಳಲ್ಲಿ ತೊಡಗಿಕೊಂಡರು.
ಶಿವಲಿಂಗಸ್ವಾಮಿ ಹಿರೇಮಠ ಅವರು ನೃತ್ಯಭ್ಯಾಸವನ್ನು ಯಾರಿಂದ ಕಲಿತರು ಎಂಬುದು ನಿಶ್ಚಿತವಾಗಿ ತಿಳಿಯುವುದಿಲ್ಲವಾದರೂ ಕಥೆಯಲ್ಲಿ ನವರಸ ಪ್ರತಿಪಾದನೆ ಮಾಡುವುದು. ಅವರ ಉದ್ದೇಶವಾದ್ದರಿಂದ, ಗುಬ್ಬಿ ನಾಟಕ ಕಂಪನಿಯಲ್ಲಿ ನಟನಾಗಿ ಇದ್ದುದರಿಂದ ನೃತ್ಯವನ್ನು ಅಲ್ಲಿ ಕಲಿತಿರಬಹುದೆಂದು ಅವರ ಸಮಕಾಲಿನರ ಅನಿಸಿಕೆ. ಹೊಸ ಹೊಸತನ್ನ ಕಲಿಯುವ, ಅದನ್ನು ತಮ್ಮ ಕಥಾ ಮಾಧ್ಯಮದಲ್ಲಿ ಅಳವಡಿಸಿಕೊಳ್ಳುವ ಹಂಬಲ ಅವರದು. ಸತತವಾದ ಅಧ್ಯಯನ ಅವರನ್ನು ಕ್ರಿಯಾಶೀಲರನ್ನಾಗಿ ಮಾಡಿತು. ಕಥೆ, ಕೀರ್ತನೆ ಇವು ರಾಜಾಶ್ರಯದ್ದಲ್ಲವಾದ್ದರಿಂದ ಜನಾಶ್ರಯವೇ ಆಧಾರವೆಂದು ತಿಳಿದಿದ್ದ ಇವರು ಎಲ್ಲಾ ಧರ್ಮೀಯರಿಗೂ ಅನ್ವಯಿಸುವಂತೆ ಜನರ ಮನದಿಂಗಿತ ಅರಿತು, ಸ್ಥಾನೋಚಿತ, ಸಂದರ್ಭೋಚಿತಗಳನ್ನು ತಿಳಿದು ಕಥೆ ಮಾಡುತ್ತಿದ್ದುದರಿಂದಲೇ ಜನ ಮೇಲಿಂದ ಮೇಲೆ ಅವರ ಕಥೆಗಳನ್ನುಣ ಬಯಸುತ್ತಿದ್ದರು.
ಹಿರೇಮಠರವರು ಹರಿಕಥೆ, ಶಿವಕಥೆ, ದಾಸಕೀರ್ತನೆ, ವಚನಗಾಯನಗಳೇ ಅಲ್ಲದೆ ರಂಗಗೀತೆಗಳನ್ನು ಹಾಡಿ ಜನರನ್ನು ರಂಜಿಸುತ್ತಿದ್ದರು.
ಅತಿ ಹೆಚ್ಚಿನ ಕಥೆ ಮಾಡಿರುವುದು ಹೇಮರೆಡ್ಡಿ ಮಲ್ಲಮ್ಮ. ೧೯೪೫ನೇ ಇಸವಿಯಲ್ಲಿಯೆ ಸತತವಗಿ ೧೧೩ ದಿನ ಅದೊಂದನ್ನೇ ಮಾಡಿದ್ದಾರೆಂಬುದು  ಕೀರ್ತನ ಕಲಾ ಇತಿಹಾಸದಲ್ಲಿ ಒಂದು ದಾಖಲೆಯ ಸರಿ. ರಾಮಾಯಣ, ಮಹಾಭಾರತ, ಬಸವ ಪುರಾಣ, ಶಿವಪುರಾಣಗಳನ್ನು  ಮಠ, ಮಂದಿರಗಳಲ್ಲಿ ತಿಂಗಳುಗಟ್ಟಲೆ ಪುರಾಣ ಹೇಳಿರಬಹುದು. ಈಗಲೂ ಹೇಳುತ್ತಿರುವುದನ್ನು ನಗರದಿಂದ ಹೊರತು ಪಡಿಸಿದ ಅನೇಕ ಸ್ಥಳಗಳಲ್ಲಿ ಕಾಣಬಹುದು. ಆದರೇ ಸಾಮಾಜಿಕ ನೆಲೆಯಲ್ಲಿನ ಭಕ್ತಿ ಪೂರ್ವಕ ಕಥೆಯೊಂದನ್ನು ಮೂನಾಲ್ಕು ತಿಂಗಳು ಮಾಡುವುದೆಂದರೇ ಸುಲಭದ ಮಾತಲ್ಲ. ದೃಶ್ಯ ಮಾಧ್ಯಮವಾದ ಚಲನಚಿತ್ರ ಒಂದು ನೂರು ದಿನ ನಡೆದರೇ ಅದೊಂದು ದಾಖಲೆ ಎನ್ನುತ್ತೇವೆ. ಅದರಲ್ಲಿ ಅನೇಕ ಪಾತ್ರಗಳು ವೈವಿಧ್ಯಮಯವಾದ ಸುಂದರ ದೃಶ್ಯಗಳು, ನೃತ್ಯ ಸಂಗೀತಗಳು ಕಣ್ಣಿಗೆ ಗೋಚರಿಸುತ್ತವೆ. ಆದರೇ ಕೀರ್ತನೆಯಲ್ಲಿ ಎಲ್ಲಾ ಪಾತ್ರಗಳನ್ನು ಓರ್ವರೇ ರೂಪಿಸಬೇಕು. ರೂಪಿಸುವಾತ ತಯಾರಿದ್ದರೂ ಕೇಳುಗರು ಮುಖ್ಯವಲ್ಲವೆ? ಕೇಳುವ ಜನ ಬರುವಂತೆ ಮಾಡುವ ಕಲೆಯೇ ಅದ್ಭುತಕಲೆ. ಇದನ್ನು ಕರಗತ ಮಾಡಿಕೊಂಡಿದುದರ ಪರಿಣಾಮವೇ ಕೀರ್ತನಾರಂಭಕ್ಕೆಕ ಒಂದು ಗಂಟೆ ಮುಂಚಿತವಾಗಿ ಬಂದು ಕುಳಿತು ಕೊಳ್ಳುತ್ತಿದ್ದರು. ೧೪ನೇ ಶತಮಾನದಲ್ಲಿ ನಡೆದಿದೆ ಎನ್ನಲಾದ ತೆಲುಗು ಮೂಲ (ಆಂಧ್ರ) ಕಥೆಯಾದ ಹೇಮರೆಡ್ಡಿ ಮಲ್ಲಮ್ಮನ್ಲಿ ಬರುವ ಪಾತ್ರಗಳು ವೈವಿಧ್ಯಮಯವಾಗಿವೆ. ಅದನ್ನೆಲ್ಲಾ ತಮ್ಮ ಅಭಿನಯದ ಮೂಲಕವೂ ತೋರಿಸುತ್ತಿದ್ದರು.
ಶೋಕ, ಕರುಣೆ, ಭೀಭತ್ಸ ರಸಗಳೇ ಪ್ರಧಾನವಾದ ಈ ಕತೆಯಲ್ಲಿ ಬರುವ ಮಾತಿಗಿಂತ ಮುಖದ ಹಾವ ಭಾವಗಳಿಂದ ವ್ಯಕ್ತ ಪಡಿಸುತ್ತಿದ್ದ ರೀತಿ ನೋಡಿದವರಿಗೆ ಮತ್ತೊಮ್ಮೆ ನೋಡಬೇಕೆಂದೆನಿಸುತ್ತಿತ್ತು. ನಾನು ಬಾಲಕಲನಾಗಿದ್ದಾಗ ನನ್ನ ತಾಯಿಯೊಡಗೂಡಿ ಹೋಗುತ್ತಿದ್ದಾಗ ನೋಡಿದ ಆ ದೃಶ್ಯ ಇನ್ನು ಮನಸ್ಸಿನಲ್ಲಿ ಅಚ್ಚಳಿಯದೇ ಉಳಿದಿದೆ. ಪ್ರಾಯಶಃ ಒಂಧು ಸಾರಿ ಕೇಳಿದ ಕಥೆಯನ್ನು ಮತ್ತೊಮ್ಮೆ ಕೇಳಲು ಯಾರು ಇಚ್ಚಿಸುವುದಿಲ್ಲ. (ಈಗಂತೂ ಕೇಳುವವರೇ ಇಲ್ಲ) ಅಂತಹದರಲ್ಲಿ ೧೧೩ ದಿನ ಒಂದೇ ಕಡೆಕ ನಡೆದು ಶತದಿನ ಕಂಡ ಸಂಕೇತವಾಗಿ ಶಾಲು ಹೊದಿಸಿ, ಬಂಗಾರದ ಪದಕ ಹಾಕಿ ಸನ್ಮಾನಿಸಿದುದು ಮೈಸೂರಿನ ಕೀರ್ತನ ಇತಿಹಾಸದಲ್ಲಿ ಒಂದು ದಾಖಲೆಯೆಂದೇ ಹೇಳಬಹುದು. ಬಹುಶಃ ನನಗೆ ತಿಳಿದ ಮಟ್ಟಿಗೆ ಈ ಕಥೆಯನ್ನೇ ಸಾವಿರಕ್ಕೆ ಮಿಗಿಲಾಗಿ ಹಳೇ ಮೈಸೂರಿನ ಭಾಗದಲ್ಲಿ ಮಾಡಿದ್ದಾರೆ.
ಮೈಸೂರಿನ ಮಂಡಿ ಮೊಹಲ್ಲಾದಲ್ಲಿರುವ ಕಾಳಮ್ಮನ ಗುಡಿ ಬೀದಿಯಲ್ಲಿ ಬಾಡಿಗೆ ಮನೆಯೊಂದರಲ್ಲಿ ವಾಸವಾಗಿದ್ದು ಅಲ್ಲಿನ ಚೌಡೇಶ್ವರು ದೇವಾಲಯದಲ್ಲಿ ಪ್ರತಿವರ್ಷ  ಶ್ರಾವಣದಲ್ಲಿ ಕಥೆ ಮಾಡುತ್ತಿದ್ದರು. ಸಂಜೆ ೭ಕ್ಕೆ ಪ್ರಾರಂಭವಾದರೇ ರಾತ್ರಿ ೯ ಕ್ಕೆ ಪೂರೈಸುತ್ತಿದ್ದರು. ದೂರ ದೂರದ ಊರುಗಳಲ್ಲಿ ಕಥೆ ಮಾಡಿಸ ಬಯಸುವವರು ಅದರಲ್ಲೂ ಶ್ರಾವಣ , ಕಾರ್ತೀಕಗಳಲ್ಲಿ ಪುರಾಣ ಹೇಳಿಸಬೇಕೆಂದು ಒಂದೆರಡು ವರ್ಷ ಮುಂಚಿತವಗಿಯೇ ಅವರ ಡೈರಿಯಲ್ಲಿ ಬರೆಸಿಕೊಂಡು ಮುಂಗಡ ಕೊಡುತ್ತಿದ್ದರು. ಮೊದಲು ಬಂದವರಿಗೆ ಮೊದಲ ಆದ್ಯತೆ ಎಂಬಂತೆ ಯಾರಿಗೂ ಅಹಿತವಾಗದಂತೆ ನಡೆದುಕೊಳ್ಳುವ ಗುಣ ಅವರದು. ಮೈಸೂರಿನ ಅಗ್ರಹಾರ ಅಂದರೇ ಈಗ ಪ್ರಸಿದ್ಧಿ ಹೊಂದಿರುವ ನೂರೊಂದು ಗಣಪತಿ ವೃತ್ತದಲ್ಲಿ ಪ್ರತಿ ವರ್ಷ ತಪ್ಪದೇ ಇವರ ಕಥೆ ಇರುತ್ತಿತ್ತು.
ಶುಭ್ರವಾದ ಬಿಳಿಯ ಕಚ್ಚೆ ಪಂಚೆ, ಜುಬ್ಬಾ, ನಡುವಿಗೆ ಸುತ್ತಿರುವ ವಸ್ತ್ರ, ಹಣೆಯಲ್ಲಿ ಎದ್ದು ಕಾಣುವ ಹಾಗೆ ವಿಭೂತಿ, ಕೊರಳಲ್ಲಿ ರುದ್ರಾಕ್ಷಿಸರ, ಮೇಲೊಂದು ಪುಷ್ಪಾಹಾರ ಇದು ಅವರ ಬಾಹ್ಯನೋಟ, ಕತೆ ಮಾಡುವಾಗ ಎಡಬಲಗಳಲ್ಲಿ ಹಾರ್ಮೋನಿಯಂ ಮತ್ತು ತಬಲಾದವರು ಹಿಂದೆ ಶೃತಿ ಮೀಟುವವರೋರ್ವರು ಇರುತ್ತಿದ್ದರು. ಮಧ್ಯದಲ್ಲಿ ಹಿರೇಮಠರವರು ನಿಂತುಕೊಂಡೆ ಕೀರ್ತನೆ ಮಾಡುತ್ತಿದ್ದರು. ಇವರು ಕತೆಗೆ ಸಂದರ್ಭೋಚಿತವಗಿ ನೃತ್ಯ ಮಾಡುತ್ತಿದ್ದದರಿಂದ ಸುಮಾರು ಐದಾರು ಅಡಿ ಉದ್ದಗಲದ ಖಾಲಿ ಸ್ಥಳದ ಅವಶ್ಯಕತೆ ಇತ್ತು. ಹಾಗಾಗಿ ಯಾವುದೇ ಕಥಾಕಾಲಕ್ಷೇಪ ಏರ್ಪಡಿಸಲಿ ಅದರ ಜಾಗದ ಬಗ್ಗೆ ಕಾಳಜಿ ವಹಿಸಬೇಕಾಗಿತ್ತು. ಸಾವಿರಾರು ಜನ ಸೇರುತ್ತಿದ್ದುದರಿಂದ ಕತೆಮಾಡುವ ಸಂಧರ್ಭದಲ್ಲಿನ ಅವರ ಹಾವ ಭಾವ. ಚಲನವಲನ ನೋಡಲಿಕ್ಕಗಿಯೇ ಜನಸಮೂಹ ಸೇರುತ್ತಿದ್ದುದರಿಂದ ಎತ್ತರದ ವೇದಿಕೆಯು ತೀರಾ ಅಗತ್ಯವಾಗಿತ್ತು. ಕತೆಯ ಆರಂಭಕಾಲದಲ್ಲಿ ಗಣಪತಿ ಸ್ತುತಿ ಮಾಡಿ ನಂತರ ಹೇಳಿಕೊಟ್ಟ ಗುರುವಿನ ಬಗ್ಗೆ ಪದ್ಯ ಹಾಡಿ ಕೊನೆಯ ಪ್ರಾಸವನ್ನು ಕೋಡಿ ಮಠವಸ ಶ್ರೀ ಘನಲಿಂಗೇಶ ಎಂದು ಪೂರೈಸಿ ತಾವು ಮಾಡಬೇಕಾದ ಕತೆಯ ವೇದಿಕಾ ಭಾಗಕ್ಕೆ ಬರುತ್ತಿದ್ದರು. ಕಂಚಿನ ತಾಳ ಇವರ ಪ್ರಮುಖ ವಾದ್ಯ. ಎರಡು ಕಡೆಯ ಪಕ್ಕ ವಾದ್ಯದವರಿಗೂ ಹುರಿದುಂಬಿಸಲು ಒಂದೊಂದು ಕಡೆ ಒಂದೊಂದು ಸಲ ತಿರುಗಿ ತಾಳ ಅಥವಾ ಕೈಯಲ್ಲಿ ಚಿಟಕಿ ಹಾಕುವ ಮೂಲಕ ನಾದ ಮತ್ತು ಲಯವಾದ್ಯಗಾರರಿಗೆ ಉತ್ಸಾಹ ತರುತ್ತಿದ್ದರು . ಸ್ವರಗಳ ಏರಿಳಿತ, ಹಾಡಿನ ಗತ್ತು ಇವುಗಳಿಂದ ವಾದ್ಯನುಡಿಸುವವರಿಗೆ ಪ್ರೋತ್ಸಾಹಿಸಿ, ರಾಗದ ವಿಸ್ತಾರ ನೆರವಲ್‌ ಮತ್ತು ಕಲ್ಪನಾ ಸ್ವರಗಳಿಗೆ ಅವಕಾಶಕೊಡುತ್ತಿದ್ದರು. ಅವರು ಯಾವಾಗ ವಾಚಿಸುವುದನ್ನು ನಿಲ್ಲಿಸಿ, ಹಾಡುವುದಕ್ಕೆ ಆರಂಭಿಸುತ್ತಾರೆ, ಅಥವಾ ಹಾಡುವುದನ್ನು ನಿಲ್ಲಿಸಿ ವಾಚಿಸಲು ತೊಡಗುತ್ತಾರೆ ಎಂಬುದರ ಪೂರ್ಣನಿಗಾ ವಾದ್ಯಗಾರರಿಗೆ ಅವಶ್ಯವಾಗಿರಬೇಕಾಗುತ್ತಿತ್ತು. ಇದೇ ಅವರ ವೈಶಿಷ್ಟ್ಯ.
ಕನ್ನಡ, ಮರಾಠಿ, ಉರ್ದು, ತೆಲುಗು, ಹಿಂದಿ, ತಮಿಳು ಭಾಷೆ ಬಲ್ಲವರಾದ್ದರಿಂದ ಆಯಾಯ ಭಾಗದ ಸಾಧು ಸಂತರ ಹೆಸರನ್ನು ಹೇಳಿ ಅವರ ಭಕ್ತಿಯ ಪರಾಕಾಷ್ಟತೆಯನ್ನು ಹೇಳುತ್ತಿದ್ದರು. ಉಪಕಥೆಗಳತೂ ಧಾರಾಳ. ಸಂತ ಜ್ಞಾನದೇವ, ತುಕಾರಾಮ, ಪುರಂದರದಾಸರ ಹಾಡುಗಳನ್ನು ಹೆಚ್ಚಾಗಿ ಬಳಸುತ್ತಿದ್ದರು. ವಚನಗಳಂತೂ ಇವರಿಗೆ ಕರತಲಾಮಲಕ. ೬೩ ಪುರಾತನರ ಹೆಸರನ್ನು ಎಲ್ಲಿಯೂ ನಿಲ್ಲಿಸದಂತೆ ತಡೆರಹಿತ ಬಸ್ಸಿನಂತೆ ಅದಕ್ಕೊಂದು ಹಾಡುಕಟ್ಟಿ ಹೇಳುತ್ತಿದ್ದರು. ಜನ ‘ಓನ್ಸ್‌ಮೋರ್’ ಎಂದು ಒತ್ತಾಯಿಸುತ್ತಿದ್ದರು.
ವಾರ್ತಾ ಮತ್ತು ಪ್ರಚಾರ ಇಲಾಖೆಯ ನಿಯೋಜಿತ ಕಲಾವಿದರಾಗಿ ಮಾಡಿದ ಕಥೆಗಳು ಹಲವಾರು. ಜನರಾಡುವ ಭಾಷೆಯಲ್ಲಿಯೇ ಅವರಿಗೆ ಮನ ಮುಟ್ಟುವಂತೆ ರಚಿಸಿದ ಕಥೆಗಳು ಸುಮಾರು ಒಂದು ಗಂಟೆಯೊಳಗಾಗಿ ಮುಗಿಯುವಂತೆ ಇದ್ದವು. ಸರ್ಕಾರದ ಯೋಜನೆಗಳನ್ನು ಜನತೆಗೆ ಮುಟ್ಟಿಸುವುದು ಅದರ ಉದ್ದೇಶ. ಭಕ್ತಿಯ ಸೆಲೆಯಲ್ಲಿಯೇ, ಪುರಾಣ ಪ್ರಸಂಗಗಳೊಂದೊಂದನ್ನು ಸಾಮಾಜಿಕ ವಿಷಯಗಳಿಗೆ ತಳಕು ಹಾಕಿ ಜನತೆಯ ಮನಸ್ಸಿಗೆ ಮುಟ್ಟಿಸುವ ಕೆಲಸ ಅವರದು. ಕುಟುಂಬ ಯೋಜನೆ ಯಾರಿಗೆ ತಾನೇ ಬೇಡ. ಪ್ರಸ್ತುತದ ಜನಸಂಖ್ಯಾ ಹೆಚ್ಚಳದಿಂದ ಪ್ರತಿಯೊಬ್ಬರ ಕುಟುಂಬದಲ್ಲಿ ಆಗುವ ಪರಿಣಾಮಗಳನ್ನು ಅವರವರೇ ಬಲ್ಲರು. ನಾಗರಿಕ ಜನ ಅದರಿಂದ ಎಚ್ಚೆತ್ತು ಕೊಂಡರೆ, ಗ್ರಾಮ್ಯ ಜನ ಅದರ ಬಗ್ಗೆ ತಿಳುವಳಿಕೆ ಸಾಲದೆ ದೇವರು ಕೊಟ್ಟನೆಂಬ ಭ್ರಮೆ ಇರುವುದನ್ನು ತಿಳಿಸಲೋಸುಗೆ ಮಾಡ ಬೇಡಿರಣ್ಣ ಮಕ್ಕಳ, ಕೊಡಬೇಡಿರಣ್ಣ ಕಿರುಕುಳ ಎಂಬ ಕಥೆ ರೂಪಿಸಿ ನೂರರು ಕತೆಮಾಡಿದರು. ವಾರ್ತಾ ಇಲಾಖೆಯ  ಮುಖ್ಯಭಾಗವಾದ ಸರ್ಕಾರದ ಕಾರ್ಯಕ್ರಮ ಪ್ರಚಾರ ಪಡಿಸುವ ಹಿನ್ನೆಲೆಯಲ್ಲಿ ಶಾಲೆಗೆ ಸೇರಿಸಿ ಮಕ್ಕಳ (ವಿದ್ಯಭ್ಯಾಸ ಕುರಿತಂತೆ), ಕುಡಿತ ತುಡಿತ (ಮದ್ಯಪಾನದಿಂದಾಗುವ ಹಾನಿ ಕುರಿತು), ದೇಶ ಸುತ್ತು ಕೋಶ ಓದು (ಪ್ರವಾಸಿ ಸ್ಥಳ ಪರಿಚಯ ಜನತೆಗೆ ಮುಟ್ಟಿಸುವ ಯೋಜನೆ), ಭಾಷೆ ಕಲಿ ಬಹುಜನರಲ್ಲಿ ಬೆರಿ (ಕೋಮು ಸೌಹಾರ್ದತೆಯನ್ನುಂಟು ಮಾಡುವ ವಿಚಾರಧಾರೆ), ಹಣ ಉಳಿಸು ಗುಣ ಬೆಳೆಸು (ಉಳಿತಾಯ ಯೋಜನೆಯ ಪ್ರಚಾರ), ಕಾಡು ಬೆಳೆದರೇ ನಾಡು ಉಳಿದೀತು (ಪರಿಸರ ರಕ್ಷಣೇ ಎಲ್ಲರ ಆದ್ಯ ಕರ್ತವ್ಯ ಎಂಬ ಭಾವನೆ ಮೂಡಿಸುವುದು), ಸಂಸ್ಕೃತಿ ಉಳಿಸಿ ಸದಾಚಾರ ಬೆಳೆಸಿ (ಪ್ರವಾಸಿ ತಾಣ ಸಂರಕ್ಷಣೆಯ ಅಗತ್ಯ ಕುರಿತು), ವಿದ್ಯುತ್‌ ವಿದ್ವತ್‌ ವಿದ್ಯುತ್‌ ಅಂದರೆ ಕರೆಂಟ್‌ ಜೀವನದ ಎಲ್ಲದರಲ್ಲಿಯೂ, ಕಾರ್ಖಾನೆಯ ಉತ್ಪತ್ತಿ ಮಾಡುವುದು ಸೇರಿದಂತೆ ವಿದ್ಯುತ್‌ ಬೇಕೇ ಬೇಕು. ಹಾಗೆಯೇ ವಿದ್ವತ್‌ ಅಂದರೇ ಜ್ಞಾನ ತಿಳುವಳಿಕೆ ಎಲ್ಲರಿಗೂ ಅಗತ್ಯ. ಪರಸ್ಪರ ಇತರರೊಡನೆ ಬೆರೆತು ನಡೆಯುವುದು. ಇತರ ಕಷ್ಟ ಕಾರ್ಪಣ್ಯಗಳಿಗೆ ಸ್ಪಂದಿಸುವುದು ಇತ್ಯಾದಿ ಸಾಮಾಜಿಕ ತಿಳುವಳಿಕೆ ಪಡೆಯುವುದೇ ವಿದ್ವತ್‌. ಇದು ಕರೆಂಟನಷ್ಟೇ ಅವಶ್ಯಕ. ಇಂತಹ ವಿಷಯಗಳನ್ನು ಕುರಿತು ಜನರಿಗೆ ಕತೆ ಮಾಡುವ ಮೂಲಕ ಕರ್ನಾಟಕದ ಉದ್ದಗಲಕ್ಕೂ ಅಡ್ಡಾಡಿದ್ದಾರೆ. ಜನರ ಮೇಲೆ ಅಗಾಧ ಪರಿಣಾಮವನ್ನುಂಟು ಮಾಡಿದೆ. ಇದೇ ವಿಷಯವನ್ನು ಕುರಿತು ಭಾರತ ಸರ್ಕಾರದ ಅಪೇಕ್ಷೆ ಮೇರೆಗೆ ಕಾಶಿ,ದೆಹಲಿ, ಆಗ್ರಾ, ಅಜ್ಮಿರ್, ಶ್ರೀನಗರ, ಅಹಮದಾಬಾದ್‌, ಬರೋಡಾ, ಮುಂಬೈ, ಮದರಾಸ್‌, ಹೈದರಾಬಾದ್‌ ಮುಂತಾದೆಡೆಗಳಲ್ಲಿ ಜನಜಾಗೃತಿ ಮೂಡುವ ಕೀರ್ತನೆ ಮಾಡಿದ್ದಾರೆ.
ಬೆಂಗಳೂರಿನಲ್ಲಿ ಕಥೆ ಮಾಡುವ ಸಂದರ್ಭ ಬಂದಾಗಲೆಲ್ಲಾಚಿಕ್ಕ ಪೇಟೆಯಲ್ಲಿರುವ ಕಲ್ಯಾಣಭವನದಲ್ಲಿ ಇರುತ್ತಿದ್ದರು. ನಾನು ಒಮ್ಮೆ ಅವರಿದ್ದ ವಸತಿ ಸ್ಥಳಕ್ಕೆ ಹೋಗಿ ಭೇಟಿ ಮಾಡಿ ನಿಮ್ಮ ಸಂದರ್ಶನಕ್ಕಾಗಿ ಬಂದೆ, ಮೈಸೂರಿಗೆ ತಾವು ಬಂದಾಗಲೆಲ್ಲಾ ತಮ್ಮ ಕಥೆಗಳನ್ನು  ಕೇಳಿ ಆಕರ್ಷಿತನಾದವನು . ಪತ್ರಿಕೆಯಲ್ಲಿ ತಮ್ಮ ಬಗ್ಗೆ ಲೇಖನ ಬರೆಯುವ ಆಸಕ್ತಿ ಇದೆ ದಯವಿಟ್ಟು ಅನುಮತಿ ಕೊಡಿ ಅನ್ನುತ್ತಿದ್ದಂತೆ ‘ಅದಕ್ಕೇಕೆ ಚಿಂತಿ ಮಾಡ್ತಿಯೋ ತಮ್ಮಾ, ಬಾ ಕೂರು ಇಲ್ಲಿ, ನೀ ಚಲೋ ಕೆಲಸ ಮಾಡಲಿಲಕ್ಕೆ ಹತ್ತಿ, ಧೈರ್ಯವಾಗಿ ಬರಿ’ ಎಂದು ತಮ್ಮಲ್ಲಿರುವ ಎಲ್ಲಾ ಮಾಹಿತಿ ಒದಗಿಸಿದರು. ಸಾಕಷ್ಟು ಸಮಯ ಕುಳಿತು ಮಾತನಾಡಿದರು.  ಅವರು ಯಾವುದೇ ಕಥೆ ಮಾಡಲಿ ಒಮ್ಮೆ ಹಳಿದ ಉಪಕಥೆಯನ್ನು ಮತ್ತೊಮ್ಮೆ ಹೇಳುತ್ತಿರಲಿಲ್ಲ. ಅಗಾಧಾವಾದ ನೆನಪಿನ ಬುತ್ತಿ ಅವರಲ್ಲಿತ್ತು. ಕಥೆ ಸಂಜೆಯಾದರೇ ಬೆಳಿಗ್ಗೆ ಸ್ನಾನ ಪೂಜಾದಿಗಳನ್ನು ಪೂರೈಸಿದ ನಂತರ ಕಥೆಗೆ ಪೂರ್ವಸಿದ್ಧತೆ ಮಾಡಿಕೊಳ್ಳುವ ಪದ್ಧತಿ ಅವರದು, ಏನೋ ತೋಚಿದುದನ್ನು ಹೇಳಿ ಸಮಯ ಸಾಗಿಸಿ ಹಣ ಪಡೆದು ಬರುವ ಗುಣ ಅವರದಲ್ಲ. ಸಂಗೀತ ಜ್ಞಾನ, ಶಾರೀರ ಸಂಪತ್ತು, ವಾಕ್‌ ಚತುರತೆಯನ್ನು ಮೈಗೂಡಿಸಿಗೊಂಡಿದ್ದ ಇವರು ಸುಮ್ಮನೆ ಕೂರುವ ಜಾಯಮಾನದವರಾಗಿರಲಿಲ್ಲ.
ಕಛೇರಿ ಕೆಲಸದಂತೆ ತಿಂಗಳ ಸಂಬಳವನ್ನು ಕಾಣುವಂತಹ ಉದ್ಯೋಗವಲ್ಲವಾದುದರಿಂದ ಹರಿಕಥೆ ಮಾಡುವ ಸಂದರ್ಭ ಬಂದಾಗ ಮಾತ್ರ ಮಾಡಿ ಇನ್ನಿತರ ಸಮಯದಲ್ಲಿ ಉದರ ಪೋಷಣೆಗೆ ಬೇರೆ ದಾರಿಯನ್ನು ಹಿಡಿಯಬೇಕಾದ ಅನಿವಾರ್ಯತೆ ಇತ್ತು. ಅದಕ್ಕಾಗಿಯೇ ಗುಬ್ಬಿ ಕಂಪೆನಿಗೆ ಸೇರಿ ನಟನಾಗಿ ಅಭಿನಯಿಸಿದರು. ಹೆಸರನ್ನು ಗಳಿಸಿದರು.  ಅವರಿಗಾದ ತೊಡಕೆಂದರೇ ವೃತ್ತಿ ನಾಟಕ ಕಂಪನಿಯಾದುದರಿಂದ ಖಾಯಂ ಆಗಿ ತನಗೆನೀಡಿದ ಪಾತ್ರವನ್ನು ಮಾಡಲೇಬೇಕು. ಕೀರ್ತನೆ ಮಾಡಲು ಎಲ್ಲಿಗೂ ಹೋಗವು ಹಾಗಿಲ್ಲ.ಹಾಗಾಗಿ ಕೀರ್ತನೆ-ನಾಟಕ ಇವೆರಡರಲ್ಲಿ ಒಂದನ್ನು ಆರಿಸಿಕೊಳ್ಳಬೇಕಾದ ಅನಿವಾರ್ಯತೆ ಬಂದು ಕೊನೆಗೆ ಕೀರ್ತನೆಯನ್ನೇ ಆರಿಸಿಕೊಂಡು. ಅನೇಕ ಕಷ್ಟ ನಷ್ಟಗಳ ನಡುವೆಯೇ ಕೀರ್ತಿಯ ಶಿಖರವನ್ನೇರಿದರು. ನಂತರದಲ್ಲಿ ತಮ್ಮದೇ ಆದ ಮಾರುತಿ ವಿಲಾಸ ನಾಟ್ಯ ಸಂಘ ಸ್ಥಾಪಿಸಿ ನೂರಾರು ಕಲಾಸಕ್ತರಿಗೆ ತರಬೇತಿ ನೀಡಿದರು . ಕೆಲಕಾಲ ‘ಉಷಾ’ ಎಂಬ ಕನ್ನಡ ಮಾಸ ಪತ್ರಿಕೆಯ ಸಂಪಾದಕರಾಗಿದ್ದರು.
ಚಲನ ಚಿತ್ರ ಕ್ಷೇತ್ರವು ಇವರನ್ನು ಕೈಬೀಸಿ ಕರೆಯಿತು. ಶಶಿಕಲಾ ಫಿಲಂಸ್‌ರವರು ತಯಾರಿಸಿದ ಜಗಜ್ಯೋತಿ ಬಸವೇಶ್ವರ ಚಿತ್ರದಲ್ಲಿ ಎಚ್‌.ಎಸ್‌. ಶಿವಲಿಂಗಸ್ವಾಮಿ ಹಿರೇಮಠರವರು ಶೀಲವಂತನ ಪಾತ್ರದಲ್ಲಿ ಮಿಂಚಿದರು (೧೯೫೯) ನಂತರ ಅಬಚೂರಿನ ಪೋಸ್ಟಾಫೀಸ್‌ ಮತ್ತಿತರ ಚಲನ ಚಿತ್ರಗಳಲ್ಲಿ ಪೋಷಕ ಪಾತ್ರದಲ್ಲಿ ಕಾಣಿಸಿಕೊಂಡರು. ಆಕಾಶವಾಣಿ ಮತ್ತು ದೂರದರ್ಶನದ ಕಲಾವಿದರಾಗಿ ನೇಮಕಗೊಂಡಿದ್ದರು. ತಮ್ಮ ೨೦ ನೇ ವಯಸ್ಸಿನಲ್ಲಿಯೇ ಕೀರ್ತನೆ ಮೂಲಕ ಸ್ವಾತಂತ್ರ ಚಳುವಳಿಯಲ್ಲಿ ಸಕ್ರೀಯವಾಗಿ ಭಾಗವಹಿಸಿ ಬ್ರಿಟಿಷರ ಕೆಂಗಣ್ಣಿಗೆ ಪಾತ್ರರಾದದ್ದು ಉಂಟು. ಕರ್ನಾಟಕ ಏಕೀಕರಣ ಚಳುವಳಿಯಲ್ಲಿ, ಕೋಮು ಸೌಹಾರ್ದ ಬೆಳೆಸುವಲ್ಲಿ ಹೈದರಾಬಾದ್‌ ಕರ್ನಾಟಕ ಪ್ರಗತಿ ಪರ ಹೋರಾಟಗಳಲ್ಲಿ ತೊಡಗಿಸಿಕೊಂಡಿದ್ದರು . ಈಗ ಇರುವ ಹಾಗೆ ಧ್ವನಿ ಸುರುಳಿ (ಕ್ಯಾಸೆಟ್‌),; ಸಿ.ಡಿ. ಇತ್ಯಾದಿ ಆಧುನಿಕ ತಂತ್ರಜ್ಞಾನ ಹೆಚ್ಚಾಗಿ ಬೆಳೆದಿರಲಿಲ್ಲವಾದ್ದರಿಂದ ಶಿವಲಿಂಗಸ್ವಾಮಿಯವರ ಕಥೆಗಳು ಯಾವುವೂ ಧ್ವನಿ ಸುರಳಿಗಳಾಗಲೇ ಇಲ್ಲ. ಆದರೇ ಅಮೆರಿಕಾದ ಯೂನಬಿವರ್ಸಿಟಿ ಡಾಕ್ಯುಮೆಂಟರಿ ಫಿಲಂ ಟೀಂನವರು ಕೋಳೂರು ಕೊಡಗೂಸು ಕಥೆಯನ್ನು ೪೫ ನಿಮಿಷ ದೃಶ್ಯ ಮತ್ತು ಶ್ರವ್ಯ ಮಾಧ್ಯಮದಲ್ಲಿ ದಾಖಲಿಸಿಕೊಂಡಿದ್ದಾರೆ.
ದೆಹಲಿಯಲ್ಲಿ ನಡೆದ ದಿ ವರ್ಲ್ಡ್ ಯೂನಿವರ್ಸಿಟಿ ಫಿಲಾಸಫಿ ಸಂಸ್ಥೆಯ ಸ್ವರ್ಣ ಮಹೋತ್ಸವ ಸಂದರ್ಭದಲ್ಲಿ ಕರ್ನಾಟಕದ ಪರವಗಿ ಭಾಗವಹಿಸಿದ ಏಕೈಕ ಕಲಾವಿದರಾಗಿದ್ದರು. ಮೂರು ದಿನಗಳ ಕಾಲ ನಡೆದ ಅಂತರಾಷ್ಟ್ರೀಯ ಮಟ್ಟದ ಈ ಸಮ್ಮೇಳನದಲ್ಲಿ ಪ್ರಪಂಚದ ನಾನಾ ಮೂಲೆಗಳಿಂದ ತತ್ವಜ್ಞಾನ ಚಿಂತಕರು ಆಗಮಿಸಿದ್ದರು. ಭಾರತದ ತತ್ವಜ್ಞಾನ ವಿಶ್ವಕ್ಕೆ ಎಷ್ಟು ಸಹಾಯಕಾರಿ ಎಂಬ ವಿಚಾರವನ್ನು ಹಿರೇಮಠರವರು ಮಂಡಿಸಿದರು. ಇದಾದ ಕೆಲ ದಿನಗಳಲ್ಲಿಯೇ ದೆಹಲಿಯ ಕನ್ನಡ ಸಂಘವು ಅಂದಿನ ಉಪ ರಾಷ್ಟ್ರಪತಿ ಬಿ.ಡಿ. ಜತ್ತಿಯವರ ನೇತೃತ್ವದಲ್ಲಿ ಅಲ್ಲಿನ ಮುಖ್ಯನ್ಯಾಯಾಧೀಶರಾದ ತಾತಾಚಾರಿ ಅವರ ಅಧ್ಯಕ್ಷತೆಯಲ್ಲಿ ಇವರನ್ನು ಸನ್ಮಾನಿಸಿತು (೧೮.೧೦.೧೯೭೬), ಗುಜಾರಾತ್‌ ಮತ್ತು ಮಹಾರಾಷ್ಟ್ರ ಫಿಲಂ ಯೂನಿಟ್‌ರವರು ಒಗ್ಗೂಡಿ ಅಂದಿನ ಖ್ಯಾತ ಚಲನ ಚಿತ್ರ ತಾರೆ ಮಧುಬಾಲ ಮತ್ತು ಶಿವಲಿಂಗಸ್ವಾಮಿ ಹಿರೇಮಠರವರನ್ನು ಮುಂಬೈನ ಕೊಲಾಬಾದಲ್ಲಿ ಸನ್ಮಾನಿಸಿತು (೧೮.೧೦.೧೯೮೨).
ಮೈಸೂರಿನ ಮಹಾರಾಜರಾದ ಶ್ರೀ ಜಯಚಾಮರಾಜ ಒಡೆಯರ್ ಅವರು ಆಸ್ಥಾನ ವಿದ್ವಾನ್‌ ಪದವಿ ನೀಡಿ ಗೌರವಿಸಿದರು. ಇದಲ್ಲದೆ ಸಾಕಷ್ಟು ಖಾಸಗಿ ಸಂಸ್ಥೆಗಳು, ಮಠಗಳು ಗೌರವಿಸಿದವೆ. ಸಂದ ಬಿರುದುಗಳು ಅನೇಕ.  ನವರಸ ಕೀರ್ತನಾಲಂಕಾರ, ಕೀರ್ತನ ಕಲಾಪ್ರವೀಣ, ಕೀರ್ತನ ಕಲಾ ಸಾರ್ವಭೌಮ, ಕೀರ್ತನ ಕೇಸರಿ ಮುಂತಾದವು. ರಾಜ್ಯ ಸಂಗೀತ ನೃತ್ಯ ಅಕಾಡೆಮಿ ಸಹ ೧೯೮೭-೮೮ನೇ ಸಾಲಿನ ಪ್ರಶಸ್ತಿ ನೀಡಿದೆ. ಅಕಾಡೆಮಿ ನಡೆಸಿದ ಸೋಮನಾಥ ಪುರ ನೃತ್ಯ ಸಂಗೀತೋತ್ಸವದಲ್ಲಿ (೧೯೮೮ನೇ ಮಾರ್ಚಿ ೧೯ ರಿಂಧ ೨೧) ಆಹ್ವಾನಿತ ಕಲಾವಿದರಲ್ಲಿ ಒಬ್ಬರಾಗಿ ಭಾಗವಹಿಸಿದ್ದರು. ಅಖಿಲ ಭಾರತ ಶರಣ ಸಾಹಿತ್ಯ ಪರಿಷತ್ತು ಸಾರ್ವಜನಿಕ ಸನ್ಮಾನವನ್ನು ಬೆಂಗಳೂರಿನ ಕನ್ನಡ ಸಾಃಇತ್ಯ ಪರಿಷತ್‌ ಸಭಾಂಗಣದಲ್ಲಿ ಏರ್ಪಡಿಸಿ ಪರಿಷತ್‌ ಅಧ್ಯಕ್ಷರಾದ ಗೊ.ರು. ಚೆನ್ನಬಸಪ್ಪ ಅವರ ಅಧ್ಯಕ್ಷತೆಯಲ್ಲಿ ಗೌರವಿಸಿತು (೨೦.೮.೧೯೮೯). ಆ ವೇಳೆಗಾಗಲೇ ಆರೋಗ್ಯ ಕ್ಷಿಣಿಸಿತ್ತು. ಧ್ವನಿ ಬದಲಾಗಿತ್ತು. ತಮ್ಮ ನಿವಾಸವಾದ ಚಿಕ್ಕಮಗಳೂರು ಜಿಲ್ಲೆಯ ದೇವನೂರಿನಲ್ಲಿಲಯೇ ಇವರ ಕೊನೆಯ ದಿನಗಳನ್ನು  ಕಳೆದರು. ಪರಂಪರಾಗತವಾಗಿ ಬಂದಿದ್ದ ಜ್ಯೋತಿಷ್ಯ ವಿದ್ಯೆ, ಯಂತ್ರ, ಮಂತ್ರದಕ ಕಾಯಕ ದೇಹಾಂತ್ಯದ ಕೊನೆಯ ಕಾಯಕವಾಗಿತ್ತು. ಆದರೇ ೧೯೯೧ರಲ್ಲಿ ಅವರ ವಿಳಾಸಕ್ಕೆ ಬರೆದ ಕಾಗದಕ್ಕೆ ಉತ್ತರವೇ ಬರಲಿಲ್ಲ. ಆ ವೇಳೆಗಾಗಲೇ ಅವರು ಇಹಲೋಕವನ್ನು ತ್ಯಜಿಸಿದ್ದರು. ಅವರ ಕೀರ್ತನೆಯನ್ನು ಕೇಳಿದವರಿಗೆ ಮಾತ್ರ ನೆನಪಾಗಿ ಉಳಿದರು.
ಕೊಣನೂರು ಸೀತಾರಾಮಶಾಸ್ತ್ರೀ
ವೇ.ಬ್ರ. ಶ್ರೀ ಕೊಣನೂರು ಶ್ರೀಕಂಠಶಾಸ್ತ್ರಿಗಳು ಮುಲಕನಾಡು ಸ್ಮಾರ್ತಬ್ರಾಹ್ಮಣರ ಸಂಪ್ರದಾಯಸ್ಥ ಮಧ್ಯಮವರ್ಗದ ಕುಟುಂಬಕ್ಕೆಕ ಸೇರಿದವರು. ಇವರು ಆಗಿನ ಪ್ರಸಿದ್ಧ ಆಸ್ಥಾನ ವೈಣಿಕ ವಿದ್ವಾನ್‌ ವೀಣೆ ಶಾಮಣ್ಣನವರ ಬಳಿ ಸುಮಾರು ೧೬ ವರ್ಷಗಳ ಕಾಲ ಸಂಗೀತ, ವೀಣೆ ಅಭ್ಯಾಸ ಮಾಡಿದ್ದರು. ಜೊತೆಗೆ ಸಂಸ್ಕೃತ ಸಾಹಿತ್ಯಾಧ್ಯಯನ ಮಾಡಿ ಸಂಗೀತ ಸಾಹಿತ್ಯಗಳಡರಲ್ಲೂ ಪ್ರಾವೀಣ್ಯರಾಗಿದ್ದರು. ಇವರಿಗೆ ಪಿಟೀಲು ವಾದನದಲ್ಲೂ ಪರಿಶ್ರಮವಿತ್ತು. ಇವರ ಹರಿಕಥಾ ವಿದ್ವಾಂಸರಾಗಿದ್ದು ಶ್ರೀಮನ್‌ ಮಹಾರಾಜಶ್ರೀ ಕೃಷ್ಣರಾಜಒಡೆಯರ್ ರವರ ಮೆಚ್ಚುಗೆ ಗಳಿಸಿ ‘ಕೀರ್ತನ ಕೇಸರಿ’ ಎಂಬ ಬಹಿರುದನ್ನೂ ಖಿಲ್ಲತ್ತು ಜೋಡಿ ಶಾಲುಗಳೊಂದಿಗೆ ಪಡೆದಿದ್ದರು. ಕಾಶೀ ಮಹಾರಾಜರು, ಬರೋಡ ಮಹಾರಾಜರ ಸಮ್ಮುಖದಲ್ಲಿ ಹರಿಕಥೆಯನ್ನು ಮಾಡಿ ಅವರುಗಳಿಂದಲೂ ಸನ್ಮಾನಿತರಾಗಿದ್ದರು.
ಶ್ರೀಕಂಠಶಾಸ್ತ್ರಿಗಳು ಪರಮ ಸಾತ್ವಿಕರು ಹಾಗೂ ಶ್ರೀ ರಾಮನ ಪರಮ ಭಕ್ತರು. ಪ್ರತಿವರ್ಷವೂ ತಮ್ಮ ಮನೆಯಲ್ಲಿ ರಾಮೋತ್ಸವವನ್ನು ಏರ್ಪಡಿಸುತ್ತಿದ್ದರು. ಸಂಗೀತ, ಸಾಹಿತ್ಯಗಳೆರಡರಲ್ಲೂ  ಪಾಂಡಿತ್ಯಗಳಿಸಿದ್ದ ಶಾಸ್ತ್ರಿಗಳು ನಿರರ್ಗಳ ವಾಕ್ಪಟುತ್ವ, ಅದ್ಭುತ್ವ ಗ್ರಹಣ ಶಕ್ತಿ, ದೈವದತ್ತವಾದ ಶಾರೀರ ಸಂಪತ್ತಿನಿಂದ ಕಥಾ ಕಾಲಕ್ಷೇಪವನ್ನು ಮಾಡುತ್ತಾ ದೇಶಸಂಚಾರ ಮಾಡಿ ಎಲ್ಲಡೆಯಲ್ಲೂ ಜನಮನಸೆಳೆದು ಕಲಾದೀವಿಗೆಯನ್ನು ಬೆಳಗಿಸಿ ಖ್ಯಾತಿ ಗಳಿಸಿದವರು. ಇವರಿಗೆ ತಕ್ಕ ಪತ್ನಿ ಶಾರದಮ್ಮನವರು ಇವರಿಗೆ ೫ ಜನ ಮಕ್ಕಳು.
ಕೊಣನೂರು ಸೀತಾರಾಮಶಾಸ್ತ್ರಿಗಳು ಶ್ರೀಕಂಠಶಾಸ್ತ್ರಿಗಳ ವರಪುತ್ರನಾಗಿ ರಾಕ್ಷಸ ನಾಮ ಸಂವತ್ಸರದ ವೈಶಾಖಮಾಸ ಚತುರ್ದಶೀ ಶುಕ್ರವಾರದಂದು ಅಂದರೆ ಕ್ರಿ.ಶ. ೨೨.೫.೧೯೧೬ರಲ್ಲಿ ಕೊಣನೂರಿನಲ್ಲಿ ಜನಿಸಿದರು.
ಸೀತಾರಾಮಶಾಸ್ತ್ರಿಯವರು ತಮ್ಮ ಐದನೇ ವಯಸ್ಸಿನಲ್ಲಿ ಶಾಲೆಗೆ ಸೇರಿ ಲೌಕಿಕ ವಿದ್ಯಾಭ್ಯಾಸವನ್ನು ಪ್ರಾರಂಭಿಸಿ ಹೈಯರ್ ಸೆಕೆಂಡರಿ ಮೂರನೇ ತರಗತಿಯವರೆಗೆ ವ್ಯಾಸಂಗ ಮಾಡಿದರು.
ಪ್ರತಿನಿತ್ಯ ತಮ್ಮ ಮನೆಯಲ್ಲಿ ನಡೆಯುತ್ತಿದ್ದ ಸಂಗೀತ, ಹರಿಕಥೆ ಪಾಠಗಳನ್ನು ಕೇಳುತ್ತಾ, ಇವುಗಳಿಂದ ಗಾಢವಾಗಿ ಪ್ರಭಾವಿತರಾಗಿ ಲೌಕಿಕ ವಿದ್ಯೆಯಲ್ಲಿ ಆಸಕ್ತಿ ಕಳೆದುಕೊಂಡು ತಮ್ಮ ತಂದೆಯಂತೆಯೇ ಕೀರ್ತನಕಾರರಗಬೇಕೆಂದುಕೊಂಡು ಲೌಕಿಕ ವಿದ್ಯೆಯನ್ನು ಅಲ್ಲಿಗೆ ಮುಗಿಸಿ ಕೀರ್ತನ ಕಲೆಯ ಬಗ್ಗೆ ಹೆಚ್ಚು ಆಸಕ್ತಿ ತಳೆದರು. ಇವರ ಹಿರಿಯಣ್ಣ ಕೋಣನೂರು ರಾಮಕೃಷ್ಣಶಾಸ್ತ್ರಿಯವರಿಗೆ ತಮ್ಮ ತಂದೆ ಹರಿಕಥಾ ಭಾಗಗಳನ್ನು ಬೋಧಿಸುತ್ತಿದ್ದಾಗ, ತಾವು ಏಕಾಗ್ರಚಿತ್ತದಿಂದ ಅದನ್ನು ಗ್ರಹಿಸಿ ಏಕಾಂತದಲ್ಲಿ ಅದನ್ನು ಅನುಕರಣೆ ಮಾಡುತ್ತಿದ್ದರು. ಶ್ರೀಕಂಠಶಾಸ್ತ್ರಿಯವರು ಸೀತಾರಾಮಶಾಸ್ತ್ರಿಯವರ ಶ್ರದ್ಧಾಸಕ್ತಿ ಕಂಡು ಅಪಾರ ಸಂತೋಷಗೊಂಡರು.
ಗಣೇಶೋತ್ಸವ ಸಂದರ್ಭದಲ್ಲಿ ಮೈಸೂರಿನ ಕಶೀಪತಿ ಲಾಯದಲ್ಲಿ ಶ್ರೀಕಂಠಶಾಸ್ತ್ರಿಯವರ ಕಾರ್ಯಕ್ರಮವನ್ನು ಏರ್ಪಡಿಸಲು ಅಲ್ಲಿನ ಕಾರ್ಯಕರ್ತರು ಶಾಸ್ತ್ರಿಗಳ ಮನೆಗೆ ಬಂದಾಗ ಆ ದಿನ ಶಾಸ್ತ್ರಿಗಳು ಬೇರೆಡೆ ಕಾರ್ಯಕ್ರಮಕ್ಕೆ ಒಪ್ಪಿಕೊಂಡಿದ್ದು ಕಾರ್ಯಕರ್ತರು ನಿರಾಶರಾಗಿ ಹಿಂದಿರುಗುತ್ತಿದ್ದಾಗ ಅಲ್ಲಿಯೇ ಇದ್ದ ಬಾಲಕ ಸೀತಾರಾಮಶಾಸ್ತ್ರಿ ತನಗೆ ಅವಕಾಶಾ ಮಾಡಿಕೊಟ್ಟರೆ ತಾನೇ ಅಂದಿನ ಹರಿಕಥೆಯನ್ನು ಮಾಡುತ್ತೇನೆಂದು ಹೇಳಿದರು. ಹುಡುಗನ ಧೈರ್ಯ, ಹುಮ್ಮಸ್ಸನ್ನು ಗಮನಿಸಿದ ಕಾರ್ಯಕರ್ತರು ಹುಡುಗನಿಗೆ ಒಂದು ಅವಕಾಶ ಮಾಡಿಕೊಟ್ಟು ನೋಡೋಣವೆಂದುಕೊಂಡು ಅವನ ಕಾರ್ಯಕ್ರಮವನ್ನೇ ಏರ್ಪಡಿಸಿದರು. ಅಂದಿನ ಕಾರ್ಯಕ್ರಮ ಅಮೋಘವಾಗಿ ನಡೆದು ಸಭಿಕರು ಹುಡುಗನ ವಾಚಾಳತ್ವ, ಧೈರ್ಯ ಮತ್ತು ತಂದೆಯಂತೆಯೇ ಪ್ರತಿಯೊಂದು ಭಾಗವನ್ನು ಅನುಕರಿಸಿದ್ದನ್ನೂ ಕಂಢು ಆಶ್ಚರ್ಯಭರಿತನಾಗಿ ಆನಂದಿಸಿದರು.
ಶ್ರೀಕಂಠಶಾಸ್ತ್ರಿಗಳು ತಮ್ಮ ಮಗನ ಈ ಕಾರ್ಯಕ್ರಮದ ಬಗ್ಗೆ ಸಭಿಕರ ಪ್ರಶಂಸೆಗಳನ್ನು ಕೇಳಿ ತುಂಬಾ ಸಂತೋಷಗೊಂಡು ಅಂದಿನಿಂದ ಹರಿಕಥೆಗಳನ್ನು ಪೀಠಿಕಾ ಪ್ರಕರಣಗಳೊಂದಿಗೆ ಸಂಪ್ರದಾಯಬದ್ಧವಾಗಿ ಶುದ್ಧವಾಗಿ ಹೇಳಿಕೊಡಲಾರಂಭಿಸಿದರು. ಸೀತಾರಾಮಶಾಸ್ತ್ರಿಗಳು ತಮ್ಮ ಹದಿನಾಲ್ಕನೆಯ ವಯಸ್ಸಿನ ಹೊತ್ತಿಗೆ ಕೆಲವು ಹರಿಕಥೆಗಳನ್ನು ಕಂಠಪಾಠ ಮಾಡಿಕೊಂಡು, ಮೈಸೂರು ಮಹಾರಾಜರ ಸಮ್ಮುಖದಲ್ಲಿ ಹರಿಕಥೆಯನ್ನು ಮಾಡುವ ಸುಯೋಗ ಒದಗಿಬಂದು ಪ್ರಭುಗಳ ಮೆಚ್ಚುಗೆ ಗಳಿಸಿದರು.
ತಂದೆಯವರ ಮಾರ್ಗದರ್ಶನದಂತೆ ಇನ್ನೂ ಅನೇಕ ಕಥಾಭಾಗಗಳನ್ನು ಮನನ ಮಾಡಿಕೊಂಡು ನಗರದಲ್ಲಿ ಜರುಗುತ್ತಿದ್ದ ರಾಂಓತ್ಸವ, ಗಣೇಶೋತ್ಸವ ಮುಂತಾದ ಸಂಧರ್ಭದಲ್ಲಿ ಕಾರ್ಯಕ್ರಮಗಳನ್ನು ನೀಡಿ ಕಲಾಭಿಮಾನಿಗಳ ಮೆಚ್ಚುಗೆ ರೂಪದಲ್ಲಿ ಸುಮಾರು ೧೬ಕ್ಕೂ ಹೆಚ್ಚು ಪದಕಗಳನ್ನೂ, ಬಹುಮಾನಗಳನ್ನೂ ಪಡೆದರು. ತಮ್ಮ ೨೬ನೇ ವಯಸ್ಸಿನ ಹೊತ್ತಿಗೆ ಇನ್ನೂ ಕೆಲವು ಕಥಾಪ್ರಸಂಗಗಳೊಂದಿಗೆ ಕಥೆಯಲ್ಲಿ ಉಪಯೋಗಿಸಬಹುದಾದ ಭಾಮಿನಿ ಷಟ್ಪದಿ, ಕಂದಗಳು, ಹಳೆಯ ಹಾಗೂ ನವ್ಯಗೀತೆಗಳು, ಉರುಟಣೆ, ಉಯ್ಯಾಲೆ, ಬಾಗಿಲು ತಡೆವ ಹಾಡು, ಗುಂಡಪ್ಪನ ಹಾಡುಗಳು, ಸಂಸ್ಕೃತ ಶ್ಲೋಕಗಳು, ಭಗವದ್ಗೀತೆಯ ವಿಷಯಗಳು. ರಾಮಾಯಣ, ಮಹಾಭಾರತ,  ಭಾಗವತ, ಗ್ರಂಥಗಳ ಅನೇಕ ವಿಷಯಗಳಲು, ಸಂದರ್ಭಕ್ಕೆ ತಕ್ಕಂತೆ ಅನೇಕ ಉಪಕಥೆಗಳು, ಮಂತ್ರಗಳು,ಭೋಜನ ಪದಾರ್ಥದ ಹೆಸರುಗಳು, ಒಡವೆಗಳ ಹೆಸರಿನ ಮಾಲಿಕೆ, ಅನೇಕ ಸೀರೆಗಳ ಹೆಸರಿನ ಮಾಲಿಕೆ, ಅನೇಕ ಊರುಗಳ ಹೆಸರಿನ ಮಾಲಿಕೆ ಮುಂತಾದವುಗಳನ್ನು ಕಂಠಪಾಠ ಮಾಡಿಕೊಂಡು ಶ್ರೋತೃಗಳೆದರು ಲೀಲಾಜಾಲವಾಗಿ ನಿರರ್ಗಳವಾಗಿ ಹಾಡಿ ಜನಾಕರ್ಷಣೆಯನ್ನು ಮಾಡುತ್ತಾ, ರಸಿಕರನ್ನು ಮಂತ್ರ ಮುಗ್ಧರನ್ನಾಗಿ ಮಾಡುವಷ್ಟು ಚತರುರಾಗಿದ್ದರು. ೧೯೪೨ರಲ್ಲಿ ಸಂಪ್ರದಾಯ ಕುಟುಂಬಕ್ಕೆ ಸೇರಿದ ಮಧುಗಿರಿಯ ಸುಶೀಲಮ್ಮ ಎಂಬ ವಧುವೊಂದಿಗೆ ವಿವಾಹವಾಯಿತು.
ಶಾಸ್ತ್ರಿಗಳ ತಂದೆಯವರು ಸಮಯ ಸಿಕ್ಕಾಗ ಮಗನ ಕಾರ್ಯಕ್ರಮಗಳಿಗೆ ಹೋಗಿ ಹಾಜರಿದ್ದು, ಕಾರ್ಯಕ್ರಮ ಮುಗಿದು ಹಿಂದಿರುಗಿದ ನಂತರ ಅಂದಿನ ಕಾರ್ಯಕ್ರಮದ ಬಗ್ಗೆ ವಿಮರ್ಶೆ ಮಾಡಿ ಅಂದು ಮಾಡಿದ ಲೋಪ ದೋಷಗಳನ್ನು ತಿದ್ದುತ್ತಾ ಮಾರ್ಗದರ್ಶನ ಮಾಡುತ್ತಿದ್ದರು . ಇಂತಹ ಸಂದರ್ಭದಲ್ಲಿ ಶ್ರೀಕಂಠಶಾಸ್ತ್ರಿಯವರು ಹಠಾತ್‌ ಆಗಿ ನಿಧನರಾದದ್ದು ಸೀತಾರಾಮಶಾಸ್ತ್ರಿಯವರಿಗೆ ದಿಕ್ಕು ತೋಚದಾಯಿತು. ಶಾಂತಿಗಾಗಿ ಸ್ವಲ್ಪಕಾಲ ತಂದೆಯವರ ಅನೇಕ ಗ್ರಂಥಗಳನ್ನು ಅಧ್ಯಯನ ಮಾಡಿ ಅನೇಕ ವಿಷಯಗಳನ್ನು  ಸಂಗ್ರಹಿಸಿದರು.
ಸೀತಾರಾಮಶಾಸ್ತ್ರಿಯವರ ೩೩ನೇ ವಯಸ್ಸಿನಲ್ಲಿ ಮೈಸೂರಿನ ‘ನವಜ್ಯೋತಿ’ ಚಿತ್ರ ತಯಾರಿಕಾ ಸಮಸ್ಥೆಯ ಆಹ್ವಾನವನ್ನು ಮಣ್ನಿಸಿ ನಾಗಕನ್ನಿಕಾ, ಶ್ರೀಕೃಷ್ಣಲೀಲಾ, ಸತೀ ತುಳಸಿ ಮುಂತಾದ ಚಲನಚಿತ್ರಗಳಖಲ್ಲಿ ನಟಿಸಬೇಕಾಗಿಬಂತು. ಚಲನಚಿತ್ರ ಕ್ಷೇತ್ರ ಅವರಿಗೆ ಒಗ್ಗದೆ ಮತ್ತೆ ಹರಿಕಥೆಗಳನ್ನು  ಮಾಡುವುದರಲ್ಲಿಯೇ ಶಾಸ್ತ್ರಿಗಳು ತೃಪ್ತಿ ಕಂಡುಕೊಂಡರು.
ಶೃಂಗೇರಿ ಜಗದ್ಗುರುಗಳ ಅಪೇಕ್ಷೆಯಂತೆ ಶ್ರೀಮದ್‌ ಶಂಕರ ವಿಜಯ ಎಂಬ ಕಥಾ ಭಾಗವನ್ನು ಕೀರ್ತನ ಶೈಲಿಗೆ ಅಳವಡಿಸಿದರು. ಇದಕ್ಕಾಗಿ ಮೈಸೂರಿನ ತರ್ಕ, ವೇದಾಂತ ವಿದ್ವಾಂಸರಾದ ವೆ.ಬ್ರಂ. ಕೆ.ಪಿ. ನಂಜುಂಡಶಾಸ್ತ್ರಿಯವರ ಬಳಿ ಅಧ್ಯಯನ ಮಾಡಿದರು. ಶಾಸ್ತ್ರಿಗಳು ಅನೇಕ ಸಂಗೀತ ಗ್ರಂಥಗಳನ್ನು ಅಧ್ಯಯನ ಮಾಡಿ ಸಂಗೀತ ಶಾಸ್ತ್ರದ ಮುಖ್ಯ ವಿಷಯಗಳನ್ನು ಗ್ರಹಿಸಿ, ಅವರ ಹಿರಿಯ ಸೋದರ ಸಂಗೀತ ಭೂಷಣಂ ಕೊಣನೂರು  ವಿಶ್ವನಾಥ ಶಾಸ್ತ್ರಿಯವರಲ್ಲಿ ಸಂಗೀತದಲ್ಲಿ, ಹೆಚ್ಚಿನ ವ್ಯಾಸಂಗ ಮಾಡಿ ತಮ್ಮ ಸಂಗೀತ ಜ್ಞಾನವನ್ನು ಹೆಚ್ಚಿಸಿಕೊಂಡರು. ಇವರ ಕಂಚಿನ ಕಂಠ ಇವರ ಹಾಡುಗಾರಿಕೆಗೆ ಪೂರಕವಾಗಿತ್ತು. ಈ ಹಂತದಲ್ಲಿ ಹರಿಕಥೆಗಳಲ್ಲಿ ಸಂಗೀತಕ್ಕೂ ಸಾಹಿತ್ಯಕ್ಕೂ ಸಮಾನ ಸ್ಥಾನಗಳನ್ನು  ಕಲ್ಪಿಸಿದ ಹಿರಿಮೆ ಇವರ ಕೊಡುಗೆ ಎಂದರೆ ತಪ್ಪಾಗಲಾರದು. ಪ್ರತಿಯೊಂದು ಕಾರ್ಯಕ್ರಮದಲ್ಲೂ ಅಂದಿನ ಕಥೆಯ ಸಂದರ್ಭಾನುಸಾರ ಯಾವುದಾದರೊಂದು ಪ್ರಮುಖ ಕೃತಿಯನ್ನು  ಆಯ್ದುಕೊಂಡು, ಆ ಕೃತಿಯ ರಾಗಲಕ್ಷಣ, ಕೃತಿಯ ಸಾಹಿತ್ಯಾರ್ಥ, ಕೃತಿಯ ವಾಗ್ಗೇಯಕಾರರ ಬಗ್ಗೆ ವಿವರವಾಗಿ ತಿಳಿಸುತ್ತಿದ್ದರು. ಆ ಕೃತಿಯ ರಾಗಾಲಾಪನೆಯನ್ನು ವಿಸ್ತಾರವಾಗಿ ಹಾಡಿ, ಪಕ್ಕವಾದ್ಯದವರಿಗೂ ನುಡಿಸಲು ಅವಕಾಶ ಮಾಡಿಕೊಡುತ್ತಿದ್ದರು. ಕೃತಿಯ ಒಂದು ಭಾಗವನ್ನುಕ ನೆರವಲ್‌ ಮಾಡಿ, ಸ್ವರಕಲ್ಪನೆಯನ್ನು ಶಾಸ್ತ್ರೋಕ್ತವಾಗಿ ಮಾಡಿ, ತಾಳವಾದ್ಯದವರಿಗೆ ತನಿ ನುಡಿಸಲು ತಿಳಿಸಿ ಅವರನ್ನು ಹುರಿದುಂಬಿಸುತ್ತಾ ಸಭಿಕರಿಗೆ ತೃಪ್ತಿಯಾಗುವವರೆಗೂ” ಈ ಭಾಗ ಮುಂದುವರೆಸಿ ಮುಕ್ತಾಯವಾಗುವ ಹೊತ್ತಿಗೆ ಸುಮಾರು  ಒಂದೂವರೆ ಇಂದ ಎರಡು ಗಂಟೆಗಳು ಸಂದು ಕಲಾಭಿಮಾನಿಗಳಿಗೆ ಒಂದು ಒಳ್ಳೆಯ ಸಂಗೀತ ಕಚೇರಿ ಕೇಳಿದಷ್ಟು ಸಂತೋಷವಾಗುತ್ತಿತ್ತು.
ತ್ಯಾಗರಾಜರು, ದೀಕ್ಷಿತರು, ಶ್ಯಾಮಶಾಸ್ತ್ರಿಗಳು, ಮೈಸೂರು ಸದಾಶಿವರಾಯರು, ಪೂಚಿ ಶ್ರೀನಿವಾಸ ಅಯ್ಯಂಗಾರ್ ಇವರ ಮೆಚ್ಚಿನ ವಾಗ್ಗೇಯಕಾರರು. ಅಲ್ಲದೆ ಹರಿದಾಸರ ಬಗ್ಗೆ, ದಾಸ ಸಾಹಿತ್ಯದ ಬಗ್ಗೆ ಇವರಿಗೆ ಅಪಾರ ಗೌರವವಿತ್ತು.
ಸಾಮಾನ್ಯವಾಗಿ ಅವರು ಆಯ್ದುಕೊಳ್ಳುತ್ತಿದ್ದ ಕೆಲವು ರಾಗಗಳೆಂದರೆ, ಖರಹರಪ್ರಿಯ, ಕೇದಾರಗೌಳ, ಶಂಕರಾಭರಣ, ಸಿಂಹೇಂಧ್ರಮಧ್ಯಮ, ಮಧ್ಯಮಾವತಿ, ಆನಂದ ಭೈರವಿ, ಕಾಂಬೋಧಿ, ಕಮಾಚ್‌, ಭೈರವಿ, ತೋಢಿ, ಬಿಲಹರಿ, ಕಾಪಿ ಮುಂತಾದವುಗಳು.
ಅವರಿಗೆ ಇಷ್ಟವಾದ ಕೃತಿಗಳು ಸರಸೀರುಹಾಸನಪ್ರಿಯೇ, ವಾತಾಪಿಗಣಪತಿಂ, ಚಕ್ಕನಿರಾಜ, ಎವರಿಮಾಟ, ಗುರುಲೇಕ, ರಾಮಕಥಾಸುಧಾ, ನೀದು ಚರಣಮುಲೆ, ಮಾಜಾನಕೀ, ಜಾನಕೀರಮಣ, ಓರಂಗಶಾಯಿ, ನಿಧಿ ಚಾಲಸುಖಮಾ, ಪಾರ್ಥಸಾರಥೆ ಮುಂತಾದವು.
ಸಂಗೀತಮಯವಾಗಿದ್ದ ಇವರ ಕಥೆಗಳಲ್ಲಿ ಶಾಸ್ತ್ರೀಯ ಸಂಗೀತವಲ್ಲದೇ ಕಥೆಯ ಮಧ್ಯದಲ್ಲಿ ಉರುಟಣೆ, ಉಯ್ಯಾಲೆ, ಲೆಕ್ಕದ ಮೇಲಿನ ಹಾಡು, ಜನಪದ ಗೀತೆ, ರಂಗಗೀತೆ, ನವ್ಯಗೀತೆ, ಇಂಗ್ಲೀಷ್‌ ನೋಟ್‌ ಮುಂತಾದ ವಿವಿಧ ರೀತಿಯ ಹಾಡುಗಳನ್ನು ಹಾಡಿ ಪಂಡಿತ ಪಾಮರಾದಿಯಾಗಿ, ಎಳೆಯರಿಂದ ವಯೋವೃದ್ಧರವರೆಗೆ ಸಮಸ್ತ ಜನರನ್ನೂ ತಣಿಸುತ್ತಿದ್ದರು.
ಸೀತಾರಾಮಶಾಸ್ತ್ರಿಗಳ ಸಂಗೀತ ಉನ್ನತ ಮಟ್ಟದ್ದಾಗಿದ್ದು, ಅದಕ್ಕೆ ತಕ್ಕ ಪಕ್ಕವಾದ್ಯಕ್ಕೆಕ ಅತ್ಯುತ್ತಮ ಸಹ ಕಲಾವಿದರನ್ನು ತಮ್ಮೊಂದಿಗೆ ಕರೆದೊಯ್ಯುತ್ತಿದ್ದರು. ಮಡಿಕೇರಿ ಸಂಗೀತ ಅಕಾಡೆಮಿಯ ಮುಯೋಪಾಧ್ಯಾಯರಾಗಿದ್ದ ಹಿರಿಯ ವಿದ್ವಾಂಸರೂ, ಹಾರ್ಮೋನಿಯಂ ನುಡಿಸುವುದರಲ್ಲಿ ನಿಪುಣರಾಗಿದ್ದ ವೈ.ಎನ್‌.ಶ್ರೀನಿವಾಸಮೂರ್ತಿ,ಮೈಸೂರಿನಲ್ಲಿ ಅಂದು ಖ್ಯಾತ ಪಿಟೀಲು ವಿದ್ವಾಂಸರಾಗಿದ್ದ ಗಾನ ಕಲಾರತ್ನ ಎ.ಕೆ.ಮುತ್ತಣ್ಣ, ಮೈಸೂರಿನ ಪ್ರಸಿದ್ಧ ಮೃದಂಗ ವಾದಕ ತಾಳವಾದ್ಯ ಪ್ರವೀಣ ಎಮ್‌.ಎಸ್‌. ಶೇಷಪ್ಪ ಶಾಸ್ತ್ರಿಗಳ ಅಚ್ಚುಮೆಚ್ಚಿನ ಪಕ್ಕವಾದ್ಯದ ಕಲಾವಿದರಾಗಿದ್ದರು. ಈ ಸಹಕಲಾವಿದತ್ರಯರ ಅನುಕೂಲದಿನಗಳನ್ನು ತಿಳಿದು ಅವಗರ ಒಪ್ಪಿಗೆ ಪಡೆದ ನಂತರವೇ ಆ ದಿನಗಲ್ಲಿ ಶಾಸ್ತ್ರಿಯವರು ಕಾರ್ಯಕ್ರಮವನ್ನು ಒಪ್ಪಿಕೊಳ್ಳುತ್ತಿದ್ದರು. ಕಾರ್ಯಕ್ರಮಗಳನ್ನು ತಮ್ಮ ಸಿರಿಕಂಠದ ಗಾಯನದಿಂದ ಸಭಿಕರಿಂದ ಚಪ್ಪಾಳೆಯನ್ನು ಗಿಟ್ಟಿಸುತ್ತಿದ್ದ ಶಾಸ್ತ್ರಿಗಳು, ಪಕ್ಕವಾದ್ಯದ ಕಲಾವಿದರೂ ತಮ್ಮ ಸಂಪೂರ್ಣ ಪಾಂಡಿತ್ಯವನ್ನು ಪ್ರದರ್ಶಿಸುವಂತೆ ಹುರಿದುಂಬಿಸಿ, ಅವರೂ ಸಭಿಕರಕ ಮನಸ್ಸನ್ನು ಸೂರೆಗೊಂಡು ಕರತಾಡನವನ್ನು ಗಿಟ್ಟಿಸುವಂತೆ ಮಾಡುತ್ತಿದ್ದರು.
ಗಿರಿಜಾಕಲ್ಯಾಣ, ರುಕ್ಮಿಣೀ ಕಲ್ಯಾಣ, ಸೀತಾಕಲ್ಯಾಣ, ಶಶಿರೇಖಾ ಪರಿಣಯ, ಶಮಂತಕೋಪಾಖ್ಯಾನ, ದೂರ್ವಾಸಾತಿಥ್ಯ, ಕಿರಾತಾರ್ಜುನೀಯ ಮತ್ತು ಶ್ರೀ ಶಂಕರ ವಿಜಯ ಮುಂತಾದವುಗಳು ಶಾಸ್ತ್ರಿಗಳ ಮೆಚ್ಚಿನ ಕಥೆಗಳು. ಗಿರಿಜಾ ಕಲ್ಯಾಣದಲ್ಲಿ ಗಾಂಭೀರ್ಯ, ಶಶಿರೇಖಾ ಪರಿಣಯದಲ್ಲಿ ಹಾಸ್ಯ, ಹರಿಶ್ಚಂದ್ರದಲ್ಲಿ ಶೋಕ, ಚಂದ್ರಹಾಸ , ರುಕ್ಮಿಣೀ ಕಲ್ಯಾಣದಲ್ಲಿ ಭಕ್ತಿ ಹೀಗೆ ಇವರ ಕಥೆಗಳು ನವರಸಭರಿತವಾಗಿರುತ್ತಿತ್ತು. ಸೀತಾರಾಮಶಾಸ್ತ್ರಿಯವರು ಕಥೆಯ ಪ್ರಾರಂಭದಿಂದ ಕೊನೆಯವರೆಗೂ ತಮ್ಮ ಕಂಠದ ಘನತೆ, ಮಾರ್ದವತೆ, ಗುಣಮಟ್ಟವನ್ನು ಕಾಪಾಡಿಕೊಂಡು ಬರುತ್ತಿದ್ದರು. ಕಥೆಗಳಲ್ಲಿ ಬರುವ ಪಾತ್ರಗಳಲ್ಲಿ ಪರಕಾಯ ಪ್ರವೇಶ ಮಾಡಿಕೊಂಡು ಪಾತ್ರದಲ್ಲಿ ತನ್ಮಯರಾಗಿ ಶ್ರೋತೃಗಳೂ ಪರವಶರಾಗುವಂತೆ ಮಾಡುತ್ತಿದ್ದರು. ಎಂಥಾ ಕಠಿಣ ವಿಷಯಗಳನ್ನು ತಮ್ಮ ಸಾಹಿತ್ಯ ವಿದ್ಯಾ ಸಂಪತ್ತಿನಿಂದ ಸಭಿಕರೆಲ್ಲರಿಗೂ ತಿಳಿಯುವಂತೆ ತಿಳಿಭಾಷೆಯಲ್ಲಿ ವಿವರಿಸುತ್ತಿದ್ದರು. ಪ್ರತಿ ಕಾರ್ಯಕ್ರಮಕ್ಕೂ ಮುಂಚೆ ಅಂದು ಮಾಡಲಿರುವ ಕೀರ್ತನದ ಬಗ್ಗೆ ಆಳವಾಗಿ ಯೋಚಿಸಿ, ಚಿಂತನೆ ಮಾಡಿ, ಸಭಿಕರ ಮನೋಗತವನ್ನು ಗ್ರಹಿಸಿ, ಆ ಸಂದರ್ಭಕ್ಕೆ ತಕ್ಕಂತೆ ಕಥೆಗಳನ್ನು ಅಳವಡಿಸಿಕೊಂಡು ಸಭಿಕರು ಏಕಾಗ್ರತೆಯಿಂದ ಆಲಿಸುವಂತೆ ಮಾಡುವ ಅದ್ಭುತ ಶಕ್ತಿ ಪಡೆದಿದ್ದರು.
ಸದಾ ಹಸನ್ಮುಖಿ, ಆಕರ್ಷಕ ಮೈಕಟ್ಟು, ಗುಂಡಾದ ತೇಜಸ್ವೀ ಮುಖಭಾವ, ಅಗಲವಾದ ಹಣೆ, ಆಕರ್ಷಕ ನೇತ್ರ, ನಾಸಿಕಗಳನ್ನು ಹೊಂದಿದ್ದಕ ಶಾಸ್ತ್ರಿಗಳ ಉಡುಪು, ಅದಕ್ಕೆ ತಕ್ಕಂತಿತ್ತು. ಕಚ್ಚೆಪಂಚೆ, ಸಿಲ್ಕ್ ಜುಬ್ಬಾ, ಕಲಾಪತ್ತಿನ ವಲ್ಲಿ, ಕಲಾಪತ್ತಿನ ಶಾಲು, ಹಣೆಯಲ್ಲಿ ವಿಭೂತಿ, ಕುಂಕುಮ, ಕತ್ತಿನಲ್ಲಿ ಚಿನ್ನದ ಸರ ಹಾಗೂ ರುದ್ರಾಕ್ಷಿ ಮಾಲೆ, ಕಿವಿಯಲ್ಲಿ ಕಡಕು, ಎಡಗೈಯಲ್ಲಿ ವಾಚು, ಬಲಗೈಯಲ್ಲಿ ಚಿನ್ನದ ಥೋಡಾ, ಬೆರಳುಗಳಲ್ಲಿ ಉಂಗುರಗಳು ಇವುಗಳನ್ನು ಧರಿಸಿದ ಶಾಸ್ತ್ರಿಗಳು ಸಭಾಭಾವನಕ್ಕೆ ಆಗಮಿಸಿದ ಕೂಡಲೆ ಅವರಿಗಾಗಿ ಕಾದಿದ್ದ ಸಭಿಕರಲ್ಲಿ ಮಿಂಚಿನ ಸಂಚಾರವಾದಂತಾಗಿ ಕರತಾಡನವಾಗುತ್ತಿತ್ತು.
ಪೀಠಿಕೆ, ಕಥಾಭಾಗ, ಉಪಕಥೆಗಳು, ಸಂಗೀತ ಭಾಗ ಇವುಗಳೆಲ್ಲ ಸೇರಿ ನಾಲ್ಕರಿಂದ ಐದು ಗಂಟೆಗಳಿಗೆ ಕಡಿಮೆ ಇಲ್ಲದೆ ಇವರ ಕಾರ್ಯಕ್ರಮಗಳು  ಮುಕ್ತಾಯವಾಗುತ್ತಿರಲಿಲ್ಲ.
ತಾವು ಹೋದ ಕಡೆಗಳಲ್ಲೆಲ್ಲಾ ಕಾರ್ಯಕ್ರಮಗಳು ತುಂಬಾ ಯಶಸ್ವಿಯಾಗಿ ನಡೆದು ಜಯಭೇರಿ ಮೊಳಗಿಸಿದರು. ನಾಡಿನ ಅನೇಕ ಸಂಘ ಸಂಸ್ಥೆಗಳು ಇವರನ್ನು ಮುಕ್ತ ಕಂಠದಿಂದ ಪ್ರಶಂಸಿಸಿ ಅನೇಕ ಬಿರುದು, ಸನ್ಮಾನ ಪ್ರಶಸ್ತಿ ಬಹುಮಾನಗಳನ್ನು ನೀಡಿದರು ಹಾಗೂ ಅನೇಕ ಮಠಾಧಿಪತಿಗಳಿಂದಲೂ ಅನುಗ್ರಹೀತರಾದರು. ಅಂದಿನ ರಾಷ್ಟ್ರಪತಿ ವಿ.ವಿ. ಗಿರಿಯವರಿಂದಲೂ ಸನ್ಮಾನಿಸಲ್ಪಟ್ಟರು. ಇವರಿಗೆ ದೊರಕಿದ ಕೆಲವು ಬಿರುದುಗಳು ಕೀರ್ತನ ರತ್ನ (೧೯೨೮), ಕೀರ್ತನ ಭೂಷಣ (೧೯೬೫), ಆಧ್ಯಾತ್ಮರತ್ನ (೧೯೫೮), ಕೀರ್ತನ ಕಲಾಕೇಸರಿ ({೧೯೨೮), ಕೀರ್ತನ ಕೇಸರಿ (೧೯೬೬) ಇವುಗಳೊಂದಿಗೆ ಅನೇಕ ಚಿನ್ನದ ಪದಕಗಳು, ಚಿನ್ನದ ಸರಗಳು, ಚಿನ್ನದ ಥೋಡಾ, ಚಿನ್ನದ ಉಂಗುರಗಳಲು, ಲೆಕ್ಕವಿಲ್ಲದಷ್ಟು ಕಲಾಪತ್ತಿನ ಶಾಲುಗಳು, ಮಗುಟಗಳು, ಪಂಚೆಗಳು, ಯೋಗ್ಯತಾ ಪತ್ರಗಳು ಮುಂತಾದವುಗಳು ಶಾಸ್ತ್ರಿಗಳನ್ನರಸಿ ಬಂದವು.
ತಮಗೆ ಬರುತ್ತಿದ್ದ ಆಹ್ವಾನಗಳನ್ನು ಸ್ವೀಕರಿಸುವುದೇ ಅವರಿಗೆ ಕಷ್ಟವಾಗುತ್ತಿತ್ತು. ಅವರಿಗೆ ಪ್ರಿಯರಾದ ಪಕ್ಕವಾದ್ಯದವರೊಂದಿಗೆ ಒಂದು ಊರಿಗೆ ಅಥವಾ ಒಂದು ಸ್ಥಳಕ್ಕೆಕ ೩ ವರ್ಷಕ್ಕೆ ಒಂದು ಬಾರಿ ಮಾತ್ರ ಒಪ್ಪಿಕೊಳ್ಳುತ್ತಿದ್ದು ಇವರ ಕಾರ್ಯಕ್ರಮಗಳನ್ನು ಏರ್ಪಡಿಸುತ್ತಿದ್ದ ವ್ಯವಸ್ಥಾಪಕರು, ಸಭಿಕರು ಶಾಸ್ತ್ರಿಗಳು ತಮ್ಮಲ್ಲಿಗೆ ಯಾವಾಗ ಬರುತ್ತಾರೋ ಎಂದು ಕಾತುರರಾಗಿರುವಂತೆ ತಮ್ಮ ಕಾರ್ಯಕ್ರಮಗಳನ್ನು ಒಪ್ಪಿಕೊಳ್ಳುತ್ತಿದ್ದರು.
ದೊಡ್ಡ ಕಡೆಗಳಲ್ಲಿ ರಾಮೋತ್ಸವ, ಗಣೇಶೋತ್ಸವ ಮುಂತಾದ ಸಂದರ್ಭಗಳಲ್ಲಿ ದಕ್ಷಿಣ ದೇಶದ ಪ್ರಸಿದ್ಧ ಸಂಗೀತ ವಿದ್ವಾಂಸರ ಕಾರ್ಯಕ್ರಮಗಳ  ನಡುವೆ ಇವರದೂ ಒಂದು ಪ್ರಧಾನ ಕಾರ್ಯಕ್ರಮವಾಗಿರುತ್ತಿತ್ತು. ಒಂದು ಭಾಗದಲ್ಲಿ ಒಂದು ಪ್ರಧಾನ ಕಾರ್ಯಕ್ರಮವಾಗಿರುತ್ತಿತ್ತು. ಒಂದು ಭಾಗದಲ್ಲಿ ಒಂದು ಕಾರ್ಯಕ್ರಮಕ್ಕಿಂತಲೂ ಹೆಚ್ಚು ಕಾರ್ಯಕ್ರಮಗಳನ್ನು ಅವರು ಒಪ್ಪಿಕೊಳ್ಳುತ್ತಿರಲಿಲ್ಲ. ಸೀತಾರಾಮಶಾಸ್ತ್ರಿಗಳ ಕಾರ್ಯಕ್ರಮಕ್ಕೆ ಒಂದು ಗಂಟೆ ಮೊದಲೇ ಸಭಾಭವನ ಕಿಕ್ಕಿರಿದು ತುಂಬಿರುತ್ತಿತ್ತು. ಕೆಲವು ಸಂದರ್ಭಗಳಲ್ಲಿ ಒಳಗೆ ಸ್ಥಳವಿಲ್ಲದೆ ಹೊರಗೆ ಗಂಟೆಗಟ್ಟಲೆ ನಿಂತು ಅಥವಾ ಪಕ್ಕದ ಮನೆಯ ಕಾಂಪೌಂಡ್‌ ಮೇಲೋ ಕುಳಿತು, ಇನ್ನು ಕೆಲವು ಸಂದರ್ಭಗಳಲ್ಲಿ ಹತ್ತಿರ ಇರುತ್ತಿದ್ದ ಮರಗಳ ಕೊಂಬೆಗಳ ಮೇಲೆ ಕುಳಿತು ಶಾಸ್ತ್ರಿಗಳ ಕೀರ್ತನೆಗಳನ್ನು ಶ್ರವಣ ಮಾಡುತ್ತಿದ್ದುದೂ ಉಂಟು. ತಟ್ಟೆ ಕಾಸಿನಿಂದ ಅಂದಿನ ಜನಸಂದಣೆಯನ್ನು ಅಳೆಯುತ್ತಿದ್ದ ಆ ಕಾಲದಲ್ಲಿ ಶಾಸ್ತ್ರಿಗಳ ಕಾರ್ಯಕ್ರಮದಲ್ಲಿ ಸುಮರು ೭೦ ರೂ.ಗೂ ಅಧಿಕವಾಗಿ ತಟ್ಟೆಕಾಸು ಸಂಗ್ರಹವಾಗುತ್ತಿತ್ತು. ಇಷ್ಟು ಜನಸಂದಣಿ ಇದ್ದರೂ ಜನತೆಯನ್ನು ಆನಂದಪಡಿಸುತ್ತಾ ಸ್ವಲ್ಪವೂ ಗಲಾಟೆ ಇಲ್ಲದೆ, ಶಾಂತಚಿತ್ತರಾಗಿ ಹರಿಕಥಾಶ್ರವಣವನ್ನು ಮಾಡುವಂತೆ ಆ ಜನಸ್ತೋಮವನ್ನು ತಮ್ಮ ಹತೋಟಿಯಲ್ಲಿಕೊಳ್ಳುವಂತೆ ಮಾಡುವ ಅಸಾಧಾರಣ ಸಾಮರ್ಥ್ಯವನ್ನು ಶಾಸ್ತ್ರಿಯವರು ಪಡದಿದ್ದರು.
ಸೀತಾರಾಮಶಾಸ್ತ್ರಿಯವರು ಆಕಾಶವಾಣಿಯಲ್ಲಿ ಪ್ರಥಮ ಶ್ರೇಣಿ ಕಲಾವಿದರಾಗಿದ್ದು ಅನೇಕ ವರ್ಷಗಳು  ಅವರ ಅನೇಕ ಕಾರ್ಯಕ್ರಮಗಳು ಬಿತ್ತರಗೊಂಡಿತು. ಆಗ ಧ್ವನಿ ಮುದ್ರಣ ಸುರುಳಿಗಳು ಇನ್ನು ಹೆಚ್ಚು ಪ್ರಚಾರದಲ್ಲಿದ್ದುದ್ದರಿಂದ ಅವರ ಕಾರ್ಯಕ್ರಮಗಳನ್ನು ಧ್ವನಿಮುದ್ರಿಸಿ ಸಂರಕ್ಷಿಸಿಟ್ಟಿಲ್ಲದೆ ಇರುವುದು ಇಂದಿನ ಪೀಳಿಗೆಯ ದೌರ್ಭಾಗ್ಯ.
ಶಾಸ್ತ್ರಿಗಳು ಬಿಡುವಿನ ವೇಳೆಯಲ್ಲಿ ಗ್ರಂಥಾವಲೋಕನ ಮಾಡುತ್ತಿದ್ದು ರಾಮಾಯಣ, ತ್ಯಾಗರಾಜರ ಕೃತಿಗಳನ್ನಾಧರಿಸಿದ ಶ್ರೀ ತ್ಯಾಗರಾಜರಾಮಾಯಣ, ಹರಿಶ್ಚಂದ್ರ, ರಾಮಾಯಣ ಕಥೆಗಳ ತೌಲನಿಕ ವಿಮರ್ಶೆ ಮೊದಲಾದ ಕೃತಿಗಳನ್ನು ರಚಿಸಿದರು . ಶಾಸ್ತ್ರಿಗಳಿಗೆ ಮರದಲ್ಲಿ ಬಳಪದ ಕಲ್ಲಿನಲ್ಲಿ ವಿಗ್ರಹಗಳನ್ನು ಕಡೆಯುವ ವಿಶೇಷ ಆಸಕ್ತಿ ಇದ್ದು, ಅನೇಕ ದೇವತಾ ವಿಗ್ರಹಗಳನ್ನು ಕೆತ್ತಿದ್ದಾರೆ.
ಶಾಸ್ತ್ರಿಗಲು ಸದಾ ಕಲಾಚಿಂತನೆಯಲ್ಲೇ ಕಾಲ ಕಳೆಯುತ್ತಿದ್ದು ಸಾಂಸಾರಿಕ ತಾಪತ್ರಯಗಳನ್ನು ಲೆಕ್ಕಿಸದೇ ರಾಮಧ್ಯಾನಾಸಕ್ತರಾಗಿದ್ದು ನೆಮ್ಮದಿಯಿಂದ ತೃಪ್ತ ಜೀವನ ನಡೆಸಿ ಐದು ಜನ ಗಂಡು ಮಕ್ಕಳು ಹಾಗೂ ಒಬ್ಬ ಪುತ್ರಿಯನ್ನು ಪಡೆದು ಜೀವನ ಸಾರ್ಥಕಗೊಳಿಸಿದರು.
ಅವರೇ ರಚಿಸಿದ ‘ಶ್ರೀ ತ್ಯಾಗರಾಜರಾಮಾಯಣ’ದ ಕಥಾ ಕಲಾಕ್ಷೇಪವನ್ನು ಮಾಡಲು ತಯಾರಿ ನಡೆಸುತ್ತಿದ್ದಾಗ ಅವರಿಗೆ ಒಂದು ಆಘಾತ ಕಾದು ಕುಳಿತಿತ್ತು. ಗುಣಪಡಿಸಲಾಗದ ಅರ್ಬುದ ರೋಗವು ಅವರನ್ನು ಹಠಾತ್ತಾಗಿ ಕಾಡಿ ೨೮.೫.೧೯೭೦ ಗುರುವಾರ ಅವರ ಆತ್ಮವನ್ನು ಶ್ರೀ ರಾಮನ ಪದತಲಕ್ಕೆ ಕೊಂಡೊಯ್ದಿತು.
(ವಿ.ಶ್ರೀ ಎ.ಕೆ. ಮುತ್ತಣ್ಣನವರು ಶ್ರೀ ಕೊಣನೂರು ಸೀತಾರಾಮ ಶಾಸ್ತ್ರಿಯವರ ಬಗ್ಗೆ ಬರೆದಿಟ್ಟಿದ್ದ ಸುದೀರ್ಘ ಜೀವನ ಚರಿತ್ರೆಯಿಂಧ ಸಂಗ್ರಹಿಸಿದ ರೂಪ).
ಭದ್ರಗಿರಿ ಕೇಶವದಾಸರು
ಭದ್ರಗಿರಿ ಭಾರತೀಯ ಸಂತ ವಾಙ್ಮಯದಲ್ಲಿ ಸುವರ್ಣಾಕ್ಷರದಲ್ಲಿ ಬರೆದಿಡುವಂಥ ಇಬ್ಬರು ಮಹಾನ್‌ ಸಂತರನ್ನು ನೀಡಿದ ಶ್ರೀಕ್ಷೇತ್ರ. ಇದು ಪಂಢರಾಪುರದಂತೆ ದಾಸವಾಙ್ಮಯದ ಸಂತರನ್ನು ನೀಡಿದ ಮಹಾನ್‌ ಕ್ಷೇತ್ರ. ಅಲ್ಲಿನ ವಿಠಲನು  ಇಲ್ಲಿ ವೀರವಿಠಲನಾಗಿದ್ದಾನೆ. ಅಲ್ಲಿನ ಭೀಮಾನದಿ ಇಲ್ಲಿ ಸುವರ್ಣನದಿ. ಈ ನದೀ ತಟಾಕದ ಕ್ಷೇತ್ರವೇ ಭದ್ರಗಿರಿ. ಸಂತ ಕೇಶವದಾಸರ ಹುಟ್ಟೂರು.
ಭದ್ರಗಿರಿಯ ಮಧ್ಯಮ ವರ್ಗದ ಕುಟುಂಬ. ವೆಂಕಟರಮಣ ಪೈ ಹಾಗೂ ರುಕ್ಮಿಣೀಬಾಯಿ ದಂಪತಿಗಳ ತೃತೀಯ ಪುತ್ರ ಕೇಶವ (ರಾಧಾಕೃಷ್ಣ). ನರಸಿಂಹ, ಅಚ್ಯುತ ಇವರಿಗಿಂತ ಹಿರಿಯರು. ವೆಂಕಟರಮಣ ಪೈ ಹೆಸರೇ ಹೇಳುವಂತೆ ಗೌಡ ಸಾರಸ್ವತ ಬ್ರಾಹ್ಮಣ ವರ್ಗಕ್ಕೆ ಸೇರಿದವರು. ಮೂಲ್ಕಿಯ ಶ್ರೀ ನೃಸಿಂಹದೇವರ ಆದೇಶದಂತೆ ಹತ್ತಿರದ ಸಂತೆ ಕಟ್ಟೆಯಿಂಧ ಭದ್ರಗಿರಿಗೆ ವಲಸೆ ಬಂದವರು. ೧೯೩೪ರ ಭಾವನಾಮ ಸಂವತ್ಸರದ ಆಷಾಢ ಶುದ್ಧ ಏಕಾದಶಿಯಂದು ಜನಿಸಿದ ಮಗುವಿಗೆ ರಾಧಾಕೃಷ್ಣ ಪೈ ಎಂದು ನಾಮಕರಣ ಮಾಡಿದರು ತಂದೆ ತಾಯಿಗಳು. ಮಗುವಿನ ರಾಶಿಕುಂಡಲಿಯನ್ನು ಬರೆದ ಜೋಯಿಸರು ವೆಂಕಟರಮಣ ಪೈ ದಂಪತಿಗಳನ್ನು ಕರೆದು ಆನಂದದಿಂದ ಜಾತಕ ತೋರಿಸುತ್ತ ಇಂಥ ಕುಂಡಲಿಯನ್ನು ತಾವು ಕಂಡದ್ದೇ ಇಲ್ಲ. ಈತ ದೈವಾಂಶ ಸಂಭೂತ, ಜಗತ್ತಿನಾದ್ಯಂಥ ಹರಿಭಕ್ತಿ ಮಹಿಮೆಯನ್ನು ಸಾರುತ್ತಾ ವಿಶ್ವವಿಖ್ಯಾತನಾಗುತ್ತಾನೆ ಎಂದು ಅಂದೇ ಭವಿಷ್ಯ ನುಡಿದರು. ಆ ಭವಿಷ್ಯ ಸುಳ್ಳಾಗಲಿಲ್ಲ. ವಕೀಲಿ ವೃತ್ತಿಯನ್ನು ಹಿಡಿದು ನ್ಯಾಯವಾದಿಯಾಗಬೇಕೆಂಬ ಉತ್ಕಟಾಕಾಂಕ್ಷೆಯನ್ನು ಹೊಂದಿದ್ದಕ ಹುಡುಗ ದಾಸಪಂಥ ಹಿಡಿದ. ಕೀರ್ತನ ಕಲೆಯಲ್ಲಿ ನಿಷ್ಣಾತನಾಗಿ, ವಿಶ್ವವಿಖ್ಯಾತ ಶಾಂತಿದೂತನಾಗಿ ಭಾರತೀಯ ಭವ್ಯಪರಂಪರೆಯ ರಾಯಭಾರಿಯಾಗಿ ಲೋಕಕ್ಕೇ ಮಾರ್ಗದರ್ಶನ ನೀಡಿದ ಮಹಾನ್‌ ಸಂತನೆನಿಸಿದ. ಜನ್ಮನಾಮ ರಾಧಾಕೃಷ್ಣಾನದರೂ ರೂಢಿನಾಮದಲ್ಲಿ ಕೇಶವನಾದದ್ದೂ ಒಂದು ವಿಚಿತ್ರವೇ.
ಕೇಶವ-ಮಾಧವ: ವೆಂಕಟರಮಣ ಪೈಗಳವರ ನೆರೆಯಲ್ಲಿದ್ದವರು ರಾಧಾಕೃಷ್ಣಪೈ ಹಾಗೂ ಯಮುನಾಬಾಯಿ ದಂಪತಿಗಳು. ವಿವಾಹಿತರಾಗಿ ಹಲವಾರು ವರ್ಷಗಳು ಉರುಳಿದ್ದರೂ ಅವರಿಗೆ ಸಂತಾನ ಭಾಗ್ಯೊದಗಿ ಬಂದಿರಲಿಲ್ಲ. ರುಕ್ಮಿಣಮ್ಮನ ಆತ್ಮೀಯ ಗೆಳತಿಯಾಗಿದ್ದ ಯಮುನಾಬಾಯಿ ಅವರ ಎಳೆಯ ಮಕ್ಕಳಾದ ಅಚ್ಯುತ-ರಾಧಾಕೃಷ್ಣರನ್ನು ತಮ್ಮ ಮಕ್ಕಳಂತೆಯೇ ಕಂಡು ಮನೆಗೆ ಕರೆದೊಯ್ದು ತಿಂಡಿ-ತಿನಿಸುಗಳನ್ನು ಕೊಟ್ಟು, ಕೃಷ್ಣನನ್ನು ಸಲಹಿದ ಯಶೋದೆಯಂತೆ ಪ್ರೀತಿ ವಾತ್ಸಲ್ಯ ತೋರಿಸುತ್ತಿದ್ದರು. ಈಕೆಯ ಭಾವನ ಹೆಸರೂ ಅಚ್ಯುತ ಎಂದು.
ಈ ಮಕ್ಕಳಿಬ್ಬರನ್ನೂ ಆವ ಹಾಗೂ ಗಂಢನ ಹೆಸರಿನಿಂದ ಕೂಗುವುದು ಆಕೆಗೆ ಕಷ್ಟವೆನಿಸಿತು. ಹಾಗಾಗಿ ಅಚ್ಯುತನನ್ನು ‘ಮಾಧವ’ನೆಂದೂ, ರಾಧಾಕೃಷ್ಣನನ್ನು ‘ಕೇಶವ’ ನೆಂದು ಕರೆಯುತ್ತಿದ್ದರು. ಇದೇ ಹೆಸರು ರೂಢಿಯಾಗಿ ರಾಧಾಕೃಷ್ಣ ಕೇಶವನಾಗಿ ಎಲ್ಲರ ಬಾಯಲ್ಲೂ ನಲಿದಾಡಿದ. ಶಾಲೆಗೆ ಸೇರಿಸುವಾಗಲೂ ಇದೇ ಹೆಸರಿನಿಂದ ನೋಂದಾಯಿಸಿ ರಾಧಾಕೃಷ್ಣನೆಂಬ ಹೆಸರು ಮರೆಯಾಗಿ ‘ಕೇಶವ’ನೆಂಬ ಹೆಸರೇ ಸ್ಥಿರವಾಯಿತು. ಆದರೆ ಅಚ್ಯುತ ಮಾಧವನಾಗದೇ ‘ಅಚ್ಯುತ’ನಾಗೇ ಉಳಿದ. ಮುಂದೆ ಇವರಿಗೆ ಸರ್ವೋತ್ತಮ, ವಿಠಲ ಎಂಬ ಇಬ್ಬರು ತಮ್ಮಂದಿರೂ, ಪ್ರೇಮಾಬಯಿ ಎಂಬ ತಂಗಿಯೂ ದೊರೆತರು. ಹೆಸರಿಗೆ ತಕ್ಕಂತೆ ಕೇಶವ ಬಾಲಕೃಷ್ಣನಾಗಿ ಭದ್ರಗಿರಿಯ ಎಲ್ಲರ ಮನೆ ಮಗುವಾಗಿ ಕೃಷ್ಣನಂತೇ ತನ್ನ ಬಾಲಲೀಲೆಯಿಂದ ಅವರನ್ನು ನಲಿಸುತ್ತಾ ಎಲ್ಲರ ಪ್ರೇಮ ಪುತ್ಥಳಿಯಾಗಿ ಬೆಳೆದ.
ಮುಂದೆ ಮಕ್ಕಳ ವಿದ್ಯಾಭ್ಯಾಸಕ್ಕಾಗಿ ಪೈಗಳು ಉಡುಪಿಗೆ ವಲಸೆ ಬಂದು ಅಲ್ಲಿ ಮಕ್ಕಳನ್ನು ಶಾಲೆಗೆ ಸೇರಿಸಿದರು. ಜೊತೆ ಜೊತೆಯಲ್ಲೇ ಸಂಗೀತ ಯಕ್ಷಗಾನ ಕಲೆಯ ಶಿಕ್ಷಣವೂ ದೊರೆತು, ಗಾಯನ ಅಭಿನಯಗಳಲ್ಲಿ ಅಣ್ಣ ತಮ್ಮ ನಿಷ್ಣಾತರಾದರು. ಹಿರಿಯಣ್ಣ ನರಸಿಂಹ ಪೈ ಸಂಗೀತ ಕಲಿಯುವಾಗ ಆಸಕ್ತಿಯಿಂದ ಕುಳಿತು ಕೇಳಿ ಅದನ್ನು ಮನಸ್ಸಿನಲಕ್ಲಿ ತುಂಬಿ ಕೊಳ್ಳುತ್ತಿದ್ದರು. ಹಾರ್ಮೋನಿಯಂ, ತಬಲಾ ವಾದನಗಳನ್ನು ಕಲಿತು ಅದರಲ್ಲೂ ಪರಿಣತಿ ಗಳಿಸಿದರು.
ತಾಯಿಯೇ ಪ್ರಥಮ ಗುರು: “ಮಕ್ಕಳ ಸ್ಕೂಲ್‌ ಮನೇಲಲ್ವೇ” ಎಂಬ ಕೈಲಾಸಂ ನುಡಿ ಇವರ ಮನೆಯಲ್ಲಿ ಅಕ್ಷರಶಃ ನಿಜವೆನಿಸಿತು. ತಾಯಿ ರುಕ್ಮಿಣಮ್ಮ ಸಂಜೆ ಹೊತ್ತು ಕಳೆದ ನಂತರ ಮಕ್ಕಳನ್ನೆಲ್ಲ ಒಟ್ಟು ಸೇರಿಸಿ ಭಜನೆ ಹಾಡಿಸುವರು. ಸಾಧು ಸಂತರ ಕಥೆಗಳನ್ನು ಹೇಳುತ್ತಿದ್ದರು. ಅದರಲ್ಲಿ ಸಂತಜ್ಞಾನೇಶ್ವರ, ದಾಸಶ್ರೇಷ್ಠ ಪುರಂದರ ದಾಸರ ಚರಿತ್ರೆಗಳು ಈ ಹುಡುಗರ ಮೇಲೆ ಸಾಕಷ್ಟು ಪರಿಣಾಮ ಬೀರಿದರೂ ಕೇಶವನ ಮೇಲೆ ವಿಶೇಷ ಪ್ರಭಾವ ಬೀರಿತು. ಅವರ ಧ್ಯೇಯೊದ್ದೇಶಗಳನ್ನು ತಮ್ಮ ಜೀವನದುದ್ದಕ್ಕೂ ಅನುಷ್ಠಾನಿಸಿ ಅವರಂತೆ ತಾನೂ ಮಹಾನ್‌ ದಾರ್ಶನಿಕನಾಗಬೇಕೆಂಬ ಕನಸನ್ನು ಅಂದೇ ಕಂಡರು. ಅದು ಕೇವಲ ಕನಸಾಗೇ ಉಳಿಯದೇ ನನಸಾಗಿ ಅವರ ಜೀವನದ ಹಾಸುಹೊಕ್ಕಾಯಿತು. ತಾಯಿಯ ಬಾಯಿಂದ ಹೊರಹೊಮ್ಮುತ್ತಿದ್ದ ದಾಸರ ಕೀರ್ತನೆಗಳು, ಸಂತರ ಅಭಂಗಗಳೂ ಹುಡುಗನಿಗೆ ಕಂಠಪಾಠವಾಯಿತು. ಮುಂದೆ ಅಣ್ಣ ಅಚ್ಯುತನೊಂದಿಗೆ ಶಾಲೆಗೆ ಸೇರಿದ ಕೇಶವನಿಗೆ ಅಲ್ಲಿಯ ಅಧ್ಯಾಪಕಿ ನಾಗವೇಣಮ್ಮನೇ ಕೀರ್ತನ ಕಲೆಯ ಪ್ರಥಮ ಗುರುವಾದರು.
ಮೊದಲ ಕಥೆ: ಬಾಲಕ ಕೇವನ ಬಾಯಿಂದ ದಾಸಕೃತಿ-ಅಭಂಗಗಳನ್ನು ಕೇಳಿದ್ದ ನಾಗವೇಣಮ್ಮ ಕೀರ್ತನ ಕ್ಷೇತ್ರದಲ್ಲಿ ಈ ಹುಡುಗನಿಗೆ ಉಜ್ವಲ ಭವಿಷ್ಯವಿದೆ ಎಂದು ಮನಗಂಡು ಆತನಿಗೆ ಒಂದು ಪ್ರಸಂಗವನ್ನು ಕಂಠಪಾಠ ಮಾಡಿಸಿ ಶಾಲೆಯಲ್ಲೇ ಕಥೆ ಮಾಡಿಸಿದರು.
ಅಂದು ಕೇಶವನ ಉತ್ಸಾಹ ಹೇಳತೀರದು. ನಾಗವೇಣಮ್ಮ ಹುಡುಗನಿಗೆ ಕಚ್ಚೆಪಂಚೆ ಉಡಿಸಿ, ಶಲ್ಯ ಹೊದಿಸಿ, ದ್ವಾದಶ ನಾಮಗಳನ್ನು ತಿದ್ದಿ ಹಣೆಗೆ ತಿಲಕವಿಟ್ಟು ಕೈಗೆ ತಾಳ-ಚಿಟಿಕೆಗಳನ್ನು ಕೊಟ್ಟು ಸಭೆಗೆ ಕರೆತಂದರು. ತಾಯಿ ರುಕ್ಮಿಣಮ್ಮ ತಂದೆ ವೆಂಕಟರಮಣ ಪೈ ಮಗನನ್ನು ಹೃದಯ ತುಂಬಿ ಹರಸಿದರು. ಯಾವ ಅಳುಕೂ, ಸಭಾ ಕಂಪನವೂ ಇಲ್ಲದೆ ಒಬ್ಬ ಅನುಭವೀ ಕೀರ್ತನಕಾರನಂತೆ ತುಂಬು ಆತ್ಮವಿಶ್ವಾಸದಿಂದ ಗುರು ಹೇಳಿಕೊಟ್ಟ ‘ಇಂದ್ರಸೇನಾರಾಜ’ನ ಕಥೆಯನ್ನು ಯಾಥಾವತ್ತಾಗಿ ನಿರೂಪಿಸಿದ ಬಾಲಕನ ಪ್ರೌಢಿಮೆಯನ್ನು ಕಂಡು ಎಲ್ಲರೂ ಹೊಗಳಿದರು, ಹರಸಿದರು. ದೃಷ್ಟಿಯಾದೀತೆಂದು ದೃಷ್ಟಿ ನಿವಾಳಿಸಿದರು. ಹೀಗೆ ‘ಬಾಲ ಹರಿದಾಸ’ನಾದ ಹುಡುಗ ಕೇಶವ.
ಭದ್ರಗಿರಿಯ ಶಾಲೆಗೆ ಅಧಿಕಾರಿಗಳು ಬರುವ ದಿನ ಕೇಶವನಿಂದ ‘ಭದ್ರಾಚಲ ರಾಮದಾಸ್‌’ ನಾಟಕವನ್ನಾಡಿಸಿದಾಗ ‘ರಾಮದಾಸ’ನಾಗಿ ಕೇಶವನ ಭಕ್ತಿಯುತ ಪಾತ್ರವನ್ನು ಅಧಿಕಾರಿಗಳು ಮೆಚ್ಚಿಕೊಂಡದ್ದೇ ಅಲ್ಲದೆ ಕಲೆ ಈತನ ನರನಾಡಿಗಳಲ್ಲೂ ಹರಿಯುತ್ತಿದೆ. ಈತನಿಗೆ ಉಜ್ವಲ ಭವಿಷ್ಯವಿದೆ ಎಂದು ತಮ್ಮ ಪ್ರಶಂಸೆ ವ್ಯಕ್ತ ಪಡಿಸಿದರು. ನಾಟಕ, ಯಕ್ಷಗಾನ, ಕಲೆಗಳಿಗಾಗಿ ಅಭ್ಯಸಿಸುತ್ತಿದ್ದ ಭಾರತ, ರಾಮಾಯಣ, ಭಾಗವತಾದಿ ಕಥಾವಸ್ತುಗಳು ಕೇಶವನಿಗೆ ಕರಗತವಾಯಿತು. ಆಗಾಗ್ಗೆ ಅಲ್ಲಲ್ಲಿ ನಡೆಯುತ್ತಿದ್ದ ಶಂಕರನಾರಾಯಣ ಸಾಮಗ, ಉಪ್ಪೂರು ವೈಕುಂಠದಾಸರು, ಹಂಡೆ ಶ್ರೀಪಾದದಾಸರು, ಮಾಧವ ಬೋವಿಗಳು ಮಾಡುತ್ತಿದ್ದ ಹರಿಕಥೆಗಳನ್ನು ಕೇಳಿ ಸಾಕಷ್ಟು ಪ್ರಭಾವಿತನಾಗಿ ಕೀರ್ತನ ಕಲೆಯನ್ನೂ ಅಭ್ಯಸಿಸಿದ. ಆದರೂ ಸೂಕ್ತ ಗುರು ಮುಖೇನ ಈ ಕಲೆಯನ್ನು ವಿದ್ಯುಕ್ತವಾಗಿ ಕಲಿಯಬೇಕೆಂಬ ಹಂಬಲ ಹುಡುಗನಲ್ಲಿತ್ತು.
ಕಲಿಸಲು ಹುಟ್ಟಿದವನು: ಹುಡುಗನ ಕೀರ್ತನ ಕಲಾ ಸಾಮರ್ಥ್ಯವನ್ನು ಕಂಡುಕೊಂಡವರಲ್ಲಿ ಬಾರ್ಕೂರಿನ ರಾಮಕೃಷ್ಣ ಅವಧಾನಿ ಹಾಗೂ ಭದ್ರಗಿರಿಯ ಮಂಜುನಾಥ ಕಾಮತ್‌ ಅಲ್ಲದೆ ಹಿರಿಯ ಭಾವ ವಾಮನ ಗಡಿಯಾರ್ ಪ್ರಮುಖರು. ಭಾವ ಗಡಿಯಾರ್ ರವರು ಕೀರ್ತನಕಾರರು ಧರಿಸುವಂಥ ಪೋಷಾಕುಗಳನ್ನು ಹೊಲಿಸಿಕೊಟ್ಟಿದ್ದರು. ಆಗಿನ ಕಾಲಕ್ಕೆ ಸಂಜೀವರಾಯರು ಕೀರ್ತನ ಕಲೆಯ ಭೀಷ್ಮರೆನಿಸಿದ್ದರು. ಅವರ ಬಳಿ ಕೇಶವನಿಗೆ ಶಿಕ್ಷಣ ದೊರೆತರೆ ಹುಡುಗ ಪುಟಕ್ಕಿಟ್ಟ ಚಿನ್ನದಂಥಾಗುವ ಎಂದು ಈ ವಿಷಯವನ್ನು ಮಂಜುನಾಥ ಕಾಮತರು  ಅವರ ಬಳಿ ಪ್ರಸ್ತಾಫಿಸಿದಾಗ ರಾಯರು ತಮ್ಮ ಮನೆಯಲ್ಲಿಯೇ ಹುಡುಗನ ಕಥೆ ಏರ್ಪಡಿಸುವಂತೆ ತಿಳಿಸಿದರು. ಹುಡುಗ ಕೇಶವ ಎಂದಿನಂತೆ ಯಾವ ಅಳುಕೂ ಇಲ್ಲದೆ ಸುಮಾಋಉ ಎರಡು ಗಂಟೆಗಳ ಕಾಲ ಹರಿಕೀರ್ತನೆ ನಡೆಸಿ ಮಂಗಳ ಹಾಡಿದಾಗ ಸಂಜೀವರಾಯರು ಆನಂದಾಶ್ರು ಸುರಿಸುತ್ತಿದ್ದರು. ಕಾಮತರು ಮೂಕರಾಗಿದ್ದರು. ಶ್ರೋತೃಗಳು ಆ ಭಾವೋನ್ಮಾದದಿಂದ ಇನ್ನೂ ಹೊರಬಂದಿರಲಿಲ್ಲ.
ಭಾವುಕರಾದ ಸಂಜೀವರಾಯರು “ಈ ಹುಡುಗ ಕಲಿಯಲು ಹುಟ್ಟಿಲ್ಲ ಕಲಿಸಲು ಹುಟ್ಟಿದವನು”. ಇವನಿಗೆ ಯಾರ ಉಪದೇಶವೂ ಬೇಕಿಲ್ಲ. ಸಾಕ್ಷಾತ್‌ ಪಾಂಢುರಂಗನೇ ಇವನ ನಾಲಿಗೆಯಲ್ಲಿ ನರ್ತಿಸುತ್ತಿದ್ದಾನೆ ಎಂದ ಮೇಲೆ ನಾವು ಹೇಳುವುದೇನಿದೆ? ಭಗವದನುಗ್ರಹ ಈ ಬಾಲಕನಲ್ಲಿ ವಿಶೇಷವಾಗಿದೆ. ನನಗೆ ನಮ್ಮ ಗುರುವರ್ಯರಾದ ಶಿರಾಲಿಯ ಚಿತ್ರಾಪುರ ಮಠದ ಶ್ರೀ ಶ್ರೀ ಆನಂದಾಶ್ರಮ ಸ್ವಾಮೀಜಿಯವರಿಂದ ಆಶೀರ್ವಾದರೂಪಿಯಾಗಿ ಕೊಡಲ್ಪಟ್ಟ ಶಾಲನ್ನು ಈ ಹುಡುಗ ಭದ್ರಗಿರಿ ಕೇಶವ ಪೈಗೆ ಪ್ರೀತಿಯಿಂದ ಹರಸಿ ಹೊದಿಸುತ್ತಿದ್ದೇನೆ ಎಂದು ಹರಸಿ ಶಲ್ಯ ಹೊದಿಸಿದರು. ಸರಿ! ಅಂದೇ ಹುಡುಗ ಕೇಶವನಿಗೆ ಗುರ್ವಾನುಗ್ರಹವೂ ಆಯಿತು. ವಿದ್ಯಾದಾಹ ಹೊಂದಿದ್ದ ಕೇಶವನಿಗೆ ಕಲ್ಯಾಣಪುರದ ಶೇಷಗಿರಿ ಮಲ್ಯ ಎಂಬುವರು ವಿದ್ಯಾಭ್ಯಾಸಕ್ಕಾಗಿ ವಿಶೇಷ ನೆರವು ನೀಡಿದರು. ಕೇವಲ ಕೀರ್ತನ ಕಲೆಯೇ ಅಲ್ಲದೆ ಲೌಕಿಕಕ ವಿದ್ಯಭ್ಯಾಸದಲ್ಲೂ ಮುಂದಿದ್ದು ಕೇಶವ ಕ್ರಮೇಣ ಮೆಟ್ರಿಕ್ಯುಲೇಶನ್‌ ಪರೀಕ್ಷೆಗೂ ಕಟ್ಟಿ ಉತ್ತೀರ್ಣನಾದ. ಪದವೀಧರನಾಗುವ ಕನಸನ್ನೂ ಕಂಡ.
ಅಣ್ಣ ಅಚ್ಯುತ ಪೈ ಭದ್ರಗಿರಿಯಲ್ಲೇ ಓದು ಮುಗಿಸಿ ಸದಾ ಪಾರಮಾರ್ಥ ಚಿಂತನೆಯಲ್ಲಿಯೇ ಅಪಾರವಾದ ಜ್ಞಾನ ಭಂಡಾರ ಬೆಳೆಸಿಕೊಂಡು ಸ್ವಅಧ್ಯಯನ ನಿರತರಾಗಿದ್ದರು. ಸುತ್ತಮುತ್ತಲ ಹಳ್ಳಿ ಊರುಗಳಲ್ಲಿ ಇವರ ಕಥೆ-ಕೀರ್ತನೆಗಳು ನಡೆಯುತ್ತಿದ್ದು ಭದ್ರಗಿರಿ ಸಹೋದರರ ಕೀರ್ತಿ ಎಲ್ಲೆಡೆ ಹಬ್ಬಿತ್ತು.
ಪದವೀಧರನಾಗುವ ಕನಸು ಕಾಣುತ್ತಿದ್ದ ಕೇಶವನ ಅಭೀಷ್ಠ ನೆರವೇರುವ ಸಮಯ ಸಹ ಬಂತು. ಮಣಿಪಾಲದಲ್ಲಿ ಡಾ. ಟಿ. ಮಾಧವ ಪೈಯವರು ಸ್ಥಾಪಿಸಿದ ಮಹಾತ್ಮಾ ಗಾಂಧಿ ಸ್ಮಾರಕ ಮಹಾವಿದ್ಯಾಲಯದಲ್ಲಿ ಕೇಶವನಿಗೆ ಪ್ರವೇಶ ದೊರೆಯಿತು. ಈ ಹೊತ್ತಿಗಾಗಲೇ ಶ್ರೀ ಕಾಶೀಮಠ ಸಂಸ್ಥಾನದ ಮಠಾಧೀಶರಾದ ಶ್ರೀ ಶ್ರೀ ಸುಧೀಂದ್ರ ತೀರ್ಥರು ಹಾಗೂ ಉಡುಪಿ ಭಂಢಾರಕೇರಿ ಮಠದ ಪೀಠಸ್ಥರಾದ ಶ್ರೀ ಶ್ರೀ ವಿದ್ಯಾಮಾನ್ಯ ತೀರ್ಥರ ಸಮ್ಮುಖದಲ್ಲಿ ಕೀರ್ತನೆ ನಡೆಸಿ ಅವರುಗಳ ಅನುಗ್ರಹಕ್ಕೆ ಪಾತ್ರರಾಗಿದ್ದರು. ಪೈಗಳವರಿಗೂ ಈ ವಿಷಯ ತಿಳಿದಿದ್ದು ಕೇಶವನಂಥ ವಿದ್ಯಾರ್ಥಿ ತಮ್ಮ ವಿದ್ಯಾಲಯದಲ್ಲಿರುವುದು ಸಂಸ್ಥೆಗೇ ಗೌರವ ತರುವಂಥದ್ದೆಂದು ಮನಗಂಡಿದ್ದರು. ಸಹಪಾಠಗಳೂ ಸಹ ಕೇಶವನ ಸ್ನೇಹ ಸನಿಹಕ್ಕಾಗಿ ಹಾತೊರೆಯುತ್ತಿದ್ದರು. ಹೀಗೆ ಪ್ರಥಮ ವರ್ಷದ ಇಂಟರ್ ಮೀಡಿಯಟ್‌ ಪರೀಕ್ಷೆಕ ಮುಗಿಸಿ ಬೇಸಿಗೆ ರಜೆಯಲ್ಲಿ ಪ್ರವಾಸ ಹೊರಟು ಕೀರ್ತನ ಕಲೆಯನ್ನೇ ಮಾಧ್ಯಮವಾಗಿಟ್ಟುಕೊಂಡು ಮುಂದಿನ ವಿದ್ಯಾಭ್ಯಾಸಕ್ಕೆ ಧನಾರ್ಜನೆಗಾಗಿ ಹೊರಟರು. ಕೇವಲ ದಕ್ಷಿಣ ಕನ್ನಡ ಜಿಲ್ಲೆಯೇ ಅಲ್ಲದೆ ಹತ್ತಿರದ ಕೊಡಗು, ಮೈಸೂರು, ಬೆಂಗಳೂರುಗಳಲ್ಲೂ ಪ್ರವಾಸ ಮಾಡಿದರು. ಕೊಡಗಿನ ಮಡಿಕೇರಿಯಲ್ಲಿ ಹೊಟೆಲ್‌ ಉದ್ಯಮಿಗಳು ಹೆಚ್ಚಿನಂಶ ಗೌಡ ಸಾರಸ್ವತ ಬ್ರಾಹ್ಮಣರೇ ಆದ್ದರಿಂದ ಅಲ್ಲಿ ಇವರಿಗೆ ಹೆಚ್ಚಿನ ಪ್ರಚಾರ ಹಾಗೂ ಸಾಕಷ್ಟು ಆರ್ಥಿಕ ಸಹಾಯವೂ ದೊರೆಯಿತು.
ಗೃಹಸ್ಥಾಶ್ರಮ ಧರ್ಮ: ಹೀಗೆ ಪ್ರವಾಸ ಕಾರ್ಯದಲ್ಲಿದ್ದಾಗಲೇ ಅವರಿಗೆ ಕಂಕಣಬಲವೂ ಕೂಡಿಬಂತು. ಕೇರಳದ ಹೊಸದುರ್ಗದ ಸುಶೀಲಾಬಾಯಿ ಎಂಬುವರ ಮನೆಯಲ್ಲಿ ರಾಮನವಮಿ ಉತ್ಸವದ ಅಂಗವಾಗಿ ರಾಮಾವತಾರದ ಕಥೆ ಏರ್ಪಾಡಾಗಿತ್ತು. ಈ ಕಥೆಗೆ ಅಲ್ಲಿನ ಆನಂದಿ ಬಾಯಿ ಹಾಗೂ ವಿಠಲ ಪೈಯವರ ಮೊಮ್ಮಗ ಮಾಧವ ಶೆಣೈ ಅವರೊಂದಿಗೆ ಸಹೋದರಿ ನಿರ್ಮಲ ಸಹ ಬಂದಿದ್ದರು. ಕೇಶವ ಪೈಯವರು ಕಥೆ ಮಾಡುವ ರೀತಿ, ಸಂಗೀತ ಜ್ಞಾನ, ಮಾತಿನ ವಾಗ್ಝರಿಗಳ ಮೋಡಿಗೆ ಸಿಲುಕಿದ ನಿರ್ಮಲ ಅವರಲ್ಲಿ ಅನುರಕ್ತರಾದರು. ಕಾಲಕ್ರಮದಲ್ಲಿ ಕಂಕಣಬಲ ಕೂಡಿ ಬಂದು ಎರಡೂ ಕುಟುಂಬದ ಹಿರಿಯರು ಕೂಡಿ ಮಾತುಕತೆ ನಡೆಸಿ ಕೇಶವ-ನಿರ್ಮಲರ ವಿವಾಹ ನಡೆಸಿಯೇ ಬಿಟ್ಟರು. ಆ ನಿರ್ಮಲಳೇ ಕೇಶವ ಪೈಯ ಗೃಹಿಣಿಯಾಗಿ ‘ರಮಾಬಾಯಿ’ ಎಂಬ ಅಭಿದಾನ ಹೊಂದಿ ಇಂದು ಎಲ್ಲ ಭಕ್ತರ ಬಾಯಲ್ಲೂ ರಮಾ ಮಾತೆಯಾಗಿ ವಿಜೃಂಭಿಸುತ್ತಿದ್ದಾರೆ.
ಪ್ರಥಮ ವರ್ಷದ ಪರೀಕ್ಷೆಯಲ್ಲಿ ಉತ್ತಮ ದರ್ಜೆಯಲ್ಲಿ ಉತ್ತೀರ್ಣರಾದರು ಕೇಶವ ಪೈ. ಇದೇ ಸಂದರ್ಭದಲ್ಲಿ ‘ಗೀತಾ ಜಯಂತಿ’ಯ ಅಂಗವಾಗಿ ಉಡುಪಿಯ ಪ್ರತಿಷ್ಠಿತ ಹಾಗೂ ಪ್ರಭಾವಯುತ ವ್ಯಕ್ತಿಯಾಗಿದ್ದ ಶ್ರೀ ಟಿ. ಉಪೇಂದ್ರ ಪೈಯವರು ಮಣಿಪಾಲದ ತಮ್ಮ ಗೀತಾಮಂದಿರಕ್ಕೆ ಕಾಶೀಮಠಾಧೀಶರಾದ ಶ್ರೀ ಸುಧೀಂದ್ರತೀರ್ಥ ಸ್ವಾಮೀಜಿಯವರನ್ನು ಬರಮಾಡಿಕೊಂಡಿದ್ದರು. ಅವರ ಸನ್ನಿಧಿಯಲ್ಲಿ ಕೇಶವ ಪೈಯವರ ಕೀರ್ತನೆ ಏರ್ಪಾಡಿಸಲಾಗಿತ್ತು. ಈಗಾಗಲೇ ಶ್ರೀಗಳವರ ಅನುಗ್ರಹಕ್ಕೆ ಪಾತ್ರರಾಗಿದ್ದ ಕೇಶವ ಪೈಯವರ ಕೀರ್ತನೆ ಕೇಳಿ ಮೆಚ್ಚಿಕೊಂಡ ಶ್ರೀಗಳವರು ಮಠದ ಮರ್ಯಾದೆಯೊಂದಿಗೆ ಕೀರ್ಥನ ಕೇಸರಿ ಎಂಬ ಬಿರುದು ನೀಡಿ ಸನ್ಮಾನಿಸಿದರು. ಹೀಗೆ ಕೀರ್ತಿಯ ಮೆಟ್ಟಿಲನ್ನು ಹಂತ ಹಂತವಾಗಿ ಏರುತ್ತಾ ಕೀರ್ಥನ ಮಾಧ್ಯಮದೊಂದಿಗೆ ತಮ್ಮ ಪದವಿ ಪರೀಕ್ಷೆ ಮುಗಿಸಿ ಕಾನೂನು ಶಾಸ್ತ್ರ ಪದವಿಯನ್ನು ಪಡೆಯಲು ಉಡುಪಿಯಲ್ಲಿ ಆಗತಾನೆ ಪ್ರಾರಂಭಗೊಂಡ ಕಾಲೇಜಿಗೆ ಸೇರಿದರು.
ಬಿ.ಎ. ಮುಗಿಸಿ ತತ್ವಶಾಸ್ತ್ರದಲ್ಲಿ ಸ್ನಾತಕೋತ್ತರ ಪದವಿ ಪಡೆಯುವ ಆಸೆ ಹೊತ್ತಿದವರು ಕೇಶವ ಪೈ. ವಾರಣಾಸಿಯ ವಿಶ್ವವಿದ್ಯಾಲಯದಲ್ಲಿ ಪ್ರವೇಶವೂ ದೊರೆತಿತ್ತು. ಆದರೆ ವೃದ್ಧರಾದ ವೆಂಕಟರಮಣ ಪೈ ದಂಪತಿಗಳು ಮಗನನ್ನು ಅಷ್ಟು ದೂರ ಕಳುಹಿಸಲು ಸಿದ್ಧರಿರಲಿಲ್ಲ. ಹಾಗಾಗಿ ಹಿರಿಯರ ಆದೇಶದಂತೆ ತಮ್ಮ ಆಸೆ-ಆಕಾಂಕ್ಷೆಗಳನ್ನು ಹತ್ತಿಕ್ಕಿ ಕಾನೂನು ಶಾಸ್ತ್ರಕ್ಕೆ ಮೊರೆಹೊಕ್ಕರು. ಕಾಲೇಜು ತೆರೆಯಲು ಸಾಕಷ್ಟು ಅವಧಿ ಇದ್ದುದರಿಂದ ಮುಂದೆ ಮುಂಬೈ ಪ್ರವಾಸ ಕೈಕೊಂಡರು. ಈ ಹೊತ್ತಿಗಾಗಲೇ ಮುಂಬೈಗೆ ವಲಸೆ ಹೋಗಿದ್ದ ಸ್ಥಳೀಕರಿಂದ ಇವರ ಪ್ರತಿಭೆ ಕೇಳಿ ತಿಳದಿದ್ದವರು ಪೈಯವರನ್ನು ಆದರದಿಂದ ಬರಮಾಡಿಕೊಂಢು ಅಲ್ಲಿಯೂ ಅನೇಕ ಕಾರ್ಯಕ್ರಮಗಳನ್ನು ಏರ್ಪಡಿಸಿದ್ದರು. ಸಾಕಷ್ಟು ಧನಸಂಪಾದನೆಯೂ ಆಯಿತು. ಮುಂದಿನ ವಿದ್ಯಾಭ್ಯಾಸಕ್ಕೆಕ ಅನುಕೂಲವಾಯಿತು. ಹೀಗೆ ಹರಿಕಥೆಯ ಸಂಪಾದನೆಯಿಂದಲೇ ಕಾನೂನು ಪದವಿಯ ಕೊನೆಯ ವರ್ಷಕ್ಕೆ ತಲುಪಿದರು ಕೇಶವ ಪೈ. ಇದೇ ಸಂದರ್ಭದಲ್ಲಿ ಅವರಿಗೆ ಪಿತೃವಿಯೋಗವಾಗಿ ತಂದೆ ವೆಂಕಟರಮಣ ಪೈಯವರು ಕೊನೆಯುಸಿರೆಳೆದರು.
ಕರ್ನಾಟಕದ ರಾಜಧಾನಿ ಬೆಂಗಳೂರಿಗೆ: ಕೀರ್ತನ ಕ್ಷೇತ್ರದಲ್ಲಿ ಸಾಕಷ್ಟು ಹೆಸರು ಮಾಡಿದ ಭದ್ರಗಿರಿ ಸಹೋದರರು ಈಗ ಅಚ್ಯುತದಾಸ್‌, ಕೇಶವದಾಸರಾಗಿ ಪ್ರಸಿದ್ಧಿ ಹೊಂದಿದ್ದರು. ಕೇಶವದಾಸರ ಪ್ರತಿಭೆಯನ್ನು ಕೇಳಿದ ಬೆಂಗಳೂರು ಆಕಾಶವಾಣಿ ಕೇಂಧ್ರ ಕಥಾ ಕೀರ್ತನ ಕಾರ್ಯಕ್ರಮದ ಪ್ರಸಾರಕ್ಕಾಗಿ ಇವರಿಗೆ ಆಹ್ವಾನ ನೀಡಿ ಮೂರು ತಿಂಗಳಿಗೊಮ್ಮೆ ಕಾರ್ಯಕ್ರಮ ನೀಡುವಂತೆ ಕರಾರು ಮಾಡಿಕೊಂಡಿತು. ಇದರಿಂದ ರಾಜ್ಯದ ನಾನಾ ಭಾಗದಿಂದ ಎಲ್ಲೆಡೆ ಇವರ ಕಥಾಕೀರ್ತನ ಶ್ರವಣಿಸುವ ಸುಯೋಗ ಜನರಿಗೆ ಸಂದಿತು. ಬೆಂಗಳೂರಿನ ಅನೇಕ ಸಂಸ್ಥೆಗಳು ಇವರ ಕಾರ್ಯಕ್ರಮಗಳನ್ನೇರ್ಪಡಿಸಿದವುಇ. ಅಲ್ಲದೆ ತಾವು ಕಾನೂನು ಪದವೀಧರರಾದ ಮೇಲೆ ಬೆಂಗಳೂರಿನಲ್ಲೇ ‘ಪ್ರಾಕ್ಟೀಸ್‌’ ಮಾಡುವ ಇರಾದೆಯಿಂದಿದ್ದ ದಾಸರು ಬೆಂಗಳೂರಿಗೆ ವಲಸೆಕ ಬಂದರು. ಅಣ್ಣ ಅಚ್ಯುತದಾಸರೂ ಬೆಂಗಳೂರಿನ ಶೇಷಾದ್ರಿಪುರದಲ್ಲಿಲ ಎರಡು ತಿಂಗಳ ಕಾರ್ಯಕ್ರಮಕ್ಕಾಗಿ ಬೆಂಗಳೂರಿಗೆ ಆಗಮಿಸಿದ್ದರು. ಅಣ್ಣನ ಕಥೆಗಳಲ್ಲಿ ಭಾಗವಹಿಸುತ್ತಿದ್ದ ಇವರ ತಮ್ಮ ತಾವೇ ಸ್ವತಃ ಹಾರ್ಮೋನಿಯಂ ನುಡಿಸುತ್ತಿದ್ದರು. ಕೆಲವೊಮ್ಮೆ ಅಣ್ಣನ ಹಾಡಿಗೆ ದನಿಗೂಡಿಸುತ್ತಿದ್ದರು. ಅಶ್ವಿನೀ ದೇವತೆಗಳಂತೆ ಅತ್ಯಂತ ತೇಜಸ್ವಿಗಳಾಗಿ ಕಂಗೊಳಿಸುತ್ತಿದ್ದ ಈ ಸಹೋದರರನ್ನು ಕಂಢು ಶ್ರೋತೃವೃಂದ ತಮ್ಜಮ ಸಂತಸ-ತೃಪ್ತಿ ವ್ಯಕ್ತಪಡಿಸಿದರು.
ಮುಂದೆ ಬೆಂಗಳೂರಿನ ಮಲ್ಲೇಶ್ವರ ಬಡಾವಣೆಯ ಸಿದ್ಧಾಶ್ರಮ, ಅಲ್ಲದೆ ರಾಮೋತ್ಸವ, ಪುರಂದರೋತ್ಸವಗಳಲ್ಲಿ ಇವರ ಕೀರ್ತನೆಗಳು ನಡೆದು ಕೇಶವದಾಸರ ಹೆಸರು ಮನೆಮಾತಾಯಿತು. ಆಗ ಬಂತು ದಾಸರಿಗೆ ಆಹ್ವಾನ ಮಲ್ಲೇಶ್ವರದ ‘ಶ್ರೀ ರಾಮಭಜನ ಸಭಾ’ದ ಕಾರ್ಯಕಾರಿಣಿಯಿಂದ. ‘ಶ್ರೀ ಮದ್ರಾಮಾಯಾಣ’ದ ಸಂಪೂರ್ಣ ಕಥಾನಕದ ಕೀರ್ಥನ ಮಾಲೆಯೇ ಇಲ್ಲಿ ನಡೆಯಿತು. ಕಥಾಶ್ರವಣದಿಂಧ ಪ್ರಭಾವಿತರಾದ ಅನೇಕ ಸೋದರ ಸೋದರಿಯರು ಕೇಶವದಾಸರ ಶಿಷ್ಯರಾದರು. ಕೆಲವು ವಿದೇಶೀ ಭಕ್ತರೂ ಇವರ ಕಥೆಗೆ ಮಾರುಹೋದರು. ಕಾನೂನು ಶಾಸ್ತ್ರ ಪದವೀಧರರಾಗಿದ್ದರಿಂಧ ಆಂಗ್ಲ ಭಾಷೆಯಲ್ಲಿಯೂ ಸಾಕಷ್ಟು ಪ್ರೌಢಿಮೆ ಹೊಂದಿದ್ದ ದಾಸರು ತಮ್ಮ ಕೀರ್ತನೆಯಲ್ಲಿ ವಿಶ್ವದ ಎಲ್ಲ ಧರ್ಮಗಳ ಕುರಿತು ಪ್ರತಿಪಾದಿಸವಾಗ ಹಲವಾರು ದೃಷ್ಟಾಂತಗಳನ್ನು ಆಂಗ್ಲ ಭಾಷೆಯಲ್ಲಿ ನಿರೂಪಿಸುತ್ತಿದ್ದರು. ಇದು ನಗರಕ್ಕೆ ಆಗಮಿಸಿ ಇವರ ಕಥೆ ಕೇಳಿದ ವಿದೇಶೀಯರ ಮೇಲೆ ಸಾಕಷ್ಟು ಪ್ರಭಾವ ಬೀರಿ ಅವರೂ ಸಹ ದಾಸರ ಶಿಷ್ಯವರ್ಗಕ್ಕೆ ಸೇರಿದರು. ತಮ್ಮ ಶಿಷ್ಯವರ್ಗವನ್ನು ಕೂಡಿಸಿ ದಾಸ ಕೀರ್ತನ ಮಂಡಳಿಯನ್ನು ಸ್ಥಾಪಿಸಿದರು ಕೇಶವದಾಸರು.
ನ್ಯಾಯಾಲಯದ ನಷ್ಟ-ಕೀರ್ತನ ಕ್ಷೇತ್ರದ ಲಾಭ: ರಾಮಭಜನ ಸಭಾದಲ್ಲಿ ಒಂದು ತಿಂಗಳ ಕಾಲ ಅವ್ಯಾಹತವಾಗಿ ಕೇಶವದಾಸರ ಕೀರ್ತನರೂಪೀ ಪ್ರವಚನ ನಡೆಯಿತು. ಕೊನೆಯದಿನದ ಮಂಗಳ ಹಾಗೂ ಸಮಾರೋಪದ ಕಾರ್ಯಕ್ರಮ. ಮಾರನೆಯ ದಿನವೇ ದಾಸರು ವಕೀಲಿ ವೃತ್ತಿಗಾಗಿ ಕೋರ್ಟಿನಲ್ಲಿ ಸನ್ನದನ್ನು ಪಡೆಯಬೇಕಿತ್ತು. ನ್ಯಾಯವಾದಿಯಾಗಿ ವೃತ್ತಿ ಆರಂಭಿಸಬೇಕಿತ್ತು. ಅಂದು ಕಾರ್ಯಕ್ರಮಕ್ಕೆ ಭಕ್ತರ-ಶ್ರೋತೃಗಳ ಮಹಾಪೂರವೇ ಹರಿದಿತ್ತು. ದಾಸರು ಮಂಗಳ ಶ್ಲೋಕ ಹಾಡಿ ಮುಗಿಸುತ್ತಿದ್ದ ಹಾಗೇ ಬಂದಂಥ ಎಲ್ಲ ಭಕ್ತರು ತಮ್ಮ ಮನಸ್ಸಿಗೆ ಬಂದ ರೀತಿಯಲ್ಲಿ ಧನ ಹಾಗೂ ವಸ್ತು ರೂಪದಲ್ಲಿ ಕಾಣಿಕೆಯನ್ನು ದಾಸರ ಪದತಲದಲ್ಲಿ ಅರ್ಪಿಸಿದರು. ರಾಶಿರಾಶಿಯಾಗಿ ತಮ್ಮ ಪದತಲದಲ್ಲಿ ಬಂದು ಶೇಖರವಾದ ಸಂಪತ್ತನ್ನು ನೋಡಿದ ಕೇಶವದಾಸರು ಸಮರ್ಪಣ ಭಾವದಿಂದ ಭಗವಂತನನ್ನು ಸ್ತುತಿಸಿ ಜನರಲ್ಲಿ ನೀತಿಬೋಧೆ ಮಾಡಿ ಅವರನ್ನು ಸನ್ಮಾರ್ಗಕ್ಕೆ ಎಳೆಯುವ ಈ ಕೀರ್ತನ ಮಾಧ್ಯಮಕ್ಕಿಂತ ಬೇರೊಂದು ಉದ್ಯೋಗವಿಲ್ಲ. ನ್ಯಾಯಕ್ಕಾಗಿ, ಅನೃತವನ್ನು ನುಡಿಯಬೇಕಾಗಬಹುದಾದ ನ್ಯಾಯವಾದಕ್ಕಿಂತ ಈ ತತ್ವವಾದವೇ ಮೇಲು ಎಂದು ನಿಶ್ಚೈಸಿ ತಮ್ಮ ವಕೀಲಿ ವೃತ್ತಿಯನ್ನು ತ್ಯಜಿಸಿದರು. ಭಗವಂತನ ವಕೀಲರಾಗಿ ಆಧ್ಯಾತ್ಮ ಚಿಂತನೆಗೆ ತಮ್ಮನ್ನು ತಾವೇ ಅರ್ಪಿಸಿಕೊಂಡು ಧನ್ಯರಾದರು. ಭದ್ರಗಿರಿ ಕೇಶವದಾಸರು. ಇದು ನ್ಯಾಯಾಲಯಕ್ಕೆ ತುಂಬಲಾಗದ ನಷ್ಟವಾದರು ಧಾರ್ಮಿಕ ಕ್ಷೇತ್ರಕ್ಕೆ ಇದರಿಂದ ಅಪಾರ ಲಾಭವಾಯಿತು. ದೇಶಕ್ಕೇ ಒಬ್ಬ ದಾರ್ಶನಿಕನನ್ನು ನೀಡಿ ವಿಶ್ವಮಾತೆ ಧನ್ಯಳಾದಳು. ಬೆಂಗಳೂರಿನ ಅನೇಕ ಸಂಸ್ಥೆಗಳು ಸಭೆಗಳನ್ನು ಏರ್ಪಡಿಸಿ ದಾಸರನ್ನು ಗೌರವಿಸಿ ಸನ್ಮಾನಿಸಿ ತಮ್ಮ ಘನತೆಯನ್ನು  ಕಾಪಾಡಿಕೊಂಡರು.
ದಾಸಾಶ್ರಮ ಸ್ಥಾಪನೆ: ಬೆಂಗಳೂರಿಗೆ ವಲಸೆ ಬಂದ ಕೇಶವದಾಸರು ಮಲ್ಲೇಶ್ವರದ ಪ್ಯಾಲೆಸ್‌ ಗುಟ್ಟಹಳ್ಳಿಯಲ್ಲಿ ಒಂದು ಬಾಡಿಗೆ ಮನೆ ಹಿಡಿದು ಅಲ್ಲಿ ವಾಸಿಸುತ್ತಿದ್ದರು. ಮುಂದೆ ಸಂಸಾರ ಬೆಳೆಯಿತು. ಅವರಿಗೂ ಎರಡು ಗಂಡು ಒಂದು ಹೆಣ್ಣು ಮಗು ಜನಿಸಿದರು . ಭದ್ರಗಿರಿ ಅಚ್ಯುತದಾಸರು ಗೃಹಸ್ಥರಾಗಿ ಮಕ್ಕಳನ್ನು ಪಡೆದಿದ್ದರು. ತಮ್ಮ ಸರ್ವೋತ್ತಮ ಪೈ ಬು,ಎಸ್ಸಿ. ಪದವಿ ಪಡೆದು ಬೆಂಗಳೂರಿಗೆ ಬಂದಿದ್ದರು. ಅವರಿಗೂ ವಿವಾಹವಾಗಿ ಈಗಿದ್ದ ಮನೆ ಸಾಲದೆ ಬಂದಿದ್ದರಿಂದ ಈಜುಕೊಳ ಬಡಾವಣೆಯಲ್ಲಿ ಒಂಧು ದೊಡ್ಡಮನೆಯನ್ನು ಬಾಡಿಗೆಗೆ ಪಡೆದು ಅಲ್ಲಿ ವಾಸಿಸಲಾರಂಭಿಸಿದರು. ಪ್ಯಾಲೆಸ್‌ ಗುಟ್ಟಹಳ್ಳಿಯ ಮನೆಯಲ್ಲಿ ದಾಸಾಶ್ರಮ ಮತ್ತು ಕೀರ್ಥನ ಮಹಾವಿದ್ಯಾಲಯ ಸ್ಥಾಪಿಸಿ ಕೀರ್ತನ ರಂಗದ ಅಭಿವೃದ್ದಿಗೆ ಭದ್ರಬುನಾದಿ ಹಾಕಿದರು. ಹೀಗೆ ಆರಂಭವಾಯಿತು ದಾಸಾಶ್ರಮ.
ಬೆಂಗಳೂರಿನ ಗಾಂಧಿನಗರದ ಧರ್ಮರತ್ನಾಕರ ಅರಸೋಜಿರಾಯರು ಹೆಸರಿಗೆ ತಕ್ಕಂತೆ ಧರ್ಮಭೀರುಗಳು. ಯಾತ್ರಿಕರಿಗೆ, ವಿದ್ಯಾರ್ಥಿಗಳ ಸೌಕರ್ಯಕ್ಕಾಗಿ ಅನೇಕ ಧರ್ಮಛತ್ರಗಳನ್ನು ಕಟ್ಟಿಸಿಕೊಟ್ಟು ತಮ್ಮ ಹೆಸರನ್ನು ಶಾಶ್ವತವಾಗಿ ನಿಲ್ಲಿಸಿ ಹರಿಪಾದ ಸೇರಿದರು. ಅವರ ಪತ್ನಿ ಮುನ್ನೂಬಾಯಿ ಸಾಧ್ವಿ. ಗಂಡನ ಹಾದಿಯಲ್ಲೇ ಬಾಳು ಸಾಗಿಸಿದವರು. ಬೆಂಗಳೂರಿನಲ್ಲಿ ನಡೆಯುತ್ತಿದ್ದ ಕೇಶವದಾಸರ ಕಥಾಕೀರ್ತನೆಗಳನ್ನು ಕೇಳಿ ಪ್ರಭಾವಿತರಾದರು. ಗುರುಭಾವನೆಯನ್ನು ತಳೆದಿದ್ದವರು. ಇವರಿಗೆ ಏನಾದರೂ ಗುರುಸೇವೆ ಮಾಡಬೇಕೆಂಬ ತೀರ್ಮಾನಕ್ಕೆಕ ಆಕೆ ಮತ್ತು ಆಕೆಯ ಮಕ್ಕಳು ಬಂದಿದ್ದರು. ಕೀರ್ತನ ಶ್ರವಣದಿಂದ ಆಕೆಯ ಮನಃಕ್ಲೇಶದೂರವಾಗಿ ಅಪಾರ ಶಾಂತಿಯನ್ನು ನೀಡಿತ್ತು. ಕೇಶವದಾಸರು ದಾಸಾಶ್ರಮವನ್ನು ಸ್ಥಾಪಿಸಿ ಅಲ್ಲಿ ಕೀರ್ತನ ಶಿಕ್ಷಣವನ್ನು ನೀಡುತ್ತಿರುವ ವಿಷಯ ಆಕೆಗೆ ತಿಳಿದಿತ್ತು. ಅದು ಬಾಡಿಗೆಯ ಮನೆಯೆಂದೂ ಗೊತ್ತಿತ್ತು. ರಾಜಾಜಿನಗರದ ಐದನೇ ವಿಆಗದಲ್ಲಿ ಅರಸೋಜಿರಾಯರು ಕಟ್ಟಿಸಿದ ಧರ್ಮಛತ್ರವೊಂದಿದ್ದು ಅದೊಂದು ಪವಿತ್ರ ವಾತಾವರಣದಿಂದ ಕೂಡಿದ ತಾಣವಾಗಿತ್ತು. ಮುನ್ನೂಬಾಯಿ ಅದನ್ನು ದಾಸಾಶ್ರಮಕ್ಕೆ ದಾನವಾಗಿ ನೀಡಲು ಸಂಕಲ್ಪಿಸಿ ಒಂದು ಶುಭಮುಹೂರ್ತದಲ್ಲಿ ದಾನಪತ್ರ ಬರೆಸಿ ಅದನ್ನು ಕೇಶವದಾಸರಿಗೆ ನೀಡಿದರು. ೧೯೬೧ರ ವಿಜಯದಶಮಿ ದಿನ ರಾಜಾಜಿನಗರದಲ್ಲಿ ಉಡುಪಿಯ ಅಧಮಾರು ಮಠಾಧೀಶರಾದ ಶ್ರೀ ಶ್ರೀ ವಿಭುದೇಶ ತೀರ್ಥರ ಅಮೃತ ಹಸ್ತದಿಂದ ದಾಸಾಶ್ರಮ ಉದ್ಘಾಟಿಸಲ್ಪಟ್ಟಿತು.
ಅಲ್ಲಿ ಪಾಂಡುರಂಗ, ರುಕ್ಮಾಯಿ, ಈಶ್ವರ , ಸುಬ್ರಹ್ಮಣ್ಯ, ಗಣಪತಿಯ ವಿಗ್ರಹಗಳನ್ನು ಪ್ರತಿಷ್ಠಾಪಿಸಿ, ಒಂದು ಮಂದಿರ ನಿರ್ಮಾಣಕ್ಕಾಗಿ ಪುಣ್ಯತಾಣವಾಯಿತು. ಮುಂದೆ ಪುರಂದರದಾಸರ ೪ನೇ ಶತಾಬ್ಧಿಯ ಅಂಗವಾಗಿ ಅಮೃತ ಶಿಲೆಯ ಪುರಂದರದಾಸರ ಮೂರ್ತಿಯನ್ನು ಪ್ರತಿಷ್ಠಾಪಿಸಿದರು. ಜೊತಯಲ್ಲಿಯೇ ಶ್ರೀ ಸತ್ಯನಾರಾಯಣ ಮೂರ್ತಿಯನ್ನು ಪ್ರತಿಷ್ಠಾಪಿಸಿ, ಹುಣ್ಣಿಮೆ, ಸಂಕ್ರಮಣ ಪರ್ವದಿನಗಳಲ್ಲಿ ಪೂಜಾದಿ ಕೈಂಕರ್ಯಗಳನ್ನು ನಡೆಸುವಂತಾಯಿತು. ಈ ಪವಿತ್ರಕ್ಷೇತ್ರಕ್ಕೆ ಪುರಂದರಪುರವೆಂಧು ನಾಮಕರಣ ಮಾಡಲಾಯಿತು. ಈಗ ಈ ದಾಸಾಶ್ರಮ ವಿಶ್ವವಿಖ್ಯಾತವಾಗಿ ದಾಸಾಶ್ರಮ ಅಂತರಾಷ್ಟ್ರೀಯ ಕೇಂದ್ರವಾಗಿ ಪರಿವರ್ತಿತವಾಗಿದೆ.
ಅಖಿಲ ಕರ್ಣಾಟಕ ಕೀರ್ತನ ಕಲಾ ಸಮ್ಮೆಳನ: ಕರ್ನಾಟಕಾದ್ಯಂತ ಹರಿದು ಹಂಚಿಹೋಗಿರುವ ಕೀರ್ತನಕಾರರನ್ನು ಒಟ್ಟುಗೂಡಿಸಿ ಒಂದು ಪರಿಷತ್ತನ್ನು ಸ್ಥಾಪಿಸುವ ಸಂಕಲ್ಪ ಹೊಂದಿದ್ದ ಕೇಶವದಾಸರು ಇದಕ್ಕಾಗಿ ಒಂದು ಸಮ್ಮೇಳನ ನಡೆಸಲು ತೀರ್ಮಾನಿಸಿದರು. ಈ ಹೊತ್ತಿಗೆ ಕೇಶವದಾಸರು ಕೀರ್ತನಕಾರ ಮಾತ್ರವಲ್ಲದೆ ಕವಿ-ಸಾಹಿತಿಯೂ ಆಗಿ ಅನೇಕ ಕೀರ್ತನೆಗಳನ್ನು ರಚಿಸಿದ್ದರು. ‘ಪುರಂದರೋಪನಿಷತ್‌’ ಎಂಬ ಉದ್ಗಂಥ ಸಹ ರಚಿತವಾಗಿತ್ತು. ಅನೇಕ ಪತ್ರಿಕೆಗಳಲ್ಲಿ ಇವರ ಕುರಿತು ಪ್ರಶಂಸಾತ್ಮಕ ಲೇಖನಗಳು ಬಂದು ಅದು ಅಂದಿನ ರಾಜ್ಯಪಾಲ ಮೈಸೂರು ಸಂಸ್ಥಾನದ ಕೊನೆಯ ಆಳರಸರಾಗಿದ್ದ ಶ್ರೀ ಜಯಚಾಮರಾಜ ಒಡೆಯರ ಕಿವಿಗೂ ಬಿದ್ದಿತ್ತು. ಮೈಸೂರು ರಾಜ್ಯದ ವಿಧಾನ ಸಭಾಪತಿಗಳಾಗಿದ್ದ ವೈಕುಂಠ ಬಾಳಿಗಾ ಅವರ ಮೂಲಕ ಕೇಶವದಾಸರಿಗೆ ಒಡೆಯರ್ ಅವರ ಭೇಟಿ ಲಭಿಸಿತು. ರಾಜ್ಯ ಮಟ್ಟದ ಕೀರ್ತನಕಾರರ ಸಮ್ಮೇಳನದ ಉದ್ಘಾಟನೆಗೆ ಮಹಾರಾಜರನ್ನು ಆಹ್ವಾನಿಸಿದಾಗ ಅವರು ಸಂತೋಷದಿಂದ ಒಪ್ಪಿಕೊಂಡರು.
ಕರ್ನಾಟಕ ಕೀರ್ತನಕಾರರ ವಿಳಾಸವನ್ನು ಸಂಗ್ರಹಿಸಿ ಎಲ್ಲ ಕೀರ್ತನಕಾರರನ್ನು ಸಮ್ಮೇಳನಕ್ಕೆ ಆಹ್ವಾನಿಸಿದರು. ೪-೩-೧೯೬೪ ರಂದು ಸಮ್ಮೇಳನದ ಉದ್ಘಾಟನೆಯನ್ನು ನೆರವೇರಿಸಿದ ಮಹಾರಾಜರು ಸರ್ವರಿಗೂ ಶುಭ ಕೋರಿದರು. ‘ನಭೂತೋ ನಭವಿಷ್ಯತಿ’ ಎನ್ನುವಂತೆ ಈ ಸಮ್ಮೇಳನ ಅತ್ಯಂತ ವಿಜೃಂಭಣೆಯಿಂದ ನಡೆದು ಭದ್ರಗಿರಿ ಸಹೋದರರ ಕೀರ್ತಿ ಉತ್ತುಂಘ ಶಿಖರಕ್ಕೇರಿತು. ಅಷ್ಟೇ ಅಲ್ಲದೆ ೧೯೬೫ರಲ್ಲಿ ಅಖಿಲ ಭಾರತ ಕೀರ್ತನಕಾರರ ಸಮ್ಮೇಳನವನ್ನು ನಡೆಸಿ-ಭಾರತೀಯ ಸಂತ ಸಮ್ಮೇಳನದ ಸಂಘಟಕರಾದರು.
ವಿದೇಶ ಪ್ರವಾಸ: ಭಾರತೀಯ ಸಂಸ್ಕೃತಿ ಪರಂಪರೆಯನ್ನು ಎತ್ತಿ ಹಿಡಿದು ಆಧ್ಯಾತ್ಮದ ಮೂಲಕ ಶಾಂತಿ ಸಂದೇಶ ನೀಡುತ್ತಿದ್ದ ಕೇಶವದಾಸರ ಕೀರ್ತಿ ಸಾಗರದಾಚೆಯೂ ಪಸರಿಸಿ ಜರ್ಮನಿಯ ದಿವ್ಯಜೀವನ ಸಂಘದ ವತಿಯಿಂದ ಕೆಲವು ದಿನಗಳ ಕಾಲ ಪ್ರವಚನ ನೀಡುವಂತೆ ಆಹ್ವಾನ ಬಂತು. ಅದರಂತೆ ವಿದೇಶಯಾತ್ರೆಗೆ ಬೇಕಾದ ಸಕಲ ಸಂಪ್ರದಾಯಗಳನ್ನು ಮುಗಿಸಿ ೧೯೬೬ರಲ್ಲಿ ತಮ್ಮ ಪ್ರಥಮ ವಿಶ್ವಯಾತ್ರೆಯನ್ನು ಆರಂಭಿಸಿದ ಕೇಶವದಾಸರು ಅವ್ಯಾಹತವಾಗಿ ೩೮ ಬಾರಿ ವಿಶ್ವಪರ್ಯಟನೆ ಮಾಡಿ ಭಾರತೀಯ ಸಂಸ್ಕೃತಿಯ ಶ್ರೀಮಂತ ಪರಂಪರೆಯನ್ನು ಎತ್ತಿ ಹಿಡಿಯುವಲ್ಲಿ ಯಶಸ್ವಿಯಾದರು. ವಿಶ್ವದಾದ್ಯಂತ ಅನೇಕ ಶಿಷ್ಯಸಮೂಯವನ್ನು ಪಡೆದರು. ಅಮೆರಿಕಾ, ಪಶ್ಚಿಮ ಇಂಡೀಸ್‌, ಆಫ್ರಿಕಾ, ಲಂಡನ್‌ ನಗರ ಮುಂತಾದೆಡೆಗಳಲ್ಲಿ ವಿಶ್ವಶಾಂತಿ ಆಶ್ರಮವನ್ನು ಸ್ಥಾಪಿಸಿದರು. ಸ್ವಾಮಿ ವಿವೇಕಾನಂದರ ವಾಣಿ ಅಮೇರಿಕನ್‌ ಪ್ರಜೆಗಳಲ್ಲಿ  ಇನ್ನೂ ಅಚ್ಚಳಿಯದಂತಿರುವಾಗಲೇ ಅವರ ಉಪದೇಶಾಮೃತದ ಸಾರವನ್ನು ಮತ್ತೊಮ್ಮೆ ಪಸರಿಸುವಂತೆ ಮಾಡಿದ ಮತ್ತೊಬ್ಬ ದಾರ್ಶನಿಕರಾದರು ಕೇಶವದಾಸರು. ಶಾಂತಿ ದೂತನೆನೆಸಿದರು. ೧೯೬೦ರಲ್ಲಿ ದಾಸವಾಣಿ ಎಂಬ ದಿನ ಪತ್ರಿಕೆಯನ್ನು ಆರಂಭಿಸಿ ಮನೆಮನೆಗೂ ಆಧ್ಯಾತ್ಮ ಸಂದೇಶ ಮುಟ್ಟುವಂತೆ ಶ್ರಮಿಸಿದರು. ಅನಂತರ ಇದು ೧೯೬೪ರಲ್ಲಿ ಮಾಸ ಪತ್ರಿಕೆಯಾಗಿ ಪರಿವರ್ತಿತವಾಯಿತು.
ವಿಶ್ವಶಾಂತಿ ಆಶ್ರಮ: ಬೆಂಗಳೂರಿನ ಭವ್ಯವಾದ ವಿಠಲಮೂರ್ತಿಯನ್ನು ಪ್ರತಿಷ್ಠಾಪಿಸಿ ಒಂದು ವಿಶ್ವಶಾಂತಿ ಆಶ್ರಮವನ್ನೇ ಸ್ಥಾಪಿಸಬೇಕೆಂಬ ಉತ್ಕಟಾಕಾಂಕ್ಷೆ ಕೇಶವದಾಸರಲ್ಲಿ ಮನೆಮಾಡಿತ್ತು. ಇದಕ್ಕಾಗಿ ಒಂದು ಪ್ರಶಸ್ತವಾದ ಸ್ಥಳಕ್ಕಾಗಿ ಶೋಧ ನಡೆದೇ ಇತ್ತು. ಅದಕ್ಕೂ ಮುಹೂರ್ತ ಕೂಡಿ ಬಂತು. ನೆಲಮಂಗಲ ತಾಲೂಕಿನ ಅರಸಿನಕುಂಟೆ ಗ್ರಾಮದಲ್ಲಿ ಸುಮಾರು  ೧೪ ಎಕರೆಯಷ್ಟು ವಿಸ್ತಾರವಾದ ಸ್ಥಳ ಬಿಕರಿಗೆ ಸಿದ್ಧವಾಗಿತ್ತು. ಬೆಲೆಯೂ ಸುಮರು ೧೪ ಲಕ್ಷ ಎಂದು ಅಂದಾಜು ಮಾಡಲಾಗಿತ್ತು. ಆದರೆ ಅಷ್ಟೊಂದು ಹಣ ಎಲ್ಲಿಂದ ಒದಗಿಸುವುದೆಂಬ ಚಿಂತೆ ಅವರನ್ನು ಕಾಡಿದಾಗ ಅವರ ಸಹಾಯಕ್ಕೆ ಸಾಕ್ಷಾತ್‌ ಪಾಂಡುರಂಗನೇ ಬಂದ.
ವೆಸ್ಟ್‌ ಇಂಡೀಸ್‌ನ ಟ್ರಿನಿಡಾಡ್‌ನಲ್ಲಿದ್ದ ಓರ್ವ ಭಾರತೀಯ-ಪ್ರೇಮರಾಜ್‌ ಭಜರಂಗಿ ಎಂದು ಆತನ ಹೆಸರು, ಆತ ಮನಸ್ಥೈರ್ಯ ಕಳೆದುಕೊಂಡು ಚಿತ್ತ ಶಾಂತಿಯಿಲ್ಲದೆ ತೊಳಲುತ್ತಿದ್ದ. ಕೇಶವದಾಸರ ಪ್ರವಚನಕ್ಕೆ ಪ್ರಭಾವಿತನಾಗಿ ಅವರ ಸತ್ಸಂಗದಿಂದ ತಕ್ಕಮಟ್ಟಿನ ಮನಶ್ಯಾಂತಿ ಪಡೆದಿದ್ದ. ಆತ ಕೇಶವದಾಸರ ಸಂಕಲ್ಪವನ್ನು ತಿಳಿದು ಅರಸಿನಕುಂಟೆಯ ಭೂಮಿಯನ್ನು ಖರೀದಿಸಿ ವಿಶ್ವಶಾಂತಿ ಆಶ್ರಮದ ನಿರ್ಮಾಣಕ್ಕಾಗಿ ದಾನ ನೀಡಿದ. ದಾಸರ ಸತತ ಶ್ರಮದಿಂದ ಅಲ್ಲಿ ೩೨ ಅಡಿಗಳ ಭವ್ಯ ಮೂರ್ತಿ ವಿಶ್ವವಿಜಯವಿಠಲ ಇಂದು ವಿಜೃಂಭಿಸಿದ್ದಾನೆ. ಅವನ ಸುತ್ತಲೂ ಅಷ್ಟಲಕ್ಷ್ಮಿಯರು ವಿರಾಜಮಾನರಾಗಿದ್ದಾರೆ.  ರಾಮತಾರಕ ಮಂತ್ರದ ಜಪ ಪುಸ್ತಕಗಳನ್ನು ಸಂಗ್ರಹಿಸಿ ವಿಠಲನ ಎಡ ಬಲದ ಸ್ಥಂಭಗಳ;ಲ್ಲಿ ಇಡಲಾಗಿದೆ. ಗಣಪತಿ, ಆಂಜನೇಯ, ದತ್ತಾತ್ರೇಯ, ಕನಕ-ಪುರಂದರದಾಸರು ಆಶ್ರಮದ ಆವರಣದಲ್ಲಿ ವಿರಾಜಮಾನರಾಗಿದ್ದಾರೆ. ಈಗ ಇದೊಂದು ದೊಡ್ಡ ಸಂಸ್ಥೆಯಾಗಿ ವಿಶ್ವಶಾಂತಿನಗರವೆನಿಸಿಕೊಂಡಿದೆ.
ಅದ್ವಿತೀಯ ಗೀತಾಮಂದಿರ: ಇಷ್ಟಾದರೂ ಇನ್ನೇನಾದರೂ ಸಾಧಿಸಬೇಕೆಂಬ ಕಾಮನೆ ಮನಸ್ಸಿನಲ್ಲಿತ್ತು. ಭಗವದ್ಗೀತಾಚಾರ್ಯ ನೆನೆಸಿಕೊಂಡಿರುವ ಶ್ರೀಕೃಷ್ಣನ ಅಪಾರ ಭಕ್ತಶಿರೋಮಣಿದಾಸರು. ಗೀತೆಯ  ಬಗ್ಗೆ ಅಪಾರ ಗೌರವ ಭಕ್ತಿ ತಮ್ಮ ಜೀವನದುದ್ದಕ್ಕೂ ಭಗವದ್ಗೀತೆಯ ಪ್ರಚಾರ-ಪ್ರವಚನ ಗೈದ ದಾಸರಿಗೆ ಆ ಗೀತಾಚರ್ಯನಿಗೆ ಸೂಕ್ತ ಮಂದಿರ ನಿರ್ಮಿಸಿ ಭಗವದ್ಗೀತಾ ಶ್ಲೋಕ ಪ್ರತಿಯೊಬ್ಬ ಮಾನವನಿಗೂ ಮುಟ್ಟಬೇಕೆಂಬ ಹಿರಿದಾಸೆ ಅವರಲ್ಲಿತ್ತು. ಅದಕ್ಕೂ ಕಾಲವೊದಗಿ ಬಂದು  ವಿಶ್ವಶಾಂತಿ ಆಶ್ರಮದ ಆವರಣದಲ್ಲೇ ಭವ್ಯವಾದ ಗೀತಾಮಂದಿರ ನಿರ್ಮಾಣವಾಯಿತು. ಭಗವದ್ಗೀತೆಯ  ಹದಿನೆಂಟು ಅಧ್ಯಾಯದ ಶ್ಲೋಕಗಳೂ ಕೃಷ್ಣಶಿಲೆಯಲ್ಲಿ ರೂಪಗೊಂಡು ಅದೇ ಮಂದಿರದ ಗೋಡೆಯಾಯಿತು. ಭಗವಂತ ತನ್ನ ವಿಶ್ವರೂಪವನ್ನು ಅರ್ಜುನನಿಗೆ ತೋರಿಸುತ್ತಿರುವ ಭವ್ಯಮೂರ್ತಿ, ಮಂದಿರವೇ ರಥದ ವಿನ್ಯಾಸದಲ್ಲಿದ್ದು ಅರ್ಜುನನಿಗೆ ಗೀತೋಪದೇಶ ನೀಡುತ್ತಿರುವ ಭವ್ಯ ಕೆತ್ತನೆ ಇಲ್ಲಿ ಮೂಡಿಬಂದಿದೆ. ದಾನಿಗಳ ಮಹಾಪೂರವೇ ಹರಿದು ಈ ನಿರ್ಮಾಣಕಾರ್ಯ ಅತಿಕಡಿಮೆ ಅವಧಿಯಲ್ಲೇ ಮುಗಿದು ಭಾರತೀಯ ಸಂಸ್ಕೃತಿಯ  ಪ್ರೇರಕ ಶಕ್ತಿಯಾಗಿ ನಿಂತಿದೆ. ಅಲ್ಲಿಯೇ ಇರುವ ಗಾಯತ್ರೀ ಮಂದಿರ ಇಂದು ಒಂದು ಆಧ್ಯಾತ್ಮ ಮಹಾವಿದ್ಯಾಲಯವಾಗಿ ಪರಿವರ್ತಿತವಾಗಿದೆ. ಇದಲ್ಲದೆ ಇವರು ಸ್ಥಾಪಿಸಿದ ಕೀರ್ತನ ಮಹಾವಿದ್ಯಾಲಯ ಸಹ ಒಂದು ವಿಶ್ವವಿದ್ಯಾಲಯವಾಗಿ ಅನೇಕ ಕೀರ್ತನಕಾರರು ಇಲ್ಲಿಂದ ತಯಾರಾಗಿದ್ದಾರೆ. ಆಂಧ್ರದ ವಿಶಾಖಪಟ್ಟಣ, ರಾಜಮಂದ್ರಿ ಮುಂತಾದೆಡೆಯೂ ಆಶ್ರಮ ಸ್ಥಾಪನೆ ಮಾಡಿದ್ದಾರೆ. ಹೀಗೆ ಕೇಶವದಾಸರು ಕೇವಲ ಕೀರ್ತನೆಕಾರರಾಗಿ ಮಾತ್ರವಲ್ಲ ಭಾರತೀಯ ಸಂಸ್ಕೃತಿ ಪರಂಪರೆಯ ಭವ್ಯ ಶಿಲ್ಪಿಯಾಗಿ ಮೆರೆದಿದಾರೆ.
ಹಾಡಿಕೆಯ ಶೈಲಿ: ಕರ್ನಾಟಕ ಹಿಂದೂಸ್ತಾನೀ ಎರಡೂ ಪದ್ಧತಿಗಳಲ್ಲೂ ಸಾಕಷ್ಟು ಪರಿಶ್ರಮ ಹೊಂದಿರುವ ಕೇಶವದಾಸರು ಎರಡೂ ಪದ್ಧತಿಯ ರಾಗಗಳನ್ನು ಬಳಸಿಕೊಂಡು ಹಾಡುವ ಪರಿಣತಿ ಪಡೆದಿದ್ದರು. ಗೌಳ ಶಾರೀರ, ಮಾಧುರ್ಯಯುಕ್ತ ಗಾಯನದೊಂದಿಗೆ ಸಾಹಿತ್ಯಕ್ಕೆ ತಕ್ಕ ಸ್ವರಪೋಷಣೆ ನೀಡುವಲ್ಲಿ ಸಮರ್ಥರು. ಸ್ವತಃ ಹಾರ್ಮೋನಿಯಂ ನುಡಿಸಿಕೊಂಡು ಹಾಡುವ ಪರಿಪಾಠ ಇವರದ್ದು. ಚಿಕ್ಕದಾದ ಚೊಕ್ಕ ಸಂಸಾರ. ಪತ್ನಿ ರಮಾಬಾಯಿ, ಗಂಡುಮಕ್ಕಳು ಮುರಳೀಧರ ಪೈ ಹಾಗೂ ರಾಧೇಶ್ಯಾಮ ಪೈ, ಮಗಳು ಗೀತಾಭಟ್‌ ಎಲ್ಲರೂ ಗೃಹಸ್ಥರಾಗಿ ದಾಸರಿಗೆ ಮೊಮ್ಮಕ್ಕಳನ್ನು ನೀಡಿದ್ದಾರೆ. ತಬಲಾ ವಾದನದಲ್ಲಿ ಇಬ್ಬರೂ ನಿಷ್ಣಾತರು. ತಂದೆಯ ಅನೇಕ ಕಥೆಗಳಲ್ಲಿ ಪಾಲ್ಗೊಂಡಿದ್ದಾರೆ. ಅಲ್ಲದೆ ಅಪಾರ ಶಿಷ್ಯಕೋಟಿಯನ್ನು ಹೊಂದಿದ್ದಾರೆ.
ಗ್ರಂಥ ರಚನೆ ಹಾಗೂ ಧ್ವನಿ ಸುರುಳಿಗಳು: ಕನ್ನಡ ಮತ್ತು ಆಂಗ್ಲ ಭಾಷೆಗಳಲ್ಲಿ ಅನೇಕ ಗ್ರಂಥ ರಚನೆ ಮಾಡಿದ್ದಾರೆ. ಮುಖ್ಯವಾಗಿ ಪುರಂದರೋಪನಿಷತ್ತು-೪ ಸಂಪುಟಗಳು, ದಾಸ ರಾಮಾಯಣ; ದಾಸಭಾರತ; ಸದ್ಗುರು ವಚನಾಮೃತ; ದಾಸಹೃದಯ ತರಂಗ ಅಲ್ಲದೆ ಆಂಗ್ಲ ಭಾಷೆಯಲ್ಲಿ Doctrine of Reincarnation,Voice of Bhadragiri, Prema Yoga, Bhakti Yoga, Essence of Bhagavadgita, Gitacharya and Other Dramas, Sadguru Dattatreya, etc. etc.
ಮದರಾಸಿನ ಮಾಸ್ಟರ್ ರೆಕಾರ್ಡಿಗ್‌ ಸಂಸ್ಥೆಯವರು ನೂರಕ್ಕೂ ಮಿಕ್ಕಿ ಕೇಶವದಾಸರ ಕಥಾಪ್ರಸಂಗಗಳ ಧ್ವನಿ ಸುರಳಿಗಳನ್ನು ಬಿಡುಗಡೆ ಮಾಡಿದ್ದಾರೆ. ಇವರು ಹಾಡಿರುವ ದೇವರನಾಮಗಳು, ವಚನಗಳು, ಭಕ್ತಿಗೀತೆಗಳು ಅತ್ಯಂತ ಬೇಡಿಕೆಯಲ್ಲಿದ್ದು ಎಲ್ಲ ಮನೆಮಾತಾಗಿದೆ.
ಪ್ರಶಸ್ತಿ ಗೌರವಗಳು: ಪ್ರಶಸ್ತಿ ಗೌರವಗಳನ್ನು ಕೇಶವದಾಸರು ಎಂದೂ ಹುಡುಕಿಕೊಂಡು ಹೋದವರಲ್ಲ. ಅವು ತಾವಾಗಿಯೇ ಅವರ ಮಡಿಲಿಗೆ ಬಂದು ಬಿದ್ದಿವೆ. ಹರಿಕಥಾ ಕಲಾವಿಚಕ್ಷಣ, ಕೀರ್ತನ ಕೇಸರಿ, ಕೀರ್ತನ ನಾಟಕ ವಿಶಾರದ, ಹೀಗೆ ಒಂದೇ ಎರಡೇ ಪಟ್ಟಿ ಮಾಡಲಸಾಧ್ಯವೆನಿಸುವಷ್ಟು ಪ್ರಶಸ್ತಿಗಳು ದೇಶವಿದೇಶಗಳಿಂದ ಲಭಿಸಿವೆ. ಕರ್ನಾಟಕ ಸಂಗೀತ ನೃತ್ಯ ಅಕಾಡೆಮಿ ಪ್ರಶ್ತಿ, ರಾಜ್ಯೋತ್ಸವ ಪ್ರಶಸ್ತಿ ನೀಡಿದ ಸರ್ಕಾರ ತನ್ನ ಘನತೆಯನ್ನು ಕಾಪಾಡಿಕೊಂಡು ಬಂದಿತೆಂಧರೆ ಅತಿಶಯೋಕ್ತಿಯೇನಲ್ಲ.
ಶಾಂತಿದೂತ-ಅಸ್ತಂಗತ: ಭಾರತೀಯ ಸಾಂಸ್ಕೃತಿಕ ಪರಂಪರೆಯ ಶಾಂತಿದೂತನಾಗಿ,ವಿಶ್ವಶಾಂತಿಯ  ರಾಯಭಾರಿಯಾಗಿ, ಕೀರ್ತನ ಕಲಾಕ್ಷೇತ್ರದ ಧ್ರುವತಾರೆಯಾಗಿ ಮೆರೆದ ಕೇಶವದಾಸರು ಈಗ್ಗೆ ಕೆಲವು ಸಮಯದಿಂದ ಅಸ್ವಸ್ಥರಾಗಿದ್ದರೂ ಅವರ ಕಾರ್ಯಾಚರಣೆಗೆ ಯಾವ ಭಂಗವೂ ಬಂದಿರಲಿಲ್ಲ. ಯಾವುದೋ ಕಾರ್ಯ ನಿಮಿತ್ತ ವಿಶಾಖಪಟ್ಟಣಕ್ಕೆ ತೆರಳಿದ್ದ ಕೇಶವದಾಸರು ಮತ್ತೆ ಹಿಂದಿರುಗಲಿಲ್ಲ. ತೀವ್ರ ಹೃದಯಾಘಾತದಿಂದ ಅಲ್ಲೇ ಕೊನೆಯುಸಿರೆಳೆದರು.
ಈಶ್ವರನಾಮ ಸಂವತ್ಸರದ ಮಾರ್ಗಶಿರ ಶುದ್ಧ ಪಂಚಮಿಯಂದು ಕೀರ್ತನ ಕ್ಷೇತ್ರದ ಧ್ರುವತಾರೆಯ ಅಸ್ತಂಗತವಾಯಿತು. ವಿಶಾಖಪಟ್ಟಣಕ್ಕೆ ತೆರಳಿದ ದಾಸರ ಪಾರ್ಥಿವ ಶರೀರ ಮಾತ್ರ ಬಂದು ವಿಶ್ವಶಾಂತಿ ಆಶ್ರಮದ ಗೀತಾಚಾರ್ಯನಲ್ಲಿ ಲೀನವಾಗಿ ಹೋಯಿತು.
ಕೇಶವದಾಸರು ಅಸ್ತಂಗತರಾದರು, ಆದರೆ ಅವರ ಅಮರವಾಣಿ ಮಾತ್ರ ಎಲ್ಲರ ಹೃದಯದಲ್ಲಿ ಮೊಳಗುತ್ತಿದೆ. ಅದಕ್ಕೆ ಸಾವಿಲ್ಲ!
ಹರಿ ಸರ್ವೋತ್ತಮದಾಸರು
“ಬಹುರತ್ನಾನಿ ವಸುಂಧರಾ”, ರತ್ನ ವ್ಯಕ್ತಿಯೊಬ್ಬ ಬದುಕಿದ ಎನ್ನುವುದಕ್ಕಿಂತಲೂ ಹೇಗೆ ಬದುಕಿದ ಎಂಬುದು ಗಮನಿಸಿಬೇಕಾದ ಅಂಶ. ಲೋಕದಲ್ಲಿ ಬದುಕಿದ್ದರೂ ಸತ್ತಂತಿರುವವರದೊಂದು ಬಗೆಯಾದರೆ, ಸತ್ತಮೇಲೂ ಬದುಕಿರುವವರದು ಇನ್ನೊಂದು ಬಗೆ. ಇವರು ಅಮರರು. “ಕತಿ ಕವಯ: ಕತಿ ಕೃತಯ: ಕತಿ ನಷ್ಟಾ: ಕತಿ ಚಲಂತಿ. ಕತಿ ಅಮರಾಃ” ಈ ಮಾಲೆಗೆ ಸೇರುವವರು ವೇ.ಬ್ರ.ಶ್ರೀ . ಹರಿಸರ್ವೋತ್ತಮದಾಸರು ಮೂಲತಃ ಮುಂಡರಗಿಯವರು . ಅವರು ನಾಡು ನುಡಿಗೆ ಸಲ್ಲಿಸದ ಸೇವೆ ಅಪಾರ, ಅಗಾಧ, ಅವಿಸ್ಮರಣೀಯ.
ಇವರು ಗದಗ ಸಮೀಪದಲ್ಲಿರುವಕ ಮುಂಡರಗಿಯಲ್ಲಿ ೧೯೦೬ನೇ ಇಸ್ವಿಯಲ್ಲಿ, ಲಕ್ಷ್ಮೀಬಾಯಿ, ನಾರಾಯಣಾಚಾರ್ಯ ದಂಪತಿಗಳಲ್ಲಿ ಜನಿಸಿದರು. ತಾಯಿ, ‘ಸರ್ವೋತ್ತಮ’ನೆಂದು ಹೆಸರಿಟ್ಟು ತೊಟ್ಟಿಲನ್ನು ತೂಗಿದರು . ೧೯೧೩ರಲ್ಲಿ ಮುಂಡರಗಿಯಲ್ಲಿ ವಿದ್ಯಾಭ್ಯಾಸ ಪ್ರಾರಂಭ. ಧಾರಾವಾಡದ ಕರ್ನಾಟಕ ಹೈಸ್ಕೂಲ್‌ನಲ್ಲಿ ಪ್ರೌಢ ವಿದ್ಯಾಭ್ಯಾಸ. ವಿದ್ಯಾರ್ಥಿ ದೆಸೆಯಲ್ಲೇ, ವಿಡಿ. ನಂಜನಗೂಡ ಅವರ ‘ರಾಣಾಪ್ರತಾಪ’, ಜೆ.ಬಿ. ನಾಮದೇವಿ ಅವರ ‘ರಾಜನಿಷ್ಟ ಎಚ್ಚೆಮ್ಮನಾಯಕ’, ಎಸ್‌.ಎನ್‌. ಜೋಶಿ ಅವರ ‘ದುಸ್ಸಂಗ,’ ನಾಟಕಗಳಲ್ಲಿ ಪ್ರದಾನ ಮಾಡಿದರು. ನಗರೇಶ್ವರ ದೇವಾಲಯದಲ್ಲಿ ಹಾಡಿದ ಬಾಲಕನ ಕಂಠಸಿರಿಗೆ ಭಕ್ತರು, ‘ದಂಬಡಿ’, ‘ಬಿಲ್ಲಿ’, ‘ಪಾವಲಿ’ ಬೆಳ್ಳಿ ನಾಲ್ಕಾಣೆ ನಾಣ್ಯಗಳನ್ನು ಕೊಟ್ಟು ಪ್ರೋತ್ಸಾಹಿಸಿದರಿಉ. ಕೂಡಿಟ್ಟ ನಾಣ್ಯದಿಂದ ಬಾಲಕ ಸರ್ವೋತ್ತಮ ಕೊಂಡದ್ದು ಮತ್ತೇನಲ್ಲ, ಹಾರ್ಮೋನಿಯಂ ಅನ್ನು! ತಾಯಿಗೆ ಮೊದಮೊದಲು ಮಗ ಹಾರ್ಮೋನಿಯಂ ನುಡಿಸುವುದು ಇಷ್ಟವಾಗದಿದ್ದರೂ, ಕ್ರಮೇಣ ಪ್ರೋತ್ಸಾಹಿಸಿ ಆಶೀರ್ವದಿಸಿದರು. ಕಲಾ ಬೆಳವಣಿಗೆಗೆ ಅಡ್ಡಿಯುಂಟೆ? ಪ್ರತಿಭೆ ದಿನದಿನಕ್ಕೆ ಪ್ರಕಾಶಿಸಿ, ಬಾಲಕ ಸರ್ವೋತ್ತಮ ಕೀರ್ತನಕಲೆಗೆ ಪ್ರವೇಶಿಸಿದ್ದು ಆಕಸ್ಮಿಕವೇಕ ಸರಿ! ಬಾಲಕನಾಗಿ ಬಹು ಉತ್ಸಾಹದಿಂದ ಮರದಿಂದ ಜಿಗಿಯುವುದು, ಈಜುವುದು, ಮರಕೋತಿ ಆಟ, ಹುಲಿಕುರಿ ಆಟಗಳಲ್ಲಿ ಸಾಹಸ ಪ್ರದರ್ಶಿಸುತ್ತಿದ್ದರೂ ಗಾಢವಾಗಿ ಪ್ರಭಾವ ಬೀರಿ ಸರ್ವೋತ್ತಮನನ್ನು ಸೆಳೆದದ್ದು ಕೀರ್ತನ ಕಲೆಯ! ಸ್ವಂತ ಪರಿಶ್ರಮದಿಂದ, ಸತತ ಅಭ್ಯಾಸದಿಂದ ಕೀರ್ತನ ಕಲೆಯನ್ನು ರೂಢಿಸಿಕೊಂಡು, ಆ ಸೇತುಹಿಮಾಚಲದವರೆಗೆ ಸಂಚರಿಸಿ ಜನಮೆಚ್ಚುಗೆಗಳಿಸಿ ಕೀರ್ತಿವಂತರಾಗಿ “ಹರಿಸರ್ವೋತ್ತಮದಾಸರು” ಎಂದು  ಪ್ರಖ್ಯಾತಿಯಾಗಿದ್ದು ಒಂದು ಪವಾಡವೇ ಸರಿ.
ದಾಸರು, ಹಾರ್ಮೋನಿಯಂ ಜೊತೆಗೆ ಪಿಟೀಲು, ಜಲತರಂಗ್‌, ತಬಲ ಮೊದಲಾದ ವಾದ್ಯಗಳನ್ನು ನುಡಿಸುವುದರಲ್ಲೂ ಪರಿಣತರಾದರು. ಹಿಂದುಸ್ತಾನಿ ಸಂಗೀತದಲ್ಲಿ ಸಾಕಷ್ಟು ಪರಿಶ್ರಮ ದಾಸರಿಗೆ ಇತ್ತು. ಕೀರ್ತನೆಯನ್ನು ಹಿಂದುಸ್ತಾನಿ ಶೈಲಿಯಲ್ಲಿ ಹಾಡುವ ಇವರ ವೈಶಿಷ್ಟ್ಯ ಜನಮನವನ್ನು ಸೆಳೆಯುತ್ತಿತ್ತು. ಆಶುಕವಿಗಳೂ ಆಗಿದ್ದ ಸರ್ವೋತ್ತಮದಾಸರು, ಸಾಹಿತ್ಯದ ಆಳವಾದ ಅಧ್ಯಯನದೊಂದಿಗೆ ಸ್ವತಃ ಕೀರ್ತನೆಗಳನ್ನು ರಚಿಸುವ ಸಾಮರ್ಥ್ಯ ಹೊಂದಿದ್ದರು. ಶ್ರೋತೃಗಳು ಅಪೇಕ್ಷಿಸುವ ಪೌರಾಣಿಕ, ಐತಿಹಾಸಿಕ, ರಾಜಕೀಯ ವಸ್ತುಗಳನ್ನು ತಮ್ಮ ಕೀರ್ತನೆಯಲ್ಲಿ ಅಳವಡಿಸಿಕೊಂಡು ಎಲ್ಲರನ್ನೂ ಆಕರ್ಷಿಸುತ್ತಿದ್ದರು. ಗಮಕಿಯೂ ಹಾಗೂ ನಾಟಕಕರರೂ ಆಗಿದ್ದ ಸರ್ವೋತ್ತಮದಾಸರು ಬಹುಮುಖ ಪ್ರತಿಭಾವಂತ ಕಲಾವಿದರಾಗಿದ್ದರು. ನೀತಿ, ಧರ್ಮ, ತತ್ವಗಳನ್ನು ಸಾಮಾನ್ಯರಿಗೂ ಅರ್ಥವಾಗುವಂತೆ ತಿಳಿಸುತ್ತಿದ್ದ ಇವರ ನಿರೂಪಣೆ,  ಪಾಶ್ಚಿಮಾತ್ಯಪಂಡಿತರ ಅಭಿಪ್ರಾಯವನ್ನು ವೈದಿಕವಾಙ್ಮಯಕ್ಕೆ ತುಲನೆಮಾಡಿ ತಿಳಿಸುತ್ತಿದ್ದ ಇವರ ರೀತಿ ಸಹೃದಯರ ಮೆಚ್ಚುಗೆ ಪಡೆಯುತ್ತಿತ್ತು.
ಸರ್ವೋತ್ತಮದಾಸರು, ಧಾರವಾಡ ಬಿಟ್ಟು ಪ್ರಥಮ ಕೀರ್ತನ ಸಂಚಾರಕ್ಕೆ ಹೊರಟದ್ದು ೧೯೨೫ರಲ್ಲಿ, ಅಂದರೆ ೧೯ ವರ್ಷದ ಯುವಕನಾಗಿದ್ದಾಗ. ಮದಲಗಟ್ಟಿ, ಕೊರ್ಲಹಳ್ಳಿ, ಬೆಳಧಡಿ, ಶಿರಹಟ್ಟಿ, ಮುಳಗುಂದ, ಹೊಸಪೇಟೆ ಮುಂತಾದ ಸ್ಥಳಗಳಲ್ಲಿ ಕೀರ್ತನೆ ಮಾಡುತ್ತ ಜನರಿಂದ ನಾರದರೆಂದೇ ಕರೆಸಿಕೊಳ್ಳುವಷ್ಟು ಜನಪ್ರಿಯರಾದರು. ನಾರದರ ಕೈಯಲ್ಲಿ ತಂಬೂರಿಯಿದ್ದರೆ, ಈ ದಾಸರ ಕೈಯಲ್ಲಿ ಹಾರ್ಮೋನಿಯಂ ಹೀಗೆ ಆರಂಭವಾದ ಕೀರ್ತನಕ ಕಲೆ ದಾಸರಲ್ಲಿ ಓತಪ್ರೋತವಾಗಿ ಬೆಳಕಿಗೆ ಬರಲಾರಂಭಿಸಿತು.
ಹುಬ್ಬಳ್ಳಿಯ ಮೂರುಸಾವಿರ ಮಠದಲ್ಲಿ ಪ್ರತಿಶ್ರಾವಣ ಮಾಸದಲ್ಲಿ ಸರ್ವೋತ್ತಮದಾಸರ ಕೀರ್ತನಕಾರ್ಯಕ್ರಮಕ ನಡೆಯುತ್ತಿತ್ತು. ಅವರ ಕೀರ್ತನೆಗೆ ಜನರು ಕಿಕ್ಕಿರಿದು ಸೇರುತ್ತಿದ್ದುದು; ಮಳೆ ಬಂದರೂ ಲೆಕ್ಕಿಸದೆ ಭಕ್ತಿಪರವಶರಾಗಿ ಜನ ಕೇಳುತ್ತಿದ್ದುದನ್ನು ಈಗಲೂ ಅನೇಕರು ನೆನೆಸಿಕೊಳ್ಳುತ್ತಾರೆ. ಮೂರುಸಾವಿರ ಮಠದಲ್ಲಿ ಯಾವ ಕಂಬದ ಬಳಿ ನಿಂತು ದಾಸರು ಕೀರ್ತನೆ ನಡೆಸುತ್ತಿದ್ದರೋ ಆ ಕಂಭಕ್ಕೆ “ಸರ್ವೋತ್ತಮಾಚಾರ್ಯ ಕಂಭ”ವೆಂದೇ ಜನ ಹೆಸರಿಟ್ಟಿದ್ದು,ಈಗಲೂ ಆ ರೀತಿ ಕರೆಯುವ ಪ್ರತೀತಿ ಇದೆ. ಜಂಗಮವಾಡಿ ಮಠ, ಕಾಶಿ, ಸೊಂಡೂರು, ಜಮಖಂಡಿ,ಬಡೋದಾ ಮುಂತಾದ ಸಂಸ್ಥಾನಗಳಲ್ಲಿ ಇವರು ಆಸ್ಥಾನ ವಿದ್ವಾಂಸರಾಗಿ ಸನ್ಮಾನಿತರಾದದ್ದಲ್ಲದೇ ಸುವರ್ಣ ಪದಕಗಳನ್ನು ಪಡೆದರು.
ಹರಿಸರ್ವೋತ್ತಮದಾಸರ ಕೀರ್ತಿ ಮೈಸೂರು ಪ್ರಾಂತ್ಯಕ್ಕೂಹರಡಿ, ಸುಮಾರು ೧೯೩೩-೩೪ರಲ್ಲಿ ಮೈಸೂರಿನ ಪ್ರಸಿದ್ಧ ವಕೀಲರಾಗಿದ್ದ ಎಂ.ಎಸ್‌. ರಂಗಾಚಾರ್ಯರೆಂಬುವರು ದಾಸರನ್ನು ಮೈಸೂರಿಗೆ ಬರಮಾಡಿಕೊಂಡು ಮೈಸೂರಿನಲ್ಲೇ ಅವರು ನೆಲೆಸುವಂತೆ ಮಾಡಿದರು. ಮೈಸೂರು ನಗರದಲ್ಲಿ ಹಾಗೂ ಸುತ್ತಮುತ್ತಲು ಸರ್ವೋತ್ತಮದಾಸರ ಕೀರ್ತನ ಕಾರ್ಯಕ್ರಮ ಅವಿತರವಾಗಿನಡೆದು ಇವರ ಬಗ್ಗೆ ಅಂದಿನ ಮೈಸೂರು ಅರಸರಾಗಿದ್ದ ಶ್ರೀ ನಾಲ್ವಡಿ ಕೃಷ್ಣರಾಜ ಒಡಯರ್ ವರೆಗೂ ಸುದ್ದಿ ಮುಟ್ಟಿತು. ಅರಸರು ದಾಸರನ್ನು  ಅರಮನೆಗೆ ಬರಮಾಡಿಕೊಂಡು ಸನ್ಮಾನಿಸಿದ್ದಲ್ಲದೇ, ಅರಮನೆಯಲ್ಲಿ ತಿಂಗಳಾನುಗಟ್ಟಲೆ ಹರಿಕಥಾ ಕಾರ್ಯಕ್ರಮವನ್ನು ಏರ್ಪಡಿಸಿದರು. ದಾಸರ ಕೀರ್ತನ ಕಾರ್ಯಕ್ರಮಗಳಲ್ಲಿ ರಾಜರು ತಪ್ಪದೇ ಭಾಗವಹಿಸುತ್ತಿದ್ದರು. ಒಮ್ಮೆ ದಾಸರು ಝಾನ್ಸಿ ಲಕ್ಷ್ಮೀಬಾಯಿ ಬಗ್ಗೆ ಕೀರ್ತನೆಯನ್ನು ಮಾಡುತ್ತಿರುವಾಗ ದಾಸರ ವೀರರಸದ ನಿರೂಪಣೆಗೆ ಪರವಶರಾದ ಮಹಾರಾಜರು ಎದ್ದುನಿಂತು ಗೌರವ ಸೂಚಿಸಿದ್ದು ಉಲ್ಲೇಖಾರ್ಹ. ‘ಅರಮನೆ ಚರಿತ್ರೆ’ಯ ಗ್ರಂಥದಲ್ಲಿ ಸುಮಾರು ೫೦ ಪುಟದಷ್ಟು ಮಾಹಿತಿ ಹರಿಸರ್ವೋತ್ತಮದಾಸರ ಬಗ್ಗೆ ಇರುವುದು ಒಂದು ವಿಶೇಷವೇ ಸರಿ!
ಹರಿಸರ್ವೋತ್ತಮದಾಸರು, ಯಾವುದೇ ಕಥಾವಸ್ತುವನ್ನು ಆರಿಸಿಕೊಳ್ಳಲಿ, ಅದನ್ನು ನವರಸಭರಿತವಾಗಿ ವಿರಾಜಿಸಿ, ಆ ಯಾರಸ ಸನ್ನಿವೇಶಕ್ಕೆ ತಕ್ಕಂತೆ ಸಾಹಿತ್ಯ-ಸಂಗೀತ-ಕೃತಿ ರಚಿಸಿ, ಸೂಕ್ತ ರಾಗ-ತಾಳಗಳೊಂದಿಗೆ ಕೀರ್ತನೆ ಮಾಡುತ್ತಿದ್ದ ವೈಖರಿ ಶ್ರೋತೃವೃಂದವನ್ನು ತನ್ಮಯರಾಗುವಂತೆ ಮಾಡುತ್ತಿತ್ತು. ಇವರ ಪ್ರತಿಭೆಯನ್ನು ಗುರುತಿಸಿ ಅರಮನೆ-ಗುರುಮನೆಗಳಲ್ಲದೆ ಹಲವಾರು ಸಂಘ ಸಂಸ್ಥೆಗಳೂ ಗೌರವಿಸಿಕ ಬಿರುದು , ಪ್ರಶಸ್ತಿಗಳನ್ನು ಪ್ರಧಾನ ಮಾಡಿದವು. ಸತ್ಕೀರ್ತನಾಚಾರ್ಯ ಹರಿಕಥಾಧುರೀಣ, ಕೀರ್ತನ ಕಂಠೀರವ ಕೀರ್ತನಾಲಂಕಾರ, ಕೀರ್ತನಕ ಭೂಷಣ, ರಾಮಾಯಣಾಚಾರ್ಯ, ರಾಮಾಯಣಶಿರೋಮಣಿ ಮುಂತಾದ ಅನೇಕ ಬಿರುದಾಲಂಕೃತರಾಗಿದ್ದರು ಹರಿಸರ್ವೋತ್ತಮದಾಸರು.
ಉತ್ತರಾದಿ ಮಠಾಧೀಶರಾಗಿದ್ದ ಶ್ರೀಸತ್ಯಧ್ಯಾನರು ತಿರುಪತಿಯಲ್ಲಿ ನಡೆಸಿದ ಮಹಾಸಭೆಯಲ್ಲಿ ಹರಿಸರ್ವೋತ್ತಮದಾಸರು ಕೀರ್ತನೆ ಮಾಡಿದಾಗ ಮೆಚ್ಚಿಕ ಅನುಗ್ರಹಿಸಿದ ಶ್ರೀಗಳವರು “ತಂದೆ ನಾರಾಯಣಾಚಾರ್ಯರಲ್ಲಿ ಸುಪ್ತವಾಗಿದ್ದ ಸರಸ್ವತಿ ಮಗ ಸರ್ವೋತ್ತಮನಲ್ಲಿ ಪ್ರಕಟವಾದಳು” ಎಂದು ಶ್ಲಾಘಿಸಿದರಂತೆ. ಉಡುಪಿಯ ಅಷ್ಟಮಠಾಧಿಪತಿಗಳು ದಾಸರ ಪ್ರತಿಭೆಯನ್ನು ಕಂಡು ಸುವರ್ಣ ಕಡಗವನ್ನು ನೀಡಿದರು. ಪೂನದಲ್ಲಿ ದಾಸರ ಪಾಂಡಿತ್ಯಕ್ಕೆ ಮೆಚ್ಚಿ ಅವರನ್ನು ಅಂಬಾರಿ ಮೇಲೆ ಮೆರವಣಿಗೆ ಮಾಡಿ ಸನ್ಮಾನಿಸಿದ್ದು ಉಲ್ಲೇಖಾರ್ಹವಾದದ್ದು.
ಗದುಗಿನ ವೀರನಾರಾಯಣನ ದೇವಸ್ಥಾನದಲ್ಲಿ ಪ್ರತಿಒರುಷವೂ ಗೋಕುಲಾಷ್ಟಮಿಯ ದಿನದಂದು ರಾತ್ರಿ ೧೨.೦೦ ಗಂಟೆಗೆ ಹರಿಸರ್ವೋತ್ತಮದಾಸರ ಕೀರ್ತನೆಯಾದ ಮೇಲೆಯೇ ದೇವರದರ್ಶನಕ್ಕೆ ಭಕ್ತರಿಗೆ ಅವಕಾಶ ಕಲ್ಪಿಸುತ್ತಿದ್ದರಂತೆ. ಅಂಬಿಕಾನಗರದಲ್ಲಿ ಶ್ರೀ ವರದಾಂಜನೇಯ ಸ್ವಮಿ ದೇವಸ್ಥಾನದಲ್ಲಿ ದಾಸರು ಒಂದು ವಾರದ ಕಾಲ ಕೀರ್ತನೆ ಮಾಡಿದಾಗ, ಧಾರವಾಡದ ಪ್ರಹ್ಲಾದ ಕೋನೇರಿ ರಾಯರು ಎಂಬುವವರು ದಾಸರ ನಾಲ್ಕಾರು ಕಥಾಪ್ರಸಂಗಗಳ ಕೀರ್ತನೆಯನ್ನು ಧ್ವನಿಸುರುಳಿ ಮಾಡಿಕೊಂಡು ತಮ್ಮ ಬಳಿ ಸಂಗ್ರಹಿಸಿಟ್ಟುಕೊಂಡಿದ್ದಾರೆ. ಮುಂಬಯಿಯ ಮತ್ತು ಧಾರವಾಡ ಬಾನುಲಿ ಕೇಂದ್ರಗಳಲ್ಲಿ ದಾಸರ ಕೀರ್ತನ ಕಾರ್ಯಕ್ರಮಗಳು  ಪ್ರಸಾರವಗಿದ್ದುಂಟು.
ಸರ್ವೋತ್ತಮದಾಸರು ಕೃತಿಕಾರರೂ ಆಗಿದ್ದರು ಎಂದು ಹಿಂದೆ ತಿಳಿಸಿರುವುದು ಸರಿಯಷ್ಟೆ. ದಾಸರ ಹುಟ್ಟೂರಿನಲ್ಲಿದ್ದ ಗುಡ್ಡವೊಂದಕ್ಕೆ ಕನಕರಾಮನ ಗುಡ್ಡವೆಂದು ಹೆಸರಿತ್ತು. ಆ ಗುಡ್ಡದಲ್ಲಿ ಒಡಮೂಡಿದ್ದ ದೇವರು ನರಸಿಂಹ. ದಾಸರು ರಚಿಸಿದ ಮೊದಲ ಕೃತಿಗಳಲ್ಲಿ ಮೃಡಗಿರಿಯ ಕನಕನರಸಿಂಹವಿಠಲ ಮುಂಡರಗೀಶ ಮುಂತಾದ ಅಂಕಿತನಾಮಗಳನ್ನು ಕಾಣಬಹುದು. ನಂತರ ರಚಿಸಿದ ಕೃತಿಗಳಲ್ಲಿ ಹರಿಸರ್ವೋತ್ತಮ, ಸರ್ವೋತ್ತಮ, ಹರಿಸರ್ವೋತ್ತಮದಾಸ ಇತ್ಯಾದಿ ಅಂಕಿತಗಳು ಕಾಣ ಬರುತ್ತವೆ. ದಾಸರು ರಚಿಸಿದ ಕೃತಿಗಳ ಕೆಲವನ್ನು ಇಲ್ಲಿ ಉಲ್ಲೇಖಿಸುವುದು ಸಮಂಜಸವೆನಿಸುತ್ತದೆ.
ಮೈಸೂರು ಮಹಾರಾಜರು ನಾಲ್ವಡಿ ಕೃಷ್ಣರಾಝ ಒಡಯರ್ ರವರ ವರ್ಧಂತಿ ಸಂದರ್ಭದಲ್ಲಿ ದಾಸರು ನಡೆಸಿದ “ಶ್ರೀ ಕೃಷ್ಣ ಸುಧಾಮ” ಹರಿಕಥಾ ಪ್ರಸಂಗಕ್ಕೆ ಹಿಂದುಸ್ತಾನಿ ರಾಗದಲ್ಲಿ ರಚಿಸಿದ ಮಂಗಳಗೀತೆ ಈ ಕೆಳಗಿನಂತಿದ್ದು, ಅದರ ಪ್ರತಿಯೊಂದು ಸಾಲಿನ ಒಂದೊಂದು ಅಕ್ಷರ ಸೇರಿಸಿದಾಗ ಕೃಷ್ಣ ಮಹಾರಾಜರಿಗೆ ಶುಭಂ ಎಂದಾಗುವುದು ರಚನೆಯ ಒಂದು ವೈಶಿಷ್ಟ್ಯ.
 
ಶ್ರೀಕೃಷ್ಣಮಹರಾಜ ನಾಲ್ವಡಿ| ಜಯಜಯ ||ಪ||
ಕೃಷ್ಣ ಮಹಾತ್ಮನ ವಂಶದೊಳುದಿಸಿದ |ಶಿಷ್ಣುಸಮತೇಜಾ ||೧||
ಅಧಮ ಮಹಿಷ ಮದಮರ್ಧಿನಿ ದೇವಿಯ|ಸದಮಲ ಕೃತಪೂಜಾ ||೨||
ವರಮಹಾನವಮಿ ಗಜಮಂಡಿತ ಸುರ|ಕರವರ್ಷಿತ ಲಾಜಾ ||೩||
ಅಭಯಕಲರಾಶ್ರಿತ ಪಂಡಿತ ಪ್ರಕರಾ|ಅಭಿನವ ನೃಪಭೋಜಾ ||೪||
ಕಾವೇರಿ ಜಲ ಜನಿತ ಪ್ರಕಾಶದಿ ಗರ್ವಹರಣ ರವಿಜಾ ||೫||
ನಹುಷ ಧರ್ಮ ಶಿರಿಯದು ನೃಸರಂತೆ| ಮಹೀಸುರ ಸುವಿರಾಝಾ ||೬||
ನಾರದ ಗಾನಕೆ ಮಿಗೆ ಪೋಲುವ ಗೀ|ತಾರಾಸದ ಮೃತ ಭುಜಾ ||೭||
ನತ ನೃಪ ಶಿರಮಣಿ ಶುಭವನದೊಳು ವಿಕ|ಸಿತ ಪಾದ ಸರೋಜಾ ||೮||
ಕರಿನಾಡಿನ ದಾರಿದ್ಯ್ರ ವಿಭಂಜನ| ಧರೆಗಿಳಿದ ಬಿಡೌಜಾ ||೯||
ಸಾಸಿರ ಭೂಜುಜದೊಳು ಸರ್ವೋತ್ತಮದಾಸರ ಸುರಭೂಜಾ ||೧೦||
 
ಹನುಮಂತ ದೇವರ ಬಗ್ಗೆ ರಚಿಸಿರುವ ೩೭೨ ಚೌಪದಿಗಳ ಕೃತಿಯಲ್ಲಿ ಕರ್ನಾಟಕದ ಅನೇಕ ಸ್ಥಳಗಳ ಉಲ್ಲೇಖವಿದ್ದು ಅದು ಒಂಧು ‘ಮಿನಿ ಅಟ್ಲಾಸ್‌’ ಆಗಿದೆ. ಇದರಲ್ಲಿ ದಾಸರು ತಮ್ಮ ಜೀವನ ಪರಿಚಯವನ್ನು ಮಾಡಿಕೊಂಡಿರುತ್ತಾರೆ. ಈ ಕೃತಿ ಹಸ್ತ ಪ್ರತಿಯಾಗಿಯೇ ಉಳಿದಿರುವುದು ಒಂದು ವಿಷಾದ.
ದಾಸರು, ಹಾಸ್ಯರಸಭರಿತ ರಚನೆಗಳಿಂದ ಜನಪದ ಸಾಹಿತ್ಯ ರಚಿಸಿ ರಸಿಕರಿಂದ ಮೆಚ್ಚುಗೆ ಗಳಿಸುತ್ತಿದ್ದರು. ವೃದ್ಧೆಯೊಬ್ಬಳು ಯಮರಾಯ ಬಂದಾಗ ತನ್ನ ಅನೇಕ ಕೆಲಸಗಳನ್ನು  ಮುಗಿಸಿ ಬರುವುದಾಗಿ ತಿಳಿಸಿ ಹಿಂತಿರುಗಿ ಹೋಗುವಂತೆ ಹೇಳುವ ಪದದ ಒಂದೆರಡು ನುಡಿ ಹೀಗಿದೆ.
 
ಕಟ್ಟಿಯ ಮನಿನಂದು ತಟ್ಟೆಯ ಬಾಗಿಲು
ಬಿಟ್ಯಾಂಗ ಬರಲೊ ಯಮರಾಯ ||ಪ||
ಹಪ್ಪಳ ಸಂಡಿಗೆ ತುಪ್ಪದಿ ಕರಿದಿಹೆ
ಉಪ್ಪಿಟ್ಟಿಗೆ ಜಓಡು ಯಮರಾಯ ||
ಉಪ್ಪಿನಕಾಯಿ ತಿನ್ನದೆ ಬಂದರೆ
ಒಪ್ಪದು ಎನ್ನ ಮನ ಯಮರಾಯ ||
ಉದ್ದಿನವಡೆ ಒಳ್ಳೆದಧ್ಯಾನ್ನ ಹುಳಿಯನ್ನ
ಮುದ್ದಿ ಪಲ್ಯಾ ಚಟ್ನಿ ಯಮರಾಯ ||
ಕದ್ದು ತಿನ್ನಬೇಕೆಂದು ಸಿದ್ಧಮಾಡಿಟ್ಟಿರುವೆ
ಬುದ್ಧಿ ಇಲ್ಲವೆ ನಿನಗೆ ಯಮರಾಯ
ಹೀಗೆ ಮುಂದುವರೆಯುತ್ತದೆ.
ಹರಿಸರ್ವೋತ್ತಮದಾಸರು ಆಂಗ್ಲಭಾಷೆಯಲ್ಲಿ ಹರಿಕಥೆ ಮಾಡುತ್ತಿದ್ದುದೂ ಉಂಟು. ಮಹಾರಾಷ್ಟ್ರದ ನಾಗಪುರದ ಬಳಿ ಹಾಗೂ ಬೆಂಗಳೂರಿನ ವಕೀಲರ ಸಂಘದ ಆಶ್ರಯದಲ್ಲಿ ಇಂಗ್ಲೀಷಿನಲ್ಲಿ ಹರಿಕಥೆ ಮಾಡಿ ಮೆಚ್ಚುಗೆ ಗಳಿಸಿದರು . ಅಲ್ಲದೆ, ಇಂಗ್ಲೀಷ್‌ನಲ್ಲೂ ಕೃತಿಗಳನ್ನು  ರಚಿಸುತ್ತಿದ್ದರು. ದಾಸರ ಇಂಗ್ಲೀಷ್‌ ರಚನೆಯ ಒಂದೆರಡು ತುಣುಕುಗಳು ಇಲ್ಲಿವೆ.
 
Raga: YamunakalyaniTala: Trital.
Oh! God Ganapathi Show Sympathy!
Your are the son of Umapathi ||
Harisarvothama Das is singing
Everywhere is your glory ringing
This is the Dwaraka City very pretty
All the other countries are dirty
Always quarrelling municipality
Hari Sarvothamadas is singing
Krishna’s glory is ever ringing
 
ಹರಿಸರ್ವೋತ್ತಮದಾಸರ ಕೃತಿಗಳಲ್ಲಿ ಶಬ್ದಾಲಂಕಾರ, ಅರ್ಥಾಲಂಕಾರಗಳನ್ನು ನೋಡಬಹುದು. ರಚನೆಯಲ್ಲಿ ವೈವಿಧ್ಯ ಕಾಣಬಹುದು. ಕೀರ್ತನೆಗೆ ಪೂರಕವಾದ ಕೃತಿಗಳನ್ನು ರಚಿಸುತ್ತಿದ್ದುದಲ್ಲದೆ, ಬೀಗರ ಹಾಡು, ಭೂಮದ ಹಾಡು, ಉರುಟಣೆ ಹಾಡು, ಉಯ್ಯಾಲೆ ಹಾಡುಗಳನ್ನೂ ಬರೆಯುತ್ತಿದ್ದರು.
ಹರಿಸರ್ವೋತ್ತಮ ದಾಸರ ಹರಿಕಥಾಪ್ರಸಂಗಗಳಲ್ಲಿ ಎಷ್ಟೋ ಅದ್ಭುತ ಘಟನೆಗಳು ನಡೆದದ್ದುಂಟು.  ಅಂಥಹ ಒಂದೆರಡು ಪ್ರಸಂಗಗಳನ್ನು ಇಲ್ಲಿ ಸ್ಮರಿಸಿಕೊಳ್ಳಬಹುದು. ಒಮ್ಮೆ ಮೈಃಸೂರಿನ ಬಾಡಿಗಾರ್ಡ್‌ ಕಾಲೋನಿಯಲ್ಲಿ ಶ್ರೀ ಕೃಷ್ಣಘಾರುಡಿ ಕಥಾಪ್ರಸಂಗ ದಾಸರಿಂಧ ನಡೆಯುತ್ತಿತ್ತು. ದಾಸರು ಪುಂಗಿಯ ನಾದವನ್ನು ಯಥಾವತ್ತಾಗಿ ಹಾರ್ಮೋನಿಯಂನಲ್ಲಿ ನುಡಿಸುತ್ತಿದ್ದಾಗ ನಾಗರಹಾವು ಪ್ರತ್ಯಕ್ಷ. ಹಾವಾಡಿಗನು ಬರುವವರೆಗೂ ದಾಸರು ಹಾರ್ಮೋನಿಯಂನಲ್ಲಿ ಪುಂಗಿನಾದವನ್ನು ಮುಂದುವರೆಸಿದರು. ಈ ದೃಶ್ಯ ಅನೇಕರ ನೆನಪಿನಲ್ಲಿ ಇನ್ನೂ ಉಳಿದಿದೆ.
ಇನ್ನೊಮ್ಮೆ, ಶ್ರೀ ರಾಮೋತ್ಸವದ ಸಂಧರ್ಭದಲ್ಲಿ ಮೈಸೂರಿನ ಶಿವರಾಂಪೇಟೆಯ ಶ್ರೀ ರಾಮಮಂದಿರದಲ್ಲಿ ಸರ್ವೋತ್ತಮ ದಾಸರು ಹರಿಕಥೆ ಮಾಡುತ್ತಿದ್ದರು. ಭಕ್ತಪ್ರಹ್ಲಾದ ಹಿರರ್ಣಯಕಶಿಪುವಿನ ಸಂಔಆದ ಮುಗಿದು ಪರಮಾವಧಿಯಲ್ಲಿ ಶ್ರೀನೃಸಿಂಹಾವತಾರವನ್ನು ದಾಸರು  ನಿರೂಪಿಸುತ್ತಿದ್ದಾಗ ಕಾಕತಾಲೀಯವೋ ಎನ್ನುವಂತೆ ದಾಸರ ವರ್ಣನೆಗನುಗುಣವಾಗಿ ಗುಡುಗು ಮಿಂಚು ಸಿಡಿಲು ಆರ್ಭಟಗೊಂಡು ಎದುರುಗಡೆ ಇದ್ದ ಎಲೆಕ್ಟ್ರಿಕ್‌ ಕಂಭವೊಂದು ಸೀಳಿದ್ದು ನೆನೆದರೆ ಮೈರೋಮಾಂಚನವಾಗುತ್ತದೆ.
ಹರಿಸರ್ವೋತ್ತಮದಾಸರು ಕೌಟುಂಬಿಕ ಜವಾಬ್ದಾರಿಯನ್ನು ಹೊತ್ತು, ತನ್ನಿಂದ ಐದು ಮಕ್ಕಳು, ತಂಗಿಯ ನಾಲ್ಕು ಮಕ್ಕಳನ್ನು ಸಾಕಿ ಸಲಹಿದ್ದಲ್ಲದೆ ಸಂಗೀತ ಸಾಹಿತ್ಯ ಜ್ಞಾನ ಸುಧೆಯನ್ನೂ ಉಣಬಡಿಸಿದರು. ಸದಾ ಹಸನ್ಮುಖಿ, ಸರಳಜೀವನ, ಶ್ರಮಜೀವಿ ಯಾರಿಗೂ ತೊಂದರೆ ಕೊಟ್ಟವರಲ್ಲ. ದಾಸರ ಧರ್ಮಪತ್ನಿ ತಿಲೋತ್ತಮಾಬಾಯಿ (ತೌರಿನ ಹೆಸರು ಪದ್ಮಾವತಿ) ಪತಿಯ ನೆರಳಿನಂತೆ ಸಹಕಾರ ನೀಡಿದ ಪರಮಸಾಧ್ವೀಮಣಿಯಾಗಿದ್ದರು. ದಾಸರ ಪುತ್ರ ಸುಶೀಲೇಂದ್ರ, ಪುತ್ರಿ ಸುನೀತಾ ತಂದೆಯ ಕಲೆ ಕೀರ್ತನೆಯನ್ನು ರೂಢಿಸಿ ಬೆಳೆಸಿಕೊಂಡಿರುವರು. ಮತ್ತೊಬ್ಬ ಪುತ್ರಿ ಪ್ರೊ.ಎಂ.ಹೆಚ್‌. ಸುಕನ್ಯ ಸಂಸ್ಕೃತ ಪ್ರಾಧ್ಯಾಪಕಳಾಗಿ ಸೇವೆಯಲ್ಲಿದ್ದು ಈಗ ನಿವೃತ್ತರಾಗಿದ್ದಾರೆ. ದಾಸರ ಶಿಷ್ಯರಲ್ಲಿ ಒಬ್ಬರಾದ ರುದ್ರಮುನಿಶಾಸ್ತ್ರಿ ಎಂಬುವರು ಗುರುಗಳ ಮಾರ್ಗದರ್ಶನದಲ್ಲಿ “ಹಿಂದೂ ವೀರಶೈವಧರ್ಮ” ಎಂಬ ಗ್ರಂಥ ರಚನೆ ಮಾಡಿ, ಅದನ್ನು ಹಾನಗಲ್ಲಿನ ನೀಲಕಂಠ ಮಠದವರು ಮುದ್ರಿಸಿದ್ದಾರೆ.
ಹೀಗೆ ಸಾಹಿತ್ಯ, ಸಂಗೀತ, ಕೀರ್ತನೆ , ಗಮಕ, ನಾಟಕ ಮೊದಲಾದ ನಾನಾ ಕಲೆಗಳಲ್ಲಿ ಪರಿಣತರಾಗಿದ್ದ ಹರಿಸರ್ವೋತ್ತಮ ದಾಸರು ಏಳೆಂಟು ದಶಕಗಳ ತುಂಬು ಸಾರ್ಥಕವಾದ ತುಂಬುಜೀವನ ನಡೆಸಿ, ಕೀರ್ತನ ಕಲೆಯ ಶಿಖರವನ್ನೇರಿ ನಾಡಿನಾದ್ಯಂತ ಕಲಾಪ್ರಚಾರ ಮಾಡಿ ನಾಡು ನುಡಿಯ ಸೇವೆಸಲ್ಲಿಸಿ ಬೆಂಗಳೂರಿನ ಮಗಳ ಮನೆಯಲ್ಲಿ ದಿನಾಂಕ ೧೫.೧೨.೧೯೮೩ರಂದು ಮಾರ್ಗಶಿರ ಶುದ್ಧದಶಮಿ ಗೀತಾಜಯಂತಿಯ ಹಿಂದಿನ ದಿನ ಅನಾಯಾಸವಾಗಿ ಈ ದೇಹಬಿಟ್ಟು ವೈಕುಂಠ ವಾಸಿಗಳಾದರು.
ಕೀರ್ತನೆಯ  ಪರಂಪರೆಯಲ್ಲಿನ ಕಲಾವಿದರಲ್ಲಿ ಅಗ್ರ ಶ್ರೇಣಿಯಲ್ಲಿ ಬರುವವರು ಹರಿಸರ್ವೋತ್ತಮದಾಸರು.
ಹೊಸಕೆರೆ ಚಿದಂಬರಯ್ಯ
ಅಚ್ಚರಿಯಿದ ಚ್ಚರಿಯಿದೀ ತೋರ್ಪರೂಪ, ಗುಣಕಲಾಪ,
ದುರಿತ ಕೋಪ, ಪಾಪಶಾಪ, ಬಹುಪ್ರತಾಪ, ದುರಾಪ|
ನೀಲೋತ್ಪಲವ ಸೋಲಿಸುವ ಕಾಳಿಮೆಯ ಮೈಗಪ್ಪು|
ಮೇಲೆ ಜೋಲಾಡುವ ವಿಶಾಲವಹ ಪೀತಾಂಬರದ ವಸನದೊಪ್ಪು,
ಇದ ನೋಡಲಾರದಿಹುದು ನಮ್ಮದೇ ತಪ್ಪು|
ಏನಿದು ವಿಲಕ್ಷಣದ ನಾಲ್ದೋಳ ವೇಷ|
ಕಾಣಿಸುವುದು ಕೋಟಿ ರವಿಭಾಸ, ಮುನಿಹೃದಯವಾಸ ಶ್ರೀಶ
ಸುಜನಪೋಷ, ವಿಗತದೋಷ, ಮಂಗಲಭೂಷ|
ಇದು ಶ್ರೀ ಹೊಸಕೆರೆ ಚಿದಂಬರಯ್ಯನವರು, ಹರಿಕಥಾ ಕೀರ್ತನ ಕಲೆಯು ಯಾವ ರೀತಿಯಲ್ಲಿ ಮೂಡಿಬಂದಿದೆ, ಹರಿಕಥೆಯನ್ನು  ನಿರ್ವಹಿಸುವ ಹರಿದಾಸರು ಎಷ್ಟೆಷ್ಟು ಅಧ್ಯಯನ, ಮನನ, ಸ್ಮರಣ ಇವುಗಳಲ್ಲಿ ಉನ್ನತ ಸಿದ್ಧಿ ಸಾಧಿಸಿದ್ದಲ್ಲಿ ಅವರು ನಡೆಸಿಕೊಡುವ ಕಥೆ-ಕೀರ್ತನೆಯೂ ಅಷ್ಟೇ ಉಕ್ಕೃಷ್ಟವಾಗುವುದೆಂಬುದೆಲ್ಲವನ್ನೂ ಚಿಂತನೆಗೊಳಪಡಿಸಿ, ರಚಿಸಿದ “ಕೀರ್ತನ ಕಂಠಾಭರಣ”ದಲ್ಲಿನ ಒಂದು ಚೂರ್ಣಿಕೆಯ ಕೆಲವು ಸಾಲುಗಳು. ಶ್ರೀ ಚಿದಂಬರಯ್ಯನವರು ತಾವು ಸಾಧಿಸಿದ ಅಪಾರ ವಿದ್ವತ್ತು, ಕಾವ್ಯಗಳ ಅಧ್ಯಯನ, ಎಲ್ಲವನ್ನೂ “ಕೀರ್ತನಕಂಠಾಭರಣ”ದ ಶ್ರೀರಾಮಾಯಣ ಸಮಗ್ರ ಕಥಾಕೀರ್ತನ ರೂಪೀ ಗ್ರಂಥದ ಮೂಲಕ ಸಮರ್ಥರೀತಿಯಲ್ಲಿ ಅಭಿವ್ಯಕ್ತಿಸಿದ್ದಾರೆ. ಕೀರ್ತನ ಕಂಠಾಭರಣದಲ್ಲಿ ಸುಮಾರು ೬೦ಕ್ಕೂ ಹೆಚ್ಚು ಆಕರಗ್ರಂಥ, ದಾಸರ ಪದಗಳನ್ನೂ ಸೇರಿದಂತೆ ಸಾಂದರ್ಭಿಕ ಉಲ್ಲೇಖ, ಇವೆಲ್ಲ ಅಳವಟ್ಟಿವೆ. ಚಿದಂಬರಯ್ಯನವರ ಈ ಕೃತಿಯ ನಂತರ ಇತ್ತೀಚೆಗೆ ಮೂಡಿಬಂದಿರುವ, ಕೀರ್ತನ ಕಲೆ ಕುರಿತ ಉದ್ಗಂಥ ಸನ್ಮಾನ್ಯ ಶ್ರೀ ಭದ್ರಗಿರಿ ಅಚ್ಯುತ ದಾಸರದ್ದು ಬಿಟ್ಟರೆ, ಇನ್ನಾವುದೇ ಕೃತಿ ಇಂಥ ತೆರನಾದ ಆಕರ ಕೃತಿಯಾಗಿ (Reference Work) ಕಾಣಬಂದಿಲ್ಲ ಎಂದರೆ ಉತ್ಪ್ರೇಕ್ಷೆಯಲ್ಲ. ಶ್ರೀಯುತ ಚಿದಂಬರಯ್ಯನವರಿಗೆ ಪ್ರಧಾನತಃ ಆಧ್ಯಾತ್ಮಿಕ ಒಲವು-ಪರಮಾರ್ಥ ಚಿಂತನೆ-ಅದೇ ಅವರ ಅನೇಕ ಗ್ರಮಥಗಳ ಧ್ಯೇಯ. ಭಾಗವತ ಗ್ರಂಥ ನಿರೂಪಿಸುವ ನವವಿಧ ಭಕ್ತಿ ಕುರಿತ ಶ್ಲೋಕ-“ಶ್ರವಣಂ ಕೀರ್ತನಂ ವಿಷ್ನೋಃ ಸ್ಮರಣಂ ಪಾದಸೇವನಂ ಅರ್ಚನಂ ವಂದನಂ ದಾಸ್ಯಂ ಸಖ್ಯಂ ಆತ್ಮನಿವೇದನಮ್‌” ಎಂಬುವುದರಲ್ಲಿ ಉಕ್ತಿಗೊಂಡಿರುವ ‘ಕೀರ್ತನ’ ಭಕ್ತಿ ಕುರಿತಂತೆ ಗ್ರಂಥ-ಕಾವ್ಯ ರಚಿಸುವ ಉನ್ನತ ಧ್ಯೇಯದಿಂಧ “ಕೀರ್ತನ ಕಂಠಾಭರಣ” ರಚಿಸಿರಲು ಸಾಕು.
“ಸ್ವರಾಜ್ಯ ನನ್ನ ಜನ್ಮ ಸಿದ್ಧ ಹಕ್ಕು” ಎಂದೇ ಘೋಷಿಸಿದ ಕೇಸರಿ ಲೋಕ ಮಾನ್ಯ ತಿಲಕರು, ಗಣಪತಿ ಉತ್ಸವ-ಶಿವಾಜಿ ಉತ್ಸವ, ನಾಡಹಬ್ಬಗಳ ಆಚರಣೆ-ನಾಡಿಗಾಗಿ ದುಡಿದವರ ಸ್ಮರಣೆ-ಇವುಗಳನ್ನು ಕೀರ್ತನದ ಮೂಲಕ ಕೂಡ ಜನಮನ ತಲುಪಿಸಲು ಅಪಾರವಾಗಿ ಶ್ರಮಿಸಿದರು. ತಿಲಕರ ಶಿಷ್ಯ ಪರಂಪರೆಗೆ ಸೇರಿದ ದಿವಂಗತ ಕೊಪ್ಪ ಳ ಜಯರಾಮಾಚಾರ್ಯ ರೆಂಬುವರು ಅನೇಕ ವರ್ಷಗಳ ಹಿಂದೆಯೆ ಬಳ್ಳಾರಿಯಲ್ಲಿ ಕರ್ಣಾಟಕ ಕೀರ್ತನಕಾರರ ಸಮ್ಮೇಳನ ನಡೆಸಿದರು. ಸೋಸಲೆ ರಾಮದಾಸರು, ನಾರಾಯಣದಾಸರು, ನರಸಿಂಹಮೂರ್ತಿಗಳು, ದೊರೆಸ್ವಾಮಯ್ಯನವರು, ಮುಳಗುಂದದ ರಾಮಾಶಾಸ್ತ್ರಿಗಳು, ಶಿವಯೋಗಮಂದಿರದ ಬಸವಲಿಂಗಶಾಸ್ತ್ರಿಗಳು, ದೊಡ್ಡಾಬಳ್ಳಾಪುರದ ಶಿವದೇವಶಾಸ್ತ್ರಿಗಳು, ತುಮಕೂರಿನ ಟಿ.ಕೆ. ವೇಣುಗೋಪಾಲದಾಸರು, ಗೋಪೀನಾಥದಾಸರು, ಜಯಸಿಂಹದಾಸರು, ಹರಿದಾಸರತ್ನ ಗೋಪಾಲದಾಸರು , ಭದ್ರಗಿರಿ ಸಹೋದರರು, ಅವರವರ ಶಿಷ್ಯ ಪರಂಪರೆಯೂ ಮುಂದುವರಿದು ಕೀರ್ತನ ಕಲೆಯನ್ನು ಮುಂದುವರಿಸಿದ್ದಾರೆ. ಈ ನಿಟ್ಟಿನಲ್ಲಿಯೇ ನೆನಪಾಗುವ ಹೆಸರುಗಳೆಂದರೆ ಬೆಳ್ಳಾವೆ ನರಹರಿಶಾಸ್ತ್ರೀ, ಮಾಗಡಿ ವೀರಪ್ಪಶಾಸ್ತ್ರಿ, ಹೊಸಕೆರೆಕ ಚಿದಂಬರಯ್ಯನವರು-ಅವರು ಕೀರ್ತನ ಕಲೆ ಕುರಿತ ಗ್ರಂಥಗಳನ್ನು ಬರೆದಿರುವುದರಿಂದ! ಸಮರ್ಥರಾಮದಾಸರು ತಮ್ಮ “ದಾಸಬೋಧ” ಗ್ರಂಥದಲ್ಲಿ ಕೀರ್ತನದ ಮಹತ್ವ-ಕೀರ್ತನಕಾರರ ಲಕ್ಷಣಗಳನ್ನು ಕೂಡ ತಿಳಿಸುತ್ತಾರೆ.
ಬಹುಮುಖ ಪ್ರತಿಭೆಯ ಹೊಸಕೆರೆ ಚಿದಂಬರಯ್ಯನವರು ಹುಟ್ಟಿದ್ದು ತುಮಕೂರಿಗೆ ಸೇರಿದ ಗುಬ್ಬಿ ಸನಿಹದಲ್ಲಿರುವ ಹೊಸಕೆರೆ ಗ್ರಾಮದಲ್ಲಿ. ಜನನ ೧೮೭೦ರಲ್ಲಿ ಹಾಗೂ ಅವರು ದೈವಾಧೀನರಾದದ್ದು ೧೭.೪.೧೯೩೮ರಂದು (೬೮ ವರ್ಷದ ಬದುಕಿನ ಅವಧಿ). ಚಿಕ್ಕಂದಿನಲ್ಲಿ ಶಾಲಾಭ್ಯಾಸಕ್ಕೆ ಅನುಕೂಲತೆ ಕೇವಲ ಸ್ವಂತ ಪರಿಶ್ರಮ-ಪ್ರಯತ್ನಗಳಿಂದಲೇ ಕನ್ನಡ-ಸಂಸ್ಕೃತಗಳಲ್ಲಿ ಪಾಂಡಿತ್ಯ ಗಳಿಸಿದ್ದಲ್ಲದೆ ತಕ್ಕಮಟ್ಟಿಗೆ ಇಂಗ್ಲಿಷನ್ನು ಅವರು ಬಲ್ಲವರಾಗಿದ್ದರು.
ಅಂದಿನ ಲೋಯರ್ ಸೆಕೆಂಡರಿ(L.S.) ಪರೀಕ್ಷೆಯಲ್ಲಿ ಉತ್ತೀರ್ಣರಾದ ಚಿದಂಬರಯ್ಯನವರು, ಆಮೇಲೆ, ತಮ್ಮ ಸತತ ಅಭ್ಯಾಸದಿಂದ ಕನ್ನಡ (ಹಳಗನ್ನಡ, ಸೇರಿದಂಥೆ), ಮರಾಠೀ, ಸಂಸ್ಕೃತಗಳಲ್ಲಿ ಪರಿಣತಿಗಳಿಸಿದ್ದರು. ಮೊದಲಿಂದಲೇ ಅಧ್ಯಾತ್ಮದೆಡೆ ಒಲವು. ದಾವಣಗೆರೆ, ಮೊದಲಾದ ಊರುಗಳಲ್ಲಿ, ಮಾಧ್ಯಮಿಕ ಶಾಲಾ ಉಪಾಧ್ಯಾಯರಾಗಿ, ಮುಖ್ಯೋಪಾಧ್ಯಾಯರಾಗಿ, ಕೆಲಸ ಮಾಡಿದರು . ದೇಶಪ್ರೇಮ, ಪರಮಾರ್ಥಿಕ ಪ್ರವೃತ್ತಿಯಿಂದ ಉಪಾಧ್ಯಾಯ ಹುದ್ದೆಗೆ ರಾಜೀನಾಮೆ ನೀಡಿದರೂ ಧಾರವಾಡದ ರಾಷ್ಟ್ರೀಯ ಶಿಕ್ಷಣಸಮಿತಿಯಲ್ಲಿ ಸೇವೆ ಸಲ್ಲಿಸಿದರು. ಭಾರತೀಯ ತರುಣ ಸಮೂಹವನ್ನು  ಪರಧರ್ಮ-ಪರಭಾಷಾ ವ್ಯಾಮೋಹದ ಅಂಧತ್ವದಿಂದ ಮುಕ್ತರಾಗಿಸಿ, ಸ್ವಧರ್ಮ ಸ್ವಭಾಷಾ ಪ್ರೇಮಿಗಳಾಗಿಸಲು ರಾಷ್ಟ್ರೀಯ ಶಿಕ್ಷಣ ಸಮಿತಿಯ ಮೂಲಕ ಚಿದಂಬರಯ್ಯಹನವರು ಅವಿರತವಾಗಿ ಶ್ರಮಿಸಿದರು. ವಿದ್ಯಾರ್ಥಿಗಳಿಗೆ ಧರ್ಮ-ಸದಾಚಾರ ಸಂಹಿತೆಗಳ ಬೋಧನೆಯೊಂದಿಗೇ ರಾಷ್ಟ್ರಾಭಿಮಾನವನ್ನೂ ಬೆಳೆಸಿದರು.
 
ಅಧ್ಯಾತ್ಮ ಪೀಪಾಸುವಾದರೂ ಬೋಧನ, ಕೀರ್ತನಕಲೆ,ಕವಿ-ವಚನಕರರ ಕೃತಿಗಳಿಗೆ ಸ್ವರಸಂಯೋಜಿಸಿ ಸಂಗೀತಕ್ಕೆಕ ಅಳವಡಿಕೆ, ಧಾರ್ಮಿಕ ಪ್ರೌಢಗ್ರಂಥಗಳ ಆಳವಾದ ಅಧ್ಯಯನ, ಹೀಗೆ ಚಿದಂಬರಯ್ಯನವರು ವಿವಿಧ ಕ್ಷೇತ್ರಗಳಲ್ಲಿ ದುಡಿದದ್ದು, ಕನ್ನಡ ಮಾಧ್ಯಮದಲ್ಲಿಯೇ ಶಿಕ್ಷಣವನ್ನು  ನೀಡಿದ್ದು. ಮೂವತ್ತಕ್ಕೂ ಹೆಚ್ಚು ಗ್ರಂಥ ರಚಿಸಿದರು. ಗದ್ಯಪದ್ಯ, ನಾಟಕ, ಶಾಸ್ತ್ರ-ಗ್ರಂಥ ಹೀಗೆ ಚಿದಂಬರಯ್ಯನವರು ಅನೇಕ ಗ್ರಂಥಗಳನ್ನು ರಚಿಸಿದ್ದಾರೆ. ವೇದ-ವೇದಾಂತ, ಭಾರತೀಯ ವಿವಿಧ ಮತ-ಅನ್ಯದೇಶೀ ಯ ಧರ್ಮಗಳ ಆಳವಾದ ಜ್ದಞಾನ ಮತ್ತು ತತ್ವದ ಅಂತರಂಗದರ್ಶನ ಇವರಿಗಿತ್ತು . ಭಾಷಾಂತರೆಗಳು, ಕೆಲವಾರು ಟೀಕೆ-ವ್ಯಾಖ್ಯಾನ ಹೀಗೆ. ‘ಆರ್ಯಧರ್ಮ ಪ್ರದೀಪಿಕಾ’ ಇವರ ಶ್ರೇಷ್ಠ ಗ್ರಂಥಗಳಲ್ಲೊಂದು . ಗೀತೆ-ವೇದೋಪನಿಷತ್ತುಗಳು, ಪುರಾಣ-ಧರ್ಮಸೂತ್ರ-ಹಲವಾರು ಉಪಕಥೆಗಳೊಂದಿಗೆ ಕನ್ನಡ ಪ್ರಾಚೀನ ಕವಿಗಳ ಕಾವ್ಯಗಳ ಉದಾಹರಣೆಗಳೊಡನೆ ಕನ್ನಡಕ್ಕೆ ತಂದವರು ಚಿದಂಬರಯ್ಯನವರು. ಗ್ರಂಥ ರಚನೆ-ಪ್ರಕಾಶನಗಳ ಸಂಗಡವೇ “ಪಾರಮಾರ್ಥ” ಹಾಗೂ “ಭಕ್ತ ಬಂಧು” ಎಂಬ ಮಾಸಪತ್ರಿಕೆಗಳ ಸಂಪಾದಕರಾಗಿದ್ದರು. ಬೆಂಗಳೂರಿನಲ್ಲಿ ಕೀರ್ತನಕಾರರಕ ಸಮ್ಮೇಳನವನ್ನು ನಡೆಸಿ ಕೀರ್ತನ ಕಲೆಯನ್ನು ಶಾಸ್ತ್ರೀಯ ನೆಲೆಗಟ್ಟಿಗೇರಿಸಲು ಅಷ್ಟೇ ಮಟ್ಟಿಗೆ ಜನಪ್ರಿಯವಾಗಿಸಲು ಶ್ರಮಿಸಿದ ಸಾತ್ವಿಕ ಸಜ್ಜನರು ಹೊಸಕೆರೆ ಚಿದಂಬರಯ್ಯನವರು. ಕೆಲವು ಕೀರ್ತನ ಗ್ರಂಥಗಳನ್ನು ರಚಿಸಿದರು.
ಚಿದಂಬರಯ್ಯನವರ ಗ್ರಂಥ ರಚನೆ ವೈವಿಧ್ಯಮಯ. ಉಪಾಧ್ಯಾಯರ ವೃತ್ತಿ ಕುಂದು ಕೊರತೆಗಳನ್ನು ರಚಿಸಿರುವ ಕೃತಿಗಳು-ಮನಃಶಿಕ್ಷಣ, ಬೋಧನ ಸ್ವಭಾವ, ಬೋಧನಕ್ರಮ, ಉಪಾಧ್ಯಾಯರ ಯೋಗ್ಯತೆಗಳು ಗಣಿತಾಜ್ಞ ಭಾಸ್ಕರ, ತಮ್ಮ ಪ್ರಿಯ ಗುರುವರ್ಯ ಕುರ್ತುಕೋಟಿ ಮಹಾಭಾಗವತರ ಮರಾಠಿ ಯ “ಮನಾಚೆಶ್ಲೋಕ” (Manache sloka) ವೆಂಬ ಗ್ರಂಥವಾಧರಿಸಿದ “ಮನಸ್ಸಿಗು ಪರದೇಶ” ಎಂಬುವ ಕನ್ನಡ ಗ್ರಂಥ ರಚಿಸಿದ್ದಾರೆ. “ನೀತಿಗಳ ನೆಲೆಗಟ್ಟು” ಗುಣನಿರೂಪಣೆ, ಭರತನ ಬಂಧುಪ್ರೇಮ, ಸುಧರ್ಮ ಪ್ರಭಾವ ಕೃಷ್ಣಮಹೇಶ್ವರಿ, ನವೀನಕಲ್ಪ, ಮುಂತಾದ ನಾಟಕಗಳು; ವಿದ್ಯಾರಣ್ಯಕಾವ್ಯ, ಪರಮಾತ್ಮಸ್ತುತಿ, ಸಂಗೀತಕ್ಕೆ ಅಳವಡುವ ‘ಭಕ್ತಿಗೀತಾವಳಿ’ ಎಂಬುವ ಗ್ರಂಥವನ್ನು ರಚಿಸಿರುತ್ತಾರೆ. “ಕೀರ್ತನ ಕಂಠಾಭರಣ” (ರಾಮಾಯಣಂ)-ಕೀರ್ತನ ರೂಪದಲ್ಲಿ ಇಡೀ ರಾಮಾಯಣವನ್ನು ಬರೆದಿದ್ದಾರೆ. ಅಲ್ಲಿರುವ ಹಾಡು, ಸೀಸಪದ್ಯ, ಚೂರ್ಣಿಕೆ, ಸಂಸ್ಕೃತದಿಂದ ಕನ್ನಡಕ್ಕೆ ಅನುವಾದ, ಎಲ್ಲವೂ ಚಿದಂಬರಯ್ಯನವರ ಕೊಡುಗೆ.
ಗೀತಾಸಾರವಿಚಾರ, ತೀತಾರ್ಥಚಂದ್ರಿಕೆ, ಪಂಚದಶೀ ತತ್ವ, ವೇದಾಂತ ರೂಪರೇಖೆ, ಮಾಂಡೂಕ್ಯ ಸಂವಾದ, ವೇದಾಂತ ಕೀರ್ತನೆ ಮೊದಲಾದ ಗ್ರಂಥಗಳೇ ಅಲ್ಲದೆ ಕನ್ನಡಕವಿ ಕಮಹ ಲಿಂಗರಂಗನ “ಅನುಭವಾಮೃತ” ಕಾವ್ಯಕ್ಕೆ ಸರ್ವಾರ್ಥ ಸಂದರ್ಶಿನೀ ಎಂಬ ವ್ಯಾಖ್ಯಾನವನ್ನು ಚಿದಂಬರಯ್ಯನವರು ರಚಿಸಿದ್ದಾರೆ.
ಮಲ್ಲಾರಿಯ ಮಹಾತ್ಮೆ, ಬ್ರಹ್ಮಸೂತ್ರಗಳ ಬೆಳಕು, ಭರತಖಂಡದ ಜೀವಜ್ಯೋತಿಗಳು ಭಾಗವತದ ಕೆಲವು ಕತೆಗಳು, ಭಾರತದ ಕೆಲವು ಕತೆಗಳು, ಮಕ್ಕಳ ಕೈ ಗೀತೆ, ರಾಮನಾಮದ ಮಹಿಮೆ, ರಾಜಭಕ್ತಿ, ಮಕ್ಕಳಗೀತ, ಜೀವನ್ಮುಕ್ತಿ ಆತ್ಮಶಕ್ತಿಯ ತೇಜಸ್ಸು, ಮೊದಲಾದವು ಚಿದಂಬರಯ್ಯನವರ ಗ್ರಂಥಗಳು.
 
ಹೀಗೆ ವೇದಾಂತ, ನ್ಯಾಯಶಾಸ್ತ್ರ, ಧರ್ಮಶಾಸ್ತ್ರ, ಪುರಾಣಗಳ ವಿಮರ್ಶೆ, ಆರ್ಯಸಮಾಜ, ಯಹೂಧ್ಯ, ಇಸ್ಲಾಂ ಪಾರ್ಸಿ, ಕ್ರೈಸ್ತ ಮತ ಕುರಿಕತ ಅಧ್ಯಯನ ಮಾಡಿದ್ದರು./ ಆಯಧರ್ಮ ಪ್ರದೀಪಿಕಾ ಗ್ರಂಥವು ೧೯೨೪ ಮೊದಲು ಬೆಳಕಲು ಕಂಡು, ಅನಂತರ ಮೂರು ಮುದ್ರಣ ಕಂಡಿತು.
 
ದೇವರು, ಧರ್ಮ, ಜಗತ್ತು, ಅವತಾರ ಮತ್ತು ಜನ್ಮಾಂತರ, ಕರ್ಮಯೋಗ, ಕೀರ್ತಿಯೋಗ, ಭಕ್ತಿ-ಜ್ಞಾನಯೋಗಗಳು ಇವುಗಳನ್ನು ಕುರಿತಂತೆ ಚಿದಂಬರಯ್ಯನವರು ಬರೆದಿರುವ ಗ್ರಂಥಗಳು ಜನಪ್ರಿಯವಾಗಿವೆ. “ಕರ್ನಾಟಕ ಕವಿರತ್ನ” ಚಿದಂಬರಯ್ಯನವರಿಗೆ ದೊರೆತ ಪ್ರಶಸ್ತಿ.
ಕೀರ್ತನ ಕಂಠಾಭರಣ (೧೯೨೮) ಕೀರ್ತನಕಾರರ ಕೈಪಿಡಿಯಾಗಿದೆ. ಸಂಸ್ಕೃತ ಕಾವ್ಯಗ್ರಂಥಗಳ ಜತೆ ಕನ್ನಡ ಪ್ರಾಚೀನ ಸಾಹಿತ್ಯ ಹಾಗೂ ಕವಿಗಳನೇಕರ ಪದ್ಯಗಳನ್ನು ಸಂದರ್ಭಾನುಸಾರ ಧಾರಾಳವಾಗಿ ಬಳಸಿಕೊಂಡು ಶ್ರೀರಾಮಾಯಣ ಕಾವ್ಯದ ಕೀರ್ತನ ರೂಪೀ ಗ್ರಂಥ-ಕೀರ್ತನಕಂಠಾಭರಣವನ್ನು ಬರೆದಿದ್ದಾರೆ.
ಹೊಳೆನರಸೀಪುರದ ಸ್ವಾಮಿ ಸಚ್ಚಿದಾನಂದ ಸರಸ್ವತಿಗಳವರ ಅನುಗ್ರಹ, ನಿಡುಗಾಲದ ಸಂಪರ್ಕವಿದ್ದಂತೆಯೇ ಚಿದಂಬರಯ್ಯನವರಿಗೆ ಶೃಂಗೇರಿ ಶ್ರೀ ಶ್ರೀ ಶಿವಾಭಿನವ ನೃಸಿಂಹ ಭಾರತಿಯವರ ಅನುಗ್ರಹವು ದೊರೆತಿತ್ತು. ಶ್ರೀ ಗೋಂದಾವಲೀ ಮಹಾರಾಜರ ಸಂಪರ್ಕ ಚಿದಂಬರಯ್ಯನವರಲ್ಲಿದ್ದು ಪರಮಾರ್ಥ ಸ್ವಭಾವವನ್ನು ಇನ್ನೂ ವೃದ್ಧಿಗೊಳಿಸಿತು.
 
ಸಹಜವಾಗಿಯೇ ಅವರು ತಮ್ಮ ಬದುಕಿನ ಅಂತ್ಯ ನದಿ ತೀರದಲ್ಲಿ, ಶಾಂತ ಪರಿಸರದಲ್ಲಿ ಕಳೆಯ ಬಯಸಿ, ತಿರುಮಕೂಡಲು ನರಸೀಪುರದ ಕಪಿಲಾ ನದಿ ತಳದ ಪರಿಸರದಲ್ಲಿ ಏಕಾಂತ ತಪಸ್ವಾಧ್ಯಾಯ ನಿರತರಾಗಿದ್ದು, ೧೭.೪.೧೯೩೮ರಂದು ಬ್ರಹ್ಮೈಕ್ಯರಾದರು.
ಒಟ್ಟಾರೆ, ಇಪ್ಪತ್ತನೆ ಶತಮಾನದ ಕನ್ನಡ ಸಾಹಿತ್ಯ ಬೆಳವಣಿಗೆಗೆ ಹೊಸಕೆರೆಕ ಚಿದಂಬರಯ್ಯನವರ ಕೊಡುಗೆ ವಿಶಿಷ್ಟವಾದುದು ಹಾಗೂ ಕೀರ್ತನ ಕಲೆ ಇರುವ ತನಕ ಅವರು ಚಿರಸ್ಮರಣೀಯರು.
ಅನುರಾಧಾ ಧಾರೇಶ್ವರ
ಉತ್ತ ರ ಕರ್ನಾಟಕದಲ್ಲಿ ಭಾವಗೀತಗಳಿಗೆ ಭಾವುಕೆ ಅನುರಾಧಾ ಎಂಬ ಹೆಸರು. ಅವರು ಆಕಾಶವಾಣಿಯಿಂದ ನಿವೃತ್ತಿ ಹೊಂದಿ ಐದಾರು ವರ್ಷಗಳಾಗಿರಬೇಕು.
ಆಕಾಶವಾಣಿಯ ಯಾವುದೇ ವಿಶೇಷ ಸಂಗೀತ ರೂಪಕ, ಬೇಂದ್ರೆ ಅವರ, ಅರ್ಥಾತ್‌ಭಾವಗೀತೆಗಳ ಪ್ರಸಾರ ಅನುರಾಧಾ ಅವರಿದ್ದರೇನೆ. ಅದು `a’ ಎಂಬ ಗುಣಾಂಕ ಗಳಿಸಬೇಕು. ವಿಶೇಷ ತಿಂಗಳ ಗೀತ, ಪಂಚಮಿ ಹಾಡು, ದೀಪಾವಳಿ ಹಾಡು ರಾಮೋತ್ಸವ ಗೀತೆಗಳು, ನವರಾತ್ರಿಯ ನಂದಾದೀಪೋತ್ಸವ ಗೀತೆಗಳು ಹೀಗೆಲ್ಲಾ ಕನ್ನಡ ಕಂಪಿನ ಸುಗಮ ಸಂಗೀತಕ್ಕೆ ಅನುರಾಧಾ ಎಂದರೆ ಆಕಾಶ ವಾಣಿ, ಆಕಾಶವಾಣಿ ಎಂದರೆ ಅನುರಾಧ ಎಂಬ ಅದ್ವೈತಾರ್ಥ.
‘ಹಾಲನು ಕುಡಿಯೊ ನಾಗಣ್ಣ ‘ತಲೆಯನು ತೂಗೋ ನಾಗಣ್ಣ’ ಎಂಬ ನಾಗರಪಂಚಮಿ ಹಬ್ಬದ ಹಾಡಿಗೆ ಮೊದಲಾಗಿ, ಗಣೇಶನ ಹಬ್ಬ ಎಂತೆಂದರೆ ತೀರಿತು. ಅನುರಾಧ ಅವರಿಗೆ ಉತ್ತರ ಕರ್ನಾಟಕದ, ‘ಉತ್ತರ ಧ್ರುವದಿಂ ದಕ್ಷಿಣ ಧ್ರುವಕೂ’ ಕರೆಗಳೇ ಕರೆಗಳು, ಆಮಂತ್ರಣಗಳೇ ಆಮಂತ್ರಣಗಳು. ‘ನಿಮಗೆ ಗಣೇಶನ ಹಬ್ಬವೆಂದರೆ ಹಣ-ಹಮ್ಮಿಣಿಗಳ ಧನೇಶನ ಹಬ್ಬ’ ಎಂದು ಆಪ್ತ ಜನರು ಆಪಸಾತಿನಲ್ಲಿ ನಗೆಯಾಡಬೇಕು.
ಆಕಾಶವಾಣಿಯ ಒಳಗೂ ಹೊರಗೂ ಅನುರಾಧಾ ಎಂದರೆ ಕಾವ್ಯ ಧಾರೆಯಾಗಿ ಈ ಧಾರೇಶ್ವರ ಹರಿದಾಡಿದ್ದುಂಟು.
ಧಾರೇಶ್ವರ ಖ್ಯಾತರಾದುದಕ್ಕೆ ಮುಖ್ಯ ಕಾರಣವೆಂದರೆ ‘ಓ ನನ್ನ ದೇಶಬಾಂಧವರೆ ಕಂಬಳಳನೆರಡು ಚಿಮ್ಮಿ|
ಪ್ರಾಣಾಹುತಿ ನೀಡಿದ ಅವರ ಸಂಸ್ಮರಿಸಿರಿ ಆ ಬಲಿದಾನಾ|
ಎಂಬ ಕವಿ ರಾಘವೇಂಧ್ರ ಇಟಗಿ ಅವರ ಕನ್ನಡ ‘ಕುರ್ಬಾನೀ’ ಗೀತೆಯ ಜನಪ್ರಿಯತೆ. ಚೀನಾ ಆಕ್ರಮಣದ ಸಂದರ್ಭ, ಲತಾಮಂಗೇಶಕರ ಅವರ ‘ಏ ಮೇರೆ ವತನಕೇ ಲೋಗೋ ಜರಾ ಆಖೋಮೆ ಭರಲೋ ಪಾನೀ’ ಅಗ್ರಸ್ಥಾನದಲ್ಲಿ ಕುಳಿತಿದ್ದ ಪ್ರಧಾನಿ ನೆಹರೂ ಅವರ ಕಣ್ಣಲ್ಲಿ ನೀರಂತೆ! ಕನ್ನಡ ನಾಡಿನ ಎಡೆಎಡೆಗಳಲ್ಲಿ ಹಾಡಿದ ಅನುರಾಧಾ ಅವರಿಗೆ ಸಭೆ ಸಭೆಗಳಲ್ಲಿ ಅಶ್ರು ಧಾರೆಗಳ ಮಾಲೆ ಮಾಲೆ, ಯಾವುದೇ ಸಂಗೀತ ಸಭೆಯಲ್ಲಿ ಇವರ ಕಾರ್ಯಕ್ರಮದ ಮಧ್ಯದಲ್ಲಿ ಸಭಿಕರಿಂದ ಚೀಟಿಗಳು ‘ಓ ನನ್ನ ದೇಶ ಬಾಂಧವರೆ’ ಹಾಡಬೇಕೆಂದು.
ಕುಮಾರಿ ಶಾಂತಮತಿ ಗಂಗೊಳ್ಳಿ (ಅನುರಾಧಾ ಅವರ ಮದುವೆಗೆ ಮೊದಲಿನ ಹೆಸರು) ಚಿಕ್ಕಂದಿನಿಂದ ಅಡಚಣೆ, ಅನಾನುಕೂಲ ಪರಿಸ್ಥಿತಿಯಲ್ಲಿ ಬೆಳೆದರೂ ದೇಣಿಗೆಯಾಗಿಬಂದ ಸುಸ್ವರದ ಸಂಗೀತ ಕಂಠ ಇಂದು ಅವರನ್ನು ಸುಗಮ ಸಂಗೀತದ ‘ಕರ್ನಾಟಕ ಕಂಠ’ ಎಂಬಂತೆ ಮಾಡಿದೆ.
ತಂದೆಯನ್ನು ಕಳೆದುಕೊಂಡ ತಬ್ಬಲಿ ಶಾಂತಮತಿ, ಅಸಹಾಯಕ ತಾಯಿ, ಇಬ್ಬರು ಅಣ್ಣಂದಿರೊಡನೆ ತನ್ನ ಶಾಲಾಶಿಕ್ಷಣ, ಸಂಗೀತ ಶಿಕ್ಷಣ ಮುಂದುವರಿಸಲು ಬಂದರು. ಮಗಳನ್ನು ಗಂಡುಮಕ್ಕಳನ್ನು ಮುಂದೆ ತರಲು ತಾಯಿ ಒಂದು ತಪಶ್ಚರ್ಯೆಯನ್ನೇ ಮಾಡಿದರು. ಕಾಟ ಕೆಸರಿನಲ್ಲಿ ಕುಟುಂಬವನ್ನು ಮುನ್ನಡೆಸುವಲ್ಲಿ ಆ ತಾಯಿ ಪಟ್ಟ ಪರಿಶ್ರಮ ಅಷ್ಟಿಷ್ಟಲ್ಲ. ರಾಣೆಬೆನ್ನೂರಿನಿಂದ ಧಾರವಾಡಕ್ಕೆ ಸ್ಥಾನಾಂತರ ಮಾಡಿ ಅಲ್ಲಿ ಮನೆ ಮಾಡಿ, ಮನೆಯಲ್ಲೇ ಹೊಲಿಗೆ ಮೊದಲಾದ ಚಿಕ್ಕ ಪುಟ್ಟ ಉದ್ಯೋಗ ಮಾಡಿ ಆರ್ಜವದ ಆರ್ಜನೆ ಮಾಡಿ ಮಕ್ಕಳನ್ನು ಪೋಷಿಸುತ್ತ ಅವರ ವಿದ್ಯಾಭ್ಯಾಸದತ್ತ ಗಮನ ಹರಿಸಿದರು. ಕುಮಾರಿ ಶಾಂತಾದೈವದತ್ತವಾದ ಸಂಗೀತಕಂಠದಿಂದಾಗಿ, ಚುರುಕು ಬುದ್ಧಿಯಿಂದಾಗಿ ಕೆ.ಇ. ಬೋರ್ಡ್ ಹೈಸ್ಕೂಲ್‌ಪ್ರಾಚಾಯ ಎಸ್‌.ಜಿ. ನಾಡಗೀರ ಅವರ ಮೆಚ್ಚುಗೆಯನ್ನು ಸಂಪಾದಿಸಿದರು.
ನಾನು ಆಕಾಶವಾಣಿಯಲ್ಲಿ ಸೇವೆ ಸಲ್ಲಿಸುತ್ತ ‘ಗಿಳಿವಿಂಡು’ ಕಾರ್ಯಕ್ರಮ ನೋಡಿಕೊಳ್ಳುತ್ತಿದ್ದೆ. ಈ ತಾಯಿ ಮತ್ತು ಮಗಳು ಬಂದು ನನ್ನನ್ನು ಕಂಡರು. ‘ಗಿಳಿವಿಂಡಿ’ನಲ್ಲಿ ಭಾಗವಹಿಸುವುದಾಗಿ ಶಾಂತಮತಿ ಅರಿಕೆ ಮಾಡಿಕೊಂಡಳು. ಸರಿ ಒಂದು ಗಿಳಿಮರಿಯಾಗಿ ಪ್ರವೇಶಿಸಿದ ಶಾಂತಾ ಆಕಾಶವಾಣಿಯ ಕೋಗಿಲೆ ಮರಿಯಾಗಿ ಬೆಳೆದಳು.
ಶಾಂತಮತಿಯ ಹೈಸ್ಕೂಲ್‌ವಿದ್ಯಾಭ್ಯಾಸ ತಡೆಯಿಲ್ಲದೆ ಮುನ್ನಡೆಯಿತು. ಎಸ್‌.ಎಸ್‌.ಎಲ್‌.ಸಿ ಯಶಸ್ವಿಯಾಗಿ ಪಾಸಾದಳು. ಇತ್ತ ಈ ಹದಿವಯಲ್ಲಿ ಹಾಡುಗಾರಿಕೆಯಲ್ಲಿ ಎಷ್ಟೊಂದು ತಯಾರಿ ಎಂದರೆ ಹುಬ್ಬಳ್ಳಿ ಧಾರವಾಡ ಮಟ್ಟಿಗಂತೂ ಗಾನಗಂಗೊಳ್ಳಿ ಎಂಬ ಹೆಸರು ಕೇಳದವರೆ ಇಲ್ಲ. ಹುಬ್ಬಳ್ಳಿಯ ಖ್ಯಾತ, ಅಭಿಜಾತ ಸಂಗೀತಗಾರ (ಇವರು ಆಕಾಶವಾಣಿಯಲ್ಲಿ ಅಗ್ರಪಂಕ್ತಿಯ ಗಾಯಕರು) ಶಂಕರ ದೀಕ್ಷಿತ ಜಂತ್ರಿ ಅವರ ಚಿರಂಜೀವಿ ರಾಮಚಂದ್ರ ಜಂತ್ರಿ (ಇವರೂ ಆಕಾಶವಾಣಿಯ ಶಾಸ್ತ್ರೀಯ ಸಂಗೀತಗಾರರಲ್ಲಿ ಪ್ರಮುಖರು. ತಂದೆ ಶಂಕರ ದೀಕ್ಷಿತರು ಸ್ವರ್ಗಸ್ಥರಾದ ಮೇಲೆ ತಂದೆ ಹೆಸರು ಖ್ಯಾತಿಗಳನ್ನು ಮುಂದುವರೆಸಿಕೊಂಡು ಬಂದರು.) ಅವರ ಬಳಿ ಕುಮರಿ ಶಾಂತಮತಿಯ ಸುಗಮ ಸಂಗೀತದ ಅಭ್ಯಾಸಕ್ಕೆ ಶ್ರೀಕಾರವಾಯಿತು.
ಜಂತ್ರಿ ದಂಪತಿಗಳಿಬ್ಬರೂ ಶಾಂತಾ ತಮ್ಮ ತಂಗಿ ಎಂಬ ಆತ್ಮೀಯತೆಯ ಅಭಿಮಾನವಿಟ್ಟು ಕಲಿಸಿದರು. ಹುಡುಗಿ ಶಾಂತಾನ ಸ್ವಭಾವ ಗುಣ, ಕಂಠ ಗುಣ ಅಂತಹದು. ಸಂಗೀತ ಸರಿಗಮದೊಂದಿಗೆ ಭಾವಗೀತ ಗಾಯನಕ್ಕೂ ಸುರುವಾಯಿತು. ವರಕವಿ ಬೇಂದ್ರೆ, ಡಿ.ಎಸ್‌. ಕರ್ಕಿ, ಆನಂದಕಂದ, ಚೆನ್ನವೀರ ಕಣವಿ ಮೊದಲಾದ ಪ್ರಸಿದ್ಧ ಕವಿಗಳು ಕವಿತೆಗಳು ಕರತಲಾಮಲಕವಾದುದಷ್ಟೇ ಅಲ್ಲ, ಮರಾಠಿ, ಹಿಂದೀ, ಕೊಂಕಣಿ ರಚನೆಗಳನ್ನೂ ರಸವತ್ತಾಗಿ ಹಾಡತೊಡಗಿದರು. ಆಕಾಶವಾಣಿಯಲ್ಲಿ ಬೆಳಗಿನ ವಿಚಾರದೀಪ್ತಿಯಲ್ಲಿ ಅನುರಾಧಾ ಅವರ ರಾಮಾಯಣ, ಭಗವದ್ಗೀತಾದಿ ಶ್ಲೋಕಗಳು ಎನ್ಕೆ ಅವರ ವಿವರದೊಂದಿಗೆ ಜನಮನರಂಜಕವಾಗಿ ಪರಿಣಮಿಸಿದವು.
ಶಾಂತಮತಿ ಕೆ.ಇ. ಬೋರ್ಡ ಹೈಸ್ಕೂಲ್‌ನಿಂದ ಎಸ್‌.ಎಸ್‌.ಎಲ್‌.ಸಿ. ಪಾಸಾದ ಕೂಡಲೇ ಸುಗಮ ಸಂಗೀತದಲ್ಲಿ ಹೆಸರು ಮಾಡಿದಾಗ ಬಾಸಲ್‌ಮಿಶನ್‌ಗರ್ಲ್ಸ್‌ಸ್ಕೂಲ್‌ನ ಹೆಡ್‌ಮಾಸ್ತರ್ ಅಮ್ಮಣ್ಣ ಅವರು ತಮ್ಮ ಸ್ಕೂಲಿಗೆ ಸಂಗೀತ ಶಿಕ್ಷಕಿಯೆಂದು ನೇಮಕ ಮಾಡಿಕೊಂಡರು. ಈ ಪುಟ್ಟ ಸಂಗೀತ ಶಿಕ್ಷಕಿ ಕಲಿಸಲೆಂದು ಕ್ಲಾಸ್‌ರೂಂನಲ್ಲಿ ಕಾಲಿಟ್ಟಾಗ ಎಷ್ಟೊ ವಿದ್ಯಾರ್ಥಿನಿಯರು ಈ ವಿದ್ಯಾರ್ಥಿನಿಯಂತೇ ಕಾಣುವ ಮೇಡಂನ್ನು ಕಂಡು ಅಚ್ಚರಿ ಪಟ್ಟರು. ಇತ್ತ ತಾಯಿಗೆ ತನ್ನ ಕಿರಿಯ ಮಗಳು ಸಂಸಾರ ನೌಕೆಯನ್ನು ಮುನ್ನಡೆಯಿಸಲು ಸಮರ್ಥಳಾದಳಲ್ಲ ಎಂದು ಸಮಾಧಾನ, ಅಭಿಮಾನ. ಇನ್ನೇನು ತನ್ನ ಸಂಸಾರ ತಾಪತ್ರಯ ಕಡಿಮೆಯಾಯಿತಲ್ಲ ಎಂಬ ಬಿಡುಗಡೆಯ ನಿಟ್ಟುಸಿರು. ನಾಲ್ಕು ಬಾಯಿಗಳು ಉಣ್ಣುವಷ್ಟು, ಹೊಟ್ಟೆಗಳು ತುಂಬುವಷ್ಟು ಅನ್ನದ ಮಾರ್ಗ ಮಾಡಿಕೊಟ್ಟ ಅಮ್ಮಣ್ಣ ಮಾಸ್ತರರನ್ನು ‘ಅನ್ನದಾತಾ’ ಎಂದು ಶಾಂತಮ್ಮ ಕೃತಜ್ಞತೆಯಿಂದ ಸ್ಮರಿಸಿದಾಗ ಮಾನವೀಯ ಅಮ್ಮಣ್ಣ ‘ಹಾಗೆ ಹೇಳಬೇಡ ಮಗೂ’ ಎಂದು ಸಂತೈಸುತ್ತ ‘ನಿನ್ನಿಂದ ನಮ್ಮ ಶಾಲೆಗೂ ಒಂದು ಲಾಭಾ ಇದೆ. ಇದರಲ್ಲಿ ನಮ್ಮ ಸ್ವಾರ್ಥವೂ ಇದೆ’ ಎಂದು ಹಿರಿಯ ಮಾಸ್ತರರು ತಮ್ಮ ದೊಡ್ಡ ಮನಸ್ಸು, ದೊಡ್ಡ ಗುಣಗಳನ್ನೇ ತೋರಿದ್ದರು.
೧೯೬೬-೬೭ರ ಹೊತ್ತಿಗೆ ಧಾರವಾಡ ಆಕಾಶವಾಣಿಯ ಉದೋಷಿಕೆ ಎಂದು ಕಾರ್ಯ ನಿರ್ವಹಿಸುವ ಮುನ್ನ, ಮುಂಬಯಿಯಲ್ಲಿ ಕೆಲ ದಿನ ವಾಸವಾಗಿದ್ದರು. ಅಲ್ಲಿಯೆ ವಿವಾಹವಾಗಿ ಧಾರವಾಡ ಆಕಾಶವಾಣಿಯ ‘ಕಿತ್ತೂಫರ ಕೇಸರಿಣೀ’ ಎಂಬ ಐತಿಹಾಸಿಕ ಗೀತರೂಪಕದಲ್ಲಿ ರಾಣಿ ಚೆನ್ನಮ್ಮನಾಗಿ ಪಾತ್ರವಹಿಸಲು ಮುಂಬಯಿಯಿಂದ ಆಮಂತ್ರಿತರಾಗಿದ್ದರು. ಶ್ರೀಮತಿ ಧಾರೇಶ್ವರ ರಂಗಭೂಮಿಯ ನಾಟಕದಲ್ಲೂ ಭಾಗವಹಿಸಿ ಅಭಿನಯದ ಅನುಭವ ಪಡೆದಿದ್ದರು. ಮಹಾಂತೇಶ ಶಾಸ್ತ್ರಿಗಳು (ಅವರೂ ಆಕಾಶವಾಣಿಯ ಉದ್ಘೋಷಕತೆ ಆಗಿದ್ದರು.) ಬರೆದ ‘ಬಿಡುಗಡೆ’ ಎಂಬ ನಾಟಕದಲ್ಲಿಯ ಅವರ ಪಾತ್ರ ಬಹು ಜನರ ಮೆಚ್ಚುಗೆ ಗಳಿಸಿತ್ತು.
ಶ್ರೀಮತಿ ಅನುರಾಧಾ ಧಾರೇಶ್ವರ ಆಕಾಶವಾಣಿಯ ಉದ್ಘೋಷಕಿಯಾಗಿದ್ದರೂ ಅವರ ಪಾತ್ರ ಹೆಚ್ಚಾಗಿ ಸಂಗೀತ ಕಾರ್ಯಕ್ರಮಗಳಿಗಾಗಿಯೇ ವಿನಿಯೋಗಿಸಲ್ಪಡುತ್ತಿತ್ತು. ಅವರು ಹಾಡಿದ ಒಂದೊಂದು ಭಕ್ತಿ ಪರ ಗೀತೆ ಬೆಳಗಿನ ವಂದನಾ ಕಾರ್ಯಕ್ರಮದಲ್ಲಿ ಇವರು ಹಾಡಿದ ‘ಹೊಸ ಬಾಳಿನ ಹೊಸತಿಲಿನಲಿ ಝಗಝಗಿಸುವ ಬೆಳಕು’, ‘ನಾವು ನಾಡಾಗುವ ರಸದ ಬೀಢಾಗುವ’, ‘ಶ್ರೀಕೃಷ್ಣ ಶ್ರೀಪಾದಾ ಶ್ರೀವರದ ಶೌರೆ’, ಶ್ರೀಮತಿ ನೀಲಮ್ಮ ಕೊಡ್ಲಿ ಅವರೊಂದಿಗೆ ಹಾಡಿದ ‘ರೇಣುಕಾ ಚರಿತ್ರ’, ‘ತಾಳಲಯದಲಿ ಬಾಳನಡೆಸು’ ಇವೇ ಮೊದಲಾದ ಗೀತೆಗಳು ಇನ್ನೂ ಶ್ರೋತೃಗಳ  ಬಾಯಲ್ಲಿವೆ. ಇದೂ ಅಲ್ಲದೆ, ‘ಕರ್ನಾಟಕ ರಂಗ ವೈಭವ’ ಎಂಬ ಮಾಲಿಕೆಯಲ್ಲಿ ‘ಇವನೇ ಗಿರಿಜಾರಮಣನೇ’ (ಮಹನಂದಾ ನಾಟಕ), ‘ಪೋಗು ಪರಾಕ್ರಮಿಯೇ’(ವೀರ ಅಭಿಮನ್ಯು) ಎಂಬ ವಾಮನರಾವ್‌ಮಾಸ್ತರರ ರಂಗ ಗೀತೆಗಳನ್ನು ಡಾ. ಮಲ್ಲಿಕಾರ್ಜುನ ಮನ್ಸೂರ್ ಅವರ ನಿರ್ದೇಶನದಲ್ಲಿ ಪ್ರಸಾರ ಮಾಡಿದ ಗೀತಗಳೂ ಇನ್ನೂ ಬಹುಜನರ ಬೇಡಿಕೆಗಳಾಗಿವೆ.
ಯಾವುದೇ ಮಹತ್ವದ ಕಾರ್ಯಕ್ರಮವಿರಲಿ ಅದಕ್ಕೆ ಅನುರಾಧಾ ಗೀತದ ಸವಿರಾಗವಿರಲೇಬೇಕು. ಆಕಾಶವಾಣಿ ಸ್ಟೂಡಿಯೊದೊಳಗಾಗಲಿ, ಹೊರಗಾಗಲಿ, ಹೊರ ಊರುಗಳೆಂದರೆ ಗಣೇಶ ಚತುರ್ಥಿಗೆ ಗದಗ, ಹಾವೇರಿ, ಧಾರವಾಡವಂತೂ ಸೈ ಅದರಲ್ಲೂ ಜಗದ್ಗುರು ಪೀಠಗಳು, ಆಶ್ರಮಗಳ ಸಮಾರಂಭಗಳು ವಿಶೇಷ ಸಹಕಾರೀ ಕ್ಷೇತ್ರದ ವಿಶೇಷ ಸಮಾರಂಭ, ಮಲಪ್ರಭಾ ಆಣೆಕಟ್ಟಿನ ಉದ್ಘಾಟನೆ, ಮುಖ್ಯಮಂತ್ರಿಗಳಿಂದ ಪುಸ್ತಕ ಬಿಡುಗಡೆ, ಆಲೂರ ವೆಂಕಟರಾವ್‌, ದ.ರಾ. ಬೇಂದ್ರೆ ಅವರ ಶತಮಾನೋತ್ಸವಗಳು, ಬಸವ ಜಯಂತಿಯ ಕೂಡಲಸಂಗಮ ಕ್ಷೇತ್ರದ ಇನ್ನೂ ಯಾವುದೆ ಕಾರ್ಯಕ್ರಮವಿರಲಿ ಅಂಥಹ ಸಾಂಸ್ಕೃತಿಕ ಕಾರ್ಯಕ್ರಮಗಳು ಧಾರೇಶ್ವರಳ ಗೀತಧಾರೆಯಿಲ್ಲದೆ ಕಳೆ ಕಟ್ಟುವಂತೆಯೆ ಇಲ್ಲ. ಇದಕ್ಕೆ ಸಂಗೀತ ರಚನೆ ಹೆಚ್ಚಾಗಿ ನಾನಿಕಾಕಾನದೆ, ಕೂಡಲ ಸಂಗಮದಲ್ಲಿ ಬಸವ ಜಯಂತಿ. ಮುರುಘಾ ಮಠದಲ್ಲಿ ಮೃತ್ಯುಂಜಯಪ್ಪಗಳ ಪುಣ್ಯತಿಥಿ, ಕೇರಳದಲ್ಲಿ ಕೊಂಕಣಿ ಸಮ್ಮೇಳನ, ಮಂಗಳೂರಲ್ಲಿ ವಿಶ್ವ ಕೊಂಕಣಿಗೆ ಹಾಗೂ ಕನ್ನಡ ಸುಗಮ ಸಂಗೀತೋತ್ಸವ, ಸಾಹಿತ್ಯ ಸಮ್ಮೇಳನಗಳು, ವಿದ್ಯಾವರ್ಧಕ ಸಂಘದ ವಾರ್ಷಿಕೋತ್ಸವ, ಬೆಂಗಳೂರಿನಲ್ಲಿ ಸಂಗೀತ ಅಕಾಡಮಿ ಉತ್ಸವ, ಬೇಲೂರು, ಸೋಮನಾಥಗಳಲ್ಲಿ ಭಾವಗೀತೋತ್ಸವ, ಎಲ್ಲೆಡೆಗೂ ಉತ್ತರ ಕರ್ನಾಟಕದ ಜಾನಪದ ಜೇನಿನ ಈ ದುಂಬಿಯ ಝೇಂಕಾರ ತಪ್ಪುವಂತಿಲ್ಲ. ಕಾಲವು ವರುಷಗಳ ಹಿಂದೆ ಬೆಂಗಳೂರಿನ ಸುಗಮ ಸಂಗೀತೋತ್ಸವದಲ್ಲಿ ಇವರ ‘ಬೆಳದಿಂಗಳ ನೋಡ ಬೆಳಂದಿಂಗಳ ನೋಡು’ ಬೇಂದ್ರೆ ಗೀತೆ ಕೇಳುಗರಿಗೆ ಹುಚ್ಚು ಹಿಡಿಸಿತು. ‘ಮೇಡಂ ನಮಗ ಧಾರವಾಡದ ಉಚ್ಚಾರಣೇಯ ಹಾಡುಗಾರಿಕೆಯ ಗತ್ತು ಧಾಟಿ ಹೇಳಿ ಕೊಡಿಪ್ಲೀಜ್‌’ ಎಂದು ತರುಣ ಕಲಾವಿದೆಯರು ಅನುರಾಧಾ ಅವರನ್ನು ಅನುಸರಿಸಿಯೆ ಬಂದರು.
ನೀಲ್‌ಆರ್ಮ್‌ಸ್ಟ್ರಾಂಗ್‌ಮತ್ತು ಆತನ ಸಂಗಡಿಗರು ಚಂದ್ರನ ಮೇಲೆ ತಮ್ಮ ಪ್ರಥಮ ವಾಮನ ಪಾದವಿರಿಸಿದ ತ್ರಿವಿಕ್ರಮ ವಿಕ್ರಮದ ಸನ್ನಿವೇಶ. ಜುಲೈ ೨೧, ೧೯೬೯, ನಾನು ಬರೆದ ‘ತಿಂಗಳ ಲೋಕದ ಅಂಗಳದಲ್ಲಿ’ ಎಂಬ ವಿಶೇಷ ಗೀತ ರೂಪಕ ಧಾರೇಶ್ವರದ ಸ್ವರಧಾರೆಯಿಂದ ಎಷ್ಟು ರೋಮಂಚಕವಾಯಿತೆಂದರೆ ಅದೊಂದು ರೋಮಾಂಚನಕಾರಿ ದಾಖಲೆ.
ಇಂದಿಗೂ ಧಾರವಾಡ ರೇಲ್ವೆ ಸ್ಟೇಶನ್‌ದ ಒಂದು ಅಂಕಣ ‘ಟಾಘೋರ ಕಾರ್ನರ್’ ಎಂದು ಪ್ರಸಿದ್ಧ. ರವೀಂದ್ರರ ದೊಡ್ಡ ಫೋಟೋ, ಅವರ ‘ಗೀತಾಂಜಲಿ’ ಪುಸ್ತಕ ಬಾಡದ ಕೊರಳ ಹಾರದ ಆ ಮೂಲೆ ಮಂಟಪ ಒಂದು ಪ್ರವಾಸಿಗರ ಆಕರ್ಷಣೇ. ಈ ಅಂಕಣ ಸ್ಥಾಪನೆ ನಡೆದುದು ಅನುರಾಧಾ ಧಾರೇಶ್ವರ‍ಅವರು ಮೂಲ ಬಂಗಾಲಿ ಗೀತಾಂಜಲಿ ಗೀತವೊಂದನ್ನು ಹಾಡುವುದರಿಂದ ನೆರವೇರಿದ್ದು ಎಂದು ಸಾರಿ ಹೇಳುತ್ತದೆ. ೧೯೨೯ರಲ್ಲಿ ಕವಿ ರವೀಂದ್ರರು ಕಲಕತ್ತಾಯಿಂದ ಧಾರವಾಡದ ಮೂಲಕ ಕಾರವಾರಕ್ಕೆ ಹೋಗುವಾಗ ಧಾರವಾಡ ನಿಲ್ದಾಣದಲ್ಲಿ ಇಳಿದು ಇಲ್ಲಿ ತಂಗಿ ಮುಂದೆ ಕಾರಿನಲ್ಲಿ ಹೋಗುವಾಗ ಧಾರವಾಡ ನಿಲ್ದಾಣದಲ್ಲಿ ಇಳಿದು ಇಲ್ಲಿ ತಂಗಿ ಮುಂದೆ ಕಾರಿನಲ್ಲಿ ಕಾರವಾರಕ್ಕೆ ತೆರಳಿದರು. ಅದರ ೪೦ನೇ ವಾರ್ಷಿಕೋತ್ಸವದ ಅಂಗವಾಗಿ ರವೀಂದ್ರರ ಶಿಷ್ಯ ಪ್ರಲ್ಹಾದ ನರೇಗಲ್‌(ಬೇಂದ್ರೆ ಗೆಳೆಯರ ಗುಂಪಿನವರು) ಒಂದು ಕಾರ್ಯಕ್ರಮ ಧಾರವಾಡದಲ್ಲಿ ನೆರವೇರಿಸಿದರು. ಆ ಸಂಧರ್ಭದಲ್ಲಿ ಅನುರಾಧಾ ಧಾರೇಶ್ವರರು ಬಂಗಾಲಿ ಗೀತಾಂಜಲಿಯ ಗೀತೆಗಳನ್ನು ನರೇಗಲ್‌ಅವರಿಂದ ಕಲಿತು ಮೂಲ ಶುದ್ಧ ಬಂಗಾಲಿ ಉಚ್ಚಾರಣೆಯೊಂದಿಗೆ ಹಾಡಿದರು. ಇದೇ ರೀತಿ ಹುಬ್ಬಳ್ಳಿಯ ಆಂಧ್ರ ಸಮಾಜದಲ್ಲು ಒಂದು ತೆಲುಗು ಗೀತೆಯನ್ನು ಹಾಡಿದಾಗ ಇವರಿಗೆ ಬಹು ಭಾಷಾ ಗಾಯಕಿ ಎಂದು ಹೆಸರು ಬಂತು.
ಗಾಂಧೀಜಿ ಶತಮಾನೋತ್ಸವದಲ್ಲೂ (೧೯೬೯) ಗಾಂಧೀಜಿಯವರ ಚರಿತ್ರೆಯನ್ನು ಗೀತಮಾಲಿಕೆಯಲ್ಲಿ ನಿರೂಪಿಸುವ ಕಾರ್ಯಕ್ರಮದ ಎನ್ಕೆ ಕೃಷ್ಣ ಗೀತೆಗಳು ಕೇಳುಗರ ನಾಲಗೆಯ ಮೇಲೆ ಕುಣಿದಾಡುತ್ತಿರುವುದು.
ಅನುರಾಧಾ ಧಾರೇಶ್ವರರ ಸುಗಮ ಸಂಗೀತದ ತಪೋವೃಕ್ಷ ಈಗೀಗ ಫಲ ಬಿಡುತ್ತಿದೆ. ೧೯೮೮-೮೯ರಲ್ಲಿ ಕರ್ನಾಟಕ ಸಂಗೀತ ನೃತ್ಯ ಅಕಾಡಮಿ ಪ್ರಶಸ್ತಿ, ೧೯೯೦-೯೧ರಲ್ಲಿ ಧಾರವಾಡ ಕನ್ನಡ ಸಾರಸ್ವತ ಸಮಾಜದ ಪ್ರಶಸ್ತಿ ಮತ್ತು ಅಖಿಲ ಕರ್ನಾಟಕ ಕೊಂಕಣಿ ಪ್ರಶಸ್ತಿ, ೧೯೯೫ರಲ್ಲಿ ಸುಗಮ ಸಂಗೀತ ಅಕಾಡಮಿ ಮೈಸೂರು ಅವರಿಂದ ಸನ್ಮಾನ ಮತ್ತು ಸಾಧನಾ ಮ್ಯೂಸಿಕ್‌ಸ್ಕೂಲ್‌ಬೆಂಗಳೂರು ಅವರಿಂದ ಪುರಸ್ಕಾರ ಹಾಗೂ ೧೯೯೫ರ ಕರ್ನಾಟಕ ರಾಜ್ಯೋತ್ಸವದ ಪ್ರಶಸ್ತಿಗಳು ಇವರ ಪ್ರತಿಭೆಯನ್ನಲಂಕರಿಸಿದೆ. ಇವೆಲ್ಲಕ್ಕೂ ಕಲಶವಿಟ್ಟಂತೆ ೧೯೯೮-೯೯ರ ಶಿಶುನಾಳ ಶರೀಫ ಪ್ರಶಸ್ತಿ, ವೈಭವದ ಬನವಾಸಿ ಸಮಾರಂಭದಲ್ಲಿ ಮುಖ್ಯಮಂತ್ರಿಗಳಿಂದ ಗೌರವಿಸಲಾಯಿತು. ಈ ಪ್ರಶಸ್ತಿ ಪ್ರಪ್ರಥಮವಾಗಿ ಕರ್ನಾಟಕದಲ್ಲಿ ಅನುರಾಧಾ ಅವರಿಗೆ ಸಂದಿದೆ. ಕರ್ನಾಟಕದ ಅಭಿಮಾನಧನ ಅನುರಾಧಾ ಅವರು.
ಅನುರಾಧಾ ಧಾರೇಶ್ವರರು ಬದುಕಿನಲ್ಲಿ ನೊಂದು ಬೆಂದು ತಮ್ಮ ಕಲೆಯೊಡನೆ ಬೆಳೆದು ಬಂದವರು. ಆರು ವರ್ಷಗಳ ಹಿಂದೆ ಆಕಾಶವಾಣಿಯಿಂದ ನಿವೃತ್ತಿ ಹೊಂದಿದ ಇವರು ನೆಮ್ಮದಿ ನೆಲೆ ಕಂಡುಕೊಂಡಿದ್ದಾರೆ. ತನ್ನ ಸ್ವಂತ ಮನೆಯಲ್ಲಿ ಧಾರೇಶ್ವರ ದಂಪತಿಗಳ ಪುತ್ರ ವಿನಯ, ಆತನ ಪತ್ನಿ ಅಪರ್ಣ, ಮೊಮ್ಮಕ್ಕಳೊಂದಿಗೆ ಈಗ ಜೀವನದಲ್ಲಿ ಸುಖದ ದಿನಗಳನ್ನು ಕಳೆಯುತ್ತಿದ್ದಾರೆ.
ಬಿ.ಜಿ. ರಾಮನಾಥ
ಯಾವುದೇ ಒಂದು ವ್ಯಕ್ತಿಯ ನೆನಪು ಸದಾಕಾಲ ಸಮಾಜದಲ್ಲಿ ಉಳಿಯುವಂತಹುದು ಎಂದರೆ, ಆ ವ್ಯಕ್ತಿ ಯಾವುದಾದರೂ ರಂಗದಲ್ಲಿ ತನ್ನ ಹೆಜ್ಜೆಯ ಗುರುತುಗಳನ್ನು ಬಿಟ್ಟು ಹೋಗಿರುವುದು ನಿಶ್ಚಯ. ಅಂತಲೇ ಅಂತಹ ವ್ಯಕ್ತಿಗಳ ನೆನಪು ವರುಷ ವರುಷಗಳುರುಳಿದರೂ, ಜನರ ಎದೆಯಲ್ಲಿ ಹಚ್ಚಹಸುರಾಗಿ ನಿಂತು ಬಿಡುತ್ತದೆ. ಅಂತಹ ವ್ಯಕ್ತಿಗಳ ಸಾಲಿನಲ್ಲಿ ಬರುವ ಒಂದು ಹೆಸರು ದಿವಂಗತ ಬಿ.ಜಿ. ರಾಮನಾಥರವರದು.
ಐವತ್ತರ ದಶಕದಲ್ಲಿ ಆಕಾಶವಾಣಿಯಲ್ಲಿ ಪ್ರಸಾರವಾಗುತ್ತಿದ್ದ ರಾಷ್ಟ್ರಕವಿ ಕುವೆಂಪುರವರ “ದೂರಾ ಬಹುದೂರ, ಹೋಗುವ ಬಾರಾ” ಹಾಗೂ ರಂ.ಶ್ರೀ. ಮುಗಳಿಯವರ ‘ಬಂದಾರ ತಂದಾರ ಮಂದಾರ ಹೂವಾ’ ಹಾಡುಗಳನ್ನು ಕೇಳದವರೇ ಇರಲಿಕ್ಕಿಲ್ಲ. ಹೆಚ್‌.ಎಮ್‌.ವಿ. ಯಲ್ಲಿ ಧನಿತಟ್ಟೆಯಾಗಿದ್ದ ಬಿ.ಜಿ. ರಾಮನಾಥರು ಹಾಡಿದ ಈ ಹಾಡುಗಳು ಕೇಳುಗರಿಗೆ ಮೋಡಿ ಮಾಡಿತ್ತು. ಕನ್ನಡ ಭಾವಗೀತೆಗಳನ್ನು ಬೆಳಕಿಗೆ ತರಲು ಶ್ರಮಿಸಿದ ಮೊಟ್ಟ ಮೊದಲಿಗರ ಸಾಲಿನಲ್ಲಿ ಬಿ.ಜಿ.ರಾಮನಾಥ್‌ರವರು  ಪ್ರಮುಖರಾಗಿ ನಿಲ್ಲುತ್ತಾರೆ. ಕಾರಣ ಆಗಷ್ಟೇ ಜನಪ್ರಿಯವಾಗುತ್ತಿದ್ದ ಹೊಸಶೈಲಿಯ ಭಾವಗೀತಾ ಕೈಂಕರ್ಯದಲ್ಲಿ ಒಂದು ಸಾಹಸ ಗಾಥೆಯಾಗಿಯೇ ಬೆಳೆದವರು ಕಲಾವಿದ ರಾಮನಾಥ್‌ರವರು.
ಕರ್ನಾಟಕದವರೇ ಆದ ರಾಮನಾಥರು ಹೊರನಾಡ ಕನ್ನಡಿಗರಾಗಿ ಮುಂಬಯಿಯಲ್ಲಿ ಇದ್ದು ಕನ್ನಡಕ್ಕಾಗಿ ದುಡಿದ ಮಹಾನ್‌ಕನ್ನಡಾಭಿಮಾನಿ. ಕೇಂದ್ರ ಸರಕಾರದ ವಾಕ್ಚಿತ್ರ, ಸಾಕ್ಷ್ಯಚಿತ್ರ ವಿಭಾಗದಲ್ಲಿ ಕನ್ನಡ ವಿವರಣಾಧಿಕಾರ ಹಾಗೂ ಉದ್ಘೋಷಕರಾಗಿದ್ದ ರಾಮನಾಥ್‌ಮುಂಬಯಿಯಲ್ಲೇ ಹೆಚ್ಚುಕಾಲವಿದ್ದವರು. ಎಲ್ಲಾದರೂ ಇರು, ಎಂತಾದರು ಇರು, ಎಂದೆಂದಿಗೂ ನೀ ಕನ್ನಡವಾಗಿರು ಎಂಬ ಕವಿವಾಣಿಯಂತೆ ರಾಮನಾಥ್‌ರವರು ಹೊರನಾಡಿನಲ್ಲಿದ್ದೂ ಕನ್ನಡವನ್ನೇ ಉಸಿರಾಗಿಸಿಕೊಂಡವರು.
ಮುಂಬಯಿ ಆಕಾಶವಾಣಿಗೂ ರಾಮನಾಥರಿಗೂ ಒಂದು ವಿಧವದ ಅವಿನಾಭಾವ ಬೆಳೆದಿತ್ತು. ಅದಕ್ಕಾಗಿ ಅವರು ದುಡಿದು, ಜಯಗಳಿಸಿದವರು. ಮುಂಬಯಿ ಆಕಾಶವಾಣಿ ಅಲ್ಲಿನ ಕನ್ನಡಿಗರಿಗಾಗಿ ವಾರಕ್ಕೊಂದು ಬಾರಿ ಕನ್ನಡ ಕಾರ್ಯಕ್ರಮಗಳನ್ನು  ಪ್ರಸಾರ ಮಾಡುತ್ತಿತ್ತು. ಅನಿವಾರ್ಯವಾಗಿ ಅಲ್ಲಿ ಆಗ ಆಕಾಶವಾಣಿಯ ಕನ್ನಡ ವಿಭಾಗದಲ್ಲಿ ಎನ್‌.ಕೆ. ಕುಲಕರ್ಣಿ ಹಾಗೂ ಕುಂದಾ ನಾಡಕರ್ಣಿ (ಈಗ ಕುಂದಾರೇಗೆ) ಇದ್ದರು. ಅವರಿಗೆ ಕನ್ನಡ ಭಾಷೆಯ ಬಗ್ಗೆ ಉತ್ಸಾಹವಿದ್ದರೂ ಆಕಾಶವಾಣಿಯ ನಿಲಯದ ಕಲಾವಿದರಿಗಾಗಲೀ, ಅಧಿಕಾರಿ ವರ್ಗಕ್ಕಾಗಲೀ ಕನ್ನಡ ಭಾಷೆಯ ಬಗ್ಗೆ ಒಂದು ವಿಧದ ತಾತ್ಸಾರ ಭಾವನೆ ಇದ್ದಿತೆಂದು ಹೇಳಬಹುದು. ರಾಮನಾಥರರು ಒಳ್ಳೆಯ ಭಾವಗೀತಾ ಗಾಯಕರೂ, ಗಮಕವಾಚನಕಾರರೂ, ಸಂಗೀತ ಸಂಯೋಜಕರೂ ಆಗಿದ್ದವರು. ಅಷ್ಟೇ ಹಠವಾದಿಯೂ ಆಗಿದ್ದರು. ಹಾಗಾಗಿ ಆಕಾಶವಾಣಿಯಲ್ಲಿ ಕನ್ನಡದ ಕಾರ್ಯಕ್ರಮದ ಧ್ವನಿಮುದ್ರಣಕ್ಕಾಗಿ ಕೊಠಡಿಯಿಂದ ಕೊಠಡಿಗೆ ಓಡಾಡುವುದು, ವಾದ್ಯಸಂಗೀತಗಾರರನ್ನು ಸೇರಿಸಿ ಅವರಿಗೆ ಹಿಮ್ಮೇಳದ ಸಂಗೀತವನ್ನು ಕಲಿಸಿ ಹಾಡುಗಳನ್ನು  ಧ್ವನಿ ಮುದ್ರಿಸುವಷ್ಟರಲ್ಲಿ ಪಡಬಾರದ ಕಷ್ಟಗಳನ್ನನುಭವಿಸಿದವರು. ಆದರೂ ಪಟ್ಟುಬಿಡದೆ ಸಾಧಿಸಿದ ಛಲವಾದಿ. ಅದರಿಂದಲೇ ಅವರಿಗೆ ಕನ್ನಡದ ಬಗ್ಗೆ ಎಷ್ಟೊಂದು ಅಭಿಮಾನವಿತ್ತೆಂದು ತಿಳಿಯಬಹುದು. ಅವರಿಗೆ ಕನ್ನಡ ಸಾಹಿತ್ಯದ ಬಗೆಗೂ ಅಪಾರ ತಿಳುವಳಿಕೆ ಇತ್ತು. ಅಲ್ಲದೆ ‘ಆಕಾಶವಾಣಿ’ಯಲ್ಲಿ ಸಂದರ್ಭಕ್ಕೆ ತಕ್ಕಂತೆ ಹಾಡುಗಳನ್ನು  ಹುಡುಕಿ ತೆಗೆದು ರಾಗ ಸಂಯೋಜನೆಮಾಡಿ ಕಲಾವಿದರಿಗೆ ಕಲಿಸಿ, ಧ್ವನಿ ಮುದ್ರಿಸಿ ‘ಆಕಾಶವಾಣಿ’ ಮುಂಬಯಿ ಕೇಂದ್ರದಿಂದ ಪ್ರಸಾರ ಮಾಡಿಸುತ್ತಿದ್ದರು. ದಸರಾ ಬಂತು ಅಂದ್ರೆ ‘ಇದೋ ನೋಡು, ನಾಡಿನಲ್ಲಿ ಎಲ್ಲೆಲ್ಲೂ ಹೊಸತನ’ ಕೃಷ್ಣಜನ್ಮಾಷ್ಟಮಿ ಎಂದರೆ ಪು.ತಿ.ನ. ರವರ ಗೋಕುಲ ನಿರ್ಗಮನದ ಗೀತೆಗಳು. ಭಾರತ ಚೀನಾ ಯುದ್ಧದ ಸಮಯ ಅರವಿಂದ ನಾಡಕರ್ಣಿಯವರ ಆ ಹಿಮಾದ್ರಿಯ ಧವಲ ಶೃಂಗವು ರಕ್ತರಂಜಿತವಾಯಿತೆ?’ ಇತ್ಯಾದಿಗಳನ್ನು ಹಾಡಿಸಿದ ಕೀರ್ತಿ ರಾಮನಾಥ್‌ರವರದು. ಕಿವರ ನಿರ್ದೇಶನದಲ್ಲಿ ಹೆಸರಾಂತ ಗಾಯಕ/ಗಾಯಕಿಯರು ಹಾಡಿದ್ದಾರೆ. ಜಯವಂತಿದೇವಿ ಹಿರೇಬೆಟ್‌, ಮಾಲತಿಬಂಜೀಕರ್, ಡಾ. ಪ್ರಭಾ ಅತ್ರೆ, ಕೃಷ್ಣಾ ಕಳ್ಳೆ, ಎಂ.ಎ. ಜಯರಾಮರಾವ್‌, ಅರ್ಚನಾ ಕೋಡಿಕಲ್‌, ಶ್ಯಾಮಲ ಹಾಲಾಡಿ ಇವರೆಲ್ಲಾ ರಾಮನಾಥ್‌ರವರ ನಿರ್ದೇಶನದಲ್ಲಿ ಹಾಡಿದ್ದಾರೆ. ಇವರು ‘ಆಕಾಶವಾಣಿ’ಯ ವತಿಯಿಂದ ಅನೇಕ ಸಂಗೀತ ರೂಪಕಗಳನ್ನು ರಚಿಸಿ, ಪ್ರಸಾರ ಮಾಡಿದ್ದಾರೆ. ಅದರಲ್ಲಿ ‘ಪ್ರೇಮಾರಾಧನೆ’ ಎಂಬ ರೂಪಕ ಬಹಳ ಜನಪ್ರಿಯವಾಯಿತು.
ಡಾ.ಕೆ. ವೆಂಕಟಲಕ್ಷಮ್ಮ
ಭಾರತೀಯ ನೃತ್ಯಕ್ಷೇತ್ರದಲ್ಲಿ ರುಕ್ಮಿಣಿದೇವಿ ಅರುಂಡೇಲ್‌ಅವರದ್ದು ದೊಡ್ಡ ಹೆಸರು. ನಮ್ಮ ದೇಶದ ಕಲೆ ಮತ್ತು ಸಂಸ್ಕೃತಿಯ ತಿರುಳನ್ನು ಚೆನ್ನಾಗಿ ಅರಿತುಕೊಂಡು ಭರತನಾಟ್ಯ ಕಲೆಗೆ ಅಂತಾರಾಷ್ಟ್ರೀಯ ಖ್ಯಾತಿ ತಂದುಕೊಟ್ಟ ಮಹಾನ್‌ಕಲಾವಿದೆ ರುಕ್ಮಿಣಿದೇವಿ. ಕುಲೀನ ಮನೆತನದ ಹೆಣ್ಣು ಮಕ್ಕಳು, ಸ್ತ್ರೀಯರು ಭರತನಾಟ್ಯವನ್ನು ಕಲಿತು ಪ್ರದರ್ಶಿಸಬಹುದು ಎಂದು ಧೈರ್ಯ ತುಂಬಿ ಅದನ್ನು ಅನುಷ್ಠಾನಗೊಳಿಸಿದ ಕೀರ್ತಿ ಅವರದ್ದು. ಮದರಾಸಿನ ಅಡಿಯಾರ್ ನಲ್ಲಿ ತಮ್ಮದೇ ಆದ ಕಲಾಕ್ಷೇತ್ರವನ್ನು ಸ್ಥಾಪಿಸಿ ಸಾವಿರಾರು ಮಂದಿ ದೇಶವಿದೇಶೀಯರನ್ನು ಈ ಕಲೆಯಲ್ಲಿ ಅವರು ತಯಾರಿಗೊಳಿಸಿದ್ದಾರೆ. ಕಲಾಕ್ಷೇತ್ರದ ಪಠ್ಯಕ್ರಮ ಒಂದು ವಿಶೇಷ ತೆರವಾದದ್ದು. ಅದನ್ನು ಇಂದಿಗೂ ನಾವು ಕಲಾಕ್ಷೇತ್ರ ಶೈಲಿ ಎಂದು ಗುರುತಿಸುತ್ತೇವೆ. ನೃತ್ಯ ಪ್ರದರ್ಶನದ ಕ್ರಮ, ವೇಷಭೂಷಣ, ರಂಗದ ಮೇಲೆ ಕಲಾವಿದೆಯ ನಿಲುವು, ನೃತ್ಯಬಂಧಗಳಲ್ಲಿನ ವೈಶಿಷ್ಟ್ಯಗಳಿಂದಾಗಿ ಆ ಶೈಲಿಯನ್ನು ಸುಲಭವಾಗಿ ಕಲಾಕ್ಷೇತ್ರಶೈಲಿ ಎಂದು ಗುರುತಿಸಬಹುದಾಗಿದೆ.
ಹಾಗೆಯೇ ಕರ್ನಾಟಕದ ಹಿರಿಯ ಭರತನಾಟ್ಯ ಕಲಾವಿದೆ ಪದ್ಮಭೂಷಣ ಡಾ.ಕೆ. ವೆಂಕಟಲಕ್ಷಮ್ಮ ಅವರ ಕೊಡುಗೆ ಕೂಡ ಭಾರತೀಯ ನೃತ್ಯಕ್ಷೇತ್ರಕ್ಕೆ ಅತ್ಯಂತ ಮಹತ್ವ ಪೂರ್ಣವಾದದ್ದು. ತಮ್ಮ ಗುರುಪರಂಪರೆಯಿಂದ ಹೊರ ಹೊಮ್ಮಿದ ಮೈಸೂರು ಶೈಲಿಯ ಭರತನಾಟ್ಯದ ಅಗ್ರಗಣ್ಯ ಗುರುಗಳಾಗಿ ಅವರು ನಾಡಿನ ನೃತ್ಯ ಕ್ಷೇತ್ರಕ್ಕೆ ಹಲವಾರು ಶಿಷ್ಯರನ್ನು ತಯಾರಿಗೊಳಿಸಿ ಕೊಡುಗೆ ನೀಡಿದ್ದಾರೆ. ಅವರ ಶಿಷ್ಯರು ಈ ಪರಂಪರೆಯನ್ನು ದೇಶದ ಒಳಗೆ ಹಾಗೂ ಹೊರಗೆ ಇಂದು ಪಸರಿಸುತ್ತಿದ್ದಾರೆ. ಡಾ. ವೆಂಕಟಲಕ್ಷಮ್ಮನವರ ಖ್ಯಾತಿ ಇಂದು ಮೈಸೂರಿಗೆ ಮಾತ್ರ ಸೀಮಿತವಾಗದೆ ಭಾರತೀಯ ನೃತ್ಯಕ್ಷೇತ್ರದಲ್ಲೇ ಮೈಸೂರು ಶೈಲಿಯ ಭರತನಾಟ್ಯದ ಪ್ರವರ್ತಕರಲ್ಲೊಬ್ಬರಾಗಿ ಚಿರಸ್ಥಾಯಿಯಾಗಿದೆ.
ವೆಂಕಟಲಕ್ಷಮ್ಮ ಅವರ ಹುಟ್ಟೂರು ಕಡೂರಿನ ತಂಗಲಿ ತಾಂಢ್ಯ. ೧೯೦೬ರ ಮೇ ೨೯ರಂದು ಜನಿಸಿದ ಇವರು ೯೬ ವರ್ಷಗಳ ತುಂಬು ಸಾರ್ಥಕ ಕಲಾಮಯ ಜೀವನ ನಡೆಸಿ ಜುಲೈ ೩, ೨೦೦೨ ರಂದು ಹುಟ್ಟೂರಿನಲ್ಲೇ ನಿಧನರಾದರು. ಇವರು ಬಾಲ್ಯದಲ್ಲೇ ತಂದೆಯನ್ನು ಕಳೆದುಕೊಂಡಿದ್ದರಿಂದ ಅಜ್ಜ ರಾಮನಾಯಕ ಮತ್ತು ಅಜ್ಜಿಯ ಲಾಲನೆ ಪೋಷಣೆಯಲ್ಲೇ ಬೆಳೆದರು. ಇವರ ಬಾಲಪ್ರತಿಭೆಯನ್ನು ಗುರುತಿಸಿದ ಅಜ್ಜ-ಅಜ್ಜಿ ಇವರನ್ನು ಊರ ಹಿರಿಯರ ಸಲಹೆಯಂತೆ ಕಲಾಭ್ಯಾಸಕ್ಕಾಗಿ ಮೈಸೂರಿಗೆ ಕರೆ ತಂದರು. ಅಲ್ಲಿಂದ ಮುಂದೆ ಸುಮಾರು ೭೦-೭೫ ವರ್ಷ ಮೈಸೂರು ನಾಟ್ಯ ಸೀಮೆಯೇ ವೆಂಕಟಲಕ್ಷಮ್ಮನವರ ಕಲಾವೇದಿಕೆಯಾಯಹಿತು. ಒಂಬತ್ತನೆಯ ವಯಸ್ಸಿನಲ್ಲೇ ಮೈಸೂರಿನ ನಾಟ್ಯ ಸರಸ್ವತಿ ಬಿರುದಾಂಕಿತೆ ಜಟ್ಟಿ ತಾಯಮ್ಮನವರಿಂದ ಭರತನಾಟ್ಯ ತರಬೇತಿ ಪಡೆಯಲಾರಂಭಿಸಿದ ವೆಂಕಟಲಕ್ಷಮ್ಮ, ಬಿಡಾರಂ ಕೃಷ್ಣಪ್ಪ ಅವರ ಶಿಷ್ಯ ಆಸ್ಥಾನ ವಿದ್ವಾನ್‌ಬಿ. ದೇವೇಂದ್ರಪ್ಪ ಅವರಿಂದ ಶಾಸ್ತ್ರೀಯ ಸಂಗೀತ ಶಿಕ್ಷಣವನ್ನೂ ಪಡೆದರು.
ವೆಂಕಟಲಕ್ಷಮ್ಮನವರ ಸಾಮಾನ್ಯ ವಿದ್ಯಾಭ್ಯಾಸ ಬರಿಯ ಎಂಟನೆಯ ತರಗತಿಗೇ ನಿಂತಿತಾದರೂ ನಾಟ್ಯಕಲೆಯಲ್ಲಿನ ಅವರ ಅಪಾರ ಸಾಧನೆ, ಪರಿಶ್ರಮಗಳ ಫಲವಾಗಿ ೧೯೭೭ರಲ್ಲಿ ಅವರಿಗೆ ಮೈಸೂರು ವಿಶ್ವವಿದ್ಯಾನಿಲಯದ ಗೌರವ ಡಾಕ್ಟರೇಟ್‌ ಲಭಿಸಿತು. ಕರ್ನಾಟಕದಲ್ಲೇ ನೃತ್ಯಕಲೆಯ ಸಾಧನೆಗಾಗಿ ಗೌರವ ಡಾಕ್ಟರೇಟ್‌ಗಳಿಸಿದ ಏಕೈಕ ಮಹಿಳೆ ಎಂಬ ಹೆಗ್ಗಳಿಕೆಗೆ ಇವರು ಪಾತ್ರರು. ಹಾಗೆಯೇ ಭಾರತ ಸರಕಾರವು ಹತ್ತು ವರ್ಷಗಳ ಹಿಂದೆಯೇ (೧೯೯೨) ಇವರಿಗೆ ರಾಷ್ಟ್ರದ ಪ್ರತಿಷ್ಠಿತ ಪದ್ಮಭೂಷಣ ಪ್ರಶಸ್ತಿ ನೀಡಿ ಗೌರವಿಸಿತ್ತು. ಇನ್ನು ಖಾಸಗಿ ಸಂಘ ಸಂಸ್ಥೆಗಳು ನೀಡಿರುವ ಪ್ರಶಸ್ತಿ ಪುರಸ್ಕಾರಗಳು ಸಹಸ್ರಾರು. ಇವೆಲ್ಲದರ ಹಿಂದೆ ಅವರ ಸುಮಾರು ಏಳು ದಶಕಗಳ ಅವಿರತ ಶ್ರಮ, ಕಲಾಬದ್ಧತೆ, ಕಲೆಯ ಮೇಲಿನ ಕಳಕಳಿ, ಕ್ರಿಯಾಶೀಲತೆ ಇರುವುದು ಸುಸ್ಪಷ್ಟ. ಮೈಸೂರು ಶೈಲಿಯ ಭರತನಾಟ್ಯದ ಪ್ರಚಾರಕ್ಕೆ ಅವರ ಕೊಡುಗೆಯೂ ಅಪಾರ.
ಮೈಸೂರು ಶೈಲಿ! ಏನಿದು?” ಇಂದು ನಮ್ಮಿಂದ ಕಣ್ಮರೆಯಾಗಿರುವ ನೃತ್ಯಗಾತಿ ವೆಂಕಟಲಕ್ಷಮ್ಮನವರ ಬಗ್ಗೆ ಮಾತನಾಡುವಾಗ ಅವರ ಮೈಸೂರು ಶೈಲಿಯ ಬಗ್ಗೆ ಕೂಡ ಕೊಂಚ ಬೆಳಕು ಚೆಲ್ಲಬೇಕಾದದ್ದೂ ಅತ್ಯಗತ್ಯ.
ಹಿಂದುಸ್ತಾನಿ ಶಾಸ್ತ್ರೀಯ ಸಂಗೀತದಲ್ಲಿ ವಿವಿಧ ಘರಾನಾಗಳು ಇರುವಂತೆ ಭರತನಾಟ್ಯದಲ್ಲೂ ಹಲವಾರು ರೀತಿಯ ಸಂಪ್ರದಾಯಗಳನ್ನು ನಾವು ಇಂದು ಕಾಣುತ್ತೇವೆ. ಈ ಸಂಪ್ರದಾಯ ಅಥವಾ ಶೈಲಿ ಎಂಬುದು ಪರಂಪರೆಯಿಂದ ಬಂದದ್ದು. ಸಂಪ್ರದಾಯದಲ್ಲಿ ಸಂಸ್ಕೃತಿಯ ಮೌಲ್ಯಗಳ ಸಂವಹನ ಆಗುತ್ತದೆ. ಅದನ್ನು ಮುಂದುವರಿಸಿ, ವರ್ಧಿಸಿ ಸಂಗೋಪನೆ ಮಾಡುವುದು ಅತಿ ಮುಖ್ಯ. ಆದ್ದರಿಂದ ಸಂಪ್ರದಾಯ ಎಂದರೆ ಮಾಡಿದ್ದನ್ನೇ ಮಾಡುವುದು, ಬೀಸಿದ್ದನ್ನೇ ಬೀಸುವುದು ಎಂಬ ಅರ್ಥವಲ್ಲ. ಶಾಸ್ತ್ರಾನುಭವ, ವಿಷಯಾನುಭವ, ಲೋಕಾನುಭವ ಮೂಸೆಯಲ್ಲಿ ಮೂಡಿಬಂದಂತಹ ನಿರ್ದಿಷ್ಟವಾದ ನಿರ್ಣಯಗಳೊಂದಿಗೆ ಒಡಮೂಡಿದ ಅನುಭವಾಮೃತವು ಒಂದು ಸ್ಪಷ್ಟವಾದ ಕ್ರಮದಲ್ಲಿ ಅರಳಿದಾಗ ಅದನ್ನು ಒಬ್ಬರಿಂದ ಒಬ್ಬರು ಅನುಸರಿಸುತ್ತಾ ಬಂದಾಗ ಅದೊಂದು ಸಂಪ್ರದಾಯ ಅಥವಾ ಶೈಲಿ ಎನಿಸುತ್ತದೆ. ಒಬ್ಬ ನರ್ತಕ/ನರ್ತಕಿ ತನ್ನ ಅಧ್ಯಯನ ಶೀಲತೆಯ ಫಲವಾಗಿ ಪಡೆದ ಶಾಸ್ತ್ರಾನುಭವ, ವಿಷಯಾನುಭವ ಮತ್ತು ಲೋಕಾನುಭವಗಳನ್ನು ಬೆರೆಸಿ ಸಂಯೋಜಿಸಿದ ನೃತ್ಯಗಳನ್ನು ತನ್ನ ಶಿಷ್ಯರಿಗೆ ಬೋಧಿಸಿ ಒಂದು ಪರಂಪರೆಯನ್ನು ಸೃಷ್ಟಿಸಿದರೆ ಅದು ಒಂದು ಸಂಪ್ರದಾಯ ಎನಿಸಿಕೊಳ್ಳುತ್ತದೆ.
ಗುರು ಶಿಷ್ಯಪರಂಪರೆಯನ್ನು ಹೊಂದಿ, ಮೈಸೂರು ಸೀಮೆಯಲ್ಲಿ ಜನಜನಿತವಾದ ನೃತ್ಯ ವೈಖರಿಯನ್ನು ಮೈಸೂರು ಸಂಪ್ರದಾಯ ಎಂದು ಗುರುತಿಸಲಾಗಿದೆ. ಈ ಸಂಪ್ರದಾಯ ಅಥವಾ ಶೈಲಿ ಹುಟ್ಟಿ ಬೆಳೆದು ಬರಲು ಕಾರಣ ಕರ್ತರು ಮೈಸೂರನ್ನು ಆಳಿದ ಒಡೆಯರ್ ಮನೆತನದ ಕೆಲವು ಅರಸರು. ಇವರ ಪ್ರೋತ್ಸಾಹದಿಂದ ದೇಶದ ಮೂಲೆ ಮೂಲೆಗಳಿಂದ ಭರತನಾಟ್ಯಕಲಾವಿದರು ಆಕರ್ಷಿತರಾಗಿ ಮೈಸೂರು ಅರಮನೆಗೆ ತಮ್ಮ ಕಲೆಯನ್ನು ಪ್ರದರ್ಶಿಸಲು ಬರುವಂತಾಯ್ತು.
೧೮೧೧ ರಿಂದ ೧೯೬೯ರ ಅವಧಿಯಲ್ಲಿ ಮುಮ್ಮಡಿ ಕೃಷ್ಣರಾಜ ಒಡೆಯರ ಕಾಲದಲ್ಲೇ ಭರತನಾಟ್ಯದ ಭಾವನಕಲ್ಪನೆಗಳಲ್ಲಿ ಬದಲಾವಣೆಗಳು ಕಂಡು ಬಂದು ಮೈಸೂರು ಶೈಲಿಯ ನಾಟ್ಯ ಉತ್ಥಾನವಾಗಿದ್ದಿರಬಹುದೆಂದು ಊಹಿಸಬಹುದಾಗಿದೆ. ಅಂದಿನ ನೃತ್ಯ ಕ್ಷೇತ್ರದಲ್ಲಿ ಮೈಸೂರು ಶೈಲಿಯ ಭರತನಾಟ್ಯ ಉಳಿದು ಬಂದಿರುವುದು ನಾಟ್ಯ ಸರಸ್ವತಿ ಜಟ್ಟಿ ತಾಯಮ್ಮನವರ ಪರಂಪರೆಯಿಂದಲೇ ಎನ್ನಬಹುದು. ಈ ನಿಟ್ಟಿನಲ್ಲಿ ಜಟ್ಟಿ ತಾಯಮ್ಮನವರ ಶಿಷ್ಯೆಯಾಗಿರುವ ವೆಂಕಟಲಕ್ಷಮ್ಮನವರ ಕೊಡುಗೆ ಅಮೂಲ್ಯ. ಇವರು ಸುಮಾರು ಮೂವತ್ತು ವರ್ಷಗಳ ಕಾಲ ಮೈಸೂರು ಅರಮನೆಯ ಆಸ್ಥಾನ ವಿದುಷಿಯಾಗಿದ್ದುಕೊಂಡು ಮೈಸೂರು ಸೀಮೆಗೇ ಹೆಸರು ಗಳಿಸಿಕೊಟ್ಟಿದ್ದಾರೆ.
ಮೈಸೂರು ಶೈಲಿಯ ಭರತನಾಟ್ಯ ಪದ್ಧತಿಯಲ್ಲಿ ನಟ್ಟುವಾಂಗದವನು ಮೊದಲಿಗೆ ಮಂಗಳ ಶ್ಲೋಕವನ್ನು ಹಾಡಿ ಮೃದಂಗ, ತಾಳಗಳೊಡನೆ ತತ್‌ಕಾರವನ್ನು ರಚಿಸುತ್ತಿದ್ದುದು ವಾಡಿಕೆ. ತತ್‌ಕಾರವೆಂದರೆ ಒಂದು ಬಗೆಯ ವೈಶಿಷ್ಟ್ಯ ಪೂರ್ಣವಾದ ಜತಿಗಳ ಗುಂಪು. ಅನಂತರ ಹಿಮ್ಮೇಳದವರೆಲ್ಲ ಕೂಡಿ ಗಣೇಶ ವಂದನೆ ಹಾಡಿ ನುಡಿಸುತ್ತಿದ್ದರು. ಅನಂತರ ಕಲಾವಿದೆ ರಂಗಪ್ರವೇಶಮಾಡಿ ನಟ್ಟುವಾಂಗದವನ್ನೂ ಮೃದಮಗ ವಾದ್ಯಗಳನ್ನೂ, ವಾದಕರನ್ನೂ ಪ್ರದಕ್ಷಿಣೆ ಮಾಡಿ ನಮಸ್ಕರಿಸುತ್ತಿದ್ದಳು. ಇದಾದ ನಂತರ ಕಲಾವಿದೆ ಸಭಾ ಪೂಜೆ ಮಾಡಿ ನಾಟ್ಯ ಪ್ರಶಂಸೆಯ ಸಂಸ್ಕೃತ ಶ್ಲೋಕವನ್ನು ಹಾಡುತ್ತಿದ್ದಳು. ಅನೇಕ ವೇಳೆ ಈ ಸಂದರ್ಭದಲ್ಲಿ ಆಶ್ರಯದಾತ ರಾಜನ ಪ್ರಶಂಸೆಯುಳ್ಳ ಚೂರ್ಣಿಕೆಯೊಂದನ್ನು ಹಾಡುವುದೂ ಸಂಪ್ರದಾಯವಾಗಿತ್ತು. ರಾಜನಿಗೆ ಪರಾಕು ಹೇಳಿ ಹೊಗಳುವ ಸಾಹಿತ್ಯ ಇರುವ ಚೂರ್ಣಿಕೆಯನ್ನು ರಾಜವಂಧನೆ ಎಂದು ಕರೆಯುತ್ತಿದ್ದರು. ಹೀಗೆ ಪ್ರಭು ಪ್ರಶಂಸೆಯ ಅನಂತರ ಕಲಾವಿದೆ ಪುಷ್ಪಾಂಜಲಿ, ಹಯಗ್ರೀವ ಸ್ತುತಿ, ಸ್ವರಜತಿ, ವರ್ಣ, ಶಬ್ದ, ತಿಲ್ಲಾನಗಳ ಬಳಿಕ ಶ್ಲೋಕ, ಪಂಚಕ, ಪದ, ಜಾವಳಿ ಮುಂತಾಗಿ ಪ್ರದರ್ಶಿಸುವ ಕ್ರಮ ಮೈಸೂರು ಶೈಲಿಯದಾಗಿತ್ತು.
ರಸಾಭಿನಯದ ಪ್ರಾಮುಖ್ಯವೇ ಮೈಸೂರು ಶೈಲಿಯ ಹೆಗ್ಗಳಿಕೆ, ಜೀವಾಳ ಎಂಬುದು ಆ ಶೈಲಿಲಯ ಪ್ರವರ್ತಕರಲ್ಲೊಬ್ಬರಾದ ವೆಂಕಟಲಕ್ಷಮ್ಮನವರ ವಾದ. ಇದರ ಸತ್ಯತೆ ಮೈಸೂರು ಶೈಲಿಯ ಜಾವಳಿಗಳ  ಅಭಿನಯದಲ್‌ಇದೆ. ಡಾ. ವೆಂಕಟಲಕ್ಷಮ್ಮನವರು ಮಾತಾಡಬಾರದೇನೋ ಮಾರಮಣನೇ ಎಂಬ ಕನ್ನಡ ಜಾವಳಿಗೆ ಅಭಿನಯಿಸುತ್ತಿದ್ದ ರೀತಿ ಚಿರಸ್ಮರಣೀಯ. ಚಾಮರಾಜ ಒಡೆಯರಿಗೆ ಜಾವಳಿ ತುಂಬ ಪ್ರಿಯವಾಗಿತ್ತಂತೆ. ಹೀಗಾಗಿ ಅವರ ಕಾಲದಲ್ಲೇ ಕನ್ನಡ ಭಾಷೆಯಲ್ಲಿ ಹಲವಾರು ಜಾವಳಿಗಳು ರಚಿತವಾದವು. ರಾಜನ ಆಸ್ಥಾನದಲ್ಲಿ ನರ್ತಕಿಯರು ತಾವೇ ಜಾವಳಿಗಳನ್ನು ರಚಿಸಿ ನೃತ್ಯ ಮಾಡುತ್ತಿದ್ದರು. ಸ್ವತಃರಾಜರುಗಳು, ಆಸ್ಥಾನ ಮಹಾ ಪಂಡಿತರು ಹಾಡಿಗೆ ತಕ್ಕ ಅಭಿನಯ ನೀಡಬೇಕೆಂದು ಹೇಳುತ್ತಿದ್ದ ಕಾಲವೂ ಇತ್ತು. ಜಾವಳಿ ಎಂದರೆ ಉಲ್ಲಾಸವುಳ್ಳ ಆಕರ್ಷಕ ಸಂಯೋಜನೆಯಿಂದ ಕೂಡಿದ ಶೃಂಗಾರರಸ ಪ್ರಧಾನವಾದ ಒಂದು ರಚನೆ. ಮೈಸೂರು ಶೈಲಿಯ ಭರತನಾಟ್ಯದ ಹುರುಳು ಈ ಕನ್ನಡ ಜಾವಳಿಗಳ ಸತ್ವಶಕ್ತಿಯಲ್ಲಿ ಅಡಗಿದೆ ಎಂದರೂ ತಪ್ಪಾಗಲಾರದು.
ವೆಂಕಟಲಕ್ಷಮ್ಮನವರು ನಾಲ್ವಡಿ ಕೃಷ್ಣರಾಜ ಒಡೆಯರ ಕಾಲದಲ್ಲಿ ಅಂದರೆ ೧೯೩೯ರಲ್ಲಿ ಮೈಸೂರು ಅರಮನೆಯ ಆಸ್ಥಾನ ವಿದುಷಿಯಾಗಿ ನೇಮಕಗೊಂಡರು. ನಂತರ ಸುಮಾರು ೩೦ ವರ್ಷಗಳ ಕಾಲ ಆಸ್ಥಾನ ವಿದುಷಿಯಾಗಿ ಸೇವೆ ಸಲ್ಲಿಸಿದ ಕೀರ್ತಿ ಇವರದ್ದು. ಮೈಸೂರಿನ ಅರಮನೆಯಲ್ಲಿ ಆಗ ನೃತ್ಯಗಾತಿಯರ ಐದು ತಂಡಗಳಿದ್ದವು. ಮೂಗೂರು ತಾಯಕ್ಕ, ಬಳ್ಳಾಪುರದ ಭವಾನಮ್ಮ, ವಾಸಮ್ಮ, ಚಂದ್ರವದನಮ್ಮನ ಮಗಳು ಜಯಮ್ಮ ಮತ್ತು ಲಕ್ಷಮ್ಮ. ಈ ಲಕ್ಷಮ್ಮನ ನಿಧನದಿಂದ ತೆರನಾದ ಸ್ಥಾನಕ್ಕೆ ವೆಂಕಟಲಕ್ಷಮ್ಮನವರು ನೇಮಕವಾಗಿದ್ದರು.
ಅರಮನೆ ಆಸ್ಥಾನ ವಿದುಷಿಯಾಗಿ ತಾನು ಸಲ್ಲಿಸಿದ ಸೇವೆಯ ಬಗ್ಗೆ ವೆಂಕಟಲಕ್ಷಮ್ಮ ಯಾವಾಗಲೂ ತುಂಬಾ ಹೆಮ್ಮೆಯಿಂದ ಹೇಳಿಕೊಳ್ಳುತ್ತಿದ್ದರು. ಅಲ್ಲಿನ ಕಲಾ ಅನುಭವಗಳನ್ನು ಅವರ ಬಾಯಿಯಿಂದ ಕೇಳಬೇಕು. ಕಥೆ ಹೇಳಿದಂತೆ ತಮ್ಮ ಅರಮನೆಯ ನೆನಪುಗಳನ್ನು ಅವರು ಶಿಷ್ಯರಿಗೆ ಆಗಾಗ್ಗೆ ತಮ್ಮ ನೆನಪಿನ ಬುತ್ತಿಯಿಂದ ಬಿಚ್ಚಿಡುತ್ತಿದ್ದರು. ಆಗ ಅವರಿಗೆ ತಿಂಗಳಿಗೆ ೩೫ ರೂಪಾಯಿ ಸಂಭಾವನೆ ಇತ್ತಂತೆ. ಅವರು ನಿವೃತ್ತಿ ಆಗುವಾಗ ಅದು ೫೦ ರೂಪಾಯಿ ಸಂಭಾವನೆ ಇತ್ತಂತೆ. ಅವರು ನಿವೃತ್ತಿ ಆಗುವಾಗ ಅದು ೫೦ ರೂಪಾಯಿ ಆಗಿತ್ತಂತೆ. ಆಗಿನ ಕಾಲದ ೩೫ ರೂಪಾಯಿ ಇಂದಿನ ಕಾಲದ ೩೫೦೦ ರೂಪಾಯಿಗಳಿಗೂ ಹೆಚ್ಚು ಎಂದುಯ ಅವರು ಅಭಿಮಾನದಿಂದ ಹೇಳುತ್ತಿದ್ದರು. ಅರಮನೆಯ ಕೆಲಸದ ಬಗ್ಗೆ ಇರುವ ಗೌರವ ಮತ್ತು ಬೆಲೆಯ ಬಗ್ಗೆ ಅವರಿಗೆ ಹೆಮ್ಮೆಯಿತ್ತು.
ಅರಮನೆಯಲ್ಲಿ ವಾರ್ಷಿಕವಾಗಿ ನಡೆಯುವ ಎರಡು ಪ್ರಮುಖ ಸಂದರ್ಭಗಳಲ್ಲಿ ನಡೆಯುತ್ತಿದ್ದ ನೃತ್ಯ ಸೇವೆಯ ಬಗ್ಗೆ ಅವರು ಯಾವಾಗಲೂ ಹೇಳುತ್ತಿರುತ್ತಿದ್ದರು. ಒಂದು ದಸರಾ ಸಂದರ್ಭ ಹಾಗೂ ಇನ್ನೊಂದು ಮಹಾರಾಜರ ವರ್ಧಂತಿ. ನವರಾತ್ರಿಯ ಹತ್ತು ದಿನಗಳಲ್ಲಿ ಅರಮನೆಯ ಕನ್ನಡಿ ತೊಟ್ಟಿಯಲ್ಲಿ ಶ್ರೀ ಚಾಮುಂಡೇಶ್ವರಿ ಉತ್ಸವ ಮೂರ್ತಿಗೆ ಕಟ್ಟಳೆ ಪೂಜೆ ಆದ ತಕ್ಷಣ ಅಲ್ಲಿ ನೃತ್ಯ ಸೇವೆ ಇರುತ್ತಿತ್ತಂತೆ. ಈ ನೃತ್ಯವನ್ನು ಒಮ್ಮೊಮ್ಮೆ ಮಹಾರಾಜರು ನೋಡುತ್ತಿದ್ದರಂತೆ. ಸುಮಾರು ಹತ್ತು ನಿಮಿಷಗಳ ಅವಧಿಯ ಈ ಸೇವೆಯಲ್ಲಿ ಸಾಮಾನ್ಯವಾಗಿ ಸಂಸ್ಕೃತದ ಶ್ಲೋಕಗಳು ಅಥವಾ ಚಾಮುಂಡೇಶ್ವರಿಯ ಕೀರ್ತನೆಗಳಿಗೆ ವೆಂಕಟಲಕ್ಷಮ್ಮ ಅಭಿನಯ ಒದಗಿಸುತ್ತಿದ್ದರಂತೆ.
ಹಾಗೆಯೇ ಇವರು ಭಾಗವಹಿಸುತ್ತಿದ್ದ ಮಹಾರಾಜರ ವರ್ಧಂತಿ ಕಾರ್ಯಕ್ರಮದ ರೀತಿಯೇ ಬೇರಯಾಗಿತ್ತು. ಈ ವರ್ಧಂತಿಯು ಮಹಾರಾಜರ ದರ್ಬಾರಿನಲ್ಲಿ ಅವರ ಸಿಂಹಾಸನದ ಮುಂದೆ ಎರಡು ಪಕ್ಕಗಳಲ್ಲಿ ಎರಡು ನೃತ್ಯ ತಂಡದವರು ಮಾಡುತ್ತಿದ್ದರಂತೆ. ಇಲ್ಲಿನ ವೈಶಿಷ್ಟ್ಯವೆಂದರೆ ಎರಡು ನೃತ್ಯ ತಂಡಗಳ ಹಾಡು,ಶೃತಿ, ರಾಗ, ಎಲ್ಲವೂ ಒಂದೇ ಆಗಿರಬೇಕು. ಒಂದೇ ರೀತಿ ಅಭಿನಯ ಒಂದೇರೀತಿ ಮಾಡಬೇಕಾಗಿತ್ತು. ಇದರಲ್ಲಿ ಎರಡು ತಂಡಗಳ ಮಧ್ಯೆ ಸ್ವಲ್ಪ ವ್ಯತ್ಯಾಸ ಆದರೂ ಅದು ಮಹಾರಾಜರ ಗಮನಕ್ಕೆ ಬರ್ತಿತ್ತಂತೆ. ಮರುದಿನ ಅಧಿಕಾರಿಗಳ ಪ್ರಶ್ನೆಗಳಿಗೆ ನರ್ತಕಿಯರು ಸಮಾಜಾಯಿಷಿ ಕೊಡಬೇಕಾಗುತ್ತಿತ್ತು. ಈ ನೃತ್ಯ ಕಾರ್ಯಕ್ರಮ ದರ್ಬಾರಿನಲ್ಲಿ ಸುಮಾರು ಅರ್ಧ ಗಂಟೆ ಕಾಲ ನಡೆಯುತ್ತಿತ್ತಂತೆ. ಆ ವೈಭವ ಈಗ ಒಂದು ಸಾಂಸ್ಕೃತಿಕ ಇತಿಹಾಸ ಮಾತ್ರ. ಆ ಇತಿಹಾಸದ ಒಂದು ಪ್ರಮುಖ ಪಾತ್ರವಾಗಿ ವೆಂಕಟಲಕ್ಷಮ್ಮನವರು ಆಗಿ ಹೋಗಿದ್ದಾರೆ. ಈಗ ಅವರ ನೆನಪು ಮಾತ್ರ ಉಳಿದಿದೆ. ಮೈಸೂರು ವಿಶ್ವವಿದ್ಯಾನಿಲಯವು ೧೯೬೩ರಲ್ಲಿ ಲಲಿತಕಲಾ ಕಾಲೇಜಿನ ನೃತ್ಯ ವಿಭಾಗಕ್ಕೆ ವೆಂಕಟಲಕ್ಷಮ್ಮನವರನ್ನು ನೇಮಕ ಮಾಡಿತು. ಮುಂದೆ ಮತ್ತೆ ಒಂಬತ್ತು ವರ್ಷಗಳ ಕಾಲ ಅವರು ರೀಡರ್ ಆಗಿಯೂ ಸೇವೆ ಸಲ್ಲಿಸಿದರು. ಭರತ ಕಲಾನಿಕೇತನ ಎಂಬ ಸ್ವಂತ ಸಂಸ್ಥೆಯೊಂದನ್ನೂ ನಡೆಸುತ್ತಿದ್ದರು. ಅಮೇರಿಕದ ವಿಶ್ವವಿದ್ಯಾನಿಲಯದ ಒಂದು ವಿದ್ಯಾರ್ಥಿಗಳ ತಂಡ ಇಲ್ಲಿಗೆ ಬಂದು ವೆಂಕಟಲಕ್ಷಮ್ಮನವರಿಂದ ತರಬೇತಿ ಪಡೆದರು. ಹಲವಾರು ಮಂದಿ ಪ್ರಖ್ಯಾತ ನೃತ್ಯಗಾರ್ತಿಯರೂ ವೆಂಕಟಲಕ್ಷಮ್ಮನವರ ಮೈಸೂರು ಶೈಲಿಯ ಅಭಿನಯವನ್ನು ಕಲಿತರು. ಇತ್ತೀಚಿನ ದಿನಗಳವರೆಗೂ ವೆಂಕಟಲಕ್ಷಮ್ಮನವರು ತಮ್ಮ ಅಭಿನಯ ಪ್ರದರ್ಶನವನ್ನು ನಿಲ್ಲಿಸಿರಲಿಲ್ಲ. ತಮ್ಮ ೭೦-೮೦ರ ವಯಸ್ಸಿನಲ್ಲಿಯೂ ಇವರು ವೇದಿಕೆಯ ಮೇಲೆ ಕೂಳಿತುಕೊಂಡೇ ಹಿನ್ನೆಲೆ ಗಾಯನಕ್ಕೆ ತಕ್ಕಂತೆ ರಸಾಭಿನಯ ಕಾರ್ಯಕ್ರಮಗಳನ್ನು ನಡೆಸಿಕೊಳ್ಳುತ್ತಿದ್ದರು. ಇದು ಮದ್ರಾಸಿನ ಪ್ರಖ್ಯಾತ ಕಲಾವಿದೆ ಬಾಲಸರಸ್ವತಿ ಅವರನ್ನು ನೆನಪಿಗೆ ತರುತ್ತಿತ್ತು. ರಾಷ್ಟ್ರಪತಿ ಡಾ. ರಾಧಾಕೃಷ್ಣನ್‌ಅವರೇ ವೆಂಕಟಲಕ್ಷಮ್ಮನವರು ಅಷ್ಟಪದಿ, ಜಾವಳಿಗಳಿಗೆ ನೀಡಿದ ಅಭಿನಯವನ್ನು ಬಹಳವಾಗಿ ಮೆಚ್ಚಿಕೊಂಡಿದ್ದರು.
ಕರ್ನಾಟಕದ ಸಂಗೀತ ನಾಟಕ ಅಕಾಡೆಮಿ ೧೯೬೨ರಲ್ಲೇ ಇವರನ್ನು ಸನ್ಮಾನಿಸಿತ್ತು. ೧೯೮೬ರಲ್ಲಿ ಮುಂಬಯಿಯ ಮೈಸೂರು ಅಸೋಸಿಯೇಶನ್‌ರವರು ಅವರ ೮೦ನೆಯ ಹುಟ್ಟು ಹಬ್ಬವನ್ನು ವೈಭವದಿಂದ ಆಚರಿಸಿ ಅವರಿಂಧ ಅಭಿನಯ, ಪ್ರಾತ್ಯಕ್ಷಿತೆ ಏರ್ಪಡಿಸಿ ಸನ್ಮಾನಿಸಿದರು. ೧೯೮೮ರಲ್ಲಿ ಇವರಿಗೆ ರಾಜ್ಯೋತ್ಸವ ಪ್ರಶಸ್ತಿ ಲಭಿಸಿತು. ೧೯೮೯ರಲ್ಲಿ ಬೆಂಗಳೂರಿನ ಗಾಯನ ಸಮಾಜ ತಮ್ಮ ವಾರ್ಷಿಕ ಸಂಗೀತ ಸಮ್ಮೇಳನದ ಅಧ್ಯಕ್ಷರನ್ನಾಗಿ ವೆಂಕಟಲಕ್ಷಮ್ಮನವರನ್ನು ಆಯ್ಕೆ ಮಾಡಿ ಸಂಗೀತ ಕಲಾರತ್ನ ಬಿರುದು ನೀಡಿ ಗೌರವಿಸಿತು. ಸಾಹಿತಿ ಚದುರಂಗರ ನೇತೃತ್ವದಲ್ಲಿ ಗುರು ವೆಂಕಟಲಕ್ಷಮ್ಮನವರ ಸಾಕ್ಷ್ಯಚಿತ್ರವೊಂದನ್ನು ವಾರ್ತಾ ಮತ್ತು ಪ್ರಚಾರ ಇಲಾಖೆ ನಿರ್ಮಿಸಿದ್ದು, ಸಂಗೀತ ನೃತ್ಯ ಅಕಾಡೆಮಿ ಕೂಡ ಸಾಕ್ಷ್ಯಚಿತ್ರದ ವೀಡಿಯೋ ಒಂದನ್ನು ತಯಾರಿಸಿದೆ. ೧೯೯೨ರಲ್ಲಿ ಇವರಿಗೆ ರಾಷ್ಟ್ರದ ಪ್ರತಿಷ್ಠಿತ ಪದ್ಮಭೂಷಣ ಪ್ರಶಸ್ತಿ ಲಭಿಸಿದ್ದು ಕರ್ನಾಟಕಕ್ಕೇ ಹೆಮ್ಮ ಎನಿಸಿದೆ. ಆದರೆ ನನಗೆ ತಿಳಿದಿರುವಂತೆ ವೆಮಕಟಲಕ್ಷಮ್ಮನವರು ಇದ್ಯಾವುದಕ್ಕೂ ಎಂದಿಗೂ ಆಸೆ ಪಟ್ಟವರೇ ಅಲ್ಲ. ಈ ಬಿರುದು ಬಾವಲಿಗಳು ಬರುವ ಮುನ್ನ ಅವರೇನು ಕೊರಗುತ್ತಿರಲಿಲ್ಲ. ಬಂದ ನಂತರ ಮೆರೆಯಲೂ ಇಲ್ಲ. ಇವರು ತುಂಬಿದ ಕೊಡದಂತಿದ್ದರು. ಸೂರ್ಯನು ಉದಯ ಕಾಲದಲ್ಲೂ, ಅಸ್ತಮಾನ ಕಾಲದಲ್ಲೂ ಕೆಂಪಗಿರುತ್ತಾನೆ. ಅದೇ ರೀತಿ ಉತ್ತಮರು ಸಂಪತ್ತಿನಲ್ಲೂ ವಿಪತ್ತಿನಲ್ಲೂ ಏಕರೀತಿಯಾಗಿರುತ್ತಾರೆ ಎಂಬ ಮಾತೊಂದಿದೆ. ಆ ಮಾತು ವೆಂಕಟಲಕ್ಷಮ್ಮನವರಿಗೆ ತುಂಬಾ ಅನ್ವಯಿಸುತ್ತದೆ. ೧೮ನೇ ವಯಸ್ಸಿನಲ್ಲಿ ಇದ್ದ ಉತ್ಸಾಹ ಅವರಿಗೆ ೮೦ ವರ್ಷದವರೆಗೂ ಇತ್ತು. ಆದರೆ ಇತ್ತೀಚಿನ ಕೆಲವು ವರ್ಷಗಳಿಂದ ಸ್ವಲ್ಪ ಅನಾರೋಗ್ಯದಿಂದ ಮೈಸೂರು ತೊರೆದು ನೃತ್ಯ ವೃತ್ತಿ ತ್ಯಜಿಸಿ ಹುಟ್ಟೂರಿನಲ್ಲಿ ವಿಶ್ರಾಂತಿ ಪಡೆಯುತ್ತಿದ್ದರು. ಕಡೂರಿನಲ್ಲಿ ದಿನಾಂಕ ೨.೭.೨೦೦೨ ರಂದು ವಿಧಿವಶರಾದರು.
ಸರಳವಾದ ನಿರಾಡಂಬರ ಜೀವನ. ಅಪಾರ ಗುರುಭಕ್ತಿ, ಆಧ್ಯಾತ್ಮದ ಕಡೆಗೆ ಹೆಚ್ಚಿನ ಆಸಕ್ತಿ. ಇವು ಇವರ ವ್ಯಕ್ತಿತ್ವದ ಕೆಲವು ಪ್ರಮುಖ ಅಂಶಗಳಾಗಿದ್ದವು. ತಮಗೆ ದೈವದತ್ತವಾಗಿ ಲಭ್ಯವಾಗಿರುವ ನೃತ್ಯ ಕಲೆಯ ಮಹತ್ವವನ್ನೂ ನಿಜಸ್ವರೂಪವನ್ನೂ ಸ್ವಲ್ಪವೂ ಮುಚ್ಚುಮರೆಯಿಲ್ಲದೆ ಶಿಷ್ಯವರ್ಗಕ್ಕೆ ಅನುಗ್ರಹ ಪೂರ್ವಕವಾಗಿ ನಿರೂಪಿಸಿರುವ ಗುಣ ವಿಶೇಷ ಇವರಿಗಿತ್ತು. ಇದೊಂದು ಮಹತ್ವದ ಮನೋಧರ್ಮ. ಇದುವೇ ಇವರು ಈ ಕ್ಷೇತ್ರಕ್ಕೆ ಸಲ್ಲಿಸಿರುವ ಅಸಾಧಾರಣ ಸೇವೆ. ಇಂತಹ ಬಿಚ್ಚು ಮನಸ್ಸಿನ ಗುಣ ಹೊಂದಿರುವ ಕಲಾವಿದರು ಅತಿ ವಿರಳ. ಎಲ್ಲೆಂದರಲ್ಲಿ ಯಾವುದೇ ಸಂಸ್ಥೆ ಆಶ್ರಯ ಕೊಟ್ಟು ಆಹ್ವಾನಿಸಿರಲಿ, ಅಲ್ಲಿ ಅಭಿನಯದ ಕಾರ್ಯಾಗಾರಗಳನ್ನು ನಡೆಸಿ ಸಾವಿರಾರು ನೃತ್ಯ ವಿದ್ಯಾರ್ಥಿಗಳಿಗೆ ಅಭಿನಯದ ಮಾಹಿತಿ, ಮಾರ್ಗದರ್ಶನ ನೀಡಿದ್ಧಾರೆ. ಹೆಚ್ಚು ಕಡಿಮೆ ನಾಡಿನ ಎಲ್ಲಾ ನೃತ್ಯ ಗುರುಗಳ ಶಿಷ್ಯರೂ ಒಂದಲ್ಲ ಒಂದು ಬಾರಿ ವೆಂಕಟಲಕ್ಷಮ್ಮನವರಿಂದ ಮಾರ್ಗದರ್ಶನ ಪಡೆದವರೆ ಆಗಿದ್ದಾರೆಂದರೆ ತಪ್ಪಾಗಲಾರದು.
ಯು.ಎಸ್‌.ಕೃಷ್ಣರಾವ್‌ ಮತ್ತು ಚಂದ್ರಭಾಗಾದೇವಿ
“ಆಕೆಯನ್ನು ವಿವಾಹವಾಗಲು ನೀವು ಬಹಳ ಅದೃಷ್ಟ ಮಾಡಿರಬೇಕು”
“ಇಲ್ಲ, ನನ್ನಂಥ ಪತಿ ದೊರಕಬೇಕಾದರೆ ಆಕೆ ಅದೃಷ್ಟ ಮಾಡಿರಬೇಕು”
“ಬಿಸಿ ರಕ್ತದ ತರುಣರ ಮಾತೇ ಹೀಗೆ” ಎಂದು ನಗುತ್ತಾ ತರುಣ ಕೃಷ್ಣರಾವ್‌ನ ಬೆನ್ನು ಸವರಿದವರು ಖ್ಯಾತ ಚಿತ್ರ ಕಲಾವಿದ ಅ.ನ. ಸುಬ್ಬರಾಯರು.
“ನನ್ನ ಮತ್ತು ನಮ್ಮವರ ಮದುವೆಯ ಮಾತು ಮೊದಲು ಆರಂಭವಾದದ್ದು ಹೀಗೆ” ಚಂದ್ರಭಾಗಾದೇವಿ ಅವರ ನುಡಿಯಿದು.
“ಕನ್ನಡ ಸಾಹಿತ್ಯ ಪರಿಷತ್ತಿನ ಸಭಾಂಗಣದಲ್ಲಿ ಅ.ನ. ಸುಬ್ಬರಾಯರು ಅಂದು ಏರ್ಪಡಿಸಿದ ನೃತ್ಯ ಕಾರ್ಯಕ್ರಮ(೧೯೪೦) ಏರ್ಪಾಟು ಮಾಡಿದ್ದ ಸಂದರ್ಭದ ಆಹ್ವಾನ ಪತ್ರಿಕೆಯಲ್ಲಿ ಕೃಷ್ಣರಾಯರ ಹೆಸರಿನೊಂದಿಗೆ ನನ್ನ ಹೆಸರೂ ಅಚ್ಚಾಗಿದ್ದುದು ಅಪರಾಧ ಎಂದವರ ಲೆಕ್ಕ. ಅದನ್ನು ಕಂಡು ಹಿರಿಯರಾದ ಅ.ನ. ಸುಬ್ಬರಾಯರು ಬಿಗಡಾಯಿಸಿದ್ದ ಪರಿಸ್ಥಿತಿಯನ್ನು ನಗೆಮಾತಿನಿಂದ ಸರಿಪಡಿಸಿದರು” ಎಂದು ಚಂದ್ರಭಾಗಾದೇವಿ ಸಂದರ್ಭದ ಹಿನ್ನೆಲೆಯ ಪರಿಚಯ ನೀಡಿದ್ದರು.
ಅನಂತರ ನಡೆದ ನೃತ್ಯ ಕಾರ್ಯಕ್ರಮದಲ್ಲಿ ಚಂದ್ರಭಾಗಾದೇವಿ ಯವರ “ಉಷಾ ನೃತ್ಯ’ದ ಅಭಿನಯ ಹಾಗೂ ಪದಗತಿ ಕಂಡು ಪಕ್ಷಪಾತವಿಲ್ಲದೆ ಮನಸಾರೆ ಮೆಚ್ಚಿ ಕೃಷ್ಣರಾಯರು ಅಭಿನಂದಿಸಿದ್ದರು. ನಂತರದ ಒಂದು ವರ್ಷದಲ್ಲಿ ಒಂದು ಶುಭದಿನ (೧೯೪೧) ಚಂದ್ರಭಾಗಾದೇವಿ ಕೃಷ್ಣರಾವ್‌ಸತಿಪತಿಗಳಾದರು. ಕಲೆಯೊಂದಿಗೆ ಒಲವೂ ಸೇರಿದಾಗ ಹಾಲು ಜೇನಿನ ಸವಿ. ವಿವಾಹ ನಂತರದ ವರ್ಷಗಳನ್ನು ಹಿಂತಿರುಗಿ ಈ ದಂಪತಿಗಳು ನೋಡಿದಾಗ ತಮ್ಮ ತನು, ಮನ, ಧನದಿಂದ ಮಾಡಿದ ನೃತ್ಯ ಕಲಾಸೇವೆಯಿಂದ ಜೀವನ ಸಾರ್ಥಕವಾಗಿದೆ ಎಂದುಕೊಂಡರು.
ಪ್ರೊ. ಯು.ಎಸ್‌. ಕೃಷ್ಣರಾವ್‌ಅವರ ಹುಟ್ಟೂರು ಉತ್ತರಕನ್ನಡ ಜಿಲ್ಲೆಯ ಮಲ್ಲಾಪುರವಾದರೂ ಅವರು ಬೆಳೆದು ದೊಡ್ಡವರಾದುದು ಬೆಂಗಳೂರಿನಲ್ಲೇ. ತಂದೆ ಶಿವರಾಮ, ತಾಯಿ ಗಿರಿಜಾಬಾಯಿ, ಮುತ್ತಾತ ಒಬ್ಬರು ಕುಮಟಾದಲ್ಲಿ ನೃತ್ಯದ ಮೇಷ್ಟ್ರಾಗಿದ್ದರಂತೆ. ಕೃಷ್ಣರಾಯರು ಪದವೀಧರರಾಗಿ ವೃತ್ತಿ ಕೈಕೊಂಡಿರುವುದು ರಸಾಯನ ಶಾಸ್ತ್ರದಲ್ಲಿ. ಗೀಳು ಹಚ್ಚಿಸಿಕೊಂಡಿದ್ದು ಭರತನಾಟ್ಯದಲ್ಲಿ.
೧೯೨೧ ಆಗಸ್ಟ್‌ತಿಂಗಳ ೧೧ ನೇ ದಿನಾಂಕ ಚಂದ್ರಭಾಗಾದೇವಿಯವರ ಜನ್ಮದಿನ. ತಂದೆ ಪಡುಕೋಣೆ ರಮಾನಂದರಾಯರು. ತಾಯಿ ಸೀತಾದೇವಿ (ಇಬ್ಬರೂ ಬರಹಗಾರರು) ಶಿವರಾಮ ಕಾರಂತರ ಶುಭದತ್ತಾ ಗೀತ ನಾಟಕದಲ್ಲಿ ಪಾತ್ರ ದೊರೆತ ಕಾರಣವಾಗಿ ಚಂದ್ರಭಾಗದೇವಿಯರಿಗೆ ನಾಟ್ಯದಲ್ಲಿ ಆಸಕ್ತಿ ಮೂಡಿತು.
ಕೃಷ್ಣರಾಯರು ಕೋಲಾರ ಪುಟ್ಟಪ್ಪನವರಲ್ಲಿ ೩೦.೧.೩೯ರಿಂದ ಮೈಸೂರು ಶೈಲಿಯ ಭರತನಾಟ್ಯ ಅಭ್ಯಾಸವನ್ನೂ ಪಂದನಲ್ಲೂರು ಶೈಲಿಯ ಭರತನಾಟ್ಯ ಅಭ್ಯಾಸವನ್ನೂ ಕುಮಾರನ್‌ಹಾಗೂ ಕುಂಜು ಕುರೂಪ್‌ಅವರ ಕೈಕೆಳಗೆ ಕಥಕಳಿಯನ್ನೂ ಕಲಿತರು. ಚಂದ್ರಭಾಗದೇವಿಯರು ೧೦-೧೧ನೇ ವಯಸ್ಸಿನಲ್ಲಿ ಡಾ. ಶಿವರಾಮ ಕಾರಂತ ಅವರಿಂದ ಮೊದಲ ನೃತ್ಯ ಹೆಜ್ಜೆಗಳನ್ನು ಇಡಲು ಕಲಿತರು. ಎರಡು ಕಥಕಳಿ ನೃತ್ಯಬಂಧಗಳನ್ನು ಕಥಕ್‌ಗುರುಗಳಾದ ಶ್ರೀನಿವಾಸ ಕುಲಕರ್ಣಿಯವರಿಂದಲೂ, ಶ್ರೀ ಯು.ಎಸ್‌.ಕೃಷ್ಣರಾವ್‌ಅವರ ಸಹಾಯದಿಂದ ಕೋಲಾರ ಪುಟ್ಟಪ್ಪನವರ ಬಳಿ ಚತುರಶ್ರ ಅಲರಿಪು ಕಲಿತು ನಂತರ ಕೃಷ್ಣರಾಯರಿಂದಲೇ ಭರತನಾಟ್ಯ ನೃತ್ಯಬಂಧಗಳನ್ನು ಕಲಿತು, ಮುಂದೆ ತಂಜಾವೂರಿಗೆ ಹೋಗಿ ಪಂದನಲ್ಲೂರು ಶೈಲಿಯನ್ನು ಕಲಿತರು.
ಕೃಷ್ಣರಾವ್‌ದಂಪತಿಗಳು ತಂಜಾವೂರಿನ ನಾಟ್ಯ ಕಲಾನಿಧಿ ಮೀನಾಕ್ಷಿ ಸುಂದರಂ ಪಿಳ್ಳೆ ಅವರಲ್ಲಿ ಭರತನಾಟ್ಯ ಶಿಕ್ಷಣ ಪಡೆದರು. ಬೆಳಿಗ್ಗೆ ೫.೩೦ ಕ್ಕೆ ಪಾಠ ಪ್ರಾರಂಭ. ೫.೩೦ ರಿಂದ ೭.೩೦ ಗಂಟೆಯವರೆಗೆ ಭರತನಾಟ್ಯದ ನಾನಾ ತರಹದ ನಡೆಯುವಿಕೆಗಳನ್ನು ಹೇಳಿಕೊಡುತ್ತಿದ್ದರು. ಪುನಃ ೮.೦೦ ರಿಂದ ೧೧.೦೦ ಗಂಟೆಯವರೆಗೆ ವಿವಿಧ ಅಡವುಗಳ ಪಾಠ. ಒಂದೊಂದು ಅಡವು ನೂರು ಸಲ ಮಾಡಬೇಕು. ಕೈ ವಿನ್ಯಾಸ, ಭಂಗಿಗಳಲ್ಲಿ ಒಂದಂಗುಲವೂ ಹೆಚ್ಚು ಕಡಿಮೆ ಆಗದಂತೆ ಮಾಡಬೇಕಾಗುತ್ತಿತ್ತು. ನಂತರ ವಿಶ್ರಾಂತಿ, ಊಟ ಇತ್ಯಾದಿ. ಮಧ್ಯಾಹ್ನ ೨.೦೦ ಗಂಟೆಯಿಂದ ೫.೦೦ ಗಂಟೆಯವರೆಗೆ ನೃತ್ಯಾಭ್ಯಾಸ, ರಾತ್ರಿ ೭.೦೦ ರಿಂದ ೯.೦೦ ಗಂಟೆಯವರಿಗೂ ಅಭಿನಯ, ಮುದ್ರೆ, ಭರತನಾಟ್ಯ ಶಾಸ್ತ್ರದ ಶ್ಲೋಕಗಳ ಆಧಾರದಿಂದ ಹೇಳಿಕೊಡುತ್ತಿದ್ದರು. ರಾತ್ರಿ ೯ ಗಂಗೆ ಮಲಗಿದರೆ ಪುನಃ ಬೆಳಿಗ್ಗೆ ೫.೦೦ ಗಂಟೆಗೆ ನೃತ್ಯಾಭ್ಯಾಸ ಪ್ರಾರಂಭ. ತಂಜಾವೂರು ಅರಸರ ಅರಮನೆಯಲ್ಲಿಯೇ ಅವರ ರಂಗಪ್ರವೇಶ ೧೯೪೩ ಡಿಸೆಂಬರ್ ೩೧ ರಂದು ಜರುಗಿತು. ಅಂದು ಈ ದಂಪತಿಗಳು ನರ್ತಿಸಿದ ರೀತಿ ರಸಿಕರ ಕಣ್ಮನಗಳಿಗೆ ಆನಂದವನ್ನು ಕೊಡುವ ವಿಷಯವಾಗಿತ್ತು . ಅಂದಿನ ಖ್ಯಾತ ನೃತ್ಯ ವಿಮರ್ಶಕರಾದ ಇ. ಕೃಷ್ಣಅಯ್ಯರ್ ದಿನಪತ್ರಿಕೆಯೊಂದರಲ್ಲಿ “ಲಲಿತವಾಗಿ ಪೂರ್ಣತೆಯಿಂದ ಪ್ರದರ್ಶಿಸಿದ ನೃತ್ಯವನ್ನು ನೋಡಿದೆ ಗಂಡು ಜೊತೆಗಾರ ಆವೇಶ ಉತ್ಸಾಹದ ಬುಗ್ಗೆಯಂತಿದ್ದರೆ, ಹೆಣ್ಣು ಜೊತೆಗಾತಿ ಹೆಣ್ಣುತನಕ್ಕೆ ತಕ್ಕ ಹಿತಮಿತ ಹಾಗೂ ವಿನಯ ಶೀಲತೆಯಿಂದ ಕೂಡಿರುವುದು ಹೆಣ್ಣು ಗಂಡುಗಳಲ್ಲಿರುವ ಮೂಲ ಪ್ರಧಾನ ವ್ಯತ್ಯಾಸ ಅಲ್ಲದೆ ಕಲೆಯ ಸಮಾಗಮದಲ್ಲಿ ಎರಡು ಬೇರೆ ಬೇರೆ ಮಾದರಿಗಳು ಹೊಂದಿಕೊಂಡಿರುವ ಘನವಾದ ವಿಷಯವಾಗಿದೆ. ಸುಸಂಸ್ಕೃತ ಸತಿಪತಿಯರು ನೃತ್ಯ ಜೋಡಿಯಾಗಿ ಪ್ರದರ್ಶಿಸುವ ಕಲೆಯಲ್ಲಿ ಮೋಹಕತೆ ಘನತೆ ಗಾಂಭೀರ್ಯ ಹಾಗೂ ಪರಿಶುದ್ಧತೆ ಇದ್ದು ಪುರಾಣಗಳಲ್ಲಿ ಕಂಡುಬರುವ ಶಿವ ಪಾರ್ವತಿಯರ ನೃತ್ಯಗಳ ಆಧ್ಯಾತ್ಮಕತೆಯನ್ನು ಸೂಚಿಸುವಂತಿತ್ತು. ಇಂತಹ ದಂಪತಿಗಳು ಕಲೆಗೆ ಅನುಪಮ ಗೌರವ ಹಾಗೂ ಅಂತಸ್ತು ಕೊಟ್ಟು ಇತರರಿಗೆ ಸ್ಪೂರ್ತಿದಾಯಕ ಮಾದರಿಯಾಗಿ ಮೇಲ್ಪಂಕ್ತಿ ಹಾಕಿ ಕೊಡುವಂತಿದೆ………” ಎಂದು ಬರೆದರು.
ನೃತ್ಯಕಲೆಗೆ ಜೀವನವನ್ನು ಮುಡಿಪಾಗಿಟ್ಟು ಕೃಷ್ಣರಾಯರು ಕಾಲೇಜು ಕೆಲಸವನ್ನು ಬಿಟ್ಟಾಗ ಕಲಾಭಿಮಾನಿಗಳೆಂದೆನಿಸಿಕೊಂಡವರು ಅನಾಮಧೇಯ ಪತ್ರಗಳನ್ನು ಕಳುಹಿಸುತ್ತಲೇ ಇದ್ದರು. “ನೀವೊಬ್ಬರು ಕುಣಿಯುವುದಲ್ಲದೇ ನಿಮ್ಮ ಗೌರವಾನ್ವಿತ ಧರ್ಮಪತ್ನಿಯನ್ನೂ ರಂಗಸ್ಥಳಕ್ಕೆ ತಂದು ಕುಣಿಸಿ ಅವರ ಮಾನ ಕೆಡಿಸಬೇಡಿ” ಎಂಬ ಅಸಮಾಧಾನದ ಬೆದರಿಕೆಗಳು ಬಮದರೂ ಚಂದ್ರಭಾಗಾದೇವಿಯವರು ಕಲಾರಾಧನೆಯನ್ನು ಮುಂದುವರಿಸಿಕೊಂಡೇ ಬಂದರು. ನೃತ್ಯ ಪ್ರದರ್ಶನದ ಮಧ್ಯೆ ದೊರೆತ ಬಿಡುವಿನ ವೇಳೆಯಲ್ಲಿ ಚಂದ್ರಭಾಗಾದೇವಿ ಮಗುವಿಗೆ ಹಾಲುಣಿಸಿ ತಮ್ಮ ವೈವಾಹಿಕ ಮತ್ತು ಕಲಾಜೀವನದಲ್ಲಿ ಹಾಸುಹೊಕ್ಕಾಗಿ ಮುಂದುವರಿದರು.
ಪ್ರೋ|| ಕೃಷ್ಣರಾಯರ ಜೀವನ ಕಾಲೇಜು ಕೆಲಸ ಬಿಟ್ಟ ಮೇಲೆ ತ್ರಿಶಂಕು ಸ್ವರ್ಗವಾಯಿತು. ಕಂಕುಳಲ್ಲಿ ಮಕ್ಕಳನ್ನಿಟ್ಟುಕೊಂಡು ಕಲಾಭ್ಯಾಸ, ಕಲಾಪ್ರದರ್ಶನಗಳನ್ನು ಕಷ್ಟಪಟ್ಟು ಮುಂದುವರಿಸಿ ಕಲೆ ಕೇವಲ ದೇವದಾಸಿಯರ ಸೊತ್ತಲ್ಲ ಸಂಸಾರವಂದಿಗರೂ ಗೌರವಸ್ಥರ ಕುಟುಂಬಗಳೂ ಕಲಾ ಪ್ರದರ್ಶನಗಳನ್ನೀಯುವುದರಿಂದ ಮಾನಕ್ಕೇನೂ ಚ್ಯುತಿ ಇಲ್ಲ ಎಂಬುದನ್ನು ತೋರಿಸಿಕೊಟ್ಟರು ಚಂದ್ರಭಾಗಾದೇವಿಯವರು. ಮಕ್ಕಳನ್ನು ಕಟ್ಟಿಕೊಂಡು ಊರೂರು ಹಳ್ಳಿ-ಹಳ್ಳಿಗಳಲ್ಲಿ ನರ್ತಿಸಿದ ಲಂಬಾಣಿಗರ ರೀತಿಯಲ್ಲಿ ಜೀವನ-ನಿತ್ಯ ಬಡತನ-ಹಸಿವಿನ ಬವಣೆ ತನು ಮನಗಳನ್ನು  ನಿಗ್ರಹಿಸಿ ಕಲಾ ಸೇವೆ ಮಾಡಿದುದು, ಸಮಾಜದ ದೂಷಣೆ ನಿಂದೆ ಅಪಮಾನ ಇತ್ಯಾದಿ ಅವರು ಸಹಿಸಬೇಕಾಗಿತ್ತು ಆ ದಿನಗಳಲ್ಲಿ. ಇಷ್ಟಾದರೂ ಮದುವೆಯ ನಂತರದ ನಲವತ್ತೈದು ವರುಷಗಳ ಸಾಧನೆ ಮೆಚ್ಚವಂತಹುದು. ಪ್ರೊ|| ಕೃಷ್ಣರಾಯರು ಸಮಯಕ್ಕೆ ತುಂಬಾ ಮಹತ್ವವನ್ನು ಅಂದಿನಿಂದಲೂ ನೀಡುತ್ತಿದ್ದರು .
ವರ್ಷಗಳು ಕಳೆದಂತೆ ಈ ನೃತ್ಯಾರಾಧಕ ದಂಪತಿಗಳು ಸಾವಿರಾರು ನೃತ್ಯ ಪ್ರದರ್ಶನಗಳನ್ನೂ, ನೃತ್ಯ ಉಪನ್ಯಾಸಗಳನ್ನೂ ಕೊಟ್ಟು ಖ್ಯಾತಿ ಪಡೆದರು. ಕಲಾ ಪ್ರಸಾರಕ್ಕಾಗಿ ಕಲೆಯ ಪ್ರದರ್ಶನ ಭಾಷಣಗಳನ್ನು ಕೊಡುವುದರಲ್ಲಿ ಪ್ರಸಿದ್ಧಿ ಪಡೆದರು. ರೇಡಿಯೋ ಮೂಲಕ ಪ್ರಸಾರ. ಪತ್ರಿಕೆಗಳಲ್ಲಿ ಲೇಖನಗಳನ್ನು ಬರೆದು, ವಿದ್ಯಾಇಲಾಖೆಯ ಎಲ್ಲ ಸ್ಥಳಗಳಲ್ಲಿ, ಶಾಲೆ ಕಾಲೇಜು ವಿಶ್ವವಿದ್ಯಾನಿಲಯ ಎಲ್ಲೆಲ್ಲೂ ನಾಟ್ಯದ ಮೇಲೆ ಉಪನ್ಯಾಸ ನೀಡಿದ್ದರು. ೧೯೪೦ರಲ್ಲಿ ಮೈಸೂರು ವಿಶ್ವವಿದ್ಯಾಲಯದ ವಿದ್ಯಾರ್ಥಿಗಳಿಗೆ ಪ್ರಥಮ ಭಾಷಣ ಕೊಟ್ಟ ಮೇಲೆ ಭಾರತಾದ್ಯಂತ ಹಾಗೂ ದೇಶ ವಿದೇಶಗಳಲ್ಲಿ ೮೦೦ ಕ್ಕೂ ಮಿರಿ ಪ್ರದರ್ಶನ ಭಾಷಣಗಳನ್ನು ಮಾಡಿದ್ದಾರೆ. ಈ ದಂಪತಿಗಳು ತಮ್ಮ ಕಲಾ ಪ್ರತಿಭೆಯನ್ನು ಕೇವಲ ಸ್ವಾರ್ಥಕ್ಕಾಗಿ ಬಳಸಿಕೊಂಡವರಲ್ಲ. ನಿಸ್ವಾರ್ಥ ಮನೋಭಾವದಿಂಧ ಅನೇಕಾನೇಕ ಸಹಾಯರ್ಥ ಪ್ರದರ್ಶನಗಳನ್ನು ನೀಡಿ ಲಕ್ಷಗಟ್ಟಲೆ ಹಣವನ್ನು ಗಳಿಸಿ ಕಲಾ ಸಂಸ್ಥೆಗಳಿಗೆ, ಬಡವರಿಗೆ, ಪುಸ್ತಕ ಭಂಡಾರಗಳಿಗೆ, ದೇವಸ್ಥಾನಗಳಿಗೆ, ಯುದ್ಧನಿಧಿಗೆ, ಅಂಗವಿಕಲರಿಗೆ, ರೆಡ್‌ಕ್ರಾಸ್‌ಗೆ, ಫ್ಯಾಮಿಲಿ ರಿಲೀಫ್‌ಫಂಡ್‌ಗೆ ಬಡವಿದ್ಯಾರ್ಥಿಗಳ ವಿದ್ಯಾಭ್ಯಾಸಕ್ಕೆ ಇತ್ಯಾದಿಗಳಿಗೆ ಧನಸಹಾಯ ಮಾಡಿದ್ದಾರೆ.
೧೯೫೨ರಲ್ಲಿ ಇಂಡೋ ಪಾಕಿಸ್ತಾನ ಮ್ಯೂಸಿಕ್‌ಕಾನ್‌ಫೆರಿನ್ಸಿನವರು ಈ ದಂಪತಿಗಳ (ಕರಾಚಿಯಲ್ಲಿ ಸರ್ಕಾರದ ನೆರವಿನಿಂದ) ನೃತ್ಯಗಳನ್ನು ಪ್ರದರ್ಶಿಸಿದರು. ೧೯೫೮ ರಲ್ಲಿ ಕೇಂದ್ರ ಸಂಗೀತ ನಾಟಕ ಅಕಾಡೆಮಿಯಿಂದ ಆಹ್ವಾನಿತರಾಗಿ ಮಾಡರ್ನ್‌ಟ್ರೆಂಡ್ಸ್ ಇನ್‌ಭರತನಾಟ್ಯ ಎಂಬ ವಿಷಯದ ಮೇಲೆ ಪ್ರದರ್ಶನ ಭಾಷಣ ನೀಡಿದರು. ಹೀಗೆ ನೃತ್ಯ ಕ್ಷೇತ್ರದಲ್ಲಿ ಅವ್ಯಾಹುತ ಅಭ್ಯಾಸ ಆರಾಧನೆ ಸಾಧನೆ, ನೃತ್ಯ ನೃತ್ಯಾಭ್ಯಾಸ, ನೃತ್ಯ ಶಿಕ್ಷಣ ಹಾಗೂ ಕಲೆಯ ಅಭಿವೃದ್ಧಿ ಇವರ ಜೀವನ ಧ್ಯೇಯವೇ ಆಯಿತು.
ತಮ್ಮ ಇಡೀ ಬದುಕನ್ನೇ ನೃತ್ಯಕಲೆಗಾಗಿ ಸವೆಸಿದ ಈ ನೃತ್ಯ ಕಲಾ ದಂಪತಿಗಳು ಇಂದು ಅಂತರರಾಷ್ಟ್ರೀಯ ಮಟ್ಟದಲ್ಲಿ ಪ್ರಖ್ಯಾತರಾಗಿದ್ದಾರೆ. ಇವರ ಕಲೋಪಾಸನೆ ಸಾಧನೆ ಹಾಗೂ ಜೀವನ ವಿಚಾರಗಳು ಸ್ವರಾಸ್ಯಪೂರ್ಣ. ಇವರ ಬಗ್ಗೆ ಎಷ್ಟು ಬರೆದರೂ ಅದು ಹೊಗಳಿಕೆಯ ಮಾತುಗಳಾಗುವುದರ ಜೊತೆಗೆ ಅಪೂರ್ಣ ಎನಿಸುತ್ತದೆ. ಲಂಡನ್ನಿನಲ್ಲಿ ಎರಡು ವರ್ಷಗಳ ಕಾಲ ಅವಿಶ್ರಾಂತ ಕೆಲಸ ಮಾಡಿ ತಮ್ಮ ಪಾಶ್ಚಾತ್ಯ ಶಿಷ್ಯವೃಂದದ ನೆರವಿನಿಂದ ನಾಲ್ಕು ನೃತ್ಯ ನಾಟಕಗಳನ್ನು ರಚಿಸಿ ಪಾಶ್ಚಾತ್ಯ ರಸಿಕರ ಮನಸ್ಸನ್ನು ಸೂರೆಗೊಂಡರು. ರಾಣಿ ಶಾಂತಲಾ ನೃತ್ಯ ನಾಟಕದ ಮೂಲಕ ಭಾರತೀಯ ಕಲಾ ಸಂಸ್ಕೃತಿಯನ್ನು ಕರ್ನಾಟಕದ ಹಳೇಬೀಡು, ಬೇಲೂರಿನ ವೈಭವವನ್ನು ತಿಳಿಸಿದರು. ಆ ನಂತರ ನ್ಯೂಯಾರ್ಕಿನ ಇಂಡೋ ಅಮೆರಿಕನ್‌ಡಾನ್ಸ್ ಕಂಪೆನಿಯ ಆಹ್ವಾನದ ಮೇಲೆ ಎರಡು ತಿಂಗಳ ಕಾಲ ಅವಿರತ ಶ್ರಮ ಮತ್ತೆ ಎರಡು ತಿಂಗಳಲ್ಲಿ ಅಮೆರಿಕ ಪ್ರಯಾಣ ಟಿ.ವಿ. ರೇಡಿಯೋ ಮೂಲಕ ಕಲಾ ಪ್ರಸಾರ, ಹವಾಯಿಯಿಂದ ಹಾಂಗ್‌ಕಾಂಗ್‌, ಸಿಂಗಾಪುರ ನಗರಗಳಲ್ಲಿ ಯಶಸ್ವಿ ಕಾರ್ಯಕ್ರಮಗಳು.
೧೯೭೩ರಲ್ಲಿ ಬೆಂಗಳೂರಿನಲ್ಲಿ ತಮ್ಮದೇ ಆದ ಮಹಾ ಮಾಯಾ (ಮಿನಿ ರಂಗಗೃಹ) ನೃತ್ಯ ಶಾಲೆಯನ್ನು ಕಟ್ಟಿಸಿ ನೃತ್ಯ ಶಿಕ್ಷಣವನ್ನು  ಸ್ವದೇಶದವರಿಗೇ ಅಲ್ಲದೆ, ವಿದೇಶದಿಂದ ಬಂದ ಅನೇಕ ವಿದ್ಯಾರ್ಥಿಗಳಿಗೂ ನೃತ್ಯ ಶಿಕ್ಷಣ ತರಬೇತಿ ನೀಡುತ್ತಿದ್ದಾರೆ. ತಮ್ಮ ಜೀವಮಾನದಲ್ಲಿ ನೂರಾರು ವಿದ್ಯಾರ್ಥಿಗಳನ್ನು ‘ರಂಗ ಪ್ರವೇಶ’ ಕಾರ್ಯಕ್ರಮಗಳಿಗೆ ತಯಾರು ಮಾಡಿದುದು ಇವರ ಅದ್ವಿತೀಯ ಸಾಹಸ. ಈ ದಂಪತಿಗಳ ಶಿಷ್ಯ ವರ್ಗದಲ್ಲಿ ಕೆಲವು ನರ್ತಕಿಯರು, ನರ್ತಕರು ವಿಶ್ವಖ್ಯಾತಿ ಪಡೆದಿದ್ದಾರೆ.
ನಾಟ್ಯದಂತೆಯೇ ಈ ದಂಪತಿಗಳು ಬರವಣಿಗೆಯಲ್ಲೂ ಹೆಸರುವಾಸಿ. ಇಂಗ್ಲಿಷ್‌ಹಾಗೂ ಕನ್ನಡದಲ್ಲಿ ಚಂದ್ರಭಾಗಾದೇವಿ ಬರೆದ ‘ಗೆಜ್ಜೆಯ ಹೆಜ್ಜೆಯ ನುಡಿ’ ಕರ್ನಾಟಕ ಸಾಹಿತ್ಯ ಅಕಾಡೆಮಿಯ ಬಹುಮಾನ ಪಡೆದಿದೆ. ಆ ಪುಸ್ತಕವು ಕನ್ನಡದ ಪ್ರವಾಸ ಸಾಹಿತ್ಯದಲ್ಲೇ ವಿಶಿಷ್ಟ ಸ್ಥಾನ ಪಡೆದ ಪುಸ್ತಕ. .ಕನ್ನಡ ವಿಶ್ವಕೋಶ ಪ್ರಕಟಣೆಯಲ್ಲಿ ಈ ದಂಪತಿಗಳು ಹಲವಾರು ವಿಷಯಗಳ ಮೇಲೆ ಲೇಖನಗಳನ್ನು ಬರೆದಿದ್ದಾರೆ. ಮೈಸೂರು, ಬೆಂಗಳೂರು, ಆಕಾಶವಾಣಿಯ ಮೂಲಕ ಇವರ ವಿಚಾರ ವಿಮರ್ಶೆಗಳು ಹಲವಾರು ಬಾರಿ ಪ್ರಸಾರವಾಗಿದೆ. ಅನೇಕ ಸಂಘ ಸಂಸ್ಥೆಗಳಲ್ಲಿ ಕ್ರಿಯಾಶೀಲರಾಗಿ ಸಾಕಷ್ಟು ಕೆಲಸ ಮಾಡಿದ್ದಾರೆ.
ಹದಿನಾಲ್ಕನೆ ಶತಮಾನದಲ್ಲಿ ಸಿಂಹ ಭೂಪಾಲನಿಂದ ರಚಿತವಾದ ಲಾಸ್ಯರಂಜನ ಶ್ರೀಮಾನ್‌ಹೆಚ್‌.ಆರ್.ರಂಗಸ್ವಾಮಿ ಅಯ್ಯಂಗಾರ್ ಹಾಗೂ ಶ್ರೀಮಾನ್‌ಎಸ್‌.ಎನ್‌. ಕೃಷ್ಣ ಜೋಯಿಸ್‌ಅವರಿಂದ ೧೯೬೬ ರಲ್ಲಿ ಕನ್ನಡಕ್ಕೆ ಅನುವಾದಗೊಂಡಿತು. ಇದರಲ್ಲಿ ಬರುವ ಚಾರಿ, ಸ್ಥಾನಕ, ಹಸ್ತ, ರಸಗಳ ನಿರೂಪಣೆಗೆ ಈ ದಂಪತಿಗಳ  ಸೂಕ್ತ ಭಾವ ಚಿತ್ರಗಳು ಗ್ರಂಥಕ್ಕೆ ಹೆಚ್ಚಿನ ಮೆರಗನ್ನು ನೀಡಿವೆ. ಇಂದು ನರ್ತನ ಕ್ಷೇತ್ರದಲ್ಲಿ ‘ಲಾಸ್ಯರಂಜನ’ ಒಂದು ಅಮೂಲ್ಯ ಗ್ರಂಥವೆಂದು ಪರಿಗಣಿಸಲಾಗಿದೆ. ಹೈಸ್ಕೂಲ್‌ಮಟ್ಟದಲ್ಲಿ ನಡೆಯುವ ನಾಟ್ಯ ತರಗತಿಗಳಿಗೆ ಇವರ ಆಧುನಿಕ ಭಾರತದಲ್ಲಿ ನೃತ್ಯಕಲೆ ಪಠ್ಯಪುಸ್ತಕವಾಗಿದೆ. ೧೯೮೦ ರಲ್ಲಿ ಬೆಂಗಳೂರು ವಿಶ್ವವಿದ್ಯಾನಿಲಯದ ಸಂಗೀತ, ನಾಟಕ, ನೃತ್ಯ ವಿಭಾಗಕ್ಕೆ ಅಗತ್ಯವಿರುವ ಪಠ್ಯಪುಸ್ತಕ ‘ನೃತ್ಯ ಕಲೆಯನ್ನು ಪ್ರಸಾರಾಂಗ ಪ್ರಕಟಿಸಿದೆ. ಕೃಷ್ಣರಾವ್‌ಚಂದ್ರಭಾಗಾದೇವಿ ಸಿನಿಮಾ ಪ್ರಪಂಚವನ್ನೂ ಬಿಟ್ಟಿಲ್ಲ. ಹಲವು ದಶಕಗಳ ಹಿಂದೆ ಭರತನಾಟ್ಯ ಹಸ್ತ ಮುದ್ರೆಗಳನ್ನು ಅಭಿನಯಿಸುವ ಸಾಕ್ಷ್ಯಚಿತ್ರಕ್ಕೂ ನೆರ‍ವು ನೀಡಿ ಭರತನಾಟ್ಯ ಹಸ್ತಮುದ್ರೆಗಳನ್ನು ಅಭಿನಯಿಸುವ ಸಾಕ್ಷ್ಯಚಿತ್ರಕ್ಕೂ ನೆರವು ನೀಡಿ ಅಂದಿನ ದಿನಗಳಲ್ಲಿ ಭರತನಾಟ್ಯದತ್ತ ಜನರ ಗಮನ ಸೆಳೆದಿದ್ದಾರೆ. ಕನ್ನಡ ಭಾಷೆಯ ಪದಗಳಿಗೆ ನೃತ್ಯಗಳನ್ನು ಜೋಡಿಸುವುದರದತ್ತ ಅವರ ಗಮನ ಐದು ದಶಕಗಳ ಹಿಂದೆಯೇ ನಿದರ್ಶನವಾಗಿದೆ.
ಭಾರತಭಾರತಿ ಸಂಪದ ಪುಸ್ತಕ ಮಾಲೆಯಲ್ಲಿ ಚಂದ್ರಭಾಗಾದೇವಿಯವರು ‘ವಿಷ್ಣು ನಾರಾಯಣ ಭಾತಖಾಂಡೆ’ ಕಿರು ಪುಸ್ತಕವನ್ನು ಬರೆದಿದ್ದಾರೆ. ಅಲ್ಲದೆ ‘ಶ್ರೀ ಕೃಷ್ಣ ಪುಷ್ಪಾಂಜಲಿ’ ಹಾಗೂ ತಂದೆಯವರ ಸ್ಮಾರಕ ಗ್ರಂಥವಾಗಿ ‘ಪರಮಾನಂದ’ ಅಲ್ಲದೆ ನೃತ್ಯ ಕಲೆಯ ವಿಷಯವಾಗಿ ಬರೆದಿರುವ ಅನೇಕಾನೇಕ ಲೇಖನಗಳು ಪ್ರಖ್ಯಾತ ಪುಸ್ತಕಗಳಲ್ಲಿ ಕಾಣಬಹುದು.
೧೯೭೯ರಲ್ಲಿ ಮತ್ತು ೧೯೮೨ರಲ್ಲಿ ಮತ್ತೆ ವಿದೇಶ ಪ್ರಯಾಣ. ಕೆನಡಾದ ಮಾಂಟ್ರಿಯಲ್‌ನ ‘ಕಲಾ ಭಾರತಿ’ ಸಂಸ್ಥೆಯ ಆಹ್ವಾನದ ಮೇಲೆ ಕಲಾಸೇವೆ ಮಾಡುವ ಸುಯೋಗ, ಅವರಿಂದ ತಾಮ್ರಪತ್ರ ಗೌರವ ಪಡೆದ ಅವಕಾಶ ಹಾಗೂ ಅಮೆರಿಕ ದೇಶವನ್ನೆಲ್ಲ ಸುತ್ತಿ ವಿವಿಧ ಕಲಾಸಂಸ್ಥೆಗಳಲ್ಲೂ, ವಿಶ್ವವಿದ್ಯಾನಿಲಯದ ಆಶ್ರಯಗಳಲ್ಲೂ ಭಾಷಣ, ನೃತ್ಯಪ್ರದರ್ಶನ ಕ್ರಮಗಳನ್ನು ಕೊಟ್ಟರು. ಲಂಡನ್ನಿನ ಭಾರತೀಯ  ವಿದ್ಯಾಭವನದಲ್ಲಿ ಭಾಷಣ ಹಾಗೂ ಪ್ರದರ್ಶನ ಕಾರ್ಯಕ್ರಮಗಳನ್ನು ಕೊಟ್ಟರು. ಲಂಡನ್ನಿನ ಭಾರತೀಯ ವಿದ್ಯಾಭವನದಲ್ಲಿ ಭಾಷಣ  ಹಾಗೂ ಪ್ರದರ್ಶನ ನಡೆಯಿತು.
ನೋವು ನಲಿವುಗಳ  ಬದುಕಿನಲ್ಲಿ ಐದು ದಶಕಗಳನ್ನು ನೃತ್ಯರಂಗದಲ್ಲೇ ಇವರು ಸವೆಸಿದ್ದಾರೆ. ಕರ್ನಾಟಕ ನೃತ್ಯ ಪ್ರಪಂಚದಲ್ಲಿ ಕೃಷ್ಣರಾವ್‌ದಂಪತಿಗಳು ಧ್ರುವತಾರೆಯರಿದ್ದಂತೆ.
ಕಲ್ಲು ಸಕ್ಕರೆಯ ಸವಿಯ ಬಲ್ಲವರೇ ಬಲ್ಲರು. ಈ ಅಪರೂಪಲ ಹಾಗೂ ಅನ್ಯೋನ್ಯ ಬಾಂಧವ್ಯದ ದಂಪತಿಗಳು ಭರತನಾಟ್ಯ ಕ್ಷೇತ್ರಕ್ಕೆ ನೀಡಿದ ಕೊಡುಗೆ ಸುವರ್ಣಾಕ್ಷರದಲ್ಲಿ ಬರೆದಿಡುವಂತಹದ್ದು. ಚಂದ್ರಭಾಗದೇವಿಯರನ್ನು ಕರ್ನಾಟಕ ಸರ್ಕಾರ ಕರ್ನಾಟಕ ಸಂಗೀತ ನೃತ್ಯ ಅಕಾಡೆಮಿಯ ಅಧ್ಯಕ್ಷರನ್ನಾಗಿ ನೇಮಿಸಿದ್ದು (೧೯೯೫) ಅವರು ಈ ಅವಧಿಯಲ್ಲಿ ಮಾಡಿದ ಕಾರ್ಯ ಅನುಕರಣೀಯ. ಸಂಗೀತ ನೃತ್ಯ ಕಲೆ ಬಹುಮುಖ ಪ್ರಗತಿಗೆ ಅಗತ್ಯವಾದ ಎಲ್ಲಾ ವಿಚಾರಗಳಲ್ಲಿ ಚಂದ್ರಭಾಗಾದೇವಿಯವರಿಗಿದ್ದ ಆಸಕ್ತಿ ಈ ಅವಧಿಯಲ್ಲಿ ಎದ್ದು ಕಾಣುತ್ತಿತ್ತಿಉ.
ಇದ್ದಕ್ಕಿದ್ದಂತೆ ಒಂಧು ದಿನ ಚಂದ್ರಭಾಗಾದೇವಿಯವರ ಆರೋಗ್ಯ ಹದಗೆಟ್ಟಿತು. ಸಾಧ್ಯವಾದ ಎಲ್ಲಾ ಚಿಕಿತ್ಸೆಗಳನ್ನು ಮಾಡಿದರೂ ದೈವ ಅವರನ್ನು  ಕೃಷ್ಣರಾಯರಿಂದ ಕಸಿದುಕೊಂಡಿತು. (ನಿಧನ ೧೯೯೭). ನಾಡಿನ ನೃತ್ಯರಂಗಕ್ಕೆ ಇವರ ನಿಧನದಿಂದ ಅಪಾರ ಹಾನಿಯಾಯಿತು. ಕೃಷ್ಣರಾಯರಿಗಂತೂ ಆಕಾಶವೇ ತಮ್ಮ ತಲೆಯ ಮೇಲೆ ಕುಸಿದಂತಾಯಿತು. ನಂತರದ ಕೃಷ್ಣರಾವ್‌ಜೀವನದ ಬಗ್ಗೆ ಬರೆಯುವುದು ಕಷ್ಟ. ತಮ್ಮ ಜೀವನದ ಪ್ರತಿಯೊಂದು ವಿಷಯದಲ್ಲಿ ಚಂದ್ರಭಾಗಾದೇವಿಯವರ ಒಲವು ನಿಲುವನ್ನೇ ಆಧಾರವಾಗಿಟ್ಟುಕೊಂಡೇ ಬಂದ ಕೃಷ್ಣರಾಯರಿಗೆ ಒಬ್ಬಂಟಿ ಜೀವನದ ಪರಿಚಯವೇ ಇಲ್ಲ. ಪರಿಸ್ಥಿತಿ ಹೀಗಿದ್ದರೂ ಅವರ ನಿತ್ಯ ಜೀವನವೂ ನೃತ್ಯ ಕಲೆಗೇ ಅಂಟಿಕೊಂಡಿದೆ.
ರಾವ್‌ದಂಪತಿಗಳಿಗೆ ದೊರೆತ ಪ್ರಶಸ್ತಿಗಳು: ಕರ್ನಾಟಕ ಸಂಗೀತ ನೃತ್ಯ ಅಕಾಡೆಮಿಯಿಂದ ಪ್ರಶಸ್ತಿ (೧೯೮೦). ಕರ್ನಾಟಕ ರಾಜ್ಯ ಸರ್ಕಾರದಿಂದ ಚಂದ್ರಭಾಗಾದೇವಿಯವರಿಗೆ ರಾಜ್ಯ ಪ್ರಶಸ್ತಿ (೧೯೮೫), ಕಲಾಭಾರತಿ ಪ್ರಶಸ್ತಿ (೧೯೮೬), ಕರ್ನಾಟಕ ಸಂಗೀತ ನೃತ್ಯ ಅಕಾಡೆಮಿಯಿಂದ ದಂಪತಿಗಳು ಬರೆದ ನೃತ್ಯಕಲೆ ಪುಸ್ತಕಕ್ಕೆ ಬಹುಮಾನ (೧೯೮೬), ಕೇಂದ್ರ ಸಂಗೀತ ನಾಟಕ ಅಕಾಡೆಮಿಯ ಪ್ರಶಸ್ತಿ (೧೯೮೮), ಕರ್ನಾಟಕ ಸರ್ಕಾರದ ಶಾಂತಲಾ ಪ್ರಶಸ್ತಿ (೧೯೯೭). ಕಲಾ ವಿಮರ್ಶಕ ಇ.ಕೃಷ್ಣ ಅಯ್ಯರ್ ಸ್ಮಾರಕ ಚಿನ್ನದ ಪದಕ(೨೦೦೨)-ಚಂದ್ರಭಾಗಾದೇವಿ ವಿಧಿವಶರಾದ ನಂತರ ಕೃಷ್ಣರಾಯರು ಒಬ್ಬಂಟಿಯಾಗಿ ಸ್ವೀಕರಿಸಿರುವ ಪ್ರಶಸ್ತಿ ಇದಾಗಿದೆ.
ನಾಡಿನ ಅನೇಕ ಸಂಘ ಸಂಸ್ಥೆಗಳು, ಸರ್ಕಾರದ ಸಾಂಸ್ಕೃತಿಕ ಇಲಾಖೆಗಳು ಕೃಷ್ಣರಾಯರಿಗೆ ೯೦ ವರ್ಷ ತುಂಬಿದ ಸಂದರ್ಭದಲ್ಲಿ ಗೌರವಿಸಿದೆ. ಒಟ್ಟಿನಲ್ಲಿ ಕೃಷ್ಣರಾವ್‌ಚಂದ್ರಭಾಗಾದೇವಿ ದಂಪತಿಗಳನ್ನು ಪಡೆದಂತಹ ಈ ನಾಡು ಧನ್ಯ.
ಸಿ.ಅಶ್ವಥ್‌
ಅಶ್ವಥ್‌ ಅವರು ೨೯ನೇ ಡಿಸೆಂಬರ್, ೧೯೩೯ರಲ್ಲಿ ಬೆಂಗಳೂರಿನಲ್ಲಿ ಹುಟ್ಟಿದರು. ಶ್ರೀಧರ ರಾಮರಾಯರು ಹಾಗೂ ತಾಯಿ ಶಾರದಮ್ಮ ದಂಪತಿಗಳಿಗೆ ಹುಟ್ಟಿದ ಮೂರು ಗಂಡು ಮಕ್ಕಳಲ್ಲಿ ಇವರೇ ಕಿರಿಯವರು.
ಅಶ್ವಥ್‌ಅವರ ಮುತ್ತಜ್ಜ, ವಿಜಯಪುರ ತಾಲ್ಲೂಕಿನ ಕುಗ್ರಾಮ ಚೆನ್ನರಾಯಪಟ್ಟಣದಲ್ಲಿ ಒಂದು ದೇವಸ್ಥಾನವನ್ನು ಕಟ್ಟಿಸಿದ್ದವರು. ಹೀಗಾಗಿ ‘ಸಿ’ಎಂದರೆ ಚೆನ್ನರಾಯಪಟ್ಟಣ ಎಂದು ಗುರುತಿಸಬಹುದು.
ಸಂಗೀತದ ಪರಂಪರೆಯ ಬಗ್ಗೆ ಹೆಚ್ಚಿಗೆ ಹೇಳಲು ಏನಿಲ್ಲದಿದ್ದರೂ ಅವರ ಸೋದರತ್ತೆ ವೀಣೆ ನುಡಿಸುತ್ತಿದ್ದರೆಂದು ಕೇಳಿದ್ದೇವೆ. ಅದನ್ನು ಬಿಟ್ಟರೆ, ಅವರ ಅಣ್ಣಂದಿರಿಬ್ಬರೂ ಸಿ. ವಿಶ್ವನಾಥರಾವ್‌ಮತ್ತು ಸಿ. ನಾಗರಾಜರಾವ್‌ನಾಟಕದಲ್ಲೂ ಗಾಯನದಲ್ಲೂ ಪರಿಣತಿ ಪಡೆದಿದ್ದವರು. ಅದುವೇ ಅಶ್ವಥ್‌ಅವರಿಗೆ ಸ್ಪೂರ್ತಿಯಾಗಿ ಸಂಗೀತದಲ್ಲಿ ಮುಂದುವರೆಯಲು ಅನುವು ಮಾಡಿಕೊಟ್ಟಿತು.
ಸುಮಾರು ೧೦ ವರ್ಷದ ಹುಡುಗನಾಗಿದ್ದಾಗ, ಅಶ್ವಥ್‌ಅವರು ಕನ್ನಡ ಸಾಹಿತ್ಯ ಪರಿಷತ್ತಿನಲ್ಲಿ (ತನ್ನ ತಾತನ ಮನೆ ಚಾಮರಾಜಪೇಟೆಯಲ್ಲಿದ್ದಿದ್ದರಿಂದ) ಸುಗಮ ಸಂಗೀತದ ದಿಗ್ಗಜರಲ್ಲೊಬ್ಬರಾದ ಪಿ. ಕಾಳಿಂಗರಾವ್‌ಅವರ ಧ್ವನಿ ತಟ್ಟೆಗಳಲ್ಲಿ ತೇಲಿ ಬರುತ್ತಿದ್ದ ‘ಯಾರು ಹಿತವರು ಈ ಮೂವರೊಳಗೆ’, ‘ಮಾಡು ಸಿಕ್ಕದಲ್ಲ’ ಮುಂತಾದ ಗೀತೆಗಳಿಂದ ಪ್ರಭಾವಿತರಾದರು. ಹೀಗೇ ಹಿಂದಿ ಚಲನ ಚಿತ್ರದ ಅನಭಿಷಿಕ್ತ ದೊರೆ ಕೆ.ಎಲ್‌. ಸೈಗಾಲ್‌ಅವರ ಶಾರೀರಕ್ಕೂ, ಧಾಟಿಗೂ ಮೋಡಿಹೋಗಿದ್ದರು ಹಾಗೂ ಮಹಮ್ಮದ್‌ರಫಿ ಅವರ ಗಾಯನವನ್ನು ಕೇಳಿ ಆಕರ್ಷಿತರಾದವರು.
೧೯೪೮-೫೦ ರಲ್ಲಿ ನರಸಿಂಹರಾಜ ಕಾಲೊನಿಯ ಈಗ ವಾಸವಾಗಿರುವ ಸ್ವಂತ ಮನೆಗೆ ಆಗಮನ. ಬಸವನಗುಡಿಯ ಎಪಿಎಸ್‌ಮಿಡ್ಲ್ ಸ್ಕೂಲಿನಲ್ಲಿ ವಿದ್ಯಾಭ್ಯಾಸ ಪ್ರಾರಂಭಿಸಿ ಮುಇಂದೆ ೧೯೫೬-೬೦ರಲ್ಲಿ ಬಸವನಗುಡಿ ನ್ಯಾಷನಲ್‌ಕಾಲೇಜಿನಲ್ಲಿ ಬಿ.ಎಸ್ಸಿಪದವೀಧರರಾದರು. ತನ್ನ ಮಿಡ್ಲ್, ಹೈಸ್ಕೂಲು ದಿನಗಳಲ್ಲಿ ರಾಮಕೃಷ್ಣ ಆಶ್ರಮದ ಭಜನೆಗಳಲ್ಲಿ ಭಾಗಿಯಾಗುತ್ತ, ಅದರ ಪರಿಣಾಮವಾಗಿ, ಸಂಗೀತದಲ್ಲಿ ಮತ್ತಷ್ಟು ಹೆಚ್ಚು ಆಸಕ್ತಿ ಉಂಟಾಯಿತು. ಕಾಲೇಜುದಿನಗಳಲ್ಲಿ ಹಿಂದಿ ಚಲನಚಿತ್ರ ಗೀತೆಗಳಿಂದ ಪ್ರಭಾವಿತರಾಗಿ, ಆಗಿನ ದಿನಗಳಲ್ಲೇ ಕನ್ನಡ ಕವಿತೆಗಳಿಗೆ ಸ್ವರಸಂಯೋಜಿಸಲು ಪ್ರಾರಂಭಿಸಿದ್ದರು. ಕೆ.ಎಸ್‌. ನರಸಿಂಹಸ್ವಾಮಿಯವರ ‘ಮೈಸೂರು ಮಲ್ಲಿಗೆ’ಯ ಬಹುತೇಕ ಗೀತೆಗಳು ಆ ದಿನಗಳಲ್ಲೇ ರಾಗ ಸಂಯೋಜಿಸಲ್ಪಟ್ಟವು. ಸುಮಾರು ೧೯೬೩ರಲ್ಲಿ ಮನೆಯಲ್ಲಿ ನಡೆಯುತ್ತಿದ್ದ ಗಣೇಶ ಉತ್ಸವದ ಸಂಧರ್ಭದಲ್ಲಿ ದೇವಗಿರಿ ಶಂಕರರಾವ್‌ಜೋಷಿಯವರ ಪರಿಚಯವಾಗಿ ಏಳು ವರ್ಷಗಳ ಕಾಲ ಅವರಲ್ಲಿ ಹಿಂದುಸ್ತಾನಿ ಸಂಗೀತಾಭ್ಯಾಸ ಮಾಡಿದವರು. ಸಂಗೀತ ಸಂಯೋಜಕರಾಗಿ ಮೊದಲು ಪರಿಚಯವಾದದ್ದು ನಾಟಕ ಕ್ಷೇತ್ರದಿಂದ; ‘ನಟರಂಗ’ ಸಂಸ್ಥೆಯ ಸ್ಥಾಪಕ ಸದಸ್ಯರಾಗಿ, ಅಲ್ಲಿನ ಎಲ್ಲ ನಾಟಕಗಳಿಗೂ ಅಶ್ವಥ್‌ಅವರದೇ ಸಂಗೀತ-ಅತ್ಯಂತ ಜನಪ್ರಿಯತೆ ತಂದು ಕೊಟ್ಟ ನಾಟಕ ‘ಕಾಕನಕೋಟೆ’. ಸುಮಾರು ೧೯೬೫ರಿಂದ ಈ ವರೆಗೆ ಸಂಗೀತ ನೀಡಿರುವ ನಾಟಕಗಳು ೩೫.
ನಾಟಕ, ಚಲನಚಿತ್ರ, ಸುಗಮ ಸಂಗೀತ ಮೂರೂ ಕ್ಷೇತ್ರಗಳಲ್ಲಿ ಸಂಗೀತ ನಿರ್ದೇಶಕರಾಗಿ ಜನರ ಮೇಲೆ ಪ್ರಭಾವ ಬೀರುತ್ತಿರುವ ಸಂಗೀತಗಾರರು ಸಿ. ಅಶ್ವಥ್‌ಎಂದರೆ ಅಧಿಕ ಪ್ರಶಂಸೆಯ ಮಾತಾಗುವುದಿಲ್ಲ ಎಂಬುದು ನನ್ನ ದೃಢ ನಂಬಿಕೆ. ಮಾಸ್ತಿಯವರ ‘ಕಾಕನಕೋಟೆ’ಯಿಂದ ಚಲನಚಿತ್ರ, ಕುವೆಂಪು ಅವರ ‘ಸ್ಮಶಾನಕುರುಕ್ಷೇತ್ರ’ದಿಂದ ನಾಟಕ ಮತ್ತು ‘ಶರೀಫರ ಗೀತೆ’ಗಳಿಂದ ಸುಗಮ ಸಂಗೀತ ಎಂದು ಎಲ್ಲ ಕ್ಷೇತ್ರದಲ್ಲೂ ಇಟ್ಟ ಮೊದಲ ಹೆಜ್ಜೆಯಲ್ಲೇ ತನ್ನನ್ನು ಸಮರ್ಥ, ಸೃಜನಶೀಲ, ಸಾಹಿತ್ಯಾಸಕ್ತಿಯುಳ್ಳ ಸಂಗೀತಗಾರ ಎಂದು ಸಮರ್ಥಿಸಿಕೊಂಡವರು. ರಂಗ ಸಂಗೀತದಲ್ಲಿ ಎತ್ತಿದ ಕೈಯೆನಿಸಿದ ಬಿ.ವಿ. ಕಾರಂತರೇ ಅಶ್ವಥ್‌ಅವರನ್ನು ಹೀಗೆಂದು ಪ್ರಶಂಸಿಸಿದ್ದಾರೆ. “ನಿಮ್ಮ ಸೃಜನಶೀಲ ಸಂಯಓಜನೆ ಹಾಗೂ ಸಾಧನೆಯನ್ನು ನಓಢಿ ನನಗೆ ಹೊಟ್ಟೆಉರಿ ಬಂದಿದೆ.”
ಲಂಕೇಶ್‌ಅವರ ‘ಬಿರುಕು’, ಗಿರೀಶ್‌ಕಾರ್ನಾಡರ ‘ಹಯವದನ’, ‘ತುಫಲಕ್‌’, ‘ನಾಗಮಂಡಲ’, ‘ತಲೆದಂಡ’, ಕುವೆಂಪು ಅವರ ‘ರಕ್ತಾಕ್ಷಿ’, ‘ಬಿರುಗಾಳಿ’, ‘ಓಥೆಲೊ’, ‘ಮಿಡ್‌ಸಮ್ಮರ್ಸ್ ನೈಟ್‌ಡ್ರೀಮ್ಸ್‌’, ‘ಕಕೇಶಿಯನ್‌ಚಾಕ್‌ಸರ್ಕಲ್‌’, ‘ಊರುಭಂಗ’, ‘ಮೃಚ್ಚಕಟಿಕ’, ‘ಭೈರವಿ’, ಇತ್ಯಾದಿ ನಾಟಕಗಳಲ್ಲಿ ಅವರ ಪ್ರಯೋಗಶೀಲ ಸಂಗೀತ ಇಂದಿಗೂ ನೆನಪಿನಲ್ಲಿಡುವಂಥದ್ದು. ‘ಟಿಪಿಕಲ್‌ಟಿ.ಪಿ. ಕೈಲಾಸಂ’ ಹಾಗೂ ‘ನಾಗಮಂಡಲ’ ನಾಟಕಗಳ ಹಾಡುಗಳು ಧ್ವನಿಸುರುಳಿಗಳಾಗಿ ಹೊರಬಂದು ಕರ್ನಾಟಕದ ಮನೆ ಮಾತಾಗಿದೆ.
ಅಶ್ವಥ್‌ಅವರ ಸ್ನೇಹಿತರು ನಟರಂಘದ ‘ಕಾಕನ ಕೋಟೆ’ ನಾಟಕವನ್ನು  ಚಿತ್ರವಾಗಿ ಹೊರತರಲಿಚ್ಛಿಸಿದಾಗ, ಚಲನಚಿತ್ರಕ್ಕೂ ಸಹ ಅಶ್ವಥ್‌ಅವರದೇ ಸಂಗೀತ. ಈ ಮೊಟ್ಟ ಮೊದಲ ಚಿತ್ರದಲ್ಲೇ ಅವರ ಜಾನಪದ ಸೊಗಡಿನ ಸಂಗೀತ ನಾಡಿನಾದ್ಯಂತ ಜನರ ಮೆಚ್ಚುಗೆ ಪಡೆಯಿತು. ‘ಸರ ನೋಡು’ಹಾಗೂ ಬೆಟ್ಟದ ತುದಿಯಲ್ಲಿ’ ಎರಡೂ ಗೀತೆಗಳಲು ಎಲ್ಲರೂ ಗುನುಗುವಂತೆ ಆದವು. ‘ಕಾಕನ ಕೋಟೆ’ ಚಲನ ಚಿತ್ರಕ್ಕೆ ಅಶ್ವಥ್‌ಸಂಗೀತ ನೀಡಿದ ಸಮಯದಲ್ಲಿ ಶ್ರೀಯುತರಾದ ಜಿ.ಕೆ. ವೆಂಕಟೇಶ್‌, ವಿಜಯಭಾಸ್ಕರ್, ಎಂ.ರಂಗರಾವ್‌, ರಾಜನ್‌ನಾಗೇಂದ್ರ ಮುಂತಾದ ಘಟಾನುಘಟಿಗಳು ಆಗಲೇ ಚಲನಚಿತ್ರ ರಂಗದಲ್ಲಿ ಪ್ರಸಿದ್ಧರಾಗಿದ್ದರು. ಇವರೆಲ್ಲರೂ ಸಾಮರ್ಥ್ಯಶಾಲಿಗಳು ಎಂದು ವಿವರಿಸಬೇಕಿಲ್ಲ; ಹೀಗಿರುವ ಸಮಯದಲ್ಲೂ ಅಶ್ವಥ್‌ಅವರು ತಮ್ಮ ಸಂಗೀತದಲ್ಲಿ ಸ್ವಂತಿಕೆಯ ಛಾಪನ್ನು ಒತ್ತಿ ಕನ್ನಡ ಚಲನಚಿತ್ರರಂಗದ ಸಂಗೀತಕ್ಕೆ ಒಂದು ಹೊಸ ಆಯಾಮ ಕೊಟ್ಟವರು. ಉತ್ತರ ಭಾರತದ ಖ್ಯಾತ ಸಂಗೀತ ನಿರ್ದೇಶಕ ಎಸ್‌.ಡಿ. ಬರ್ಮನರ ಅಭಿಮಾನಿಯಾದ ಅಶ್ವಥ್‌, ತಮ್ಮ ಗಾಯನ ಹಾಗೂ ಸಂಗೀತ ಸಂಯೋಜನೆಯಲ್ಲಿ ಬರ್ಮನರ ಪ್ರಭಾವವಿರುವುದನ್ನು ತಾವೇ ಒಪ್ಪಿಕೊಳ್ಳುತ್ತಾರೆ.
ಅದುವರೆಗೆ ಚಲನಚಿತ್ರದಲ್ಲಿ ಭಾವಗೀತೆಗಳು ಬಳಸಲ್ಪಟ್ಟಿದ್ದಂತೆ ಅಶ್ವಥ್‌ಅವರ ಸಂಗೀತದಲ್ಲೂ ಭಾವಗೀತೆಗಳ ಬಳಕೆಯಾಗಿದೆ. ಅವರ ಸಾಹಿತ್ಯಾ ಸಕ್ತಿ ಸಂಗೀತದೊಂದಿಗೆ ಬೆರೆತು ಅವರನ್ನು ಶ್ರೇಷ್ಠ ಸಂಗೀತ ನಿರ್ದೇಶಕರ ಪಂಙಯಲ್ಲಿ ಸೇರಿಸುವಂತಾಗಿದೆ.
ಸಂಗೀತ ಮಾತ್ರವಲ್ಲದೆ, ಒಂದು ಚಲನಚಿತ್ರದ ಬಗ್ಗೆ ಸಂಪೂರ್ಣ ಆಸಕ್ತಿ ತೋರಿಸಿ, ಕಥೆ, ಚಿತ್ರಕಥೆ ಇತ್ಯಾದಿಗಳಲ್ಲೂ ಪಾಲ್ಗೊಂಡು ಚಿತ್ರದ ಯಶಸ್ಸಿಗೆ ಪಾತ್ರರಾಗುತ್ತಿದ್ದರು. ಸಂತ ಶಿಶುನಾಳ ಶರೀಫ, ಮೈಸೂರ ಮಲ್ಲಿಗೆ, ಚಿನ್ನಾರಿ ಮುತ್ತ, ಕೊಟ್ರೇಶಿ ಕನಸು, ನಾಗಮಂಡಲ ಚಿತ್ರಗಳು ರಾಜ್ಯಮಟ್ಟದಲ್ಲೂ, ರಾಷ್ಟ್ರಮಟ್ಟದಲ್ಲೂ ಪ್ರಶಸ್ತಿಗಳನ್ನು ಪಡೆದುಕೊಂಡ ಚಿತ್ರಗ ಳು.
ವಿಶಿಷ್ಟ ಶೈಲಿಯ ಧ್ವನಿಯುಳ್ಳ ಅಶ್ವಥ್‌ಅವರು ಜಿ.ಕೆ. ವೆಂಕಟೇಶ್‌, ವಿಜಯಭಾಸ್ಕರ್, ಉಪೇಂದ್ರ ಕುಮಾರ್, ರಾಜನ್‌ನಾಗೇದ್ರ, ಎಂ. ರಂಗರಾವ್‌, ಹಂಸಲೇಖ, ಇಳಯರಾಜ ಅವರ ಸಂಗೀತಕ್ಕೂ ಹಿನ್ನೆಲೆ ಗಾಯಕರಾಗಿ ಕಂಠದಾನ ಮಾಡಿದ್ದಾರೆ.
೧೯೭೫ ರಿಂದ ೧೯೮೦ರವರೆಗೆ ಸುಮಾರು ಇಪ್ಪತ್ತು ಚಿತ್ರಗಳಿಗೆ ಎಲ್‌. ವೈದ್ಯನಾಥನಕ್‌, ಗುಣಸಿಂಗ್‌ಅವರ ಸಹಾಯದೊಂದಿಗೆ ಮದರಾಸಿನಲ್ಲಿ ಸಂಗೀತ ನಿರ್ದೇಶನ ಮಾಡಿ, ೮೦ ರಿಂದ ೮೬ ರ ವರೆಗೆ ಚಲನಚಿತ್ರದ ಸಂಬಂಧವೇ ಇಲ್ಲದೆ, ಮತ್ತೇ ೮೬ರಲ್ಲಿ ‘ಶಂಖನಾದ’ ಹಾಗೂ ೧೯೮೭ರಲ್ಲಿ ‘ಆಸ್ಪೋಟ’ ಚಿತ್ರದ ಮೂಲಕ ಕರ್ನಾಟಕದಲ್ಲೇ, ಕನ್ನಡದ ಸ್ಥಳೀಯ ಕಲಾವಿದರಿಗೆ ಹೆಚ್ಚು ಅವಕಾಶ ದೊರಕುವಂತೆ ಮಾಡಿದ ಸಂಗೀತ ನಿರ್ದೇಶಕ ಅವರು.
ಅಶ್ವಥ್‌ಅವರ ಚಲನಚಿತ್ರ ಸಂಗೀತದ ಬಗ್ಗೆ ಪತ್ರಿಕೆಗಳಲ್ಲಿ ಬಂದಿರುವ ಪ್ರಶಂಸನೀಯ ಸುದ್ದಿಗಳು ಅನೇಕಾನೇಕ. ಅವರು ಸಂಗೀತ ನೀಡಿರುವ ‘ನಾಗಮಂಡಲ’ ಚಿತ್ರದ ೧೭ ಹಾಡುಗಳು ಪತ್ರಿಕಾ ವಲಯದಲ್ಲಿ ಅತಿ ಹೆಚ್ಚು ಮನ್ನಣೆ ಪಡೆದಿದೆ.
ಸುಗಮ ಸಂಗೀತದಲ್ಲಿ ಕಾಳಿಂಗರಾವ್‌, ಮೈಸೂರು ಅನಂತಸ್ವಾಮಿ ನಂತರ ನಿರಂತರವಾದ ಸ್ಥಾನ ಪಡೆದಿರುವ ವ್ಯಕ್ತಿ ಅಶ್ವಥ್‌. ಸ್ವರ ಸಂಯೋಜಕರಾಗಿ ಸುಗಮ ಸಂಗೀತದಲ್ಲಿ ಒಂದು ಹೊಸ ಅಲೆಯನ್ನು ಎಬ್ಬಿಸಿ, ೧೯೮೦ರ ದಶಕದಿಂದ ಸುಗಮ ಸಂಗೀತದ ರೂಪು ಬದಲಾಗಿ ಇಡೀ ಸುಗಮ ಸಂಗೀತ ಕ್ಷೇತ್ರವನ್ನು ಬೆರಗುಗೊಳಿಸಿದೆ.
ಸುಗಮ ಸಂಗೀತದಲ್ಲಿ ಸಾಹಿತ್ಯವೇ ಪ್ರಧಾನ ಎಂಬ ಸಿದ್ಧಾಂತ ಅವರದು. ‘ಶಿಶುನಾಳ ಶರೀಫರ ಗೀತೆಗಳು’ ಮೊಟ್ಟಮೊದಲು ಅವರು  ಸ್ವರಸಂಯೋಜಿಸಿ ಹೊರ ತಂದ ಧ್ವನಿಸುರುಳಿ. ಆವರೆಗೂ ಶರೀಫರ ಬಗ್ಗೆ ಹೆಚ್ಚು ಅರಿತಿರದ ಕರ್ನಾಟಕ ಜನತೆಗೆ ಶರೀಫರ ಗೀತೆಗಳು ‘ಕರ್ನಾಟಕದ ಕಬೀರ’ ನನ್ನು ಪರಿಚಯಿಸಿತು. ಇದುವರೆಗೆ ಅಶ್ವಥ್‌ಅವರ ಸ್ವರಸಂಯೋಜನೆಯಲ್ಲಿ ಎಂಟು ಧ್ವನಿಸುರುಳಿಗಳಲ್ಲಿ ಶರೀಫರದೆ ಎಪ್ಪತ್ತೆರಡು ಗೀತೆಗಳು ಹೊರಬಂದಿದೆ.
೧೯೮೦ ರಿಂದ ಈ ವರೆಗೆ ೬೫ಕ್ಕೂ ಹೆಚ್ಚಿನ ಧ್ವನಿ ಸುರುಳಿಗಳಿಗೆ ಸ್ವರ ಸಂಯೋಜಿಸಿ ಬೇಂದ್ರೆ, ಕುವೆಂಪು, ನರಸಿಂಹಸ್ವಾಮಿ, ಡಿ.ವಿ.ಜಿ., ಗೋಪಾಲಕೃಷ್ಣ ಅಡಿಗ, ಶಿವರುದ್ರಪ್ಪ, ಪು.ತಿ.ನ. ಲಕ್ಷ್ಮೀನಾರಆಯಣ ಭಟ್ಟ, ಕಂಬಾರ, ವೆಂಕಟೇಶ ಮೂರ್ತ್ಪಿ ಲಕ್ಷ್ಮಣರಾವ್‌, ಸಿದ್ಧಲಿಂಗಯ್ಯ, ದೊಡ್ಡರಂಗೇಗೌಡ, ವ್ಯಾಸರಾವ್‌ಮುಂತಾದವರ‍ಕವನಗಳನ್ನು ಕರ್ನಾಟಕದ ಮನೆ ಮನಗೆ ತಲುಪಿಸಿದ್ದಾರೆ. ವೈವಿಧ್ಯಮಯ ಸಂಗೀತ ನೀಡುವಲ್ಲಿ, ಅಶ್ವಥ್‌ಅವರದು ಎತ್ತಿದ ಕೈ.
ಕುವೆಂಪು ಅವರ ‘ವೈಚಾರಿಕ’ ಗೀತೆಗಳಿಗೆ ಸ್ವರಸಂಯೋಜಿಸಿ ಇಡೀ ಕರ್ನಾಟಕದ ಮೂಲೆ ಮೂಲೆಯಿಂದ ಪ್ರತಿಭಾಶೋಧ ನಡೆಸಿ, ಆಯ್ದ ಗಾಯಕ-ಗಾಯಕಿಯರಿಗೆ ತರಬೇತಿ ನೀಡಿ ಒಂದು ಸಾವಿರ ಗಾಯಕ ಗಾಯಕಿಯರಿಂದ ಸಮೂಹ ಗಾಯನದ ಕಾರ್ಯಕ್ರಮ ‘ಮನುಜಮತ ವಿಶ್ವಪಥ’ ಬೆಂಗಳೂರಿನ ಬಸವನಗುಡಿ ನ್ಯಾಷನಲ್‌ಕಾಲೇಜು ಮೈದಾನದಲ್ಲಿ ನಡೆಸಿದ ಹೆಗ್ಗಳಿಕೆ ಅಶ್ವಥ್ ಅವರದು  ಕಾರ್ಯಕ್ರಮ ನಡೆದ ದಿನಾಂಕ ೩೦-೧೨.೧೯೯೯.
ಬಸವಣ್ಣನವರ ವಚನಗಳನ್ನು  ಸಮೂಹಗಾಯನದ ಧ್ವನಿಸುರುಳಿಯಾಗಿ ಹೊರ ತಂದ ಅಶ್ವಥ್‌, ೪೩ ವಚನಗಳನ್ನು ೧೦ ಗೀತೆಗಳ ರೂಪದಲ್ಲಿ ವೈವಿಧ್ಯಮಯ ಸ್ವರಸಂಯೋಜನೆ ಮಾಡಿದ್ದಾರೆ.
ಕಿರುತೆರೆಯಲ್ಲೂ ತಮ್ಮ ಛಾಪನ್ನು ಒತ್ತಿರುವ ಅಶ್ವಥ್‌ನಾಗಾಭರಣ ಅವರ ನಮ್ಮ ನಮ್ಮಲ್ಲಿ , ಶ್ರೀಸಾಮಾನ್ಯ, ತಿರುಗುಬಾಣ, ಗೆಳತಿ, ಓ ಬೆಳಕೆ, ಆಫೀಸಾಯಣ; ಜಿ.ವಿ. ಅಯ್ಯರ್ ಅವರ ಅದೃಷ್ಟ ರೇಖೆ; ಸೀತಾರಾಂ ಅವರ ಮಾಯಾಮೃಗ, ಮನ್ವಂತರ; ಗಿರೀಶ್‌ಕಾಸರವಳ್ಳಿಯವರ ಗೃಹಭಂಗ ಇತ್ಯಾದಿ ಧಾರಾವಾಹಿಗಳಿಗೆ ಸಂಗೀತ ನೀಡಿ, ಅವುಗಳ ಶೀರ್ಷಿಕೆ ಗೀತೆಗಳು ಸುಗಮ ಸಂಗೀತ ಕಾರ್ಯಕ್ರಮಗಳಲ್ಲಿ ಮೆಚ್ಚಿನ ಗೀತೆಗಳಾಗಿಬಿಟ್ಟಿವೆ. ಇದಲ್ಲದೆ ಎಂ.ಎಸ್‌. ಸತ್ಯು ಅವರ ‘ಮಲ್ಕ’ ಕಿರುಚಿತ್ರಕ್ಕೂ ಸಂಗೀತ ನೀಡಿದ್ದಾರೆ.
೧೯೭೪ರಲ್ಲಿ ನವದೆಹಲಿಯಲ್ಲಿ ನಡೆದ ಗಣರಾಜ್ಯೋತ್ಸವದ ಕಾರ್ಯಕ್ರಮದಲ್ಲಿ ಕರ್ನಾಟಕದರ್ಶನಕ್ಕೆ ಸಂಗೀತ ನೀಡಿದ್ದರು. ೧೯೮೨ರಲ್ಲಿ ‘ಏಷಿಯಾಡ್‌೮೨’ಕ್ಕೂ ಅವರದೇ ಸಂಗೀತ.
೧೯೮೫ರಲ್ಲಿ ನಡೆದ ‘ವಿಶ್ವಕನ್ನಡ ಸಮ್ಮೇಳನ’ದಲ್ಲಿ ೩೦೦ ಮಕ್ಕಳಿಗೆ ತರಬೇತಿ ನೀಡಿ ಹಾಡಿಸಿದ ಹೆಗ್ಗಳಿಕೆ. ೧೯೮೭ರಲ್ಲಿ ಜವಹರಲಾಲ್‌ನೆಹರು ೧೦೦ನೇ ಜನ್ಮದಿನಾಚರಣೆಯ ಸಲುವಾಗಿ ಏಳು ಭಾಷೆಗಳಲ್ಲಿ ಗೀತೆಗಳಿಗೆ ಸ್ವರ ಸಂಯೋಜಿಸಿ ‘ಶ್ರದ್ಧಾಂಜಲಿ’ ಧ್ವನಿ ಸುರುಳಿ ಹೊರತರಲು ಶ್ರಮಿಸಿದ್ದಾರೆ. ದೂರದರ್ಶನದಲ್ಲಿ ಕನ್ನಡ ಕವಿಗಳ ೬೦ಕ್ಕೂ ಹೆಚ್ಚು ಗೀತೆಗಳನ್ನು ‘ಗೀತಮಾಧುರಿ’ ಕಾರ್ಯಕ್ರಮದ ಮೂಲಕ ಕನ್ನಡ ಜನತೆಗೆ ತಲುಪಿಸಿದ್ದಾರೆ.
೧೯೮೭-೯೦ರಲ್ಲಿ ಕರ್ನಾಟಕ ಸಂಗೀತ ನೃತ್ಯ ಅಕಾಡೆಮಿಯ ಸದಸ್ಯರಾಗಿ ದುಡಿದಿದ್ದಾರೆ. ಬೆಂಗಳೂರಿನಲ್ಲಿ ನಡೆದ ೪ನೇ ರಾಷ್ಟ್ರೀಯ ಕ್ರೀಡಾ ಮೇಳಕ್ಕೆ ಸಂಗೀತ ನೀಡಿದ್ದಾರೆ.
ಸುಗಮ ಸಂಗೀತದ ಬಗ್ಗೆ ಅವರು ಬರೆದಿರುವ ಪುಸ್ತಕ, ಅಶ್ವಥ್‌ಅವರ ಈ ಕ್ಷೇತ್ರದ ಬಗ್ಗೆಯ ಕಾಳಜಿ, ಅವರ ಸಿದ್ಧಾಂತ, ನಿಲುವು ಇತ್ಯಾದಿಗಳನ್ನು  ಎತ್ತಿ ಹಿಡಿಯುವಲ್ಲಿ ಸಫಲವಾಗಿದೆ. ಅವರ ೧೫೫ ಹಾಡುಗಳಿಗೆ ಸ್ವರಲಿಪಿ ವಿಶ್ಲೇಷಣೆ ನೀಡಿ ‘ಸ್ವರ ಮಾಧುರಿ’ ಪುಸ್ತಕವನ್ನು ಪ್ರಕಟಿಸಿದ್ದಾರೆ.
ಕನ್ನಡನಾಡು, ನುಡಿ, ಸಂಸ್ಕೃತಿ ಬಗ್ಗೆ ಗೌರವವುಳ್ಳ ಕೆಲವೇ ಕಲಾವಿದರಲ್ಲಿ ಅಶ್ವಥ್‌ಒಬ್ಬರು. ಕನ್ನಡ ಭಾಷೆಯನ್ನು ಎಲ್ಲೆಲ್ಲೂ ತಲುಪಿಸಲು ಏನೇನು ಸಾಧ್ಯವೋ ಅವುಗಳಿಗೆಲ್ಲಾ ಪ್ರಯತ್ನಪಟ್ಟು ಸಾಧಿಸುವಲ್ಲಿ ಆಸಕ್ತಿ ತೋರುವವರು. ಸಹಕಲಾವಿದರಿಗೆ ಏನಾದರೂ ತೊಂದರೆಯಿದ್ದಲ್ಲಿ, ನಿವಾರಿಸಲು ಮುನ್ನುಗ್ಗಲು ಎಂದೂ ಹಿಂಜರಿಯದವರು. ಯಾವುದೇ ಕಾರ್ಯಕ್ರಮ ಅಥವಾ ಧ್ವನುಮುದ್ರಣದಲ್ಲಿ ತನಗೆ ತುಸು ಕಷ್ಟವಾದರೂ ಸಹ ಸಹಕಲಾವಿದರ ತೃಪ್ತಿಯ ಬಗ್ಗೆ ಕಾಳಜಿ ವಹಿಸುವವರು. ಕವಿಗಳಿಗೂ ಕಲಾವಿದರಿಗೂ ಹೆಚ್ಚಿನ ಸಂಪರ್ಕ ಬೆಳೆಯುವಂತೆ ಮಾಡಿದ ಪ್ರಮುಖ ಸಂಗೀತಗಾರರು. ಸುಮಾರು ೨೨ ಕವಿಗಳು-ಕಲಾವಿದರನ್ನು ಒಟ್ಟಿಗೆ ಸೇರಿಸಿ, ಬೆಂಗಳೂರಿನ ರವೀಂದ್ರ ಕಲಾಕ್ಷೇತ್ರದಲ್ಲಿ ‘ಧ್ವನಿ’ ಸುಗಮ ಸಂಗೀತ ಕೇಂದ್ರದ ವತಿಯಿಂದ ಸನ್ಮಾನಿಸಿದ ಕಾರ್ಯಕ್ರಮ ಇದಕ್ಕೆ ನಿದರ್ಶನ. ಹಿರಿಯರಾದ ಮೈಸೂರು ಅನಂತಸ್ವಾಮಿ ಅವರಿಗೆ ಸಲ್ಲಬೇಕಾದ ಸಕಲ ಗೌರವಗಳನ್ನೂ ಇತ್ತು ‘ಧ್ವನಿ’ ಕಾರ್ಯಕ್ರಮಗಳಲ್ಲಿ ಅವರನ್ನು ಮೊದಲು ಹಾಡಿಸಿ, ತಾನು ಕೊನೆಯ ಕೆಲವು ಗೀತೆಗಳನ್ನು ಹಾಡಿ ದೊರಕಬೇಕಾದ ಸ್ಥಳವನ್ನು ಅವರಿಗಾಗೇ ಬಿಟ್ಟುಕೊಟ್ಟು, ಅವರ ಕೊನೆಯ ದಿನಗಳಲ್ಲಿ ಅತಿ ಹೆಚ್ಚು ಶ್ರದ್ಧೆಯಿಂದ ಸೇವೆ ಸಲ್ಲಿಸುತ್ತಿದ್ದ ಅಶ್ವಥ್‌ಅವರ ವ್ಯಕ್ತಿತ್ವ ನಿಜಕ್ಕೂ ದೊಡ್ಡದು.
೧೯೮೮ರಲ್ಲಿ ಕರ್ನಾಟಕದ ರಾಯಭಾರಿಯಾಗಿ ಮ್ಯಾಂಚೆಸ್ಟರ್ ನಲ್ಲಿ ನಡೆದ ವಿಶ್ವಕನ್ನಡ ಸಮ್ಮೇಳನದಲ್ಲಿ ಪಾಲ್ಗೊಂಡಿದ್ದರು.
೧೯೫೫ರಲ್ಲಿ ಅಮೆರಿಕ ಸಂಯುಕ್ತ ರಾಷ್ಟ್ರಗಳ ಪ್ರವಾಸ ಮಾಡಿ ಸುಮರು ೯೦ದಿನಗಳು ಅಮೆರಿಕಾದ ಕನ್ನಡಿಗರಲ್ಲಿ ಸುಗಮ ಸಂಗೀತಾಸಕ್ತಿಯನ್ನು ಹೆಚ್ಚಿಸಲು ಶ್ರಮ ಪಟ್ಟವರು.
೨೦೦೦ದಲ್ಲಿ ಮತ್ತೆ ಅಮೆರಿಕ ಪ್ರವಾಸ ಮಾಡಿ, ಸುಮಾರು ೫೦ಕ್ಕೂ ಹೆಚ್ಚು ಗಾಯಕರಿಗೆ ತರಬೇತಿ ನೀಡಿ ‘ಹ್ಯೂಸ್ಟನ್‌ವಿಶ್ವಕನ್ನಡ ಸಮ್ಮೇಳನದಲ್ಲಿ ಕುವೆಂಪು ಗೀತೆಗಳ ಸಮೂಹ ಗಾಯನ ಕಾರ್ಯಕ್ರಮ ನೀಡಿದ ಹೆಮ್ಮೆ ಅವರದ್ದಾಗಿದೆ.
ಬೆಂಗಳೂರಿನ ಇಂಡಿಯನ್‌ಟೆಲಿಫೋನ್‌ಇಂಡಸ್ಟ್ರೀಸ್‌, ಸಂಸ್ಥೆಯಲ್ಲಿ ಇಂಜಿನಿಯರಾಗಿ ಸೇವೆ ಸಲ್ಲಿಸಿ ಸ್ವಯಂ ನಿವೃತ್ತಿ ಪಡೆದು ತಮ್ಮನ್ನು ಸಂಗೀತ ಕ್ಷೇತ್ರದಲ್ಲಿ ಸಂಪೂರ್ಣವಾಗಿ ತೊಡಗಿಸಿಕೊಂಡಿರುವ ಅಶ್ವಥ್‌ಅವರ ಕಲಾಸಾಧನೆ ಮಹತ್ವದ್ದು. ಅವರಿಗೆ ಈ ವರೆಗೆ ಸಂದಿರುವ ಪ್ರಶಸ್ತಿ ಪುರಸ್ಕಾರಗಳು:
ಸ್ಪಂದನ ಚಿತ್ರಕ್ಕಾಗಿ ಲಯನ್ಸ್‌ಕ್ಲಬ್‌(ದಕ್ಷಿಣ) ಅತ್ಯುತ್ತಮ ಸಂಗೀತ ನಿರ್ದೇಶಕ ಪ್ರಶಸ್ತಿ (೧೯೭೮), ‘ಸ್ಪಂದನ’ ಚಿತ್ರಕ್ಕಾಗಿ ಅತ್ಯುತ್ತಮ ಸಂಗೀತ ನಿರ್ದೇಶಕ ರಾಜ್ಯ ಪ್ರಶಸ್ತಿ (೧೯೭೮), ‘ಏನೇಬರಲಿ ಪ್ರೀತಿ ಇರಲಿ’ ಪ್ರಶಸ್ತಿ (೧೯೭೯), ಕರ್ನಾಟಕ ರಾಜ್ಯೋತ್ಸವ ಪ್ರಶಸ್ತಿ (೧೯೮೬), ‘ಸುಗಮ ಸಂಗೀತ’ ಕೃತಿಗಾಗಿ ಕರ್ನಾಟಕ ಸಂಗೀತ ನೃತ್ಯ ಅಕಾಡೆಮಿ ಪ್ರಶಸ್ತಿ (೧೯೮೭/೮೮),*ಮೈಸೂರ ಮಲ್ಲಿಗೆ ಚಿತ್ರಕ್ಕಾಗಿ ಅತ್ಯುತ್ತಮ ಸಂಗೀತ ನಿರ್ದೇಶನಕ್ಕೆ ಫಿಲ್ಮ್ ಫೇರ್ ಪ್ರಶಸ್ತಿ (೧೯೯೨), ಕರ್ನಾಟಕ ನಾಟಕ ಅಕಾಡೆಮಿಯ ಫೆಲೋಷಿಪ್‌(೧೯೯೪), ‘ಚಿನ್ನಾರಿ ಮುತ್ತ’ ಚಿತ್ರಕ್ಕಾಗಿ ಅತ್ಯುತ್ತಮ ಸಂಗೀತ ನಿರ್ದೇಶನಕ್ಕೆ ರಾಜ್ಯ ಪ್ರಶಸ್ತಿ (೧೯೯೪), ‘ನಾಗಮಂಡಲ’ಕ್ಕಾಗಿ ಚಿತ್ರಪ್ರೇಮಿಗಳ ಸಂಘದ ಪರವಾಗಿ ಅತ್ಯುತ್ತಮ  ಸಂಗೀತ ನಿರ್ದೇಶಕ ಪ್ರಶಸ್ತಿ ಪ್ರತಿಷ್ಠಿತ ಸಂತ ಶಿಶುನಾಳ ಶರೀಫ ಪ್ರಶಸ್ತಿ (೧೯೯೭), ‘ವರ್ಷಋತು’ ಚಿತ್ರಕ್ಕಾಗಿ ಅತ್ಯುತ್ತಮ ಹಿನ್ನೆಲೆ ಗಾಯಕ ರಾಜ್ಯ ಪ್ರಶಸ್ತಿ (೧೯೯೯), ಆಕಾಶವಾಣಿಯ ‘ಬಿ.ಹೈ’ ಕಂಪೋಸರ್ ಹಾಗೂ ಗಾಯಕರಾಗಿ ಸೇವೆ ಸಲ್ಲಿಸುತ್ತಿರುವ ಅಶ್ವಥ್‌ಅವರ ೩೦ ವರ್ಷಗಳ ಕೊಡುಗೆಯನ್ನು ಸ್ಮರಿಸಿ ಆಕಾಶವಾಣಿಯಿಂದ ಸನ್ಮಾನ, ಬೆಂಗಳೂರು ಗಾಯನ ಸಮಾಜದ ವತಿಯಿಂದ ೧೯೯೯ರಲ್ಲಿ ವರ್ಷದ ಕಲಾವಿದ ಪುರಸ್ಕಾರ. ೧೯೯೫ರಿಂದ ನಾಗಪುರದ `South Central zone cultural centre’ ನ ಕರ್ನಾಟಕದ ಸದಸ್ಯರು
ಸುಗಮ ಸಂಗೀತದ ಪೋಷಣೆ, ಬೆಳವಣಿಗೆಗಾಗಿ ದುಡಿಯುತ್ತಿರುವ ವ್ಯಕ್ತಿಗಳಲ್ಲಿ ಅಶ್ವಥ್‌ಅವರದೂ ಮುಖ್ಯ ಪಾತ್ರವಿದೆ.
ಅನ್ನಪೂರ್ಣಮ್ಮ ರಘುಪತಿ ಶಾಸ್ತ್ರಿ
ರತ್ನಾಕರನ ಭರತೇಶವೈಭವದಲ್ಲಿ ಬರುವ ಒಂದ ಪ್ರಸಂಗದಲ್ಲಿನ ಎರಡು ಸಾಂಗತ್ಯಗಳು ಹೀಗಿವೆ:
ಇನ್ನೊಂದು ಕಾವ್ಯವನೆಂದನಾ ಪಾಡುವ
ಕನ್ನೆಯಾ ಹೊತ್ತಗೆ ವಿಡಿದು
ಕನ್ನಗೋಗಿಲೆ ತಾನೆ ಬಾಯ್ದೆರೆದುದೊಯೆಂಬ
ಬಿನ್ನಾಣವೆಸೆಯಲೋದಿದಳು
ಪಡಲಿಗೆ ಹೊತ್ತಗೆಯ ದಾರವನೊತ್ತಿ
ಸಡಲಿಸಿ ಕಿರಿದೋಲೆಗಳನು
ಎಡಗೈಯೊಳಾಂತೋದಿದಳು ಬಲಗೈಯಿಂದ
ಮಿಡಿವುತ ಭಾರಿ ದಂಡಿಗೆಯ
ರತ್ನಾಕರನ ಕಾವ್ಯದ ಈ ಕಾಲ್ಪನಿಕ ಗಮಕ ವಿದುಷಿ ಪುಸ್ತಕವನ್ನು (ಓಲೆಗರಿಯ ಗ್ರಂಥವನ್ನು) ಮುಂದಿಟ್ಟುಕೊಂಡು  ತಂಬೂರಿಯನ್ನು  ಮೀಟುತ್ತ ವಾಚನ ಮಾಡಿದಳು.
ಗೋವಿಂದ ವೈದ್ಯ  ತನ್ನ ‘ಕಂಠೀರವ ನರಸರಾಜ ವಿಜಯ’ದಲ್ಲಿ ಮೈಸೂರರಸರ ಮಹಾನವಮಿ ಒಡ್ಡೋಲಗದ ವರ್ಣನೆ ಮಾಡಿದ್ದಾನೆ. ಕಂಠೀರವನ ಆಸ್ಥಾನದಲ್ಲಿ ಗಂಡಸರಲ್ಲದೆ ಹೆಂಗಸರೂ ಕಾವ್ಯವಾಚನ ಮಾಡುತ್ತಿದ್ದರೆಂದು ಪ್ರಸ್ತಾಪಿಸುತ್ತ,
 
ಆ ಸಮಯದೊಳೊರ್ವ ನಾರಿ ಭಾಗವತ ವಿ
ಲಾಸದ ಪುಣ್ಯ ಕಥೆಗಳ
ಭಾಸುರ ಗಾನರಸದೊಳೋದಿ ಬಹು ಸಂ
ತೋಷವನಿತ್ತಳರಸನಿಗೆ
ಮತ್ತೋರ್ವಳು ಭಾರತದ ಕಥೆಯ ಬಲು
ಬಿತ್ತರದಲಿ ನಲವಿಂದ
ಬತ್ತೀಸರಾಗದೊಳೋದಿ ಭೂಪಾಲನ
ಚಿತ್ತಕ್ಕೆ ಬಂದಳೇವೇಳ್ವೆ
ಎಂದು ತಿಳಿಸುತ್ತಾನೆ.
ಕ್ರಿ.ಶ. ೧೯೩೩ರಲ್ಲಿ ಹಂಪೆಯ ರಾಜನಾಗಿದ್ದ ಅಚ್ಯುತರಾಯನ ಕಾಲದ ಒಂದು ಶಾಸನದಿಂದ ತಿರುಮಲಮ್ಮ ಎಂಬುವಳು ಸ್ವತಃ ಕವಿಯಾಗಿ ಇದ್ದುದಲ್ಲದೆ ಪ್ರಸಿದ್ಧ ಗಮಕಿಯೂ ಆಗಿದ್ದಳೆಂದು ತಿಳಿದು ಬರುತ್ತದೆ. ‘ಸುಕುಮಾರ ಚರಿತೆ’ಯಲ್ಲಿ ನಾಗಶ್ರೀ ಎಂಬುವಳು ಕೇಳುವವರ ಮನ್ಸಸಿಗೊಪ್ಪುವಂತೆಯೂ, ಅರ್ಥವಿಶದವಾಗುವಂತೆಯೂ ರಾಗರಂಜನೆಯುಂಟಾಗುವ ಹಾಗೆಯು ಸಮಸ್ತ ಸಭಿಕರು ‘ಭಾಪು, ಭಾಪು’, ಬಹಳ ಚೆನ್ನಗಿದೆ, ಚೆನ್ನಾಗಿದೆ ಎಂದು ಹೇಳುವಂತೆ ಅನೇಕರಾಗಗಳಲ್ಲಿ ಓದಿದಳೆಂದು ಹೇಳಿದೆ. ಇದರಿಂದ ಹಿಂದಿನ ಕಾಲದಲ್ಲಿ ಮಹಿಳೆಯರು ಕಾವ್ಯಗಳನ್ನು ಓದುತ್ತಿದ್ದರು, ಸ್ತ್ರೀ ಗಮಿಕಿಗಳೂ ಇದ್ದರು ಎಂದು ಗೊತ್ತಾಗುತ್ತದೆ.
ಇಪ್ಪತ್ತನೆಯ ಶತಮಾನದ ಆರಂಭದಲ್ಲಿ ಬೆಳಕಿಗೆ ಬಂದ ಕೆಲವು ಸ್ತ್ರೀ ಗಮಕಿಗಳನ್ನು ಹೆಸರಿಸಬಹುದು. ಅವರ್ಯಾರೆಂದರೆ, ಬಾಳಮ್ಮಪಾಟೀಲ, ಹಾಡಿನ ನಾಗಮ್ಮ, ಎಂ. ರಮಾಬಾಯಿ, ಭಾರತದ ಲಲಿತಮ್ಮನವರು, ಜಯಲಕ್ಷ್ಮಿ ಗಣೇಶ ಮೂರ್ತಿ, ರಾಜಮ್ಮ ಕಲ್ಲೋಳಿಮಠ, ಸರೋಜಮ್ಮ ಅನಂತರಾಮಯ್ಯು, ಶಕುಂತಳಾ ಬಾಯಿ ಪಾಂಡುರಂಗರಾವ್‌ ಮುಂತಾದವರು. ಈ ಸ್ತ್ರೀ ಗಮಕಿಗಳ ಪರಂಪರೆಯಲ್ಲಿ ಸೇರತಕ್ಕ  ಮತ್ತೊಬ್ಬ ಗಮಕಿಯೆಂದರೆ ಅನ್ನಪೂರ್ಣಮ್ಮ ರಘುಪತಿಶಾಸ್ತ್ರಿ.
ಮುಲಕನಾಡು ಬ್ರಾಹ್ಮಣ ಸಮುದಾಯಕ್ಕೆ ಸೇರಿದವರು ಅನ್ನಪೂರ್ಣಮ್ಮನವರು. ಗೌತಮೀ ಪುತ್ರ ಶಾತಕರ್ಣಿ ಜಯಿಸಿದ ರಾಜ್ಯಗಳಲ್ಲಿ ಒಂದು ಪ್ರದೇಶವಾದ ಮುಲಕನಾಡು ಎಂಬ ಹೆಸರು ಕಡಪ ಜಿಲ್ಲೆಯ ಕೆಲಭಾಗಕ್ಕೆ ಬಹಳ  ಹಿಂದಿನಿಂದ ಸಲ್ಲುತ್ತ ಬಂದಿದೆ. ಈ ಭಾಗದಲ್ಲಿ ವಾಸಿಸುವ ಆಂಧ್ರ ವೈದಿಕ ಬ್ರಾಹ್ಮಣ ಶಾಖೆಯವರು  ಮುಲಕನಾಡವರು. ಈ ಬ್ರಾಹ್ಮಣ ಸಮುದಾಯವನ್ನು ರೂಢಿಯಲ್ಲಿ ಮುಲಕನಾಡು, ಮುಲಿಕಿನಾಡು, ಮುರಿಕಿನಾಡು ಎಂಬುದಾಗಿ ವ್ಯವಹರಿಸಲಾಗುತ್ತದೆ. ಮುಲಕನಾಡು ಪ್ರಾಂತದಿಂದ ಮೈಸೂರು ದೇಶಕ್ಕೆ ವಲಸೆ ಬಂದ ಕುಟುಂಬವೊಂದರ ಎಂ.ಆರ್. ನರಸಿಂಹಯ್ಯ-ರುಕ್ಮಿಣಮ್ಮ ದಂಪತಿಗಳಲ್ಲಿ ೧೯೨೩ನೇ ಇಸವಿ ಏಪ್ರಿಲ್‌ ತಿಂಗಳಲ್ಲಿ ಬೆಂಗಳೂರಿನಲ್ಲಿ ಅನ್ನಪೂರ್ಣಮ್ಮ ಜನಿಸಿದರು.
ಪುರಾಣಪ್ರವಚನ, ಕಥಾಕಾಲಕ್ಷೇಪ, ಶ್ಲೋಕ ದಂಡಕಗಳ ಪಠನ ಅವೆಲ್ಲ ಇವರ ಮನೆತನದಲ್ಲಿ ರೂಢವಾದವು. ತಂದೆ, ವರದಾಚಾರ್ಯರ ಕಂಪನಿಯಲ್ಲಿ ನಟರಾಗಿದ್ದರು. ಬಾಲ್ಯದಲ್ಲೇ ಅನ್ನಪೂರ್ಣಮ್ಮ ತಂದೆಯೊಡನೆ ನಾಟಕಗಳಲ್ಲಿ ಪಾತ್ರ ವಹಿಸುತ್ತಿದ್ದರು. ಇವರ ಸೋದರಮಾವ ಗೋವಿಂದಯ್ಯ ಎಂಬುವರು ಪುಸ್ತಕ ಪ್ರೇಮಿಗಳು ಹಾಗೂ ಮಾರಾಟಗಾರರಾಗಿದ್ದರು. ಇವರ ಸಂಪರ್ಕದಿಂದ ಅನ್ನಪೂರ್ಣಮ್ಮನವರಿಗೆ ಸಾಹಿತ್ಯದಲ್ಲೂ ಆಸಕ್ತಿ ಉಂಟಾಯಿತು. ಹೀಗಾಗಿ ಚಿಕ್ಕಂದಿನಿಂದ ನಾಟಕ, ಸಂಗೀತ, ಸಾಹಿತ್ಯ, ಗಮಕ ಕಲೆಗಳಲ್ಲಿ ಅಸ್ತೆ ಉಂಟಾಗುವುದಕ್ಕೆ ಕಾರಣವಾಯ್ತು.
ಬಾಲ್ಯದಲ್ಲೇ, ಆರ್.ಗೋಪಾಲ ಎಂಬುವರು ಮನೆಗೆ ಬಂದು ಅನ್ನಪೂರ್ಣಮ್ಮನಿಗೆ ಸಂಗೀತ ಪಾಠಗಳನ್ನು ಹೇಳಿಕೊಡುತ್ತಿದ್ದರುಇ. ಇದರಿಂದ ದಿನದಿನಕ್ಕೆ, ಸಂಗೀತವನ್ನು ಆಳವಾಗಿ ಅಭ್ಯಾಸಮಾಡಬೇಕೆಂಬ ಬಯಕೆ ಉಂಟಾಗಿ ಆಸ್ಥಾನವಿದ್ವಾಂಸರಾಗಿದ್ದ ವಿದ್ವಾನ್‌ ಎನ್‌. ಚನ್ನಕೇಶವಯ್ಯನವರಲ್ಲಿ ಸತತವಗಿ ಅಭ್ಯಾಸಮಾಡಿ ಸಂಗೀತದಲ್ಲಿ ಸಾಕಷ್ಟು ಪರಿಣತಿಯನ್ನು ಪಡೆದರು. ಅನ್ನಪೂರ್ಣಮ್ಮ ಅವರ ಎರಡನೆಯ ಮಗ ಚಿಕ್ಕವಯಸ್ಸಿನಲ್ಲಿಯೇ ಸಂಗೀತ ಆಸಕ್ತಿ ಉಳ್ಳವನಾಗಿ, ರಾಗ-ತಾಳಗಳನ್ನು ಗುರುತಿಸುತ್ತಿದ್ದು, ೧೦ ವರ್ಷದವನಿದ್ದಾಗಲೇ ಅಕಾಲಮೃತ್ಯುವಿಗೆ ಒಳಗಾದಾಗ, ಅನ್ನಪೂರ್ಣಮ್ಮನಿಗೆ ಸಂಗೀತವನ್ನು  ಮುಂದುವರಿಸುವ ಆಸಕ್ತಿ ಅಷ್ಟಾಗಿ ಉಳಿಯಲಿಲ್ಲ.
ಅನ್ನಪೂರ್ಣಮ್ಮನವರ ತಂದೆ, ಸೋದರತ್ತೆ ಇವರುಗಳು ಕುಮಾರವ್ಯಾಸ, ಲಕ್ಷ್ಮೀಶ, ರಾಘವಾಂಕ ಮುಂತಾದ ಪ್ರಾಚೀನ ಕವಿಗಳ ಕಾವ್ಯಗಳನ್ನು ಸುಶ್ರಾವ್ಯವಾಗಿ ಓದುತ್ತಿದ್ದರು. ಇದರ ಪರಿಣಾಮ ಎಳೆಯ ವಯಸ್ಸಿನ ಅನ್ನಪೂರ್ಣಳ ಮೇಲೆ ಉಂಟಾಗಿ ಗಮಕ ಕಲೆಯ ಕಡೆಗೆ ಆಸಕ್ತಿ ಉಂಟಾಯಿತು. ಆ ಸಮಯಕ್ಕೆ ಸರಿಯಾಗಿ ನೌಕರಿಯಲ್ಲಿದ್ದ ತಂದೆಯವರಿಗೆ ಮೈಸೂರಿಗೆ ವರ್ಗವಾಗಿ ಕೆಲವು ವರ್ಷ ಅಲ್ಲೇ ಇರಬೇಕಾದ ಸಂದರ್ಭ ಒದಗಿತು. ಇವರು ವಾಸಿಸುತ್ತಿದ್ದ ಮನೆಗೆ ಸಮೀಪವೇ ‘ವನಿತಾಸದನ’ ಎಂಬ ಸಂಸ್ಥೆ ಸ್ಥಾಪನೆಯಾಗಿ ಕೆಲವು ವರ್ಷಗಳು ಮಾತ್ರ ಆಗಿತ್ತು. ಸಂಸ್ಥೆಯ ಸ್ಥಾಪಕರಾಗಿದ್ದ ನಾಗೇಶರಾವ್‌ ಮತ್ತು ಸುಶೀಲಾಬಾಯಿ ಅವರಿಗೆ ಗಮಕಕಲೆಯಲ್ಲಿ ಬಹು ಆಸಕ್ತಿ ಇದ್ದು, ಪ್ರಖ್ಯಾತ ಗಮಕ ವಿದ್ವಾಂಸರಾಗಿದ್ದ ಕೃಷ್ಣಗಿರಿ ಕೃಷ್ಣರಾಯರಿಂದ ಸದನದಲ್ಲಿ ಗಮಕ ತರಗತಿಗಳು ನಡೆಯುವಂತೆ ಮಾಡಿದ್ದರು. ಇದನ್ನು ತಿಳಿದ ನರಸಿಂಹಯ್ಯ  ಮಗಳು ಅನ್ನಪೂರ್ಣಳನ್ನು ಗಮಕ ಗಮಕ ತರಗತಿಗೆ ಸೇರಿಸಿದರು. ಗುರು ಕೃಷ್ಣರಾಯರ ವಾತ್ಸಲ್ಯಭಾವ ಬಾಲಿ ಅನ್ನಪೂರ್ಣಗಳಿಗೆ ಆಕರ್ಷಣ ಉಂಟಾಗಿ ಗಮಕ ಕಲಿಯಲು ಉತ್ಸಾಹ, ಶ್ರದ್ಧೆ ಮೂಡಿತು. ಕೆಲವೇ ವರ್ಷಗಳು ಕೃಷ್ಣರಾಯರಲ್ಲಿ ಕಲಿತರೂ, ಗುರುವೆಂಬ ಪೂಜ್ಯಭಾವನೆ ಅನ್ನಪೂರ್ಣಮ್ಮ ಹೊಂದಿದ್ದರಿಂದ ಆ ಕಲೆಯಲ್ಲಿ ಔನ್ನತ್ಯಕ್ಕೆ ಏರುವುದಕ್ಕೆ ದಾರಿಯಾಯಿತು.
 
ಕೃಷ್ಣರಾಯರ ಶಿಷ್ಯ ವಾತ್ಸಲ್ಯವನ್ನು ಆಗಿಂದಾಗ್ಗೆ ಸ್ಮರಿಸಿಕೊಳ್ಳುತ್ತಿದ್ದ ಅನ್ನಪೂರ್ಣಮ್ಮನವರು ನಡೆದ ಒಂದು ಪ್ರಸಂಗವನ್ನು ನೆನಪಿಸಿಕೊಳ್ಳುತ್ತಿದ್ದರು. ಕೃಷ್ಣರಾಯರು, ಅವರ ಮಿತ್ರರಾದ ವಿ.ಎಸ್‌.ಮೂರ್ತಿ ಎಂಬುವರ ಮನೆಯಲ್ಲಿ ಪ್ರಥಮ ಏಕಾದಶಿ ಪ್ರಯುಕ್ತ ಭಾರತವಾಚನ ಮಾಡಲು ಒಪ್ಪಿಕೊಂಡಿದ್ದರು. ಅವರ ಮನೆ, ನರಸಿಂಹಯ್ಯನವರ ಮನೆಯ ಸಮೀಪದಲ್ಲೇ ಇದ್ದುದರಿಂದ ಮಗಳು ಅನ್ನಪೂರ್ಣಳನ್ನು ಕರೆದುಕೊಂಡು ಕಾರ್ಯಕ್ರಮಕ್ಕೆ ಹೋದರು. ಗದುಗಿನ ಭಾರತದಿಂದ “ಅಕ್ಷಯ ವಸ್ತ್ರ ಪ್ರದಾನ” ಭಾಗವನ್ನು ವಾಚನಕ್ಕೆ ಆರಿಸಿಕೊಂಡ ಕೃಷ್ಣರಾಯರು ತಮ್ಮ ಎಂದಿನ ಶೈಲಿಯಲ್ಲಿ ಬಹು ಸುಶ್ರಾವ್ಯವಾಗಿ, ರಸಭರಿತವಾಗಿ, ವಾಚನಮಾಡಿ ಸೇರಿದ ಶ್ರೋತೃಗಳನ್ನು ಮೆಚ್ಚಿಸಿದರು. ವಾಚನದ ಪ್ರಾರಂಭದಲ್ಲಿ ನಾಂದಿ ಪದ್ಯಗಳನ್ನು ಮತ್ತು ಮಧ್ಯೆ ಮಧ್ಯೆ ಕೆಲವು ಪದ್ಯಗಳನ್ನು ಶಿಷ್ಯೆ ಅನ್ನಪೂರ್ಣಳ ಮೂಲಕ ಹಾಡಿಸಿ ಪ್ರೋತ್ಸಾಹಿಸಿದರು. ಜಾಗರಣೆ ಪ್ರಯುಕ್ತದ ಕಾರ್ಯಕ್ರಮ ಅದಾದ್ದರಿಂದ, ನಾಲ್ಕೈದು ಗಂಟೆಗಳು ಸತತವಾಗಿ ಭಾರತವಾಚನ ನಡೆದು ಕೃಷ್ಣರಾಯರು ತಮ್ಮ ಪದ್ಧತಿಯಂತೆ “ರಾಮ ಮಂಗಳನಾಮ…” ಪದ್ಯ ಹಾಡಿ ಮುಕ್ತಾಯ ಮಾಡುವ ಹೊತ್ತಿಗೆ ಅನ್ನಪೂರ್ಣಳಿಗೆ ನಿದ್ರೆ ಬಂದು ಮನೆಗೆ ನೇರ ಹೋಗಿ ಮಲಗಿಬಿಟ್ಟಳು. ಆದರೆ, ಗುರುಗಳು ನರಸಿಂಹಯ್ಯನವರ ಮನೆಗೆ ಬಂದು ತಮಗೆ ಕೊಟ್ಟಿದ್ದ ಬಾದಾಮಿ ಹಾಲನ್ನು ಶಿಷ್ಯೆ ಅನ್ನಪೂರ್ಣಳನ್ನು ಎಬ್ಬಿಸಿ ನೀಡಿದ್ದಲ್ಲದೆ, ವಾತ್ಸಲ್ಯದಿಂದ ಅನುಗ್ರಹಿಸಿದ್ದುಇ, ಅನ್ನಪೂರ್ಣಮ್ಮನವರಿಗೆ ಜೀವನದಲ್ಲಿ ಮರೆಯಲಾರದ ನೆನಪಾಗಿ ಉಳಿಯಿತು.
ಮುಂದೊಮ್ಮೆ, ಅನ್ನಪೂರ್ಣಮ್ಮನವರ ಭಾರತ ವಾಚನ ತುರುವೇಕೆರೆ ತಾಲ್ಲೂಕಿನ ಹೊಸಹಳ್ಳಿ ಎಂಬ ಗ್ರಾಮದಲ್ಲಿ ಏರ್ಪಾಡಾಗಿತ್ತು. ಬೆಂಗಳೂರಿನ ಕಣ್ಣಿನ ವೈದ್ಯರಾಗಿದ್ದ ಶ್ರೀ ಪುಟ್ಟಣ್ಣ ಎಂಬುವರ ಉಪನ್ಯಾಸವೂ ಇತ್ತು. ಅಂದು ಅನ್ನಪೂರ್ಣ ಉದ್ಯೋಗ ಪರ್ವದಿಂದ ಕೃಷ್ಣ-ಕರ್ಣ ಸಮಾಗಮ ಪ್ರಸಂಗವನ್ನು ಸುಶ್ರಾವ್ಯವಾಗಿ ವಾಚನ ಮಾಡಿದಾಗ, ಡಾ. ಪುಟ್ಟಣ್ಣನವರು ತನ್ಮಯತೆಯಿಂದ ಕೇಳಿ, ಕಾರ್ಯಕ್ರಮ ಮುಗಿದ ನಂತರ “ಏನಮ್ಮ, ನೀವು ಕೃಷ್ಣಗಿರಿ ಕೃಷ್ಣರಾಯರ ಬಳಿ ಅಭ್ಯಾಸ ಮಾಡಿದ್ದೀರಾ?” ಎಂದು ಕೇಳಿದರು. ಅನ್ನಪೂರ್ಣಮ್ಮನವರು, “ಹೌದು, ಅದು ನಿಮಗೆ ಹೇಗೆ ತಿಳಿಯಿತು?” ಎಂದಾಗ, ಡಾಕ್ಟರು, “ಇನ್ಯಾವ ಭೂಪ ಈ ಪದ್ಯಗಳಿಗೆ ಹೊಂದುವ ರಾಗ ಹಾಕಿ ಹಾಡಬಲ್ಲನಮ್ಮಾ! ನಾನು ಅವರಿಂದಲೇ ಈ ಭಾಗವನ್ನು ಕೇಳಿದ್ದೆ, ಅದರಿಂದ ಗುರುತಿಸಿದೆ” ಎಂದರು. ಈ ವಿಷಯವನ್ನು ಮೈಸೂರಿನಲ್ಲಿ ಗುರುಗಳ ಮುಂದೆ ಪ್ರಸ್ತಾಪಿಸಿದಾಗ, ಕೃಷ್ಣರಾಯರು ಅನ್ನಪೂರ್ಣಮ್ಮನನ್ನು ಕುರಿತು “ದ್ರೋಣಾಚಾರ್ಯರು ಅರ್ಜುನನಿಗೆ ಏನು ಹೇಳಿದರು ಗೊತ್ತಾ?  ಅರ್ಜುನಾ, ದೇಹಸಂಬಂಧದಿಂದ ಅಶ್ವತ್ಥಾಮನು ಮಗನಾಗಿ ಕೀರ್ತಿ ತಂದರೆ ಹೆಚ್ಚೇನಲ್ಲ. ಮೂರು ಲೋಕಗಳಲ್ಲಿ ನನ್ನ ಕೀರ್ತಿಯನ್ನು ಹರಡುತ್ತಿರುವ ನೀನು ಅವನಿಗಿಂತ ಮೇಲುಗೈ ಎಂದರು. ಆ ಮಾತು ನಿನಗೆ ಅನ್ವಯವಾಗುತ್ತಮ್ಮ” ಎಂದು ಪ್ರಶಂಸಿಸಿ, ಗುರುಗಳು ಪಟ್ಟ ಆನಂದಕ್ಕೆ ಪಾರವೇ ಇಲ್ಲ! ಎಂದು ಅನ್ನಪೂರ್ಣಮ್ಮನವರು ಮೇಲಿಂದ ಮೇಲೆ ಸ್ಮರಿಸಿಕೊಳ್ಳುತ್ತಿದ್ದರು.
ಹೀಗೆ ಕೃಷ್ಣರಾಯರ ಪೂರ್ಣ ಅನುಗ್ರಹ ಶಿಷ್ಯೆ ಅನ್ನಪೂರ್ಣಮ್ಮಳ ಮೇಲೆ ಉಂಟಾಗಿ, ಆಕೆ ಜೀವನದಲ್ಲಿ ಗಮಕಕಲೆಯನ್ನೇ ತನ್ನ ಉಸಿರನ್ನಾಗಿಸಿಕೊಂಡು ಆ ಕಲೆಯಲ್ಲಿ ಬೆಳೆದು ಖ್ಯಾತಿ ಪಡೆಯಲು ಕಾರಣವಾಯ್ತು.
ಅನ್ನಪೂರ್ಣಮ್ಮನವರ ಮಾವನವರು (ರಘುಪತಿ ಶಾಸ್ತ್ರಿಗಳ ತಂದೆ) ಎಸ್‌.ಜಿ. ನರಸಿಂಹಯ್ಯನವರು ಮೈಸೂರು ಸರ್ಕಾರದಲ್ಲಿ ಸಹಾಯಕ ಕಾರ್ಯದರ್ಶಿಯಾಗಿ ಕೆಲಸ ಮಾಡಿ ನಿವೃತ್ತರಾದವರು. ವೈದಿಕ ಧರ್ಮದ ಪ್ರಚಾರ ಪ್ರಭಾವಗಳ ಬೆಳವಣಿಗೆಗೆ ನರಸಿಂಹಯ್ಯನವರು ಬಹುಕಾಲ ಬೇರೆ ಬೇರೆ ಸಂಘ ಸಂಸ್ಥೆಗಳಲ್ಲಿ ಸಕ್ರಿಯವಾಗಿ ಭಾಗವಹಿಸಿ ದುಡಿದವರು. “ಗುರುಸೇವಾ ಪರಾಯಣ” ಎಂಬ ಪ್ರಶಸ್ತಿ ಅವರಿಗೆ ಶೃಂಗೇರಿ ಮಠದಿಂದ ಪ್ರಾಪ್ತವಾಯಿತು. ಇದಲ್ಲದೆ, ಅವರು ಸಾಹಿತಿಯೂ ಆಗಿದ್ದು,ಗಣಪತಿ ತತ್ತ್ವವಿಚಾರ, ಏಳು ಕೀರ್ತನೆಗಳು, ಭಾರತೀಯ ಬಾವುಟ, ದೇಶೀಯ ರಂಗಮಂಟಪ, ಸಂಖ್ಯೆಗಳಿಂದ ಸ್ಪೂರ್ತಿ ಇತ್ಯಾದಿ ೨೦ ಕೃತಿಗಳನ್ನು ಕನ್ನಡದಲ್ಲಿ ರಚಿಸಿದವರು. ಇದರಿಂದ ಅನ್ನಪೂರ್ಣಮ್ಮನವರು ಸೇರಿದ ಮನೆಯಿಂದಲೂ ಕಲಾಭ್ಯಾಸದಲ್ಲಿ ಪ್ರೋತ್ಸಾಹವನ್ನು ಪಡೆದು ಬೆಂಗಳೂರಿನಲ್ಲಿ ಗಮಕ ಕಲೆಯನ್ನು ಮುಂದುವರಿಸಲು ಅನುಕೂಲವಾಯ್ತು. ೧೯೪೧ರಲ್ಲಿ ಕನ್ನಡ ಸಾಹಿತ್ಯ ಪರಿಷತ್ತು ನಡೆಸಿದ ಗಮಕ ಪರೀಕ್ಷೆಯಲ್ಲಿ ಮೊದಲನೆಯ ದರ್ಜೆಯಲ್ಲಿ ಉತ್ತೀರ್ಣರಾದರು.
ಬೆಂಗಳೂರಿನಲ್ಲಿ, ದೇವುಡು ಅವರ ಬಳಿ ಸಂಸ್ಕೃತ ಅಭ್ಯಾಸ ಮಾಡಿದ ಅನ್ನಪೂರ್ಣಮ್ಮ ಅವರಿಗೆ ಸಾಹಿತ್ಯದಲ್ಲಿ ಮತ್ತಷ್ಟು ಪ್ರೌಢಿಮೆ ಪಡೆಯಲು ಸಾಧ್ಯವಾಯಿತು. ಗಾಂಧಿನಗರದ ಆರ್ಯ ವಿದ್ಯಾಶಾಲೆಯಲ್ಲಿ ಅಧ್ಯಾಪಕರಾಗಿದ್ದ ಗಮಕಿ ನಂದಗುಡಿ ಶ್ರೀನಿವಾಸರಾಯರಲ್ಲಿ ಗಮಕ ಅಭ್ಯಾಸವನ್ನು ಮುಂದುವರೆಸಿ, ತೈತ್ತಿರೀಯೋಪನಿಷತ್ತಿನಲ್ಲಿ ಹೇಳುವಂತೆ ಸ್ವಾಧ್ಯಾಯ ಪ್ರವಚನಗಳನ್ನು ನಿರಂತರ ಜೀವನದಲ್ಲಿ ನಡೆಸಿಕೊಂಡು ಬಂದವರು ಅನ್ನಪೂರ್ಣಮ್ಮನವರು.
ಅನ್ನಪೂರ್ಣಮ್ಮನವರಿಗೆ ಸಾಹಿತ್ಯಕ್ಕೆ ಸಂಬಂಧಿಸಿದಂತೆ ವಿಷಯಗಳನ್ನು ತಿಳಿದುಕೊಳ್ಳುವ, ಮಾಹಿತಿ ಸಂಗ್ರಹಿಸುವ ಅತೀವ ಆಸಕ್ತಿ ಇದ್ದು ಸದಾ ಅಧ್ಯಯನ ಶೀಲೆಯಾಗಿದ್ದರು. ಅವರು ತಮ್ಮ ಸಂಸಾರದ ಜಂಜಾಟದಲ್ಲಿಯೂ ಸಂಗೀತ ಮತ್ತು ಸಾಹಿತ್ಯದ ಅಭ್ಯಾಸವನ್ನು ತಪ್ಪದೇ ಮಾಡುತ್ತಿದ್ದರು. ಅಧ್ಯಯನದಲ್ಲಿ ತಮಗೆ ಸಂದೇಹ, ಸಂಶಯಗಳುಂಟಾದರೆ ತಿಳಿದವರಿಂದ ನಿವಾರಣೆ ಮಾಡಿಕೊಳ್ಳುವವರೆಗೆ ಸುಮ್ಮನಿರುತ್ತಿರಲಿಲ್ಲ. ‘ವಿದುರನೀತಿ’ಗೆ ಸಂಬಂಧಿಸಿದ ಒಂದು ಪದ್ಯದ ಅರ್ಥ ಅವರಿಗೆ ತಿಳಿಯದಿದ್ದಾಗ ಕುಮಾರವ್ಯಾಸ ಭಾರತದ ಬಗ್ಗೆ ಆಳವಾದ ಅಧ್ಯಯನ ನಡೆಸಿ ಉತ್ತಮ ವ್ಯಾಕ್ಯಾನಕಾರರೆನಿಸಿದ್ದ ಚಿತ್ರದುರ್ಗದ ಬಳಿಯ ಭರಮ ಸಾಗರದ ಖ್ಯಾತ ಸಾಹಿತಿ ಅ.ರಾ.ಸೇ ಅವರಿಗೆ ಪತ್ರ ಬರೆದು ಸಂಶಯವನ್ನು ನಿವಾರಿಸಿಕೊಂಡರಂತೆ. ಇದು, ಅವರ ಉತ್ಸಾಹ, ಪರಿಶ್ರಮ, ಶ್ರದ್ಧೆ, ಯಥಾರ್ಥ ಜ್ಞಾನ ಪಡೆಯಬೇಕೆಂಬ ಹಂಬಲ ಮೊದಲಾದ ಸದ್ಗುಣಗಳ ಒಂದು ಉದಾಹರಣೆಯಷ್ಟೆ!
ಅನ್ನಪೂರ್ಣಮ್ಮನವರಿಗೆ ಸಾಹಿತ್ಯಕ್ಕೆ ಸಂಬಂಧಿಸಿದಂಥೆ ವಿಷಯಗಳನ್ನು ತಿಳಿದುಕೊಳ್ಳುವ, ಮಾಹಿತಿ ಸಂಗ್ರಹಿಸುವ ಅತೀವ ಆಸಕ್ತಿ ಇದ್ದು ಸದಾ ಅಧ್ಯಯನ ಶೀಲೆಯಾಗಿದ್ದರು. ಅವರು ತಮ್ಮ ಸಂಸಾರದ ಜಂಜಾಟದಲ್ಲಿಯೂ ಸಂಗೀತ ಮತ್ತು ಸಾಹಿತ್ಯದ ಅಭ್ಯಾಸವನ್ನು ತಪ್ಪದೇ ಮಾಡುತ್ತಿದ್ದರು. ಅಧ್ಯಯನದಲ್ಲಿ ತಮಗೆ ಸಂಧೇಹ, ಸಂಶಯಗಳುಂಟಾದರೆ ತಿಳಿದವರಿಂದ ನಿವಾರಣೆ ಮಾಡಿಕೊಳ್ಳುವವರೆಗೆ ಸುಮ್ಮನಿರುತ್ತಿರಲಿಲ್ಲ. ‘ವಿದುರನೀತಿ’ಗೆ ಸಂಬಂಧಿಸಿದ ಒಂದು ಪದ್ಯದ ಅರ್ಥ ಅವರಿಗೆ ತಿಳಿಯದಿದ್ದಾಗ ಕುಮಾರವ್ಯಾಸ ಭಾರತದ ಬಗ್ಗೆ ಆಳವಾದ ಅಧ್ಯಯನ ನಡೆಸಿ ಉತ್ತಮ ವ್ಯಾಖ್ಯಾನಕಾರರೆನಿಸಿದ್ದ ಚಿತ್ರದುರ್ಗದ ಬಳಿಯ ಭರಮ ಸಾಗರದ ಖ್ಯಾತ ಸಾಹಿತಿ ಅ.ರಾ.ಸೇ ಅವರಿಗೆ ಪತ್ರ ಬರೆದು ಸಂಶಯವನ್ನು ನಿವಾರಿಸಿಕೊಂಡರಂತೆ. ಇದು, ಅವರ ಉತ್ಸಾಹ, ಪರಿಶ್ರಮ, ಶ್ರದ್ಧೆ, ಯಥಾರ್ಥ ಜ್ಞಾನ ಪಡೆಯಬೇಕೆಂಬ ಹಂಬಲ ಮೊದಲಾದ ಸದ್ಗುಣಗಳ ಒಂದು ಉದಾಹರಣೆಯಷ್ಟೆ!
ಅನ್ನಪೂರ್ಣಮ್ಮ ರಘುಪತಿ ಶಾಸ್ತ್ರಿಯವರು ಸುಮಾರು  ಎರಡು ದಶಕಗಳ ಕಾಲ ಕನ್ನಡ ಸಾಹಿತ್ಯ ಪರಿಷತ್ತು ನಡೆಸುತ್ತಿದ್ದ ಗಮಕ ಪರೀಕ್ಷೆಗಳಿಗೆ ಗಮಕ ತರಗತಿಗಳನ್ನು ನಡೆಸಿ ಹಲವಾರು ಶಿಷ್ಯರನ್ನು ತರಬೇತಿಗೊಳಿಸಿದರು. ತನ್ನ ಗುರುವಿನಂತೆಯೆ ತಾನು ಶಿಷ್ಯರಿಗೆ ಪ್ರೋತ್ಸಾಹ ನೀಡುತ್ತಾ ಶಿಷ್ಯವಾತ್ಸಲ್ಯವನ್ನು ಪಡೆದರು. ಮತ್ತೊಬ್ಬರ ಪ್ರತಿಭೆಯನ್ನು ಕಂಡಾಗ ಮತ್ಸರಿಸದೆ, ಅವರನ್ನು ಮುಂದೆ ತರುವುದರಲ್ಲಿ ಬಹಳ ಉತ್ಸಾಹ ತೋರುತ್ತಿದ್ದರು. ಈ ರೀತಿಯಲ್ಲಿ ಎಷ್ಟೋ ಪ್ರತಿಭಾವಂತರನ್ನು ಸಮಾಜಕ್ಕೆ ಪರಿಚಯ ಮಾಡಿಕೊಟ್ಟರು . ಅಂತಹವರಲ್ಲಿ ಒಬ್ಬರು  ರಾಜಾಜಿನಗರದಲ್ಲಿ ವಾಸವಾಗಿದ್ದ ಶಾರದಮ್ಮ ಎಂಬುವವರು . ಆಕೆ ಆಶುಕವಿಯಿತ್ರಿ, ಸ್ಫುರಣೆಗೊಂಡ ದೇವರ ಕೃತಿಗಳನ್ನು ಆಗಿಂದಾಗಲೇ ಮನೆಯ ಬಾಗಿಲ ಮೇಲೆ ಬರೆದುಬಿಡುತ್ತಿದ್ದರು. ಇದನ್ನು ಕಂಡು, ಆಕೆಯ ಕೃತಿಗಳನ್ನು ತನ್ನ ಖರ್ಚಿನಲ್ಲಿ ಪ್ರಕಟಗೊಳಿಸಿದುದಲ್ಲದೇ, ಹೋದ ಕಡೆಯಲ್ಲಿ ಅವರ ಪರಿಚಯ ಹಾಗೂ ಅವರ ಕೃತಿಗಳ ಪ್ರಚಾರ ಮಾಡುತ್ತಿದ್ದರು. ಇಂಥಹ ಉದಾರ ಮನಸ್ಸನ್ನು ಕಾಣುವುದು ಅತಿ ವಿರಳ.
ಪಂಡಿತ ಹು.ಮಾ. ರಾಮಾರಾಧ್ಯರು ಒಬ್ಬ ಪ್ರಸಿದ್ಧ ಗಮಕಿ ಆಗಿದ್ದುದಲ್ಲದೆ,; ಅನೇಕ ಗಮಕರೂಪಕಗಳನ್ನು ಸಿದ್ಧಪಡಿಸಿ ತಮ್ಮ ಶಿಷ್ಯರಿಂದ ಆಗಿಂದಾಗ್ಗೆ ಕಾರ್ಯಕ್ರಮ ನಡೆಸಿಕೊಡುತ್ತಿದ್ದರು . ಅವರ ಗಮಕರೂಪಕಗಳಲ್ಲಿ ಭಾಗವಹಿಸುತ್ತಿದ್ದ ಕಲಾವಿದರಲ್ಲಿ ಅನ್ನಪೂರ್ಣಮ್ಮ ರಘುಪತಿಶಾಸ್ತ್ರಿಯವರು ಒಬ್ಬರು. ಅದರಲ್ಲಿಯೂ ಹರಿಶ್ಚಂದ್ರ ಕಾವ್ಯ ಗಮಕ ರೂಪಕದಲ್ಲಿ ಅನ್ನಪೂರ್ಣಮ್ಮನವರು ಚಂದ್ರಮತಿ ಪಾತ್ರವನ್ನು ಬಹು ಯಶಸ್ವಿಯಾಗಿ ನಿರ್ವಹಿಸುತ್ತಿದ್ದು ಸಹೃದಯ ಶ್ರೋತೃಗಳ ಮೆಚ್ಚುಗೆ ಪಡೆದದ್ದಲ್ಲದೆ, ಹು.ಮ.ರಾಮಾರಾಧ್ಯರ ಪ್ರಶಂಸೆಗೂ ಪಾತ್ರರಾಗಿದ್ದರು.
ಅನ್ನಪೂರ್ಣಮ್ಮನ ಮತ್ತೊಂದು ವೈಶಿಷ್ಟ್ಯವನ್ನು ತಿಳಿಸಲೇಬೇಕು. ತಾವೇ ಸ್ವತಹ ತಮ್ಮ ವಾಚನಕ್ಕೆ ಪೂರಕ ಹಾಗೂ ಸಮರ್ಥವಾಗಿ ವ್ಯಾಖ್ಯಾನ ಮಾಡುವ ಪರಿಪಾಟವನ್ನು ಹೊಂದಿದ್ದರು. ಅವರ ನಿರರ್ಗಳ ಸ್ಪಷ್ಟ ಮಾತುಗಾರಿಕೆಯೇ ಇದಕ್ಕೆ ಸಹಾಯವಾಗಿತ್ತು . ವಾಚನ ವ್ಯಾಖ್ಯಾನವೆರಡನ್ನೂ ನಿರ್ವಹಿಸಿದ ಮೊದಲ ಮಹಿಳಾ ಗಮಕಿ ಅನ್ನಪೂರ್ಣಮ್ಮ ರಘುಪತಿ ಶಾಸ್ತ್ರಿ ಅಂತ ಕಾಣುತ್ತದೆ.
ಕುಮಾರವ್ಯಾಸಭಾರತ, ಜೈಮಿನಿಭಾರತ, ಹರಿಶ್ಚಂದ್ರ ಕಾವ್ಯ ಮೊದಲಾದ ಅನೇಕ ಪ್ರಾಚೀನ ಕಾವ್ಯಗಳನ್ನು ವಾಚನಮಾಡುತ್ತಿದ್ದರು. ಬೆಂಗಳೂರು, ತುಮಕೂರು, ಹಾಸನ ಮೊದಲಾದ ಜಿಲ್ಲೆಗಳಲ್ಲಿ ಅನೇಕ ಕಡೆ ಸಂಸ್ಕೃತಿ ಪ್ರಸಾರ ಕಾರ್ಯಕ್ರಮದ ಅಂಗವಾಗಿ ಕಾವ್ಯವಾಚನ ಮಾಡಿದ್ದಾರೆ. ಮೂರು ದಶಕಕ್ಕೂ ಮೀರಿ ಇವರ ಕಾವ್ಯವಾಚನ ಕಾರ್ಯಕ್ರಮಗಳು ಆಕಾಶವಾಣಿಯಲ್ಲಿ ಪ್ರಸಾರವಾಗಿವೆ. ದೇವಾಲಯ, ಗುರುಪೀಠ, ಸಂಘ ಸಂಸ್ಥೆಗಳಲು ಇವರ ಕಾವ್ಯವಾಚನ ಕಾರ್ಯಕ್ರಮ ಏರ್ಪಡಿಸಿದುದಲ್ಲದೆ ಇವರನ್ನು ಗೌರವಿಸಿದೆ. ಮೈಸೂರು ವಿಶ್ವವಿದ್ಯಾನಿಲಯ ಕುಮಾರವ್ಯಾಸ ಭಾರತವನ್ನು ಬಿಡುಗಡೆ ಮಾಡಲು ನಡೆಸಿದ ಸಮಾರಂಭವೊಂದರಲ್ಲಿ ಇವರು ಭಾಗವಹಿಸಿ ಪ್ರಶಂಸಾ ಪತ್ರ ಪಡೆದಿದ್ದಾರೆ. ಇವರನ್ನು ಕರ್ನಾಟಕ ಗಮಕ ಕಲಾ ಪರಿಷತ್ತು ಏರ್ಪಡಿಸಿದ್ದ ರಾಜ್ಯ ಮಟ್ಟದ ಎರಡನೆಯ ಗಮಕ ಕಲಾಸಮ್ಮೇಳನದಲ್ಲಿ ಸನ್ಮಾನಿಸಲಾಯಿತು.
ಇವರಿಗೆ ದೈವದತ್ತವಾದ ಮಧುರಕಂಠ, ಮೇಲಾಗಿ ಅವಿರತ ಸಾಧನೆ, ಅಲ್ಲದೆ ಸಂಗೀತ ಸಾಹಿತ್ಯವೆರಡನ್ನು ಸಮನ್ವಯಗೊಳಿಸಿ ಸುಶ್ರಾವ್ಯವಾಗಿ ಶೋತೃಗಳ ಮನರಂಜಿಸುವ ವಾಚನದ ವೈಖರಿ, ಜೊತೆಜೊತೆಯಲ್ಲಿ ಆಕರ್ಷಿಸುವ ವ್ಯಾಖ್ಯಾನದ ಮಾತುಗಾರಿಕೆ, ಇವುಗಳಿಂದ ಗಮಕ ವಿದುಷಿ ಅನ್ನಪೂರ್ಣಮ್ಮ ರಘುಪತಿ ಶಾಸ್ತ್ರಿ ಅವರು ಕನ್ನಡ ಜನತೆಯ ಮನಗೆದ್ದು ಕಲಾ ಸೇವೆ ಸಲ್ಲಿಸಿ ರಸಿಕರ ಮೆಚ್ಚುಗೆಗೆ ಪಾತ್ರರಾದರು.
ಇವರ ಯಜಮಾನರು ರಘುಪತಿಶಾಸ್ತ್ರಿ ಸೆಕ್ರೆಟರಿಯಟ್‌ನಲ್ಲಿ ವೃತ್ತಿ ಮಾಡುತ್ತಿದ್ದು, ಹೆಚ್ಚುಕಾಲ ಬದುಕದೆ ಉಂಟಾದ ಪತಿಯ ಅಗಲಿಕೆ, ಪಡೆದ ಮಕ್ಕಳ ಪೈಕಿ ಇಬ್ಬರು ಗಂಡು ಮಕ್ಕಳನ್ನು ಕಳೆದುಕೊಂಡ ಪುತ್ರಶೋಕ ಈ ಎಲ್ಲ ನೋವನ್ನು ಸಹಿಸಿಕೊಂಡು ಜೀವನದಲ್ಲಿ ತನ್ನ ಜವಾಬ್ದಾರಿಯ ಕರ್ತವ್ಯಗಳನ್ನು ಅನ್ನಪೂರ್ಣಮ್ಮನವರಿಗೆ ನಡೆಸಲು ಸಾಧ್ಯವಾಗುವಂತೆ ಅವರಿಗೆ ಧೈರ್ಯ ಸ್ಥೈರ್ಯಗಳನ್ನು ತಂದು ಕೊಟ್ಟದ್ದು ಗಮಕಕಲೆಯೇ ಎಂದರೆ ತಪ್ಪಲ್ಲ!
ಇವರ ಹಿರಿಯಮಗ ರಾಮದಾಸ್‌ ಕಾಲೇಜಿನಲ್ಲಿ ವಾಣಿಜ್ಯ ವಿಭಾಗದಲ್ಲಿ ಪ್ರಾಧ್ಯಾಪಕನಾಗಿರುವುದಲ್ಲದೆ, ನಾಟಕ, ಕಿರುತೆರೆ, ಚಲನಚಿತ್ರಗಳಲ್ಲಿ ಅಭಿನಯಿಸುತ್ತ ಪ್ರಖ್ಯಾತನಾಗಿದ್ದಾನೆ. ಕಿರಿಯಮಗ ರಾಮನಾಥ ಖಾಸಗಿ ಸಂಸ್ಥೆಯೊಂದರಲ್ಲಿ ವ್ಯವಸ್ಥಾಪಕನಾಗಿ ಕಾರ್ಯ ನಿರ್ವಹಿಸುತ್ತಿದ್ದಾನೆ. ಮಗಳು ಶಾರದ ತಾಯಿಯಿಂದ ಕಲಿತ ಗಮಕ ಕಲೆಯನ್ನು ಮುಂದುವರೆಸಿಕೊಂಡು ಬರುತ್ತಿದ್ದಾಳೆ. ಅಳಿಯ ಯೋಗಾನರಸಿಂಹ ಅವರು ಉತ್ತಮ ಸಂಗೀತಗಾರರು, ಬರಹಗಾರರು ಹಾಗೂ ವ್ಯಾಖ್ಯಾನಕಾರರು.
ಜೀವನದ ಎಡರು ತೊಡರುಗಳನ್ನು ಎದುರಿಸಿ,ಗಮಕಕಲೆಯನ್ನು ಎಡೆಬಿಡದೆ ಆಶ್ರಯಿಸಿ, ನಿಸ್ಪೃಹಳಾಗಿ ಕಲಾ ಸೇವೆ ಸಲ್ಲಿಸಿ, ದೀರ್ಘಕಾಲ ನರಳಿ ೧೯೯೭ರ ವಿಜಯ ದಶಮಿ ದಿನ ಇಹಲೋಕದ ಜೀವನ ಮುಗಿಸಿದರು ಅನ್ನಪೂರ್ಣಮ್ಮನವರು.
ಗಮಕ ಕಲಾ ಪ್ರಪಂಚದಲ್ಲಿ ಕಳೆದ ಶತಮಾನದಲ್ಲಿ ಪ್ರಖ್ಯಾತಗೊಂಡ ಗಮಕ ವಿದುಷಿಯರ ಪರಂಪರೆಯಲ್ಲಿ ಸೇರಿ ಎಂದೆಂದಿಗೂ ಚಿರಸ್ಮರಣೀಯರಾಗಿರುವವರು ಗಮಕವಿದುಷಿ ಅನ್ನಪೂರ್ಣಮ್ಮ ರಘುಪತಿ ಶಾಸ್ತ್ರಿ ಅವರು! ಅವರ ಸರಳ, ಸೌಜನ್ಯದ ನಡೆನುಡಿ, ಔದಾರ್ಯ, ವಿಶ್ವಾಸ, ಆತ್ಮೀಯತೆ, ವಾತ್ಯಲ್ಯದ ನಡೆವಳಿಕೆ ಎಂದಿಗೂ ಮರೆಯುವಂತಹುದಲ್ಲ!
ಗ್ರಂಥ ಋಣ: ಗಮಕ ಕಲೆ-ಕನ್ನಡ ಸಾಹಿತ್ಯ ಪರಿಷತ್ತಿನ ಪ್ರಕಟಣೆ, ಮುಲಕನಾಡು ಬ್ರಾಹ್ಮಣರು-ಡಾ.ಟಿ.ವಿ.ವೆಂಕಟಾಚಲ ಶಾಸ್ತ್ರೀ
ಭಾರತದ ಕೃಷ್ಣರಾಯರು- (ಜನ್ಮಶತಾಬ್ದಿ ಪ್ರಕಟಣೆ)
ಶಕುಂತಲಾಬಾಯಿ ಪಾಂಡುರಂಗರಾವ್‌
ಕರ್ನಾಟಕದ ಗಮಕ ಕಲೆ ಅತ್ಯಂತ ಪ್ರಾಚೀನವಾಗಿದ್ದು ಕಲಾಕ್ಷೇತ್ರದಲ್ಲಿ ಇದಕ್ಕೆ ವಿಶಿಷ್ಟ ಸ್ಥಾನವಿದೆ. ಆದಿಕವಿ ಪಂಪನ ಕಾವ್ಯಗಳಿಂಧ ಹಿಡಿದು ಇಂದಿನ ಆಧುನಿಕ ಕಾವ್ಯರಚನಾ ಕವಿಗಳ ಕಾವ್ಯಗಳು ಜೀವಂತವಾಗಿದ್ದು ಅವಕ್ಕೊಂದು ಶಾಶ್ವತ ಸ್ಥಾನ ಇಂದು ದೊರೆತಿರುವುದು ಕೇವಲ ಗಮಕಿಗಳಿಂದ ಮಾತ್ರ ಎಂದು ಘಂಟಾಘೋಷವಾಗಿ ಹೇಳಬಹುದು. ಈ ಗಮಕ ಕ್ಷೇತ್ರದಲ್ಲಿ ಕಾವ್ಯಗಳಿಗೆ ಜೀವ ತುಂಬಿ ರಸವತ್ತಾಗಿ ತಮ್ಮ ತುಂಬು ಕಂಠಶ್ರೀಯಿಂದ ಜನಮನ ಗೆದ್ದವರೆಂದರೆ ಗಮಕ ಭಗೀರಥರೆನಿಸಿದ ಸಂ.ಗೋ. ಬಿಂದೂರಾಯರು, ಕೃಷ್ಣಗಿರಿ ಕೃಷ್ಣರಾಯರು ಮತ್ತು ಕಳಲೆ ಸಂಪತ್ಕುಮಾರಾಚಾರ್ಯರು. ಈ ಭಗೀರಥತ್ರಯರಲ್ಲಿ ಒಬ್ಬರಾದ ಸಂ.ಗೋ. ಬಿಂದೂರಾಯರ ಶಿಷ್ಯೆಯಾಗಿ ಗಮಕ ಕ್ಷೇತ್ರದ ಮೇರುವಾಗಿ ಬೆಳೆದು ರಾಜ್ಯದಾದ್ಯಂತವೇ ಏಕೆ ರಾಷ್ಟ್ರಾದ್ಯಂತ ಗಮಕ ಕೀರ್ತಿ ಪತಾಕೆಯನ್ನು ಹಾರಿಸಿದ ಪ್ರಪ್ರಥಮ ಮಹಿಳಾ ಗಮಕಿ ವಿದುಷಿ ಶಕುಂತಲಾ ಬಾಯಿ ಪಾಂಡುರಂಗರಾವ್‌ ನಮ್ಮ ನಾಡಿನ ಗಮಕ ಭಾಗೀರಥಿ ಎಂದರೆ ಅತಿಶಯೋಕ್ತಿಯೇನಲ್ಲ. ಕಲಾ ಪ್ರಪಂಚದಲ್ಲಿ ಇಂದು ಮಹಿಳೆ ಅತ್ಯುಚ್ಚ ಸ್ಥಾನವನ್ನು  ಏರಿದ್ದಾಳೆ ಎಂದರೆ ತಪ್ಪಲ್ಲ. ಸುಮಾರು ಆರು ದಶಕಗಳ ಹಿಂದೆ ಮಹಿಳೆಯರು ಕಲಾಭ್ಯಾಸವನ್ನು ಮಾಡುವುದಾಗಲೀ, ವೇದಿಕೆಯಲ್ಲಿ ಕಾರ್ಯಕ್ರಮವನ್ನ ನೀಡುವುದಾಗಲೀ ಸಾಧ್ಯವಿರಲಿಲ್ಲ. ಹಾಗೇನಾದರೂ ಧೈರ್ಯದಿಂದ ಮುನ್ನುಗ್ಗಿದ ಮಹಿಳೆಗೆ ಸಮಾಜದ ಬಹಿಷ್ಕರಣವೇ ಪ್ರಾಪ್ತಿ. ಇಂಥ ನಿರ್ಬಂಧಗಳನ್ನು ನಿಗ್ರಹಿಸಿ ಕಲಾರಂಗದಲ್ಲಿ ಮಹಿಳೆ ತನ್ನ ಸ್ಥಾನ ಸಭದ್ರ ನಿಲ್ಲುವಂತೆ ಶ್ರಮಿಸಿದ್ದಾಳೆ. ಇದು ಸಾಧಾರಣ ಸಾಧನೆಯಲ್ಲ. ಸಂಗೀತದಲ್ಲಿ ಡಿ.ಕೆ. ಪಟ್ಟಮ್ಮಾಳ್‌, ನೃತ್ಯದಲ್ಲಿ ರುಕ್ಮಿಣಿದೇವಿ, ಸಮಾಜ ಸೇವೆಯಲ್ಲಿ ಕಮಲಾದೇವಿ, ಗಮಕದಲ್ಲಿ ಶಕುಂತಲಾ ಬಾಯಿ ಪಾಂಡುರಂಗರಾವ್‌ ಅವರುಗಳ ಹೆಸರುಗಳು ಚಿರಸ್ಥಾಯಿಯಾಗಿ ನಿಲ್ಲುವಂಥಾದ್ದು.
ಇವರೆಲ್ಲರೂ ಸಂಪ್ರದಾಯಸ್ಥ ಕುಲೀನ ಮನೆತನದಿಂದ ಬಂದವರಾದರೂ ತಮ್ಮ ದಿಟ್ಟನಿಲುವಿನಿಂದ ಕಲಾಪ್ರಪಂಚದಲ್ಲಿ ಮಹಿಳೆಗೆ ಉನ್ನತ ಸ್ಥಾನ ದೊರೆಯಲು ರೂವಾರಿಗಳೆನಿಸಿದವರು. ಗಮಕ ರಂಗದಲ್ಲಿ ಪ್ರಥಮ ಮಹಿಳಾ ಗಮಕಿಯಾಗಿ ರಾಷ್ಟ್ರದುದ್ದಗಲಕ್ಕೂ ಸಂಚರಿಸಿ ತಮ್ಮ ಕಂಚಿನ ಕಂಠದಿಂದ ಶೋತೃಗಳನ್ನು ತಣಿಸಿದ ಕೀರ್ತಿ ಇವರಿಗೆ ಮೊದಲು ಸಲ್ಲುತ್ತದೆ. ಪ್ರಾಚೀನ ಕಾವ್ಯಗಳೇ ಅಲ್ಲದೆ ಇತ್ತೀಚಿನ ಆಧುನಿಕ ಕಾವ್ಯಗಳೆನಿಸಿದ ಅಂದರೆ ಹಳೆಗನ್ನಡ, ನಡುಗನ್ನಡ ಹಾಗೂ ಹೊಸಗನ್ನಡ-ಕುವೆಂಪುರವರ ರಾಮಾಯಣದರ್ಶನಂ, ಅನಂತಪದ್ಮನಾಭರಾಯರ ಶ್ರೀ ತುಲಸೀರಾಮಾಯಣ, ಕೃಷ್ಣಚರಿತಾಮೃತಮ್‌, ಡಿ.ವಿ.ಜಿಯವರ ರಾಮಪರೀಕ್ಷಣಂ ಇತ್ಯಾದಿ ಕಾವ್ಯಗಳು, ಮಾಸ್ತಿಯವರ ರಚನೆಗಳೇ ಅಲ್ಲದೆ ಇತ್ತೀಚೆಗೆ ಪ್ರಕಟಗೊಂಡ ವಿ.ಕೃ.ಗೋಕಾಕರ ‘ಭಾರತಸಿಂಧುರಶ್ಮಿ’ಯನ್ನು ಪ್ರಥಮ ಬಾರಿಗೆ ವಾಚಿಸಿದ ದಾಖಲೆಯೂ ಶಕುಂತಲಾಬಾಯಿಯವರಿಗೆ ಸಲ್ಲತಕ್ಕದ್ದು.
ಇವರ ಎಲ್ಲಾ ಏಳಿಗೆಗೆ ಕೀರ್ತಿ ಯಶಸ್ಸಿಗೆ ಕಾರಣರಾದವರು ಈಕೆಯ ಪತಿ ಬಿ.ಶ್ರೀ. ಪಾಂಡುರಂಗರಯರು. ತಮ್ಮ ಸಹಧರ್ಮಿಣಿಯಲ್ಲಿ ಸುಪ್ತವಾಗಿದ್ದ ನಾದಸಸಿಗೆ ನೀರೆರೆದು ಪೋಷಿಸಿ ಬೆಳೆಸಿದವರು. ಪಾಂಡುರಂಗರಾಯರದು ಸ್ನೇಹ ಶೀಲ ವ್ಯಕ್ತಿತ್ವ. ಯಾರೇ ಆಗಲಿ ಅವರ ಭುಜದ ಮೇಲೆ ಕೈ ಹಾಕಿ ಆತ್ಮೀಯ ಗೆಳೆಯರಂತೆ ಮಾತಾನಾಡಿಸಿ ತಮ್ಮೆಡೆಗೆ ಸೆಳೆದುಕೊಳ್ಳುವ ಸಂಮೋಹಕ ಶಕ್ತಿ ಅವರಲ್ಲಿತ್ತು. ಅಲ್ಲಿ ಹಿರಿಯ ಕಿರಿಯ ಎಂಬ ತಾರತಮ್ಯಕ್ಕೆ ಎಡೆಯಿರಲಿಲ್ಲ. ಎಲ್ಲರಲ್ಲೂ ಒಂದೇ ವಿಧವಾದ ಆತ್ಮೀಯತೆ. ಶಕುಂತಲಾಬಾಯಿಯವರ ವಾಚನಕ್ಕೆ ರಾಯರದ್ದೇ ವ್ಯಾಖ್ಯಾನ. ಆಕೆಯ ಗಾನಧಾರೆಗೆ ಪಾಂಡುರಂಗರಾಯರ ವ್ಯಾಖ್ಯಾನದ ವಾಗ್ಝರಿ ಹಾಲು-ಜೇನಿನಂತೆ ಮಿಳಿತವಾಗಿತ್ತು. ಶಕುಂತಲಾಬಾಯಿಯವರದು ಗಂಡುಶಾರೀರ. ಹೇಗೆ ಎಳೆದರೂ ಲೀಲಾಜಾಲವಾಗಿ ಹರಿಯುತ್ತಿತ್ತು ರಸಧಾರೆ. ಬಿಳಿ ಒಂಧನೇ ಮನೆ ಶ್ರುತಿಯಲ್ಲಿ ಸುಲಲಿತವಾಗಿ ಹಾಡುತ್ತಿದ್ದರು. ಇದಕ್ಕೆ ಅವರಿಗೆ ಬಾಲ್ಯದಲ್ಲಿ ದೊರೆತ ಸಂಗೀತ ಶಿಕ್ಷಣ ಭದ್ರ ಬುನಾದಿಯಾಯಿತು. ವಿದ್ವಾನ್‌ ಚಿಂತಲಪಲ್ಲಿ ಕೃಷ್ಣಮೂರ್ತಿಯವರಲ್ಲಿ ಇವರಿಗೆ ಸಾಕಷ್ಟು ಸಂಗೀತ ಪಾಠವಾಗಿತ್ತು.
ಮಹಿಳಾ ಗಮಕಿಯ ಉದಯ: ಶಕುಂತಲಾಬಾಯಿ ಹುಟ್ಟಿದ್ದು ೧೯೨೧ರಲ್ಲಿ. ನಾರಾಯಣಕೆರೆ ವೆಂಕೋಬರಾಯರು ಹಾಗೂ ಸುಂದರಾಬಾಯಿಯವರ ಶ್ರೀಮಂತ ಪುತ್ರಿ. ವೆಂಕೋಬರಾಯರು ರೈಲ್ವೆ ಗಾರ್ಡ್‌ ಆಗಿದ್ದುದರಿಂದ ಅವರನ್ನು ಗಾರ್ಡ್‌‌ವೆಂಕೋಬರಾಯರೆಂದೇ ಎಲ್ಲರೂ ಆತ್ಮೀಯವಾಗಿ ಕರೆಯುತ್ತಿದ್ದರು. ಸುಂದರಾಬಾಯಿಯವರ ಮಲತಮ್ಮನೇ ಪಾಂಡುರಂಗರಾಯರು. ಬಿಂಗೇಪುರದ ಶ್ರೀನಿವಾಸರಾಯರು ಭಾಗೀರಥಮ್ಮನವರ ಏಕೈಕ ಪುತ್ರ. ಸುಂದರಾಬಾಯಿ ಭಾಗೀರಥಿಬಾಯಿಯವರ ಮಲಮಗಳು. ಅತ್ಯಂತ ಚಿಕ್ಕ ವಯಸ್ಸಿನಲ್ಲೇ ತಂದೆಯನ್ನು ಕಳೆದುಕಿಂಡ ರಾಯರಿಗೆ ತಾಯಿ ಹಾಗೂ ಅವರ ಚಿಕ್ಕಮ್ಮನೇ ಆಸರೆ.
ಭಾಗೀರಥಿಬಾಯಿಗೆ ಮೊದಲಿಂದಲೂ ಮಗ ಪಾಂಡುರಂಗನಿಗೆ ಮೊಮ್ಮಗಳು ಶಕುಂತಲೆಯನ್ನೇ ತಂದುಕೊಳ್ಳಬೇಕೆಂಬ ಆಸೆಯಿತ್ತು. ಒಂದು ರೀತಿಯಲ್ಲಿ ರಾಯರು ಶಕುಂತಲೆಗೆ ಸೋದರ ಮಾವ. ಪಾಂಡುರಂಗನಿಗೆ ಹದಿನಾರು ತುಂಬುತ್ತಿದ್ದಂತೆಯೇ ಮದುವೆಯ ತಯಾರಿ ನಡೆಯಿತು. ಆಗ ಶಕುಂತಲೆಗೆ ಎಂಟುವರ್ಷ.ಮದುವೆ ಎಂದರೇನು ಎಂದು ತಿಳಿಯವಷ್ಟು ವಯಸ್ಸೇನಲ್ಲ. ಜೊತೆಗೊಬ್ಬ ಆಟಕ್ಕೆ ಸಿಗುತ್ತಾನೆ  ಎಂಬಷ್ಟೇ ತಿಳಿವಳಿಕೆಯ ಪ್ರಾಯ. ತಂದೆ ತಾಯಿ ತಮಗೆ ಚೊಚ್ಚಲ ಮಗು ಹೆಣ್ಣು ಹುಟ್ಟಿದಾಗಲೇ ಈ ಮಗುವನ್ನು ನಮ್ಮ ‘ಪಾಂಡಣ್ಣ’ನಿಗೇ ಮೀಸಲು ಎಂದು ತೊಟ್ಟಿಲಿಗೆ ಬಾಸಿಂಗ ಕಟ್ಟಿ ಬಿಟ್ಟಿದ್ದರಂತೆ. ಹೀಗೆ ೧೯೩೦ರ ಮೇ ತಿಂಗಳ ೫ನೇ ತಾರೀಖಿನಂದು ಶಕುಂತಲೆ ಪಾಂಡುವಿನ ಬಾಳ ಸಂಗಾತಿಯಾದಳು. ಎಂಟುದಿನಗಳ ಆಗಿನ ಕಾಲದ ಮದುವೆ ಅದ್ದೂರಿಯಿಂದಲೇ ನಡೆಯಿತು.
ಶಕುಂತಲೆಗೆ ಚಿಕ್ಕಂದಿನಿಂದಲೇ ಅವರ ತಾಯಿ ಹಸ ಕರೆವ ಹಾಡು, ದೇವರ ನಾಮಗಳು, ಆರತಿ ಹಾಡು, ಗೌರಿ ಹಾಡು ಮುಂತಾದುವುಗಳನ್ನು ಕಲಿಸಿದ್ದರು. ಪ್ರಾಥಮಿಕ ವಿದ್ಯಾಭ್ಯಾಸವೂ ಆಗಿತ್ತು. ದೈವದತ್ತವಾಗಿ ಒದಗಿ ಬಂದ ಸಿರಿಕಂಠ. ಆಕೆ ಸುಲ್ತಾನಪೇಟೆಯ ಆರ್ಯಬಾಲಿಕಾ ಪಾಠಶಾಲೆಯಲ್ಲಿ ಓದುತ್ತಿದ್ದಾಗ ಅಲ್ಲಿನ ಕನ್ನಡ ಅಧ್ಯಾಪಕಿ ಸುಂದರಮ್ಮನವರು ಭಾವಪೂರ್ಣವಾಗಿ ಹಾಡುತ್ತಿದ್ದ ಶಕುಂತಲೆಯ  ಪ್ರತಿಭೆಯನ್ನು ಗುರುತಿಸಿ ನಾಟಕಗಳಲ್ಲಿ ಸೇರಿಸಿಕೊಂಡು ಅಭಿನಯದ ಶಿಕ್ಷಣವನ್ನೂ ನೀಡಿದ್ದರು. ನಾಟಕ ಚಲನಚಿತ್ರ ರಂಗದಲ್ಲಿ ಅಪಾಋ ಹೆಸರು ಮಾಡಿದ್ದ ನಟಿ ಎಂ.ವಿ. ರಾಜಮ್ಮ ಮತ್ತು ಎಸ್‌.ಕೆ. ಪದ್ಮಾದೇವಿ ಇವರ ಸಹಪಾಠಿಗಳಾಗಿದ್ದರು. ಸಂಗೀತದಲ್ಲೂ ಸಾಕಷ್ಟು ಪಾಠವಾಗಿದ್ದರಿಂದ, ಹಾಡಿಕೆಯಲ್ಲೂ ಈಗಾಗಲೇ ಪಕ್ವತೆ ಬಂದಿತ್ತು.
ಆರ್ಯಬಾಲಿಕಾ ಪಾಠಶಾಲೆಯ ಅಧ್ಯಾಪಕಿ ಸುಂದರಮ್ಮನವರು ಮಕ್ಕಳ ಕೈಲಿ ನಾಟಕಗಳನ್ನಾಡಿಸುತ್ತಿದ್ದ ರೀತಿ, ಮಕ್ಕಳು ಅದಕ್ಕೆ ಸ್ಪಂದಿಸುತ್ತಿದ್ದುದು ಮತ್ತು ಅವರಾಡುತ್ತಿದ್ದ ನಾಟಕಗಳ ಬಗ್ಗೆ ಮೈಸೂರು ಅರಮನೆ ತನಕ ಸುದ್ದಿ ಮುಟ್ಟಿ ಆಗಿನ ಆಳರಸರಾಗಿದ್ದ ನಾಲ್ವಡಿ ಕೃಷ್ಣರಾಜ ಒಡೆಯರ ಪಟ್ಟದರಸಿ ಬೆಂಗಳೂರಿಗೆ ಆಗಮಿಸಿದ್ದಾಗ ಅರಸರ ಮನವಿಯಿಂತೆ ಅರಮನೆಯಲ್ಲಿ ರಾಣಿಯವರ ಮುಂದೆ ಈ ಮಕ್ಕಳ ನಾಟಕ ಪ್ರದರ್ಶನ ನಡೆದು ಅಮ್ಮನವರ ಪ್ರಶಂಸೆಗೆ ಪಾತ್ರವಾಗಿದ್ದುವು.
ತನ್ನ ಎಂಟನೆಯ ವಯಸ್ಸಿನಲ್ಲೇ ಇಷ್ಟೊಂದು ಪ್ರತಿಭೆ ಹೊಂದಿದ್ದ ಶಕುಂತಲೆ ಮದುವೆ ಸಂದರ್ಭದಲ್ಲಿ ಉರುಟಣೆ ಹಾಡು ಹಸೆಕರೆವ ಹಾಡುಗಳೇ ಅಲ್ಲದೆ ನಾಟಕದ ಕೆಲವು ಕಂದಪದ್ಯಗಳನ್ನು ಹಾಡಿದಾಗ ಪತ್ನಿಯ ಪ್ರೌಢಿಮೆಗೆ ಮುಗ್ಧರಾದ ಪಾಂಡುರಂಗರಾಯರು ಸಂಸಾರ ಬಂಧನದ ಮಧ್ಯೆ ಈಕೆಯ ಕಲೆ ಕಮರುವುದಕ್ಕೆ ಬಿಡಬಾರದು ಎಂದು ಅಂದೇ ನಿರ್ಧರಿಸಿದರಂತೆ.
ಪಾಂಡುರಂಗರಾಯರು ಸ್ವಾತಂತ್ಯ್ರ ಸಂಗ್ರಾಮದಲ್ಲಿ ಧುಮುಕಿ ರಾಜಕೀಯ ರಂಗದಲ್ಲಿ ತಮ್ಮನ್ನು ತೊಡಗಿಸಿಕೊಂಡು ಅಪ್ಪಟ ಗಾಂಧೀವಾದಿಯಾಗಿದ್ದರು . ಈಗ ಸಂಸಾರದ ಪೂರ್ಣ ಜವಾಬ್ದಾರಿ ತನ್ನ ಮೇಲೆ ಬಿದ್ದಿದ್ದು ರಾಜಕೀಯ ರಂಗಕ್ಕೆ ವಿದಾಯ ಹೇಳಿ ಸಂಸಾರ ಬಂಧನಕ್ಕೆ ಸಿಲುಕಿದರು ರಾಯರು.
ಹಾಗಾಗಿ ೧೯೩೦ರಲ್ಲಿ ಲಗ್ನವಾದರೂ ನಿಷೇಕದ ಶಾಸ್ತ್ರ ನಡೆದದ್ದು ಏಳು ವರ್ಷಗಳ  ನಂತರ. ಈ ಶಾಸ್ತ್ರವನ್ನು ಮುಗಿಸಿ ಗಾರ್ಡ್‌‌ವೆಂಕೋಬರಾಯರು ಸುಂದರಮ್ಮ ಮಗಳನ್ನು ಗಂಡನ ಮನೆ ತುಂಬಿಸಿ ಬಂದರು.
ಈ ಹೊತ್ತಿಗೆ ಕನ್ನಡ ಸಾಹಿತ್ಯ ಪರಿಷತ್ತು ಗಮಕ ತರಗತಿಗಳನ್ನು ಆರಂಭಿಸಿ ಭಾರತವಾಚನ ಪ್ರವೀಣ ಬಿಂದೂರಾಯರನ್ನು ಅಧ್ಯಾಪಕರನ್ನಾಗಿ ನೇಮಿಸಿ ಪ್ರಕಟಣೆ ಹೊರಡಿಸಿತ್ತು. ಶಕುಂತಲಾಬಾಯಿಯಲ್ಲಿ ಸುಪ್ತವಗಿದ್ದ ಗಮಕ ಕಲಾ ಪ್ರತಿಭೆಯನ್ನು ಬೆಳಗಿಸಲು ಇದು ಸಕಾಲಿಕವೆಂದು ಯೋಚಿಸಿದ ಪಾಂಡುರಂಗರಾಯರು ಆಕೆಯನ್ನು ಪರಿಷತ್ತಿನ ಗಮಕ ತರಗತಿಗೆರ ಸೇರಿಸಲು ನಿಶ್ಚಯಿಸಿದರು. ಆಗ ಅವರ ಮನೆ ನಗರ್ತಪೇಟೆಯ ದಾಸೋಪಂತ ಗಲ್ಲಿಯಲ್ಲಿತ್ತು.
ಈಗಾಗಲೇ ಭಾರತ ಕೃಷ್ಣರಾಯರ, ಬಿಂದೂರಾಯರ ಭಾರತವಾಚನಗಳನ್ನು ಕೇಳಿದ್ದ ರಾಯರು ಗಮಕ ಕಲಾಭಿಮಾನಿಯಾಗಿದ್ದರು. ಒಮ್ಮೆ ನಿಟ್ಟೂರು ಶ್ರೀನಿವಾಸರಾಯರ ಮನೆಯಲ್ಲಿ ಬಿಂದೂರಾಯರ ವಾಚನ ಕೇಳಿದ ಪಾಂಡುರಂಗರಾಯರು ಅವರ ವಾಚನ ಶೈಲಿಗೆ ಮಾರು ಹೋಗಿ ಕೊಡಿಸಿದರೆ ಇವರಿಂದಲೇ ಪತ್ನಿಗೆ ಗಮಕ ಶಿಕ್ಷಣವನ್ನು ಕೊಡಿಸಬೇಕೆಂದು ಸಂಕಲ್ಪ ಮಾಡಿಬಿಟ್ಟಿದ್ದರಂತೆ. ಈಗ ‘ರೊಟ್ಟಿ ಜಾರಿ ತುಪ್ಪದಲ್ಲಿ ಬಿದ್ದಂತೆ’ ಅವರ ಸಂಕಲ್ಪ ಪರಿಷತ್ತಿನ ಪ್ರಕಟಣೆಯಿಂದ ಈಡೇರುವಂತಾಯಿತು. ಪತ್ನಿಯ ಸಮ್ಮತಿ ಪಡೆದು ಅವರನ್ನು ಪರಿಷತ್ತಿನ ಗಮಕ ತರಗತಿಗೆ ಸೇರಿಸಿದರು. ಅಲ್ಲಿ ಪಾಠಕ್ಕೆಕ ಬರುತ್ತಿದ್ದವರಲ್ಲಿ ಹತ್ತು ಮಂದಿ ಪುರುಷರು ಈಕೆಯೊಬ್ಬಳೇ ಹೆಣ್ಣು ಮಗಳು ಪರಿಷತ್ತಿನ ಉಪಾಧ್ಯಕ್ಷರಾಗಿದ್ದ ಡಿ.ವಿ. ಗುಂಡಪ್ಪನವರು ಹಾಗೂ ಇತರ ಪದಾಧಿಕಾರಿಗಳಾಗಿದ್ದ್ ವಿ. ಸೀತಾರಾಮಯ್ಯ, ನಿಟ್ಟೂರು ಶ್ರೀನಿವಾಸರಾಯರು, ಎಂ.ಆರ್. ಶ್ರೀನಿವಾಸಮೂರ್ತಿ, ಎಸ್‌.ವಿ. ರಂಗಣ್ಣ ಸಂದಶ್ನದ ಸಮಯದಲ್ಲಿ ಹಾಜರಿದ್ದು ಶಕುಂತಲಾಬಾಯಿ ಹಾಡುತ್ತಿದ್ದ ರೀತಿಗೆ ಮಾರುಹೋಗಿದ್ದರು. ಹೆಣ್ಣು ಮಗಳು ಏನು ವಾಚನ ಮಾಡುತ್ತಾಳೆ ಎಂಬ ಉಪೇಕ್ಷಾ ಮನೋಭಾವದಿಂದಿದ್ದ ಬಿಂದೂರಾಯರು ತಮ್ಮ ಮನೋಭಾವವನ್ನು ಬದಲಿಸಿಕೊಳ್ಳಬೇಕಾಯಿತು. ಜೊತೆಗೆ ಬಂದಿದ್ದ ಎಲ್ಲಾ ಅಭ್ಯರ್ಥಿಗಳಿಗಿಂತಲೂ ಅತ್ಯಂತ ಕಿರಿಯ ಹೆಣ್ಣು ಮಗಳು.
ಪರಿಷತ್ತಿನ ಗಮಕದ ಇತಿಹಾಸದಲ್ಲೇ ಗಮಕ ಕಲಿಯಲು ಬಂದ ಪ್ರಥಮ ಮಹಿಳೆ ಈಕೆ. ಮುಂದೆ ಬಿಂದೂರಾಯರು ತಮ್ಮ ಗಮಕ ಕಲಾ ಪಾಂಡಿತ್ಯವನ್ನೆಲ್ಲ ಪೂರ್ಣವಾಗಿ ಈಕೆಗೆ ಧಾರೆಯೆರೆದು ಅವರನ್ನು ‘ಗಮಕ ಶಾರದೆ’ಯನ್ನಾಗಿ ಕಡೆದ ಶಿಲ್ಪಿಯಾದರು. ಕನ್ನಡ ನಾಡಿನಲ್ಲಿ ಹೀಗೊಂದು ಮಹಿಳಾ ಗಮಕಿಯ ಉದಯವಾಯಿತು. ಹೀಗೆ ಛಳಿ ಬಿಟ್ಟು ಗಮಕ ರಂಗಕ್ಕೆ ಧುಮುಕಿ ಇಡೀ ಮಹಿಳಾ ವೃಂದಕ್ಕೆ ಮಾದರಿಯಾದರು ಶಕುಂತಲಾಬಾಯಿ. ಇದನ್ನು ಕಂಡ ಮತ್ತೊಬ್ಬ ಸಾಹಿತಿ ನಾಟಕಕಾರಕ ಸಿ.ಕೆ. ನಾಗರಾಜರಾಯರು ತಮ್ಮ ಪತ್ನಿ ರಾಜಾಮಣಿಯನ್ನು ಗಮಕ ತರಗತಿಗೆ ಸೇರಿಸಿದರು. ಶಕುಂತಲಾಬಾಯಿಗೆ ಜೊತೆಗೊಬ್ಬ ಸಹಪಾಠಿ ದೊರೆತಂತಾಯಿತು. ರಾಜಾಮಣಿಯವರಿಗೆ ವೀಣೆಯೊಂದಿಗೆ ಗಾಯನವೂ ಸೇರಿ ಶಾಸ್ತ್ರೀಯ ಸಂಗೀತ ಪಾಠವಾಗಿತ್ತು. ನಾಗರಾಜರಾಯರು ಪಾಂಡುರಂಗರಾಯರ ಸಹಪಾಠಿ ಹಾಗೂ ಆತ್ಮೀಯ ಗೆಳೆಯರಾಗಿದ್ದರು. ನಿಟ್ಟೂರು ಶ್ರೀನಿವಾಸರಾಯರ ಸೋದರಳಿಯ.
ಟಿ.ಎಸ್‌. ವೆಂಕಣ್ಣಯ್ಯನವರ ಪ್ರಶಂಸೆ: ಬಿಂದೂರಾಯರು ಅತ್ಯಂತ ಮುಂಗೋಪಿ ಜೊತೆಗೆ ನಿಷ್ಠುರವಾದಿ. ಸಮಯ ಪಾಲನೆ ಬಗ್ಗೆ ತುಂಬಾ ಕಟ್ಟುನಿಟ್ಟು. ಹೀಗಾಗಿ ವಿದ್ಯಾರ್ಥಿಗಳು ಸಮಯಕ್ಕೆ ಸರಿಯಾಗಿ ಪಾಠಕ್ಕೆ ಹಾಜರಾಗಬೇಕಿತ್ತು. ಅವರಿಗಿಂತ ಮುಂಚೆ ತಾವು ಬಂದು ತಂಬೂರಿ ಶ್ರುತಿ ಮಾಡಿಕೊಂಡು ಕಾಯುತ್ತಿದ್ದರು. ಜೊತೆಗೆ ಗುಂಪಿನ ಪಾಠ ಕ್ರಮವಲ್ಲ ಅವರದ್ದು. ಒಬ್ಬೊಬ್ಬರಿಗೂ ಬಿಡಿ ಬಿಡಿಯಾಗಿ ತುಂಬ ಮುತುವರ್ಜಿಯಿಂದ ಹೇಳಿಕೊಡುತ್ತಿದ್ದರು.
ಒಮ್ಮೆ ಲೀ ರೀತಿ ಗಮಕ ತರಗತಿ ನಡೆಯುತ್ತಿದ್ದಾಗ ಮೈಸೂರಿನಿಂದ ಬಂದಿದ್ದ ಪ್ರೊ. ಟಿ.ಎಸ್‌. ವೆಂಕಣ್ಣಯ್ಯನವರು ಬಿಂದೂರಾಯರನ್ನು  ನೋಡಲು ನೇರವಾಗಿ ತರಗತಿ ನಡೆಯುತ್ತಿದ್ದ ಕೋಣೆಗೆ ಬಂದರು. ಇಬ್ಬರೂ ಚಿತ್ರದುರ್ಗದವರೇ ತಳುಕಿನಲ್ಲೇ ಜನಿಸಿದವರು. ಆತ್ಮೀಯ ಗೆಳೆಯರು. ಪಾಠ ನಡೆಯುತ್ತಿದ್ದುದರಿಂದ ಜೊತೆಗೆ ಗಮಕಾಸ್ತಿಯುಳ್ಳವರಾದ್ದರಿಂದ ಮೌನವಾಗಿ ವಿದ್ಯಾರ್ಥಿಗಳು ಹಾಡುವುದನ್ನು ಕೇಳುತ್ತಾ ಕುಳಿತರು. ಪಾಠಕ್ರಮದ ಕುರಿತು ತಮ್ಮ ತೃಪ್ತಿ ವ್ಯಕ್ತ ಪಡಿಸಿದರು. ಅದರಲ್ಲೂ ಅವರ ಗಮನ ವಿಶೇಷವಾಗಿ ಶಕುಂತಲಾಬಾಯಿಯ ಹಾಡಿನ ವೈಖರಿಯ ಕಡೆ ಹೋಗಿ ಹುಡುಗಿಯಾದರೂ ಯಾವ ಅಳುಕೂ ಇಲ್ಲದೆ ಹಾಡುತ್ತಿದ್ದ ರೀತಿ ಆಕೆಯ ಮನೋಧರ್ಮಕ್ಕೆ ಮಾರುಹೋಯಿತು. ತಳುಕಿನ ಈ ಹಿರಿಯ ಚೇತನದ ಮನಸ್ಸಿಗೆ ಮುದ ನೀಡಿತು . ಆಕೆಯ ಪೂರ್ವಾಪರಗಳನ್ನು ವಿಚಾರಿಸಿ “ಈಕೆಯಲ್ಲಿ ನಾಡಿನ ಉದ್ದಾಮ ಗಮಕಿಯಾಗುವ ಎಲ್ಲ ಲಕ್ಷಣಗಳಿವೆ. ಚೆನ್ನಾಗಿ ಮುತುವರ್ಜಿಯಿಂದ ಪಾಠ ಹೇಳಿಕೊಡಿ” ಎಂದು ಉದ್ಗರಿಸಿದರಂತೆ. ಹಿರಿಯರ ವಾಣಿ ಹುಸಿಯಾಗಲಿಲ್ಲ. ಪಾಂಡುರಂಗರಾಯರ ಉತ್ತೇಜನ ತಮ್ಮ ಸತತ ಪರಿಶ್ರಮದ ಫಲವಾಗಿ ಮುಂದೆ ಈಕೆ ನಾಡಿನ ಪ್ರಸಿದ್ಧ ಗಮಕಿಯಾದರು. ಅಂದಿನಿಂದ ಇಂದಿನವರೆಗೆ ಅಂದರೆ ೮೦ರ ಹರೆಯದಲ್ಲೂ ಕುಗ್ಗದ ಹಿಂಗದ ಕಂಠಶ್ರೀಯೊಂದಿಗೆ ಯಶಸ್ಸಿನ ಸೋಪಾನವನ್ನೇರುತ್ತಲೇ ಇದ್ದಾರೆ. ಎಂದೂ ಹಿಂದಿರುಗಿ ನೋಡಿದವರಲ್ಲ. ಈಗ ತಮಗೆ ಬೆಂಗಾವಲಾಗಿ, ವ್ಯಾಖ್ಯಾನಕಾರರಾಗಿ, ಬಾಳ ಸಂಗಾತಿಯಾಗಿ ಉತ್ತೇಜಿಸುತ್ತಿದ್ದ ಪತಿ ಪಾಂಡುರಂಗರಾಯರು ಸನಿಹದಲ್ಲಿಲ್ಲ ಎಂಬ ಕೊರತೆಯೊಂದನ್ನು ಬಿಟ್ಟರೆ ಆಕೆಯ ಗಮಕ ಕಲೆಗೆ ಯಾವ ಕುಂದೂ ಬಂದಿಲ್ಲ.
ಮೊದಲ ಕಾರ್ಯಕ್ರಮ: ಪರಿಷತ್ತಿನ ಗಮಕ ತರಗತಿಗೆ ಸೇರಿದ ಆರು ತಿಂಗಳಿಗೆ ಅದು ನಡೆಸುತ್ತಿದ್ದ ಪರೀಕ್ಷೆಯಲ್ಲಿ ಉತ್ತಮ ದರ್ಜೆಯಲ್ಲಿ ತೇರ್ಗಡೆಯಾದರು ಶಕುಂತಲಾಬಾಯಿ.
ಮನೆಯಲ್ಲಿ ಪ್ರತಿದಿನ ರಾತ್ರಿ ಶ್ರುತಿ ಶುದ್ಧವಾಗಿ ಅಭ್ಯಾಸ ಮಾಡುತ್ತಿದ್ದುದನ್ನು ಎಂದೂ ತಪ್ಪಿಸಿದವರಲ್ಲ. ಇದನ್ನು ತಪ್ಪದೆ ಗಮನಿಸುತ್ತಿದ್ದವರು ಪಕ್ಕದ ಮನೆಯಲ್ಲಿದ್ದಕ ಆರ್. ಕಲ್ಯಾಣಮ್ಮನವರು. ಶಿಶು ಸಾಹಿತ್ಯಕ್ಕೆ ಹೆಚ್ಚಿನ ಪ್ರೋತ್ಸಾಹ ನೀಡಿ ಮಕ್ಕಳ ಮಂಟಪ ಕಟ್ಟಿ. ‘ಸರಸ್ವತಿ’ ಎಂಬ ಮಾಸ ಪತ್ರಿಕೆಯನ್ನು ನಡೆಸುತ್ತಿದ್ದು ಸಮಾಜ ಸೇವೆಯಲ್ಲಿ ತಮ್ಮನ್ನು ತೊಡಗಿಸಿಕೊಂಡಿದ್ದವರು. ಪಾಂಡುರಂಗರಾಯರಿಗೆ ಶಿಶು ಸಾಹಿತ್ಯದಲ್ಲಿ ಆಸಕ್ತಿಯುಂಟು ಮಾಡಿದವರು. ಅವರ ‘ಸುಳ್ಳಿನ ಸೋಲು’ ಎಂಬ ಮಕ್ಕಳ ನಾಟಕವನ್ನು ತಮ್ಮ ಪತ್ರಿಕೆಯಲ್ಲಿ ಪ್ರಕಟಿಸಿದ್ದರು.
ಶಕುಂತಲಾಬಾಯಿಯವರ ಪ್ರತಿಭೆಯನ್ನು ಗುರುತಿಸಿದ ಕಲ್ಯಾಣಮ್ಮನವರು ಇದು ನಾಲ್ಕುಗೋಡೆಗಳ ಮಧ್ಯೆ ಕೊಳೆಯುವ ಪ್ರತಿಭೆಯಲ್ಲ, ಸಾರ್ವಜನಿಕ ವೇದಿಕೆಗೆ ಬಂದು ಪ್ರಚಾರಕ್ಕೆ ದಾರಿಯಾಗಬೇಕು ಎಂಧು ನಿಶ್ಚೈಸಿ ತಮ್ಮ ಸಹಾನುವರ್ತಿಯಾಗಿದ್ದ ಟಿ.ಎಂ. ಆರ್. ಸ್ವಾಮಿಯವರನ್ನು  ಮಧ್ಯವರ್ತಿಯಾಗಿ ಮಾಡಿಕೊಂಡು, ಸಂಪ್ರದಾಯಸ್ಥ ಮನೆಯ ಸೊಸೆಯಾಗಿದ್ದ ಶಕುಂತಲಾಬಾಯಿ ಮೊದಲು ನಿರಾಕರಿಸಿದರೂ ಅನಂತರ ಅತ್ತೆ ಚಿಕ್ಕತ್ತೆಯರನ್ನು ಒಡಂಬಡಿಸಿ ಈಕೆ ಪ್ರಪ್ರಥಮವಾಗಿ ವೇದಿಕೆ ಏರುವಂತೆ ಮಾಡುವಲ್ಲಿ ಯಶಸ್ವಿಯಾದರು.
 
ಇಲ್ಲಿನ ತನಕ ತಮ್ಮ ಗುರುಗಳಂತೆ ಕುಮಾರವ್ಯಾಸನ ಭಾರತಕ್ಕೇ ಅಂಟಿಕೊಂಡಿದ್ದ ಶಕುಂತಲಾಬಾಯಿಯವರನ್ನು ಹೊಸ ಪ್ರಯೋಗಕ್ಕೆ ಪ್ರೇರೇಪಿಸಿದರು ಯಜಮಾನರು. ಪಾಂಡುರಂಗರಾಯರ ಸಲಹೆಯಂತೆ ಚಾಮರಸನ ಪ್ರಭುಲಿಂಗ ಲೀಲೆಯಿಂದ ‘ಮಹದೇವಿಯಕ್ಕನ ವಿರಕ್ತಿ’ ಎಂಬ ಪ್ರಸಂಗವನ್ನೇ ತಯಾರಿ ಮಾಡಿಕೊಂಡು ತಾವೇ ಸ್ವತಃ ರಾಗಗಳನ್ನು ಅಳವಡಿಸಿ ಹಾಡಿ ವಿದ್ವಜ್ಜನರ ಪ್ರಶಂಸೆಗೆ ಪಾತ್ರರಾದರು. ಹೀಗೆ ಈ ದಂಪತಿಗಳು ಇತರ ಕಾವ್ಯದ ಕಡೆಗೂ ಗಮನ ಹರಿಸಲು ಪುಷ್ಟಿ ನೀಡಿತು.
ಕನ್ನಡ ತಾಯ್‌ ನೋಟ-ಶಕುಂತಲೆಯ ಮಾಟ!: ಆಚಾರ್ಯ ಬಿ.ಎಂ. ಶ್ರೀಕಂಠಯ್ಯನವರಿಗೆ ಅರಮನೆಯಿಂದ ಪ್ರತಿಷ್ಠಿತ ‘ರಾಜಸೇವಾಸಕ್ತ’ ಬಿರುದು ಪ್ರಶಸ್ತಿ ದೊರೆಯಿತು. ಇದಕ್ಕೆ ಕೆಲವು ದಿನ ಮುಂಚೆ ಕನ್ನಡ ಸಾಹಿತ್ಯ ಪರಿಷತ್ತಿನ ಉಪಾಧ್ಯಕ್ಷ ಪದವಿಯನ್ನು ಪೂಜ್ಯ ಡಿ.ವಿ.ಜಿ. ಯವರಿಂದ ವಹಿಸಿಕೊಂಡಿದ್ದರು. ಇದರ ಕುರುಹಾಗಿ ಕಲ್ಯಾಣಮ್ಮನವರು “ಶ್ರೀ”ಯವರ ಗೌರವಾರ್ಥ ಒಂದು ಸನ್ಮಾನ ಸಮಾರಂಭ ಏರ್ಪಡಿಸಿ ಅಂದು ಶಕುಂತಲಾಬಾಯಿ ವಾಚನ ಮಾಡುವಂತೆ ಕೋರಿದ್ದರು. ಇದು ನಡೆದದ್ದು ೧೯೩೮ರಲ್ಲಿ.
ಸರಿ: ಇಲ್ಲಿ ಪಾಂಡುರಂಗರಾಯರು ಮತ್ತೊಂದು ಪ್ರಯೋಗ ನಡೆಸಿದರು. ಹೇಗೂ ‘ಶ್ರೀ’ ಅವರ ಗೌರವಾರ್ಥ ಕಾರ್ಯಕ್ರಮ. ಅಂದ ಮೇಲೆ ‘ಶ್ರೀ’ ಅವರ ರಚನೆಯನ್ನೇ ಏಕೆ ಹಾಡಬಾರದು? ಎಂದು ಯೋಚಿಸಿ ‘ಕನ್ನಡ ಬಾವುಟ’ದಲ್ಲಿ ಪ್ರಕಟಗೊಂಡಿದ್ದ ‘ಕನ್ನಡ ತಾಯ್‌ನೋಟ’ ಕಾವ್ಯವನ್ನು ಆಯ್ಕೆ ಮಾಡಿಕೊಂಡು ಅದನ್ನು ಗಮಕ ಶೈಲಿಗೆ ಹೊಂದುವಂತೆ ಅಭ್ಯಸಿಸಿ ವಾಚನಕ್ಕೆ ಅಳವಡಿಸಿಕೊಂಡರು. ಇದು ಸುಮಾರು ೨೦ ನಿಮಿಷಗಳ ಅವಧಿಯ ಪ್ರಯೋಗ. ಸನ್ಮಾನ ಸಮಾರಂಭ ೨೬.೧೦.೧೯೩೮ರಂದು ಮೈಸೂರು ಸ್ಕೌಟ್‌ ಹೆಡ್‌ಕ್ವಾರ್ಟರ್ಸ್‌ ಸಭಾಂಗಣದಲ್ಲಿ ಏರ್ಪಾಡಾಗಿತ್ತು. ಶ್ರೀಗಳವರ ಅಭಿಮಾನಿಗಳ ಮಹಾಪೂರವೇ ಅಲ್ಲಿ ಹರಿದಿತ್ತು. ಸಾಂಪ್ರದಾಯಿಕವಾಗಿ ಪ್ರಾರ್ಥನೆ, ಸ್ವಾಗತ ಇತ್ಯಾದಿಗಳು ನಡೆದು ಶಕುಂತಲಾಬಾಯಿಯವರನ್ನು ವೇದಿಕೆಗೆ ಭಾರತವಾಚನಕ್ಕಾಗಿ ಬರಮಾಡಿಕೊಂಡರು. ಎಲ್ಲರೂ ಇವರು ಭಾರತವಾಚನವನ್ನೇ ಮಾಡುತ್ತಾರೆ ಎಂದು ಕಾತರದಿಂದ ನಿರೀಕ್ಷಿಸುತ್ತಿದ್ದರೆ ಅಲ್ಲಿದ್ದವರಿಷ್ಟೇ ಅಲ್ಲ ‘ಶ್ರೀ’ಯವರೂ ಅಚ್ಚರಿ ಪಡುವಂತೆ ‘ಕನ್ನಡ ತಾಯ್‌ ನೋಟ’ವನ್ನು  ಆರಂಭಿಸುವುದರ ಮೂಲಕ ಒಂದು ಮಾಟವನ್ನೇ ಮಾಡಿಬಿಟ್ಟರು.
ವಿಜಯನಗರ ಪತನವಾಗಿ ಅದು ಹಾಳು ಹಂಪಿಯಾದಾಗ ಕನ್ನಡ ತಾಯಿ ಭುವನೇಶ್ವರಿಯ ಅಳಲೇ ಈ ಕಾವ್ಯದ ಕಥಾವಸ್ತು. ಶಕುಂತಲಾಬಾಯಿಯವರ ಕಂಠದಿಂದ ಹೊರಟ ಪದ್ಯದ ಸಾಲುಗಳಲ್ಲಿ ತಾಯಿ ಭುವನೇಶ್ವರಿಯ ಅಳಲು ಸ್ಪಷ್ಟವಾಗಿ ಗೋಚರವಾಗುತ್ತಿತ್ತು. ತಾವೇ ಸ್ವತಃ ಭುವನೇಶ್ವರಿಯಾಗಿ ಅಳಲನ್ನು ತೋಡಿಕೊಳ್ಳುತ್ತಿದ್ದಾರೋ ಎನ್ನುವಷ್ಟು ಮಾರ್ದವತೆಯಿಂದ ಕೂಡಿತ್ತು. ‘ಶ್ರೀ’ಯವರು ತಮ್ಮನ್ನು ತಾವೇ ಮರೆತು ಆಲಿಸುತ್ತಿದ್ದರು. ಗಾಯಕಿ ಕಾವ್ಯದಲ್ಲೇ ಲೀನವಾಗಿ ಬಿಟ್ಟಿದ್ದರು. ತಮ್ಮ ರಚನೆಯಲ್ಲಿ ಇಂಥ ಮಾರ್ದವತೆಯಿದೆ ಎಂಬ ಅರಿವು ಮೂಡಿದ್ದೆ ಈ ವಾಚನ ಕೇಳಿದ ನಂತರ. ‘ರವಿ ಕಾಣದ್ದನ್ನ ಕವಿ ಕಿಂಡ-ಕವಿ ಕಾಣದ್ದನ್ನ ಗಮಕಿ ಕಂಡ’ ಎಂಬ ನಾಣ್ಣುಡಿ ಇಲ್ಲಿ ಸ್ಪಷ್ಟವಾಗಿತ್ತು. ‘ಶ್ರೀ’ಯವರು ಬಾಷ್ಪಪೂರಿತರಾಗಿದ್ದರು.
“ಚೆಲುವೆಯರ ಚೆನ್ನಿಗರಾ, ಹಿರಿಯ ತಾಯ್‌ ಮಕ್ಕಳಿರಾ ಒಡಹುಟ್ಟಿದವರಾ
ಒಸಗೆ ನುಡಿ ಕೇಳಿದಿರಾ, ತಾಳಿದಿರಾ ಎದೆಯಲ್ಲಿ ತಾಳಿ ಬಾಳುವಿರಾ”
ಒಕ್ಕೂರಲೆಲ್ಲರೂ ಕೂಗಿ ಈ ಒಕ್ಕೂಗ, ಈ ಹಿರಿಯ ಕೂಗ,
ಸಿರಿಗಡನ್ನಡಂ ಗೆಲ್ಗೆ, ಸಿರಿಗನ್ನಡಂ ಬಾಳ್ಗೆ, ಕನ್ನಡ ತಾಯ್‌ ಬಾಳ್ಗೆ-ಗೆಲ್ಗೆ
ಎಂಧು ಉಚ್ಚ ಕಂಠದಿಂದ ಹಾಡಿ ತಂಬೂರಿಯನ್ನೇ ಕೆಳಗಿಟ್ಟಾಗ ಸಭೆ ಅದ್ಭುತ ಕರತಾಡನದೊಂದಿಗೆ ತನ್ನ ಮೆಚ್ಚುಗೆ ವ್ಯಕ್ತಪಡಿಸಿತು. ಇದು ಸಾಕಷ್ಟು ಪ್ರಚಾರಗೊಂಡು ಬೆಂಗಳೂರಿನ ಸೆಂಟ್ರಲ್‌ ಕಾಲೇಜ್‌ ಕರ್ನಾಟಕ ಸಂಘ ಬೆಂಗಳೂರಿನ ಮಲ್ಲೇಶ್ವರಂನಲ್ಲಿ ಸ್ಥಾಪಿತವಾಗಿದ್ದ ಖಾಸಗಿ ಆಕಾಶವಾಣಿ ಕೇಂದ್ರ ಹಾಗೂ ಇತರ ಅನೇಕ ಸಂಘ ಸಂಸ್ಥೆಗಳಿಂದ ‘ಕನ್ನಡ ತಾಯ್‌ ನೋಟದ’ ವಾಚನಕ್ಕೆ ಆಹ್ವಾನಗಳು ಬಂದವು.
ಆ ಹೊತ್ತಿಗೆ ‘ಶ್ಲೋಕ ಸಂಗೀತ’ರೆಂದು ಪ್ರಸಿದ್ಧರಾಗಿ ಶ್ರೀಯವರ, ವೀ.ಸೀ.ಯವರ ಕವನಗಳನ್ನೇ ಹಾಡಿ ಹೆಸರು ಗಳಿಸಿದ್ದ ಕಳಲೆ ಸಂಪತ್ಕುಮಾರಾಚಾರ್ಯರು ಈಕೆಯ ಕಂಠದ ಮುಂದೆ ನನ್ನ ಶಾರೀರ ಏನೂ ಅಲ್ಲ ಅಂತ ಉದ್ಗರಿಸಿ ತಮ್ಮ ಪ್ರಶಂಸೆ ವ್ಯಕ್ತ ಪಡಿಸಿದರಂತೆ.
ಕೇವಲ ಮೈಸೂರು ಬೆಂಗಳೂರುಗಳಲ್ಲದೆ ಮದರಾಸು, ದೆಹಲಿ, ಮುಂಬೈಗಳಲ್ಲೂ ಈಕೆಯ ಕಂಠದ ಮೂಲಕ ‘ಕನ್ನಡ ತಾಯ್‌’ ವಿಜೃಂಭಿಸಿದಳು. ಈ ನಿಟ್ಟಿನಲ್ಲಿ ತಾಯಿ ಭುವನೇಶ್ವರಿಗೆ ಸ್ವಲ್ಪ ಮಟ್ಟಿಗಾದರೂ ಸಮಾಧಾನ ತಂದಿರಬಹುದು.
ಹೀಗೆ ಭಾರತ ವಾಚನಕ್ಕೆ ಅಂಟಿಕೊಳ್ಳದೆ ಶಕುಂತಲಾಬಾಯಿ ಆದಿಕವಿ ಪಂಪನಿಂದ ಹಿಡಿದು ಎಲ್ಲ ಛಂದಸ್ಸುಗಳ ಕಾವ್ಯಗಳನ್ನು ವಾಚಿಸುವುದರ ಮೂಲಕ ಕಾವ್ಯವಾಚನಕ್ಕೆ ಒಂದು ಹೊಸ ಆಯಾಮವನ್ನೇ ಸೃಷ್ಟಿಸಿದರು. ಅದಕ್ಕೆ ಪತಿ ಪಾಂಡುರಂಗರಾಯರ ಒತ್ತಾಸೆ ಬಹುಮುಖ್ಯವಾದುದು.
ಕುವೆಂಪು ಅವರ ರಾಮಾಯಣ ದರ್ಶನಂ ಗಮಕ ಲೋಕಕ್ಕೆ: ಕುವೆಂಪುರವರ ‘ರಾಮಾಯಣ ದರ್ಶನಂ’ ಅವರ ಮೇರು ಕೃತಿ. ಅದರ ರಚನೆಯ ಕಾಲದಲ್ಲೇ ಮೊಟ್ಟ ಮೊದಲು ಕೃಷ್ಣಗಿರಿ ಕೃಷ್ಣರಾಯರು ಹಾಡಿ ಇದು ಗಮಕಕ್ಕೆ ಅಳವಡುತ್ತದೆ ಎಂದು ತೋರಿಸಿಕೊಟ್ಟವರು. ಇದಕ್ಕೆ ಜೀವ ತುಂಬಿದವರು ಶಕುಂತಲಾಬಾಯಿ. ಇದು ಅವರ ಅಚ್ಚುಮೆಚ್ಚಿನ ಕಾವ್ಯ. ಸ್ವತಃ ಪುಟ್ಟಪ್ದನವರೇ ಅವರಿಂದ ವಾಚನ ಮಾಡಿಸಿ ಕೇಳಿ ಆನಂದಪಟ್ಟು ತಮ್ಮ ಸ್ವಹಸ್ತಾಕ್ಷರವಿರುವ ಗ್ರಂಥವನ್ನು ಶಕುಂತಲಾಬಾಯಿಗೆ ನೀಡಿದ್ದಾರೆ. ಅಂತೆಯೇ ರಾಷ್ಟ್ರಕವಿ ಮಂಜೇಶ್ವರ ಗೋವಿಂದ ಪೈಗಳ ‘ಗೋಲ್ಕೊಥಾ’ ಕಾವ್ಯವನ್ನು ಸಹ ಅವರ ಸಮ್ಮುಖದಲ್ಲೇ ವಾಚನ ಮಾಡಿ ಅವರಿಂದ ‘ನೀವು ನನ್ನ ಕಾವ್ಯಕ್ಕೆ ಧ್ವನಿಕೊಟ್ಟಿರಿ, ನನ್ನದು ಲೇಖನಿ ಮಾತ್ರ ಧ್ವನಿ ನಿಮ್ಮದು’ ಎಂಬ ಪ್ರಶಂಸೆಗೆ ಪಾತ್ರರಾಗಿದ್ದಾರೆ.
ಬಿ.ಎಂ. ಶ್ರೀಯವರಂತೂ ಅವರ ವಾಚನ ಕೇಳಿ “ಶಕುಂತಲಾಬಾಯಿ ನಿಜಕ್ಕೂ ಶ್ರೇಷ್ಟಗಮಕಿ, ಕರ್ನಾಟಕದ ದೊಡ್ಡ ಆಸ್ತಿ. ಈ ಆಸ್ತಿಗೆ ಪಾಂಡುರಂಗರಾವ್‌ ಟ್ರಸ್ಟಿ” ಎಂದು ಉದ್ಗರಿಸಿದರಂತೆ.
ರಾಷ್ಟ್ರೀಯ ಕಾರ್ಯಕ್ರಮದಲ್ಲಿ: ಆಕಾಶವಾಣಿ ಕಲಾವಿದೆಯಾಗಿ ರಾಷ್ಟ್ರೀಯ ಕಾರ್ಯಕ್ರಮದಲ್ಲಿ ಪಾಲ್ಗೊಂಡು ದೆಹಲಿ ಆಕಾಶವಾಣಿಯಿಂದ ಗಮಕವಾಚನ ಮಾಡಿದ ಪ್ರಥಮ ಗಮಕ ವಿದುಷಿ ಎಂಬ ಹೆಗ್ಗಳಿಕೆಗೆ ಪಾತ್ರರಾದವರು. ಅಂತೆಯೇ ಭೀಮಕವಿ ವಿರಚಿತ “ರಾಘವೇಂದ್ರ ಗುರೂಜಿ” ಎಂಬ ಕಾವ್ಯಕ್ಕೆ ಕಂಠದಾನ ಮಾಡಿ ಗ್ರಾಮಫೋನ್‌ ಕಂಪನಿಯೊಂದರಲ್ಲಿ ಹಾಡಿದ ಮತ್ತೊಬ್ಬ ಮಹಿಳಾ ಗಮಕಿ ಎನಿಸಿಕೊಂಡಿದ್ದಾರೆ. ಈ ಮೊದಲು ಗ್ರಾಮಫೋನ್‌ ಕಂಪೆನಿಗೆ ಕಾವ್ಯವಾಚನ ಮಾಡಿದವರೆಂದರೆ ಹಾಡಿನ ನಾಗಮ್ಮನವರು.
ಪ್ರಶಸ್ತಿ ಗೌರವ, ಸನ್ಮಾನಗಳು: ವಿದುಷಿ ಶಕುಂತಲಾಬಾಯಿಯವರನ್ನು ಗೌರವಿಸದ, ಸನ್ಮಾನಿಸದ ಸಂಸ್ಥೆಗಳು ರಾಷ್ಟ್ರದಲ್ಲೇ ಇಲ್ಲವೆಂದರೆ ಅತಿಶಯೋಕ್ತಿಯೇನಲ್ಲ. ಆಸೇತು ಹಿಮಾಚಲದವರೆಗೂ ಇವರ ಕೀರ್ತಿ ಪಸರಿಸಿದೆ. ದೆಹಲಿ, ಕಲ್ಕತ್ತ, ಮುಂಬೈ, ವಾರಣಾಸಿ, ತಿರುಪತಿ, ಹೈದರಾಬಾದ್‌,ಚೆನ್ನೈನ ಅನೇಕ ಸಂಸ್ಥೆಗಳು ಇವರ ಕಾವ್ಯರಸಧಾರೆಗೆ ಮೆಚ್ಚಿ ಗೌರವಿಸಿ ಸನ್ಮಾನಿಸಿವೆ.
೧೯೬೯ರಲ್ಲಿ ಕರ್ನಾಟಕ ಸಾಹಿತ್ಯ ಅಕಾಡೆಮಿ ಪ್ರಶಸ್ತಿ, ೧೯೯೬ರಲ್ಲಿ ರಾಜೋತ್ಸವ ಪ್ರಶಸ್ತಿ, ೨೦೦೧ರಲ್ಲಿ ಪ್ರತಿಷ್ಠಿತ ಮುಳಿಯ ತಿಮ್ಮಪ್ಪಯ್ಯ ಸ್ಮಾರಕ ಪ್ರಶಸ್ತಿ ಇವರಿಗೆ ಸಂದಿದೆ. ಬೆಂಗಳೂರಿನ ಎಲ್ಲ ಪ್ರತಿಷ್ಠಿತ ಗಮಕ ಸಂಗೀತ ಸಂಸ್ಥೆಗಳು ಇವರನ್ನು ಗೌರವಿಸಿ ಸನ್ಮಾನಿಸಿವೆ.ಕನ್ನಡ ಸಾಹಿತ್ಯ ಪರಿಷತ್ತು ನಡೆಸುತ್ತಿರುವ ಅಖಿಲ ಕರ್ನಾಟಕ ಸಾಹಿತ್ಯ ಸಮ್ಮೇಳನದಲ್ಲಿ ನಡೆಸುವ ಗಮಕಗೋಷ್ಠಿಗೆ ೧೯೭೯ರಲ್ಲಿ ಅಧ್ಯಕ್ಷರಾಗಿ ಇವರನ್ನು ಆಯ್ಕೆ ಮಾಡಿ ಗೌರವಿಸಿದೆ.
ಗಮಕ ಶಾರದೆ: ಶಕುಂತಲಾಬಾಯಿಯವರಿಗೆ ಅರವತ್ತು ವರ್ಷ ತುಂಬಿದಾಗ ಅವರ ಅಭಿಮಾನಿಗಳು, ಶಿಷ್ಯವರ್ಗದವರೂ ಸೇರಿ ಒಂದು ಅಭಿನಂದನಾ ಗ್ರಂಥವನ್ನು ಹೊರತಂದು ಆಕೆಯನ್ನು ಗಮಕ ಶಾರದೆ ಎಂದು ಗೌರವಿಸಿದ್ದಾರೆ. ಸಾಹಿತಿಗಳು ಇವರನ್ನು ಸಹೃದಯ ಶ್ರೀಯಾಗಿ ಕಂಡರೆ, ಗಮಕಿಗಳು ಗಮಕ ಶ್ರೀಯಾಗಿ ಕೊಂಡಾಡಿದ್ದಾರೆ. ಬಂಧುವರ್ಗದವರಿಗೆ ಬಂಧುಶ್ರೀಯಾಗಿ ಪತಿ ಪಾಂಡುರಂಗರಾಯರಿಗೆ ಆತ್ಮಶ್ರೀಯಾಗಿ ಈ ಗ್ರಂಥದಲ್ಲಿ ವಿಜೃಂಭಿಸಿದ್ದಾರೆ.
ಈಗ ಎಂಬತ್ತೆರಡರ ಹೊಸ್ತಿಲಿನಲ್ಲಿರುವ ಶಕುಂತಲಾಬಾಯಿ ಮಗ ಮೋಹನರವ್‌, ಸೊಸೆ ಶೈಲಶ್ರೀ, ಹೆಣ್ಣುಮಕ್ಕಳು,ಅಳಿಯಂದಿರು ಮೊಮ್ಮಕ್ಕಳ ಮಧ್ಯೆ ಇದ್ದು ತಮ್ಮ ಗಮಕ ಕಲಾರಾಧನೆಯನ್ನು ಮಾಡುತ್ತಿದ್ದಾರೆ. ಆದರೆ ಅವರ ಗಮಕ ಕಲೆಯ ಸ್ಪೂರ್ತಿ ಚೇತನ, ಗಮಕವೆಂಬ ಆಸ್ತಿಯ ಟ್ರಸ್ಟಿ      ಪಾಂಡುರಂಗರಾಯರು ಈಗ ಇಲ್ಲ. ಅವರ ಉತ್ತೇಜನ, ಸ್ಫೂರ್ತಿ ಇವರ ಗಮಕ ಕಲೆಯ ಅಡಿಗಲ್ಲಾಗಿ ಅವರ ಕಂಠಶ್ರೀಯಲ್ಲಿ ಚಿರಂತನವಾಗಿ ನಿಂತಿದೆ.
“ಗಮಕ ಸರಸ್ವತಿ ಗೆಲ್ಗೆ; ಗಮಕ ಶಾರದೆ ಬಾಳ್ಗೆ”.
ಬಿ.ಎಸ್‌.ಎಸ್‌. ಕೌಶಿಕ್‌
ಗಮಕ ಕಲೆಯು ಅತ್ಯಂತ ಪ್ರಾಚೀನ ಹಾಗೂ ಕರ್ನಾಟಕದ ವಿಶೇಷ ಕಲೆ. ಹೃದಯಂಗಮವಾದಕ ಕಲೆ. ಹಿಂದಿನ ಅನೇಕ ಕವಿಗಳ ಹಿರಿಮೆ, ಗತಕಾಲದ ವೈಭವಗಳನ್ನು ಅವರಿಗಿರುವ ಅನುಭವ, ಜ್ಞಾನ ಮತ್ತು ಶಬ್ದ ಭಂಡಾರ ಇವುಗಳ ಸತ್ಯ ಚಿತ್ರಣವನ್ನು ಆಸಕ್ತ ಮಹಾಜನರ ಸಮ್ಮುಖಕ್ಕೆ ಒಯ್ಯುವವರು ಗಮಕಿಗಳು ಎಂಬುವುದನ್ನು ಮರೆಯುವಂತಿಲ್ಲ. ಈ ಪ್ರಾಚೀನ ಕಲೆ ಆತ್ಮಾನಂದವನ್ನುಂಟು ಮಾಡುತ್ತದೆ. ನೃತ್ಯ ಕಲೆಯು ದೃಶ್ಯ ರೂಪಕವಾಗಿದ್ದು, ವೇಷಭೂಷಣಗಳಿಂದ, ಮುಖಭಾವಗಳಿಂದ, ನವರಸಾಭಿನಯಗಳಿಂದ ನೇತ್ರಾನಂದವನ್ನುಂಟು ಮಾಡಿದರೆ, ಗಮಕ ಕಲೆಯಿಂದ ಗಮಕಿಯು ರಸಾನುಭವಕ್ಕೆ ತಕ್ಕಂತೆ ರಾಗಗಳನ್ನು ಬಳಸಿ, ಸಾಹಿತ್ಯಾನುಭವದೊಡನೆ ನವರಸಭರಿತವಾದ ಕಾವ್ಯವನ್ನು ಸುಶ್ರಾವ್ಯವಾಗಿ ಹಾಡಿದಾಗ ಶ್ರವ್ಯ ಕಾವ್ಯದಲ್ಲೂ ದೃಶ್ಯಕಾವ್ಯದ ಅನುಭವ ಉಂಟಾಗುವುದರಲ್ಲಿ ಸಂದೇಹವಿಲ್ಲ. ಗಮಕ ಕಾರ್ಯಕ್ರಮಗಳನ್ನು ನೀಡುವಾಗ ಸಹೃದಯರ ಹೃದಯ ತುಂಬಿದ ಉದ್ಗಾರ ಹಾಗೂ ಆನಂದಭಾಷ್ಪಸ್ಫುರಿಸುತ್ತದೆ. ಇಂತಹ ಒಂದು ಪರಿಣತಿಗೆ ಗಮಕ ವಿದ್ವಾನ್‌ ಬಿ.ಎಸ್‌.ಎಸ್‌. ಕೌಶಿಕ್‌ರವರ ಹೆಸರು ಉಲ್ಲೇಖನೀಯ. ಈ ಕಲೆ ಪಂಡಿತ ಪಾಮರ ರಂಜಿನಿ. ಬಡವರೂ ಸಹ ಈ ಕಲೆಯನ್ನು ಸುಲಭವಾಗಿ ಅಭ್ಯಾಸ ಮಾಡುವುದು ಸಾಧ್ಯ. ಏಕೆಂದರೆ “ಸಾಹಿತ್ಯವೇ ತಂದೆ, ಶ್ರುತಿಯೇ ತಾಯಿ” ಎಂಬಂತೆ ಶ್ರುತಿಯೊಂದಿದ್ದರೆ ಸಾಕು. ಪೂರ್ವ ಸಂಸ್ಕಾರ ಬಲವಿದ್ದು, ಉತ್ತಮ ಗುರುವಿನ ಮಾರ್ಗದರ್ಶನದಿಂದ ಸಭೆಯಲ್ಲಿ ಹಾಡುವ ಶಕ್ತಿಯನ್ನು ಸಂಪಾದಿಸಬಹುದು. ಇಂತಹ ಸುಸಂಸ್ಕೃತ ಕಲೆಯಲ್ಲಿ ಅಪೂರ್ವ ಪ್ರೌಢಿಮೆಕ ಹೊಂದಿರುವ ಗಮಕ ಗಂಧರ್ವರು ಬಿ.ಎಸ್‌.ಎಸ್‌. ಕೌಶಿಕ್‌ ಅವರು.
ಹಾಸನ ಜಿಲ್ಲೆಯ ಕೃಷ್ಣರಾಜಪೇಟೆ ತಾಲ್ಲೂಕು ಹೇಮಗಿರಿ ಕುಪ್ಪಹಳ್ಳಿಯಲ್ಲಿ ಕ್ರಿ.ಶ. ೧೯೧೬ರಲ್ಲಿ ಜನನ. ಜನ್ಮನಾಮ ಸುಬ್ಬಯ್ಯ ಎಂದು. ಸ್ಮಾರ್ತವರ್ಗದಲ್ಲಿ ಕೌಶಿಕ ಸಂಕೇತಿ ಉಪಶಾಖೆಯವರು. ಇವರ ತಂದೆಯವರು ಸಂಸ್ಕಾರ ಬಲದಿಂಧ ಭಾರತ ರಾಮಾಯಣ ಕಾವ್ಯಗಳನ್ನು ಆ ಕಾಲದಲ್ಲೇ ರಾಗ ರಂಜಿತವಾಗಿ ಹಾಡುತ್ತಿದ್ದರಂತೆ. ಇವರ ತಾಯಿ ಸುಬ್ಬಮ್ಮನವರು ಅಕ್ಷರ ಕಲಿಯದಿದ್ದರೂ ಸಹ ಕಾಶಿ ಮಹಾತ್ಮ್ಯೆ, ಶ್ರೀನಿವಾಸ ಕಲ್ಯಾಣ, ರಾಮಾಯಣ, ಪ್ರಹ್ಲಾದ ಚರಿತ್ರೆ ಹಲವು ದೊಡ್ಡ ಹಾಡುಗಳನ್ನು ಮತ್ತು ದೇವರ ನಾಮಗಳನ್ನು ಸುಶ್ರಾವ್ಯವಾಗಿ ಗಂಟೆಗಟ್ಟಲೆ ನಿರಂತರವಾಗಿ ಹಾಡಬಲ್ಲವರಾಗಿದ್ದರಂತೆ. ಬಾಲ್ಯದಲ್ಲಿ ತಾಯಿ ತಂದೆಯವರೊಡಗೂಡಿ ಅರಕಲಗೂಡು ತಾಲ್ಲೂಕು ಬಸವಪಟ್ಟಣದಲ್ಲಿ ವಾಸ ಮಾಡುತ್ತಿದ್ದು, ಚಿಕ್ಕ ವಯಸ್ಸಿನಲ್ಲೇ ತಂದೆಯನ್ನು ಕಳೆದುಕೊಂಡರು. ಬಡತನದಲ್ಲೇ ತಾಯಿಯ ಆರೈಕೆಯಲ್ಲಿ ಬೆಳೆದರು. ಇವರ ಬಾಲ್ಯದಲ್ಲಿ ಶಾಲಾ ದಿನಗಳಲ್ಲಿ ನಡೆದ ಒಂದು ಘಟನೆ ಹೀಗಿದೆ. ಪ್ರೈಮರಿ ಶಾಲೆಯಲ್ಲಿ ಉಪಾಧ್ಯಾಯರು ಪಾಠ ಮಾಡುತ್ತಿದ್ದ ಸಂದರ್ಭ. “ಕಾಫಿ ಸೇವನೆ ಆರೋಗ್ಯಕ್ಕೆ ಒಳ್ಳೆಯದಲ್ಲ. ಇಲ್ಲಿ ಕಾಫಿ ಕುಡಿಯದೆ ಇರುವವರಿದ್ದರೆ ಕೈಯೆತ್ತಿ” ಎಂದರಂತೆ. ಆಗ ಇವರು ಕೈಯೆತ್ತಿದರಂತೆ. ( ಆ ತನಕ ಕಾಫಿ ಕುಡಿಯುತ್ತಿದ್ದರೋ ಇಲ್ಲವೋ ಗೊತ್ತಿಲ್ಲ) ಆದರೆ, ಅಂದಿನಿಂದ ಇಂದಿನವರೆಗೂ ಸಹ ಒಂಧು ಹನಿ ಕಾಫಿಯನ್ನು ಬಾಯಿಗೆ ಬಿಟ್ಟಿಲ್ಲವೆಂದರೆ, ಆಡಿದ ಮಾತಿನಂತೆ ನಡೆಯುವ ಇವರ ಪ್ರಾಮಾಣಿಕತೆಗೆ ಕನ್ನಡಿಯಾಗಿದೆ. ಹಿಂದಿನಿಂದಲೂ ಇಂದಿಗೂ ಅವರದು ದಿಟ್ಟ, ನೇರ ನಡೆ-ನುಡಿ, ಧೀಮಂತ ವ್ಯಕ್ತಿತ್ವ. ಸ್ವಲ್ಪ ಬೆಳೆದು ದೊಡ್ಡವರಾದ ಮೇಲೆ ಸಹಪಾಠಿಗಳೊಡನೆ ಸೇರಿ ಶ್ರೀರಾಮ ನವಮಿಯಲ್ಲಿ ರಾಮೋತ್ಸವಗಳಲ್ಲಿ ಬೀದಿ ಬೀದಿಗಳಲ್ಲಿ ಸುಶ್ರಾವ್ಯವಾಗಿ ರಾಮಭಜನೆಯನ್ನು ಮಾಡುತ್ತಿದ್ದರು.
೧೯೩೪ರಲ್ಲಿ ಪ್ರೌಢ ಶಿಕ್ಷಣಕ್ಕಾಗಿ ಹಳ್ಳಿಯನ್ನು ತೊರೆದು ಮೈಸೂರನ್ನು ಸೇರಿದರು. ಅವರು ವಾಸ ಮಾಡುತ್ತಿದ್ದ ಮನೆ ಈಗ ರಾಮಮಂದಿರವಾಗಿ ಕಂಗೊಳಿಸುತ್ತಿದೆ.
ಮೈಸೂರಿನ ಗಂಧದ ಕೋಠಿ ಸುಬ್ಬರಾಯರ ಪುತ್ರಿ ಶ್ರೀಮತಿ ಜಯಲಕ್ಷ್ಮಿಯವರೊಂದಿಗೆ ವಿವಾಹವಾದ ನಂತರ ಲಲಿತ ಕಲೆಗಳ ಕಡೆಗೆ ಮನಸ್ಸು ಹರಿಯಿತು. ಜೊತೆಗೆ ನಾಟಕ ಹಾಗೂ ಚಿತ್ರರಂಗಕ್ಕೆ ಧುಮುಕಿ ಸುಬ್ಬಯ್ಯನವರು ಕೌಶಿಕರಾದರು.
೧೯೩೯ ರಿಂದ ೧೯೪೬ರ ವರೆಗೆ ಬೆಳಗೊಳದ ಎಂ.ಸಿ.ಎಂ. ಕಾರ್ಖಾನೆಯಲ್ಲಿ ಕಾರ್ಮಿಕ ವೃತ್ತಿಯಲ್ಲಿದ್ದು, ೧೯೪೬ರಲ್ಲಿ ಆ ಕೆಲಸವನ್ನು ಬಿಟ್ಟು ಮೈಸೂರಿಗೆ ಬಂದು ನೆಲಸಿದರು. ಖ್ಯಾತ ನಟರಾಗಿದ್ದ ಡಿಕ್ಕಿ ಮಾಧವರಾವ್‌, ಸಿ.ಎಸ್‌. ಅಶ್ವಥ್‌, ಪಂಡರೀಬಾಯಿ, ಹುಣಸೂರು ಕೃಷ್ಣಮೂರ್ತಿ ಇವರುಗಳೊಡನೆ ಆದರ್ಶ ನಾಟಕ ಮಂಡಳಿಯನ್ನು ಸೇರಿದರು. ಕೆಲವು ಚಲನಚಿತ್ರಗಳಲ್ಲಿಯೂ ಸಹನಟರಾಗಿ ಅಭಿನಯಿಸಿದರು. ಆದರೆ, ಚಿತ್ರರಂಗದ ವಾತಾವರಣ ಒಗ್ಗದೆ ಅದಕ್ಕೆ ಶರಣು ಹೊಡೆದರು.
ಆ ತರುವಾಯದಲ್ಲೇ ಸ್ನೇಹಿತರಿಗೆ ಸಹಾಯ ಮಾಡಲು ಹೋಗಿ ಕಾಲು ಮುರಿದುಕೊಂಡು ಬಹಳ ಬವಣೆಪಟ್ಟರು. ಜಮೀನು ಮಾರಿ ಬಂದ ಹಣವನ್ನು ಬಂಡವಾಳ ಹೂಡಿ ಒಂದು ಅಂಗಡಿಯನ್ನು ಇಟ್ಟಿದ್ದರು. ಪರಿಚಯಸ್ಥರು, ಅತಿಥಿಗಳು, ಯಾರಾದರೂ ಬಂದರೆ ಸಾಕು ಬಾಳೆಗೊನೆಯಿಂದ ಹಣ್ಣುಗಳನ್ನು ಕಿತ್ತು ಕಿತ್ತು ಕೊಡುತ್ತಿದ್ದರು. ಒಟ್ಟಿನಲ್ಲಿ ಆದಾಯಕ್ಕಿಂತ ನಷ್ಟವೇ ಜಾಸ್ತಿಯಾಗಿ ಅಂಗಡಿಯನ್ನು ಮುಚ್ಚಬೇಕಾಯಿತು. ಅಷ್ಟು ಹೊತ್ತಿಗೆ ಸಂಸಾರ ಸಾಕಷ್ಟು ದೊಡ್ಡದಾಗಿ ಬೆಳೆದಿತ್ತು. ಅದೇ ಸಮಯದಲ್ಲಿ ಪ್ರೊ.ವಿ.ಕೆ. ದೊರೆಸ್ವಾಮಿ, (ಹಾಸ್ಯ ಚಕ್ರವರ್ತಿ ಎಂದೇ ಖ್ಯಾತರು ಹಾಗೂ ಗಣಿತ ಶಾಸ್ತ್ರಜ್ಞರು) ಅವರ ಶಿಫಾರಸ್ಸಿನಿಂಧ ಶಾರದಾವಿಲಾಸ ಕಾಲೇಜಿನಲ್ಲಿ ಗ್ರಂಥಪಾಲಕರಾಗಿ ನೌಕರಿಗೆ ಸೇರಿದರು. ಆರ್ಥಿಕವಾಗಿ ತೊಂದರೆಯಲ್ಲಿದ್ದ ಸಂಸಾರಕ್ಕೆ ಇದರಿಂದ ತುಂಬಾ ಅನುಕೂಲವಾಯಿತು.
ಮೊದಲೇ ಜ್ಞಾನದಾಹಿಗಳಾಗಿದ್ದ ಇವರಿಗೆ ಗ್ರಂಥಪಾಲಕರ ಹುದ್ದೆಯಿಂಧ ಜ್ಞಾನರ್ಜನೆಗೆ ಸಹಾಯಕವಾಯಿತು.
ಪ್ರತಿ ವರ್ಷ ಮೈಸೂರು ದಸರಾ ವಸ್ತುಪ್ರದರ್ಶನ ಸಮಿತಿಯವರು ಭಾವಗೀತೆ, ದೇವರನಾಮ, ಗಮಕ ಗಾಯನ ಸ್ಪರ್ಧೆಗಳನ್ನು ಏರ್ಪಡಿಸುತ್ತಿದ್ದು, ಭಾವಗೀತೆ, ದೇವರನಾಮಗಳಲ್ಲಿ ಬಹುಮಾನ ಗಿಟ್ಟಿಸುತ್ತಿದ್ದರು. ಒಂದು ಬಾರಿ ಕಾವ್ಯಗಾಯನ ಸ್ಪರ್ಧೆಗೂ  ಸೇರಿಕೊಂಡು ಬಿಟ್ಟರು. ಸ್ಪರ್ಧಾ ಭಾಗವನ್ನು ಕಲಿಯಲು ಯಾರ ಬಳಿ ಹೋಗಬೇಕೆಂಬ ಜಿಜ್ಞಾಸೆಯಲ್ಲಿದ್ದಾಗ ನೆನಪಾದವರು ಗಮಕ ಭಗೀರಥರೆಂದೇ ಖ್ಯಾತಿವೆತ್ತಿದ್ದ ಕೃಷ್ಣಗಿರಿ ಕೃಷ್ಣರಾಯರು. ಅವರ ಬಳಿ ಸ್ಪರ್ಧೆಯಲ್ಲಿ ವಾಚನ ಮಾಡುವ ಭಾಗವನ್ನು ಹೇಳಿಸಿಕೊಂಡರು. ಕೃಷ್ಣರಾಯರ ಆಶೀರ್ವಾದ ಹಾಗೂ ಉತ್ತೇಜನದಿಂದ ಪ್ರಥಮ ಬಹುಮಾನ ಇವರಿಗೇ ದಕ್ಕಿತು. ಅದೇ ಇವರ ಗಮಕ ಕಲಾ ಜೀವನಕ್ಕೆ ನಾಂದಿಯಾಯಿತು. ಗಮಕ ಕಲೆಯನ್ನು ಆಳವಾಗಿ ಅಭ್ಯಾಸ ಮಾಡಿ ಗುರುಗಳ ಆಶೀರ್ವಾದಕ್ಕೆ ಪಾತ್ರರಾದರು. ಸದರಿ ಸ್ಪರ್ಧೆಯಲ್ಲಿ ಭಾಗವಹಿಸಿದಾಗ ತೀರ್ಪುಗಾರರಾಗಿದ್ದ ಆಸ್ಥಾನ ವಿದ್ವಾನ್‌ ದೇವೇಂದ್ರಪ್ಪನವರ ಮೆಚ್ಚುಗೆಗೆ ಪಾತ್ರರಾದರು.
ಖ್ಯಾತ ವ್ಯಾಖ್ಯಾನಕಾರರಾಗಿದ್ದ ಕೆ. ವೆಂಕಟಸುಬ್ಬಯ್ಯನವರು ತಮ್ಮ ವ್ಯಾಖ್ಯಾನದೊಂದಿಗೆ ಇವರನ್ನು ನಿತ್ಯ ಪುರಾಣದಲ್ಲಿ ಭಾಗವಹಿಸುವಂತೆ ಪ್ರೇರೇಪಿಸಿ, ಮೈಸೂರಿನ ಕುಂಜಿಟಿಗರಕ ರಾಮಮಂದಿರದಲ್ಲಿ ಪ್ರಥಮ ಬಾರಿಗೆ ಸಮಗ್ರ ಭಾರತವಾಚನಕ್ಕೆ ಪ್ರಾರಂಭಿಸಿದರು. ಹೀಗೆ ಪ್ರಾರಂಭವಾದ ಗಮಕ ವಾಹಿನಿ ಹಳ್ಳಿ ಹಳ್ಳಿಗಳಲ್ಲಿಯೂ ಪ್ರವಹಿಸತೊಡಗಿತು. ಅಮೋಘ ಕಂಠಸಿರಿ ಪ್ರತಿಧ್ವನಿಸಿತು. ಇವರಿಬ್ಬರ ಗಮಕ-ವ್ಯಾಖ್ಯಾನ ಜೋಡಿ “ಗಮಕ ಸಹೋದರರು” ಎಂಬ ಕೀರ್ತಿಗೆ ಪಾತ್ರವಾಯಿತು. ದೇವಸ್ಥಾನಗಳಲ್ಲಿ ಪ್ರತಿ ನಿತ್ಯ ಹಲವಾರು ಕಾವ್ಯಗಳ ವಾಚನ-ವ್ಯಾಖ್ಯಾನ ಕಾರ್ಯಕ್ರಮಗಳು ಪ್ರಾರಂಭವಾದವು.
೧೯೫೪ರಲ್ಲಿ ಶ್ರೀ ವಾಲ್ಮೀಕಿ ಗಮಕ ಪಾಠಶಾಲೆಯನ್ನು ಪ್ರಾರಂಭಿಸಿ ವಿದ್ಯಾರ್ಥಿಗಳಿಗೆ ಗಮಕ ಕಲೆಯಲ್ಲಿ ಅಭಿಮಾನವನ್ನು ಹುಟ್ಟುವಂತೆ ಶ್ರಮಿಸಿದರು. ಅಷ್ಟೇ ಅಲ್ಲ. ತಮ್ಮ ಮನಸ್ಸಿಗೆ ತೃಪ್ತಿಯಾಗುವಂತೆ ವಿದ್ಯಾರ್ಥಿಗಳು ಕಲಿತು ಹಾಡುವವರೆಗೂ ಬಿಡುತ್ತಿರಲಿಲ್ಲ. ಹೆಸರಿಗೆ ತಕ್ಕಂತೆ ಸ್ವಭಾವದಲ್ಲೂ ಮುಂಗೋಪಿಗಳಾಗಿದ್ದು, ಶಿಷ್ಯರುಗಳು “ಮೇಷ್ಟ್ರ”ನ್ನು ಕಂಡೆ ಅತೀವ ಭಯ ಭಕ್ತಿಯಿಂದ ಅಭ್ಯಾಸ ಮಾಡುತ್ತಿದ್ದುದನ್ನು ನಾನು ಕಂಡಿದ್ದೇನೆ. ಅಲ್ಪಪ್ರಾಣ ಮಹಾಪ್ರಾಣಗಳ ಉಚ್ಚಾರಣೆಯಲ್ಲಿ ಏನಾದರೂ ತಪ್ಪಾದರೆ, ಅವರ ಸಿಟ್ಟು ನೆತ್ತಿಗೇರುತ್ತಿತ್ತು. ಜೊತೆಯಲ್ಲೆ ಮಹಾರಾಣಿ ಹೈಸ್ಕೂಲಿನಲ್ಲೂ ಗಮಕ ತರಗತಿಯನ್ನು ನಡೆಸುತ್ತಿದ್ದರು.
ಶ್ರೀ ವಾಲ್ಮೀಕಿ ಗಮಕ ಪಾಠಶಾಲೆಯ ವಾರ್ಷಿಕೋತ್ಸವದ ಸಂದರ್ಭದಲ್ಲಿ ತಮ್ಮ ಸಿಷ್ಯರಿಂದ ಕಾವ್ಯವಾಚನ ಮಾಡಿಸುತ್ತಿದ್ದರು. ಮುಂದೆ ಇನ್ನೂ ಹೆಚ್ಚಿನ ಸ್ಫೂರ್ತಿಯಿಂಧ ತಮ್ಮ ಶಿಷ್ಯರಿಗೇ ವೇಷಭೂಷಣಗಳನ್ನು ತೊಡಿಸಿ ರಂಗಮಂಟಪದಲ್ಲಿ ಅವರಿಂದಲೇ ಹಾಡಿಸಿ, ಮೊದಲಬಾರಿಗೆ ‘ಕುಂತೀಕರ್ಣ’ ಎಂಬ ಗಮಕ ರೂಪಕದ ಪ್ರದರ್ಶನ ನೀಡಿದರು. ಈ ರೀತಿಯ ಗಮಕ ರೂಪಕವು ಮೈಸೂರಿನಲ್ಲಿ ಬಹಳ ಪ್ರಶಂಸೆಗೆ ಪಾತ್ರವಾಯಿತು. ಇದರಿಂದ ಸ್ಫೂರ್ತಿಗೊಂಡು ಖ್ಯಾತ ಕವಿ ನಾರಣಪ್ಪ ವಿರಚಿತ ಮಹಾಭಾರತ ಪದ್ಯ ಕಾವ್ಯವನ್ನಧರಿಸಿ ‘ಕೃಷ್ಣಸಾರಥ್ಯ’ ಕೃಷ್ಣ ಸಂಧಾನ, ಕುಂತೀಕರ್ಣ, ಹರಿಶ್ಚಂದ್ರ ಕಾವ್ಯ ಆಧಾರಿತ, ವಿಶ್ವೇಶ್ವರ ಸಾಕ್ಷಾತ್ಕಾರ, ಜೈಮಿನಿ ಭಾರತ ಆಧಾರಿತ ‘ಭಕ್ತ ಸುಧನ್ವ’ ಪ್ರಸಂಗಗಳನ್ನೊಳಗೊಂಡ “ಗಮಕ ರೂಪಕ ಪಂಚಕ”ವನ್ನು ಅಚ್ಚುಹಾಕಿಸಿದರು. ಇವುಗಳ ಪೈಕಿ “ಕುಂತೀ-ಕರ್ಣ” ಅತ್ಯಂತ ಯಶಸ್ವಿಯಾಗಿ ಅನೇಕ ಪ್ರದರ್ಶನಗಳನ್ನು ಕಂಡಿತು. ರಾಮೋತ್ಸವ, ಗಣೇಶೋತ್ಸವ, ಸಾಹಿತ್ಯ ಸಮ್ಮೇಳನಗಳಲ್ಲಿ ಪ್ರದರ್ಶನ ಕಂಡು ಅಮೋಘ ಪ್ರಶಂಸೆಗೆ ಪಾತ್ರವಾಯಿತು. ಈ ಗಮಕ ಗೇಯ ರೂಪಕಗಳಿಗೆ ತಮ್ಮ ಶಿಷ್ಯ ವೃಂದದವರಲ್ಲಿ ಮಹಿಳಾ ಶಿಷ್ಯರನ್ನೇ ತಯಾರು ಮಾಡಿದ್ದರು. ಅವರ ಪೈಕಿ ಪ್ರಮುಖವಾಗಿ ಸಂಗೀತ ವಿದುಷಿಯರಾದ ಜಿ.ಆರ್. ಜಯ, ಸರೋಜ ವಾಸುದೇವರಾವ್‌, ಕೆ. ಸುಧಾಮಣಿ, ರತ್ನಮಾಲಾಪ್ರಕಾಶ್‌, ಮಾಲತೀಶರ್ಮ, ಜಾಹ್ನವಿ ಜಯಪ್ರಕಾಶ್‌, ರುಕ್ಮಿಣಿ ಪುಷ್ಪವನಂ, ಜಿ.ಎನ್‌. ನಾಗಮಣಿ ಶ್ರೀನಾಥ್‌, ಸುಕನ್ಯಾ ಪ್ರಭಾಕರ್, ಪಿ. ರಮಾ, ಆರ್. ಚಂದ್ರಿಕ, ಶ್ರೀಮತಿ ಜಯರಾಮ್‌ ಮುಂತಾದವರು ಭಾಗವಹಿಸಿದ್ದಾರೆ. ಇತ್ತೀಚಿಗೆ ಕೆಲವು ರೂಪಕಗಳಲ್ಲಿ ಚಕ್ರವರ್ತಿ ಹಾಗೂ ಶ್ರೀ ಪರಮಶಿವನ್‌ ಇವರುಗಳೂ ಭಾಗವಹಿಸಿರುತ್ತಾರೆ. ಕರ್ನಾಟಕದಾದ್ಯಂತ ‘ಕುಂತೀಕರ್ಣ’ ಗಮಕ ರೂಪಕ ಜಯಭೇರಿ ಬಾರಿಸಿದೆ. ಸಹೃದಯರ ಕಣ್ಣಿನಲ್ಲಿ ಆನಂದ ಭಾಷ್ಪವನ್ನು ಹರಿಸಿದೆ. ಮೈಸೂರಿನ ದಾಸಪ್ರಕಾಶ್‌ ಹೋಟೆಲ್‌ ಮಾಲೀಕರಾಗಿದ್ದ ಕುತ್ತೆತ್ತೂರು ಸೀತಾರಾಮರಾಯರು ಮದರಾಸಿನಲ್ಲಿ ಅಂತರರಾಷ್ಟ್ರೀಯ ಖ್ಯಾತ ನಾಟ್ಯಗಾರ್ತಿ ರುಕ್ಮಿಣಿ ಅರುಂಡೇಲರವರ ಸಮ್ಮುಖದಲ್ಲಿ ಈ ಗಮಕ ಗೇಯ ನಾಟಕವನ್ನು ಪ್ರದರ್ಶಿಸಲು ಅವಕಾಶ ಕಲ್ಪಿಸಿಕೊಟ್ಟು ಅವರ ಮೆಚ್ಚುಗೆಗೆ ಪಾತ್ರರಾದರು. ಮದರಾಸಿನ ‘ಸಂಪ್ರದಾಯ’ ಎನ್ನುವ ಸಂಸ್ಥೆಯವರು ಈ ರೂಪಕವನ್ನು ಏರ್ಪಡಿಸಿದ್ದು, ಪೂರ್ಣ ರೂಪಕದ ಧ್ವನಿ ಮುದ್ರಣ ಮಾಡಿಕೊಂಡಿದ್ದಾರೆ. ದೇಶದ ರಾಜಧಾನಿ ದೆಹಲಿಯಲ್ಲಿ ನಡೆದ ೫೦ನೇ ಕನ್ನಡ ಸಾಹಿತ್ಯ ಸಮ್ಮೇಳನದಲ್ಲಿ ಅಂದಿನ ಗೌರವಾಧ್ಯಕ್ಷರಾಗಿದ್ದ ಜಿ.ಪಿ. ರಾಜರತ್ನಂರವರ ಸಮ್ಮುಖದಲ್ಲಿ ಪ್ರದಶ್ನ ನೀಡಿ ಅಧ್ಯಕ್ಷರ ಮೆಚ್ಚುಗೆ ಗಳಿಸಿತು.
ಕರ್ನಾಟಕ ರಾಜ್ಯ ಮುಖ್ಯಮಂತ್ರಿಗಳಾಗಿದ್ದ ಮಾನ್ಯ ಕೆಂಗಲ್‌ ಹನುಮಂತಯ್ಯನವರು ತಮ್ಮ ಅಧಿಕರದ ಅವಧಿಯಲ್ಲಿ ಗದುಗಿನ ನಾರಾಣಪ್ಪ ವಿರಚಿತ ಹತ್ತು ಪರ್ವಗಳ ಮಹಾಭಾರತವನ್ನು ಕೇವಲ ಎರಡು ರೂಪಾಯಿಗಳಿಗೂ, ಜೈಮಿನಿ ಭಾರತವನ್ನು ರೂ. ೧.೦೦ರಂತೆ ಹರಿಶ್ಚಂದ್ರ ಕಾವ್ಯವನ್ನು ಹನ್ನೆರಡಾಣೆಗೂ ದೊರಕುವಂತೆ ಪ್ರಕಟಣೆ ಹೊರಡಿಸಿ ವಿತರಿಸಿದುದನ್ನು ಕನ್ನಡಿಗರೆಲ್ಲ ಮುಖ್ಯವಾಗಿ ಗಮಕಿಗಳೆಲ್ಲರೂ ಕೃತಜ್ಞತೆಯಿಂದ ನೆನೆಯಬೇಕಾದ ವಿಷಯ. ಅಷ್ಟೇ ಅಲ್ಲದೆ ತಾವು ಸಂಚಾರ ಮಾಡುತ್ತಿದ್ದ ಸ್ಥಳಗಳಿಗೆಲ್ಲ ನಮ್ಮ ತಂದೆಯವರನ್ನು ಜೊತೆಯಲ್ಲಿ ಕರದೊಯ್ದು ವಾಚನ ಮಾಡಿಸುತ್ತಿದ್ದರು. ಅವರ ಕಾಲದಲ್ಲಿ ಸ್ಥಾಪಿತವಾದ ಸಂಸ್ಕೃತಿ ಪ್ರಸಾರ ಇಲಾಖೆ ನೂರಾರು ಗಮಕಿಗಳಿಗೆ, ಗಮಕ ಕಲಾ ಪ್ರಚಾರಕ್ಕೆ ವರದಾನವಾಗಿತ್ತು. ಕೆ. ಹನುಮಂತಯ್ಯನವರ ಹೆಸರನ್ನು ನೆನೆಸಿಕೊಳ್ಳುವುದು ಪ್ರತಿಯೊಬ್ಬ ಗಮಕಿಯ ಕರ್ತವ್ಯ .
ಪ್ರೊ|| ಡಿ. ಜವರೇಗೌಡರು, ಪ್ರೊ|| ಹಾ.ಮಾ. ನಾಯಕ್‌ರವರುಗಳ ಕೋರಿಕೆಯಂತೆ ಮೈಸೂರು ವಿಶ್ವವಿದ್ಯಾಲಯದ ಲಲಿತಕಲಾ ಕಾಲೇಜಿನಲ್ಲಿ ಗಮಕ ತರಗತಿಯ ಪ್ರಾರಂಭವಾಗಿದ್ದು, ಅಲ್ಲಿ ಇವರು ಗ್ರಂಥಪಾಲಕರ ವೃತ್ತಿಯೊಂದಿಗೆ ಗಮಕ ಅಧ್ಯಾಪಕ ವೃತ್ತಿಯನ್ನೂ ನಿರ್ವಹಿಸಿದರು.
ನಿತ್ಯವಾಚನದ ಸಂದರ್ಭದಲ್ಲಿ ತಾವೇ ವಾಚನ ವ್ಯಾಖ್ಯಾನಗಳೆರಡನ್ನೂ ತಮ್ಮ ಅನುಭವದಿಂದ ಪ್ರಾರಂಭಿಸಿದರು.
ಸಾಲಿಗ್ರಾಮ ಶ್ರೀಕಂಠಶಾಸ್ತ್ರಿಗಳು ಬರೆದ ವಿಘ್ನೇಶ್ವರ ವ್ರತಕಥಾ, ಲಲಿತ ಎಂಬುವವರು ರಚಿಸಿರುವ ಸ್ವರ್ಣಗೌರಿ ವ್ರತ ಕಥೆ, ಅಸೂರಿ ರಾಮಸ್ವಾಮಿ ಅಯ್ಯಂಗಾರರು ರಚಿಸಿರುವ ಶ್ರೀನಿವಾಸ ವಿಲಾಸ ಹಾಗೂ ಗೋಕರ್ಣ ಮಹಾತ್ಮೆ ಎಂಬ ಪದ್ಯ ಕಾವ್ಯಗಳನ್ನು ತಮ್ಮ ಸ್ವಂತ ಖರ್ಚಿನಲ್ಲಿ ಅಚ್ಚುಹಾಕಿಸಿದರು.
ಮೈಸೂರಿನ ಅರಸರಾಗಿದ್ದ ಜಯಚಾಮರಾಜೇಂಧ್ರ ಒಡೆಯರ ಪತ್ನಿ  ಶ್ರೀಮತಿ ತ್ರಿಪುರ ಸುಂದರಮ್ಮಣ್ಣಿಯವರ ಸಮ್ಮುಖದಲ್ಲಿ ಮಹಾಭಾರತ ವಾಚನಕ್ಕೆ ಅವಕಾಶ ದೊರಕಿತ್ತು. ಹೇಗೆಂದರೆ, ಮಹಾರಾಣಿಯವರು ಪಂಡಿತ ಬೂಕಿನಕೆರೆಕ ಚೆನ್ನಕೇಶವಯ್ಯನವರಲ್ಲಿ ಸಂಸ್ಕೃತ ಕಲಿಯುತ್ತಿದ್ದ ಸಂದರ್ಭದಲ್ಲಿ ಕುಮಾರವ್ಯಾಸ ಭಾರತ ಹೊಸದಾಗಿ ಅಚ್ಚುಕಂಡಿತ್ತು . ಮಹಾರಾಣಿಯವರು ಈ ಕಾವ್ಯವನ್ನು ಚೆನ್ನಾಗಿ ಹಾಡುವವರಿಂದ ಕೇಳುವ ಆಸೆಯನ್ನು ಗುರುಗಳಲ್ಲಿ ವ್ಯಕ್ತಪಡಿಸಿದ್ದರು. ಲಪಂಡಿತ ಚೆನ್ನಕೇಶವಯ್ಯನವರು ಬಹಳ ದಿನಗಳಿಂದ ಕೌಶಿಕರನ್ನ ಬಲ್ಲವರಾಗಿದ್ದರು. ಹಾಗೂ ಅವರ ಗಮಕ ಗಾಯನವನ್ನು ಕೇಳಿ ಮೆಚ್ಚಿದವರಾದ್ದರಿಂದ ಅವರ ಹೆಸರನ್ನು ಸೂಚಿಸಿ, ಅರಮನೆಯಲ್ಲಿ ಕಾವ್ಯ ವಾಚನವನ್ನು ಪ್ರಾರಂಭಿಸಿದರು. ಇವರ ಜೊತೆ ವ್ಯಾಖ್ಯಾನ ಮಾಡಿದವರು ಶ್ರೀನಿವಾಸ ಅಯ್ಯಂಗಾರರು. ಶ್ರುತಿ ಮೀಟುವುದಕ್ಕಾಗಿ ತಮ್ಮ ಹೆಣ್ಣು ಮಕ್ಕಳಲ್ಲಿ ಒಬ್ಬೊಬ್ಬರು ಒಂದೊಂದು ದಿನ ಹೋಗುತ್ತಿದ್ದರು. ಕಾರ್ಯಕ್ರಮ ನಡೆಯುವ ಸ್ಥಳದಲ್ಲಿ ಎಂಟು ಅಡಿ ಎತ್ತರದ ಭವ್ಯವಾದ ಶ್ರೀನಿವಾಸದೇವರ ಚಿತ್ರ ಇತ್ತು. ಕಾರ್ಯಕ್ರಮ ಕೇಳಲು ಅರಮನೆಯ ಸಿಬ್ಬಂದಿಯವರೆಲ್ಲ ಸೇರುತ್ತಿದ್ದರು. ಪ್ರತಿ ತಿಂಗಳೂ ಪರ್ವ ಪರ್ವಕ್ಕೂ ಅತಿ ವಿಜೃಂಭಣೆಯಿಂದ ಮಂಗಳವನ್ನು ನಡೆಸುತ್ತಿದ್ದರು. ದಶಪರ್ವದ ಮಂಗಳದ ಕೊನೆಯ ದಿನ ಜಯಚಾಮರಾಜ ಒಡೆಯರ್ ರವರೆ ಭಾಗವಹಿಸಿದ್ದರು. ಮಂಗಳದ ದಿನ ತಂದೆಯವರಿಗೆ ಜೋಡಿ ಶಾಲು, ನವರತ್ನದುಂಗುರ ತಾಯಿಯವರಿಗೆ, ನಮ್ಮ ಅಕ್ಕ ತಂಗಿಯರಿಗೆಲ್ಲರಿಗೂ ಪಟ್ಟೆ ಸೀರೆ ಬಳುವಳಿಯಾಗಿ ನೀಡಿದ್ದರು. ಇದೇ ಸಂದರ್ಭದಲ್ಲಿ ನನ್ನ ತಂಗಿಯರಿಬ್ಬರಿಗೆ ಮದುವೆ ನಿಶ್ಚಯವಾಯಿತು. ಪೂರ್ಣಯ್ಯನವರ ಛತ್ರವನ್ನು  ಮದುವೆಗಾಗಿ ಬಿಟ್ಟುಕೊಟ್ಟು ಎರಡು ಧಾರೆ ಸೀರೆಗಳನ್ನು  ಬಳುವಳಿಯಾಗಿ ನೀಡಿದ್ದರು. ಹೀಗೆ ಮಹಾರಾಜರಿಂದ ಸನ್ಮಾನಿತರಾಗಿದ್ದರು. ರಸ ಋಷಿ ಕೆ.ವಿ.ಪುಟ್ಟಪ್ಪನವರ ಮನೆಗೆ ತೆರಳಿ ರಾಮಯಣದರ್ಶನವನ್ನು ಅವರ ಮುಂದೆಯೇ ಗಾಯನ ಮಾಡಿದ್ದರು. ಮೈಸೂರು ನಗರದ ಹಲವಾರು ಮೊಹಲ್ಲಗಳಲ್ಲಿರುವ ಎಲ್ಲಾ ಸುಪ್ರಸಿದ್ಧ ದೇವಾಲಯಗಳಲ್ಲೂ ಗಮಕ ವಾಚನ ವ್ಯಾಖ್ಯಾನಗಳೆರಡನ್ನು ನಿರ್ವಹಿಸಿಕೊಂಡು , ಎಲ್ಲಾ ಕಾವ್ಯಗಳ ಮಂಗಳ ಮಾಡಿ ಮಹಾಜನತೆಯ ಮನ್ನಣೆಗೆ ಪಾತ್ರರಾದರು. ಅಂದಾಜಿನಲ್ಲಿ ಹೇಳುವುದಾದರೆ ಸುಮಾರು ೧೫,೦೦೦ಕ್ಕೂ ಮೇಲ್ಪಟ್ಟು ಕಾರ್ಯಕ್ರಮಗಳನ್ನು  ನೀಡಿದ್ದಾರೆ. ಈಗಲೂ ನೀಡುತ್ತಿದ್ದಾರೆ.
ಅನೇಕ ಬಾರಿ ಹೊರ ರಾಜ್ಯಗಳಲ್ಲೂ ಗಮಕ ಕಾರ್ಯಕ್ರಮಗಳನ್ನು ನೀಡಿರುವುದು ಹೆಮ್ಮೆಯ ವಿಷಯ. ೧೯೯೬ರಲ್ಲಿ ಜಂಷಡ್‌ಪುರದಲ್ಲಿದ್ದ ಪ್ರಭಂಜನಾಚಾರ್ಯರು ರಾಜ್ಯದ ಎಲ್ಲೆಡೆಯಲ್ಲಿಯೂ ಇರುವ ಕನ್ನಡ ಸಂಘಗಳ ಆಶ್ರಯದಲ್ಲಿ ಇವರ ಗಮಕ ಕಾರ್ಯಕ್ರಮಗಳನ್ನು ಏರ್ಪಾಡು ಮಾಡಿದ್ದರು. ಅವುಗಳಲ್ಲಿ ಪ್ರಮುಖವಾಗಿ ಕಲ್ಕತ್ತಾ, ಜಂಷಡ್‌ಪುರ, ಕಾಶಿ, ಬೊಂಬಾಯಿ ಮುಂತಾದವು ಸೇರಿವೆ. ೧೯೭೬ರಲ್ಲಿ ಗ್ರಂಥಪಾಲನ ಸೇವೆಯಿಂದ ನಿವೃತ್ತಿ ಹೊಂದಿದ ನಂತರ ಕುಟುಂಬ ಸಮೇತ ಬೆಂಗಳೂರನ್ನು ಸೇರಿದರು.
೧೯೮೦ ರಿಂಧ ೧೯೮೬ರ ತನಕ ಶ್ರೀರಂಗಪಟ್ಟಣದ ಮಹಾಜನಗಳ ಕೋರಿಕೆ ಮೇರೆಗೆ ಸೀತಾರಾಮರ ದೇವಾಲಯದಲ್ಲಿ ನಿತ್ಯ ಪುರಾಣ ಪ್ರವಚನ ಪ್ರಾರಂಭವಾಯಿತು. ರಂಗನಾಥನ ಸನ್ನಿಧಿ, ಕಾವೇರಿ ತೀರ ಅವರಿಗೆ ಹಿತವಾಗಿತ್ತು.
ಎಂದೂ ಸ್ವಂತ ಮನೆ, ನಿವೇಶನ ಹೊಂದುವ ಆಸಕ್ತಿ ತೋರದ ಇವರು ಶ್ರೀರಂಗಪಟ್ಟಣದಲ್ಲಿ ದೇವಾಲಯದ ಬಳಿ ಒಂದು ನಿವೇಶನ ಖರೀದಿಸಿ ಮನೆ ಕಟ್ಟುವ ಪ್ರಯತ್ನವನ್ನೇನೋ ಮಾಡಿದರು. ಅದು ಕೈಗೂಡಲಿಲ್ಲ. ಆದರೆ, ಅನೇಕ ಪದ್ಯ ಕಾವ್ಯಗಳನ್ನು ಶ್ರೀರಂಗಪಟ್ಟಣದಲ್ಲಿದ್ದಾಗ ರಚಿಸಲು ಸಾಧ್ಯವಾಯಿತು. ಮೈಸೂರಿನ ದತ್ತಾಶ್ರಮದ ಶ್ರೀ ಗಣಪತಿ ಸಚ್ಚಿದಾನಂದ ಸ್ವಾಮೀಜಿಯವರು, ಶ್ರೀ ಗುರುದತ್ತ ಚರಿತ್ರೆ, ಶ್ರೀದೇವಿ ಭಾಗವತ, ಶ್ರೀ ಚಕ್ರಾರ್ಚನೆ ಈ ಪದ್ಯ ಕಾವ್ಯಗಳ ರಚನೆಗೆ ಪ್ರೇರೇಪಿಸಿದರು. ಕಾವ್ಯಗಳನ್ನು ರಚಿಸಿದ ನಂತರ ಆಶ್ರಮದ ವತಿಯಿಂದ ಅಚ್ಚುಹಾಕಿಸಿದರು. ಆ ಸಮಯದಲ್ಲಿ ಕೆಲವು ದಿನ ಆಶ್ರಮದಲ್ಲೇ ಇದ್ದಾಗ ಶ್ರೀ ಗಣಪತಿ ಸಚ್ಚಿದಾನಂದ ಸ್ವಾಮಿಯವರ ಅವತಾರ ಮಹಿಮಾವಲಂಬ ಶೀರ್ಷಿಕೆಯ ಪದ್ಯ ಕಾವ್ಯವನ್ನು ರಚನೆ ಮಾಡಿದರು. ಈ ಕಾವ್ಯವನ್ನೂ ಸಹ ಅಚ್ಚು ಹಾಕಿಸಿದರು.
೧೯೯೯ ರಲ್ಲಿ ಹಾಸನ ಜಿಲ್ಲಾ ಕನ್ನಡ ಸಾಹಿತ್ಯ ಪರಿಷತ್ತಿನವರು, ಹಾಸನ ಜಿಲ್ಲೆಯ ಕಲಾವಿದರುಗಳಿಗೆ ಬಸವಾಪಟ್ಟಣದಲ್ಲಿ ಸನ್ಮಾನ ಸಮಾರಂಭ ಏರ್ಪಡಿಸಿದ್ದ ಸಂದರ್ಭದಲ್ಲಿ, ಅದೇ ಜಿಲ್ಲೆಯವರಾಗಿದ್ದ ಕೌಶಿಕರಿಗೂ ಹಾಗೂ ಜಿಲ್ಲೆಯಲ್ಲಿ ಸೇವೆ ಸಲ್ಲಿಸುತ್ತಿದ್ದ ಅವರ ಮಗಳು ವಸಂತಲಕ್ಷ್ಮಿ ಇಬ್ಬರಿಗೂ ಒಟ್ಟಿಗೆ ಸನ್ಮಾನ ಮಾಡಿದ್ದುದು ಒಂದು ವಿಶೇಷ.
ಕೌಶಿಕರ ಗಮಕ ಕಲಾ ಸೇವೆಯನ್ನು ಗುರುತಿಸಿ, ಅನೇಕ ಸಂಘ ಸಂಸ್ಥೆಗಳು ಪ್ರಶಸ್ತಿಗಳನ್ನು ಬಿರುದು ಬಾವಲಿಗಳನ್ನು ನೀಡಿ ಗೌರವಿಸಿವೆ.
೧೯೭೬ರಲ್ಲಿ ಕರ್ನಾಟಕ ಸಾಹಿತ್ಯ ಅಕಾಡೆಮಿ ಪ್ರಶಸ್ತಿ ವಿಜೇತರಾದರು.
ಬೆಂಗಳೂರಿನಲ್ಲಿ ನಡೆದ ಎರಡನೆಯ ಅಖಿಲ ಕರ್ನಾಟಕ ಗಮಕ ಸಮ್ಮೇಳನದಲ್ಲಿ ಸಮ್ಮೇಳನಾಧ್ಯಕ್ಷರಾಗಿ ಗಮಕ ರತ್ನಾಕರ ಎಂಬ ಪ್ರಶಸ್ತಿಗೆ ಭಾಜನರಾದರು. ಕವಿಗಳಾದ ಅಸೂರಿ ರಾಮಸ್ವಾಮಯ್ಯಂಗಾರರು ಗಮಕ ಕವಿತಾ ವನಜ ಭಾಸ್ಕರ ಎಂಬ ಬಿರುದು ನೀಡಿ ಗೌರವಿಸಿದರು.
ಮೈಸೂರಿನ ರೇಣುಕೇಶ್ವರ ದೇವಾಲಯದಲ್ಲಿ ಗಮಕ ಕೋಕಿಲ ಎಂಬ ಬಿರುದನ್ನು ಜಯಂತಿ ಸಂದರ್ಭದಲ್ಲಿ ನೀಡಿದರು.
೨೦೦೨ನೇ ಇಸವಿಯಲ್ಲಿ ಹಾಸನದ ಸೀತಾರಾಮಾಂಜನೇಯ ದೇವಾಲಯದಲ್ಲಿ ಇವರೇ ರಚಿಸಿದ ‘ಅಷ್ಟಾದಶಪರ್ವ ಸಂಗ್ರಹ-ದ್ರೌಪದಿ ಪ್ರತಾಪ’ ಎಂಬ ಕಾವ್ಯವನ್ನು ಹೆಸರಾಂತ ಗಮಕಿಗಳಿಂದ ೧೦ ದಿನಗಳವರೆಗೆ ಗಮಕ ವಾಚನ ವ್ಯಾಖ್ಯಾನಗಳನ್ನು ಏರ್ಪಡಿಸಿ, ಮಂಗಳವನ್ನು ಇವರ ಸಮ್ಮುಖದಲ್ಲೇ ನೆರವೇರಿಸಿ ಸೇವೆ ಸಲ್ಲಿಸುತ್ತಿರುವ ಕಲಾವಿದರುಗಳನ್ನು  ಗುರುತಿಸಿ ಸನ್ಮಾನಿಸುವ ಸಂಪ್ರದಾಯ. ಉದಾಹರಣೆಗೆ ಒಂದು ಬಾರಿ ಬೀದಿಯಲ್ಲಿ ಓಲಗ ಊದುತ್ತಾ ಒಬ್ಬ ವ್ಯಕ್ತಿ ಬಸವನೊಡನೆ ಬರುತ್ತಿದ್ದ. ಬಹಳ ಚೆನ್ನಾಗಿ ಊದುತ್ತಿದ್ದುದನ್ನು ಕೇಳಿ, ಕೂಡಲೇ ಸಂತೋಷಪಟ್ಟು ೫೦.೦೦ ರೂ.ಗಳನ್ನು ತೆಗೆದುಕೊಟ್ಟಿದ್ದರು. ಸಾಮಾನ್ಯವಾಗಿ ಕಲಾವಿದರಿಗೆ ತಮ್ಮ ಕಲೆಯನ್ನು ಬೇರೆಯವರು ಗುರುತಿಸಿ ತಮಗೇ ಸನ್ಮಾನ ಮಾಡಲೆಂಬ ಆಶಯ ಇರುತ್ತದೆ. ಆದರೆ ಇವರು ಇದಕ್ಕೆ ಹೊರತಾದವರು. ಸಂಪಾದಿಸಿದ ಬಹುಪಾಲು ಹಣವನ್ನು ಹಿಂದಿನಿಂದಲೂ ಬೇರೆಯವರಿಗೆ ಸನ್ಮಾನಕ್ಕಾಗಿಯೇ ಮೀಸಲಿಡುತ್ತಿದ್ದರು. ೧೯೬೦ನೇ ಇಸವಿಯಿಂದಲೂ ಪ್ರಾರಂಭಿಸಿ, ಹೆಸರಾಂತ ಕಲಾವಿದರಾಗಿದ್ದ ವೀಣಾರಾಜಾರಾವ್‌, ವೀಣೆ ಕೇಶವಮೂರ್ತಿ, ಡಿ.ಕೆ. ಪಟ್ಟಮ್ಮಾಳ್‌, ಶೇಷಾದ್ರಿಗವಾಯಿ, ಹಾರ್ಮೋನಿಯಂ ಅರುಣಾಚಲಪ್ಪ, ಎಂ.ಎಸ್‌. ಸುಬ್ಬುಲಕ್ಷ್ಮಿ ಮುಂತಾದವರುಗಳಿಗೆ ಸನ್ಮಾನ ಮಾಡಿದ್ದಾರೆ. ಇತ್ತೀಚೆಗೆ ದಿ. ೨೧.೭.೨೦೦೧ರಂದು ಹಾಸನ ಜಿಲ್ಲೆಯ ವೇದಗ್ರಾಮ ಅಗ್ರಹಾರದಲ್ಲಿ ಅನೇಕ ಸಂಗೀತಕಾರರು, ವೇದವಿದರು, ಗಮಕಿಗಳು, ಸಮಾಜ ಸೇವಕರು, ಹೀಗೆ ಸುಮಾರು ೨೫ ಜನಗಳಿಗೆ ಸನ್ಮಾನಿಸಿದ್ದು, ಅವರ ವಿಶಾಲ ಮನೋಭಾವನೆ ವ್ಯಕ್ತವಾಗುತ್ತದೆ. ಅನಂತರ ೧೩.೧೨.೨೦೦೧ರಂದು ಮತ್ತೆ ಬೆಂಗಳೂರಿನ ನರಸಿಂಹರಾಜ ಕಾಲೋನಿಯ ರಾಮಮಂದಿರದಲ್ಲಿ ಸುಮಾರು ನಲವತ್ತು ಜನಗಳಿಗೆ ಒಂದೇ ವೇದಿಕೆಯಲ್ಲಿ ಸನ್ಮಾನ ಮಾಡಿದ್ದು ಅವಿಸ್ಮರಣೀಯ.
ಸನ್ಮಾನದ ದಿನದಂದು ಬಂದವರೆಲ್ಲರಿಗೂ ಭೂರಿಭೋಜನದ ವ್ಯವಸ್ಥೆ, ಸನ್ಮಾನಿತರಿಗೆ ನೆನಪಿನ ಕಾಣಿಕೆ, ಶಾಲು ಹೊದಿಸಿದ್ದು, ಕಣ್ಣಿಗೆ ಹಬ್ಬವಾಗಿ ಪರಿಣಮಿಸಿತ್ತು. “ಕೊಟ್ಟಿದ್ದು ತನಗೆ, ಇಟ್ಟಿದ್ದು ಪರರಿಗೆ” ಎಂದು ನಂಬಿರುವ ಕೌಶಿಕರು ತಮ್ಮ ಮನಸ್ಸಿಗೆ ಬಂದ ವಿಚಾರವನ್ನು  ಕಾರ್ಯಗತಗೊಳಿಸದೆ ಬಿಡುವವರಲ್ಲ. ನಲವತ್ತು ವರ್ಷಗಳಿಂದ ಸುಮರು ೨೫೦ಕ್ಕೂ ಮಿಕ್ಕಿ ಕಲಾವಿದರುಗಳಿಗೆ ಸನ್ಮಾನ ಮಾಡಿದ್ದಾರೆ.
ಅರ್ಧ ಶತಮಾನಕ್ಕೂ ಮೇಲ್ಪಟ್ಟು ಗಮಕ ಕಲಾ ಪ್ರಚಾರ ಮಾಡುತ್ತಾ ಬಂದಿದ್ದು, ನೂರಾರು ವಿದ್ಯಾರ್ಥಿಗಳನ್ನು ತಯಾರು ಮಾಡಿದ್ದಾರೆ. ಗಮಕ ವಿದುಷಿ ಗೌರಮ್ಮ ನಾಗರಾಜ್‌ರವರು ಇವರ ಹಿರಿಯ ಶಿಷ್ಯೆ. ಇವರೂ ಸಹ ನೂರಾರು ಶಿಷ್ಯರನ್ನು ತಯಾರು ಮಾಡಿದ್ದಾರೆ. ಹೀಗೆ ಶಿಷ್ಯರು-ಪ್ರಶಿಷ್ಯರ ಪರಂಪರೆ ಬೆಳೆಯುತ್ತಾ ಬಂದಿದೆ. ಇನ್ನು ತಮ್ಮ ಕುಟುಂಬವೂ ಗಮಕಕ ಕುಟುಂಬವೆಂದರೆ ತಪ್ಪಾಗಲಾರದು. ಇವರಿಗೆ ಐವರು ಹೆಣ್ಣು ಮಕ್ಕಳು ಹಾಗೂ ಮೂರು ಜನ ಗಂಡು ಮಕ್ಕಳು, ಹಿರಯ ಮಗಳಾದ ವಸಂತಲಕ್ಷ್ಮೀ ಸೀತಾರಾಮಯ್ಯ  ಮೈಸೂರಿನಲ್ಲಿ ಸತ್ಯವತಿ ಕೇಶವಮೂರ್ತಿ, ಪದ್ಮಿನಿ ರಾಮಮೂರ್ತಿ ಇವರುಗಳು ಬೆಂಗಳೂರಿನಲ್ಲೂ, ರುಕ್ಮಿಣಿ ನಾಗೇಂದ್ರ ಹಾಸನದಲ್ಲಿಯೂ ಗಮಕ ತರಗತಿಗಳನ್ನು ನಡೆಸುತ್ತಾ, ಪ್ರಸಿದ್ಧ ಗಮಕಿಗಳಾಗಿದ್ದಾರೆ. ಕಿರಿಯ ಮಗ ಎಂ.ಡಿ. ಕೌಶಿಕ್‌ಕ ಚಲನಚಿತ್ರರಂಗ ಹಾಗೂ ಕಿರುತೆರೆಯಲ್ಲಿ ಕಾರ್ಯನಿರ್ವಹಣೆ ಮಾಡುತ್ತಿದ್ದಾನೆ. ಕುಂತೀಕರ್ಣ ಗಮಕ ರೂಪಕವನ್ನು ಪೂರ್ಣವಾಗಿ ಚಿತ್ರೀಕರಣ ಮಾಡಿ ದೂರದರ್ಶನದಲ್ಲಿ ಪ್ರಸಾರ ಮಾಡಿಸಿದ್ದಾನೆ.
ಕೌಶಿಕರು ತಮ್ಮ ೮೬ ವರ್ಷದ ಪ್ರಾಯದಲ್ಲೂ ಉತ್ಸಾಹದಲ್ಲಿ ಯುವಕರನ್ನು ಮೀರಿಸುವಂತಿದ್ದಾರೆ. ಈಗಲೂ ಗಮಕ ಪ್ರಸಾರ ಮಾಡುವ ಹುಮ್ಮಸ್ಸು ಕಡಿಮೆಯಾಗಿಲ್ಲ. ಎಂ.ಜಿ.ಎ. ಕಾಲೇಜಿನಲ್ಲಿ ಅಧ್ಯಾಪಕರಾಗಿರುವ ಶ್ರೀಮಾನ್‌ ಪಾಂಡುರಂಗರವರು ಪ್ರಾರಂಭಿಸಿರುವ “ಮಹಾಕವಿ ಲಕ್ಷ್ಮೀಶ ಸಂಸ್ಕೃತ ವೇದಿಕೆಯ” ಆಶ್ರಯದಲ್ಲಿ ಉತ್ತರ ಕನ್ನಡ, ದಕ್ಷಿಣ ಕನ್ನಡ ಹಾಗೂ ಕೊಡಗು ಜಿಲ್ಲೆಯ ಬಹುತೇಕ ಕಾಲೇಜುಗಳಲ್ಲಿ ಇವರಿಂದ ಗಮಕ ಶಿಕ್ಷಣ ತರಬೇತಿ ಕೊಡಿಸಲು ಕಳೆದ ಎರಡು ವರ್ಷಗಳಿಂದ ವ್ಯವಸ್ಥೆ ಮಾಡಿದ್ದರು.
ಶ್ರೀಮಾನ್‌ ಕೆಂಗಲ್‌ ಹನುಮಂತಯ್ಯನವರು ಬದುಕಿದ್ದಾಗ, ಕೊನೆಯ ದಿನಗಳಲ್ಲಿ ಅವರ ಕೋರಿಕೆಯ ಮೇರೆಗೆ ಅವರ ಮನೆಗೆ ಹೋಗಿ ಗಮಕ ಗಾಯನ ಮಾಡುತ್ತಿದ್ದರಂತೆ. ಕೆಂಗಲ್‌ ಹನುಮಂತಯ್ಯನವರಲ್ಲಿ ಇವರಿಗಿದ್ದ ಗೌರವಕ್ಕೆ ಕುರುಹಾಗಿ ಅವರ ಹೆಸರಿನಲ್ಲಿ ಗಮಕ ಕಲಾಪರಿಷತ್ತಿನಲ್ಲಿ ರೂ. ೫,೦೦೦.೦೦ಗ ಳ ದತ್ತಿ ನಿಧಿಯನ್ನಿಟ್ಟು ಪ್ರತಿ ವರ್ಷ ಗಮಕ ಕಾರ್ಯಕ್ರಮ ನಡೆಯುವಂತೆ ಮಾಡಿದ್ದಾರೆ.
ಭಾಮಿನಿ ಹಾಗೂ ವಾರ್ಧಕ ಷಟ್ಪದಿಗಳಲ್ಲಿ ೪೦ ಕ್ಕೂ ಹೆಚ್ಚು ಕಾವ್ಯಗಳನ್ನು ರಚಿಸಿ ‘ಕವಿ-ಗಮಕಿ-ವಾದಸಿ-ವಾಗ್ಮಿ’ ಎಲ್ಲವೂ ಒಬ್ಬರೇ ಆಗಿ ವಿಶೇಷ ಕೀರ್ತಿಗೆ ಪಾತ್ರರಾಗಿದ್ದಾರೆ. ಶ್ರೀ ಗುರುರಾಘವೇಂದ್ರ ಮಹಿಮಾದರ್ಶ, ಅಂಡಾಳ್‌ದೇವಿ ಮಹಿಮಾದರ್ಶ, ಹರಿದಾಸ ಕುಲತಿಲಕ ಪುರುಂದರದಾಸ ಮಹಿಮದರ್ಶ, ತ್ಯಾಗರಾಜ ಮಹಿಮಾದರ್ಶ ಮುಂತಾದ ಕಾವ್ಯಗಳನ್ನು ಸ್ವಂತ ವೆಚ್ಚದಲ್ಲಿ ಅಚ್ಚು ಹಾಕಿಸಿ ಕಲಾವಿದರಿಗೆ ಉದಾರವಾಗಿ ನೀಡಿದ್ದಾರೆ. ಜೈನ ಸಂಪ್ರದಾಯಕ್ಕೆಕ ಸಂಬಂಧಿಸಿದಂತೆ ‘ಅನಂತನೋಂಪಿ’ ಎಂಬ ಕಾವ್ಯವನ್ನು ರಚಿಸಿದ್ದಾರೆ. ಈ ಕಾವ್ಯ ಇನ್ನು ಅಚ್ಚು ಕಂಡಿಲ್ಲ.
ಇಂದಿನ ರಾಜಕೀಯ ನೀತಿ, ಸಮಾಜದ ಏರು-ಪೇರುಗಳನ್ನು ತೋರಿಸುವ ನೂರಾರು ತ್ರಿಪದಿಗಳನ್ನು ರಚನೆ ಮಾಡಿದ್ದಾರೆ. ಮತ್ತೊಂದು ಕಾವ್ಯ ಮಧ್ವಾಚಾರ್ಯ ಮಹಿಮಾದರ್ಶ ಈ ಕಾವ್ಯಗಳು ಸಹ ಪ್ರಕಟಣೆಗೆ ಸಿದ್ಧವಾಗಿದ್ದು, ಇನ್ನು ಅಚ್ಚು ಹಾಕಿಸಲು ದಾನಿಗಳು ಮುಂದೆ ಬರಬೇಕಾಗಿದೆ. ಈಗಲೂ ಸಹ ಯಾವಾಗಲೂ ಕಾವ್ಯ ಪದ್ಯಗಳ ರಚನೆಯಲ್ಲಿಯೇ ತೊಡಗಿರುತ್ತಾರೆ. ಆಶುಕವಿಗಳೂ ಸಹ ಆಗಿದ್ದು, ಆಯಾ ಸಂದರ್ಭಕ್ಕೆ ತಕ್ಕಂತೆ ಷಟ್ಪದಿಯಲ್ಲಿ ಪದ್ಯವನ್ನು ಸ್ಥಳದಲ್ಲೇ ರಚಿಸಿ ಹಾಡಬಲ್ಲ ಸಾಮರ್ಥ್ಯ ಹೊಂದಿದ್ದು, ಈ ಪರಿಪಾಠ ಬೆಳೆಸಿಕೊಂಡು ಬಂದಿದ್ದಾರೆ ಎಂಬತ್ತಾರರ ನಿತ್ಯೋತ್ಸಾಹೀಕ ಸುಬ್ಬಯ್ಯ ಕೌಶಿಕ್‌ ಅವರು.
ಎಂ. ರಾಘವೇಂದ್ರರಾವ್‌
ಗಮಕ ಪ್ರಚಾರದಲ್ಲಿ ಅನೇಕ ವಿಧಗಳಿವೆ. ಒಂದು ಸುಶ್ರಾವ್ಯವಾಗಿ ಗಮಕ ವಾಚನ ಮಾಡಿ, ವ್ಯಾಖ್ಯಾನ ಮಾಡಿ ಜನರನ್ನು ಈ ಕಲೆಯತ್ತ ಆಕರ್ಷಿಸುವುದು. ಮತ್ತೊಂದು ಉತ್ತಮ ಶಿಷ್ಯಪರಂಪರೆಯನ್ನು ತಯಾರು ಮಾಡಿ ತಮ್ಮ ಮುಂದಿನ ಪೀಳಿಗೆಗೂ ಗಮಕವನ್ನು ಹರಿಸುವುದು; ಮಗದೊಂದು, ಊರೂರು ತಿರುಗಿ ಸಂಗೀತ ಸಾಹಿತ್ಯ ಆಸಕ್ತರನ್ನು ಸೇರಿಸಿ, ಅವರಲ್ಲಿ ಗಮಕದ ಆಸಕ್ತಿಯನ್ನು ಮೂಡಿಸಿ, ಅವರಿಗೆ ಪಾಠ ಹೇಳಿ ಗಮಕಿಗಳನ್ನಾಗಿ ಮಾಡಿ ಈ ಕಲೆಯನ್ನು ಬೆಳೆಸುವುದು, ಮತ್ತೂ ಒಂದು-ಗಮಕ ಕಲೆಯ ಬಗ್ಗೆ ಸಂಘ ಸಂಸ್ಥೆಗಳಲನ್ನು ಸ್ಥಾಪಿಸಿ, ಈ ಕಲೆಗೆ ಶಾಶ್ವತ ಸ್ವರೂಪವನ್ನು ನೀಡುವುದು.
ಈ ಮೇಲ್ಕಂಡ ವಿವಿಧ ಗುಂಪುಗಳಿಗೆ ಸೇರಿದ ನೂರಾರು  ಜನರನ್ನು ನಾವು ಕಂಡಿದ್ದೇವೆ. ಅವರು ಈ ಕ್ಷೇತ್ರಕ್ಕೆ ಸಲ್ಲಿಸಿರುವ ಸೇವೆಯನ್ನು ಕುರಿತು ಪ್ರಶಂಸಿಸಿದ್ದೇವೆ. ಆದರೆ ಈ ಎಲ್ಲ, ರೀತಿಯ ಸಾಧನೆಗಳನ್ನೂ ಉತ್ಕೃಷ್ಟವಾಗಿ ಮಾಡಿದ ಯಾರಾದರೂ ಒಬ್ಬರೆ ವ್ಯಕ್ತಿ ಇದ್ದರೆ, ಅವರು ಗಮಕಿ ರಾಘವೇಂದ್ರರಾಯರು ಮಾತ್ರ.
 
“ಗಮಕ” ಕಾರ್ಯಕ್ರಮಗಳನ್ನು ನೀಡಲು, ಕೇಳಲು, ಸಮ್ಮೇಳನಗಳಲ್ಲಿ ಭಾಗವಹಿಸಲು ರಾಜ್ಯದ ನಾನಾ ಮೂಲೆಗಳಲ್ಲಿ ಸಂಚರಿಸುವಾಗ, ಗಮಕದ ಮೂಲ ನೆಲೆಗಳಿಗಿಂತ ಬಹುದೂರದ ಪ್ರದೇಶಗಳಲ್ಲಿ ಸಹ ಈ ದಿನಗಳಲ್ಲಿ ಗಮಕಿಗಳಿರುವುದನ್ನು, ಗಮಕ ಕಾರ್ಯಕ್ರಮಗಳನ್ನು ನಡೆಸುವುದನ್ನು ಕಂಡಾಗ-ಕೇಳಿದಾಗ ಈ ಕಲೆಕ ಇಷ್ಟು ವಿಶಾಲವಾದ ಪ್ರದೇಶದಲ್ಲಿ ವ್ಯಾಪಿಸುತ್ತಿದೆಯೆಂಬ ಸಂತೋಷ ಉಂಟಾಗದಿರದು. ಈ ಕಲೆ ಇಷ್ಟು ವ್ಯಾಪಿಸಿರುವುದರ ವಿಚಾರವಾಗಿ ಮಾತನಾಡಿದರೆ, ಅದಕ್ಕೆ ಕಾರಣರಾದವರು ಬಹುತೇಕ ಸಂದರ್ಭಗಳಲ್ಲಿ ನೆನೆಯುವುದು ದೀ|| ರಾಘವೇಂದ್ರರಾಯರನ್ನು. ರಾಜ್ಯದ ಯಾವ ಮೂಲೆಗೇ ಹೋದರೂ ಅಲ್ಲಿನ ಗಮಕಿಗಳು ರಾಘವೇಂದ್ರರಾಯರ ಪ್ರಭಾವದಿಂದ, ಒತ್ತಾಯದಿಂದ, ಒತ್ತಾಸೆಯಿಂದ, ಆಗ್ರಹದಿಂದ, ಪ್ರೀತಿಯಿಂದ, ವಿಶ್ವಾಸದಿಂದ ತಾವು ಗಮಕ ಕಲೆಯನ್ನು ಅಭ್ಯಾಸ ಮಾಡಿ ಅದರ ಪ್ರಚಾರಕ್ಕೆ ಕಾರಣರಾಗಿರುವುದನ್ನು ಸ್ಮರಿಸಿಕೊಳ್ಳುತ್ತಾರೆ.
ಇದು ದಿ. ರಾಘವೇಂದ್ರರಾಯರು ಈ ಕಲೆಗಾಗಿ ಎಷ್ಟು ದುಡಿದಿದ್ದಾರೆ ಎಂಬುದನ್ನು ವ್ಯಕ್ತಪಡಿಸುತ್ತದೆ. ಅವರ ಹೆಸರೇ ಗಮಕ ಕಲೆಯೊಂದಿಗೆ ಲೀನವಾಗುವಷ್ಟು ಮಟ್ಟಿಗೆ ಅವರು ಈ ಕಲೆಗೆ ತಮ್ಮ ಜೀವನವನ್ನು ಮುಡುಪಾಗಿ ಇಟ್ಟಿದ್ದರು. ನಾಡಿನ ಮೂಲೆ ಮೂಲೆಗಳಲ್ಲಿ ಸಂಚರಿಸಿ, ಗಮಕ ಕಾರ್ಯಕ್ರಮಗಳನ್ನು ನೀಡಿ, ಅಲ್ಲಿನ ಪ್ರತಿಭೆಗಳಿಂದ ಕಾರ್ಯಕ್ರಮಗಳನ್ನು ಮಾಡಿಸಿ, ಉತ್ತೇಜಿಸಿ, ಹಿಂದಿರುಗಿದ ನಂತರವೂ ಅವರೊಂದಿಗೆ ಸತತ ಸಂಪರ್ಕವನ್ನಿಟ್ಟುಕೊಂಡು ಈ ಕಲೆಯ ಬೆಳವಣಿಗೆಗೆ ಅವರು ದುಡಿದಿರುವುದನ್ನು ನೋಡಿದರೆ, ಕನ್ನಡದ ಕೆಲಸಕ್ಕಾಗಿ ೧೯೪೦-೫೦ರ ದಶಕದಲ್ಲಿ ನೋಡಿದರೆ, ಕನ್ನಡದ ಕೆಲಸಕ್ಕಾಗಿ ೧೯೪೦-೫೦ರ ದಶಕದಲ್ಲಿ ಊರಿಂದ ಊರಿಗೆ ಪ್ರಯಾಣಿಸಿ ಕನ್ನಡಿಗರನ್ನು ತಮ್ಮ ಅಮೋಘ ವಾಗ್ವಿಲಾಸದಿಂದ ಬಡಿದೆಚ್ಚರಿಸುತ್ತಿದ್ದ ಕನ್ನಡದ ರಕ್ಷಾಮಣಿ ಆಚಾರ್ಯ ಬಿ.ಎಂ.ಶ್ರೀಕಂಠಯ್ಯನವರ ನೆನಪಾಗುತ್ತದೆ. ಅವರು ಕನ್ನಡದ ರಕ್ಷಾಮಣಿಯಾದರೆ, ರಾಘವೇಂದ್ರರಾಯರು ‘ಗಮಕ ರಕ್ಷಾಮಣಿ’ ಎನ್ನಲು ಯಾವ ಅಡ್ಡಿಯೂ ಇಲ್ಲವೆಂದು ಭಾವಿಸಬಹುದು.
ಇಂತಹ ಶ್ರೇಷ್ಠರಾದ, ಎಲ್ಲ ಅರ್ಥಗಳಲ್ಲೂ ‘ಗಮಕಿ’ಗಳೆಂಬ ಹೆಸರಿಗೆ, ಸಾರ್ಥಕತೆಯನ್ನು ತಂದುಕೊಟ್ಟ ಎಂ. ರಾಘವೇಂದ್ರರಾಯರು ಹುಟ್ಟಿದುದು ೭.೮.೧೯೧೪ರಂದು, ಮಂಢ್ಯ ಜಿಲ್ಲೆಯ ಪಾಂಡವಪುರದಲ್ಲಿ. ಇವರ ತಂದೆ ಮೈಸೂರು ನೀಲಕಂಠ ಕೇಶವರಾಯರು, ತಾಯಿ ವೆಂಕಟಲಕ್ಷಮ್ಮನವರು. ರಾಘವೇಂದ್ರರಾಯರಿಗೆ ತಂದೆಯಿಂದಲೇ ಸಾಹಿತ್ಯದ ಪಾಠ. ಹತ್ತನೇ ವಯಸ್ಸಿನಿಂದ ಪ್ರಾರಂಭವಾದ ಅವರ ಗಮಕ, ಅವರ ಕಡೆಯ ಉಸಿರಿನವರೆಗೂ ಅವರನ್ನು ಬಿಡಲಿಲ್ಲ. ಸುಮರು ೭೫ ವರ್ಷಗಳಷ್ಟು ದೀರ್ಘಕಾಲ ಅವರು ಗಮಕವನ್ನೇ ಉಸಿರಾಡಿದವರು. ಇಂತಹ ಅದೃಷ್ಟ ಎಷ್ಟು ಜನರಿಗೆ ಸಿಕ್ಕೀತು?
ಮೈಸೂರಿನ ಜವಳಿ ಅಂಗಡಿ ತಮ್ಮಯ್ಯನವರಲ್ಲಿ ಗಮಕ ಅಭ್ಯಾಸವನ್ನು ಗುರುಕುಲಪದ್ಧತಿಯಲ್ಲಿ ಮುಂದುವರೆಸಿದ ರಾಯರು ಗಮಕ ಕಾರ್ಯಕ್ರಮಗಳನ್ನು  ನೀಡುವುದರೊಂದಿಗೆ ಸಾವಿರಾರು ವಿದ್ಯಾರ್ಥಿಗಳಿಗೆ ಕನ್ನಡ ಸಾಹಿತ್ಯ ಪರಿಷತ್ತು ನಡೆಸುತ್ತಿದ್ದ ತರಗತಿಗಳಲ್ಲಿ ‘ಗಮಕ’ವನ್ನು ಹೇಳಿಕೊಟ್ಟು ಒಂದು ಶ್ರೇಷ್ಠ ಗಮಕ ಪರಂಪರೆಯನ್ನು ನಿರ್ಮಿಸಿದರು. ೧೯೪೭-೪೮ರಿಂದಲೇ ಕನ್ನಡ ಸಾಹಿತ್ಯ ಪರಿಷತ್ತಿನವರು ನಡೆಸುತ್ತಿದ್ದ ವಿವಿಧ ಗಮಕ ಪರೀಕ್ಷೆಗಳಿಗೆ ಮಾರ್ಗದರ್ಶನ ನೀಡುತ್ತಾ ಬಂದರು. ಪರೀಕ್ಷೆಗಳಿಗೆ ಪಠ್ಯಕ್ರಮವನ್ನು ಸಿದ್ಧಗೊಳಿಸುವುದು, ಪಠ್ಯಪುಸ್ತಕಗಳನ್ನು ತಯಾರಿಸುವುದು, ಪರೀಕ್ಷಕರನ್ನು ನೇಮಿಸುವುದು ಮುಂತಾದ ಎಲ್ಲ ರೀತಿಯ ಕೆಲಸಗಳಲ್ಲೂ ತಮ್ಮನ್ನು ತೊಡಗಿಸಿಕೊಂಡಿದ್ದರು. ಕನ್ನಡ ಸಾಹಿತ್ಯ ಪರಿಷತ್ತಿನ ‘ಗಮಕ ವಿಭಾಗ’ದ ಸಂಚಾಲಕರಾಗಿ ಇವರು ಸಲ್ಲಿಸದಿ ಸೇವೆ ಗಣನೀಯವಾದುದು. ಆಕಾಶವಾಣಿ ಕೇಂದ್ರಗಳಿಂದ ಇವರು ನೀಡಿರುವ ಗಮಕ ಕಾರ್ಯಕ್ರಮಗಳು ಲೆಕ್ಕವಿಲ್ಲದಷ್ಟು.
ಪಂಪ, ರನ್ನ, ಕುಮಾರವ್ಯಾಸ, ಲಕ್ಷ್ಮೀಶ, ರಾಘವಾಂಕ ಮುಂತಾದ ಕವಿಗಳ ಕಾವ್ಯಗಳನ್ನು ಲೀಲಾಜಾಲವಾಗಿ ರಸಭರಿತವಾಗಿ ವಾಚನ ಮಾಡುತ್ತಿದ್ದ ಇವರು, ಈ ಕಾವ್ಯಗಳ ಪ್ರಭಾವದಿಂದ ಸ್ವತಃ ಕವಿಗಳೂ ಆದವರು. ಗಮಕಿ, ಕಾವ್ಯಗಾಯನ ಕಲಾ ಸಂಗ್ರಹ, ಗಮಕ ಪ್ರಚಾರ ಬೋಧನ, ಗಮಕ ಪ್ರವೇಶದಾಯಿನಿ, ಗಮಕ ಗೀತೆಗಳು ಎಂಬ ಗಮಕ ಕಲೆಗೆ ಸಂಬಂಧಿಸಿದ ಗ್ರಂಥಗಳನ್ನು ರಚಿಸಿ, ಸಂಪಾದಿಸಿರುವುದೇ ಅಲ್ಲದೆ, ಸತ್ಯದೇವ ಚರಿತೆ, ವಾಸುದೇವ ವಿಜಯ, ವೆಂಕಟೇಶ ವಿಜಯ, ಶ್ರೀ ರಾಘವೇಂದ್ರ ಗುರುಕೀರ್ತನ ಮಾಲಿಕಾ ಮುಂತಾದ ಅನೇಕ ಗೇಯ ಕೃತಿಗಳನ್ನು ರಚಿಸಿದ್ದಾರೆ.
ಡಿ.ವಿ.ಜಿ.ಯವರ ‘ಮಂಕುತಿಮ್ಮನ ಕಗ್ಗ’ದ ಧಾಟಿಯಲ್ಲಿ ರಾಯರು ಪದ್ಯಗಳನ್ನು ರಾಘಣ್ಣನ ಕಲಿಪದಗಳು ಎಂಬ ಹೆಸರಿನಲ್ಲಿ ರಚಿಸಿ ಪ್ರಕಟಿಸಿದ್ದಾರೆ. ಇದು ‘ಯಾಲಪದ’ವೆಂಬ ಛಂದಸ್ಸಿನಲ್ಲಿದೆ. ವ್ಯಾಸರಾಯ ಮಹಾತ್ಮೆ, ಆನಂದಗೀತೆ ಮುಂತಾದ ಕೃತಿಗಳನ್ನು ಪ್ರಕಟಿಸಿರುವ ರಾಯರು ತಮ್ಮ ಮತ್ತೊಂದು ರಚನೆ ರಘುವರವಚನಾಮೃತ ಸಾಗರ ಎಂಬ ಕೃತಿ ಇನ್ನೂ ಹಸ್ತಪ್ರತಿಯಲ್ಲೇ ಇಟ್ಟಿದ್ದಾರೆ.
ಇತ್ತೀಚಿನ ದಿನಗಳಲ್ಲಿ, ರಾಯರು, ಹನುಮದ್ವಿಲಾಸವನ್ನು ವಿವಿಧ ಮಟ್ಟುಗಳಲ್ಲಿ ಹಾಡಿ, ಅನೇಕ ಶಿಷ್ಯರಿಗೆ ಅದೇ ರೀತಿ ಹಾಡುವುದನ್ನು ಕಲಿಸಿಕೊಟ್ಟು, “ಹನುಮದ್ವಿಲಾಸ”ವನ್ನು ಖ್ಯಾತಿಗೊಳಿಸಿದರು. ಕರ್ನಾಟಕಕ ಸರಕಾರದಕ ಕನ್ನಡ-ಸಂಸ್ಕೃತಿ ಇಲಾಖೆಯವರ “ಗುರುಶಿಷ್ಯ ಪರಂಪರೆ” ಎಂಬ ಯೋಜನೆಯಲ್ಲಿ, ಅನೇಕ ಗಮಕ ವಿದ್ಯಾರ್ಥಿಗಳಿಗೆ ಗಮಕ ಕಲೆಯ ಪಾಠ ಹೇಳಿದ ಕೀರ್ತಿ ಇವರದು.
ರಾಯರು, ಶಿಕ್ಷಣ ಇಲಾಖೆಯಿಂದ ನಿವೃತ್ತರಾದ ಮೇಲೆ ಪೂರ್ಣಕಾಲಿಕ ಗಮಕ ಪ್ರಚಾರ ಕಾರ್ಯಕರ್ತರಾಗಿ ಗಮಕಿಗಳನ್ನು, ಶಿಷ್ಯರನ್ನು ಕಾರ್ಯಕ್ರಮ ನಿರ್ವಾಹಕರನ್ನು ಪ್ರೋತ್ಸಾಹಿಸುತ್ತಾ ನಾಡಿನ ಮೂಲೆ ಮೂಲೆಗಳನ್ನು ತಿರುಗಿದರು. ಗಮಕ ಪ್ರಚಾರದಲ್ಲಿ ಆಯಾಸವೆಂಬುದೆ ಇಲ್ಲವೆಂಬಂತೆ ಕೆಲಸ ಮಾಡಿದರು.
ಡಿ.ವಿ.ಜಿ.ಯವರಂತಹ ಶ್ರೇಷ್ಠ ವಿದ್ವಾಂಸರ ಆಸಕ್ತಿಯಿಂದಾಗಿ ಕನ್ನಡ ಸಾಹಿತ್ಯ ಪರಿಷತ್ತಿನ ಒಂದು ಪ್ರಮುಖ ಶಾಖೆಯಾಗಿ ಬೆಳೆದು ಬಂದ ಗಮಕ ವಿಭಾಗವು ಜಿ.ನಾರಾಯಣ ಅವರು ಅಧ್ಯಕ್ಷರಾಗಿದ್ದಕ ಅವಧಿಯಲ್ಲಿ ತನ್ನ ಉತ್ತುಂಗ ಶಿಖರವನ್ನು ತಲುಪಿತ್ತು. ಅನಂತರ ೧೯೮೦-೮೧ರಲ್ಲಿ ರಾಘವೇಂದ್ರರಾಯರು ತಮ್ಮ ಮಗ ಎಂ.ಆರ್. ಸತ್ಯನಾರಾಯಣ ಅವರ ವರ್ಗಾವಣೆಯ ಕಾರಣದಿಂದ ಕೆಲಕಾಲ ಮೈಸೂರಿನಲ್ಲಿರಬೇಕಾಯಿತು. ತಮ್ಮ ಮತ್ತು ಮೈಸೂರಿನ ಹಳೆಯ ಸಂಬಂಧವನ್ನು ಪುನಃ ರೂಢಿಸಿಕೊಂಡ ರಾಘವೇಂದ್ರರಾಯರು ತಮ್ಮ ಹಳೆಯ, ಹಿರಿಯ ಸಾಹಿತ್ಯದ ಗೆಳೆಯರನ್ನು ಸೇರಿಕೊಂಡು ಗಮಕ ಕಲೆಯ ಅಭಿವೃದ್ಧಿಗೆ ಚಿಂತನೆ ನಡೆಸಿದರು. ಅಂತಹ ಹಿರಿಯರಲ್ಲಿ ವೆಂಕಟಾಚಲಶಾಸ್ತ್ರಿಗಳಲು, ವೆಂಕಟರಾಮಪ್ಪನವರು, ಪು.ತಿ.ನ., ಸುಜನ ಮುಂತಾದವರು ಪ್ರಮುಖರಾಗಿದ್ದರು. ಇವರೆಲ್ಲರ ಸಹಕಾರದಿಂದ ಮೈಸೂರಿನಲ್ಲಿ ೧೯೭೮ರಲ್ಲಿ ರಾಯರು “ಕಾವ್ಯರಂಜಿನಿ ಸಭಾ” ಎಂಬ ಸಂಸ್ಥೆಯನ್ನು  ಸ್ಥಾಪಿಸಿದರು.
ಅನಂತರ ಬೆಂಗಳೂರಿಗೆ ಹಿಂದಿರುಗಿದ ರಾಯರು ನಾಡಿನ ಗಣ್ಯ ವ್ಯಕ್ತಿಗಳೂ ಬೆಂಗಳೂರಿನ ಮಾಜಿ ಮಹಾಪೌರರು, ಸಾಹಿತಿಗಳೂ ಆದ ದೇಶಿಹಳ್ಳಿ ಜಿ. ನಾರಾಯಣ ಅವರ ಒತ್ತಾಸೆಯಿಂಧ ‘ಗಮಕ’ ವಿಭಾಗವನ್ನು ಕನ್ನಡ ಸಾಹಿತ್ಯ ಪರಿಷತ್ತಿನಿಂದ ಬೇರ್ಪಡಿಸಿ, “ಕರ್ನಾಟಕ ಗಮಕ ಕಲಾ ಪರಿಷತ್ತು” ಎಂಬ ಹೊಸ ಸಂಸ್ಥೆಯನ್ನು ಹುಟ್ಟು ಹಾಕಲು ಶ್ರಮಿಸಿದರು. ಈ ದಿಸೆಯಲ್ಲಿ ದುಡಿದ ಮತ್ತೊಬ್ಬ ಹಿರಿಯ ಸಾಹಿತಿಗಳು ಎಂ.ವಿ. ಸೀತಾರಾಮಯ್ಯನವರು. ಇಂತಹ ಅನೇಕ ಹಿರಿಯರ ಶ್ರಮದಿಂಧ ೧೯೮೨ರ ಗಾಂಧಿಜಯಂತಿಯಂದು, “ಕರ್ನಾಟಕ ಗಮಕ ಕಲಾ ಪರಿಷತ್ತು” ಜನ್ಮ ತಾಳಿತು.
ರಾಘವೇಂದ್ರರಾಯರ ಆಸಕ್ತಿಯಿಂದಾಗಿ ಗಮಕ ಪ್ರಚಾರ ಗೋಷ್ಠಿ ಎಂಬ ಸಂಸ್ಥೆಯೂ ಜನ್ಮತಾಳಿತು. ಇದರೊಂದಿಗೆ ಬೆಂಗಳೂರಿನಲ್ಲಿ ತಮ್ಮ ಮನೆಯಲ್ಲೇ ಕಾವ್ಯಗಾಯನ ಕಲಾಮಂದಿರವನ್ನು ಪ್ರಾರಂಭಿಸಿ ನೂರಾರು ಶಿಷ್ಯರನ್ನು ಗಮಕಿಗಳನ್ನಾಗಿಸಿದ ಹಿರಿಮೆ ರಾಯರದು. ರಾಯರ ಕುಟುಂಬವೇ ಗಮಕಿಗಳ ಕುಟುಂಬವೆಂಬ ಹೆಸರು ಪಡೆಯುವಂತೆ ಅವರ ಮಕ್ಕಳನ್ನು ಸಹ ಈ ಕಲೆಯಲ್ಲಿ ತೊಡಗಿಸಿದರು. ರಾಘವೇಂದ್ರರಾಯರ ಮಕ್ಕಳಾದ ಎಂ.ಆರ್. ಸತ್ಯನಾರಾಯಣ ಅವರುಗಳಲ್ಲದೇ ರಾಯರ ಹಿರಿಯ ಸೊಸೆ ಕಮಲಾ ರಾಮಕೃಷ್ಣ ಹಾಗೂ ರಾಯರ ಅಳಿಯ ಪಿ.ಎ. ಗಿರಿಧರ ಅವರು ಸಹ ನಾಡಿನ ಉತ್ತಮ ಗಮಕಿಗಳಾಗಿ ಹೆಸರು ಮಾಡಿದ್ದಾರೆ. ಉಳಿದಂತೆ ಅವರ ಮಕ್ಕಳಾದ ಎಂ.ಆರ್. ಕೇಶವಮೂರ್ತಿ, ಲೀಲಾವತಿ, ರುಕ್ಮಿಣಿ ಇವರುಗಳು ಮತ್ತು ರಾಘವೇಂದ್ರರಾಯರ ಪತ್ನಿ ದಿ. ಜಯಲಕ್ಷಮಮ್ಮ ಅವರ ಸಹಕಾರಗಳಿಂಧ ರಾಯರು ತಮ್ಮನ್ನು ಗಮಕ ಕಲೆಯಲ್ಲಿ ತೊಡಗಿಸಿಕೊಳ್ಳಲು ಅನುಕೂಲವಾಯಿತು.
ಗಮಕ ಕ್ಷೇತ್ರಕ್ಕೆ ಇವರು ನೀಡಿರುವ ಕೊಡುಗೆಯನ್ನು ಗಮನಿಸಿ, ಅನೇಕ ಪ್ರಶಸ್ತಿಗಳು ಇವರನ್ನು ಹುಡುಕಿಕೊಂಡು ಬಂದುವು. ಅವುಗಳಲ್ಲಿ ಪ್ರಮುಖವಾದವು.
 
ಕರ್ನಾಟಕ ಸಾಹಿತ್ಯ ಅಕಾಡೆಮಿಯ ಪ್ರಶಸ್ತಿ, (೧೯೭೪) ಗಮಕ ಕಲಾ ಪರಿಷತ್ತಿನ ತೃತೀಯ ಸಮ್ಮೇಳನದ ಅಧ್ಯಕ್ಷರಾಗಿ ಗಮಕ ರತ್ನಾಕರ ಬಿರುದು, (೧೯೯೨) ಕರ್ನಾಟಕ ರಾಜ್ಯೋತ್ಸವ ಪ್ರಶಸ್ತಿ, (೧೯೯೪) ಹಾಗೂ ರಾಜ್ಯ ಸರ್ಕಾರದ ಪ್ರತಿಷ್ಠಿತ ಕನಕಪುರಂದರ ಪ್ರಶ್ತಿ, (೧೯೯೬).
ನಮ್ಮ ಇಂದಿನ ಗಮಕಿಗಳಲ್ಲಿ ಅನೇಕರು, ರಾಯರ ನೇರ ಅಥವಾ ಪರೋಕ್ಷ ಶಿಷ್ಯ ಪರಂಪರೆಗೆ ಸೇರಿ, ಅವರ ಗಮಕ ಪರಂಪರೆಯನ್ನು ಬೆಳೆಸುತ್ತಿದ್ದಾರೆ. ತುಂಬು ಜೀವನ ನಡೆಸಿ, ತಮ್ಮ ೮೫ನೆಯ ವಯಸ್ಸಿನಲ್ಲಿ ೧೯೯೯ನೆಯ ನವೆಂಬರ್ ೩೦ ರಂದು ರಾಘವೇಂದ್ರರಾಯರು ಸ್ವರ್ಗಸ್ಥರಾದರು. ಅವರ ಹೆಸರು ಗಮಕ ಕ್ಷೇತ್ರದಲ್ಲಿ ಅಜರಾಮರವಾಗಿರುತ್ತದೆಂಬುದರಲ್ಲಿ ಸಂಶಯವಿಲ್ಲ.
ಕಳಲೆ ಸಂಪತ್ಕುಮಾರಾಚಾರ್ಯ
ಕರ್ನಾಟಕದ ವಿಶಿಷ್ಟವಾದ ಕಲೆ ಗಮಕ. ಆದಿಗಮಕಿಗಳೆನಿಸಿದ ಕುಶಲವರ ಕಾಲದಿಂದಲೂ, ಈ ಕಲೆ ಒಬ್ಬರಿಂದೊಬ್ಬರಿಗೆ ಪ್ರೇರಣೆಯಾಗಿ, ಸ್ಪೂರ್ತಿಯಾಗಿ ನಿರಂತರ ಹರಿದು ಬಂದು ಇಂದು ವಿಶೇಷ ಸ್ಥಾನವನ್ನು ಈ ನಾಡಿನಲ್ಲಿ ಪಡೆದಿದೆ.
ಭಾರತದ ಕೃಷ್ಣರಾಯರೆಂದೇ ಹೆಸರಾದ ಕೃಷ್ಣಗಿರಿ ಕೃಷ್ಣರಾಯರು ಗಮಕ ಕಲಾ ಪ್ರಪಂಚವನ್ನು ಪ್ರವೇಶಿಸಲು ಭಾರತವಾಚನ ಪ್ರವೀಣ ಸಂ.ಗೋ. ಬಿಂದೂರಾಯರು ಪ್ರೇರಣೆಯಾದರೆ, ಕಳಲೆ ಸಂಪತ್ಕುಮಾರಾಚಾರ್ಯರು  ಗಮಕ ಲೋಕವನ್ನು ಪ್ರವೇಶಿಸಲು ಕೃಷ್ಣಗಿರಿ ಕೃಷ್ಣರಾಯರು ಸ್ಪೂರ್ತಿದಾಯಕರಾದರು.
ಕಳಲೆ ಸಂಪತ್ಕುಮಾರಾಚಾರ್ಯರ ಬದುಕು ದಾರುಣವಾದುದು ಹಾಗೂ ವಿಸ್ಮಯವಾದುದೂ ಕೂಡ. ಅತ್ಯಲ್ಪ ಕಾಲದಲ್ಲಿ ಅತ್ಯಂತ ಶ್ರೇಷ್ಠ ಗಮಕಿಗಳಾಗಿ ಬಾಳಿದ ನಿಸ್ಸೀಮರು ಅವರು .
ಸಂಪತ್ಕುಮಾರಾಚಾರ್ಯರು ೧೯೦೩ರಲ್ಲಿ ಜನಿಸಿದರು. ಅವರ ಪೂರ್ವಿಕರು ಮೈಸೂರು ಜಿಲ್ಲೆಯ ನಂಜನಗೂಡು ತಾಲ್ಲೂಕಿಗೆ ಸೇರಿದ ಕಳಲೆಯವರು. ಕಳಲೆ ಗುಂಜಾ ಗೋಪಾಲಚಾರ್ಯರು ಸಂಪತ್ಕುಮಾರಾಚಾರ್ಯರ ತಂದೆ-ತಾಯಿ ರಂಗಮ್ಮ. ಈ ದಂಪತಿಗಳಿಗೆ ಇಬ್ಬರು ಹೆಣ್ಣುಮಕ್ಕಳು ಹಾಗೂ  ಇಬ್ಬರು ಗಂಡು ಮಕ್ಕಳು. ವೃತ್ತಿಯಿಂದ ವೈದಿಕರು, ಆಚಾರ್ಯರ ತಂದೆ ಕಾಲಕ್ರಮೇಣ ಕಳಲೆಯಿಂದ ಮೈಸೂರಿಗೆ ಬಂದು ಅಲ್ಲಿಯ ದೇವಾಂಬ ಅಗ್ರಹಾರದಲ್ಲಿ ನೆಲೆಸಿದರು.
ತಾಯಿ-ತಂದೆ ಹಾಗೂ ಸಂಪತ್ಕುಮಾರಾಚಾರ್ಯರ ಹತ್ತಿರದ ಸಂಬಂಧಿಗಳು ಹಾಗೂ ಚಿಕ್ಕಂದಿನ ಒಡನಾಡಿಗಳು ಬಾಲ್ಯದಲ್ಲಿ ಆಚಾರ್ಯರನ್ನು ಕರೆಯುತ್ತಿದ್ದು ‘ಕುಪ್ಪ’ ಎಂದೇ! ಕಪ್ಪನೆಯ ಬಣ್ಣದ, ದೃಢಕಾಯ ಶರೀರದ ಅವರು ಕಸದ ಕುಪ್ಪೆಯಂತೆ ಹೇಗೋ ಬೆಳೆದು ದೀರ್ಘಾಯುವಾಗಲೆಂದು ತಂದೆ-ತಾಯಿ ಮಗನನ್ನು ‘ಕುಪ್ಪ’ನೆಂದೇ ಕರೆದರೂ, ಭವಿಷ್ಯದಲ್ಲಿ ಅವರ ಮಧ್ಯಮ ವಯಸ್ಸಿನಲ್ಲಿಯೇ ಆಚಾರ್ಯರು ನಿಧನರಾದುದು ಮಾತ್ರ ವಿಧಿ ವಿಪರ್ಯಾಸ! ಆದರೆ ಆ ಹೊತ್ತಿಗೆ ಅವರು ಗಮಕ  ಕಲಾಪ್ರಪಂಚದಲ್ಲಿ ಅದ್ವಿತೀಯರಾಗಿ ಮೆರೆದಿದ್ದರೆಂಬುದು ಮಾತ್ರ ಅಷ್ಟೇ ವಿಸ್ಮಯಕರವಾದುದು.
 
ಆಚಾರ್ಯರು ತಮ್ಮ ಹತ್ತು-ಹನ್ನೊಂದರ ವಯಸ್ಸಿನಲ್ಲಿಯೇ ತಂದೆಯನ್ನು ಕಳೆದುಕೊಂಢರು. ಆ ಚಿಕ್ಕವಯಸ್ಸಿನಲ್ಲಿಯೇ ಸಂಸಾರ ಸಂರಕ್ಷಣೆಯ ಭಾರವನ್ನು ಅವರು ನಿರ್ವಹಿಸಬೇಕಾಯಿತು. ಸಂಪತ್ಕುಮಾರಾಚಾರ್ಯರು ದೈವದತ್ತವಾಗಿ ತಮಗೆ ಒಲಿದು ಬಂದ ಕಂಠಶ್ರೀಯನ್ನೇ ತಮ್ಮ ಬದುಕಿನ ಮೂಲ ಬಂಡವಾಳವನ್ನಾಗಿ ಮಾಡಿಕೊಂಡರು. ದಾಸವರೇಣ್ಯರುಗಳ ದೇವರ ನಾಮಗಳನ್ನು ಚೆನ್ನಾಗಿ ಕಂಠಪಾಠ ಮಾಡಿ, ಭಾವಪೂರ್ಣವಾಗಿ ಹಾಡುವುದನ್ನು ಅಭ್ಯಾಸ ಮಾಡಿಕೊಂಡರು. ಅವರ ಹಾಡುಗಾರಿಕೆಯೇ ಅವರಿಗೆ ನಿತ್ಯ ಜೀವನ ನಿರ್ವಹಣೆಗೆ ದಾರಿಯಾಯಿತು-ಉಂಛವೃತ್ತಿಯಂತೆ!
ಹಿರಿಯರು ಕಿರಿಯರೆನ್ನದೇ, ಮಹಿಳೆಯರು-ಪುರುಷರೆನ್ನದೇ, ಆಚಾರ್ಯರ ಕಂಠಶ್ರೀಯಿಂದ  ಹಾಡು ಕೇಳಿದವರೆಲ್ಲರೂ ಭಾವಪರವಶರಾಗುತ್ತಿದ್ದರು, ತನ್ಮಯರಾಗುತ್ತಿದ್ದರು. ಮತ್ತೆ ಮತ್ತೆ ಅವರ ಹಾಡು ಕೇಳಲು ಕಾತುರರಾಗುತ್ತಿದ್ದರು. ಅವರನ್ನು ಬಾಯ್ತುಂಬ ಹರಸುತ್ತಿದ್ದರು.
 
ಸಂಪತ್ಕುಮಾರಾಚಾರ್ಯರ ವಿದ್ಯಾಭ್ಯಾಸ ನಡೆದದ್ದು ಮೈಸೂರಿನ ಶಾರದಾವಿಲಾಸ ಪ್ರೌಢಶಾಲೆಯಲ್ಲಿ. ಆ ದಿನಗಳಲ್ಲಿ ಶಾರದಾವಿಲಾಸ ಶಾಲೆಯು ಅತ್ಯಂತ ಉತ್ತಮವಾದ ಹಾಗೂ ಉದಾರತನದ ಅಧ್ಯಾಪಕರನ್ನು ಪಡೆದಿತ್ತು. ಅದು ಸಂಪತ್ಕುಮಾರಾಚಾರ್ಯರಿಗೆ ವರದಾನವಾದಂತಾಯಿತು. ಆ ಸಮಯದಲ್ಲಿ ಡಾ.ಕೆ.ಆರ್. ರಾಮಸ್ವಾಮಿಯವರು ಅಲ್ಲಿ ಅಧ್ಯಾಪಕರಾಗಿದ್ದರು. ಅವರು ಮೇಧಾವಿಗಳು, ಶಿಕ್ಷಣ ತಜ್ಞರು, ಸಂಗೀತ -ನಾಟಕಗಳಲ್ಲಿ ಅಭಿಮಾನ-ಆಸಕ್ತಿ ಉಳ್ಳವರೂ ಆಗಿದ್ದರು. ಸ್ವತಃ ನಟರೂ ಕೂಡ. ಹೀಗಾಗಿ ಆ ಶಾಲೆಯ ವಿದ್ಯಾರ್ಥಿಯಾಗಿದ್ದ ಸಂಪತ್ಕುಮಾರಾಚಾರ್ಯರ ಸಂಗೀತ ಕಲಾಭಿಜ್ಞತೆ, ಕಂಠಶ್ರೀಯನ್ನು ಗುರುತಿಸಿ ಪ್ರೋತ್ಸಾಹಿಸಿದ ಪ್ರಥಮ ಗಣ್ಯವ್ಯಕ್ತಿ ಅವರು.
ಆ ದಿನಗಳಲ್ಲಿ ಹೆಸರುವಾಸಿಯಾಗಿದ್ದ “ಚಾಮುಂಡೇಶ್ವರಿ ಕರ್ನಾಟಕ ನಾಟಕ ಸಂಘ”ಕ್ಕೆ ದಾನಶೂರ ಕರ್ಣ” ನಾಟಕವನ್ನು ರಚಿಸಿ ಪ್ರಸಿದ್ಧರಾಗಿದ್ದ ಎಂ.ಎನ್‌. ರಾಮಸ್ವಾಮಿಯವರೂ ಶಾರದ ವಿಲಾಸ ಪ್ರೌಢಶಾಲೆಯ ಮತ್ತೊಬ್ಬ ಅಧ್ಯಾಪಕರಾಗಿದ್ದರು. (ಖ್ಯಾತ ರಂಗಭೂಮಿನಟರಾಗಿದ್ದ ಕೊಟ್ಟೂರಪ್ಪನವರು. ಇದೇ ನಾಟಕದ ಕರ್ಣನ ಪಾತ್ರವನ್ನು ನಿರ್ವಹಿಸಿ ಪ್ರಖ್ಯಾತರಾಗಿದ್ದುದು ಮತ್ತೊಂದು ಸಂಗತಿ). ಎಂ.ಎನ್‌. ರಾಮಸ್ವಾಮಿಯವರು ತಮ್ಮ ‘ಯದುರಾಜವಿಜಯ” ಹಾಗೂ “ವಿದ್ಯಾರಣ್ಯವಿಜಯ” ಮುಂತಾದ ನಾಟಕಗಳಲ್ಲಿ ಸಂಪತ್ಕುಮಾರಾಚಾರ್ಯರಿಗೆ ಪ್ರಮುಖ ಪಾತ್ರಗಳನ್ನಿತ್ತು ಕಂದ, ವೃತ್ತಗಳನ್ನು ಹಾಡುವ ಅವಕಾಶವನ್ನು ಕಲ್ಪಿಸಿಕೊಟ್ಟು ಪ್ರೋತ್ಸಾಹಿಸಿದ್ದರು. ಖ್ಯಾತ ಕವಿಗಳೂ, ವಿಮರ್ಶಕರೂ ಆಗಿದ್ದ ವಿ.ಸೀತಾರಾಮಯ್ಯನವರು (ವಿ.ಸೀ.) ಕೂಡ ಆಚಾರ್ಯರ ಗುರುಗಳಾಗಿದ್ದರು. ಹೀಗೆ ಅವರ ಗುರುಪರಂಪರೆಯು ಉನ್ನತ ಶ್ರೇಣಿ ವ್ಯಕ್ತಿಗಳ ಮಾರ್ಗದಲ್ಲಿ ಹರಿದು ಬಂದಿದ್ದು, ಸರಳ ಹಾಗೂ ಸಹೃದಯ ವ್ಯಕ್ತಿಗಳ ಮಾರ್ಗದಲ್ಲಿ ಹರಿದು ಬಂದಿದ್ದು, ಸರಳ ಹಾಗೂ ಸಹೃದಯ ವ್ಯಕ್ತಿಗಳ ಸಮೂಹದಲ್ಲಿ ಸದಾ ಇದ್ದವರು ಆಚಾರ್ಯರು. ಹೀಗಾಗಿ ಅವರ ಕಲಾಪ್ರತಿಭೆ ಮತ್ತು ವಿದ್ವತ್ತು ಉನ್ನತ ಮಟ್ಟಕ್ಕೇರಲು ಕಾರಣವಾಯಿತು.
ಸಂಪತ್ಕುಮಾರಾಚಾರ್ಯರು ಮೈಸೂರು ನಗರದಲ್ಲಿ ನಡೆಯುತ್ತಿದ್ದಕ ಕಂಪನಿ ನಾಟಕಗಳನ್ನು ತಮ್ಮ ಬಾಲ್ಯದಲ್ಲಿ ಒಳಗೆ ಹೋಗಿ ನೋಡಲಾಗದೇ, ನಾಟಕ ನಡೆಯುತ್ತಿದ್ದಾಗ ತಡಕೆಯ ಗೋಡೆಗೆ ಕಿವಿಗೊಟ್ಟು, ನಾಟಕದ ಹಾಡು, ಮಾತುಗಳನ್ನು ಕೇಳಿಸಿಕೊಂಡು, ಅದೇ ಮಟ್ಟು, ರಾಗಗಳನ್ನು ಅನುಕರಿಸಿ ಹಾಡುತ್ತಿದ್ದರೆಂತೆ! ಕರ್ನಾಟಕದ ಪ್ರಸಿದ್ಧ ವೈಣಿಕರಾಗಿದ್ದ ವಿದ್ವಾನ್‌ ಎ.ಲ್‌. ರಾಜಾರಾಯರು ಮತ್ತು ಸಂಪತ್ಕುಮಾರಾಚಾರ್ಯರು ಸಹಪಾಠಿಗಳಾಗಿದ್ದವರು. ಎಲ್‌. ರಾಜಾರಾಯರು ಕೇವಲಲ ವೈಣಿಕರು, ಸಂಗೀತಗಾರರು ಮಾತ್ರವಲ್ಲ. ಅವರೊಬ್ಬ ಉತ್ತಮ ಗಮಕಿಗಳೂ ಆಗಿದ್ದರು. ಆಚಾರ್ಯರು ಮತ್ತು ರಾಜಾರಾಯರು ಇಬ್ಬರೂ ಅನೇಕ ನಾಟಕಗಳಲ್ಲಿ ಪಾತ್ರ ವಹಿಸುತ್ತಿದ್ದರು. ಗಮಕ ಮತ್ತು ಸಂಗೀತಗಳ ಸಂಯೋಜನೆಯಿಂದ ಇವರಿಬ್ಬರಿಂದಲೂ ಪ್ರೇಕ್ಷಕರಿಗೆ ಕರ್ಣರಸಾಯನವಾಗುತ್ತಿದ್ದುದು ಸರ್ವೇಸಾಮಾನ್ಯವಾಗಿತ್ತು.
ಸಂಪತ್ಕುಮಾರಾಚಾರ್ಯರು ಮೈಸೂರು ಕಾರಂಜಿ ಕೆರೆಯ ಆಂಜನೇಯ ಸ್ವಾಮಿ ದೇವಸ್ಥಾನದಲ್ಲಿ ನಡೆಯುತ್ತಿದ್ದ ಭಜನೆಯಲ್ಲಿ ತಪ್ಪದೇ ಭಾಗವಹಿಸುತ್ತಿದ್ದರು. ಅವರು ಹಾಡುವ ದೇವರ ನಾಮಗಳನ್ನು ಕೇಳಲೆಂಧೇ ಎಷ್ಟೋ ಜನರು ಭಜನಾಗೋಷ್ಠಿಗೆ ಬರುತ್ತಿದ್ದರಂತೆ! ಅವರು ದೈವಭಕ್ತರು, ಆಚಾರನಿಷ್ಠರು, ಅಭಿನಯ, ಭಜನೆ, ಹಾಡುಗಾರಿಕೆಯಲ್ಲಿ ಅತೀವ ಶ್ರದ್ಧೆ, ಸ್ನೇಹಪರಜೀವಿ ಜೊತೆಗೆ ಹಾಸ್ಯ ಪ್ರವೃತ್ತಿಯೂ ಅವರಲ್ಲಿತ್ತು. ಆಚಾರ್ಯರಂತಹ ಮಹಾಗಮಕಿಯನ್ನು ಕರ್ನಾಟಕಕ್ಕೆಕ ಕೊಡುಗೆಯಾಗಿತ೬ತ ಕೀರ್ತಿ ಮೈಸೂರು ಮಹಾರಾಜ ಕಾಲೇಜಿನ ಕರ್ನಾಟಕ ಸಂಘಕ್ಕೆ ಸಲ್ಲಬೇಕು. ಅವರು ಮಹಾರಾಜ ಕಾಲೇಜಿನ ವಿದ್ಯಾರ್ಥಿಯಾಗಿದ್ದಾಗ, ಪ್ರಸಿದ್ಧ ಅರ್ಥಶಾಸ್ತ್ರಜ್ಞರೂ ಉತ್ತಮ ಕನ್ನಡಾಭಿಮಾನಿಗಳೂ ಆಗಿದ್ದ ಎನ್‌.ಎಸ್‌. ಸುಬ್ಬರಾಯರು ಕಾಲೇಜಿನ ಮುಖ್ಯಾಧಿಕಾರಿಗಳಾಗಿದ್ದರು. ಆಚಾರ್ಯರು ವ್ಯಾಸಂಗಕ್ಕೆ ಆರಿಸಿಕೊಂಡ ವಿಷಯ ಇತಿಹಾಸ ಮತ್ತು ಅರ್ಥಶಾಸ್ತ್ರ. ಆದ್ದರಿಂದ ಎನ್‌.ಎಸ್‌. ಸುಬ್ಬರಾಯರು ಮತ್ತು ಪ್ರೊ.ಡಿಸೋಜಾ ಅವರು ಅವರ ವಿದ್ಯಾಗುರುಗಳಾಗಿದ್ದರು. ಪ್ರೊ. ಬಿ.ಎಂ.ಶ್ರೀ. ಅವರೂ ಅದೇ ಕಾಲೇಜಿನ ಮುಖ್ಯ ಪ್ರಾಧ್ಯಾಪಕರಲ್ಲಿ ಒಬ್ಬರಾಗಿದ್ದರು.
ಕನ್ನಡ ದೇವರನಾಮ, ಭಾವಗೀತೆಗಳನ್ನು  ಹಾಡುವುದರಲ್ಲಿ ಸಾಕಷ್ಟು ಅನುಭವವಿದ್ದು, ಯಶಸ್ವಿಯಾಗಿದ್ದ ಸಂಪತ್ಕುಮಾರಾಚಾರ್ಯರು ಕಾಲೇಜಿನ ಕರ್ನಾಟಕ ಸಂಘವು ಏರ್ಪಡಿಸಿದ್ದ “ಭಾರತವಾಚನ” ಸ್ಪರ್ಧೆಯಲ್ಲಿ ಭಾಗವಹಿಸಲು ಮುಂದಾದರು. ಕೇಳ್ಮೆಯಿಂದಲೇ ತಮ್ಮ ಹಾಡುಗಾರಿಕೆ ಜೊತೆಗೆ, ಗಮಕವನ್ನೂ ರಕ್ತಗತಮಾಡಿಕೊಂಡಿದ್ದರು. ಆದರೆ ವಾಚನವನ್ನು ಶಾಸ್ತ್ರೋಕ್ತವಾಗಿ ಕಲಿಯಬೇಕೆಂಬ ಆಸೆಯಿಮದ ಒಬ್ಬ ಮಾರ್ಗದರ್ಶಕರನ್ನು ಹುಡುಕುತ್ತಿದ್ದರು.
 
ಮಹಾರಾಜಾ ಕಾಲೇಜಿನಲ್ಲಿಯೇ ಉದ್ಯೋಗಸ್ಥರಾಗಿದ್ದು, ಆ ದಿನಗಳಲ್ಲಿ ತಮ್ಮ ಭಾರತ ವಾಚನದಿಂದ ಪ್ರಸಿದ್ಧರಾಗಿದ್ದ ಹಾಗೂ ವಿದೇಶಿಯರಾಗಿದ್ದ ಪ್ರೊ. ರಾಲೋ ಮುಂತಾದವರನ್ನೂ ತಮ್ಮ ತುಂಬುಕಂಠದ ಗಮಕದ ಗತ್ತು ಮತ್ತು ವ್ಯಕ್ತಿತ್ವಗಳಿಂದ ವಿದ್ವತ್‌ ಸಮೂಹದಲ್ಲಿ ಆಕರ್ಷಿತರಾಗಿದ್ದ ಕೃಷ್ಣಗಿರಿ ಕೃಷ್ಣರಾಯರು ತಮಗೆ ಸೂಕ್ತ ಗುರುಗಳೆನಿಸಿತು. ಆಚಾರ್ಯರಿಗೆ ಒಂದು ನಿಧಿಸಿಕ್ಕಂತಾಯಿತು! ತಮ್ಮ ಮಾರ್ಗದರ್ಶನಕ್ಕೆ ಕೃಷ್ಣಗಿರಿ ಕೃಷ್ಣರಾಯರನ್ನು ಆಶ್ರಯಿಸಿದರು. ತಾವು ಭಾಗವಹಿಸಬೇಕೆಂದಿದ್ದಕ ಸ್ಪರ್ಧೆಗೆ ಆಯ್ಕೆ ಮಾಡಿದ್ದ ಭಾಗವನ್ನು ಅವರ ಮುಂದೆ ವಾಚನ ಮಾಡಿ, ತಮ್ಮ ವಾಚನಕ್ಕೊಂದು ವೈಶಿಷ್ಟ್ಯವನ್ನು ಪಡೆದರು. ಆಚಾರ್ಯರ ಗುರುಭಕ್ತಿ, ವಾಚನದಲ್ಲಿದ್ದ ಶ್ರದ್ಧೆ ಹಾಗೂ ಅವರ ಕಂಠಶ್ರೀಯ ಬಗ್ಗೆ ಕೃಷ್ಣರಾಯರಿಗಂತೂ ಅಪಾರ ಮೆಚ್ಚುಗೆ. ಅವರು ಆಚಾರ್ಯರನ್ನು “ನಮ್ಮ ಸಂಪತ್ಕುಮಾರಾಚಾರ್” ಎಂದೇ ಯಾವಾಗಲೂ ಕರೆಯುತ್ತಿದ್ದುದು.
ಮುಂದೆ ಸಂಪತ್ಕುಮಾರಾಚಾರ್ಯರು ಬೆಂಗಳೂರಿನ “ದೊಡ್ಡಣ್ಣನವರ ಹೈಸ್ಕೂಲ್‌” ಎಂದೇ ಹೆಸರಾಗಿದ್ದ ಎಸ್‌.ಎಲ್‌.ಎನ್‌. ಪ್ರೌಢಶಾಲೆಯಲ್ಲಿ ಅಧ್ಯಾಪಕರಾಗಿ ವೃತ್ತಿಯನ್ನಾರಂಭಿಸಿದರು. ಆ ಸಮಯದಲ್ಲಿ ಅವರ ಮಿತ್ರ ವೃಂದದಲ್ಲಿ ಸಂಜೆಯ ಹೊತ್ತು ಅವರ ವಾಚನ ಕಾರ್ಯಕ್ರಮಗಳು ಪ್ರತಿ ನಿತ್ಯವೂ ತಪ್ಪದೇ ನೆರವೇರುತ್ತಿದ್ದವು. ಅಂದಿನ ಎಲ್ಲ ಕನ್ನಡ ಸಮಾರಂಭಗಳಲ್ಲಿ, ಸಮ್ಮೇಳನಗಳಲ್ಲಿ ಸಂಪತ್ಕುಮಾರಾಚಾರ್ಯರು ಇರಲೇಬೇಕು. ಪೂಜ್ಯ ಡಿ.ವಿ.ಜಿ.ಯವರಂತೂ ತಮ್ಮೊಡನೆ ಆಚಾರ್ಯರನ್ನು ತಪ್ಪದೇ ಕರೆದೊಯ್ಯುತ್ತಿದ್ದರಂತೆ. ಸಂಪತ್ಕುಮಾರಾಚಾರ್ಯರ ತುಂಬು ಕಂಠದ, ಮಧುರ ಧ್ವನಿಯ ಪ್ರಾರ್ಥನೆಯಿಲ್ಲದೇ ಸಭೆಗಳೇ ಪ್ರಾರಂಭವಾಗುತ್ತಿರಿಲಿಲ್ಲ. ವಿ.ಸೀ. ಅವರ ಮನೆ ತುಂಬಿಸಿಕೊಳ್ಳುವ ಹಾಡು “ಎಮ್ಮ ಮನೆಯಂಗಳದಿ ಬೆಳೆದೊಂದಹೂವನ್ನು….” ನಾಡಿನಾದ್ಯಂತ ಜನಜನಿತವಾಗಿ ಹಾಡುವಂತೆ ಮಾಡಿದವರೇ ಸಂಪತ್ಕುಮಾರಾಚಾರ್ಯರು. ಆ ಹಾಡು ಮುದವೆಯ ಮನೆಗಳಲ್ಲಿ ಹಾಡುವ ಸಂಪ್ರದಾಯದ ಹಾಡಿನಂತಾಗಿದ್ದೂ ಅವರಿಂದಲೇ!
 
ಕರ್ನಾಟಕದ ಪ್ರಮುಖ ನಗರಗಳಲ್ಲಿ ಅವರ ಭಾರತವಾಚನ, ಭಾವಗೀತೆ, ದೇವರನಾಮಗಳ ಕಾರ್ಯಕ್ರಮಗಳು ನಿರಂತರವಗಿ ನಡೆಯುತ್ತಿದ್ದವು. ಆ ದಿನಗಳಲ್ಲಿ ಪ್ರಸಿದ್ಧ ಸಂಸ್ಥೆಯಾಗಿದ್ದ ದಿ ಮ್ಯೂಸಿಕಲ್‌ ಪ್ರೊಸೆಸ್‌ ಲಿಮಿಟೆಡ್‌ ಆಚಾರ್ಯರ ವಾಚನದ ಧ್ವನಿಮುದ್ರಣವನ್ನು ತಯಾರಿಸಿದ್ದರು. ಮದರಾಸಿನ ಆಕಾಶವಾಣಿಯಿಂದ ಪ್ರಸಾರವಾದ ಮಯೂರ ಧ್ವಜ ರೂಪಕದಲ್ಲಿ ಆಚಾರ್ಯರು ಮಯೂರ ಧ್ವಜನ ಪಾತ್ರವನ್ನು ವಹಿಸಿ ತಮ್ಮ ಸಿರಿಕಂಠದಿಂದ ಲಕ್ಷಮೀಶನ ಜೈಮಿನಿ ಭಾರತದ ಪದ್ಯಗಳನ್ನು ಸೊಗಸಾಗಿ ಹಾಡಿದ್ದರು. ಮದರಾಸಿನ ಸಂಗೀತಸಭೆಯು ಅವರಿಗೆ, ಗಮಕ ವಿದ್ವಾನ್‌, ಶ್ಲೋಕ ಸಂಗೀತ ಎಂಬ ಪ್ರಶಸ್ತಿ ಬಿರುದುಗಳನ್ನಿತ್ತು ಗೌರವಿಸಿತ್ತು. ಕನ್ನಡ ಸಾಹಿತ್ಯ ಪರಿಷತ್ತಿನ ಆಶ್ರಯದಲ್ಲಿ ಅವರು ಕೆಲವು ವರ್ಷಗಳ ಕಾಲ ಗಮಕ ತರಗತಿಗಳನ್ನು ನಡೆಸಿ ತಮ್ಮದೇ ಆದ ಸಂಪ್ರದಾಯವನ್ನು ಹಾಕಿಕೊಟ್ಟರು.
ಎಂ. ರಾಮಕೃಷ್ಣರಾಯರು, ಡಿ.ಆರ್. ರಾಮಯ್ಯ, ‘ಗಮಕ ಕಲೆ’ ಪುಸ್ತಕದ ಕರ್ತೃ ಕೆ.ಟಿ. ರಾಮಸ್ವಾಮಿ ಅಯ್ಯಂಗಾರ್ ಹಾಗೂ ಶೇಷಾದ್ರಿಪುರದ ನಿವಾಸಿಗಳಾಗಿದ್ದು, ಬಹುದಿನಗಳವರೆಗೂ “ಕಾವ್ಯ ಪ್ರಚಾರ ಮಂಡಲಿ” ಮುಂತಾದ ಸಂಸ್ಥೆಗಳಲ್ಲಿ ಕಾವ್ಯವಾಚನವನ್ನು ಮಾಡುತ್ತಿದ್ದ ಕೆ.ವಿ. ಸಂಪತ್ಕುಮಾರಾಚಾರ್ ಹಾಗೂ ಆಚಾರ್ಯರ ಸೋದರಳಿಯ ಎಂ.ಎಸ್‌. ಗೋಪಾಲ್‌ ಅವರುಗಳು ಸಂಪತ್ಕುಮಾರಾಚಾರ್ಯರ ಶಿಷ್ಯ ಪರಂಪರೆಯಲ್ಲಿ ಬಂದವರು.
ಕರ್ನಾಟಕದ ಪ್ರಸಿದ್ಧ ಗಮಕಿಗಳಲ್ಲಿ ಒಬ್ಬರಾಗಿದ್ದ ಮೈ.ಶೇ. ಅನಂತಪದ್ಮನಾಭರಾಯರು ಸಂಪತ್ಕುಮಾರಾಚಾರ್ಯರ ಆಪ್ತಮಿತ್ರರು. ಸಂಪತ್ಕುಮಾರಾಚಾರ್ಯರ ಗಮಕ ಕಲೆಯ ಶೈಲಿಗೆ ಮಾರು ಹೋದವರಲ್ಲಿ ಅವರೂ ಒಬ್ಬರು. ಕೊಡಗಿನ ಮಡಿಕೇರಿಯಲ್ಲಿ ನಡೆದ ೧೯೩೨ರ ಸಾಹಿತ್ಯ ಸಮ್ಮೇಳನದಲ್ಲಿ ಮೊಟ್ಟ ಮೊದಲು ಆಚಾರ್ಯರ ಭಾರತ ವಾಚನವನ್ನು ಕೇಳಿದ ಮೈ.ಶೇ. ಅನಂತಪದ್ಮನಾಭರಾಯರು ಮುಂದೆ ಮಡಿಕೇರಿ, ವೀರಾಜಪೇಟೆ ಮುಂತಾದ ಸ್ಥಳಗಳಲ್ಲಿ ಅವರ ಭಾರತವಾಚನವನ್ನು ಏರ್ಪಡಿಸಿದ್ದರು. ಬೆಂಗಳೂರಿಗೆ ಬಂದಾಗಲೆಲ್ಲ ರಾಯರು ಸಂಪತ್ಕುಮಾರಾಚಾರ್ಯರ ಅತಿಥಿಗಳು. ಕೊಡಗಿನ ಪ್ರವಾಸದಲ್ಲಿ ಆಚಾರ್ಯರು ಅನಂತಪದ್ಮನಾಭರಾಯರ ಅತಿಥಿಗಳು. ಹೀಗೆ ಅವರಿಬ್ಬರಲ್ಲಿಯೂ ಪರಸ್ಪರ ಸ್ನೇಹ-ವಿಶ್ವಾಸಗಳು ನಿರಂತರವಾಗಿ ಬೆಳೆದವು.
ಖ್ಯಾತ ಸಾಹಿತಿಗಳಾಗಿದ್ದ ಸಿ.ಕೆ. ನಾಗರಾಜರಾಯರು, ಹಿರಿಯ ಗಮಕಿಗಳಾಗಿದ್ದ ಎಸ್‌. ನಾಗೇಶರಾಯರು ಸಂಪತ್ಕುಮಾರಾಚಾರ್ಯರ ನಿಕಟ ಮಿತ್ರ ವರ್ಗದವರಾಗಿದ್ದರು. ಭಾರತ ವಿದ್ಯಾಮಂದಿರದ ಆರ್. ಗೋಪಾಲಕೃಷ್ಣರಾಯರು ಆಚಾರ್ಯರಲ್ಲಿ ಕೆಲವು ಕಾಲ ಗಮಕ ಅಭ್ಯಾಸ ಮಾಡಿದ್ದರು.
ಪ್ರಸಿದ್ಧ ಸಾಹಿತಿಗಳೂ ಲೋಕ ಸೇವಾಸಕ್ತರೂ ಆಗಿದ್ದ ಪಂಡಿತ ಸುಂದರಲಾಲರ ಸಮ್ಮುಖದಲ್ಲಿ ಸಂಪತ್ಕುಮಾರಾಚಾರ್ಯರು ವಾಚನ ಮಾಡಿದಾಗ, ಅದರಲ್ಲಿಯೂ ವಿ.ಸೀ. ಅವರ “ಮನೆತುಂಬಿಸುವ ಹಾಡು” ಹಾಡಿದಾಗ ಸುಂದರಲಾಲರ ಮೇಲೆ ಎಷ್ಟು ಗಂಭೀರವಾದ ಪರಿಣಾಮವನ್ನು ಬೀರಿತ್ತು ಎಂಬುದನ್ನು ಹಿರಿಯ ನ್ಯಾಯಮೂರ್ತಿಗಳಾದ ನಿಟ್ಟೂರು ಶ್ರೀನಿವಾಸರಾಯರು ತಮ್ಮ ಲೇಖನವೊಂದರಲ್ಲಿ ನೆನಪಿಸಿಕೊಂಡಿದ್ದಾರೆ.
ಕಳಲೆ ಸಂಪತ್ಕುಮಾರಾಚಾರ್ಯರು ಗಮಕ ಕಲೆಯ ಪ್ರಸಾರಕ್ಕಗಿಯೇ ಹುಟ್ಟಿದ ಜೀವಿ ಎನ್ನುತ್ತಾರೆ ಗುಡಿಬಂಡೆ ಬಿ.ಎಸ್‌. ರಾಮಾಚಾರ್ಯರು.
ಸಂಪತ್ಕುಮಾರಾಚಾರ್ಯರು “ಬಹು ಪ್ರಯೋಗಶೀಲರು” ಎಂದು ಉದ್ಗರಿಸಿದ್ದಾರೆ ಡಾ.ಜಿ. ವರದರಾಜರಾವ್‌.
ಇಂಥ ಕಲಾಸೇವಕರು ಕಾಯಿಲೆಯಿಂದ ನರಳಿ ಸೊರಗಿದಾಗ ಅವರ ಯೋಗಕ್ಷೇಮವನ್ನು ನೋಡಿಕೊಳ್ಳುವವರಿಲ್ಲದೆ ಆಚಾರ್ಯರು ಬಹುವಾಗಿ ತೊಂದರೆಪಟ್ಟರೆಂದೂ ಅವರ ಕೊನೆಯ ದಿನಗಳನ್ನು ಪ್ರತ್ಯಕ್ಷ ಕಂಡ ಡಾ.ಜಿ. ವರದರಾಜರಾಯರು ತಮ್ಮ ಲೇಖನವೊಂದರಲ್ಲಿ ನೆನೆಸಿಕೊಂಡಿದ್ದಾಋಎ. ಆಚಾರ್ಯರನ್ನು ಆಜನ್ಮವೂ ಬಡತನ ಕಾಡಿತು. ಆದರೂ ಅವರು ತಮ್ಮ ದುಃಖಗಳನ್ನು ನುಂಗಿಕೊಂಡು, ಸರ್ವದಾ ಹಸನ್ಮುಖಿಗಳಾಗಿರುತ್ತಿದ್ದರು. ಯಾವಾಗಲೂ ಜನರನ್ನು ತುಂಬಿಕೊಂಡಿರುತ್ತಿದ್ದ ಆಚಾರ್ಯರ ಕೊನೆಯುಸಿರಿನ ಸಮಯದಲ್ಲಿ, ಅವರ ಅಂತ್ಯ ಕಾಲದಲ್ಲಿ ಕೆಲವೇ ಜನರಿದ್ದರು. ಅವರ ಪತ್ನಿಯವರ ಅಸಹಾಯಕತೆ ಹೃದಯ ವಿದ್ರಾವಕವಾಗಿತ್ತು. ಮಾಸ್ತಿ ವೆಂಕಟೇಶ ಅಯ್ಯಂಗಾರ್ ಅವರು ಆಚಾರ್ಯರ ನಿಧನದ ವಾರ್ತೆ ಕೇಳಿದೊಡನೆಯೆ ವಿಕ್ಟೋರಿಯಾ ಆಸ್ಪತ್ರೆಗೆ ಧಾವಿಸಿ ಬಂದರಂತೆ. ಸಂಪತ್ಕುಮಾರಾಚಾರ್ಯರ ಸಾವಿನ ನಂತರ ನಡೆದ ಸಂತಾಪ ಸಭೆಯೊಂದರಲ್ಲಿ ಮಾಸ್ತಿಯವರು ಮಾತನಾಡುತ್ತ, “ಇಂತಹ ತರುಣನ ಭಾವಚಿತ್ರ ಈ ಸಭೆಗೆ ಬರಬಾರದಿತ್ತು” ಎಂದು ಗದ್ಗದ ಕಂಠದಿಂದ ಕಣ್ತುಂಬಿ ನುಡಿದರಂತೆ.
೧೯೪೫ರ ಡಿಸೆಂಬರ್ ೫ ರಂದು ತಮ್ಮ ನಲವತ್ತರಡನೆಯ ವಯಸ್ಸಿನಲ್ಲಿ ಸಂಪತ್ಕುಮಾರಾಚಾರ್ಯರು ವಿಧಿವಶರಾದರು. ತಮ್ಮ ಅಲ್ಪಜೀವನಾವಧಿಯಲ್ಲಿ ಅಪಾರ ಶ್ರೇಯಸ್ಸನ್ನು ಸಂಪಾದಿಸಿದರು. ಗಮಕ ಕಲೆಯ ಕೀರ್ತಿ ಉನ್ನತ ಶಿಖರಕ್ಕೇರುವಂತೆ ಮಾಡಿದರು. ಗಮಕ ಅವರ ಜೀವನದ ಉಸಿರಾಗಿತ್ತು.
ಗಮಕಿ ರಾಮಕೃಷ್ಣ ಶಾಸ್ತ್ರಿಗಳು
ಗಮಕಿ ರಾಮಕೃಷ್ಣ ಶಾಸ್ತ್ರಿಗಳವರ ವಿಷಯ ಕೇಳಿದ್ದೇನೆಯೇ ಹೊರತು ಅವರನ್ನು ನೋಡುವ ಅವಕಾಶ ನನಗೆ ಒದಗಿ ಬರಲಿಲ್ಲ.
ಶಾಸ್ತ್ರಿಗಳು ಬಹುಮುಖ ಪ್ರತಿಭೆಯ ಕಲಾವಿದರು. ಗಮಕ, ಸಂಗೀತ, ಹರಿಕಥೆ, ನಾಟಕ ಹೀಗೆ ಕಲೆಯ ಎಲ್ಲಾ ಪ್ರಕಾರಗಳಲ್ಲೂ ಕೈಯಾಡಿಸಿದವರು. ಜೊತೆಗೆ ಉತ್ತಮ ಸಾಹಿತಿ ಕೂಡ.
೧೯೮೬ರಲ್ಲಿ ಸಂಗೀತ ನೃತ್ಯ ಅಕಾಡೆಮಿಯ ಡಾ. ದೊರೆಸ್ವಾಮಿ ಅಯ್ಯಂಗಾರರ ಅಧ್ಯಕ್ಷತೆಯಲ್ಲಿ ಕಾರ್ಯ ನಿರ್ವಹಿಸುತ್ತಿದ್ದಾಗ್ಗೆ ಕರ್ನಾಟಕದ ಕೀರ್ತನಕಾರರ ಪರಿಚಯ ಗ್ರಂಥವನ್ನು ಬರೆಯುವ ಜವಾಬ್ದಾರಿಯನ್ನು ನನಗೆ ವಹಿಸಿತ್ತು. ಆಗ್ಗೆ ನಾನು ಹರಿಕಥಾರಂಗದಲ್ಲಿ ಸುಮಾರು ನಲವತ್ತು ವರ್ಷಗಳಿಗೂ ಮಿಕ್ಕಿ ಸೇವೆ ಸಲ್ಲಿಸಿದ ರಾಮಕೃಷ್ಣ ಶಾಸ್ತ್ರಿಗಳ  ಬಗ್ಗೆ ವಿಷಯ ಸಂಗ್ರಹಿಸಲು ಪ್ರಯತ್ನಿಸಿದೆ. ಆದರೆ ಹೆಚ್ಚು ಮಾಹಿತಿ ದೊರೆಯಲಿಲ್ಲ. ಕರ್ನಾಟಕ ಕೀರ್ತನ ಕಲಾಪರಿಷತ್ತು. ಕರ್ನಾಟಕ ಗಮಕ ಕಲಾ ಪರಿಷತ್ತು. ಗಮಕಿ ಎಂ. ರಾಘವೇಂದ್ರರಾವ್‌ ಹಾಗೂ ಕನ್ನಡ ಸಾಹಿತ್ಯ ಪರಿಷತ್ತು ಪ್ರಕಟಿಸಿರುವ ‘ಕರ್ನಾಟಕದ ಗಮಕಿಗಳು’ ಪುಸ್ತಕಗಳ ಮೂಲಕ ಸಾಧ್ಯವಾದಷ್ಟು ವಿಷಯ ಸಂಗ್ರಹಿಸಿದ್ದೇನೆ. ಇದರಿಂದ ಶಾಸ್ತರಿಗಳ ಪರಿಚಯ ಗಮಕ ಕ್ಷೇತ್ರಕ್ಕೆ ದೊರೆಯಲು ಸಹಾಯಕವಾಗಬಹುದೆಂದೇ ನನ್ನ ನಂಬುಗೆ.
 
ಗಮಕಿ ರಾಮಕೃಷ್ಣಶಾಸ್ತ್ರಿಗಳು ಜನಿಸಿದ್ದು ಈಗ್ಗೆ ೧೦೮ ವರ್ಷದ ಹಿಂದೆ (೧ಂದರೆ ಸುಮರು ೧೯೯೬), ಮೈಸೂರಿನಲ್ಲಿ. ಆ ಕಾಲದಲ್ಲಿ ಪ್ರಸಿದ್ಧ ಗಮಕಿಗಳೆನಿಸಿದ್ದ ಮೈಸೂರು ಜವಳಿ ಅಂಗಡಿ ತಮ್ಮಯ್ಯನವರಲ್ಲಿ ಬಾಲ್ಯದಲ್ಲೇ ಗಮಕ ಕಲೆಯ ಅಭ್ಯಾಸ ಮಾಡಿದ್ದರು ಶಾಸ್ತ್ರಿಗಳು.
ತಮ್ಮಯ್ಯನವರ ಹೆಸರಿಗೆ ಮಾತ್ರ ‘ಜವಳು ಅಂಗಡಿ’ ಅಂಟಿಕೊಂಡಿತ್ತೇ ಹೊರತು ಒಂದು ದಿನಕ್ಕಾದರೂ ಜವಳಿ ವ್ಯಾಪಾರ ಮಾಡಿದವರಲ್ಲ. ಮೈಸೂರಿನಲ್ಲಿ ಇವರು ಪುರಾಣದ ತಮ್ಮಯ್ಯನವರೆಂದೇ ಖ್ಯಾತರಾಗಿದ್ದರು. ಗಮಕ ಕಲೆಯಲ್ಲಿ ವಿಶೇಷ ಪಾಂಡಿತ್ಯ ಹೊಂದಿದ್ದ ತಮ್ಮಯ್ಯನವರು ತಮ್ಮ ಗಮಕ ಗುರುಕುಲದ ಮೂಲಕ ಅನೇಕ ಶಿಷ್ಯರನ್ನು ತಯಾರು ಮಾಡಿದ್ದಾರೆ. ಇದರಲ್ಲಿ ಶಾಸ್ತ್ರಿಗಳು ಹಾಗೂ ಗಮಕಿ ಎಂ. ರಾಘವೇಂದ್ರರಾಯರು ಪ್ರಮುಖರು. ಉತ್ತಮ ವ್ಯಾಖ್ಯಾನಕಾರರೂ ಆಗಿದ್ದ ರಾಮಕೃಷ್ಣಶಾಸ್ತ್ರಿಗಳು ಮಂಡೀಪೇಟೆ ನರಹರಿ ಜೋಯಿಸರ ಮನೆಯಲ್ಲಿ ನಡೆಯುತ್ತಿದ್ದ ಗಮಕ ಕಾರ್ಯಕ್ರಮಗಳಲ್ಲಿ ಬಾಲಕನಾಗಿದ್ದ ರಾಘವೇಂದ್ರರಾಯರ ವಾಚನಕ್ಕೆ ವ್ಯಾಕ್ಯಾನ ನೀಡುತ್ತಿದ್ದರು.
ಮೈಸೂರು ವಾಸುದೇವಾಚಾರ್ಯರು, ಚಿಕ್ಕರಾಮರಾಯರು ಹಾಗೂ ಬೆಳಕವಾಡಿ ಶ್ರೀನಿವಾಸ ಐಯ್ಯಂಗಾರರಲ್ಲಿ ಸಮಗೀತ ಶಿಕ್ಷಣವನ್ನೂ ಪಡೆದಿದ್ದ ಶಾಸ್ತ್ರಿಗಳು ಗಮಕ ವಾಚನದಲ್ಲಿ ಸಂಗೀತಕ್ಕೆ ಹೆಚ್ಚಿನ ಒತ್ತು ಕೊಡುತ್ತಿದ್ದರು.
ಹರಿಕೇಶ್‌ನಲ್ಲೂರ್ ಮುತ್ತಯ್ಯ ಭಾಗವತರ್, ಸಂಬಂಧಮೂರ್ತಿ ಭಾಗವತರ್ ಮುಂತಾದ ಘನವಿದ್ವಾಂಸರು ಸಂಗೀತದ ಜೊತೆಗೆ ಹರಿಕಥಾ ಕಲೆಯನ್ನು ರೂಢಿಸಿಕೊಂಡಿದ್ದು ಕಥೆ ನಡೆಯುತ್ತಿದ್ದುದನ್ನು ಕೇಳಿ ಅದರಿಂದ ಪ್ರಭಾವಿತರಾಗಿ ತಾವೂ ಗಮಕದ ಜೊತೆಗೆ ಹರಿಕಥೆಯ ಕಡೆಗೂ ವಾಲಿದರು.
ಅಂದಿನ ಮೆಟ್ರಿಕ್ಯುಲೇಶನ್‌ವರೆಗೆ ವಿದ್ಯಾಭ್ಯಾಸ ಮಾಡಿದ್ದ ಶಾಸ್ತ್ರಿಗಳು ಕನ್ನಡ, ಸಂಸ್ಕೃತ ಎರಡೂ ಭಾಷಾ ಸಾಹಿತ್ಯಗಳಲ್ಲಿ ಉತ್ತಮ ಪ್ರಭುತ್ವವನ್ನು ಹೊಂದಿದ್ದವರು. ತಮ್ಮ ಸಾಹಿತ್ಯ ಜ್ಞಾನದ ಬಲದಿಂದ ಗಮಕ ವಾಚನದ ಜೊತೆಗೆ ವ್ಯಾಖ್ಯಾನವನ್ನು ರೂಢಿಸಿಕೊಂಡರು. ೧೯೨೦ ರಲ್ಲೇ ಮೈಸೂರಿನ ಆಸ್ಥಾನ ವಿದ್ವಾಂಸರೂ ಸಂಸ್ಕೃತ ಪಾಠಶಾಲಾ ಪ್ರಾಚಾರ್ಯರೂ ಆಗಿದ್ದ ನಂಜನಗೂಡು ಶ್ರೀಕಂಠ ಶಾಸ್ತ್ರಿಗಳ ಅಧ್ಯಕ್ಷತೆಯಲ್ಲಿ “ಗಮಕಿ” ಎಂಬ ಬಿರುದು ಇವರಿಗೆ ಸಂದಿತ್ತು. ಮುಂದೆ ಇವರು ಹರಿಕಥಾ ವಿದ್ವಾಂಸರಗಿ, ನಾಟಕಕಾರರಾಗಿ ಪ್ರಸಿದ್ಧರಾದರೂ ಈ ‘ಗಮಕಿ’ ಬಿರುದು ಇವರ ಬೆನ್ನಿಗೆ ಅಂಟಿಕೊಂಡೇ ಬಂದು ಗಮಕಿ ರಾಮಕೃಷ್ಣಶಾಸ್ತ್ರಿಗಳೆಂದೇ ಪ್ರಸಿದ್ಧರಾದರು.
 
ಗಮಕ ರಂಗದಲ್ಲಿ ಸಾಕಷ್ಟು ಕೃಷಿ ಮಾಡಿದ ಶಾಸ್ತ್ರಿಗಳು ಹಿಂದಿನ ಗಮಕಿಗಳಂತೆ ಕೇವಲ ಕುಮಾರವ್ಯಾಸನಿಗೇ ಅಂಟಿಕೊಳ್ಳಲಿಲ್ಲ. ಹೆಚ್ಚಿನಂಶ ವೀರಶೈವ ಸಾಹಿತ್ಯದ ಕಡೆಗೆ ಗಮನ ಹರಿಸಿದರು. ರಾಜಶೇಖರ ವಿಳಾಸ, ಬಸವ ಪುರಾಣ, ವಚನ ಸಾಹಿತ್ಯ, ಪ್ರಭುಲಿಂಗಲೀಲೆ ಮುಂತಾದ ಅನೇಕ ಕಾವ್ಯಗಳನ್ನು ವಾಚಿಸುವಲ್ಲಿ ನಿಷ್ಣಾತರೆನಿಸಿದ್ದರು. ಇವರು ಗಮಕ ವಾಚನ ಮಾಡುತ್ತಿದ್ದರು ಎಂದು ಕೇಳಿದ್ದೇವೆಯೇ ಹೊರತು ಹೇಗೆ ಮಾಡುತ್ತಿದ್ದರು ಎಂಬ ಬಗೆಗಾಗಲೀ ಇವರ ವಾಚನದ ಶೈಲಿ ಬಗ್ಗೆಯಾಗಲೀ, ಇವರ ಕಂಠ ಹೇಗಿತ್ತು ಎಂಬುದಾಗಲೀ ನನಗೆ ತಿಳಿಯದ ವಿಷಯ. ಆದರೆ ಹರಿಕಥೆಯಲ್ಲಿ ಸಂಗೀತದ ಬಳಕೆ ವಿಪುಲವಾಗಿದ್ದು ಕೇಳಲು ಮಾಧುರ್ಯವಾಗಿರುತ್ತಿತ್ತು ಎಂದು ಕೀರ್ತನ ವಲಯದ ಹಲವು ವಿದ್ವಾಂಸರಿಂದ ಕೇಳಿದ್ದರಿಂದ ಗಮಕ ಕಲೆಯಲ್ಲೂ ಇವರ ಹಾಡಿಕೆ ಅಷ್ಟೇ ಇಂಪಾಗಿರಬೇಕು ಎಂದು ಮಾತ್ರ ಊಹಿಸಲು ಸಾಧ್ಯ. ಏನೇ ಇರಲಿ ಗಮಕ ಕ್ಷೇತ್ರದಲ್ಲಿ ಇವರ ಹೆಸರು ಚಿರಸ್ಥಾಯಿಯಾಗಿ ನಿಲ್ಲುವಂಥದ್ದು.
ಆಕಾಶವಾಣಿಯ ಪ್ರಥಮ ಕಲಾವಿದ: ಮೈಸೂರು ಆಕಾಶವಾಣಿಯ ಮಾನ್ಯ ಶ್ರೀ ಗೋಪಾಲಸ್ವಾಮಿಯವರ ನೇತೃತ್ವದಲ್ಲಿ ಪ್ರಾರಂಭವಾದ ಮೊದಲ ದಿನವೇ ಶಾಸ್ತ್ರಿಗಳ ಹರಿಕಥೆ ಪ್ರಸಾರವಾದದ್ದು ಇವರ ಹೆಗ್ಗಳಿಕೆ. ಹೀಗಾಗಿ ಕೀರ್ತನ ರಂಗದಲ್ಲಿ ಆಕಾಶವಾಣಿಯ ಪ್ರಥಮ ಕಲಾವಿದ ಎಂಬ ಖ್ಯಾತಿಗೆ ಪಾತ್ರರಾದರು ಶಾಸ್ತ್ರಿಗಳು. ಸಾಹಿತ್ಯ ಜ್ಞಾನವನ್ನೂ ವಿಪುಲವಾಗಿ ಬೆಳೆಸಿಕೊಂಡಿದ್ದ ಶಾಸ್ತ್ರಿಗಳು ಪದ್ಯ, ಗದ್ಯ ರಚನಕಾರರಾಗಿದ್ದುದೇ ಅಲ್ಲದೆ ಅನೇಕ ಕಥಾ ಪ್ರಸಂಗಗಳನ್ನು ಕೀರ್ತನ ರೂಪದಲ್ಲಿ ರಚಿಸಿ ಹರಿಕಥಾ ಕ್ಷೇತ್ರಕ್ಕೆ ಒಂದು ಉತ್ತಮ ಕೊಡುಗೆಯನ್ನೇ ನೀಡಿದ್ದರಲ್ಲದೆ ಇಂದಿನ ಅನೇಕ ಕೀರ್ತನ ಕಲಾವಿದರಿಗೆ ಮಾರ್ಗದರ್ಶಕರಾಗಿದ್ದರು.
 
ನಾಟಕಕಾರರಾಗಿ-ನಟರಾಗಿ: ಕೀರ್ತನ ಕ್ಷೇತ್ರದ ಬಹುತೇಕ ಕಲಾವಿದರು ನಾಟಕ ವೃತ್ತಿಯಲ್ಲಿದ್ದು ಮುಂದೆ ನಾಟಕ ಕ್ಷೇತ್ರ ಅವನತಿಯ ಹಾದಿ ಹಿಡಿದಾಗ ಉದರಂಭರಣಕ್ಕಾಗಿ ಹರಿಕಥೆಯ ಮೊರೆ ಹೊಕ್ಕರು. ಆದರೆ ಶಾಸ್ತ್ರಿಗಳ ವಿಷಯದಲ್ಲಿ ಇದು ತದ್ವಿರುದ್ಧ. ತಮ್ಮ ಕೀರ್ತನ ಕಲಾಕೌಶಲ್ಯದಿಂದ, ಗಮಕಕ ಪಾಂಡಿತ್ಯದ ಪ್ರಭಾವದಿಂದ, ನಾಟಕ ಕಲೆಗೆ ವಾಲಿ ನಾಟಕ ಕ್ಷೇತ್ರಕ್ಕೆ ಒಂದು ರೀತಿಯ ಜೀವ ನಾಡಿಯಾದರು. ಇವರು ರಚಿಸಿದ ‘ಮಾತೃಭಕ್ತಿ’, ‘ಸತಿ ಸಾವಿತ್ರಿ’, ‘ರಾವಣ ದಿಗ್ವಿಜಯ’ ನಾಟಕಗಳು ಅಂದಿನ ಮೈಸೂರರಸರಾಗಿದ್ದ ನಾಲ್ವಡಿ ಕೃಷ್ಣರಾಜರ ಸಮ್ಮುಖದಲ್ಲಿ ಪ್ರದರ್ಶಿಸಲ್ಪಟ್ಟು ಪ್ರಭುಗಳ  ಪ್ರಶಂಸೆಗೆ ಪಾತ್ರವಾದವು. ಕ್ರಮೇಣ ಚಲನ ಚಿತ್ರರಂಗಕ್ಕೂ ಪಾದಾರ್ಪಣೆ ಮಾಡಿದ ಶಾಸ್ತ್ರಿಗಳು ಹೆಸರಾಂತ ನಟ ಸುಬ್ಬಯ್ಯನಾಯ್ಡು, ನಾಗೇಂದ್ರರಾಯರು ಅಭಿನಯಿಸಿದ್ದ ಭೂ ಕೈಲಾಸ, ವಸಂತಸೇನೆ, ಕಬೀರ್ ದಾಸ್‌, ಹರಿಶ್ಚಂದ್ರ ಮುಂತಾದ ಚಿತ್ರಗಳಿಗೆ ಹಾಡು ಪದ್ಯಗಳನ್ನು ರಚಿಸಿಕೊಟ್ಟಿದ್ದಾರೆ. ಅಲ್ಲದೆ ಕರ್ನಾಟಕದ ವಿದ್ಯಾ ಸಚಿವರಾಗಿದ್ದ ಕೆ.ವಿ. ಶಂಕರಗಾವಡರು ರಚಿಸಿ ಅಭಿನಯಿಸಿದ ‘ಪಾದುಕಾ ಕಿರೀಟ’ ನಾಟಕಕ್ಕೆ ಬಳಸಿದ ಎಲ್ಲ ಗೀತೆಗಳೂ ಶಾಸ್ತ್ರಿಗಳ ರಚನೆಗಳು.
ಕವಿ, ಸಾಹಿತಿ, ಗೀತರಚನಕಾರರಾಗಿ: ಕಾವ್ಯಾವಲೋಕನದ ಅನುಭವದಿಂದ ಶಾಸ್ತ್ರಿಗಳು ಅನೇಕ ಪುರಾಣಗಳ ಕಥಾ ಪ್ರಸಂಗಗಳನ್ನು ಕೀರ್ತನ ರೂಪದಲ್ಲಿ ರಚಿಸಿರುವುದಲ್ಲದೆ ಅನೇಕ ಗ್ರಂಥಗಳನ್ನೂ ರಚಿಸಿದ್ದಾರೆ. ಇದರಲ್ಲಿ ಶೈವ ಗ್ರಂಥಗಳೇ ಹೆಚ್ಚು. ಅನೇಕರು ಇವರ ಸಾಹಿತ್ಯರಚನೆಗಳನ್ನು ಕೃತಿಚೌರ್ಯಮಾಡಿ ತಮ್ಮ ಹೆಸರಿನಲ್ಲಿ ಪ್ರಕಟಿಸಿದ್ದೂ ಉಂಟು. ಇಂಥ ಅನೇಕ ಕಹಿ ಅನುಭವಗಳು ಶಾಸ್ತ್ರಿಗಳ ಜೀವನದಲ್ಲಿ ಬಂದರೂ ಅದಕ್ಕಾಗಿ ಅವರು ತಲೆಕೆಡಿಸಿಕೊಂಡವರಲ್ಲ. ತಮ್ಮ ರಚನಾ ಕಾರ್ಯವನ್ನು ನಿಲ್ಲಿಸಿದವರೂ ಅಲ್ಲ. ವಿಪುಲವಾಗಿ ಹರಿಯಿತು ಅವರ ಕಾವ್ಯಧಾರೆ.
ಧಾರವಾಡ ಆಕಾಶವಾಣಿಯಿಂದ ಆಗಾಗ್ಗೆ ಪ್ರಸಾರವಾಗುತ್ತಿದ್ದ ‘ಶ್ರೀರಾಮ ಸುಪ್ರಭಾತ’ ರಚಯಿತರು ಶಾಸ್ತ್ರಿಗಳೇ. ಆನಂದ ರಾಮಾಯಣ, ಅದ್ಭುತ ರಾಮಾಯಣ, ದೇವೀ ಭಾಗವತಗಳ ಅನೇಕ ಪ್ರಸಂಗಗಳನ್ನು ಕೀರ್ತನ ರೂಪೀ ಸಾಹಿತ್ಯದಲ್ಲಿ ರಚಿಸಿರುವುದೇ ಅಲ್ಲದೆ ಸ್ವಾತಂತ್ರ ಸಂಗ್ರಾಮ ಸಮಯದಲ್ಲಿ ಗಾಂಧೀಜೀ, ರಾಮಕೃಷ್ಣ ಪರಮಹಂಸರ ಜೀವನದ ಧ್ಯೇಯಗಳ ದೃಷ್ಟಾಂತರೂಪೀ ಕಥೆಗಳನ್ನು ರಚಿಸಿರುವುದರೊಂದಿಗೆ ತಾನೇ ಅನೇಕ ಕಡೆ ಕಥೆ ನಡೆಸಿದ್ದೂ ಉಂಟು.
 
ಗೋಂದಾವಳೀ ಬ್ರಹ್ಮ ಚೈತನ್ಯದ ಚರಿತ್ರೆಯನ್ನೊಳಗೊಂಡ ಕಾವ್ಯಭಾಮಿನೀ ಷಟ್ಪದಿಯಲ್ಲಿ ರಚಿತವಾಗಿದ್ದು ಸುಮಾರು ಒಂದು ಸಾವಿರ ಪದ್ಯಗಳಿಗೂ ಮಿಕ್ಕಿರುವ ಬೃಹದ್ಗಂಥ, ‘ಕೇದಾರ-ಬದರೀ ಯಾತ್ರದರ್ಪಣ’, ‘ಶ್ರೀ ಸಾಯೀ ರಾಮ ಸುಧಾ’, ‘ಶೃಂಗಗಿರಿ ಮಹಾತಪಸ್ವಿ’, ಇವರು ರಚಿಸಿದ ಗದ್ಯ ಗ್ರಂಥಗಳು. ಶೃಂಗೇರಿ ಸಂಸ್ಥಾನದ ಜಗದ್ಗುರುಗಳ ಸಮ್ಮುಖದಲ್ಲಿ ಹಲವಾರು ಬಾರಿ ಕಾವ್ಯವಾಚನ-ಕೀರ್ತನೆಗಳನ್ನು ನಡೆಸಿದ್ದಾರೆ. ಹೊರರಾಜ್ಯಗಳಾದ ಬಂಗಾಳ, ಮಹಾರಾಷ್ಟ್ರ, ದೆಹಲಿ, ಮಧ್ಯಪ್ರದೇಶಗಳಲ್ಲಿ ಸಂಚರಿಸಿ ಕಾರ್ಯಕ್ರಮ ನೀಡಿದ್ದಾರೆ.
ಶಿಷ್ಯ ಸಂಪತ್ತು: ಕಾವ್ಯವಾಚನ ಮತ್ತು ಕೀರ್ತನ ಕ್ಷೇತ್ರದಲ್ಲಿ ಅನೇಕ ಶಿಷ್ಯರನ್ನು ತಯಾರು ಮಾಡಿದ್ದಾರೆ ಶಾಸ್ತ್ರಿಗಳು. ಗಮಕ ಕ್ಷೇತ್ರದಲ್ಲಿ ಸಾಕಷ್ಟು ಹೆಸರು ಮಾಡಿದ್ದ ಬಾಳಗಂಚಿ ನಂಜುಂಡಯ್ಯನವರು ಇವರ ಶಿಷ್ಯರಲ್ಲಿ ಪ್ರಮುಖರು. ಅಂತೆಯೇ ಕೀರ್ತನ ಕ್ಷೇತ್ರದಲ್ಲಿ ಇಂದು ಮನೆ ಮಾತಾಗಿರುವ ಭದ್ರಗಿರಿ ಸಹೋದರರ ಪ್ರಮುಖ ಶಿಷ್ಯರಾದ ಲಕ್ಷ್ಮಣ ದಾಸ್‌ ವೇಲ್ಹಣಕರ್ ಅವರು ಶಾಸ್ತ್ರಿಗಳಲ್ಲಿ ಸಂಗೀತ ಕೀರ್ತನ ಕಲೆಯನ್ನು ಅಭ್ಯಾಸ ಮಾಡಿದವರು.
ಶಾಸ್ತ್ರಿಗಳ ಮಕ್ಕಳಾದ ದಿ.ಹೆಚ್‌.ಆರ್. ಸೀತಾರಾಮಶಾಸ್ತ್ರಿಗಳು ಸುಗಮ ಸಂಗೀತ ಕ್ಷೇತ್ರದಲ್ಲಿ ಮಂಚೂಣಿಯಲ್ಲಿದ್ದವರು. ಮಗಳು ಗಾಯತ್ರಿ ಸುಬ್ಬರಾವ್‌ ಅವರು ಸಂಗೀತ, ಗಮಕಗಳಲ್ಲಿ ಪಾಂಡಿತ್ಯ ಪಡೆದಿದ್ದಾರೆ. ದಿಲ್‌ರುಬಾ ನಾಗರಾಜ್‌ ಎಂದೇ ಪ್ರಸಿದ್ಧರಾಗಿ ಆಕಾಶವಾಣಿ ನಿಲಯ ಕಲಾವಿದರಾಗಿದ್ದ ನಾಗರಾಜಶಾಸ್ತ್ರಿಗಳು ಇವರ ಮತ್ತೊಬ್ಬ ಪುತ್ರರು.
 
ಬೆಂಗಳೂರು ರಾಜಾಜಿನಗರದ ದಾಸಾಶ್ರಮದಲ್ಲಿ ೧೯೬೪ರಲ್ಲಿ ನಡೆದ ಅಖಿಲ ಕರ್ನಾಟಕ ಕೀರ್ತನಕಾರರ ಪ್ರಥಮ ಸಮ್ಮೇಳನದಲ್ಲಿ ಇವರನ್ನು ಕೀರ್ತನ ಭೂಷಣ ಎಂಬ ಬಿರುದಿನೊಂದಿಗೆ ಸನ್ಮಾನಿಸಲಾಯಿತು.
ದ್ವಾರಕಾ ಶೃಂಗೇರಿ ಜಗದ್ಗುರುಗಳಿಂದ ಕೀರ್ತನ ಕಲಾನಿಧಿ, ಶಿವಮೊಗ್ಗ ವಿದ್ವನ್ಮಂಡಲಿಯಿಂದ ಕೀರ್ತನ ಕಮಲ ಭಾಸ್ಕರ, ೧೯೨೦ರಲ್ಲಿ ನಂಜನಗೂಡು ಶ್ರೀಕಂಠಶಾಸ್ತ್ರಿಗಳಿಂದ ಗಮಕಿ ಎಂಬ ಬಿರುದು ಗೌರವಗಳು ಇವರಿಗೆ ಸಂದಿವೆ.
ಅನೇಕ ವೀರಶೈವ ಜಗದ್ಗುರುಗಳು ಶರಣ ಸಾಹಿತ್ಯಕ್ಕೆ ಇವರು ನೀಡಿದ ಕೊಡುಗೆಗಳಾಗಿ ಗೌರವಿಸಿ ಸನ್ಮಾನಿಸಿದ್ದಾರೆ.
ಹೀಗೆ ಸಂಗೀತ, ಸಾಹಿತ್ಯ, ನಾಟಕ, ಗಮಕ, ಕೀರ್ತನ ಕ್ಷೇತ್ರಗಳ ಬಹುಮುಖ ಪ್ರತಿಭೆಯ ಕಲಾವಿದರಾಗಿದ್ದ ಗಮಕಿ ರಾಮಕೃಷ್ಣ ಶಾಸ್ತ್ರೀಗಳು ಕಲಾಕ್ಷೇತ್ರದ ಮೇರುವಾಗಿ ಮೆರೆದವರು. ಇವರ ಕೀರ್ತಿ ಇಂದಿಗೂ ಅಜರಾಮರ.
 
ಕೃಷ್ಣಗಿರಿರಾಯರು
ಮೊಳಗಿ ಬರೆ ಕುಮಾರವ್ಯಾಸನಾವೇಸ ವಾಣಿ
ರೋಮಾಂಚನದಿ ಕಂಪಿಸಿತು ಸಹ್ಯಾದ್ರಿ ಶ್ರೇಣಿ !
ರಾಷ್ಟ್ರಕವಿ ಕುವೆಂಪು ಅವರ ಕವಿಹೃದಯ ಸ್ಫರಣೆಗೊಂಡು  ಕವನವೊಂದರ ರಚನೆಗೆ ಸ್ಪೂರ್ತಿಯಾದ “ಆ ಅರಣ್ಯಾಕಾಶಗಳ ಬೃಹನ್ಮೌನದಲಿ, ಕತ್ತಲಲಿ ಕನಸಾದ ವಿಸ್ತೀರ್ಣಧಾತ್ರಿಯಲಿ, ಚೈತ್ರ ರಾತ್ರಿಯಲಿ ಮೊಳಗಿ ಬಂದ ಕುಮಾರವ್ಯಾಸನಾವೇಶವಾಣಿ” ಮತ್ಯಾರದ್ದಲ್ಲ ಕೃಷ್ಣಗಿರಿ ಕೃಷ್ಣರಾಯರದು.
ಕೃಷ್ಣಗಿರಿ ಕೃಷ್ಣರಾಯರು, ಭಾರತದ ಕೃಷ್ಣರಾಯರು, ಗಮಕಿ ಕೃಷ್ಣರಾಯರು, ಲೈಬ್ರರಿಯನ್‌ ಕೃಷ್ಣರಾಯರು-ಹೀಗೆ ಹಲವು ಹೆಸರುಗಳಿಂದ ಚಿರಪರಿಚಿತರಾಗಿದ್ದವರು, ನಾಡಿನ ಪ್ರಖ್ಯತ ಗಮಕ ವಿದ್ವಾಂಸರಾಗಿದ್ದ ಕೃಷ್ಣರಾಯರು.
‘ಕೃಷ್ಣಗಿರಿ’ ತಮಿಳುನಾಡಿನ ಹೊಸೂರು ಬಳಿ ಇರುವ, ರಾಯರ ಪೂರ್ವಿಕರಿದ್ದ ಸ್ಥಳ. ರಾಯರ ಮನೆತನದ ಇತಿಹಾಸವೇ ಒಂದು ಕುತೂಹಲಕರವಾದ ವಿಷಯ. ಗುಂಟೂರು ಪಟ್ಟಣದಿಂದ ಸುಮಾರು ೨೧ ಮೈಲಿ ದೂರದಲ್ಲಿ ಕೃಷ್ಣಾನದೀ ತೀರದ ದಕ್ಷಿಣಕ್ಕಿರುವ ಅಮರಾವತಿಗೆ ಕಸಮೀಪದ ಈಗಿನ ಧರಣಿಕೂಟವೆಂಬ ಸ್ಥಳಕ್ಕೆ ಸುತ್ತಮುತ್ತ ಹಬ್ಬಿದ ಪ್ರಾಂತ. ಒಂದು ಕಾಲಕ್ಕೆ ಆರುವೇಲು ಪ್ರಾಂತ ಎಂದು ಹೆಸರಾಗಿತ್ತು. ಈ ೬೦೦೦ (ತೆಲುಗು ಆರುವೇಲು) ಗ್ರಾಮಗಳ ಸಮುಚ್ಚಯದ ಪ್ರದೇಶ ಶಾಸನಗಳಲ್ಲಿ ‘ಕೃಷ್ಣವೇಣ್ಯಾನದೀ ದಕ್ಷಿಣ ಷಟ್‌ ಸಹಸ್ರ ಗ್ರಾಮಾವನೀ’ ಎಂಬುದಾಗಿ ಕರೆಯಲ್ಪಟ್ಟಿದೆ. ಮೂಲತಃ ಆರುವೇಲು ಬ್ರಾಹ್ಮಣರು ಈ ನೆಲೆಯವರು. ಇವರು ಸ್ಮಾರ್ತರು, ಯಜುರ್ವೇದಿಗಳು (ಕರ್ನಾಟಕದವರಲ್ಲಿ ಸ್ಮಾರ್ತರೂ ಮಾಧ್ವರೂ ಇದ್ದಾರೆ: ಕನ್ನಡ, ತೆಲುಗು ಎರಡನ್ನೂ ಆಡುತ್ತಾರೆ). ಇಂತಹ ಕೆಲವು ಆರುವೇಲು ಪಂಗಡಕ್ಕೆ ಸೇರಿದ ಕುಟುಂಬಗಳು ಮುಸ್ಲಿಮರ ಆಕ್ರಮಣದ ಭಯದಿಂದಲೊ ಏನೋ, ಆಂಧ್ರ ಪ್ರದೇಶದಿಂದ ದಕ್ಷಿಣಂದ ಕಡೆ ವಲಸೆ ಬಂದು, ಅಂದಿನ ಮದರಾಸು ಪ್ರಾಂತದ ಧರ್ಮಪುರಿ, ಕೃಷ್ಣಗಿರಿ ಹಾಗೂ ಹಳೆಯ ಮೈಸೂರು ಪ್ರಾಂತದ ಚನ್ನಪಟ್ಟಣ, ನಾಗಮಂಗಲ ಮೊದಲಾದ ಸ್ಥಳಗಳಿಗೆ ನೆಲಸಿದುವು. ಹೀಗೆ ಕೃಷ್ಣಗಿರಿಯಲ್ಲಿ ನೆಲಸಿದ ಮಾಧ್ವಬ್ರಾಹ್ಮಣ ಆರುವೇಲು ಪಂಗಡಕ್ಕೆ ಸೇರಿದ ಒಂದು ಕುಟುಂಬದ ಅನಂತಯ್ಯ ಮತ್ತು ನಾಮಗಿರಿಯಮ್ಮ ದಂಪತಿಗಳಲ್ಲಿ ಜ್ಯೇಷ್ಠ ಶುಕ್ಲ ಹುಣ್ಣಿಮೆ, ವಟಸಾವಿತ್ರಿ ವ್ರತದ ಶುಭ ದಿನದಂದು  (೦೩.೦೬.೧೮೯೩) ಹಾಸನದಲ್ಲಿ ಕೃಷ್ಣರಾಯರು ಜನಿಸಿದರು. ಪೂರ್ವಿಕರ ಸ್ಥಳ ‘ಕೃಷ್ಣಗಿರಿ ಕೃಷ್ಣರಾಯರ ಹೆಸರಿನೊಂದಿಗೆ ಸೇರಿ ‘ಕೃಷ್ಣಗಿರಿ ಕೃಷ್ಣರಾಯರು’ ಎಂದು ಪ್ರಚಲಿತಕ್ಕೆ ಬಂದದ್ದಲ್ಲದೇ, ಕೃಷ್ಣರಾಯರಿಂದ ‘ಕೃಷ್ಣಗಿರಿ’ಯೂ ಸಾಕಷ್ಟು ಪ್ರಚಾರವಾಯಿತು. ಅಂದಿನ ಬಾಲಬೋಧೆಯ ರೂವಾರಿಗಳೂ, ಪ್ರಸಿದ್ಧ ಶಿಕ್ಷಣ ತಜ್ಞರೂ  ಆಗಿದ್ದ ಚ. ವಾಸುದೇವಯ್ಯನವರು, ಸರ್.ಎಂ. ವಿಶ್ವೇಶ್ವರಯ್ಯನವರ ಸಮಕಾಲೀನರೂ, ಮುಖ್ಯ ಎಂಜಿನಿಯರೂ ಆಗಿದ್ದ ಎಂ.ಜಿ. ರಂಗಯ್ಯನವರು ಕೃಷ್ಣರಾಯರ ಮನೆತನಕ್ಕೆ ಸೇರಿದವರು.
ಕೃಷ್ಣರಾಯರ ತಂದೆ ಅನಂತಯ್ಯ ಹಾಸನದಲ್ಲಿ ಕೋರ್ಟ್‌‌ನಲ್ಲಿ ಕೆಲಸ ಮಾಡುತ್ತಿದ್ದರು. ರಾಯರಿಗೆ ಒಬ್ಬ ಅಣ್ಣ ಶ್ರೀನಿವಾಸ, ಒಬ್ಬ ಅಕ್ಕ ಜಾನಕಿ. ರಾಯರು ಆರು ತಿಂಗಳ ಮಗುವಾಗಿದ್ದಾಗಲೇ ತಂದೆಯನ್ನು ಕಳೆದುಕೊಂಡರು. ತಾಯಿ ನಾಮಗಿರಿಯಮ್ಮ ತಬ್ಬಲಿ ಮಕ್ಕಳೊಂದಿಗೆ ಅಣ್ಣ ರಂಗರಾಯರ ಆಶ್ರಯ ಪಡೆದರು. ರಂಗರಾಯರ ಪತ್ನಿ, ರಾಯರ ಸೋದರತ್ತೆ ಸುಬ್ಬಾಳಮ್ಮ ರಾಯರಿಗೆ ವಾವೆಯಲ್ಲಿ ತಾತ ಆಗಬೇಕಾಗಿದ್ದ ‘ರಾಮಾಯಣದ ರಾಮಚಂದ್ರರಾಯರು’ ಎಂದೇ ಪ್ರಸಿದ್ಧರಾಗಿದ್ದವರ ಮಗಳು. ರಾಮಚಂದ್ರರಾಯರು ಮೈಸೂರು ಸರ್ಕಾರದ ರೆವಿನ್ಯೂ ಕಮೀಷನರ್ ಆಗಿದ್ದವರು. ತೆಲುಗು, ಕನ್ನಡ, ಸಂಸ್ಕೃತ ಹಾಗೂ ಇಂಗ್ಲೀಷ್‌ ಭಾಷೆಗಳಲ್ಲಿ ಪ್ರಭುತ್ವವನ್ನು  ಪಡೆದಿದ್ದ ಅವರು ಕನ್ನಡ, ತೆಲುಗು ಭಾಷೆಗಳಲ್ಲಿ ಕೀರ್ತನೆಗಳನ್ನು ರಚಿಸುತ್ತಿದ್ದರು. ಅವರು ವಿಕ್ಟೋರಿಯ ಮಹಾರಾಣಿಯ ವಜ್ರ ಮಹೋತ್ಸವಕ್ಕೆ ಆಗಿನ ವಾಣೀವಿಲಾಸ ರೀಜೆಂಟ್‌ ಮೂಲಕ ತಾವು ರಚಿಸಿದ ಕವನವನ್ನು ಒಪ್ಪಿಸಿ ಸನ್ಮಾನಿತರಾಗಿದ್ದರು. ಜಮಾಬಂದಿಗೆ ಹೋದ ಕಡೆಯಲ್ಲೆಲ್ಲಾ, ತಮ್ಮ ಕರ್ತವ್ಯದ ನಂತರ ರಾಮಾಯಣ ಪಾರಾಯಣ ಮಾಡಿ ಶ್ರೀರಾಮ ಪಟ್ಟಾಭಿಷೇಕವನ್ನು ನಡೆಸುತ್ತಿದ್ದ ಕಾರಣ ‘ರಾಮಾಯಣದ ರಾಮಚಂದ್ರ’ರಾಯರೆಂದೇ ಹೆಸರು ಪಡೆದರು. ಅವರ ಪ್ರಭಾವ ಮಗಳು ಸುಬ್ಬಾಳಮ್ಮನ ಮೇಲೆ ಆಗಿತ್ತು. ಸುಬ್ಬಾಳಮ್ಮನ ಸಂಪರ್ಕ ಬಾಲಕ ಕೃಷ್ಣರಾಯರು  ಮತ್ತು ಅಕ್ಕ ಜಾನಕಿಯ ಮೇಲೆ ಪರಿಣಾಮ ಬೀರಿ ರಾಯರಿಗೆ ಬಾಲ್ಯದಿಂದಲೇ ಸಂಗೀತ, ಸಾಹಿತ್ಯಗಳಲ್ಲಿ ಆಸಕ್ತಿ ಉಂಟಾಯಿತು.
ಕೃಷ್ಣರಾಯರಿಗೆ ಚಿಕ್ಕಂದಿನಿಂದಲೂ ಸಂಗೀತದ ಕೇಳ್ಮೆ ಬಹಳವಾಗಿತ್ತು. ಅಂದಿನ ಪ್ರಸಿದ್ಧ ಸಂಗೀತ ವಿದ್ವಾಂಸರ ಕಚೇರಿಗಳನ್ನು ತಪ್ಪಿಸಿಕೊಳ್ಳುತ್ತಿರಲಿಲ್ಲ. ಸಂಗೀತ ಕ್ಷೇತ್ರದ ದಿಗ್ಗಜಗಳೆನಿಸಿದ್ದ ಸಂಗೀತ ಕಲಾನಿಧಿ ವಾಸುದೇವಾಚಾರ್ಯರು, ವೈಣಿಕ ಶಿಖಾಮಣಿ ವೀಣೆ ಶೇಷಣ್ಣ, ಗಾನವಿಶಾರದ ಬಿಡಾರಂ ಕೃಷ್ಣಪ್ಪ, ಟೈಗರ್ ವರದಾಚಾರ್ಯರು, ಚಂಬೈ ವೈದ್ಯನಾಥ ಭಾಗವತರು, ಅರಿಯಾಕುಡಿ ರಾಮಾನುಜಯ್ಯಂಗಾರ್ ಮೊದಲಾದವರ ಸಂಗೀತ ಕಚೇರಿ ಕೇಳಿ ಕೇಳಿ ರಾಯರಿಗೆ ಗಾಢವಾದ ಅಸ್ಥೆ ಉಂಟಾಗಿ ಸಂಗೀತ ಕಲಿಯಲು ಪ್ರೇರಣೆಯಾಯಿತು. ಮುಮ್ಮಡಿ ಕೃಷ್ಣರಾಜ ಒಡೆಯರ ಆಸ್ಥಾನ ವಿದ್ವಾಂಸರಾಗಿದ್ದ ಕೊಯಮತ್ತೂರು ರಂಗಪ್ಪನವರ ಮಗ ಸಮಗೀತ ವಿದ್ವಾನ್‌ ಸುಬ್ಬಣ್ಣನವರಲ್ಲಿ ಎರಡುವರ್ಷ ಸಂಗೀತ ಅಭ್ಯಾಸ ಮಾಡಿದರು. ಇದಲ್ಲದೆ, ದ್ವಾರಂ ವೆಂಕಟಸ್ವಾಮಿ ನಾಯ್ಡು ಅವರ ಪಿಟೀಲು ವಾದನ ಕಚೇರಿಯಿಂದ ಆಕರ್ಷಿತರಾದ ರಾಯರು ಬಾಲ್ಯದಲ್ಲೇ ತಮ್ಮ ಎದುರುಮನೆಯ ಪಿಟೀಲು ವಿದ್ವಾಂಸರು ಶೇಷಗಿರಿಯರನ್ನು ಗುರುವೆಂಬ ಅನುಸಂಧಾನದಿಂದ ಏಕಲವ್ಯನಂತೆ ಅಭ್ಯಾಸಮಾಡಿ ಸಣ್ಣಪುಟ್ಟ ಸಂಗೀತ ಕಚೇರಿ, ಹರಿಕಥೆ, ನಾಟಕಗಳಿಗೆ ನುಡಿಸುವ ಮಟ್ಟಿಗೆ ಪಿಟೀಲು ವಾದನದಲ್ಲಿ ಪ್ರಾವೀಣ್ಯತೆಯನ್ನು  ಪಡೆದರು.
ಸಂಗೀತ ಪ್ರಧಾನವಾದ ಅಂದಿನ  ಕಂಪನಿ ನಾಟಕಗಳನ್ನು ನೋಡುವುದು ರಾಯರ ಹವ್ಯಾಸವಾಗಿತ್ತು. ವರದಾಚಾರ್ಯರೇ ಮೊದಲಾದ ನಟಶ್ರೇಷ್ಠರ ರಂಗ ಸಂಗೀತದ ಪ್ರಭಾವ ರಾಯರ ಮೇಲೆ ಸಾಕಷ್ಟು ಉಂಟಾಯಿತು. ನಾಟಕದ ಮಟ್ಟಿನಲ್ಲಿ ತೆಲುಗು, ಕನ್ನಡ ಪದ್ಯಗಳನ್ನು ಹಾಡುವ ಪರಿಪಾಠವೂ ರಾಯರದ್ದಾಯ್ತು.
ರಾಯರಿಗೆ ಸಾಹಿತ್ಯದಲ್ಲಿ ಆಸಕ್ತಿ ಉಂಟಾಗುವುದಕ್ಕೆ ಅವರ ವಿದ್ಯಾಭ್ಯಾಸದಲ್ಲಿನ ಗುರುಗಳಾಗಿದ್ದ ಕಾನಕಾನಹಳ್ಳಿ ವರದಾಚಾರ್ಯರರು, ಪಿ.ಆರ್. ಕರಿಬಸವಪ್ಪಶಾಸ್ತ್ರಿಗಳು ಮತ್ತು ಬಿ.ಎಂ.ಶ್ರೀ ಮೊದಲಾದ ವಿದ್ವಾಂಸರೇ ಕಾರಣ ಪುರುಷರು.
ವಕೀಲರಾಗಬೇಕೆಂಬ ಅಭಿಲಾಷೆ ಹೊಂದಿದ್ದ ರಾಯರು ಎಫ್‌.ಎ. ವರೆಗೆ ವಿದ್ಯಾಭ್ಯಾಸ ಮಾಡಿದರೂ ಸಂಸಾರದ ಜಂಜಾಟದ ಕಾರಣ ವಿದ್ಯಾಭ್ಯಾಸ ಮುಂದುವರೆಸಲು ಸಾಧ್ಯವಾಗದೇ ಉದ್ಯೋಗವನ್ನು ಹುಡುಕಬೇಕಾಗಿ ಬಂತು. ಮೈಸೂರಿನ ಮಹಾರಾಜ ಕಾಲೇಜಿನ ಪ್ರಾಂಶುಪಾಲರಾಗಿದ್ದ ಸಿ.ಆರ್. ರೆಡ್ಡಿಯವರಲ್ಲಿ ಕೆಲಸಕ್ಕಾಗಿ ರಾಯರು ಮನವಿ ಮಾಡಿಕೊಂಡಾಗ, ಸಿ.ಆರ್. ರೆಡ್ಡಿಯವರು “ನನಗೆ ಒಬ್ಬ ಪಾರ್ಟ್‌ಹ್ಯಾಂಡ್‌ ಟೈಪಿಸ್ಟ್‌” ಅಗತ್ಯವಿದೆ ಎಂದರಂತೆ. ಅದನ್ನೂಕಲಿತಿದ್ದ ರಾಯರಿಗೆ ಆ ಹುದ್ದೆ ದೊರಕುವುದು ಕಷ್ಟವಾಗಲಿಲ್ಲ. ರೆಡ್ಡಿಯವರಿಗೆ ಉನ್ನತ ಪದವಿ ದೊರಕಿದ ಸಂದರ್ಭದಲ್ಲಿ ಏರ್ಪಡಿಸಿದ್ದ ಗೌರವಾರ್ಥ ಸಮಾರಂಭದಲ್ಲಿ ಕೃಷ್ಣರಾಯರು ಕಂಚಿನ ಕಂಠದಿಂದ ಸುಶ್ರಾವ್ಯವಾಗಿ ಹಾಡಿದ ತೆಲುಗು ಪದ್ಯಗಳನ್ನು ಕೇಳಿದ ರೆಡ್ಡಿಯವರು ಕೃಷ್ಣರಾಯರನ್ನು ಬಹುವಾಗಿ ಮೆಚ್ಚಿಕೊಂಡರು. ಸ್ವಲ್ಪ ಕಾಲದಲ್ಲೇ ಕೃಷ್ಣರಾಯರು ಮಹಾರಾಜಾ ಕಾಲೇಜಿನ ಗ್ರಂಥ ಭಂಡಾರದ ಪಾಲಕರಾಗಿ ನೇಮಿಸಲ್ಪಟ್ಟರು. ಸಾಹಿತ್ಯದ ಆಳವಾದ ಅಧ್ಯಯನಕ್ಕೆ ಕೃಷ್ಣರಾಯರಿಗೆ ಇದೊಂದು ಸುವರ್ಣ ಅವಕಾಶವಾಯಿತು. ರಾಯರು ತಮ್ಮ ಸರಳ, ನೇರ ನಡೆ ನುಡಿಯಿಂದ, ಪ್ರೀತಿ ವಿಶ್ವಾಸದಿಂದ ಅಧ್ಯಾಪಕರಕ ಹಾಗೂ ವಿದ್ಯಾರ್ಥಿಗಳ  ಮೆಚ್ಚುಗೆಯ ನ್ನು ಪಡೆದದ್ದಲ್ಲದೇ “ಲೈಬ್ರರಿಯನ್ ಕೃಷ್ಣರಾಯರು” ಎಂದೇ ವಿಶ್ವವಿದ್ಯಾನಿಲಯದ ವಲಯದಲ್ಲಿ ಚಿರಪರಿಚಿತರಾಗಿ, ಗ್ರಂಥಭಂಡಾರದಲ್ಲಿ ಅವರು ನೀಡುತ್ತಿದ್ದ ಸಹಕೃ, ಉಪಕಾರಗಳನ್ನು ವಿದ್ಯಾರ್ಥಿ ಸಮೂಹದಲ್ಲಿ ಸ್ಮರಿಸಿಕೊಳ್ಳುವಂತಾಯ್ತು.
ಕೃಷ್ಣರಾಯರ ಮಾತೃಭಕ್ತಿ ಅತಿಶಯವಾಗಿತ್ತು. ತಮ್ಮ ಕೆಲಸದಿಂದ ಹಿಂತಿರುಗಿದ ಮೇಲೆ ಮನೆಯಲ್ಲಿ ತಾಯಿಯವರಿಗೆ ಕಾವ್ಯ  ಪುರಾಣಾದಿ ಗ್ರಂಥಗಳನ್ನು ಓದಿ ಹೇಳಲುತ್ತಿದ್ದುದು ಅವರ ರೂಢಿಯಾಗಿತ್ತು. ಅಲ್ಲದೆ, ಅಕ್ಕ ಜಾನಕಿ ಹಾಡುವ ದೇವರ ನಾಮಗಳಿಗೆ ಪಿಟೀಲು ನುಡಿಸುತ್ತಿದ್ದರು. ಸುಮರು ೨೫ ವರ್ಷದ ಕೃಷ್ಣರಾಯರಿಗೆ ಒಮ್ಮೆ ಸ್ವಜನರಾದ, ಪ್ರಸಿದ್ಧ ಸಾಹಿತಿಗಳಾಗಿದ್ದ ಎಂ.ಆರ್. ಶ್ರೀಯವರ ಮೂಲಕ ಭಾರತದ ಬಿಂದೂರಾಯರ ಹಾಗೂ ಧೀರೇಂದ್ರ ದಾಸರ ಪರಿಚಯವಾಗಿ, ಅದೊಂಧು ಸಂಜೆ ಅವರುಗಳು ವಾಯುವಿಹಾರಕ್ಕಾಗಿ ಹೊರಟಾಗ ಬಂಬೂ ಬಜಾರ್ ನ ಸಮೀಪದಲ್ಲಿ ಪ್ರಶಾಂತವಾದ ವಾತಾವರಣದಲ್ಲಿ ವಿಶ್ರಾಂತಿಗೆಂದು ಕುಳಿತರು. ಅಲ್ಲಿ, ಧೀರೇಂದ್ರದಾಸರು “ನನಗೆ ಮೈಸೂರಿನಲ್ಲಿ ಎರಡು ಆಕರ್ಷಣೇಗಳು. ಒಂದು ಬಿಂದೂರಾಯರ ಭಾರತವಾಚನ, ಇನ್ನೊಂದು ನರಸಿಂಹದಾಸರ ದೇವರ ನಾಮಗಳು” ಎಂದು ಹೇಳಿದಾಗ “ಹಾಗಾದರೆ, ಬಿಂದುರಾಯರು ಭಾರತವಾಚನ ಮಾಡಲಿ, ನಾವೆಲ್ಲರೂ ಕೇಳೋಣ” ಎಂದು ಎಂ.ಆರ್.ಶ್ರೀ. ದನಿಗೂಡಿಸಿದರು. ಬಿಂದೂರಾಯರ ‘ಕಿರಾತಾರ್ಜುನೀಯ’ದಿಂದ “ಎಲೆ ಕಿರಾತ ಮದೀಯ ಬಾಣದ ಬಲೆಗೆ ನೀ ಮೃಗವಾಗದಿರು…” ಎಂಬ ಪದ್ಯದಿಂದ ಆರಂಭಗೊಂಡು ಕೇವಲ ನೆನಪಿನಿಂದಲೇ ತಮ್ಮದೇ ಆದ ಶೈಲಿಯಲ್ಲಿ ‘ವೀರರಸೋತ್ಕರ್ಷ’ವಾಗುವಂತೆ ವಾಚನ ಮಾಡಿದರು. ಇದನ್ನು ಬಹು ಆಸಕ್ತಿಯಿಂದ ಕೇಳಿದ ಕೃಷ್ಣರಾಯರಿಗೆ, ಸಂಗೀತ ಸಾಹಿತ್ಯಗಳೆರಡರಲ್ಲೂ ಅಸ್ಥೆ ಇರುವ ತಾನೂ ಏಕೆ ಭಾರತವಾಚನ ಮಾಡಬಾರದು ಎಂಬ ಅಂತಃಪ್ರೇರಣೆ ಸ್ಫರುತಿಗೊಂಡಿತು. ಅಂದಿನಿಂದ ಭಾರತವಾಚನವೂ ಅವರ ದಿನನಿತ್ಯ ಜೀವನದ ಅಂಗವಾಯಿತು. ಕೃಷ್ಣರಾಯರ ದೈವದತ್ತವಾದ ಸಿರಿಕಂಠ, ರಾಗಮಿಳಿತಗೊಳಿಸಿ ಸಾಹಿತ್ಯವನ್ನು ಸುಶ್ರಾವ್ಯವಾಗಿ ಶ್ರೋತೃಗಳನ್ನು  ರಂಜಿಸುವ ಅವರ ವಾಚನದ ವೈಖರಿ ರಸಿಕರನ್ನು ಆಕರ್ಷಿಸಿತು. ನಾಡಿನಾದ್ಯಂಥ ರಾಯರ ಭಾರತವಾಚನದ ಜಯಭೇರಿ ಮೇಲಿಂದ ಮೇಲೆ ನಡೆದು ಅವರ ಕಂಠಶ್ರೀ ಮೊಳಗಿತು.
ರಾಯರು ತಮ್ಮ ವಾಚನಕ್ಕೆ ತಾವೇ ಸಮರ್ಥವಾಗಿ ವ್ಯಾಖ್ಯಾನ ಮಾಡುತ್ತಿದ್ದರು. ಇಂಗ್ಗೀಷ್‌ ಸಾಹಿತ್ಯವನ್ನು ಆಳವಾಗಿ ಅಧ್ಯಯನ ಮಾಡಿದ್ದ ರಾಯರು ತಮ್ಮ ವ್ಯಾಖ್ಯಾನದಲ್ಲಿ ಇಂಗ್ಲೀಷ್‌ ಸಾಹಿತ್ಯದ ಉಲ್ಲೇಖವನ್ನು ಸಮಯೋಚಿತವಾಗಿ ಮಾಡುತ್ತಿದ್ದುದು ವಿದ್ವತ್‌ ವಲಯದಲ್ಲಿ ಪ್ರಶಂಸೆಗೆ ಪಾತ್ರರಾಗುತ್ತಿದ್ದರು. ಸುಶ್ರಾವ್ಯವಾಚನ, ಪೂರಕವ್ಯಾಖ್ಯಾನ, ಸಂಭಾಷಣೆಗಳ ಸಂದರ್ಭದಲ್ಲಿ ನಾಟಕೀಯತೆ, ನವಿರಾದ ಹಾಸ್ಯ, ಗಹನವಾದ ವಿಚಾರಗಳನ್ನೊಳಗೊಂಡ ಕೃಷ್ಣರಾಯರ ಕಾರ್ಯಕ್ರಮ ರಸಿಕರಿಗೆ ರಸದೌತಣವಾಗಿ ಪರಿಣಮಿಸಿತು.
ಕೆ.ವಿ. ಪುಟ್ಟಪ್ಪನವರ ಹುಟ್ಟಿದೂರು ಕುಪ್ಪಳ್ಳಿಯಲ್ಲಿ ನಡೆದ ವಿವೇಕಾನಂದರ ಜಯಂತಿ ಕಾರ್ಯಕ್ರಮಕ್ಕೆ ಕುವೆಂಪುರವರ ಆಹ್ವಾನದ ಮೇರೆಗೆ ಕೃಷ್ಣರಾಯರು, ಶ್ರೀರಾಮಕೃಷ್ಣಮಠದ ಸಿದ್ಧೇಶ್ವರಾನಂದ ಸ್ವಾಮಿಜಿಯವರು, ಬಿ.ಎಂ.ಶ್ರೀ, ವೆಂಕಣ್ಣಯ್ಯನವರು,ನಾ. ಕಸ್ತೂರಿ ಅವರು ಹೋಗಿದ್ದರು. ಆ ಸಂದರ್ಭದಲ್ಲಿ ಮಲೆನಾಡಿನ ಸುಂದರ ಪ್ರದೇಶದಲ್ಲಿ ತಿರುಗಾಡಲು ಹೊರಟಾಗ ಬಿ.ಎಂ.ಶ್ರೀ ಮತ್ತು ಕೃಷ್ಣರಾಯರು ಒಂದು ಕಡೆ ಸೇರಿದರು. ಹಾಗೆಯೇ ಮಾತನಾಡುತ್ತಾ ಇದ್ದಕ್ಕಿದ್ದ ಹಾಗೆ ಬಿ.ಎಂ.ಶ್ರೀಯವರು “ಕೃಷ್ಣರಾವ್‌, ನೀವು ಭಾರತವನ್ನು ಓದಿದ್ದೀರಲ್ಲಾ, ಅದರಲ್ಲಿ ಮೊದಲಿನಿಂದ ಕಡೆಯವರೆಗೂ ಇರತಕ್ಕ ಸ್ವಾರಸ್ಯವಾದ ಭಾಗಗಳು ಯಾವುವು? ಹೇಳಿ ನೋಡೋಣ” ಎಂದರು. ಕೃಷ್ಣರಾಯರು ಭಾರತವನ್ನು ಸಮಗ್ರವಾಗಿ ಓದಿದ್ದರಿಂದ ಇವರಿಗೆ ತೋರಿದ ಸ್ವಾರಸ್ಯ ಭಾಗಗಳನ್ನು ತಿಳಿಸಿದರು.ಹಾಗೆಯೇ ಮಾತನಾಡುತ್ತಾ ಬಿ.ಎಂ.ಶ್ರೀಯವರು ಸ್ವಲ್ಪ ದೂರ ಸಾಗಿ ಹಠಾತ್ತನೆ ನಿಂತು, ಕೃಷ್ಣರಾಯರನ್ನು ಕುರಿತು “ಕೃಷ್ಣರಾವ್‌ ಎಷ್ಟೋಜನ ಭಾರತ ಓದುತ್ತಾರೆ. ಚೆನ್ನಾಗಿಯೂ ಓದುತ್ತಾರೆ. ಆದರೆ ಆ ಕಲೆ ನಿಮಗೆ ಸಿದ್ಧಿಸಿದ ಹಾಗೆ ಇನ್ನು ಯಾರಿಗೂ ಸಿದ್ಧಿಸಿಲ್ಲ ಎಂಬುದು ನನ್ನ ಭಾವನೆ” ಎಂದು ಹೇಳಿದರು. ಆಗ ಕೃಷ್ಣರಾಯರು ತಮ್ಮ ಆಶೀರ್ವಾದ ಎಂದು ತಿಳಿಸಿ, ಈ ಸಂಗತಿಯನ್ನು ವೆಂಕಣ್ಣಯ್ಯನವರಲ್ಲಿ ಪ್ರಸ್ತಾಪಿಸಿದಾಗ ಅವರು ಸಂತೋಷಪಟ್ಟು “ಬಿ.ಎಂ.ಶ್ರೀಯವರು ಯಾರಿಗೂ ಹಾಗೆ ಹೇಳುವುದಿಲ್ಲ. ಅವರು ಅಷ್ಟು ಸಂತೋಷದಿಂದ ನಿಮ್ಮ ಬಗ್ಗೆ ಹೇಳಿರಬೇಕಾದರೆ ಅವರ ಪರಮಾನುಗ್ರಹ ಉಂಟಾದ ಹಾಗಾಯಿತು. ಅದರಿಂದ ನಿಮಗೆ ಒಳ್ಳೆಯ ಶ್ರೇಯಸ್ಸಿದೆ” ಎಂದು ಹೇಳಿದರು. ವೆಂಕಣ್ಣಯ್ಯನವರ ಈ ನುಡಿ ಕೃಷ್ಣರಾಯರ ಜೀವನದಲ್ಲಿ ನಿಜವಾಯಿತು.
ಇನ್ನೊಮ್ಮೆ, ಮಲೆನಾಡಿನ ಇಂಗ್ಲಾದಿ (ದೇವಾಂಗಿ)ಯಲ್ಲಿ ಮಲೆನಾಡು ಯುವಕ ಸಂಘದ ವಾರ್ಷಿಕೋತ್ಸವವು ಬಹಳ ವಿಜೃಂಭಣೆಯಿಂದ ನಡೆಯಿತು. ತೀರ್ಥಹಳ್ಳಿ, ಕೊಪ್ಪ, ಮಂಡಗದ್ದೆ, ಮೇಗರವಳ್ಳಿ ಮೊದಲಾದ ಗ್ರಾಮಗಳಿಂದ ಅಧಿಕ ಸಂಖ್ಯೆಯಲ್ಲಿ ಜನ ಸೇರಿದ್ದರು. ಕುವೆಂಪು ಅವರ ಅಧ್ಯಕ್ಷತೆಯಲ್ಲಿ ಮೈಸೂರಿನಿಂದ ಆಮಂತ್ರಿಸಿದ್ದ ಕೃಷ್ಣಗಿರಿ ಕೃಷ್ಣರಾಯರ ಭಾರತವಾಚನ ಅದ್ಭುತವಾಗಿ ನಡೆಯಿತು. ಈ ಕಾರ್ಯಕ್ರಮದಲ್ಲೇ ರಾಯರ ಭಾರತವಾಚನ ಕುವೆಂಪು ಮೇಲೆ ಬಹಳ ಪರಿಣಾಮ ಬೀರಿ ಅವರ ಕವಿ ಹೃದಯ ಸ್ಪೂರ್ತಿಗೊಂಡು “ಹಾಡಿದನು ಗಮಕಿ ನಾಡು ನಲಿದುದು ರಸದ ಕಡಿನಲಿ ಧುಮುಕಿ” ಎಂದು ಪ್ರಾರಂಭವಾಗುವ ಅಸಮ ಪಂಕ್ತಿ ಛಂದಸ್ಸಿನ ರಚನೆ ಹೊರಹೊಮ್ಮಿದ್ದು. ಇದನ್ನು ಕುವೆಂಪು ಅವರು ತಮ್ಮ ಆತ್ಮಕಥೆ “ನೆನಪಿನ ದೋಣಿ”ಯಲ್ಲಿ ಉಲ್ಲೇಖಿಸಿದ್ದಾರೆ.
ಪ್ರತಿವರುಷ, ತಿರುಪತಿಯಲ್ಲಿ ಉತ್ತರಾದಿಮಠದ ಆಗಿನ ಪೀಠಾಧಿಪತಿಗಳೂ ಮಹಾತಪಸ್ವಿಗಳೂ ಆಗಿದ್ದ ಶ್ರೀ ಸತ್ಯಧ್ಯಾನತೀರ್ಥರು ವಿದ್ವತ್ಸಭೆಯನ್ನು ಕರೆಯುತ್ತಿದ್ದರು. ಒಂದು ವರ್ಷ ವಿದ್ವತ್ಸಭೆಗೆ ತಮ್ಮ ಅಭಿಮಾನಿ ಶಿಷ್ಯರಾದ ಕೃಷ್ಣರಾಯರನ್ನು ಬರಮಾಡಿಕೊಂಡಿದ್ದರು. ಕೃಷ್ಣರಾಯರ ಅಮೋಘ ಭಾರತವಾಚನದ ಕಾರ್ಯಕ್ರಮವೂ ನಡೆಯಿತು. ಆಗ ನೆರೆದ ವಿದ್ವಾಂಸರ ಮುಂದೆ, ಹೆಮ್ಮೆಯಿಂದ ಗುರುಗಳು ಕೃಷ್ಣರಾಯರನ್ನು ಉದ್ದೇಶಿಸಿ “ಇವರು ನಮ್ಮ ಮಠದ ಲೌಕಿಕ ಪುರಾಣಿಕ. ಈ ಹಿಂದೆ ಎಂದೂ ನೀವು ಈ ರೀತಿಯ ಭಾರತ ವಾಚನವನ್ನು ಕೇಳಿರಲಿಕ್ಕಿಲ್ಲ. ಇವರು ಕೇವಲ ಕೃಷ್ಣಗಿರಿ ಕೃಷ್ಣರಾಯರಷ್ಟೆ ಅಲ್ಲ! ನಮ್ಮ ಮಠದ ಭಾರತದ ಕೃಷ್ಣರಾಯ” ಎಂದು ಶ್ಲಾಘಿಸಿದರು. ಆ ಗುರುವಿನ ಅನುಗ್ರಹವೇ ರಾಯರನ್ನು “ಭಾರತದ ಕೃಷ್ಣರಾಯ”ರೆಂದು ಕರ್ನಾಟಕಾದ್ಯಂತ ಜನಜನಿತವಾಗುವಂತೆ ಮಾಡಿತು. ತಳುಕಿನ ವೆಂಕಣ್ಣಯ್ಯನವರು ಮತ್ತು ಎ.ಆರ್.ಕೃಷ್ಣಶಾಸ್ತ್ರಿಗಳನ್ನು ಕನ್ನಡ ಸಾಹಿತ್ಯದ ಅಶ್ವಿನೀದೇವತೆಗಳೆಂದು ಗುರುತಿಸುವಂತೆ, ಭಾರತದ ಬಿಂದೂರಾಯರು ಮತ್ತು ಭಾರತದ ಕೃಷ್ಣರಾಯರನ್ನು ಗಮಕ ಪ್ರಪಂಚದ ಅಶ್ವಿನೀ ದೇವತೆಗಳೆಂದು ಗುರುತಿಸುವಂತಾಯ್ತು.
‘ಗಮಕ’ವೆಂದರೆ ಭಾರತವಾಚನ ಅನ್ನುವಷ್ಟರಮಟ್ಟಿಗೆ ಗಮಕಿಗಳು ಕುಮಾರವ್ಯಾಸ ಭಾರತ ವಾಚನಕ್ಕೆ ಮಾತ್ರ ಸೀಮಿತವಾಗಿದ್ದರು. ಕನ್ನಡ ಸಾಹಿತ್ಯದ ಸಮಗ್ರ ಪರಿಚಯ ಮಾಡಿಕೊಂಡಿದ್ದ ಕೃಷ್ಣರಾಯರು ಆದಿಕವಿ ಪಂಪನ ವಿಕ್ರಮಾರ್ಜುನ ವಿಜಯ, ಆದಿಪುರಾಣ ಮೊದಲ್ಗೊಂಡು ಅನೇಕ ಪ್ರಾಚೀನ ಕಾವ್ಯಗಳನ್ನು ವಾಚನಕ್ಕೆ ಅಳವಡಿಸಿ ಕಾರ್ಯಕ್ರಮ ನೀಡಲು ಪ್ರಾರಂಭಿಸಿ ರಸಿಕರ ಗಮನ ಸೆಳೆದರು.
ಒಮ್ಮೆ ಮೈಸೂರಿನಲ್ಲಿ ನಡೆದ ಪಂಪ ಜಯಂತಿಯ ಸಂದರ್ಭದಲ್ಲಿ ‘ಆದಿಪುರಾಣ’ದಿಂದ ಆಯ್ದ ಪ್ರಸಂಗವನ್ನು ರಾಯರು ವಾಚನ ಮಾಡುತ್ತಾ ಒಂದು ಘಟ್ಟದಲ್ಲಿ ಥಟ್ಟನೆ ನಿಲ್ಲಿಸಿದರು. ಆಗ ಅಧ್ಯಕ್ಷತೆ ವಹಿಸಿದ್ದ ಬಿ.ಎಂ.ಶ್ರೀ ಅವರು ಕೃಷ್ಣರಾಯರನ್ನು ಕುರಿತು “ನಮ್ಮ ಭಾಷಣ ಇದ್ದೇ ಇದೆ. ಪಂಪನನ್ನೇ ಕೇಳೋಣ. ನಿಮ್ಮ ಕಾವ್ಯವಾಚನವನ್ನು ಮುಂದುವರೆಸಿ” ಎಂದು ಪ್ರೋತ್ಸಾಹಿಸಿದರು.
ಮಲೆನಾಡಿನ ಮೇಗರವಳ್ಳಿಯಲ್ಲಿ ನಡೆದ ಯುವಕ-ಯುವತಿಯ ಪ್ರೇಮ ಪ್ರಸಂಗದ ಪರಿಹಾರಕ್ಕೆ ಮಲೆನಾಡು ಒಕ್ಕಲಿಗ ಯುವಕರ ಸಂಘಕ್ಕೆ ತಂದೆ ತಾಯಿಗಳು ಮೊರೆಯಿಟ್ಟಾಗ, ಕುವೆಂಪುರವರಿಗೆ ಆ ವರುಷದ ಸಂಘದ ವಾರ್ಷಿಕ ಸಭೆಗೆ ಅಧ್ಯಕ್ಷತೆ ವಹಿಸಲು ಆಹ್ವಾನ ಬಂತು. ಆದರೆ ಕೆಲಸದ ನಿಮಿತ್ತ ಕುವೆಂಪು ಅವರಿಗೆ ಹೋಗಲಾಗಲಿಲ್ಲ. ಅವರು ಕೃಷ್ಣಗಿರಿ ಕೃಷ್ಣರಾಯರಿಗೆ ಸಂದರ್ಭದ ವಿವರ ತಿಳಿಸಿ ರುಕ್ಮಣೀ ಕಲ್ಯಾಣದ ಭಾಗವನ್ನು ವಾಚನಮಾಡಿ ನಿಜವಾದ ಪ್ರೇಮವೇ ಮದುವೆಗೆ ಕಾರಣವಾಗಬೇಕೆಂದೂ ಹಣವಾಗಲೀ ಬಲತ್ಕಾರವಾಗಲೀ ಆಗಬಾರದು ಎಂಬುದನ್ನು ಆ ಗ್ರಾಮಸ್ಥರ ಮನಮುಟ್ಟುವಂತೆ ತಿಳಿಸಬೇಕೆಂದು ಸೂಚಿಸಿ ಕಳುಹಿಸಿಕೊಟ್ಟರು. ಕೃಷ್ಣರಾಯರು  ಕನ್ನಡ ಭಾಗವತದಿಂದ ರುಕ್ಮಣೀ ಕಲ್ಯಾಣದ ಪ್ರಸಂಗವನ್ನು ಸೂಕ್ತ ವ್ಯಖ್ಯಾನದೊಂದಿಗೆ ಬಹು ಯಶಸ್ವಿಯಾಗಿ ನಡೆಸಿಕೊಟ್ಟರು. ಕೃಷ್ಣರಾಯರ ವಾಚನ ಜಯ ಡಿಂಡಿಮ ಬಾರಿಸಿತು ಎಂದು ಕುವೆಂಪು ಅವರು ಆತ್ಮಕಥೆ “ನೆನಪಿನ ದೋಣಿ”ಯಲ್ಲಿ ಸ್ಮರಿಸುತ್ತಾರೆ.
ಹಲವು ಬಾರಿ ಆಹ್ವಾನದ ಮೇರೆ ರಾಷ್ಟ್ರಕವಿ ಗೋವಿಂದ ಪೈಗಳ ಸ್ಥಳ ಮಂಜೇಶ್ವರದ ಶ್ರೀಮದನಂತೇಶ್ವರ ದೇವಸ್ಥಾನದಲ್ಲಿ ರಾಯರು ಕಾರ್ಯಕ್ರಮದಲ್ಲಿ ಭಾಗವಹಿಸುತ್ತಿದ್ದರು. ನರಹರಿಯ ತೊರವೆ ರಾಮಾಯಣವನ್ನು ರಾಯರು ಸಂಗ್ರಹಿಸಿ ಶಿಷ್ಯ ಅಶ್ವತ್ಥನಾರಾಯಣನೊಂದಿಗೆ ವಾಚನ-ವ್ಯಾಖ್ಯಾನ ಮಾಡುತ್ತಿದ್ದಾಗ ರಾಯರು ಅರ್ಥೈಸುವುದನ್ನು ಪೈಗಳು ಮೆಚ್ಚಿಕೊಂಡು, “ಮೆಟ್ರಿ”, “ಲೋಂಚನ” ಶಬ್ದಗಳ ಅರ್ಥಗಳ ಬಗ್ಗೆ ರಾಯರು ಅರ್ಥೈಸಿದುದು ತಮ್ಮ ಶಬ್ಧ ಭಂಡಾರಕ್ಕೆ ದೊರಕಿದುದರ ಬಗ್ಗೆ ರಾಯರನ್ನು ಬಹುವಾಗಿ ಮೆಚ್ಚಿಕೊಂಡರು. ಒಮ್ಮೆ, ರಾಯರು ಪೈಗಳ ಕೃತಿ “ಹೆಬ್ಬೆರಳು” ವಾಚನ ಮಾಡಿ ಕವಿಗಳೇ ವ್ಯಾಖ್ಯಾನಮಾಡಿದರು. ಅಲ್ಲದೆ, ಗೋವಿಂದ ಪೈಗಳ ಗೊಲ್ಕೊಥಾ, ವೈಶಾಖಿ ಕಾವ್ಯಗಳನ್ನಲು ವಾಚನ ಮಾಡಿ ರಸಿಕರಿಂದ ಮೆಚ್ಚಿಗೆ ಪಡೆದವರು ಕೃಷ್ಣರಾಯರು.
ಹೀಗೆ ಪಂಪ, ರನ್ನ, ಹರಿಹರ, ರಾಘವಾಂಕ, ಷಡಕ್ಷರಿ, ಚಾಮರಸ, ಕುಮಾರವ್ಯಾಸ, ಲಕ್ಷ್ಮೀಶ, ನರಹರಿ, ನಿತ್ಯಾತ್ಮ ಶುಕಯೋಗಿ ಮೊದಲಾದ ಪ್ರಾಚೀನ ಕವಿಗಳ ಕಾವ್ಯಗಳನ್ನು ಗಮಕದ ಮೂಲಕ ಕನ್ನಡ ಜನತೆಗೆ ಪರಿಚಯಿಸಿಕೊಟ್ಟು ಕೃಷ್ಣರಾಯರ ಮುಂದಿನ ಗಮಕಿಗಳ ಪೀಳಿಗೆಗೆ ಮಾರ್ಗದರ್ಶನ ನೀಡಿದವರು.
ಕುವೆಂಪುರವರು ತಮ್ಮ ‘ಚಿತ್ರಾಂಗದಾ’ ಖಂಡಕಾವ್ಯವನ್ನು ರಾಗರಹಿತವಾದ ಧೀರಶೈಲಿಯಿಂದ ಓದುವುದಕ್ಕೆ ಸಾಧ್ಯವಾಗುವಂತೆಯೇ ರಾಗಸಹಿತವಾಗಿ ಭಾರತವೋದಿದಂತೆ ಓದಲು ಸಾಧ್ಯ ಎಂಬುದನ್ನು ಗಮಕಿವರ್ಯರಲ್ಲೊಬ್ಬರಾಗಿರುವ “ಶ್ರೀಮಾನ್‌ ಕೆ. ಕೃಷ್ಣರಾಯರು ಮನೋಹರವಾಗಿ ನಿದರ್ಶಿಸಿದ್ದಾರೆ ಎಂದು ಹೇಳಲು ಹೆಮ್ಮೆಯಾಗುತ್ತದೆ” ಎಂದು ತಮ್ಮ ಕಾವ್ಯದ ಅರಿಕೆಯಲ್ಲಿ ನುಡಿದಿದ್ದಾರೆ. ಅಲ್ಲದೆ ೧೯೭೬ರಲ್ಲಿ ಪ್ರಕಟಗೊಂಡ “ವಿಚಾರ ಕ್ರಾಂತಿ” ಎಂಬ ಪುಸ್ತಕದಲ್ಲಿ ಕುವೆಂಪು ಅವರು “ದಿವಂಗತ ಕೃಷ್ಣಗಿರಿ ಕೃಷ್ಣರಾಯರು ದಿವಂಗತ ‘ಆನಂದ’-ಎ. ಸೀತಾರಾಂರೊಡನೆ ನನ್ನ ಕಾವ್ಯಗಳು ಹಸ್ತ ಪ್ರತಿಯಲ್ಲಿದ್ದಾಗಲೇ ನಮ್ಮ ಮನೆ ‘ಉದಯರವಿ’ಗೆ ಬಂದು ಗಂಟೆಗಟ್ಟಲೆ ನನಗೆ ತಮ್ಮ ಅನ್ಯಾದೃಶ್ಯಗಮಕದಿಂದ ರಸದೂಟ ಉಣಬಡಿಸಿ, ನಾವು ಕೊಟ್ಟ ಕಾಫಿ, ತಿಂಡಿ, ಹೋಳಿಗೆ, ತುಪ್ಪ, ಪಾಯಸ ಎಲ್ಲ ಸ್ವೀಕರಿಸುತ್ತಿದ್ದರು” ಎಂದು ಉಲ್ಲೇಖಿಸಿದ್ದಾರೆ.
ಕುವೆಂಪುರವರ “ಶ್ರೀ ರಾಮಾಯಣದರ್ಶನಂ” ಮಹಾಕಾವ್ಯ ರಚನೆಯಾಗುತ್ತಿರುವ ಸಂಧರ್ಭದಲ್ಲೇ, ಕುವೆಂಪು ಅವರ ನಿವಾಸದಲ್ಲಿ ವೆಂಕಣ್ಣಯ್ಯ, ಎ.ಆರ್.ಕೃಷ್ಣಶಾಸ್ತ್ರಿಗಳು ಮೊದಲಾದ ಸಾಹಿತಿಗಳ ಸಮ್ಮುಖದಲ್ಲಿ ಕೃಷ್ಣರಾಯರು ಕಾವ್ಯವಾಚನ ಮಾಡಿ ಕವಿ ಹಾಗೂ ಶ್ರೋತೃಗಳ ಮನೆ ತಣಿಸುತ್ತಿದ್ದು ಆನಂದದ ಲೋಕಕ್ಕೆ ಕರೆದೊಯ್ಯುತ್ತಿದ್ದರಂತೆ.
“ಭಾರತದ ಕೃಷ್ಣರಾಯರೆಂದೇ ಖ್ಯಾತರಾದರೂ ಚಂಪೂ, ರಗಳೆ, ಸಾಂಗತ್ಯಗಳನ್ನು ವಾಚನಕ್ಕೆ ಅಳವಡಿಸಿದುದು. ಮಾತ್ರವಲ್ಲ, ಶ್ರೀ ಕುವೆಂಪು ಅವರ ಚಿತ್ರಾಂಗದಾ ಖಂಡಕಾವ್ಯದ ಹೃದಯಂಗಮ ವಾಚನದಿಂದ ಕವಿ ಹೃದಯಕ್ಕೂ ತಂಪು ತಂದವರು. ರಾಮಾಯಣದರ್ಶನಂ ಕಾವ್ಯ ವಾಚನದ ಪ್ರಯೋಗ ಮಾಡಿದವರು. ಗಮಕಕಲೆಯ ಸೂಕ್ಷ್ಮಾತಿ ಸೂಕ್ಷ್ಮಗಳನ್ನು ಕರತಲಾಮಲಕವಾಗಿ ಬಲ್ಲವರು. ನಾನು ತಿಳಿದಂತೆ ಆಧುನಿಕ ಮಹಾಕಾವ್ಯಗಳ ವಾಚನಕ್ಕೆ ಅಸ್ತಿಭಾರ ಹಾಕಿಕೊಟ್ಟು ಮಾರ್ಗದರ್ಶಕರಾದ ಪುಣ್ಯಶ್ಲೋಕರು ಶ್ರೀಕೃಷ್ಣಗಿರಿ ಕೃಷ್ಣರಾಯರು” ಎಂದು ಹಿರಿಯ ಸಾಹಿತಿ ಡಾ.ಎ.ಎಸ್‌. ವೇಣುಗೋಪಾಲರಾವ್‌ ಅಭಿಪ್ರಾಯ ಪಡುತ್ತಾಋಎ.
ಪ್ರಾಚೀನ ಹಾಗೂ ಆಧುನಿಕ ಖಂಡ ಮತ್ತು ಮಹಾಕಾವ್ಯಗಳನ್ನು ಗಮಕಕ್ಕಳವಡಿಸಿ ಜನಸಮೂಹದಲ್ಲಿ ಕವಿಕಾವ್ಯಗಳ ಪರಿಚಯ ಮಾಡಿದ್ದಲ್ಲದೆ ಕಾವ್ಯಾನಂದ ಉಂಟು ಮಾಡುವುದರ ಮೂಲಕ ಕನ್ನಡಿಗರಲ್ಲಿ ಕಾವ್ಯವಾಚನ ಕೇಳುವ ಆಸ್ಥೆಯನ್ನು ಬೆಳೆಸಿದ ಕೃಷ್ಣರಾಯರು ನಾಡಿನಾದ್ಯಂತ ‘ಗಮಕಿಕೃಷ್ಣರಾಯರು’ ಎಂದೇ ಪ್ರಸಿದ್ಧರಾದರು.
ಕೃಷ್ಣರಾಯರ ಭಾರತ ವಾಚನಕ್ಕೆ ಜನರು ಎಷ್ಟು ಹಾತೊರೆಯುತ್ತಿದ್ದರು ಎನ್ನುವುದಕ್ಕೆ ನಡೆದ ಒಂದು ಘಟನೆ. ಶಿವಮೊಗ್ಗದ ಕರ್ನಾಟಕ ಸಂಘದ ನೂತನ ಭವನದಲ್ಲಿ ಮೈಸೂರು ವಿಶ್ವವಿದ್ಯಾನಿಲಯದ ಪ್ರಚಾರೋಪನ್ಯಾಸ ಮಾಲೆಯ ಆರಂಭೋತ್ಸವ. ಮಹಾರಾಜಾ ಕಾಲೇಜಿನ ಪ್ರಿನ್ಸಿಪಾಲರು ಪ್ರೊ. ಜೆ.ಸಿ. ರಾಲೊ ಅವರ ಅಧ್ಯಕ್ಷತೆ, ಕಾರ್ಯಕ್ರಮದ ಆರಂಭದಲ್ಲಿ ಕೃಷ್ಣರಾಯರಿಂದ ಭಾರತದ ನಾಂದಿಪದ್ಯಗಳ ವಾಚನ. ನಂತರ ಪ್ರಾಧ್ಯಾಪಕರಿಂದ ವಿದ್ವತ್‌ಪೂರ್ಣ ಉಪನ್ಯಾಸ ನಡೆಯುವುದಿತ್ತು. ಆ ಪ್ರಕಾರ ಕೃಷ್ಣರಾಯರು ನಾಂದಿ ಪದ್ಯಗಳನ್ನು ಹಾಡಿ ನಿಲ್ಲಿಸಿದರೆ, ಕೂಡಲೆ ಸಭೆಯಿಂದ “We want Bharatha Vachana only. Don’t want Lectures” ಎಂಬ ಘೋಷಣೆಗಳು ಕೇಳಿಬಂದವು. ಸಭಿಕರ ಮನೋಧರ್ಮವನ್ನರಿತು ಅಧ್ಯಕ್ಷ ಪೀಠದಿಂದ ಪ್ರೊ.ರಾಲೊ ಅವರು ಎದ್ದು ನಿಂತು “As a chairman of the house I suspend all the other Programmes slated for lthe day. I request Mr. krishna Rao to continue Bharatha Vachana Programme honouring the sentiment of the People assembled here. I apologise him for not arranging earlier his full-fledged programme” ಎಂದು ಘೋಷಿಸಿದರು. ಜನತೆ ಈ ಹೇಳಿಕೆಯನ್ನು ಕರತಾಡನದಿಂದ ಸ್ವಾಗತಿಸಿತು.
ಯೂನಿವರ್ಸಿಟಿ ಟೀಚರ್ಸ್ ಅಸೋಸಿಯೇಷನ್‌ (U.T.A.) ಕೈಗೊಳ್ಳುತ್ತಿದ್ದ ಪ್ರವಾಸಗಳಲ್ಲಿ ಪ್ರಚಾರೋಪನ್ಯಾಸದ ಕಾರ್ಯಕ್ರಮಗಳು ಬಹಳ ವಿಜೃಂಭಣೆಯಿಂದ ನಡೆಯುತ್ತಿದ್ದು ಅದರಲ್ಲಿ ಬಿ.ಎಂ.ಶ್ರೀ, ನಾ. ಕಸ್ತೂರಿ, ವೆಂಕಣ್ಣಯ್ಯ, ಯಾಮುನಾಚಾರ್ಯ ಮೊದಲಾದ ವಿದ್ವಾಂಸರ ಉಪನ್ಯಾಸಗಳಿಗೆ ಮುಂಚೆ ಕೃಷ್ಣರಾಯರ ಭಾರತ ವಾಚನ ಏರ್ಪಾಡಾಗುತ್ತಿತ್ತು. ಜನರು ವಾಚನವಾಗುವವರೆಗೂ ಇದ್ದು ಎಷ್ಟಂಓ ಮಂದಿ ಇತರ ಭಾಷಣ ಕಾರ್ಯಕ್ರಮಗಳಿಗೆ ಇರದೇ ಹೊರಟು ಹೋಗುತ್ತಿದ್ದರು. ಇದನ್ನು ಕಂಡು ಮುಂದೆ ಸಾಮಾನ್ಯವಾಗಿ ಮೊದಲು ಭಾಷಣದ ಕಾರ್ಯಕ್ರಮ ಹಾಕಿ ಕೊನೆಯಲ್ಲಿ ರಾಯರ ವಾಚನ ಕಾರ್ಯಕ್ರಮ ಏರ್ಪಡಿಸುತ್ತಿದ್ದರು. ಈ ಸಂದರ್ಭದಲ್ಲಿ ನಾ. ಕಸ್ತೂರಿ ಮತ್ತು ವೆಂಕಣ್ಣಯ್ಯನವರು ಹಾಸ್ಯವಾಗಿ “ಸಭೆಗಳಿಗೆ ಜನರನ್ನು ಸೇರಿಸುವುದಕ್ಕೆ ಕೃಷ್ಣರಾಯರ ವಾಚನ, ಆ ಜನಗಳನ್ನು  ಚದುರಿಸುವುದಕ್ಕೆ ನಮ್ಮ ಭಾಷಣಗಳು” ಎಂಬುದಾಗಿ ಹೇಳುತ್ತಿದ್ದರಂತೆ.
ಕೃಷ್ಣರಾಯರ ವಾಚನದ ಪ್ರಭಾವ ಪಾಶ್ಚಾತ್ಯರಾದ ಜೆ.ಸಿ. ರಾಲೊ ಮೇಲೂ ಬಹಳವಾಗಿ ಪರಿಣಾಮ ಬೀರಿತು. ಪ್ರೊ. ರಾಲೊ ಇರುತ್ತಿದ್ದ ಸಭೆಗಳಲ್ಲಿ ರಾಯರು ಇಂಗ್ಲೀಷಿನಲ್ಲಿ ವ್ಯಾಖ್ಯಾನ ಮಾಡುತ್ತಿದ್ದುದೂ ಉಂಟು. ರಾಲೊ ಅವರಿಗೆ ಗ್ರಂಥಪಾಲಕರಾಗಿದ್ದ ಕೃಷ್ಣರಾಯರಲ್ಲಿ ವಿಶೇಷವಾಗ ಗೌರವಾಭಿಮಾನಗಳಿತ್ತು. ಕೃಷ್ಣರಾಯರ ಬಗ್ಗೆ ರಾಲೊಲ ಅವರು “ನಮ್ಮ ಲೈಬ್ರರಿಯನ್‌ ಮಧ್ಯಮಯುಗದ ತಿರುಗುಗಾಯಕ ಕವಿಗಳಂತೆ (Troubadours) ದೇಶವನ್ನೆಲ್ಲಾ ಸುತ್ತಿ ಸಾಹಿತ್ಯ ಭಿಕ್ಷೆ  ಹಾಕುತ್ತಿದ್ದಾರೆ” ಎಂದು ಹೊಗಳಿಕೆಯ ಮಾತಾನಾಡುತ್ತಿದ್ದರು. ಯಾರೋ ಒಬ್ಬರು ಲೈಬ್ರರಿಯನ್‌ ಕೃಷ್ಣರಾಯರ ಮೇಲೆ ದೂರು ಕೊಟ್ಟರು. “ಇವರು ಶನಿವರ ಮಧ್ಯಾಹ್ನ ಮತ್ತು ಭಾನುವಾರ ಊರಿನಲ್ಲೇ ಇರುವುದಿಲ್ಲ. ಭಾರತವಾಚನಕ್ಕೆ ಎಲ್ಲೆಲ್ಲಿಗೋ ಹೊರಟು ಹೋಗುತ್ತಾರೆ. ಇದು ನಿಯಮ ವಿರುದ್ಧ” ಎಂದು. ಈ ಸಂಬಂಧ, ರಾಲೊ ಅವರು ವಿಶ್ವವಿದ್ಯಾನಿಲಯದ ಅಧ್ಯಾಪಕ ಸಮಘದ ಸಭೆಯೊಂದರಲ್ಲಿ ಮಾತನಾಡುತ್ತ “ಲೈಬ್ರರಿಯನ್ನರು ಭಾರತವಾಚನಕ್ಕಾಗಿ ಹೋಗುವುದರಿಂದ ಕಾಲೇಜಿನ ಕೆಲಸಕ್ಕೆ ಇದುವರೆಗೆ ಧಕ್ಕೆ ಬಂದಿಲ್ಲ. ಬಂದರೆ ನನಗೆ ತಿಳಿದೇ ತಿಳಿಯುತ್ತದೆ. ಕೈಗೊಳ್ಳಬೇಕಾದ ಕಾರ್ಯವನ್ನು ಕೈಗೊಳ್ಳುತ್ತೇನೆ. ಧಕ್ಕೆ ಬರದಿದ್ದರೆ ಅವರು ಸಾಹಿತ್ಯ ಪರಿಮಳವನ್ನು ದೇಶದಲ್ಲೆಲ್ಲಾ ಹರಡುತ್ತಿರುವುದಕ್ಕಾಗಿ ಅವರನ್ನು ಅಭಿನಂದಿಸುತ್ತೇನೆ” ಎಂದು ರಾಯರ ಬಗ್ಗೆ ಮೆಚ್ಚುಗೆ ವ್ಯಕ್ತಿ ಪಡಿಸಿದುದನ್ನು ಪ್ರೊ. ಎ.ಎನ್‌.ಮೂರ್ತಿರಾಯರು ಅವರ “ಚಿತ್ರಗಳು-ಪತ್ರಗಳು” ಗ್ರಂಥದಲ್ಲಿ ದಾಖಲಿಸಿದ್ದಾರೆ. ರಾಲೊ ಭಾರತದಿಂದ ಸ್ವದೇಶಕ್ಕೆ ಮರಳಿದರೂ ಕೃಷ್ಣರಾಯರನ್ನು ಮರೆಯಲಿಲ್ಲ. ಪ್ರತಿ ಕ್ರಿಸ್‌ಮಸ್‌ಗೆ ರಾಯರಿಗೆ ಶುಭಾಶಯ ಪತ್ರ ಕಳುತ್ತಿದ್ದುದಲ್ಲದೆ, ಮಹಾರಾಜ ಕಾಲೇಜಿನ ಶತಮಾನೋತ್ಸವ ಸಂಧರ್ಭದಲ್ಲಿ ೧೯೫೧ರಲ್ಲಿ ಹೊರತಂದ ಸಂಚಿಕೆಗಾಗಿ ಬರೆದ ಅವರ ಲೇಖನ “In a reminiscent mood”ನಲ್ಲಿ ಕೃಷ್ಣರಾಯರ ಬಗ್ಗೆ ಪ್ರಸ್ತಾಪಿಸುತ್ತಾ “I can remember villAges made house proud and street proud by the visits of our student evangelists of cleanliness, scout camps in different places. Lecture campus which were long remembered in teh Mofussil, for many things but always chiefly for the Bharatha readings of Mr. krishna Rao (anotehr proof of the supremacy of poetry)” ಎಂದು ಉಲ್ಲೇಖಿಸಿದ್ದಾರೆ. ಒಬ್ಬ ವಿದೇಶಿಯನ ಗತಸ್ಮೃತಿಯಲ್ಲಿ ಚಿರಸ್ಥಾಯಿಯಾಗಿ ನಿಂತ ದೇಶೀಯನ ಪ್ರತಿಭೆಗೆ ಸಂದ ಗೌರವವನ್ನು ಈ ಸಾಲುಗಳಲ್ಲಿ ಕಾಣಬಹುದು ಎಂದು ರಾಯರ ಹಿರಿಯ  ಮಗ ಕೃ. ನಾಗರಾಜರಾಯರು ಅಭಿಪ್ರಾಯಪಡುತ್ತಾರೆ.
ಗಮಕ ಕಲೆಯ ಕೀರ್ತಿಕಳಶ ಪ್ರಾಯರಾದ ಕೃಷ್ಣಗಿರಿ ಕೃಷ್ಣರಾಯರು ಗಮಕ ಕಲಾ ಪ್ರಪಂಚಕ್ಕೆ ನೀಡಿದ ಮತ್ತೊಂದು ವಿಶಿಷ್ಟ ಕೊಡುಗೆಯೆಂದರೆ ಗಮಕ ಪರಂಪರೆ ಉಳಿದು ಬೆಳೆಯುವುದಕ್ಕೆ ಅಗತ್ಯದ ಶಿಷ್ಯ ಸಂಪತ್ತು. ಮೈಸೂರಿನ ವನಿತಾಸದನ, ಭಗಿನೀ ಸೇವಾಸಮಾಜ, ಸೀತಾಸದನ, ಮಹಿಳಾ ಸಮಾಜಗಳಲ್ಲಿ ಕನ್ನಡ ಸಾಹಿತ್ಯ ಪರಿಷತ್ತು ಗಮಕ ತರಗತಿ ಆರಂಭಿಸುವುದಕ್ಕೆ ಮುಂಚಿತವಾಗಿಯೇ ಗಮಕ ತರಗತಿಗಳನ್ನು ನಡೆಸಿ ಅನೇಕ ಶಿಷ್ಯರನ್ನು ತರಬೇತಿಗೊಳಿಸಿದರು. ಡಿ.ವಿ. ಗುಂಡಪ್ಪನವರು ೧೯೩೬ರಲ್ಲಿ ಕನ್ನಡ ಸಾಹಿತ್ಯ ಪರಿಷತ್ತಿನಲ್ಲಿ ಗಮಕ ತರಗತಿಯನ್ನು ಪ್ರಾರಂಭಿಸಿದಾಗ, ಮೊದಲ ವರುಷ ಭಾರತದ ಬಿಂದೂರಾಯರೂ, ಮರುವರುಷ ಕೃಷ್ಣಗಿರಿ ಕೃಷ್ಣರಾಯರೂ ಪರಿಷತ್ತಿನಲ್ಲಿ ಗಮಕತರಗತಿ ನಡೆಸಿದರು. ಮೈಸೂರಿನ ರಾಯರ ತಮ್ಮ ಸ್ವಗೃಹದಲ್ಲಿ ನಿರಂತರವಾಗಿ ಗಮಕ ತರಗತಿ ನಡೆಸುತ್ತಿದ್ದರು. ಅವರ ನಿವಾಸಕ್ಕೆ ‘ಕುಮಾರವ್ಯಾಸ ಗುರುಕುಲ’ ಎಂದು ರಾಯರು ಹೆಸರಿಡಬೇಕಾಗಿ ಬಂದದ್ದು ಒಂದು ಕುತೂಹಲದ ಸನ್ನಿವೇಶವೇ ಸರಿ! ಪಂಡಿತರತ್ನ ಬಿ. ಶಿವಮೂರ್ತಿ ಶಾಸ್ತ್ರಿಗಳು ಪರಿಷತ್ತಿನ ಅಧ್ಯಕ್ಷರಾಗಿದ್ದಾಗ, ಕೃಷ್ಣರಾಯರು ಗಮಕ ತರಗತಿಯನ್ನು ಸಂಸ್ಥೆಯ ಪರವಾಗಿ ನಡೆಸದೆ ಮನೆಯಲ್ಲಿ ನಡೆಸುತ್ತಾರೆ ಎಂಬ ವಿರೋಧದ ಮಾತು ಬಂದಾಗ, ಕೃಷ್ಣರಾಯರು ಪರಿಷತ್ತಿಗೆ ಪತ್ರ ಬರೆದು, “ಇದು ಮನೆಯಲ್ಲ, ಕುಮಾರವ್ಯಾಸ ಗುರುಕುಲ. ಪರಿಷತ್ತು ಗಮಕ ತರಗತಿ ಆರಂಭಿಸುವುದಕ್ಕಿಂತಲೂ ಮುಂಚಿತವಾಗಿಯೇ ಇಲ್ಲಿ ಗಮಕ ತರಗತಿಗಳು ನಡೆಯುತ್ತಿದೆ” ಎಂದು ತಿಳಿಸಿ ಪರಿಷತ್ತು ರಾಯರನ್ನು ಕ್ಷಮಾಪಣೆ ಕೇಳುವಂತೆ ಆಯಿತು.
ರಾಯರು ನೀಡುತ್ತಿದ್ದ ಪ್ರೋತ್ಸಾಹ, ತೋರಿಸುತ್ತಿದ್ದ ವಾತ್ಸಲ್ಯಭಾವ, ಕಲೆಯನ್ನು ಧಾರೆಯೆರೆಯುವಲ್ಲಿನ ಔದಾರ್ಯ ಶಿಷ್ಯರನ್ನು ಆಕರ್ಷಿಸುತ್ತಿತ್ತು. ರಾಯರಲ್ಲಿ ಗಮಕ ಕಲಿಯಬೇಕೆಂದು ಬಂದ ಯಾರೊಬ್ಬರೂ  ನಿರುತ್ಸಾಹಿಯಾಗಿ ಹಿಂತಿರುಗಿ ಹೋಗುತ್ತಿರಲಿಲ್ಲ. ಅವರ ಶಿಷ್ಯ ಸಮೂಹದಲ್ಲಿ ಬಡಗಿಯಿಂದ ಹಿಡಿದು ಸಂನ್ಯಾಸಿಯವರೆಗೂ ಇದ್ದರು. ಕಲೆಯ ಗಂಧವೇ ಇಲ್ಲದವರಲ್ಲಿಯೂ ಕಲಾಭಿಮಾನ, ಕಲಾಭಿರುಚಿ ಮೂಡಿಸುತ್ತಿದ್ದುದು ರಾಯರ ಮೋಡಿಯೇ ಸರಿ. ರಾಯರಲ್ಲಿ ಕಲಿಯಲು ಬಂದವರೆಲ್ಲಲ ಅವರ ಆತ್ಮೀಯರಾಗಿ ಬಿಡುತ್ತಿದ್ದರು. ಇದು ಅವರ ಸಜ್ಜನಿಕೆಯ ದ್ಯೋತಕ. ಕಲಿತವರೆಲ್ಲರೂ ಪ್ರಸಿದ್ಧರಾಗದಿದ್ದರೂ ಕೆಲವರಾದರೂ ಆ ಕಲೆಯನ್ನು ಉಳಿಸಿ ಬೆಳೆಸಿಕೊಂಡು ಹೋಗಬಲ್ಲರು ಎಂಬುದೇ ರಾಯರ ಭರವಸೆಯಾಗಿತ್ತು. ಇದಕ್ಕೆ ಸಾದೃಶವಾಗಿ ಕೆಲವು ಶಿಷ್ಯರನ್ನು ಹೆಸರಿಸಬಹುದಾಗಿದೆ. ದಿವಂಗತರಾದ ಕಳಲೆ ಸಂಪತ್ಕುಮಾರಾಚಾರ್ಯರು, ಮೈ.ಶೇ. ಅನಂತಪದ್ಮನಾಭರಾವ್‌, ಪಂಡಿತ ನಂ.ಅಶ್ವತ್ಥನಾರಾಯಣ, ಎಸ್‌. ನರಸಿಂಗರಾವ್‌, ಎಸ್‌. ನಾಗೇಶರಾವ್‌, ಪಿ.ಹೆಚ್‌. ಸೇತೂರಾವ್‌, ಪಂಡಿತ ರಮಾಬಾಯಿ, ಅನ್ನಪೂರ್ಣಮ್ಮ ರಘುಪತಿಶಾಸ್ತ್ರಿ, ಹೆಚ್‌. ಜಾನಕಿ, ಪಿ. ಸತ್ಯವತಿ ಹಾಗೂ ಈಗಲೂ ಸೇವೆ ಮಾಡುತ್ತಿರುವ ಗಮಕ ಕಲಾ ಕೋವಿದ ಬಿ.ಎಸ್‌.ಎಸ್‌. ಕೌಶಿಕ್‌, ಪಿ.ಎ. ಗಿರಿಧರ್, ಶ್ರೀಮತಿಯರಾದ ಗೌರಮ್ಮ ಶ್ರೀನಿವಾಸಮೂರ್ತಿ, ಆರ್. ಚಂದ್ರ, ಕಮಲಾ ರಾಮಕೃಷ್ಣ ಮೊದಲಾದವರಲ್ಲದೆ, ರಾಯರ ಮಕ್ಕಳೂ (ನಾಲ್ವರು ಗಂಡು ಮಕ್ಕಳು-ನಾಗರಾಜ, ಶ್ರೀನಿವಾಸ, ರಾಮಚಂದ್ರ, ಮುರುಳೀಧರ ಮತ್ತು ಮೂವರು ಹೆಣ್ಣು ಮಕ್ಕಳು ಕಮಲ, ಶಾಂತ, ರತ್ನ) ವಾಚನ-ವ್ಯಾಖ್ಯಾನಗಳಲ್ಲಿ ತಮ್ಮನ್ನು ತೊಡಗಿಸಿಕೊಂಡು ತಂದೆಯವರ ಗಮಕ ಪರಂಪರೆಯನ್ನು ಉಳಿಸಿ ಬೆಳೆಸುವುದಕ್ಕೆಕ ತಮ್ಮ ಕೈಯಲ್ಲಾದ ಸೇವೆ ಮಾಡುತ್ತಿದ್ದಾರೆ.
ಶಿಷ್ಯರು ಕಲೆಯನ್ನು ಅಭ್ಯಸಿಸುತ್ತಿರುವಾಗಲೇ ಅವರನ್ನು ತಮ್ಮ ಜೊತೆಯಲ್ಲಿ ಪ್ರವಾಸಗಳಲ್ಲಿ ಕರೆದುಕೊಂಡು ಕಾರ್ಯಕ್ರಮಗಳಲ್ಲಿ ಭಾಗವಹಿಸುವಂತೆ ಮಾಡಿ ಮಾರ್ಗದರ್ಶನ ನೀಡುತ್ತಿದ್ದುದು ರಾಯರ ವೈಶಿಷ್ಟ್ಯವಾಗಿತ್ತು. ತಮ್ಮ ಜೊತೆ ಜೊತೆಯಲ್ಲೇ ಶಿಷ್ಯರನ್ನು ಪ್ರೋತ್ಸಾಹಿಸಿ ಬೆಳಕಿಗೆ ಬರುವಂತೆ ವೇದಿಕೆ ಕೊಡುತ್ತಿದ್ದ ರಾಯರಂಥ ಗುರುಗಳು ಅತಿ ವಿರಳವೆನ್ನಬೇಕು.
ಕಲೆ ನಿಂತ ನೀರಾಗಬಾರದು, ಕಲಾವಿದರಲ್ಲಿ ಪ್ರಯೋಗಶೀಲತೆ ಇರಬೇಕು ಎಂಬುದು ಕೃಷ್ಣರಾಯರ ಅಭಿಪ್ರಾಯವಾಗಿತ್ತು. ಮೈಸೂರಿನಲ್ಲಿ ದಿ. ಗೋಪಾಲಸ್ವಾಮಿಯವರು ಆಕಾಶವಾಣಿಯನ್ನು ಪ್ರಾರಂಭಿಸಿದಾಗ ಪ್ರತಿ ಗುರುವಾರ ರಾಯರ ಭಾರತವಾಚನ ಪ್ರಸಾರವಾಗುತ್ತಿದ್ದುದಲ್ಲದೆ, ನಾ. ಕಸ್ತೂರಿಯವರ ನಿರ್ದೇಶಕತ್ವದಲ್ಲಿ ರಾಯರು ಕವಿ ಕಾವ್ಯಗಳ ಪರಿಚಯ ಆಕಾಶವಾಣಿಯ ಮೂಲಕ ಬಿತ್ತರಿಸಲು ನೆರವಾದರು. ತಮ್ಮ ಪ್ರಯೋಗಶೀಲತೆಯನ್ನು ಶಿಷ್ಯರಲ್ಲೂ ಹುರಿದುಂಬಿಸುತ್ತಿದ್ದುದು ರಾಯರ ರೀತಿಯಾಗಿತ್ತು. ಶಿಷ್ಯರಿಗೆ ಹೆಚ್ಚಿನ ಕಟ್ಟುಪಾಡಿಲ್ಲದೆ ಪೂರ್ಣ ಸ್ವಾತಂತ್ಯ್ರವನ್ನು ಕಲ್ಪಿಸಿಕೊಟ್ಟಿದ್ದರು. ಅದಕ್ಕೆ ನಿದರ್ಶನವಾಗಿ ರಾಯರ ಮೆಚ್ಚಿನ ಶಿಷ್ಯರಾಗಿದ್ದ ಕಳಲೆ ಸಂಪತ್ಕುಮಾರಾಚಾರ್ಯರು ಗಮಕದಲ್ಲಿ ಹಿಂದುಸ್ತಾನಿ ರಾಗಗಳನ್ನಳವಡಿಸಲು ಆರಂಭಿಸಿದ್ದು, ಬಿ.ಎಸ್‌.ಎಸ್‌. ಕೌಶಿಕ್‌ರವರು ವೇಷಭೂಷಣಗಳೊಂದಿಗೆ ಗಮಕರೂಪಕಗಳನ್ನು ವೇದಿಕೆಯ ಮೇಲೆ ಪ್ರದರ್ಶಿಸಿದ್ದನ್ನು ಹೆಸರಿಸಬಹುದು.
ಅಂದಿನ ಗಮಕಕಾರ್ಯಕ್ರಮದಲ್ಲಿ ಹೆಚ್ಚಿನ ರಾಗಗಳ ಬಳಕೆಯಾಗುತ್ತಿರಲಿಲ್ಲ. ಕೆಲವೇ ರಾಗಗಳನ್ನು ಬಳಸುತ್ತಿದ್ದರು. ರಾಯರಿಗೆ ಶಾಸ್ತ್ರೀಯವಾಗಿ ಸಂಗೀತದ ಕಲಿಕೆ, ಹಿರಿಯ ಸಂಗೀತ ವಿದ್ವಾಂಸರ ಕಚೇರಿಯ ನಿರಂತರ ಕೇಳ್ಮೆ, ಸಂಗೀತ ಪ್ರಧಾನದ ನಾಟಕಗಳನ್ನು ನೋಡುವ ಪರಿಪಾಠದಿಂದ ನಾಟಕಮಟ್ಟುಗಳಲ್ಲಿ ಹಾಡುವಿಕೆ ಗೊತ್ತಿದ್ದುದರಿಂದ ರಾಯರು ತಮ್ಮ ವಾಚನದಲ್ಲಿ ಭಾವಕ್ಕೆ ತಕ್ಕಂತೆ ಮುಖಾರಿ, ಜುಂಜೂಟಿ, ಖಮಾಚ್‌, ಬೇಹಾಗ್‌, ಹಿಂದುಸ್ತಾನಿ ಕಾಪಿ, ಕೇದಾರ, ದೇಶೀತೋಡಿ ಮುಂತಾದ ರಾಗಗಳನ್ನು ಬಳಸುತ್ತಿದ್ದ ರೀತಿ ವಿಶಿಷ್ಟವಾಗಿತ್ತು. ಕವಿಯ ಕಾವ್ಯದಲ್ಲಿನ ರಸೋತ್ಕರ್ಷವನ್ನು ಶ್ರೋತೃವಿನ ಮೇಲೆ ಹೆಚ್ಚು ಪರಿಣಾಮಕಾರಿಯಾಗುವಂತೆ ವಾಚನ ಮಾಡಬಹುದೆಂದು ತೋರಿಸಿಕೊಟ್ಟವರು ಕೃಷ್ಣಗಿರಿ ಕೃಷ್ಣರಾಯರು.
ಕೃಷ್ಣರಾಯರ ಕಲಾಪ್ರಾವೀಣ್ಯತೆ, ನಿಸ್ವರ್ಥ ಸೇವೆ, ಕಲೆಯನ್ನು ಉಳಿಸಿ ಬೆಳೆಸಬೇಕೆಂಬ ಕಳಕಳಿಗೆ ಸರಿಸಮನಾಗಿ ಅವರನ್ನು ಗುರುತಿಸದಿದ್ದುದೂ, ಗೌರವಿಸದಿದ್ದುದು ಒಂದು ಕೊರತೆಯೇ ಸರಿ! ಆದರೆ ಯಾವತ್ತೂ ರಾಯರು ಪ್ರಶಸ್ತಿ ಗೌರವಗಳ ಹಿಂದೆ ಬಿದ್ದವರಲ್ಲ. ನಿಷ್ಕಾಮಕರ್ಮಯೋಗಿಯಂತೆ ತಮ್ಮ ಕಲಾತಪಸ್ಸನ್ನು ನಡೆಸಿಕೊಂಡು  ಬಂದು ಬಡತನದಲ್ಲೂ ಅತ್ಯಂತ ತೃಪ್ತಿ ಹಾಗೂ ಸಂತಸ ಜೀವನ ನಡೆಸಿದವರು. ಮಿತ್ರ ಹಾಗೂ ಶಿಷ್ಯ ವರ್ಗದಲ್ಲಿ ಸದಾ ಹಿರಿಕಿರಿಯರೆನ್ನದೆ ಬೆರೆತು ನಗುನಗುತ ರಸಿಕತನದಿಂದ ಸಹೃದಯನಾಗಿ ಸಾರ್ಥಕ ಜೀವನ ನಡೆಸಿದರು. ರಾಯರು ಸಂಸಾರದ ಜಂಜಾಟದ ಕಡೆಗೆ ಹೆಚ್ಚಿನ ಗಮನ ಕೊಡದೆ ಗಮಕ ಕಲಾ ಸೇವೆಗೆ ತಮ್ಮನ್ನು ತಾವು ತೊಡಗಿಸಿಕೊಳ್ಳಲು ನೆರವಾದ ಅವರ ಸಹಧರ್ಮಿಣಿ ಸರಸ್ವತಿಬಾಯಿಯವರ ಪಾತ್ರವೂ ಮಹತ್ವದ್ದೇ ಆಗಿದೆ.
ಎಂ.ಆರ್. ಶ್ರೀಯವರು ಕನ್ನಡ ಸಾಹಿತ್ಯ ಪರಿಷತ್ತಿನ ಅಧ್ಯಕ್ಷರಾದಾಗ ೧೯೫೨ರಲ್ಲಿ ಬೇಲೂರಿನಲ್ಲಿ ನಡೆದ ೩೫ನೆಯ ಕನ್ನಡ ಸಾಹಿತ್ಯ ಸಮ್ಮೇಳನದ ಗಮಕಗೋಷ್ಠಿಗೆ ಕೃಷ್ಣರಾಯರನ್ನು ಅಧ್ಯಕ್ಷರನ್ನಾಗಿ ಆಹ್ವಾನಿಸಿ ಕನ್ನಡ ಸಾಹಿತ್ಯ ಪರಿಷತ್ತು ರಾಯರು ನಾಡು ನಾಡಿಗೆ ಸಲ್ಲಿಸಿದ ಗಮಕ ಕಲಾ ಸೇವೆಯನ್ನು ಗುರುತಿಸಿ ತನ್ನ ಗೌರವವನ್ನು ವ್ಯಕ್ತಪಡಿಸಿತು. ಅ.ನ.ಕೃ.,  ಟಿ. ಚೌಡಯ್ಯನವರು ಮತ್ತು ದೇವೇಂದ್ರಪ್ಪನವರ ಸತತ ಪ್ರಯತ್ನದ ಫಲವಾಗಿ ೧೯೬೨ರಲ್ಲಿ ವಿಶಾಲ ಮೈಸೂರಿನ ಸಂಗೀತ ಸಾಹಿತ್ಯ ಅಕಾಡೆಮಿಯಿಂದ ರಾಯರನ್ನು ಪ್ರಶಸ್ತಿ ರೂಪದಲ್ಲಿ ಗೌರವಿಸಲ್ಪಟ್ಟಿತು. ಸರ್ಕಾರ ಕಲಾವಿದರಿಗೆಂದು ನೀಡಿದ ಮಾಸಾಶನವನ್ನು ರಾಯರಿಗೆ ಸಲ್ಲಿಸಿ ತನ್ನ ಗೌರವನ್ನು ವ್ಯಕ್ತಪಡಿಸಿತು.
ಸರಳತೆ, ಸರಸತೆ, ಔದಾರ್ಯ, ಸ್ನೇಹಪರತೆ, ಶಿಷ್ಯ ವಾತ್ಸಲ್ಯ, ವಿನಯಶೀಲತ್ವ ಮೊದಲಾದ ವಿಶಿಷ್ಟ ಗುಣಗಳ ಕೃಷ್ಣಗಿರಿ ಕೃಷ್ಣರಾಯರು, ಭಾರತದ ಕೃಷ್ಣರಾಯರಾಗಿ ನಾಡಿನಾದ್ಯಂತ ತಮ್ಮ ಕಂಠಶ್ರೀಯನ್ನು ಗಮಕದ ಮೂಲಕ ಮೊಳಗಿಸಿ, ಕನ್ನಡಿಗರನ್ನು ಪವಿತ್ರ ಹೃದಯರನ್ನಾಗಿ ಮಾಡಿ, ಸಾರ್ಥಕತೆಯ ತುಂಬು ಜೀವನ ನಡೆಸಿ ತಮ್ಮ ೭೩ನೇ ವಯಸ್ಸಿನಲ್ಲಿ ದಿನಾಂಕ ೦೬,೦೯.೧೯೬೬ ಮಂಗಳವಾರದಂಧು ಇಹಲೋಕವನ್ನು  ಬಿಟ್ಟು ಕೀರ್ತಿ ಶೇಷರಾದರು.
ಗಮಕ ಕಲೆಗೆ ಕೃಷ್ಣಗಿರಿ ಕೃಷ್ಣರಾಯರ ಪ್ರವೇಶ ಆಕಸ್ಮಿಕ. ಆದರೆ ಆ ಕಲೆಗೆ ಅವರ ಕೊಡುಗೆ ಅಪಾರ. ಸಂಸ್ಕಾರದಿಂದಲೇ ಬಾಲ್ಯದಿಂದಲೂ ಸಂಗೀತವನ್ನು ಮೈಗೂಡಿಸಿಕೊಂಡದ್ದಲ್ಲದೆ ಪಿಟೀಲು ವಾದನದಲ್ಲೂ ನಿಷ್ಣಾತರಾಗಿದ್ದ ರಾಯರು ಸಂಗೀತಕ್ಷೇತ್ರದಲ್ಲೇ ಮುಂದುವರಿದಿದ್ದರೆ, ಪ್ರಸಿದ್ಧ ಸಂಗೀತ ವಿದ್ವಾಂಸರಾಗಬಹುದಿತ್ತೇನೋ! ಹಾಗಾಗದಿದ್ದುದು ಸಂಗೀತ ಕ್ಷೇತ್ರಕ್ಕೆ ನಷ್ಟವಾದರೂ ಗಮಕ ಪ್ರಪಂಚಕ್ಕೆ ನವೋದಯವಾಯಿತೆಂದರೆ ಅತಿಶಯೋಕ್ತಿಯೇನಲ್ಲ! ವೃತ್ತಿಯಲ್ಲಿ ಮೈಸೂರಿನ ಮಹಾರಾಜ ಕಾಲೇಜಿನ ಸರಸ್ವತಿ ಭಂಡಾಋದ ಗ್ರಂಥಪಾಲಕರಾಗಿದ್ದು ಆಚಾರ್ಯ, ಬಿ.ಎಂ.ಶ್ರೀ, ಟಿ.ಎಸ್‌. ವೆಂಕಣ್ಣಯ್ಯ ಮುಂತಾದ ಪ್ರಖ್ಯಾತ ಸಾಹಿತಿಗಳ ನಿಕಟಕ ಸಂಪರ್ಕವಿದ್ದು ರಾಯರೇನಾದರೂ ಲೇಖನಿ ಹಿಡಿದಿದ್ದರೆ, ಉತ್ತಮ ಸಾಹಿತಿಯೂ ಆಗಬಹುದಿತ್ತೇನೋ! ಲೇಖನಿಯನ್ನು ಹಿಡಿಯದೆ ರಾಯರು ಅವರ ಸಿರಿಕಂಠದ ಧ್ವನಿಯನ್ನು ನಾಡಿನಾದ್ಯಂತ ಮೊಳಗಿಸಿದ್ದು ಗಮಕ ಕಲೆಯ ಅಭ್ಯುದಯವಾಯಿತಷ್ಟೆ!

೪. ಗಮಗ ದಿಗ್ಗಜಗಳು: ಎಂ.ಎ. ಜಯರಾಮರಾವ್‌
೫. ಕುವೆಂಪು ಅವರ ಆತ್ಮಕಥೆ: ‘ನೆನಪಿನ ದೋಣಿಯಲ್ಲಿ’
೬. ಚಿತ್ರಗಳು  ಪತ್ರಗಳು: ಎ.ಎನ್‌. ಮೂರ್ತಿರಾವ್
೭. ಗಮಕರತ್ನ: ಕೆ. ವೆಂಕಟಸುಬ್ಬಯ್ಯ ಅಭಿನಂಧನ ಗ್ರಂಥ ೧೯೮೪
೮. ತುಂಗಭದ್ರ: ಗಮಕ ಗಂಧರ್ವ ಎಚ್‌.ಆರ್. ಕೇಶವಮೂರ್ತಿ
ಅಭಿನಂದನಾ ಗ್ರಮಥ ೧೯೯೪
೯. ಗಮಕ ವಿದುಷಿ ಜಯಲಕ್ಷ್ಮಿ ಇನಾಮದಾರ ಅಭಿನಂದನಾ ಸಂಚಿಕೆ ೧೯೯೫.
ಸಂ.ಗೋ. ಬಿಂದುರಾಯರು
ಇಪ್ಪತ್ತು ವರ್ಷಗಳ ಹಿಂದಿನ ಮಾತು. ನಾನಾಗ ವಿದ್ಯಾರ್ಥಿ. ಒಮ್ಮೆ ಬಸ್ಸಿನಲ್ಲಿ ಪ್ರಯಾಣಿಸುವಾಗ ಕುಮಾರವ್ಯಾಸ ಭಾರತದ ಸಭಾಪರ್ವ ಓದುತ್ತಿದ್ದೆ. ಪಕ್ಕದಲ್ಲಿ ಓದುಬರಬಹ ಬಾರದ ವೃದ್ಧರೊಬ್ಬರು ಕುಳಿತಿದ್ದರು. ‘ನೀನು ಓದುತ್ತಿರುವ ಪುಸ್ತಕ ಯಾವುದು’ ಎಂದು ಕುತೂಹಲದಿಂದ ಅವರು ಕೇಳಿದರು. ನಾನು ‘ಕುಮಾರವ್ಯಾಸಭಾರತ’ವೆಂದು ಹೇಳಿದೆ. ಅದಕ್ಕವರು ಬಿಂದೂರಾಯರ ಭಾರತವಾಚನ ಕೇಳಿದ್ದೀಯ ಎಂದು ಪ್ರಶ್ನಿಸಿದರು. ಇಲ್ಲವೆಂದೆ. ಅವರು ತಮ್ಮ ಹಳೆಯ ನೆನಪನ್ನು ಕೆದಕಿ, ಬಿಂದೂರಾಯರು ಭಾರತವಾಚನ ಮಾಡುತ್ತಿದ್ದ ವೈಖರಿಯನ್ನು ಕುರಿತು ಹೇಳಿದರು. ಒಮ್ಮೆ ದ್ರೌಪದಿಯ ಅಕ್ಷಯ ವಸನ ಪ್ರಸಂಗದ ವಾಚನ ಕೇಳಿದ ಇಡೀ ಸಭೆ ಭಾವಪರವಶತೆಯಿಂದ ಕಣ್ಣೀರಿಟ್ಟಿತ್ತಂತೆ. ಆ ಸಂಧರ್ಭ ನೆನೆದ ಹಿರಿಯರು ಅತ್ತೇಬಿಟ್ಟರು. ಬಿಂದೂರಾಯರ ಭಾರತವಾಚನವನ್ನು ಕೇಳುವ ಯೋಗ ನನಗೆ ದೊರಕಲಿಲ್ಲ. ಆದರೆ ಬಿಂದೂರಾಯರು ತಮ್ಮ ಕಾವ್ಯವಾಚನದ ಮೂಲಕ ಕಲಿಯುಯಗದವರನ್ನೂ ದ್ವಾಪಾರಕ್ಕೇ ಕೊಂಡೊಯ್ಯುತ್ತಿದ್ದರು ಎಂದು ಹೃದಯತುಂಬಿ ಹೇಳುವವರನ್ನು ನೋಡಿದ್ದೇನೆ. ಇಂತಹ ಗಮಕಿಗಳನ್ನು ಪಡೆದ ಕನ್ನಡ ನಾಡು ಧನ್ಯ.
ಬಿಂದೂರಾರಯರು ೧೮೭೭ರ ಜನವರಿ ೨೪ರಂದು ಚಿತ್ರದುರ್ಗದ ಚಳ್ಳಕೆರೆಕ ತಾಲ್ಲೂಕಿನ ತಳಕಿನಲ್ಲಿ ಜನಿಸಿದರು. ಇವರ ತಂದೆ ಸಂತೇಬೆನ್ನೂರು ಗೋವಿಂದರಾಯರು. ವ್ಯವಹಾರಕ್ಕೆ ಬೇಕಾದಷ್ಟು ಮಾತ್ರ ಓದು ಬರಹ ತಿಳಿದಿದ್ದ ಅವರು ಶೇಕದಾರರಾಗಿ ಚಿತ್ರದುರ್ಗದಲ್ಲಿ ನೆಲಸಿದ್ದರು. ಇವರ ತಾಯಿ ರಮಾಬಾಯಿ. ಓದು-ಬರಹ ಅಷ್ಟಾಗಿ ತಿಳಿಯದವರು. ಆದರೆ ತಿಳಿವಳಿಕಸ್ಥೆ. ವ್ಯವಹಾರ ಬಲ್ಲ ಗೃಹಿಣಿ. ಹೀಗಾಗಿ, ಬಿಂದೂರಾಯರಿಗೆ ಬಾಲ್ಯದಲ್ಲಿ ಮನೆಯ ಒಳಗಾಗಲೀ, ಹೊರಗಿನ ಪರಿಸರದಲ್ಲಾಗಲೀ  ಸಂಗೀತ, ಸಾಹಿತ್ಯ ಗಮಕಕಲೆ ಇವುಗಳಿಗೆ ಯಾವುದೇ ಅವಕಾಶ ಪ್ರೋತ್ಸಾಹಗಳು ದೊರಕಲಿಲ್ಲ. ಚಿತ್ರದುರ್ಗದಲ್ಲಿ ಮಾಧ್ಯಮಿಕ ಹಾಗೂ ಪ್ರೌಢ ಶಿಕ್ಷಣವನ್ನು ಮುಗಿಸಿದರು. ವಿದ್ಯಾರ್ಥಿಯಾಗಿದ್ದಾಗ ಹರಿಕಥೆ, ಸಂಗೀತಗಳನ್ನು ಕೇಳುವ ಹುಚ್ಚಿತ್ತಂತೆ. ಆದರೆ ಅದನ್ನು  ಕಲಿಯುವ ಅವಕಾಶ ಸಿಗಲಿಲ್ಲ. ಜೀವನ ನಿರ್ವಹಣೆಗಾಗಿ ಅರಣ್ಯ ಇಲಾಖೆಯಲ್ಲಿ ನೌಕರಿಗೆ ಸೇರಿದರು. ಅನಂತರ ಗಂಧದ ಎಣ್ಣೆಯ  ಕಾರ್ಖಾನೆ, ವಸ್ತು ಪ್ರದರ್ಶನ ಶಾಖೆ, ಕೃಷ್ನರಾಜೇಂದ್ರ ಮಿಲ್ಸ್ ಮೊದಲಾದ ಕಡೆಗಳಲ್ಲಿ ತಮ್ಮ ಕೆಲಸವನ್ನು ಮುಂದುವರೆಸಿದರು. ಅತ್ಯಂತ ದಕ್ಷತೆ, ಪ್ರಾಮಾಣಿಕತೆಯಿಂದ ನೌಕರಿ ಮಾಡಿದರು.
ಬಿಂದೂರಾಯರು ನೌಕರಿ ನಿಮಿತ್ತವಾಗಿ ಮೈಸೂರು ಸೇರಿದ ಮೇಲೆ ಅವರಿಗೆ ಸಾಹಿತ್ಯ-ಸಂಗೀತ ಇವುಗಳ ಸಂಪರ್ಕ ಬೆಳೆಯಿತು. ಆ ಕಾಲದಲ್ಲಿ, ಮೈಸೂರಿನಲ್ಲಿ  ಜರುಗುತ್ತಿದ್ದ ಘನ ವಿದ್ವಾಂಸರುಗಳ ಸಂಗೀತ ಕಚೇರಿಗಳನ್ನು ಕೇಳುವ ಅವಕಾಶ ಬಿಂದೂರಾಯರಿಗೆ ಲಭಿಸಿತು. ಇದರಿಂದ ಅವರಲ್ಲಿ ಸಂಗೀತಜ್ಞಾನ ಬೆಳೆಯಿತು. ಅದೇ ಸಮಯದಲ್ಲಿ, ನಾಟಕ ಕ್ಷೇತ್ರದಲ್ಲಿ ಪ್ರಸಿದ್ಧರಾಗಿದ್ದ ಎ.ವಿ. ವರದಾಚಾರ್ಯರ ಪರಿಚಯವಾಯಿತು. ರಂಗಭೂಮಿಯ ಮೇಲಿನ ಅವರ ಅಭಿನಯ ಹಾಗೂ ಅವರು ಭಾವಪೂರ್ಣವಾಗಿ, ಅರ್ಥಗರ್ಭಿತವಾಗಿ ಹಾಡುತ್ತಿದ್ದ ಕಂದ-ವೃತ್ತಗಳು ಬಿಂದೂರಾಯರ ಗಮನ ಸೆಳೆಯಿತು. ಇಂತಹ ಒಡನಾಟದಿಂದ, ಬಿಂದುರಾಯರ ಅಂತರಂಗದಲ್ಲಿ ಹುದುಗಿದ್ದ ಪ್ರತಿಭೆಗೆ ಬೇಕಾದ ಸಾಹಿತ್ಯ-ಸಂಗೀತ-ರಸಗ್ರಹಣ-ಶಕ್ತಿಯ ಸಂಸ್ಕಾರ ಬೆಳೆಯುತ್ತಾ ಬಂತು.
ಇಷ್ಟಾದರೂ ಬಿಂದೂರಾಯರ ಅಂತರಂಗದಲ್ಲಿ ಹುದುಗಿದ್ದ ‘ಗಮಕ ಕಲೆ’ ಹೊರಹೊಮ್ಮಿದ್ದು ಒಂದು ವಿಚಿತ್ರ ಸನ್ನಿವೇಶದ ಮೂಲಕ. ಅಂದಿನ ಕಾಲದಲ್ಲಿ ಕಾವ್ಯವಾಚನದಲ್ಲಿ ಪ್ರಸಿದ್ಧರಾಗಿದ್ದ ಶಾಮಾಚಾರ್ಯರು ಬಿಂದೂರಾಯರು ಆಪ್ತ ಸ್ನೇಹಿತರು. ಕುಮಾರವ್ಯಾಸ. ಲಕ್ಷ್ಮೀಶ, ಷಡಕ್ಷರಿ ಕವಿಗಳ ಕಾವ್ಯಗಳನ್ನು ಬಹಳ ಸ್ವಾರಸ್ಯವಾಗಿ ವಾಚನ ಮಾಡುತ್ತಿದ್ದರು. ಇವರಲ್ಲಿ ವಿದ್ವತ್ತು, ಸಾಹಿತ್ಯಜ್ಞಾನ, ಉತ್ತಮ ಶಾರೀರಗಳಿದ್ದು ಇವರ ವಾಚನ ಬಹು ಜನರ ಮೆಚ್ಚುಗೆ ಪಡೆದಿತ್ತು. ಒಮ್ಮೆ ಬಿಂದುರಾಯರು ಶಾಮಾಚಾರ್ಯರನ್ನು  ಕುರಿತು, “ನಿನ್ನ ಭಾರತವೆಂದರೆ ನಮ್ಮ ಜನಕ್ಕೆ ಅದೇನು ಮರುಳೋ ನಾ ಬೇರೆ ಕಾಣೆ, ಅರಳಿಟ್ಟಿನ ಪದ್ಯಗಳನ್ನು  ಕೇಳುವುದಕ್ಕೆ ನಮ್ಮ ಜನ ಅದೇಕೆ ಹಾತೊರೆಯುವುರೋ ದೇವರೇ ಬಲ್ಲ” ಎಂದರಂತೆ. ಅದಕ್ಕೆ ಶಾಮಾಚಾರ್ಯರು  ನೀನೂ ಒಂದು ಸಲ ಕುಮಾರವ್ಯಾಸ ಭಾರತವನ್ನು ವಾಚನ ಮಾಡು ನೋಡೋಣ ಎಂದು ಸವಾಲು ಹಾಕಿದರಂತೆ. ಆಗ ಬಿಂದೂರಾಯರು ಕುಮಾರವ್ಯಾಸ ಭಾರತವನ್ನು ವಾಚನ ಮಾಡಲು ಪ್ರಯತ್ನಿಸಿ ಸೋತರಂತೆ. ತಕ್ಷಣದಲ್ಲಿ ತಮ್ಮ ಸೋಲನ್ನು  ಒಪ್ಪಿಕೊಂಡ ಬಿಂದುರಾಯರು ಒಂದು ತಿಂಗಳ ಅವಧಿಯನ್ನು ತೆಗೆದುಕೊಂಡು, ಕುಮಾರವ್ಯಾಸ ಭಾರತದ ‘ಕೀಚಕವಧೆ’ ಪ್ರಸಂಗವನ್ನು ಅಭ್ಯಾಸ ಮಾಡಿ, ಶಾಮಾಚಾರ್ಯರ ಮುಂದೆ ಹಾಡಿ ತೋರಿಸಿದರು. ಇವರ ಕಾವ್ಯವಾಚನವನ್ನು  ಆಲಿಸಿದ ಶಾಮಾಚಾರ್ಯರು, “ಬಿಂದೂರಾಯ, ನಿನಗೆ ಕುಮಾರವ್ಯಾಸ ಒಲಿದಿದ್ದಾನೆ. ಬಹಳ ಚೆನ್ನಾಗಿ ಓದಿದ್ದೀಯ. ನಿನ್ನ ಶಾರೀರ, ಶೈಲಿ, ಕುಮಾರವ್ಯಾಸ ಭಾರತಕ್ಕೆ ಒಗ್ಗಿ ಬರುತ್ತದೆ. ಅಭ್ಯಾಸ ಬಿಡಬೇಡ, ನಿನ್ನ ವಾಚನ ಕೇಳಿ ತುಂಬಾ ಸಂತೋಷಪಟ್ಟಿದ್ದೇನೆ” ಎಂದು ಬೆನ್ನುತಟ್ಟಿ ಪ್ರೋತ್ಸಾಹಿಸಿದರಂತೆ.
ಹೀಗೆ ಕುಮಾರವ್ಯಾಸನನ್ನು ಸವಾಲಿಗಾಗಿ ಹಾಡಲು ಹೋಗಿ, ಮೊದಲು ಸೋತ ಬಿಂದೂರಾಯರು ಸೋತು ಗೆದ್ದರು. ಮುಂದೆ ಅವರೆಂದೂ ಹಿಂದಿರುಗಿ ನೋಡಲಿಲ್ಲ. ಬಿಂದೂರಾಯರಲ್ಲಿ ಹುದುಗಿದ್ದ ಪ್ರತಿಭೆ ಹೊರಬರಲು ಈ ಪ್ರಸಂಗವೊಂದು ನೆಪವಾಯಿತು. ಅಂದಿನಿಂದ ಅವರ ಜೀವನ ಶೈಲಿಯೇ ಬದಲಾಯಿಸಿತು. ಇದು ನಡೆದದ್ದು ೧೯೦೨ರಲ್ಲಿ. ಅನಂತರ ಕುಮಾರವ್ಯಾಸ ಭಾರತದ ವಾಚನವನ್ನು ಶ್ರದ್ಧೆಯಿಂಧ ಮುಂದುವರಿಸಿದರು . ಅವರ ಕಲಿಕೆ ಸಾಂಪ್ರದಾಯಿಕವಾಗಿ ಗುರುಮುಖೇನ ಆಗಲಿಲ್ಲ. ಕಾವ್ಯವಾಚನಕ್ಕೆ ಪೂರಕವಾಗಿದ್ದ ಸಂಗೀತ ಜ್ಞಾನವೂ ಶಾಸ್ತ್ರೀಯ ಅಭ್ಯಾಸದಿಂದ ಬಂದುದಲ್ಲ. ಕೇಳುವಿಕೆಯಿಂದ ಬಂದ ಸಂಗೀತ-ಸಾಹಿತ್ಯದ ಸಂಸ್ಕಾರದ ಬಲವೇ ಇವರ ಕಾವ್ಯವಾಚನಕ್ಕೆ ತಳಹದಿ. ಈ ಹಿನ್ನೆಲೆಯಲ್ಲಿಯೇ ಭಾವಕ್ಕೆ ತಕ್ಕ ರಾಗ ಸಂಯೋಜಿಸಿ ಕುಮಾರವ್ಯಾಸವನ್ನು ಹಾಡುವ ಪ್ರಯತ್ನಕ ಮಾಡಿದರು. ಸತತ ಅಭ್ಯಾಸವನ್ನು ಕೈಗೊಂಡರು. ದಿನವೂ ಸಂಜೆ ತಂಬೂರಿ ಶ್ರುತಿಯಲ್ಲಿ ಕಂಚಿನ ಕಂಠದಲ್ಲಿ ಭಾರತವನ್ನು ಹಾಡುತ್ತಿದ್ದರೆ ದಾರಿಯಲ್ಲಿ ಹೋಗುವವರು ನಿಂತು ಆಲಿಸುತ್ತಿದ್ದರಂತೆ.
ಬಿಂದೂರಾಯರಿಗೆ ಸಾಹಿತ್ಯದ ಮಾರ್ಗದರ್ಶನ ನೀಡಿದವರು ಕನ್ನಡ ಸಾಹಿತ್ಯದ ದಿಗ್ಗಜಗಳೆನಿಸಿದ್ದ ಬಿ.ಎಂ.ಶ್ರೀ., ಎಂ.ಆರ್.ಶ್ರೀ., ಟಿ.ಎಸ್‌. ವೆಂಕಣ್ಣಯ್ಯ, ಮಾಸ್ತಿ, ಡಿ.ವಿ.ಜಿ. ಮೊದಲಾದವರು. ಇವರೆಲ್ಲ ಬಿಂದುರಾಯರ ಕಾವ್ಯವಾಚನದ ಶೈಲಿಯನ್ನು ಮೆಚ್ಚಿ, ನ್ಯೂನತೆಗಳನ್ನು ತಿದ್ದಿ, ಅವರ ವಾಚನ ಪರಿಷ್ಕಾರಗೊಳ್ಳುವಲ್ಲಿ ಸಹಕಾರ ನೀಡಿದರು. ಮಾಸ್ತಿಯವರು ಮೈಸೂರಿನಲ್ಲಿ ಸಬ್‌ಡಿವಿಜನ್‌ ಆಫೀಸರ್ ಆಗಿ ಸೇವೆ ಸಲ್ಲಿಸುತ್ತಿದ್ದ ಸಮಯ. ಅವರು ಕಛೇರಿಯ ತಮ್ಮ ಕೆಲಸ ಮುಗಿದ ತಕ್ಷಣ ನೇರವಾಗಿ ಬಿಂದುರಾಯರ ಮನೆಗೆ ಬಂದು ಕುಳಿತು, ‘ಕುಮಾರವ್ಯಾಸ ಭಾರತ’ ಕೇಳುವ ಪರಿಪಾಟ ದಿನನಿತ್ಯದ್ದು. ಅಲ್ಲದೆ ಮಾಸ್ತಿಯವರು ಪ್ರವಾಸ ಹೊರಟಾಗ ಬಿಂದುರಾಯರನ್ನು  ಕರೆದೊಯ್ಯುತ್ತಿದ್ದರಂತೆ. ಅವರಿಂದ ಇಡೀ ಭಾರತವನ್ನು  ಓದಿಸಿ, ಕೇಳಿ ಅನಂದಪಡುತ್ತಿದ್ದರಂತೆ. ವಾಚನದ ಮಧ್ಯೆಮಧ್ಯೆಯೆ ಸಾಹಿತ್ಯದ ಸೊಬಗನ್ನೂ, ಭಾಮಿನಿ ಷಟ್ಪದಿಯ ಕುಣಿತದ ವೈಖರಿಯನ್ನು ಪರಿಚಯಿಸಿ ಕೊಡುತ್ತಿದ್ದರಂತೆ. ರಾಗಗಳಲ್ಲಿರುವ ರಸಪ್ರತಿಪಾದನಾ ಶಕ್ತಿ, ಪದ್ಯದಲ್ಲಿ ಯಾವ ಮಾತಿಗೆ ಯಾವ ಪ್ರಾಶಸ್ತ್ಯಕೊಡಬೇಕು ಮೊದಲಾದ ವಿಚಾರಗಳನ್ನು ಬಿಂದೂರಾಯರೊಡನೆ ಚರ್ಚಿಸುತ್ತಿದ್ದರಂತೆ.
ಪೌರಾಣಿಕ ರತ್ನ ಶೇಷಾಚಾರ್ಯರು ಬಿಂದುರಾಯರ ಆಪ್ತವರ್ಗದಲ್ಲೊಬ್ಬರು. ಅವರಿಗೂ ಬಿಂದೂರಾಯರ ಭಾರತ ವಾಚನವೆಂದರೆ ಬಹಳ ಪ್ರೀತಿ. ಒಮ್ಮೆ ಇವರ ಭಾರತ ವಾಚನ ಕೇಳುತ್ತ ಶೇಷಾಚಾರ್ಯರು ಕಣ್ಣೀರು ಸುರಿಸುತ್ತಿದ್ದರಂತೆ. ಬಿಂದೂರಾಯರು, “ಸ್ವಾಮಿ, ಈ ಭಾರತದಲ್ಲಿ ಅಮತಹ ಮಹತ್ವದ್ದೇನಿದೆ” ಎಂದು ಕೇಳಿದರು. ಅದಕ್ಕೆ ಶೇಷಾಚಾರ್ಯರು. “ಕುಮಾರವ್ಯಾಸ ಮಹಾ ಶಾಸ್ತ್ರಜ್ಞ. ಶ್ರೀಮಧ್ವಾಚಾರ್ಯರ ಶಾಸ್ತ್ರಗಳನ್ನು, ಮೂಲಭಾರತವನ್ನು  ಅನ್ವಯಿಸಿ ಕನ್ನಡದಲ್ಲಿ ಭಾರತವನ್ನು ರಚಿಸಿದ ಮಹಾನುಭಾವನಪ್ಪ” ಎಂದರಂತೆ. ಕುಮಾರವ್ಯಾಸವನ್ನು ಅರ್ಥಮಾಡಿಕೊಳ್ಳಬೇಕಾದರೆ ಪೂರಕ ಸಾಹಿತ್ಯ ಹಾಗೂ ಶಾಸ್ತ್ರಗಳ ಅಧ್ಯಯನ ಅಗತ್ಯ ಎಂದು ಮಾರ್ಗದರ್ಶನ ಮಾಡಿದರಂತೆ. ಅದರಂತೆ, ಸಂಸ್ಕೃತದ “ಮಹಾಭಾರತ”, ಶ್ರೀಮಧ್ವಾಚಾರ್ಯರ “ಮಹಾಭಾರತ ತಾತ್ಪರ್ಯ ನಿರ್ಣಯ”, ಜಗನ್ನಾಥದಾಸರ ಹರಿಕಥಾಮೃತಸಾರ, ಕನಕದಾಸರ ಹರಿಭಕ್ತಿಸಾರ, ಪುರಂದರದಾಸರ ಕೀರ್ತನೆಗಳು, ಭಗವದ್ಗೀತೆ ಮೊದಲಾದುದವನ್ನು ಶ್ರದ್ಧೆಯಿಂದ ಅಭ್ಯಾಸ ಮಾಡಿದರು . ಪರಿಣಾಮವಾಗಿ ಕುಮಾರವ್ಯಾಸನ ಪ್ರತಿಯೊಂದು ಪದ್ಯವನ್ನು  ಶಾಸ್ತ್ರಾಧಾರಸಹಿತ ವಿವರಿಸುವ ವಿದ್ವತ್ತನ್ನು ಸಂಪಾದಿಸಿದರು. ಉತ್ತಮಶಾರೀರ, ಸಂಗೀತಜ್ಞಾನ, ಸಾಹಿತ್ಯ ಸಮೃದ್ಧಿ, ಶಾಸ್ತ್ರಜ್ಞಾನ ಎಲ್ಲವನ್ನು ಮೈಗೂಡಿಸಿಕೊಂಡು ಸಾಧನೆ ಮಾಡಿದುದರಿಂದಾಗಿ ಬಿಂದುರಾಯರು ಕುಮಾರವ್ಯಾಸ ಭಾರತ ವಾಚನದಲ್ಲಿ ತಮ್ಮದೇ ಆದ ವಿಶಿಷ್ಟ ಶೈಲಿಯೊಂದನ್ನು ರೂಪಿಸಿಕೊಂಢರು. ಅನಂತರ ಭಾರತದ ಬಿಂದುರಾಯರೆಂದೇ ಪ್ರಸಿದ್ಧರಾದರು.
ಬಿಂದೂರಾಯರು ಕುಮಾರವ್ಯಾಸನ ಪದ್ಯಗಳಿಗೆ ರಾಗಗಳನ್ನು ಅಳವಡಿಸುತ್ತಿದ್ದ ರೀತಿ ವಿಶಿಷ್ಟವಂತೆ. ಭಾವಕ್ಕೆ ತಕ್ಕಂತ ರಾಗಗಳನ್ನು ಸಮಯ ಸ್ಪೂರ್ತಿಯಿಂದ ಜೋಡಿಸುವರು. ಅದನ್ನು ಹಾಡುವಗ ಸಂಗೀತವನ್ನು  ಪ್ರಾಧಾನ್ಯ ಮಾಡದೆ, ಆ ಸಾಹಿತ್ಯದ ಭಾವವನ್ನು ಎತ್ತಿ ಹಿಡಿಯಲು ಎಷ್ಟುಬೇಕೋ ಅಷ್ಟನ್ನು ಮಾತ್ರ ಬಳಸಿಕೊಂಡು ಕವಿಹೃದಯವನ್ನು ಸಮರ್ಥವಾಗಿ ಶ್ರೋತೃಗಳಿಗೆ ತಲುಪಿಸುತ್ತಿದ್ದರಂತೆ. ಇಂತಹ ವಾಚನ ಕೇಳುಗರ ಮೇಲೆ ಪರಿಣಾಮವನ್ನುಂಟುಮಾಡುತ್ತಿತ್ತು. ಭಾರತದ ನಾಯಕ ನಾಯಕಿಯರು ಶ್ರೋತೃಗಳ ಮುಂದೆ ಬಂದು ನಿಂತು ಜೀವಂತವಾಗಿ ತಮ್ಮ ಪಾತ್ರಗಳನ್ನು ಅಭಿನಯಿಸುತ್ತಿರುವರೇನೋ ಎಂಬ ಭ್ರಮೆಯನ್ನು ಉಂಟುಮಾಡುತ್ತಿದ್ದರಂತೆ. ಹೀಗೆ ಕವಿಹೃದಯವನ್ನು ಭಾವಪೂರ್ಣ ವಾಚನದ ಮೂಲಕವೇ ಸಹೃದಯನಿಗೆ ತಲುಪಿಸುವುದು ಗಮಕಿಗೆ ಸಾಧ್ಯವಾಗುವುದರ ಅದಕ್ಕೆ ವ್ಯಾಖ್ಯಾನದ ಅಗತ್ಯವೇನಿದೆ ಎಂಬುದು ಮೊದಮೊದಲು ಬಿಂದುರಾಯರ ಅಭಿಪ್ರಾಯವಾಗಿತ್ತು. ಅವರು ಕಾರ್ಯಕ್ರಮಗಳನ್ನು ನೀಡುತ್ತಾ, ಅನುಭವಗಳನ್ನು ಗ್ರಹಿಸುತ್ತಾ ಹೋದಂತೆಲ್ಲ ಸಾಹಿತ್ಯದ ಕೆಲವು ಸೂಕ್ಷ್ಮಗಳನ್ನು ವ್ಯಾಖ್ಯಾನದ ಮೂಲಕ ತಿಳಿಸುವ ಅಗತ್ಯವನ್ನು ಕಂಡುಕೊಂಡರು. ಮುಂದೆ, ಕುಮಾರವ್ಯಾಸನ ಹೃದಯವನ್ನು ಪ್ರವಚನ ರೂಪದಲ್ಲಿ ಅಂದರೆ ವಾಚನದ ಜೊತೆ ವ್ಯಾಖ್ಯಾನ ಸೇರಿಸಿ ಕಾರ್ಯಕ್ರಮ ನೀಡುವ ಪ್ರಯೋಗ ಮಾಡಿದರು. ಮೊದಲು ಹುಬ್ಬಳ್ಳಿಯಲ್ಲಿ ಈ ಪ್ರಯೋಗವನ್ನು ಮಾಡಿ ಅಪಾರವಾದ ಯಶಸ್ಸನ್ನು ಪಡೆದರು. ಅಲ್ಲಿಂದ ಮುಂದೆ ಕರ್ನಾಟಕದ ಉದ್ದಗಲಕ್ಕೂ ಕುಮಾರವ್ಯಾಸ ಭಾರತವನ್ನು  ಪ್ರವಚನದ ಮೂಲಕ ಜನಗಳಿಗೆ ತಲುಪಿಸುವ ಕಾರ್ಯ ಕೈಗೊಂಡರು.
ಇವರು ನೀಡಿದ ಭಾರತ ವಾಚನ ಕಾರ್ಯಕ್ರಮಗಳು ಸಾವಿರಾರು. ಇಂದಿನ ಹಾಗೆ, ಕಾವ್ಯದ ಯಾವುದೋ ಒಂದು ಭಾಗವನ್ನೊ ಅಥವಾ ಕೆಲವೇ ಪದ್ಯಗಳನ್ನೊ ಶ್ರೋತೃಗಳಿಗೆ ಮುಟ್ಟಿಸುವ ಜವಾಬ್ದಾರಿ ಅವರದಾಗಿರಲಿಲ್ಲ. ಒಮ್ಮೊಮ್ಮೆ ಕಾರ್ಯಕ್ರಮ ಪ್ರಾರಂಭವಾದರೆ ೩-೪ ತಿಂಗಳುಗಳು ಸಂಪೂರ್ಣ ಕಾವ್ಯ ಮುಗಿಯುವವರೆಗೆ ಜರುಗುತ್ತಿದ್ದವು. ಒಂದು ಕಾಲದಲ್ಲಿ ಆತ್ಮ ಸಂತೋಷಕ್ಕಾಗಿ ಕುಮಾರವ್ಯಾಸನ ಕಾವ್ಯ ಹಾಡಲು ಪ್ರಾರಂಭಿಸಿದ ಬಿಂದುರಾಯರು ಸಾರ್ವಜನಿಕ ವಲಯಕ್ಕೆ ತಾವಾಗಿ ಪ್ರವೇಶಿಸಲಿಲ್ಲ. ಆಸಕ್ತಿ ಇದ್ದವರು ಅವರ ವಾಚನವನ್ನು ಮನೆಗೆ ಬಂದೋ, ಹಾದಿಯಲ್ಲಿ ನಿಂತು ಆಲಿಸಿಯೋ ಆನಂದ ಪಡುತ್ತಿದ್ದರು. ತಿ.ತಾ.ಶರ್ಮರು ಮೈಸೂರು ಮಹಾರಾಜ ಕಾಲೇಜಿನ ವಿದ್ಯಾರ್ಥಿಯಾಗಿದ್ದಾಗ, ಅಲ್ಲಿನ ‘ಕರ್ನಾಟಕ ಸಂಘ’ದ ಕಾರ್ಯಕ್ರಮವೊಂದರಲ್ಲಿ ಬಿಂದೂರಾಯರ ಭಾರತವಾಚನವನ್ನು ಏರ್ಪಡಿಸಿದರು. ಮೊದಲಬಾರಿಗೆ ಇವರ ವಾಚನ ಕೇಳಿದ ಜನ ಆನಂದಪಟ್ಟರು. ಅನಂತರ ಬೆಂಗಳೂರಿನ ಸೆಂಟ್ರಲ್‌ ಕಾಲೇಜಿನ ಕರ್ನಾಟಕ ಸಂಘ ಬಿಂದುರಾಯರ ಕಾವ್ಯವಾಚನವನ್ನು  ಏರ್ಪಡಿಸಿತು. ಈ ಸಭೆಗೆ ನಾಡಿನ ಗಣ್ಯರುಗಳಾದ ಕರ್ಪೂರ ಶ್ರೀನಿವಾಸರಾಯರು, ಎಸ್‌.ಜಿ. ಶಾಸ್ತ್ರಿಗಳು, ದಿವಾನ ಬಹದ್ದೂರ್ ಎಂ.ಎನ್‌. ಕೃಷ್ಣರಾಯರು ಮೊದಲಾದವರು ಸೇರಿದ್ದರು. ಈ ಕಾರ್ಯಕ್ರಮವು ಯಶಸ್ವಿಯಾಗಿ ಜರುಗಿತು. ಬಿಂದೂರಾಯರ ಪ್ರತಿಭೆಗೆ ಸ್ವರ್ಣಪದಕ ಹಾಗೂ ೫೦/- ರೂ.ಗಳ ಸಂಭಾವನೆಯನ್ನು ಕೊಟ್ಟು ಗೌರವಿಸಿದರು. ಹೀಗೆ ಪ್ರಾರಂಭವಾದ ಇವರ ಭಾರತವಾಚನ ಕಾರ್ಯಕ್ರಮ ನಿರಂತರವಾಗಿ ಮುಂದುವರಿಯಿತು . ಗದಗು, ವಿಜಾಪುರ, ಹುಬ್ಬಳ್ಳಿ, ಬೆಂಗಳೂರು, ಬಾಗಲಕೋಟೆ ಕರ್ನಾಟಕದ ಪ್ರಮುಖ ನಗರಗಳಲ್ಲಿ ತಿಂಗಳುಗಟ್ಟಲೆ ಕಾರ್ಯಕ್ರಮ ನೀಡಿ ಯಶಸ್ಸಿಯಾಗಿದ್ದಾರೆ. ಇವರ ಕಾರ್ಯಕ್ರಮ ಜರುಗುವ ಕಡೆಗಳಲ್ಲಿ ಸುತ್ತಮುತ್ತಲಿನ ಗ್ರಾಮದವರು ನೂರಾರು ಸಾವಿರಾರು ಸಂಖ್ಯೆಯಲ್ಲಿ ಗಾಡಿಯಲ್ಲಿ ಬಂದು, ಪ್ರವಚನ ಕೇಳಿ ಆನಂದಿಸುತ್ತಿದ್ದರಂತೆ. ಹುಬ್ಬಳ್ಳಿಯಲ್ಲಿ ನಡೆಸಿದ ಭಾರತ ಪ್ರವಚನಗಳ ದೈನಂದಿನ ವರದಿಯನ್ನು ‘ಸಂಯುಕ್ತ ಕರ್ನಾಟಕ’ ಪತ್ರಿಕೆಯ ಮೂಲಕ ಓದಿ ಜನ ಆನಂದಿಸಿದ್ದಾರೆ. ಹುಬ್ಬಳ್ಳಿಯ ಕಾರ್ಯಕ್ರಮದ ಪ್ರವಚನಗಳು ಜನರ ಅಪೇಕ್ಷೆಯಂತೆ ‘ಭಾರತ ಸಾರೋದ್ಧಾರ’ ಎಂಬ ಹೆಸರಿನಿಂದ ಗ್ರಂಥ ರೂಪದಲ್ಲಿಯೂ ಪ್ರಕಟವಾಗಿ ಬಿಂದೂರಾಯರ ಕೊಡುಗೆ ಈ ಕ್ಷೇತ್ರದಲ್ಲಿ ಶಾಶ್ವತವಾಗಿ ಉಳಿಯುವಂತೆ ಮಾಡಿತು.
ಬಿಂದೂರಾಯರ ಕಾರ್ಯಕ್ರಮಗಳು ಇಷ್ಟೊಂದು ಯಶಸ್ವಿಯಾಗಲು ಮುಖ್ಯ ಕಾರಣ ಪ್ರತಿಭೆ, ವಿದ್ವತ್ತು, ಶಾರೀರ, ಇವುಗಳ ಜೊತೆ ಆ ಲಕಲೆಗೆ ಅವರು ತೋರಿಸುತ್ತಿದ್ದ ಅಪಾರ ನಿಷ್ಠೆ. ಇದಕ್ಕೆ ಒಂದು ನಿದರ್ಶನ ಸಂಸ್ಕೃತಿ ಪ್ರಚಾರದ ಕಾರ್ಯಕ್ರಮವೊಂದರಲ್ಲಿ ಸಮಯಕ್ಕೆ ಅರ್ಧಗಂಟೆ ಮುಂಚಿತವಾಗಿ ಬಂದು, ನಿಷ್ಠೆಯಿಂದ ತಂಬೂರಿ ಶೃತಿ ಮಾಡಿಕೊಂಡು, ಸಮಯಕ್ಕೆ ಸರಿಯಾಗಿ ವಾಚನ ಪ್ರಾರಂಭ ಮಾಡಿಯೇ ಬಿಟ್ಟರಂತೆ. ಕಾರ್ಯಕ್ರಮ ಸಂಯೋಜಕರು ಇನ್ನೂ ಸಭೆ ಸೇರಿಯೇ ಇಲ್ಲವಲ್ಲ ಎಂದರೆ, ನೀವೇ ಸಭೆ ಕುಳಿತು ಕೇಳಿ ಎಂದು, ಅಲ್ಲಿದ್ದ ನಾಲ್ಕಾರು ಜನಕ್ಕೇ ಕಾರ್ಯಕ್ರಮ ಕೊಟ್ಟರಂತೆ. ಯಾವುದೇ ಕಾರ್ಯಕ್ರಮದಲ್ಲಿ ಸಮಯ ಪ್ರಜ್ಞೆಯಿಂದ, ನಿಷ್ಠೆಯಿಂದ, ಪ್ರತಿಫಲಾಪೇಕ್ಷೆಯನ್ನು  ಯಾವ ರೂಪದಲ್ಲಿಯೂ ಬಯಸದೆ ಬೆಳೆಸಿಕೊಂಡು ಬಂದ ನಿಷ್ಠೆಯೇ ಅವರ ಕಲೆಗೆಕ ಬೆನ್ನೆಲುಬು.
ಬಿಂದೂರಾಯರ ವ್ಯಕ್ತಿತ್ವೇ ವಿಶಿಷ್ಟ ರೀತಿಯದು. ಅವರಿಗೆ ಭಾರತ ವಾಚನದಲ್ಲಿ ಶ್ರದ್ಧೆ, ನಿಷ್ಠೆ ಬೆಳೆಯುತ್ತಾ ಹೋದಂತೆ, ಲೌಕಿಕ ಜೀವನಕ್ಕಾಗಿ ಆಶ್ರಯಿಸಿದ್ದ ಕೃಷ್ಣರಾಜೇಂದ್ರ ಮಿಲ್ಲಿನ ಹುದ್ದೆಗೂ ರಾಜೀನಾಮೆ ಕೊಟ್ಟರು. ನೌಕರಿ ಮಾಡುತ್ತಿದ್ದಾಗ, ಮೈಸೂರು ಸೀಮೆಯ, ಜರಿಪೇಠ ಪ್ಯಾಂಟಿನ, ದರ್ಪ ಸ್ವಭಾವದವರಾಗಿದ್ದರು. ಅನಂತರ ತಮ್ಮ ಪ್ರವೃತ್ತಿಗೆ ತಕ್ಕಂತೆ ವೇಷವನ್ನು ಬದಲಿಸಿಕೊಂಡರು. ಶುದ್ಧ ವೈದಿಕರಂತೆ ಮೀಸೆ ಬೋಳಿಸಿ, ಮುದ್ರೆ, ಗೋಪಿ ಚಂದನ, ಅಂಗಾರಕ್ಷತೆಗಳಿಂದ ಅಲಂಕೃತವಾಗಿ, ದೇಸೀ ಉಡುಗೆಯಲ್ಲಿ ಮೆರೆದರು. ನಾಡಿನುದ್ದಕ್ಕೂ ಕಲಾ ಸೇವೆಯನ್ನು ಕೈಗೊಂಡರು. ಎಂದು ಯಾರಿಗೂ ತಲೆಬಾಗಲಿಲ್ಲ. ಕಲೆಗೆ ಅನ್ಯಾಯ ಮಾಡಲಿಲ್ಲ. ಸಂಭಾವನೆಗಾಗಲೀ, ಕೀರ್ತಿಗಾಗಲೂ ಅಪೇಕ್ಷೆ ಪಡಲಿಲ್ಲ. ಕಲೆಯಲ್ಲಿ ತಲ್ಲೀನರಾದರು. ೯೨ರ ವಯಸ್ಸಿನಲ್ಲೂ ದೇಹಶ್ರಮವನ್ನು ಲೆಕ್ಕಿಸದೆ ಕಾರ್ಯಕ್ರಮ ನೀಡುತ್ತಿದ್ದರು. ಅವರ ಕೊನೆಯ ದಿನಗಳಲ್ಲಿ ಸಾಂಸಾರಿಕವಾದ ಅನೇಕ ಕಷ್ಟಗಳಿಗೆ ಸಿಲುಕಿದ್ದರೂ, ವಿಚಲಿತರಾಗದೆ ದೀಕ್ಷಾಬದ್ಧರಗಿ ಸಾಹಿತ್ಯ ಸೇವೆಯನ್ನು ಮಾಡಿದರು. ಸಂಸಾರದಲ್ಲಿ ಸುಖದ ದಿನಗಳನ್ನು ಕಳೆದಷ್ಟೇ ಸಂತೋಷವಾಗಿ ಕಷ್ಟದ ದಿನಗಳನ್ನೂ ಕಳೆದ ನಿಯತ್ತರು. ಅವರ ಬದುಕಿನಲ್ಲಿ ಊಟ-ತಿಂಡಿ, ಉಡಿಗೆ-ತೊಡಿಗೆ-ಕಲಾಸೇವೆ ಎಲ್ಲದರಲ್ಲೂ ಶಿಸ್ತು ಸಮಯಪ್ರಜ್ಞೆ ಇತ್ತು. ಸರಳಜೀವಿ, ಜೀವನ ನಿರ್ವಹಣೆಗಾಗಿ ಉದ್ಯೋಗ ಮಾಡುತ್ತಿದ್ದಾಗಲೂ ಖಂಡಿತವಾದಿ. ಗಂಧದ ಎಣ್ಣೆ ಕಾಖಾನೆಯಲ್ಲಿ ಕೆಲಸ ಮಾಡುತ್ತಿದ್ದಾಗ ಬಿಂದುರಾಯರ ಕೈಕೆಳಗೆ ಬಂಗ್ಲೆ ಶಾಮರಾಯರು (ಚಿತ್ರನಟ-ನಿರ್ಮಾಪಕ ದ್ವಾರಕೀಶ್‌ ಅವರ ತಂದೆ) ನೌಕರರಾಗಿದ್ದರಂತೆ. ಶಾಮರಾಯರು ಒಂದು ದಿನ ಕೆಲಸಕ್ಕೆ ತಡವಾಗಿ ಬಂದುದಕ್ಕಾಗಿ ಬಿಂದೂರಾಯರು ಸ್ನೇಹಿತರಾದ ಶಾಮರಾಯರನ್ನೂ ವಿವರಣೆ ಕೇಳಿದರಂತೆ. ಕೊನಗೆ ಶಾಮರಾಯುರು ರಾಜೀನಾಮೆ ಸಲ್ಲಿಸಿದರಂತೆ. ಬಿಂದೂರಾಯರು ಕೆಲಸದ ವಿಷಯ ಬಂದಾಗ ಸ್ನೇಹವನ್ನೂ ಲೆಕ್ಕಿಸದೆ ಕರ್ತವ್ಯ ಪ್ರಜ್ಞೆ ತೋರಿದವರು. ಆದರೂ ಕೊನೆವರೆಗೂ ಇಬ್ಬರೂ ಆತ್ಮೀಯ ಸ್ನೇಹಿತರಾಗಿಯೆ ಉಳಿದರು.
ಬಿಂದುರಾಯರು ಮಾಡಿದ ಕಲಾ ಸೇವೆಯನ್ನು ಗುರುತಿಸಿ, ಅವರಿಗೆ ಹಲವಾರು ಪ್ರಶಸ್ತಿಗಳನ್ನು ಕೊಟ್ಟು ಗೌರವಿಸಿದ್ದಾರೆ. ಕರ್ನಾಟಕ ಸರ್ಕಾರ ೧೯೬೭ರಲ್ಲಿ ರಾಜ್ಯ ಪ್ರಶಸ್ತಿ ನೀಡಿ ಇವರನ್ನು ಗೌರವಿಸಿದೆ. ಸಾಹಿತ್ಯ ಪರಿಷತ್ತು ಮಾನಪತ್ರ ಅರ್ಪಿಸಿ, ಜೋಡಿ ಶಾಲಿನ ಸಮೇತ ಬಿಂದೂರಾಯರನ್ನು ಸನ್ಮಾನಿಸಿದೆ. ಮಕ್ಕಳ ಮಂಟಪ ಬಿಂದೂರಾಯರಿಗೆ ಗೌರವ ಸಮರ್ಪಣೆ ಮಾಡಿದೆ. ಬೊಂಬಾಯಿಯಲ್ಲಿ ನಡೆದ ಸಾಹಿತ್ಯ ಸಮ್ಮೇಳನದ ಗಮಕ ಗೋಷ್ಠಿಯ ಅಧ್ಯಕ್ಷತೆಯನ್ನು ಬಿಂದೂರಾಯರಿಗೆ ಕೊಡುವ ಮೂಲಕಕ ಅವರನ್ನು ಗೌರವಿಸಿದೆ. ದೊಡ್ಡ ದೊಡ್ಡ ಸಂಗೀತ ವಿದ್ವಾಂಸರುಗಳು ಇವರ ಕಾವ್ಯವಾಚನ ಕೇಳಿ ಮನದುಂಬಿ ಕೊಂಡಾಡಿದ್ದಾರೆ. ವೀಣೆ ಶೇಷಣ್ಣನವರು “ಸ್ವಾಮಿ ನಿಮ್ಮ ಕಲೆ ದೈವವನ್ನು ಪ್ರತ್ಯಕ್ಷೀಕರಿಸಿ ದರ್ಶನ ಮಾಡಿಸುತ್ತದೆ. ನಮ್ಮ ಸಂಗೀತ ಎಷ್ಟೆಂದರೂ ಬೆಡಗು ಕಲೆ” ಎನ್ನುತ್ತಾ ಸನ್ಮಾನಿಸಿದರಂತೆ. ಹೀಗೆ ಸಾಹಿತಿಗಳೂ, ಕಲಾವಿದರೂ, ನಾಡಿನ ಸಮಸ್ತ ಜನರು ಮನದುಂಬಿ ಮಿಡಿದ ಆನಂದ ಭಾಷ್ಪ ಅವರಿಗೆ ಸಂದ ಬಹು ದೊಡ್ಡ ಗೌರವ.
ಯಾವ ಗುರುಪರಂಪರೆಯಲ್ಲೂ ಬೆಳೆಯದ ಬಿಂದೂರಾಯರು ತಮ್ಮ ಶಿಷ್ಯರ ತಂಡವನ್ನು ಬೆಳೆಸುವ ಪ್ರಯತ್ನ ಮಾಡಲಿಲ್ಲ. ಆದರೆ ಅವರ ಕಲೆ ಶಾಶ್ವತವಾಗಿ ಉಳಿಯಲೆಂಬ ಸದುದ್ದೇಶದಿಂದ ಅವರ ಅಭಿಮಾನಿಗಳೂ, ಆಪ್ತರೂ ಆದ ಡಿ.ವಿ.ಜಿ.ಯವರು ಕನ್ನಡ ಸಾಹಿತ್ಯ ಪರಿಷತ್ತಿನ ಉಪಾಧ್ಯಕ್ಷರಾಗಿದ್ದಾಗ ಗಮಕ ತರಗತಿಗಳು ನಡೆಸುವ ಯೋಜನೆ ಕೈಗೊಂಡರು. ಅದರ ಆಚಾರ್ಯರಾಗಿ ಬಿಂದೂರಾಯರನ್ನು ಒತ್ತಾಯಪೂರ್ವಕ ನೇಮಿಸಿದರು. ೧೯೩೫ ರಿಂದ ಮೂರು ವರ್ಷಗಳ ಕಾಲ ನಿಷ್ಠೆಯಿಂದ ಶಿಷ್ಯರ ತಂಡ ಬೆಳೆಸಿದರು. ಅಂಥವರಲ್ಲಿ ಶ್ರೀಮತಿ ಶಕುಂತಲಾಬಾಯಿ ಪಾಂಡುರಂಗರಾವ್‌ ಅವರು ಬಿಂದೂರಾಯರ ಶೈಲಿಯನ್ನು ವಿಶೇಷವಾಗಿ ಅನುಸರಿಸಿದರು. ತಮ್ಮ ಶಿಷ್ಯರ ವಾಚನ ಶೈಲಿ, ಸಾಮರ್ಥ್ಯಗಳನ್ನು ಕಂಡು ಬಿಂದೂರಾಯರು ಅಭಿಮಾನದಿಂದ ಹರಸಿದ್ದಾರೆ. ಇವರು ಅವಕಾಶ ದೊರೆತಾಗಲೆಲ್ಲ ಕಾವ್ಯವಾಚನ ಕಲೆ ಹೇಗಿರಬೇಕೆಂಬ ಬಗ್ಗೆ ವಾಚನದ ಮೂಲಕ, ಲೇಖನಗಳು ಗ್ರಂಥಗಳು, ಪತ್ರಗಳ ಮೂಲಕ ಮತ್ತೆ ಮತ್ತೆ ಗಮಕಿಗಳಿಗೆ ಮಾರ್ಗದರ್ಶನ ನೀಡಿದ್ದಾರೆ. ಸದಾ ಅವರ ಮನಸ್ಸು ಗಮಕ ಕಲೆಯ ಅಭಿವೃದ್ಧಿಯ ಕಡೆಗೇ ತುಡಿಯುತ್ತಿತ್ತು. ೧೯೦೨ರಲ್ಲಿ ಕಾವ್ಯವಾಚನ ಪ್ರಾರಂಭಿಸಿದ ಅವರು ೧೯೬೮ವರೆಗೂ ಈ ಕ್ಷೇತ್ರದಲ್ಲಿ ಸತತವಾಗಿ ೬೬ ವರ್ಷಗಳ ಕಾಲ ಕಲೆಗಾಗಿ ನಿರಂತರ ದುಡಿದಿದ್ದಾರೆ. ಆದರೂ ಅವರ ಮನಸ್ಸಿಗೆ ದಣಿವಿರಲಿಲ್ಲ. ದೇಹ ಸೋತಿತ್ತು. ೯೩ ವರ್ಷಗಳ ತುಂಬು ಜೀವನ ನಡೆಸಿದ ಅವರು ಶತಾಯುಷಿಯಾಗಲೆಂಬ ಹೆಬ್ಬಯಕೆಕ ಕನ್ನಡ ಜನತೆಯದಾಗಿತ್ತು. ಆದರೆ ವಿಧಿ ಬಿಡಲಿಲ್ಲ. ೧೯೬೯ ಮಾರ್ಚಿ ೧೨ ರಂದು ಚಿತ್ರದುರ್ಗದಲ್ಲಿ ಅಸ್ತಮಿಸಿದರು. ಗಮಕ ಕಲಾಕ್ಷೇತ್ರದಲ್ಲಿ ಬಿಂದೂರಾಯರು ಸಿಂಧುವಾದರು.
ಬಸವಪ್ಪ ಶಾಸ್ತ್ರಿಗಳು
ಕನ್ನಡ ಗಮಕ ಕಲಾಲೋಕದ ಪ್ರಥಮ ಸ್ಮರಣೀಯರೂ, ಪ್ರಾತಃ ಸ್ಮರಣೀಯರೂ ಆದವರು ಅಭಿನವ ಕಾಳಿದಾಸ ಮೈಸೂರು ಬಸವಪ್ಪ ಶಾಸ್ತ್ರಿಗಳು. ಕವಿಗಳೂ, ವಿದ್ವಾಂಸರೂ, ಪಂಡಿತರೂ ಆದ ಇವರು ಗಮಕ ವಾಚನ ಮಾಡಿದರೆ, ಅದು ಚಿನ್ನದ ಹೂವಿಗೆ ಸುವಾಸನೆ ಬಂದಂತೆ.ಕನ್ನಡ-ಸಂಸ್ಕೃತ-ಇಂಗ್ಲಿಷ್‌ ಭಾಷೆಗಳಲ್ಲಿ ಅಪಾರ ಪಾಂಡಿತ್ಯ ಹೊಂದಿದ್ದಕ ಶಾಸ್ತ್ರಿಗಳು ಕುಮಾರವ್ಯಾಸ ಭಾರತ, ಜೈಮಿನಿ ಭಾರತ ಮುಂತಾದ ಕೃತಿಗಳನ್ನು ರಾಗವಾಗಿ ವಾಚನ ಮಾಡುತ್ತಿದ್ದುದನ್ನು ಕೇಳುವ ಅವಕಾಶ ನಮಗೆ ದೊರೆಯದಿದ್ದರೂ ಸಂಗೀತ-ಸಾಹಿತ್ಯ-ಭಾಷೆಗಳಲ್ಲಿನ ಪಾಂಡಿತ್ಯಪೂರ್ಣ ಅನುಭವವು ಅವರ ಗಮಕವಾಚನವನ್ನು ಎಷ್ಟು ಶ್ರೀಮಂತ ಗೊಳಿಸಿದ್ದಿರಬಹುದೆಂದು ಊಹಿಸಬಹುದಾಗಿದೆ.
ಇವರ ಗಮಕ ವಾಚನ ಶೈಲಿಯನ್ನು ಕುರಿತು, ವಿದ್ವಾಂಸರಾದ ಪಿ.ಆರ್. ಕರಿಬಸವಶಾಸ್ತ್ರಿಗಳು ೨೫.೨.೧೮೯೨೧ರಂದು ಬರೆದಿರುವ ಒಂದು ಕಂದಪದ್ಯ ಮತ್ತು ಒಂದು ಸ್ರಗ್ಧರಾ ವೃತ್ತವು ಬಸವಪ್ಪ ಶಾಸ್ತ್ರಿಗಳ  ಉತ್ಕೃಷ್ಟ ವಾಚನಕ್ಕೆ ನೀಡಿದ ವ್ಯಾಖ್ಯಾನದಂತಿದೆ.
ಕಂದ:    ಕನ್ನಡ ಭಾರತ ಮೊದಲಾ
ದುನ್ನತಮೆನಿಪಖಿಲ ಕಾವ್ಯನಿಕರಮನೆಲ್ಲರ್ |
ಮನ್ನಿಪ ತೆರದಿಂ ರಾಗದೆ
ಚೆನ್ನೆಸವಿನಮೋದಿ ಮೋದದೊಳಗಾಳಿಸಿದಂ ||
ಸ್ರಗ್ಧರಾ: ಶೃಂಗಾರಕ್ಕಾಗರಂ ತಾನೆನಿಸಿ ಮೆರೆವ ಶಾಕುಂತಳಾಭಿಖ್ಯಮಾದು |
ತ್ತುಂಗಾಲಂಕಾರಮಂ ನಾಟಕಮನೆ ಲಸದುದ್ದಾಮಸಾಹಿತ್ಯಮುಂ
ಮೇಣ್‌ ||
ಸಂಗೀತ ಪ್ರೌಢಿಯುಂ ಸಂಗಳಿಸೆ ರಚಿಸಿ ಕರ್ಣಾಟ ವಾಗ್ಧಾಟಿಯಿಂದಂ |
ರಂಘಾಚಾರ್ಯಾಖ್ಯ ಮಂತ್ರಿಪ್ರವರ ಸಭೆಯೊಳೊದ್ದೋದಿದಂ
ಜಾಣ್ಮೆಯಿಂ ||
 
ಕನ್ನಡ ಭಾರತವೇ (ಕುಮಾರವ್ಯಾಸ ಭಾರತ) ಮೊದಲಾದ ಅನೇಕ ಕಾವ್ಯಗಳನ್ನು ಕೇಳುಗರೆಲ್ಲರೂ ಮೆಚ್ಚುವ ತೆರದಿಂದ ರಾಗಬದ್ಧವಾಗಿ ವಾಚಿಸಿ ಕೇಳುಗರನ್ನು ಮೋದದೊಳಗೆ ಆಳುವಂತೆ ಮಾಡಿದರೆಂಬ ಮಾತುಗಳು ಬಸವಪ್ಪ ಶಾಸ್ತ್ರಿಗಳ ವಾಚನವು ಶ್ರೋತೃಗಳನ್ನು  ಮಂತ್ರಮುಗ್ಧರಾಗಿಸುತ್ತಿದ್ದುದನ್ನು ಕಣ್ಣಿಗೆ ಕಟ್ಟುವಂತೆ ಚಿತ್ರಿಸುತ್ತದೆ. ಅದೇ ರೀತಿ ಮೇಲಿನ ವೃತ್ತದಲ್ಲಿ-
 
ಉದ್ಧಾಮ ಸಾಹಿತ್ಯ ಮತ್ತು ಸಂಗೀತ ಪ್ರೌಢಿಮೆ ಸೇರಿ ಶಾಕುಂತಲ ನಾಟಕವನ್ನು ಕನ್ನಡದಲ್ಲಿ ರಚಿಸಿದುದೇ ಅಲ್ಲದೆ, “ಕರ್ಣಾಟಡ ವಾಗ್ಧಾಟಿಯಿಂ ಸಭೆಯೊಳೊಲ್ದು ಓದಿದಂ ಜಾಣ್ಮೆಯಿಂ”.
 
ಎಂಬಲ್ಲಿನ, ಓದುವ ಧಾಟಿಯಲ್ಲಿ ‘‘ಕರ್ಣಾಟ ವಾಗ್ಧಾಟಿ” ಇತ್ತು ಎಂಬ ಮಾತನ್ನು ವಿಶೇಷವಾಗಿ ಗಮನಿಸಬೇಕು. ಅದು ಕೇವಲ ನಾಟಕದ ಓದುವಿಕೆಯಲ್ಲ. ಕರ್ಣಾಟಕಕ್ಕೇ ವಿಶಿಷ್ಟವಾದ ರೀತಿಯ ಧಾಟಿಯಲ್ಲಿನ ಓದು;
 
ತೀ.ನಂಶ್ರೀಯವರು “ಭಾರತೀಯ  ಕಾವ್ಯಮೀಮಾಂಸೆ”ಯಲ್ಲಿ ಉದ್ಧರಿಸುವಂತೆ:
“ಕರ್ಣಾಟದೇಶದವರ ವಾಚನಕ್ರಮವನ್ನು ಕುರಿತು ರಾಜಶೇಖರನು ಹಿಂದಿನ ಯಾವುದೋ ಒಂದು ಗ್ರಂಥದಿಂದ ಉದ್ಧರಿಸಿರುವ ಪದ್ಯವು ಹೀಗಿದೆ”:
 
ರಸಃಕೋಪ್ಯಸ್ತು ಕಾಪ್ಯಸ್ತು ರೀತಿಃ ಕೋSಪ್ಯಸ್ತು ವಾ ಗುಣಃ |
ಸಗರ್ವಂ ಸರ್ವಕರ್ಣಾಟಾಃ ಟಂಕಾರೋತ್ತರ ಪಾಠಿನಃ ||
“ರಸ ಯಾವುದಾದರೂ ಆಗಲಿ, ರೀತಿ ಯಾವುದಾದರೂ ಆಗಲಿ, ಗುಣ ಯಾವುದಾದರೂ ಆಗಲಿ ಕರ್ಣಾಟಕರೆಲ್ಲರೂ ಠೀವಿಯಿಂದ ಟಂಕಾರ ಪ್ರಧಾನವಾಗಿ ಓದುತ್ತಾರೆ”. “ಟಂಕಾರ” ಎಂದರೆ “ನಿರ್ಲಕ್ಷ್ಯವಾಗಿ, ಗತ್ತಿನಿಂಧ, ಠೇಂಕಾರದೊಡನೆ” ಎಂದು ಅರ್ಥವಿರುವಂತೆ ತೋರುತ್ತದೆ.
 
(ರಾ. ಅನಂತಕೃಷ್ಣಶರ್ಮ: ಕರ್ಣಾಟಕ ಟಂಕಾರ ಟೀಕೆ’)
ಇದನ್ನೇ ಅನುಮೋದಿಸುವಂತೆ ಪಂಪನ ವಿಕ್ರಮಾರ್ಜುನ ವಿಜಯದ ಭೀಮನ ಮಾತುಗಳನ್ನೂ ನೋಡಿ: “ಟಾಠಡಾಢಣಮಲ್ತೆನ್ನನುಡಿ”
 
ಈ ವಿವರಣೆಗಳಿಂದ ಗಮಕ ಕಲೆಯು ಆಗಿನ ರಾಜಾಸ್ಥಾನದಲ್ಲಿ ಪ್ರಸಿದ್ಧಿಗೆ ಬರಲು ಬಸವಪ್ಪ ಶಾಸ್ತ್ರಿಗಳ ಕೊಡುಗೆ ಎಷ್ಟು ಅಮೂಲ್ಯವಾದುದು ಎಂದು ತಿಳಿಯಬಹುದು.
 
ಶ್ರೀ ಕರಿಬಸವಶಾಸ್ತ್ರಿಗಳ ಮತ್ತೊಂದು ಕಂದ ಪದ್ಯದಲ್ಲಿಯೂ ಬಸವಪ್ಪ ಶಾಸ್ತ್ರಿಗಳ ಕಾವ್ಯವಾಚನದ ವಿಚಾರ ಪ್ರಸ್ತಾಪಿತವಾಗಿದೆ. ಶ್ರದ್ಧಾಂಜಲಿ ರೂಪದಲ್ಲಿರುವ ಈ ಕಂದವನ್ನು ನೋಡಿ:
 
ಕನ್ನಡಗಬ್ಬದ ಹಬ್ಬಮ
ದಿನ್ನೆಲ್ಲಿ ಮನೋಜ್ಞಮೆನಿಪ ಪುಸ್ತಕ ಪಠನಂ |
ಇನ್ನೆಲ್ಲಿ ಸುಕವಿತಾಂಗನೆ
ಯುನ್ನತಮಾದುತ್ತಮಾಂಗಕಾದುದು ನಮನಂ ||
 
“ಮನೋಜ್ಞಮೆನಿಪ ಪುಸ್ತಕ ಪಠನಂ….” ಎಂದು ಬಸವಪ್ಪ ಶಾಸ್ತ್ರಿಗಳ “ಗಮಕ”ವನ್ನು ಈ ಪದ್ಯದಲ್ಲಿ ಪ್ರಸ್ತಾಪಿಸಲಾಗಿದೆ. ಇವರ ಪುಸ್ತಕ ಪಠನವು ಕನ್ನಡಗಬ್ಬದ ಹಬ್ಬವಾಗುತ್ತಿತ್ತು ಎಂಬ ಮಾತು, ಶಾಸ್ತ್ರಿಗಳ ಗಮಕವಾಚನದ ರೀತಿಗೆ ಹಿಡಿದ ಕನ್ನಡಿಯಾಗಿದೆ.
 
ಈ ಮೇಲಿನ ವಿವರಣೆಗಳಿಂದ ತಿಳಿದು ಬರುವ ಪ್ರಮುಖ ಅಂಶವೆಂದರೆ, ಬಸವಪ್ಪ ಶಾಸ್ತ್ರಿಗಳು ಕೇವಲ ನಾಟಕ ರಚನಕಾರರು ಮತ್ತು ಕವಿಗಳೇ ಅಲ್ಲದೇ, ಒಬ್ಬ ಶ್ರೇಷ್ಟ ಗಮಕಿಯೂ ಆಗಿದ್ದರೆಂಬುದು. ಅದೇ ರೀತಿ, ಗಮಕ ಕಲೆಯು ನಮ್ಮ ನಾಡಿನ ಬಹು ಪ್ರಾಚೀನ ಕಲೆಯಾದರೂ ಸಹ , ನಿರ್ದಿಷ್ಟವಾಗಿ ತಿಳಿದು ಬರುವ ಪ್ರಥಮ ಗಮಕಿಗಳೆಂದರೆ ಬಸವಪ್ಪ ಶಾಸ್ತ್ರಿಗಳು ಎಂಬ ವಿಚಾರವೂ ಸ್ಪಷ್ಟ ಪಡುತ್ತದೆ.
 
ಇಂತಹ ಶ್ರೇಷ್ಟ ಗಮಕಿಗಳಾದ ಬಸವಪ್ಪ ಶಾಸ್ತ್ರಿಗಳು, ಪ್ರಸಿದ್ಧ ವಿದ್ವಾಂಸರಾದ ಮಹದೇವ ಶಾಸ್ತ್ರಿಗಳು ಹಾಗೂ ಬಸವಮ್ಮನವರ ಸುಪುತ್ರರಾಗಿ ೧೮೪೩ನೆಯ ಇಸವಿಯಲ್ಲಿ ಮೈಸೂರಿನಲ್ಲಿ ಜನಿಸಿದರು. ಇವರು ಹುಟ್ಟುವ ಕಾಲಕ್ಕಾಗಲೆ ಮಹದೇವ ಶಾಸ್ತ್ರಿಗಳು ಮೈಸೂರಿನ ಆಸ್ಥಾನ ವಿದ್ವಾಂಸರಾಗಿ ಪ್ರಖ್ಯಾತರಾಗಿದ್ದರು. ಬಸವಪ್ಪ ಶಾಸ್ತ್ರಿಗಳ ಅಜ್ಜ ಶ್ರೀಮುರುಡು ಬಸವಸ್ವಾಮಿಗಳು. ಬಸವಸ್ವಾಮಿಗಳು. ಬಸವಸ್ವಾಮಿಗಳು ಬೆಂಗಳೂರು ಜಿಲ್ಲೆಯ ನಾರಸಂದ್ರ ಗ್ರಾಮದ ವೀರಮಾಹೇಶ್ವರ ವರ್ಗಕ್ಕೆ ಸೇರಿದ ರುದ್ರಾಕ್ಷಿ ಮಠದ ಅಧಿಕಾರಿಗಳಾಗಿ ಖ್ಯಾತರಗಿದ್ದರು. ಬಸವಪ್ಪ ಶಾಸ್ತ್ರಿಗಳ  ತಾಯಿ ಬಸವಮ್ಮನವರು ಕುಮಾರವ್ಯಾಸ ಭಾರತ, ಜೈಮಿನಿ ಭಾರತ, ಹರಿಶ್ಚಂದ್ರ ಕಾವ್ಯ ಮುಂತಾದ ಕಾವ್ಯಗಳನ್ನು ರಾಗವಾಗಿ ಹಾಡುತ್ತಿದ್ದ ಕಾವ್ಯಾಸಕ್ತರು. ಹೀಗಾಗಿ ಬಸವಪ್ಪ ಶಾಸ್ತ್ರಿಗಳಿಗೆ ತಾತ-ತಂದೆ-ತಾಯಿ ಈ ಎಲ್ಲ ಮೂಲಗಳಿಂದಲೂ ವಿದ್ವತ್ತು, ಪ್ರತಿಭೆ, ಸಮಗೀತ ಸಾಹಿತ್ಯಗಳಲ್ಲಿ ಆಸಕ್ತಿ ಮುಂತಾದ ಗುಣಗಳು ರಕ್ತಗತವಾಗಿ ಬಂದಿದ್ದುವು. ಅದಕ್ಕೆ ರಾಜಪೋಷಣೆಯೂ ಸೇರಿಕೊಂಡು ಉತ್ತಮ ಸಾಹಿತಿಯಾಗುವ ಹಾಗೂ ಉತ್ತಮ ಗಮಕಿಯಾಗುವ ಅದೃಷ್ಟ    ಇವರಿಗೆ ಒಲಿದು ಬಂದಿತ್ತು. ಮೈಸೂರಿನ ಮಹಾರಾಜರಾಗಿದ್ದ ಮುಮ್ಮಡಿ ಕೃಷ್ಣರಾಜ ಒಡೆಯರ ಆಸ್ಥಾನದಲ್ಲಿದ್ದುಕೊಂಡು, ತಮ್ಮ ಹದಿನೆಂಟನೆಯ ವಯಸ್ಸಿನಲ್ಲಿಯೇ ಬಸವಪ್ಪ ಶಾಸ್ತ್ರಿಗಳು ತಮ್ಮ ಚೊಚ್ಚಲ ಕೃತಿಯಾದ “ಕೃಷ್ಣರಾಜಾಭ್ಯುದಯ” ಎಂಬ ಕನ್ನಡ ಚಂಪೂ ಕಾವ್ಯವನ್ನೂ ಮತ್ತು ಸಂಸ್ಕೃತದಲ್ಲಿ “ಬಿಲ್ವವೃಕ್ಷ ಪೂಜಾವಿಧಿ”ಯನ್ನೂ ರಚಿಸಿ ಅರಸರ ವಿಶೇಷ ಕೃಪಾಕಟಾಕ್ಷಕ್ಕೆ ಮತ್ತು ವಿದ್ವಜ್ಜನರ ಆದರಕ್ಕೆ ಪಾತ್ರರಾದರು. ಈ ಮಟ್ಟಕ್ಕೆ ಶಾಸ್ತ್ರಿಗಳು ಬೆಳೆಯಲು ಕಾರಣರಾದವರು ದೊರೆಗಳ ಆಸ್ಥಾನದಲ್ಲಿದ್ದ ಅಳಿಯ ಲಿಂಗರಾಜ ಅರಸರು.
ಮುಮ್ಮಡಿ ಕೃಷ್ಣರಾಜ ಒಡೆಯರ ಪುತ್ರ ಚಾಮರಾಜ ಒಡೆಯರ್ ಅವರಿಗೆ ಗುರುಗಳಾಗಿ ಬಸವಪ್ಪ ಶಾಸ್ತ್ರಿಗಳು ಅರಮನೆಯಲ್ಲಿ ವಿಶೇಷ ಗೌರವಕ್ಕೆ ಪಾತ್ರರಾದರು. ೧೮೬೦ರಲ್ಲಿ ಮುಮ್ಮಡಿ ಕೃಷ್ಣರಾಜ ಒಡೆಯರ್ ಅವರು ಸ್ವರ್ಗಸ್ಥರಾದ ನಂತರ ೧೮೮೧ರಲ್ಲಿ ಚಾಮರಾಜ ಒಡೆಯರು ಪಟ್ಟಾಭಿಷಿಕ್ತರಾದರು. ಸಹಜವಾಗಿ ಬಸವಪ್ಪ ಶಾಸ್ತ್ರಿಗಳು ಪ್ರಖ್ಯಾತರಾಗಿ, ಅನೇಕ ನಾಟಕಗಳನ್ನು ರಚಿಸಿ, ಅನುವಾದಿಸಿ, ರಂಗದ ಮೇಲೆ ಪ್ರ ಯೋಗಿಸಲು ಕಾರಣರಾದರುಯ. ಅವರು ಅನುವಾದಿಸಿದ ಪ್ರಮುಖ ನಾಟಕಗಳೆಂದರೆ, ಕಾಳಿದಾಸನ ಅಭಿಜ್ಞಾನ ಶಾಕುಂತಲಂ, ವಿಕ್ರಮೋರ್ವಶೀಯಂ; ಭವಭೂತಿಯ ಉತ್ತರ ರಾಮಚರಿತ; ಶ್ರೀಹರ್ಷನ ರತ್ನಾವಳೀ. ಇವಲ್ಲದೇ ಮಾಲತಿಮಾಧವ, ಚಂಡಕೌಶಿಕ (ಅಪೂರ್ಣ) ನಾಟಕಗಳು ಇವರಿಂದ ಅನುವಾದಗೊಂಡವು. ಶೇಕ್ಸ್‌ಪಿಯರ್ ಮಹಾಕವಿಯ ‘ಒಥೆಲೋ’ ನಾಟಕವು “ಶೂರಸೇನ ಚರಿತ”ವಾಗಿ ಇವರಿಂದ ರೂಪುಗೊಂಡಿತು.
ಇವುಗಳ ಜೊತೆಗೆ ಚಂಪೂ ಶೈಲಿಯಲ್ಲಿ ‘ದಮಯಂತೀ ಸ್ವಯಂವರ’, ‘ರೇಣುಕಾ ವಿಜಯು’ ಮುಂತಾದ ಕನ್ನಡ ಕಾವ್ಯಗಳನ್ನು ರಚಿಸಿದರು. ಸಂಸ್ಕೃತದಲ್ಲಿ ಶಿವಭಕ್ತಿಸುಧಾತರಂಗಿಣಿ, ಆರ್ಯಾಶತಕ, ನಕ್ಷತ್ರಮಾಲಿಕಾ, ಅಂಬಾ ಶೋಡಷಿ ಮಂಕರಿ, ಅಷ್ಟಮೂರ್ತಿತನಯಾಷ್ಟಕ, ದಕ್ಷಿಣಾಮೂರ್ತ್ಯಾಷ್ಟಕ, ಶಿವಾಷ್ಟಕ, ಸದಾಶಿವಾಷ್ಟಕ ಮುಂತಾದ ಕೃತಿಗಳನ್ನು ರಚಿಸಿದರು.
ಜನಸಾಮಾನ್ಯರಿಗೆ ಸುಲಭವಾಗಿ ಅರ್ಥವಾಗುವಂತೆ, ಭರ್ತೃಹರಿಯ ನೀತಿಶತಕ, ಶೃಂಗಾರಶತಕ ಮತ್ತು ವೈರಾಗ್ಯ ಶತಕಗಳು, ಶಂಕರ ಶತಕ, ನೀತಿಸಾರಸಂಗ್ರಹ, ಸಾವಿತ್ರೀ ಚರಿತ್ರೆ ಮುಂತಾದ ಕೃತಿಗಳನ್ನೂ ರಚಿಸಿದ್ದಾರೆ.
ಕಾಳಿದಾಸನ ಸಂಸ್ಕೃತ ನಾಟಕಗಳನ್ನು ಅಷ್ಟೇ ಸೊಗಸಾಗಿ ಕನ್ನಡದಲ್ಲಿ ರಚಿಸಿ, “ಅಭಿನವ ಕಾಳಿದಾಸ”ನೆಂಬ ಬಿರುದಿಗೆ ಶಾಸ್ತ್ರಿಗಳು ಪಾತ್ರರಾದರು. ಮೈಸೂರು ಸಂಸ್ಥಾನದ ಆಸ್ಥಾನ ಕವಿಗಳಾಗಿ ಸರ್ವಜನಾದರಣೀಯರಾದರು. ಸ್ವಾಭಾವಿಕವಾಗಿಯೇ ಪರಸ್ಪರ ವೈರಿಗಳಾದ ಲಕ್ಷಿ-ಸರಸ್ವತಿಯರು ಶಾಸ್ತ್ರಿಗಳಲ್ಲಿ ಅನ್ಯೋನ್ಯವಾಗಿದ್ದುದು ಅವರ ವಿಶೇಷವೆಂದೇ ಹೇಳಬೇಕು.
ಇಷ್ಟೊಂದು ಸಾಧನೆಗಳಲನ್ನು ಮಾಡಿದ ಬಸವಪ್ಪ ಶಾಸ್ತ್ರಿಗಳು  ೧೮೯೧ನೇ ವರ್ಷ ವಿಕೃತಿ ಸಮವತ್ಸರದ ಮಾಘ ಶುದ್ಧ ತ್ರಯೋದಶಿ ಶನಿವಾರದಂದು ವಾಯುವಿಹಾರಕ್ಕಾಗಿ ಕುದುರೆಗಾಡಿಯಲ್ಲಿ ಹೊರಟಿದ್ದಾಗ ಅಪಘಾತಕ್ಕೀಡಾಗಿ ಅಕಾಲಮರಣ ಹೊಂದಿದರು. ಆಗ ಅವರ ವಯಸ್ಸು ಕೇವಲ ೪೮ ವರ್ಷಗಳು. ಇವರ ನಿಧನದಿಂದ ಮೈಸೂರಿನ ವಿದ್ವಜ್ಜನ ದಿಙ್ಮೂಢರಾದರು. ಆರ್.ತಾತ ಎಂಬ ವಿದ್ವಾಂಸರು “ಮೈಸೂರೊಳಗೆಲ್ಲಾ ಇವರಂತೆ ಭಾರತವನ್ನೋದುವವರು ಮತ್ತೊಬ್ಬರಿರಲಿಲ್ಲ. ಅಂತಹ ಮಹಾನುಭಾವರನ್ನು ನಾವು ಕೇಳುವ ಪುಣ್ಯವೆಲ್ಲಿದೆ?” ಎಂದು ಉದ್ಗಾರ ತೆಗೆದರು. ಮೈಸೂರಿನ ಆಸ್ಥಾನ ಕವಿಗಳಾಗಿದ್ದ ನಂಜನಗೂಡು ಸುಬ್ಬಾಶಾಸ್ತ್ರಿಗಳು
ಬಸವಪ್ಪ ಶಾಸ್ತ್ರಿಯಳಿಯಲ್‌
ವ್ಸನಮದೆಳ್ಳತುಮೆನ್ನಮನದೊಳಗಿಲ್ಲಂ
ರಸಕವಿತಾಂಗನೆ ಹಿಮದೊಳ್‌
ಬಸವಳಿದಬ್ಜಿನಿವೊಲಾದಳೆಂಬುದೆ ದುಗುಡಂ ||
ಎಂದು ಹೇಳಿ ಬಸವಪ್ಪ ಶಾಸ್ತ್ರಿಗಳ ನಿಧನದಿಂದ ಸರಸ್ವತಿಯು ಹಿಮದಿಂದ ಬಸವಳಿದ ಕಮಲದಂತಾದಳೆಂದು ಶೋಕಿಸಿದ್ದಾರೆ.
ಸಾಹಿತ್ಯದಲ್ಲಿ ಅಪಾರವಾದ ಜ್ಞಾನ, ವಿದ್ವತ್ತು ಮತ್ತು ಸಂಗೀತದಲ್ಲಿ ಉತ್ತಮ ಸಾಧನೆ ಇವುಗಳು ಉತ್ತಮ ಗಮಕಿಗೆ ಎಷ್ಟು ಅವಶ್ಯಕವೆಂಬುದನ್ನು ಬಸವಪ್ಪ ಶಾಸ್ತ್ರಿಗಳಂತಹ ಶ್ರೇಷ್ಠ ಗಮಕಿಗಳ ಬಗ್ಗೆ ಕೇಳಿಯಾದರೂ ತಿಳಿಯಬಹುದು. ಕರ್ನಾಟಕಕ್ಕೇ ವಿಶೇಷವಾದ ಗಮಕ ಕಲೆಗೆ ಭದ್ರ ಬುನಾದಿ ಹಾಕಿದ ಬಸವಪ್ಪ ಶಾಸ್ತ್ರಿಗಳ ಅಂದಿನ ಕಾರ್ಯವೇ ಇಂದು ಗಮಕ ಕಲೆಯು ವಿಶಾಲವಾಗಿ ಬೆಳೆಯಲು ಕಾರಣವಾಗಿದೆಯೆಂದರೆ ಅತಿಶಯೋಕ್ತಿಯಗಲಾರದು.

ಗ್ರಂಥ ಋಣ
ಕನ್ನಡ ವಿಷಯ ವಿಶ್ವಕೋಶ, ಸವಪ್ಪ ಶಾಸ್ತ್ರಿಗಳ ಕರ್ಣಾಟಕ ಶಾಕುಂತಲ ನಾಟಕಂ: ೧೯೪೨ (೬ನೆಯ ಮುದ್ರಣ)
ಗಮಕ ಚೇತನರು, ಸಂ:ಶ್ರೀ ಆರ್. ಶಂಕರನಾರಾಯಣ್‌: ೧೯೯೭, ಗಮಕ ಕಲೋಪಾಸಕರು. ಕರ್ನಾಟಕ ಗಮಕ ಕಲಾ ಪರಿಷತ್ತು-೨೦೦೧
ಭಾರತೀಯ ಮೀಮಾಂಸೆ: ತೀ.ನಂ. ಶ್ರೀಕಂಠಯ್ಯ.
ನರ್ಮದಾ
ಕಳೆದ ವರ್ಷ ಬೆಂಗಳೂರಿನ ನೃತ್ಯವಲಯದಲ್ಲಿ ಗುರು ನರ್ಮದಾ ಅವರಿಗೆ ಆರೋಗ್ಯ ತೀರ ಹದಗೆಟ್ಟಿದೆ ಎಂಬ ವಿಷಯ ಚರ್ಚೆಗೆ ಗ್ರಾಸವಾಗಿತ್ತು. ಸಕ್ಕರೆ ಕಾಯಿಲೆ ಹೆಚ್ಚಾಗಿ ಒಂದು ಕಾಲಿಗೆ ದೊಡ್ಡ ಶಸ್ತ್ರ ಚಿಕಿತ್ಸೆಯಾಗಿದೆ ಎಂಬುದು ಹಲವರಿಗೆ ಆತಂಕವನ್ನೂ ಉಂಟುಮಾಡಿತ್ತು. ನರ್ಮದಾ ಅವರ ಬಹುದೊಡ್ಡ ಆತ್ಮೀಯ ವಲಯ ಅವರನ್ನು ನೋಡಿ ಬರಲು ನಿತ್ಯವರ ಮನೆಗೆ ಹೋಗಿ ಬರುತ್ತಿತ್ತು. ನನಗೂ ನರ್ಮದಾ ಅವರನ್ನು ಕಂಡರೆ ಬಹಳ ಗೌರವ, ಅವರೂ ನನ್ನನ್ನು ಬಹಳ ಆತ್ಮೀಯವಾಗಿ ಕಾಣುತ್ತಿದ್ದರು. ಅವರ ಆರೋಗ್ಯ ಸರಿ ಇಲ್ಲ ಎಂಬ ವಿಷಯ ತಿಳಿದಾಗ ಹೋಗಿ ನೋಡಿ ಬರುವುದು ನನ್ನ ಕರ್ತವ್ವಾಗಿತ್ತು. ಆದರೆ ನನಗೆ ಹೋಗಲು ಸಾಧ್ಯವಾಗಲಿಲ್ಲ… ಕೆಲಸದ ಒತ್ತಡದಿಂದ ಅಂತಲ್ಲ…… ಸದಾ ಹಸನ್ಮುಖಿಯಾಗಿರುವ ನರ್ಮದಾ ಅವರ ಮುಖ ನನ್ನ ಮನಸ್ಸಿನಲ್ಲಿ ಅಚ್ಚೊತ್ತಿದ್ದು, ಶಸ್ತ್ರ ಚಿಕಿತ್ಸೆಯಿಂಧ ಕಂಗಾಲಾದ ಅವರ ಸೋತ ಮುಖ ನೋಡುವುದು ನನಗೆ ಸಾಧ್ಯವೇ ಎಂಬ ಸಂದೇಹದಿಂದ…. ಆದರೂ ನೋಡಿ ಬರದಿದ್ದರೆ ಕರ್ತವ್ಯ ಲೋಪವಾದೀತೆಂದು ಒಂದು ದಿನ ಗಟ್ಟಿ ಮನಸ್ಸು ಮಾಡಿ ಅವರ ಮನೆಗೆ ಹೋದೆ.
ಯಾವಾಗಲೂ ಶಿಷ್ಯರು, ಬಂಧುಗಳು ಮತ್ತು ಸ್ನೇಹಿತರ ಮಧ್ಯೆ ನಗುತ್ತಾ ಮನೆ ತುಂಬಾ ಓಡಾಡುತ್ತಿದ್ದ ನರ್ಮದಾ ಒಂಟಿಯಾಗಿ ಹಾಸಿಗೆಯಲ್ಲಿ ಮಲಗಿದ್ದರು. ಸಣ್ಣಗೆ ನಿದ್ದೆ ಆವರಿಸಿತ್ತು. ನಾನು ಮೆಲ್ಲಗೆ ಅವರ ಮುಖ ನೋಡಿದೆ. ನಗುವಿನಿಂದ ತುಂಬಿರುತ್ತಿದ್ದ ಮುಖದಲ್ಲಿ ಸಣ್ಣ ನೋವಿನ ಗೆರೆ ಕಾಣಿಸಿತು. ಆಂಟೀ….ಎಂದು ಕೂಗಿದೆ. ಮೆಲ್ಲಗೆ ಕಣ್ಣು ತೆರೆದರು. ಎದ್ದು ಕೂಡಲು ಪ್ರಯತ್ನಿಸಿದರು. ನಾನೂ ಕೂರಲು ಸಹಕರಿಸಿದೆ. ಮುಖದಲ್ಲಿದ್ದ ನೋವಿನ ಗೆರೆ ಮಾಯವಾಯಿತು. ಅದೇ ತುಂಟ ನಗು ತುಂಬಿ ಕೊಂಡು ‘ಇಷ್ಟು ದಿನ ಎಲ್ಲಿ ಹೋಗಿದ್ದೆಯೋ’ ಎಂದು ಆಕ್ಷೇಪಿಸಿದರು. ನಾನೇನು ಹೇಳಲಿ, ಸುಮ್ಮನೆ ಕುಳಿತೆ. ಅವರೇ ಮೆಲ್ಲಗೆ ಕಾಲ ಮೇಲಿದ್ದ ಹೊದಿಕೆ ಸರಿಸಿದರು. ನಾನು ಒಂದು ಕ್ಷಣ ದಂಗಾದೆ! ಮುಂಗಾಲಿನಿಂದ ಆರಂಭಿಸಿ ಇಡೀ ಕಾಲಿಗೆ ಶಸ್ತ್ರ ಚಿಕಿತ್ಸೆ ಮಾಡಿದ್ದ ಗುರುತು ಕಾಣುತ್ತಿತ್ತು. ಶಸ್ತ್ರ ಚಿಕಿತ್ಸೆ ಆದ ಮೇಲೆ ಹೊಲಿಗೆ ಹಾಕಿರಲಿಲ್ಲವಂತೆ., ಎರಡೂ ಕಡೆಯ ಚರ್ಮ ಸೇರಿಸಿ ಸ್ಟ್ರಾಪ್‌ ಮಾಡಿದ್ದರಂತೆ. ಹಾಗಾಗಿ ಆ ಗುರುತು ರೈಲ್ವೇ ಹಳಿಯಂತೆ ಇಡೀ ಕಾಲನ್ನು ಆವರಿಸಿತ್ತು. ಲವಲವಿಕೆಯೇ ಮೂರ್ತಿವೆತ್ತಂತಿರುತ್ತಿದ್ದ ಆ ತಾಯಿ, ಹೀಗೆ ಸೋತು ಮುದುಡಿ ಮಲಗಿರುವುದು ಕಂಡು ನನ್ನ ಕಣ್ಣಾಲಿ ತುಂಬಿ ಬಂತು. ನಾನು ಅತ್ತರೆ ತಮಗೂ ಅಳೂ ಬಂದೀತೆಂದು ತಕ್ಷಣ ನರ್ಮದಾ ಎಚ್ಚೆತ್ತುಕೊಂಡು, ‘ಯಾಕೋ ಅಳ್ತೀಯಾ…. ಕಾಲೈ ತೂಕಿ ನಿಂಡ್ರು ಆಡುಂ ದೈವಮೇ…. ಎಂದು ನಟರಾಜ ಒಂದು ಕಾಲು ಎತ್ತಿ ನೃತ್ಯ ಮಾಡಿದ ಸನ್ನಿವೇಶವನ್ನು ಎಷ್ಟೊಂದು ಜನಕ್ಕೆ ಹೇಳಿ ಕೊಟ್ಟಿದ್ದೇನೆ…. ಅದಕ್ಕೇ ಆ ನಟರಾಜ ನೀನೂ ಒಂದು ಕಾಲು ಎತ್ತಿ ತೂಗಾಡು ಅಂತ ಹೀಗೆ ಮಾಡಿದ್ದಾನಬೆ…’ ಎನ್ನುತ್ತಾ ಗಹಗಹಿಸಿದರು.
ಇದು ನರ್ಮದಾ ಅವರ ಗುಣ. ಎಂತಹುದೇ ಸಂದರ್ಭವಾದರೂ ಅದನ್ನು ಬಹಳ ಸರಳಗೊಳಿಸುವ ಕಲೆ ಅವರಿಗೆ ಚೆನ್ನಾಗಿ ಸಿದ್ಧಿಸಿತ್ತು. ಅದಕ್ಕೆ ಆ ದೇವರು ಏನೆಲ್ಲಾ ಕಷ್ಟಕೋಟಳೆಗಳನ್ನು ಕೊಟ್ಟರೂ ನರ್ಮದಾ ಅವನ್ನೆಲ್ಲಾ ಮೆಟ್ಟಿ ಇನ್ನೊಬ್ಬರಿಗೆ ಮಾರ್ಗದರ್ಶಿಯಾಗಿ ಬೆಳೆದು ಬಂದರು…. ನೃತ್ಯ ಗುರು ಪರಂಪರೆಯಲ್ಲಿ ಅಳಿಸಲಾರದ ತಮ್ಮದೇ ಒಂದು ಪರಂಪರೆಯನ್ನು ದಾಖಲಿಸಿದರು.
ನರ್ಮದಾ ಹುಟ್ಟಿದ್ದು ೨೨.೦೯.೧೯೪೨ರಲ್ಲಿ ಬೆಂಗಳೂರಿನಲ್ಲಿ. ತಂದೆ ಡಾ.ಕೆ. ರಾಮರಾವ್‌. ಆಗಿನ ಕಾಲದಲ್ಲಿ ಬೆಂಗಳೂರಿನ ಬಹಳ ಪ್ರಸಿದ್ಧ ವೈದ್ಯರು. ತಾಯಿ ಶ್ರೀಮತಿ ಶಕುಂತಲಾ ಬಾಯಿ. ಒಳ್ಳೆಯ ವೀಣಾವಾದನ ಕಲಾವಿದೆ. ವಾಸ್ತವವಾಗಿ ಡಾ.ಕೆ. ರಾಮರಾವ್‌ ಮತ್ತು ಶಕುಂತಲಾ ಬಾಯಿಯವರ ವಿವಾಹ ಸಮಾರಂಭದಲ್ಲಿ ವಧುವಾಗಿದ್ದ ಶಕುಂತಲಾ ಬಾಯಿ ಸ್ವತಃ ತಾವೇ ವೀಣೆ ನುಡಿಸಿದ್ದರಂತೆ. ಶಕುಂತಲಾ ಬಾಯಿ ಮತ್ತು ರಾಮರಾವ್‌ ದಂಪತಿಗಳಿಗೆ ನಾಲ್ಕು ಹೆಣ್ಣು ಮತ್ತು ಎರಡು ಗಂಡು ಮಕ್ಕಳು. ನರ್ಮದಾ ಅವರ ಇಬ್ಬರು ಅಕ್ಕಂದಿರು  ನಾಗರತ್ನ ಮತ್ತು ಕಮಲಾ ಗೃಹಿಣಿಯರು. ಮೂರನೇ ಅಕ್ಕ ಡಾ.ರಾಜಮ್ಮ ತಂದೆಯಂತೆ ವೈದ್ಯೆಯಾದರು. ಒಬ್ಬ ಅಣ್ಣ ಡಾ.ಗುರುರಾಜ ರಾವ್‌ ಮತ್ತು ಒಬ್ಬ ತಮ್ಮ ಡಾ.ವೆಂಕಟೇಶ್‌ ಅವರುಗಳೂ ಕೂಡ ತಂದೆಯ ದಾರಿ ಹಿಡಿದು ವೈದ್ಯರಾದರು.
ಆರು ಮಕ್ಕಳಲ್ಲಿ ಐದನೆಯವರಾದ ನರ್ಮದಾ ಅವರಿಗೆ ಮನೆಯಲ್ಲಿ ಎಲ್ಲ ಮಕ್ಕಳಿಗೆ ಸಿಕ್ಕಂತೆ ಪ್ರೀತಿಯ ಜೊತೆಗೆ ಉತ್ತಮ ವಿದ್ಯಾಭ್ಯಾಸವೂ ದೊರೆಯಿತು. ಶಾಲಾ ವಿದ್ಯಾಭ್ಯಾಸ ಬಿಷಪ್‌ ಕಾಟನ್‌ ಸ್ಕೂಲಿನಲ್ಲಾದರೆ, ಕಾಲೇಜು ವಿದ್ಯಾಭ್ಯಾಸ ಮೌಂಟ್‌ಕಾರ್ಮಲ್‌ ಕಾಲೇಜಿನಲ್ಲಾಯಿತು. ನರ್ಮದಾ ತಮ್ಮ ಕುಟುಂಬದ ಇತರರಂತೆ ವೈದ್ಯಕೀಯ ವಿದ್ಯಾಭ್ಯಾಸವನ್ನು ಆರಿಸಿಕೊಳ್ಳದೆ ಬಿ.ಎಸ್ಸಿ. ಪದವಿಗೆ ತಮ್ಮ ಕಾಲೇಜು ಶಿಕ್ಷಣವನ್ನು ಸೀಮಿತಗೊಳಿಸಿಕೊಂಡರೂ, ನೃತ್ಯ ಕ್ಷೇತ್ರದಲ್ಲಿ ಒಂದು ವಿಶ್ವ ವಿದ್ಯಾಲಯ ಮಾಡಬಹುದಾದಷ್ಟು ಕೆಲಸವನ್ನು ತಾವೋಬ್ಬರೆ ಮಾಡಿದರು.
ಬಾಲ್ಯದಲ್ಲಿ ನರ್ಮದಾ ಮನೆಯ ತುಂಬಾ ಕುಣಿಕುಣಿಯುತ್ತಾ ಓಡಾಡುತ್ತಿದ್ದರಂತೆ. ಸ್ವತಃ ಕಲಾವಿದೆಯಾದ ತಾಯಿ ಶಕುಂತಲಾ ಬಾಯಿಯವರಿಗೆ, ಬಾಲಕಿ ನರ್ಮದಾ ಅವರ ಓಡಾಟದಲ್ಲಿದ್ದ ಲಯವನ್ನು ಗುರುತಿಸಿ, ಈಕೆಯನ್ನು ನೃತ್ಯ ಕಲಿಕೆಗೆ ಹಾಕಿದರೆ ಒಳಿತಾಗಬಹುದೇನೋ ಅನ್ನಿಸಿತಂತೆ. ಸರಿ, ಆರರ ಬಾಲೆ ನರ್ಮದಾ ಅವರನ್ನು ಅವರ ತಂದೆ ತಾಯಿಯರು ತಮ್ಮ ಮನೆಯ ಸಮೀಪವಿದ್ದ ಸನಾತನ ಕಲಾಕ್ಷೇತ್ರದ ಗುರು ಶ್ರೀ ವಿ.ಎಸ್‌.ಕೌಶಿಕ್‌ ಅವರ ಬಳಿ ವಿದ್ಯೆಗಾಗಿ ಕರೆತಂದರು. ಕೌಶಿಕರ ಮಾರ್ಗದರ್ಶನದಲ್ಲಿ ನರ್ಮದಾ ಅವರ ನೃತ್ಯ ಶಿಕ್ಷಣ ಆರಂಭವಾಯಿತು. ಆತರೆ ಮೂಲತಃ ಬಹಳ ಸಿಟ್ಟಿನ ಸ್ವಭಾವದವರಾದ ಕೌಶಿಕ್‌ ಮಾಸ್ಟರ್ ಅವರ ಬಳಿ ವಿದ್ಯೆ ಕಲಿಯಲು ಹೆದರಿದ ನರ್ಮದಾ ಕೆಲವು ತಿಂಗಳುಗಳ ಪಾಠದ ನಂತರ ನೃತ್ಯ ಶಾಲೆಗೆ ಹೋಗುವುದಿಲ್ಲವೆಂದು ಹಠ ಮಾಡಿ ಮನೆಯಲ್ಲೇ ಉಳಿದು ಬಿಟ್ಟರು
ಅದೇ ಸಮಯದಲ್ಲಿ, ಅಂದರೆ ಐವತ್ತರ ದಶಕದ ಆರಂಭದಲ್ಲಿ ಪದ್ಮಲೋಚನೆ ಎಂಬ ಬಾಲಕಿಗೆ ನೃತ್ಯ ಕಲಿಸಲು ಅವಳ ಪೋಷಕರು ತಂಜಾವೂರಿನಿಂದ ಗುರು ಕಿಟ್ಟಪ್ಪ ಪಿಳ್ಳೈ ಅವರನ್ನು ಕರೆಸಿದ್ದರು. ಪದ್ಮಲೋಚನೆ ನರ್ಮದಾ ಅವರ ಒಳ್ಳೆಯ ಗೆಳತಿ. ನರ್ಮದಾ ಕೌಶಿಕ್‌ ಮಾಸ್ಟರ್ ಬಳಿ ನೃತ್ಯ ಕಲಿಕೆಗೆ ಸೇರಿ ನಂತರ ಬಿಟ್ಟ ವಿಷಯ ಪದ್ಮಲೋಚನೆಗೆ ಗೊತ್ತಿತ್ತು. ಹಾಗಾಗಿ ಪದ್ಮಲೋಚನೆ ತನ್ನೊಂದಿಗೆ ಕಿಟ್ಟಪ್ಪನವರ ಮಾರ್ಗದರ್ಶನದಲ್ಲಿ ನೃತ್ಯ ಕಲಿಯಲು ನರ್ಮದಾರನ್ನು ಆಹ್ವಾನಿಸಿದರು. ಅಂದು ಆರಂಭವಾಯಿತು ಮುಂದೊಂದು ದಿನ ಪರಂಪರೆಯ ಬೀಜಾಂಕುರ.  ತಂಜಾವೂರಿನಿಂದ ಬಂದ ಗುರು ಕಿಟ್ಟಪ್ಪನವರಿಗೆ ಕರ್ನಾಟಕದಲ್ಲಿ ಮೊದಲ ಶಿಷ್ಯೆ ಪದ್ಮಲೋಚನೆ. ಎರಡನೆ ಶಿಷ್ಯೆ ನರ್ಮದಾ. ಅನಂತರ ಈಗ ಅಂತರ ರಾಷ್ಟ್ರೀಯ  ಮನ್ನಣೆ ಪಡೆದು ಚೆನೈನಲ್ಲಿ ನೆಲೆಸಿರುವ ಸುಧಾರಾಣಿ ರಘುಪತಿ. ಕಿಟ್ಟಪ್ಪನವರ ಆರಂಭದ ಗುರುಕುಲದಲ್ಲಿದ್ದ ಮೂವರಲ್ಲಿ ಪದ್ಮಲೋಚನೆ ನೃತ್ಯವನ್ನು ಮುಂದುವರಿಸಲಿಲ್ಲ. ಸುಧಾರಾಣಿ ರಘುಪತಿ ಮದುವೆಯಾಗಿ ಚೆನ್ನೈನಲ್ಲಿ ನೆಲೆ ನಿಂತರು. ಆದರೆ ನರ್ಮದಾ ಮಾತ್ರ ಗುರು ಪರಂಪರೆಯನ್ನು ಉಳಿಸಿ ಬೆಳೆಸಿಕೊಂಡು ಬಂದರು.
ಗುರು ಕಿಟ್ಟಪ್ಪನವರಿಗೆ ನರ್ಮದಾ ಅವರ ಶ್ರದ್ಧೆ ಮತ್ತು ಆಸಕ್ತಿಯನ್ನು ಕಂಡು ಬಹಳ ಅಚ್ಚರಿ ಮತ್ತು ಸಂತೋಷವಾಗಿತ್ತು. ಹಾಗಾಗಿ ತಮ್ಮ ಬತ್ತಳಿಕೆಯಲ್ಲಿದ್ದ ಸರ್ವಸ್ವನ್ನೂ ನರ್ಮದಾರಿಗೆ ಧಾರೆಯೆರೆದರು. ಅವರ ಮಾರ್ಗದರ್ಶನದಲ್ಲಿ ಕಲಿಕೆ ಅಂದರೆ ಅದೊಂದು ಫಲಾಪೇಕ್ಷೆಯಿಲ್ಲದ ಸಾಧನೆ-ಗುರಿ ಕಾಣದ ಪಯಣ-ಹಾಗಾಗಿ ಅಲ್ಲಿನ ಕಲಿಕೆ ಒಂದು ರೀತಿಯ ತಪಸ್ಸಿನಂತಿರಬೇಕು. ಪಾಠ ಮಾಡುವಾಗ ಗುರು ಕಿಟ್ಟಪ್ಪನವರು ಶಿಸ್ತಿಗೆ ಬಹಳ ಬೆಲೆಕೊಡುತ್ತಿದ್ದರು. ಶಿಸ್ತಿಗೆ ಸ್ವಲ್ಪ ಲೋಪವಾದರೂ ಶಿಷ್ಯರನ್ನು  ದಂಡಿಸಲು ಹಿಂದು ಮುಂದು ನೋಡುತ್ತಿರಲಿಲ್ಲ. ಆದರೆ ತಾವು ಹೇಳಿಕೊಟ್ಟದ್ದನ್ನು ಶ್ರದ್ಧೆಯಿಂದ ಅಭ್ಯಾಸ ಮಾಡಿದರೆ ಪ್ರೀತಿಯಿಂದ ಮೈದಡವುತ್ತಿದ್ದರು. ಹಾಗಾಗಿ ನರ್ಮದಾ ಅವರಿಗೆ ಕೌಶಿಕ್‌ ಮಾಸ್ಟರ್ ಬಳಿ ಆದಂತಹ ಅನುಭವ ಇಲ್ಲಾಗಲಿಲ್ಲ., ನರ್ಮದಾ ತಮಗೆ ಸಿಕ್ಕ ಅವಕಾಶವನ್ನು ಎಳ್ಳಷ್ಟೂ ಬಿಡದೆ  ಬಳಸಿಕೊಂಡರು. ಉತ್ತಮ ನರ್ತಕಿಯಾಗಿ, ಗುರುಮೆಚ್ಚುವ ಕಲಾವಿದೆಯಾಗಿ ರೂಪುಗೊಂಡರು.
ಹನ್ನೊಂಧರ ಹರೆಯದಲ್ಲಿರಬಹುದು. ೧೯೫೩ರಲ್ಲಿ ನರ್ಮದಾ ಬೆಂಗಳೂರಿನ ಟೌನ್‌ ಹಾಲ್‌ ನಲ್ಲಿ ಗುರು ಕಿಟ್ಟಪ್ಪ ಪಿಳ್ಳೈ ಮಾರ್ಗದರ್ಶನದಲ್ಲಿ ರಂಗಪ್ರವೇಶ ಮಾಡಿದರು. ಇಲ್ಲೂ ಒಂದು ವಿಶೇಷ. ಎಲ್ಲರೂ ಒಂದು ದಿನ ರಂಗಪ್ರವೇಶ ಮಾಡಿದರೆ, ನರ್ಮದಾ ರಂಗಪ್ರವೇಶ ಎರಡು ದಿನವಾಯಿತು. ಏಕೆಂದರೆ ನರ್ಮದಾ ಅವರ ತಂದೆ ತಾಯಿಗಳಿಬ್ಬರ ಕಡೆಯಿಂದಲೂ ಹೆಚ್ಚಿನ ಬಂಧುಗಳು. ಜೊತೆಗೆ ತಂದೆ ಜನಪ್ರಿಯ ವೈದ್ಯರಾದ್ದರಿಂದ ಸಮಾಜದ ಗಣ್ಯರ ಸಮುದಾಯವೂ ಬಹಳ ದೊಡ್ಡದು. ಎಲ್ಲರನ್ನೂ ಒಂದು ದಿನ ಕರೆದರೆ ಟೌನ್‌ ಹಾಲ್‌ ನಲ್ಲಿ ಜಾಗ ಸಾಕಾಗುವುದಿಲ್ಲ. ಹಾಗಾಗಿ ಬಂಧುಗಳಿಗೆ ಒಂದು ದಿನ ಮತ್ತು ಸ್ನೇಹಿತರಿಗೆ ಒಂದು ದಿನದಂತೆ ಎರಡು ದಿನ ನರ್ಮದಾ ಕಿಕ್ಕಿರಿದ ಸಭಾಂಗಣದಲ್ಲಿ ರಂಗಪ್ರವೇಶ ಮಾಡಿದರು. ಗುರುಗಳು ರಂಗಪ್ರವೇಶದ ಎರಡೂ ಪ್ರದರ್ಶನಗಳಿಗೆ ಪ್ರತ್ಯೇಕ ನೃತ್ಯ ಬಂಧಗಳನ್ನು ಸಿದ್ಧಪಡಿಸಿಕೊಟ್ಟಿದ್ದರು. ಆಗಿನ ಕಾಲದ ವೀರಕೇಸರಿ ಪತ್ರಿಕೆಯ ಸೀತಾರಾಮ ಶಾಸ್ತ್ರಿಗಳು ನರ್ಮದಾ ಅವರ ರಂಗಪ್ರವೇಶ ಕುರಿತಾಗಿ ಬಹಳ ಒಳ್ಳೆಯ ಲೇಖನಗಳನ್ನೂ ಬರೆದರು.
ಅಲ್ಲಿಂದ ನರ್ಮದಾ ಅವರ ನೃತ್ಯ ಕಾರ್ಯಕ್ರಮಗಳ ಯಾತ್ರೆ ಆರಂಭವಾಯಿತು. ತಮದೆ ವೈದ್ಯರಾಗಿದ್ದರಿಂದ ಮತ್ತು ಸಂಪ್ರದಾಯಿಕ ಕುಟುಂಬವಾದರೂ ಮಗಳ ಬೆಳವಣಿಗೆ ಕಂಡು ಹೆಮ್ಮೆಪಡುತ್ತಿದ್ದುದರಿಂದ, ತಂದೆಯ ಕಡೆಯಿಂದ ಅನೇಕ ವೈದ್ಯಕೀಯ ಸಮ್ಮೇಳನಗಳಲ್ಲಿ ನರ್ತಿಸುವ ಅವಕಾಶ ನರ್ಮದಾ ಅವರಿಗೆ ಮೇಲಿಂದ ಮೇಲೆ ಬರುತ್ತಿತ್ತು. ಅಂತಹುದೇ ಒಂದು ಸಮ್ಮೇಳನದಲ್ಲಿ ಅಧ್ಯಕ್ಷತೆ ವಹಿಸಿದ್ದ ಮೈಸೂರು ಮಹಾರಾಜರಾದ ಜಯಚಾಮರಾಜೇಂದ್ರ ಒಡೆಯರ್ ಅವರ ಸಮ್ಮುಖದಲ್ಲಿ ನರ್ತಿಸಿ ಅವರಿಂದ ಮೆಚ್ಚುಗೆಯ ಕುರುಹಾಗಿ ಬಂಗಾರದ ಪದಕ ಪಡೆದದ್ದನ್ನು ನರ್ಮದಾ ಈಗಲೂ ಹೆಮ್ಮೆಯಿಂದ ನೆನಪಿಸಿಕೊಳ್ಳುತ್ತಾರೆ.
ದೇವಾಲಯ ನೃತ್ಯ ಪದ್ಧತಿಯ ನವಸಂಧಿ ನೃತ್ಯ ವನ್ನು ಗುರು ಕಿಟ್ಟಪ್ಪ ಪಿಳ್ಳೈ ಅಧಿಕೃತವಾಗಿ ಬಲ್ಲವರಾಗಿದ್ದರು. ಅದನ್ನು ಕಲಿಸುಕೊಡುತ್ತಿದ್ದುದೂ ತಮಗೆ ನಂಬಿಕೆಯಿರುವ ಶಿಷ್ಯರಿಗೆ ಮಾತ್ರ. ಅಂತಹ ನವಸಂಧಿ ನೃತ್ಯ ವನ್ನು ಕಲಿಸಿ, ಪ್ರದರ್ಶನಕ್ಕೆ ಕನರ್ಮದಾರನ್ನು ಗುರುಗಳು ಮದ್ರಾಸಿಗೆ ಕರೆದುಕೊಂಡು ಹೋದರು. ಮದ್ರಾಸಿನ ತಮಿಳ್‌ ಇಸೈ ಸಂಘದಲ್ಲಿ ನವಸಂಧಿ ನೃತ್ಯದ ಪ್ರದರ್ಶನವಾಯಿತು. ಕರ್ನಾಟಕದ ಕಲಾವಿದರು ಅಂದರೆ ಮೂಗುಮುರಿಯುತ್ತಿದ್ದ ಮದ್ರಾಸಿನ ಕಲಾವಿದರು, ನರ್ಮದಾರ ನವಸಂಧಿ ಪ್ರದರ್ಶನವನ್ನು ಕಂಡು ಬೆರಗಾಗಿದ್ದರು.
೧೯೬೫ರಲ್ಲಿ ನರ್ಮದಾ ಅವರ ಬದುಕಿನಲ್ಲಿ ಒಂದು ಮಹತ್ತರ ತಿರುವು. ಬೆಂಗಳೂರಿನ ಮತ್ತೊಂದು ಸಾಂಪ್ರದಾಯಿಕ ಕುಟುಂಬ, ಹೈದರಾಬಾದಿನಲ್ಲಿ ಇಂಜಿನಿಯರ್ ಆಗಿರುವ ತಮ್ಮ ಮಗನಿಗೆ ನರ್ಮದಾರನ್ನು ಕೇಳಿ ಬಂತು. ನರ್ಮದಾ ಒಬ್ಬ ನೃತ್ಯ ಕಲಾವಿದೆ ಎಂದು ಗೊತ್ತಿದ್ದೂ ಮದುವೆಗೆ ಆಹ್ವಾನ ಬಂದಾಗ ಮನೆಯವರೆಲ್ಲರೂ ಒಪ್ಪಿಕೊಂಡರು. ಆರಡಿಯ ನೀಳಕಾಯದ ಸ್ಪುರದ್ರೂಪಿ ಇಂಜಿನಿಯರ್ ಯುವಕ ಕೃಷ್ಣಮೂರ್ತಿರಾವ್‌ ಅವರನ್ನು ವರಿಸಿ ನರ್ಮದಾ ಹೈದರಾಬಾದಿಗೆ ತೆರಳಿದರು. ಪತಿಯಿಂದ ನೃತ್ಯಾಭ್ಯಾಸ ಮುಂದವರಿಸಲು ಸಹಕಾರ ಇತ್ತು. ಆಗೊಮ್ಮೆ ಈಗೊಮ್ಮೆ ಬೆಂಗಳೂರಿಗೆ ಬಂದಾಗ ಎರಡೂ ಮನೆಯವರ ಒತ್ತಾಸೆಯಿಂದ ಕೆಲವು ಕಾರ್ಯಕ್ರಮಗಳೂ ನಡೆಯುತ್ತಿದ್ದವು. ಹೀಗೇ ನಡೆಯುತ್ತಿದ್ದರೆ ಆ ವಿಧಿಯನ್ನು ಯಾರೂ ನೆನಪಿಸಿಕೊಳ್ಳುವುದಿಲ್ಲವಲ್ಲಾ! ಅವನ ಆಟ ತೋರಿಸಿಯೇ ಬಿಡುತ್ತಾನೆ. ಪ್ರೀತಿಸುವ ಪತಿ, ಗೌರವಿಸುವ ಅತ್ತೆಮಾವ, ಅಭಿಮಾನದ ತವರು ಎಲ್ಲಾ ಇದ್ದೂ, ಆ ವಿಧಿ ನರ್ಮದಾಅವರಿಗೆ ಒಳ್ಳೆಯ ದಾಂಪತ್ಯ ಬದುಕು ಕೊಡಲಿಲ್ಲ.
ದಾಂಪತ್ಯ ಬದುಕು ಆರಂಭವಾದ ಮೇಲೆ ನರ್ಮದಾ ಅವರಿಗೆ ಎರಡು ಸಾರಿ, ಅದೂ ಹೊಟ್ಟೆಯಲ್ಲಿ ಮಗು ಪೂರ್ಣವಾಗಿ ಬೆಳೆದ ಮೇಲೆ ಗರ್ಭಪಾತವಾಯಿತು. ಆ ಸಂದರ್ಭದಲ್ಲಿ ನರ್ಮದಾ ಮಾನಸಿಕವಾಗಿ ಮತ್ತು ದೈಹಿಕವಾಗಿ ಕುಸಿದು ಹೋದರು. ಮತ್ತೆ ಮೂರನೇ ಮಗು ಗರ್ಭದಲ್ಲಿತ್ತು. ಅದನ್ನು ಹೇಗಾದರೂ ಮಾಡಿ ಉಳಿಸಿ ಕೊಳ್ಳಬೇಕೆಂದು ಎರಡೂ ಮನೆಯವರು ಮತ್ತು ಸ್ವತಃ ನರ್ಮದಾ ದಂಪತಿಗಳು ಸತತ ಪ್ರಯತ್ನ ನಡೆಸಿದ್ದರು. ಅವರ ಪ್ರಯತ್ನ ಫಲಕಾರಿಯಾಗುವ ಸೂಚನೆಗಳು ಗೋಚರಿಸುತ್ತಿದ್ದವು . ಆದರೆ ಆ ಕ್ರೂರ ವಿಧಿ ಮತ್ತೊಮ್ಮೆ ತನ್ನ ಘೋರ ದೃಷ್ಟಿಯನ್ನು ನರ್ಮದಾ ಅವರ ಮೇಲೆ ಹರಿಸಿಯೇ ಬಿಟ್ಟ! ಐದು ತಿಂಗಳ ಗರ್ಭಿಣಿ ನರ್ಮದಾ ಹೈದರಾಬಾದಿನ ತಮ್ಮ ಮನೆಯಲ್ಲಿ ಪತಿಯನ್ನು ಕಾಯುತ್ತಾ ಕುಳಿತಿದ್ದಾಗ ಒಂದು ದುರಂತ ಸುದ್ದಿ ಅವರಿಗೆ ಬಂತು ! ದಾರಿಯಲ್ಲಿ ಬರುತ್ತಿರುವಾಗ ರಸ್ತೆ ಅಪಘಾತದಲ್ಲಿ ನರ್ಮದಾರ ಪತಿ ದುರ್ಮರಣಕ್ಕೀಡಾಗಿದ್ದರು!
ನರ್ಮದಾ ಈಗೇನು ಮಾಡಬೇಕು! ತಂದೆ ತಾಯಿಯರು ಮಗಳನ್ನು ಬೆಂಗಳೂರಿನ ತಮ್ಮ ಮನೆಗೆ ಕರೆದುಕೊಂಡು ಬಂದರು. ಈಗ ನರ್ಮದಾರಿಗೆ ಬದುಕಿನಲ್ಲಿ ಉಳಿದದ್ದು ಒಂದೇ ಆಸೆ. ಹೊಟ್ಟೆಯಲ್ಲಿರುವ ಮಗು. ಅದಾದರೂ ಉಳಿದು ಬದುಕಿಗೊಂದು ಸಣ್ಣ ಆಸೆ ಮೂಡಲಿ ಎಂದು ಎಲ್ಲರೂ ದೇವರಲ್ಲಿ ಮೊರೆ ಇಟ್ಟರು. ಅಂತೂ ದೇಹ ಜರ್ಝರಿತಗೊಂಡಾದ ಮೇಲೆ ಒಂದು ಆರೋಗ್ಯವಾದ ಗಂಡು ಮಗು ಜನಿಸಿತು. ಮಡಿಲಲ್ಲಿ ನಕ್ಕ ಮಗುವನ್ನು ಕಂಡು ನರ್ಮದಾ ಎಲ್ಲಾ ನೋವುಗಳನ್ನು ಮರೆತು ಮತ್ತೆ ಬದುಕಿನತ್ತ ದೃಷ್ಟಿ ನೆಟ್ಟರು.
ಆದರೆ ಮತ್ತೆ ಬಂತು ಮತ್ತೊಂದು ಭರಿಸಲಾರದ ನೋವು ಗಂಡ ಸತ್ತ ಎರಡು ವರ್ಷಗಳಲ್ಲಿ ನರ್ಮದಾ ತಮ್ಮ ಭವಿಷ್ಯಕ್ಕೆ ಬಹಳ ನಂಬಿಕೊಂಡಿದ್ದ ಅವರ ತಂದೆ ತಾಯಿಯರು ವರ್ಷಕ್ಕೊಬ್ಬರಂತೆ ವಿಧಿವಶವಾದರು.
ಭವಿಷ್ಯಕ್ಕೆ ಎಲ್ಲಾ ಬಾಗಿಲುಗಳು ಮುಚ್ಚಿದವು ಎಂದು ಕೊಂಡಾಗಕ ಗುರುವಿನ ರೂಪದಲ್ಲಿ ಒಂದು ಆಶಾಕಿರಣ ಮನೆಗೆ ಹುಡುಕಿಕೊಂಡು ಬಂತು. ಗುರು ಕಿಟ್ಟಪ್ಪನವರು ನೊಂದ ಶಿಷ್ಯೆಗೆ ಮೈದಡವಿ ಸಂತೈಸಿದರು. ನೋವು ಮರೆಯಲು ನೃತ್ಯ ಶಾಲೆ ತೆರೆಯಲು ಸೂಚಿಸಿದರು. ತಾವೇ ಮುಂದೆ ನಿಂತು ಶಾಲೆಯ ಸ್ವರೂಪವನ್ನು ಸಿದ್ಧಪಡಿಸಿಕೊಟ್ಟರು. ‘ಒಂದು ನೂರಾಗಲಿ’ ಎಂದು ಹರಸಿದರು. ಹೀಗೆ ೧೯೭೮ ರಲ್ಲಿ ನರ್ಮದಾ ತಮ್ಮ ತಾಯಿಯ ಹೆಸರಿನಲ್ಲಿ ‘ಶಕುಂತಲಾ ನೃತ್ಯಾಲಯ’ ಆರಂಭಿಸಿದರು. ನಂತರದ್ದೆಲ್ಲಾ ನಮ್ಮೆದುರಿಗಿರುವ ಇತಿಹಾಸ.
ಕಿಟ್ಟಪ್ಪನವರ ಹರಿಕೆಯಂತೆ ಒಂದು ನೂರಾಯಿತು…. ನೂರು ಸಾವಿರವಾಯಿತು …… ಶಿಷ್ಯ ವೃಂದ ಊರು, ಜಿಲ್ಲೆ, ರಾಜ್ಯ, ದೇಶ ಎಲ್ಲಾ ಎಲ್ಲೆಗಳನ್ನು ದಾಟಿ ಬೆಳೆಯಿತು. ಬೇರೆ ಬೇರೆ ನೃತ್ಯ ಗುರುಗಳ ಬಳಿ ಕಲಿತವರು ಇನ್ನೂ ಹೆಚ್ಚಿನ ಮಾರ್ಗದರ್ಶನಕ್ಕಾಗಿ, ಮತ್ತು ಬೇರೆ ಬೇರೆ ನೃತ್ಯ ಗುರುಗಳ ಬಳಿ ಕಲಿತವರು ಇನ್ನೂ ಹೆಚ್ಚಿನದನ್ನು ಕಲಿಯಲು ನರ್ಮದಾ ಅವರ ಬಳಿ ಬರಲು ಪ್ರಾರಂಭಿಸಿದರು. ಒಮ್ಮೆ ಕರ್ನಾಟಕದ ನೃತ್ಯ ವಿಮರ್ಶಕರಲ್ಲೊಬ್ಬರಾದ ಶ್ರೀ ಮೈಸೂರು ಸುಬ್ರಹ್ಮಣ್ಯ ಅವರು, ಬೆಂಗಳೂರಿನ ಶಂಕರಪುರಂನ ಶಂಕರ ಮಠ ರಸ್ತೆಯಲ್ಲಿದ್ದ ನರ್ಮದಾ ಅವರ ನೃತ್ಯ ಶಾಲೆಯ ಬಗ್ಗೆ ಪ್ರಸ್ತಾಪಿಸುತ್ತಾ, all roads lead to shankaramath street ಎಂದು ಅಭಿಮಾನದಿಂದ ಹೇಳಿದ್ದರು. ಹೆಸರಾಂತ ಕೂಚಿಪುಡಿ ನೃತ್ಯ ಕಲಾವಿದೆ ಶ್ರೀಮತಿ ಮಂಜು ಭಾರ್ಗವಿ, ನೂಪುರದ ನಿರ್ದೇಶಕಿ ಶ್ರೀಮತಿ ಲಲಿತಾ ಶ್ರೀನಿವಾಸನ್‌, ನೃತ್ಯ ಕಲಾಮಂದಿರಂನ ನಿರ್ದೇಶಕಿ ಶ್ರೀಮತಿ ಬಿ. ಭಾನುಮತಿ ಮುಂತಾದವರೆಲ್ಲಾ ತಾವೇ ಸ್ವತಃ ಉತ್ತಮ ಗುರುಗಳಾಗಿದ್ದರೂ, ಶ್ರೀಮತಿ ನರ್ಮದಾ ಅವರ ಬಳಿ ಬಂದು ಹೆಚ್ಚಿನ ಅಭ್ಯಾಸ ಮಾಡಿದ್ದಾರೆ. ಇನ್ನು  ನರ್ಮದಾ ಅವರ ಬಳಿ ಪ್ರಾರಂಭದ ಹಂತದಿಂದಲೂ ಕಲಿತ ಅನೇಕ ಯುವ ನೃತ್ಯ ಕಲಾವಿದರು ಪರಿಪೂರ್ಣ ಕಲಾವಿದರಾಗಿ ಬೆಳೆದಿದ್ದಾರೆ. ಪಿ. ಪ್ರವೀಣ್‌ ಕುಮಾರ್, ಡಾ. ಶ್ರೀಧರ್, ಲಕ್ಷ್ಮೀ ಗೋಪಾಲಸ್ವಾಮಿ, ಸೌಂದರ್ಯ, ಸತ್ಯನಾರಾಯಣ ರಾಜು ಮುಂತಾದವರೆಲ್ಲಾ ಪ್ರದರ್ಶನ ಕಲಾವಿದರಾಗಿ ಮತ್ತು ತಮ್ಮದೇ ನೃತ್ಯ ಶಾಲೆಗಳನ್ನು  ತೆರೆದು ಉತ್ತಮ ಗುರುಗಳಾಗಿ ಕೂಡ ಮಾಧ್ಯಮದಲ್ಲಿ ಹೆಸರು ಮಾಡುತ್ತಿದ್ದಾರೆ. ಶಿಷ್ಯರ ವಿಷಯದಲ್ಲಿ ಆ ದೇವರು ನರ್ಮದಾ ಅವರಿಗೆ ಸಾಕು ಸಾಕೆನಿಸುವಷ್ಟು ತೃಪ್ತಿಯನ್ನು ಕೊಟ್ಟು, ತಾನು ಅವರ ಕೌಟುಂಬಿಕ ಜೀವನದಲ್ಲಿ ಕಿತ್ತು ಕೊಂಡದ್ದಕ್ಕೆ ಪಶ್ಚಾತ್ತಾಪ ಪಟ್ಟಿದ್ದಾನೇನೋ.
ಒಮ್ಮೆ ಅನಿವಾಸಿ ಭಾರತೀಯರಾದ ಶ್ರೀಮತಿ ಮಾಲತಿ ಅಯ್ಯಂಗಾರ್ ಬೆಂಗಳೂರಿನಲ್ಲಿ ನರ್ಮದಾ ಅವರ ಶಿಷ್ಯರೊಬ್ಬರ ಕಾರ್ಯಕ್ರಮ ನೋಡಿ ಬಹಳ ಇಷ್ಟಪಟ್ಟು, ಅಮೆರಿಕಾದಲ್ಲಿರುವ ತಮ್ಮ ಮಗಳಿಗೆ ನೃತ್ಯ ಕಲಿಸಲು ಅಮೆರಿಕಾಗೆ ಬರಲು ನರ್ಮದಾ ಅವರಿಗೆ ಆಹ್ವಾನವಿತ್ತರು. ಅದು ನರ್ಮದಾ ಅವರ ಮೊದಲ ವಿದೇಶ ಪ್ರವಾಸ. ಅಮೆರಿಕಾದಲ್ಲಿ ಮಗಳಿಗೆ ನರ್ಮದಾ ಪಾಠ ಮಾಡುವುದನ್ನು ಕಂಡು ತಾವೂ ಆಕರ್ಷಿತರಾಗಿ ನೃತ್ಯ ಕಲಿಯಲು ಆರಂಭಿಸಿದ ಶ್ರೀಮತಿ ಮಾಲತಿ ಅಯ್ಯಂಗಾರ್ ಇಂದು ಓರ್ವ ಪ್ರಬುದ್ಧ ನೃತ್ಯ ಕಲಾವಿದರಾಗಿ ಬೆಳೆದು ಅಮೆರಿಕಾದಲ್ಲಿ ನಿರಂತರ ಕಾರ್ಯಕ್ರಮಗಳನ್ನು ಮಾಡುತ್ತಾ, ಇಲ್ಲಿನ ಕಲಾವಿದರನ್ನು ಅಲ್ಲಿಗೆ ಕರೆಸಿಕೊಳ್ಳುತ್ತಾ ಒಂದು ರೀತಿಯಲ್ಲಿ ಇಂಡೊ ಅಮೆರಿಕನ್‌ ಸಾಂಸ್ಕೃತಿಕ ರಾಯಭಾರಿಯಾಗಿ ಕೆಲಸ ಮಾಡುತ್ತಿದ್ದಾರೆ. ಒಮ್ಮೆ ನರ್ಮದಾ ಅಮೆರಿಕಾ ಪ್ರವಾಸ ಮಾಡಿಬಂದ ಮೇಲೆ, ಪ್ರಪಂಚದ ಇತರ ದೇಶಗಳಲ್ಲಿ ನೆಲೆನಿಂತಿದ್ದ ನರ್ಮದಾ ಅವರ ಇತರ ಶಿಷ್ಯರು ತಮ್ಮ ತಮ್ಮ ದೇಶಗಳಿಗೂ ನರ್ಮದಾ ಅವರನ್ನು ಕರೆಸಿಕೊಂಡು, ತಾವೂ ಹೆಚ್ಚಾಗಿ ಕಲಿತು ತಮ್ಮದೇ ನೃತ್ಯ ಶಾಲೆಗಳನ್ನು ಅಲ್ಲಿ ಪ್ರಾರಂಭಿಸಿದರು. ಹಾಗಾಗಿ ಇಂದು ಅನೇಕ ಹೊರದೇಶಗಳಲ್ಲಿ ನರ್ಮದಾ ಪರಂಪರೆ ಯಶಸ್ವಿಯಾಗಿ ಕೆಲಸ ಮಾಡುತ್ತಿದೆ.
ಇಂದು ನರ್ಮದಾ ಹಲವು ನೋವು ನಲಿವುಗಳನ್ನು ಅನುಭವಿಸಿ ಪರಿಪಕ್ವಗೊಂಡು ಒಂದು ಧೀಮಂತ ಚೇತನವಾಗಿ ತಮ್ಮದೇ ಆದ ಒಂದು ಕ್ರಿಯಾಶೀಲ ಶಿಷ್ಯ ವಲಯವನ್ನು ರೂಪಿಸಿಕೊಂಡು, ತೃಪ್ತಿಯ ಅಮ್ಮನಾಗಿ ಪಾಠಕ್ಕೆ ವಿಶ್ರಾಂತಿ ಕೊಡದೆ ಚಟುವಟಿಕೆಯಿಂದಿದ್ದಾರೆ. ತಾನು ಪುನರ್ಜನ್ಮ ಪಡೆದು ಜೀವಕೊಟ್ಟ ತಮ್ಮ ಗತಿಸಿದ ಪತಿಯ ನೆನಪಿನ ಕುರುಹು, ತಮ್ಮ  ಬದುಕಿಗೆ ಆಸೆಯನ್ನು ತುಂಬಿದ ಅವರ ಒಬ್ಬನೇ ಮಗ ಡಾ. ರಾಜೇಶ್‌, ಇಂದು ಸತ್ಯಸಾಯಿ ಆಸ್ಪತ್ರೆಯಲ್ಲಿ ವೈದ್ಯರಾಗಿ ಸೇವೆ ಸಲ್ಲಿಸುತ್ತಿದ್ದಾರೆ. ರಾಜೇಶ್‌ ಅವರೂ ಕೂಡ ಪತ್ನಿ ಮತ್ತು ಎರಡು ವರ್ಷದ ಒಬ್ಬನೇ ಪುಟ್ಟ ಮಗನ ಪುಟ್ಟ ಸಂಸಾರದೊಂದಿಗೆ ತಮ್ಮ ತಾಯಿಯನ್ನು ಅಭಿಮಾನ ಅಕ್ಕರೆಯಿಂದ ನೋಡಿಕೊಳ್ಳುತ್ತಿದ್ದಾರೆ.
ಸಮಾಜವೂ ನರ್ಮದಾ ಅವರನ್ನು ಬಹಳ ಅಭಿಮಾನದಿಂದ ಗೌರವಿಸುತ್ತಾ ಬಂದಿದೆ. ಕರ್ನಾಟಕ ಸಂಗೀತ ನೃತ್ಯ ಅಕಾಡೆಮಿ ಪ್ರಶಸ್ತಿ, ಕರ್ನಾಟಕ ಸರ್ಕಾರದ ರಾಜ್ಯೋತ್ಸವ ಪ್ರಶಸ್ತಿ ಮತ್ತು ಕರ್ನಾಟಕ ಸರ್ಕಾರ ನೃತ್ಯ ಕ್ಷೇತ್ರದಲ್ಲಿ ಗಣನೀಯ ಸೇವೆ ಸಲ್ಲಿಸಿದವರಿಗೆ ಕೊಡುವ ಪ್ರತಿಷ್ಠಿತ ಶಾಮತಲಾ ಪ್ರಶಸ್ತಿಗಳು ನರ್ಮದಾ ಅವರಿಗೆ ಸಂದಿವೆ. ಜೊತೆಗೆ ಮದ್ರಾಸ್‌ ಮ್ಯೂಸಿಕ್‌ ಅಕಾಡೆಮಿ ಎಂ.ಜಿ.ಆರ್. ಯುವ ಪ್ರಶಸ್ತಿಗೆ ಆಯ್ಕೆಯಾಗಿ, ಆಯ್ಕೆಗೊಂಡ ಕಲಾವಿದರ ಗುರುಗಳಿಗೆಕ ಕೊಡುವ ವರ್ಷದ ಉತ್ತಮ ನೃತ್ಯ ಗುರು ಪ್ರಶಸ್ತಿಯನ್ನು ನರ್ಮದಾ ಪಡೆದುಕೊಂಡರು. ಎಂ.ಜಿ.ಆರ್. ಪ್ರಶಸ್ತಿ ಪಡೆದ ಮೊದಲ ಕರ್ನಾಟಕದ ಕಲಾವಿದೆ ನರ್ಮದಾ ಅವರ ಶಿಷ್ಯೆ ಲಕ್ಷ್ಮೀ ಗೋಪಾಲಸ್ವಾಮಿ ಮತ್ತು ಉತ್ತಮ ನೃತ್ಯ ಗುರು ಪ್ರಶಸ್ತಿ ಪಡೆದ ಮೊದಲ ಕರ್ನಾಟಕದ ನೃತ್ಯಗುರು ಶ್ರೀಮತಿ ನರ್ಮದಾ.
ಇಂದು ನರ್ಮದಾ ಇತಿಹಾಸದ ಒಂದು ದೊಡ್ಡ ಸಂಪುಟವಾಗಿ ನಮ್ಮೊಡನಿದ್ದಾರೆ. ಅ ಸಂಪುಟವನ್ನು ಅಭ್ಯಾಸ ಮಾಡಿ ಅದರ ಸತ್ವವನ್ನು ಸಾಕೆನಿಸುವಷ್ಟು ಉಣ್ಣುವ ಅವಕಾಶ ಯುವ ನೃತ್ಯ ಕಲಾವಿದರಿಗಿದೆ. ಈ ಸಂಪುಟ ನೂರ್ಕಾಲ ಬಾಳಬೇಕು…. ಬೆಳಗಬೇಕು.
ಮಾಯಾರಾವ್‌
ಕಲೆ. ಸಂಸ್ಕೃತಿ, ಸಂಗೀತ, ಸಾಹಿತ್ಯ, ನೃತ್ಯ ಈ ಎಲ್ಲಾ ಮಾಧ್ಯಮಗಳಲ್ಲೂ ಕರ್ನಾಟಕ, ಕಾಲದಿಂದ ಕಾಲಕ್ಕೆ ಅನುಮಪಮ ಸಾಧನೆಗಳನ್ನು ದಾಖಲಿಸುತ್ತಾ ಬಂದಿದೆ. ಪ್ರತಿಭೆಯ ಕಣಜಗಳ ನಿರಂತರ ಹುಟ್ಟು ಈ ದಾಖಲೆಗಳಿಗೆ ಪ್ರಮುಖ ಕಾರಣ. ಮಾಧ್ಯಮ ಯಾವುದಾದರು ಅಲ್ಲಿ ಅಸಾಧಾರಣ ಕೆಲಸ ಮಾಡುವ ಸಾಧಕರನ್ನು ನಮ್ಮ ಕರ್ನಾಟಕ ಕಾಣುತ್ತಾ ಬಂದಿದೆ. ಇನ್ನು ನೃತ್ಯದ ವಿಷಯ ಬಂದಾಗ ಅಂತರರಾಷ್ಟ್ರೀಯ ಮಟ್ಟದಲ್ಲಿ ನಮ್ಮ ಕರ್ನಾಟಕದ ಭೂಪಟಕ್ಕೆ ಒಂದು ಗೌರವಯುತ ಸ್ಥಾನ ಕಲ್ಪಿಸಿದ ಅನೇಕ ನೃತ್ಯ ಕಲಾವಿದರನ್ನು ನಾವು ಕಾಣುತ್ತೇವೆ. ಅಂತಹ ಸಾಧಕರಲ್ಲಿ ಪ್ರಮುಖರಾದ ಹಿರಿಯ ನೃತ್ಯ ಕಲಾವಿದೆ ಶ್ರೀಮತಿ ಮಾಯಾರಾವ್‌.
ಪರಿಸರ,ಭಾಷೆ, ಸಂಸ್ಕೃತಿ ಇವುಗಳನ್ನು ಆಧರಿಸಿ ಒಂದೊಂದು ಪ್ರದೇಶದಲ್ಲಿ ಒಂದೊಂದು ನೃತ್ಯ ಪ್ರಕಾರ ಬೆಳೆದುಬಂದಿರುವ ಬಗ್ಗೆ ಇತಿಹಾಸದಲ್ಲಿ ದಾಖಲೆಗಳಿವೆ. ಉದಾಹರಣೆಗೆ ಕರ್ನಾಟದಕದಲ್ಲಿ ಯಕ್ಷಗಾನ, ತಮಿಳುನಾಡಿನಲ್ಲಿ ಭರತನಾಟ್ಯ, ಆಂಧ್ರ ಪ್ರದೇಶದಲ್ಲಿ ಕೂಚಿಪುಡಿ, ಕೇರಳದಲ್ಲಿ ಮೋಹಿನಿ ಅಟ್ಟಂ ಮತ್ತು ಕಥಕ್ಕಳಿ, ಒರಿಸ್ಸಾದಲ್ಲಿ ಒಡಿಸ್ಸಿ ಹೀಗೆ… ಆದರೆ ನಮ್ಮ ಕರ್ನಾಟಕ ಹಿಂದಿನಿಂದಲೂ ಹೇಗೆ ಎಲ್ಲಾ ಧರ್ಮ, ಭಾಷೆಗಳನ್ನು ಪೋಸಿಸುತ್ತಿದೆಯೋ, ಹಾಗೆಯೇ ಹಲವು ನೃತ್ಯ ಶೈಲಿಗಳಗೆ ಆಶ್ರಯ ನೀಡುತ್ತಾ ಬಂದಿದೆ. ಹಾಗಾಗಿ ಇಲ್ಲಿ ಭರತನಾಟ್ಯ, ಕೂಚಿಪುಡಿ, ಮೋಹಿನಿ ಅಟ್ಟಂ, ಕಥಕ್ಕಳಿ, ಕಥಕ್‌ ಎಲ್ಲಾ ಶೈಲಿಗಳಿಗೂ ಜನಾಶ್ರಯ ಇದೆ. ಜೊತೆಗೆ ನಮ್ಮವರೂ ಈ ಶೈಲಿಗಳಲ್ಲಿ ಪರಿಣತಿ ಸಾಧಿಸಿದ್ದಾರೆ. ಈ ಪ್ರಕ್ರಿಯೆಯಲ್ಲಿ ಇಂದಿನ ಕನ್ನಡ ತಲೆಮಾರಿಗೆ ಉತ್ತರ ಭಾರತದ ಕಥಕ್‌ ನೃತ್ಯ ಸಂಪ್ರದಾಯವನ್ನು, ಅದರ ಮೂಲ ಬೇರಿನ ಅರಿವಿನ ಜೊತೆಗೆ ಪರಿಚಯಿಸುತ್ತಿರುವವರು ಶ್ರೀಮತಿ ಮಾಯಾರಾವ್‌.
ಹಾಗೆ ನೋಡಿದರೆ ಈ ಹಿಂದೆ ಸೋಹನ್‌ ಲಾಲ್‌ ಗಣನೀಯ ಪ್ರಮಾಣದಲ್ಲಿ ಕಥಕ್‌ ನೃತ್ಯ ಸಂಪ್ರದಾಯಕ್ಕೆ ಸಂಬಂಧಪಟ್ಟ ಹಾಗೆ ಕರ್ನಾಟಕದಲ್ಲಿ ಕೆಲಸ ಮಾಡಿದ್ದರು. ಆದರೆ ಆ ಪರಂಪರೆಗೆ ಸುಭದ್ರತೆ ಒದಗಿಸಿದವರು ಶ್ರೀಮತಿ ಮಾಯಾರಾವ್‌ ಅಂದರೆ ತಪ್ಪಾಗಲಿಕ್ಕಿಲ್ಲ.
೧೯೨೮ರ ಮೇ ೨, ಶ್ರೀಮತಿ ಮಾಯಾರಾವ್‌ ಅವರ ಜನ್ಮದಿನ. ತಂದೆ ಶ್ರೀ ಎಚ್‌. ಸಂಜೀವರಾವ್‌. ತಾಯಿ ಶ್ರೀಮತಿ ಲಲಿತಾಬಯಿ. ಬಹಳ ಸಂಪ್ರದಾಯದ ಸಾರಸ್ವತ ಕುಟುಂಬ ಮಾಯಾರಾವ್‌ ಅವರದು. ತಂದೆ ಶ್ರೀ ಸಂಜೀವ್‌ ರಾವ್‌ ಸಿವಿಲ್‌ ಇಂಜಿನಿಯರ್. ಅಂದಿನ ಕಾಲದಲ್ಲಿ ಬಹಳ ಹೆಸರು ಪಡೆದಿದ್ದರು. ಮೈಸೂರು ಅರಮನೆಯ ಮುಂಭಾಗದ ಹೆಬ್ಬಾಗಿಲೊಂದು ಸಂಜೀವ್‌ ರಾವ್‌ ಅವರ ಮೇಲ್ವಿಚಾರಣೆಯಲ್ಲಿ ನಿರ್ಮಾಣವಾಗಿದೆಯೆಂದು ಅನೇಕ ಹಿರಿಯರು ಹೇಳುತ್ತಾಋಎ. ಮಾಯಾರಾವ್‌ ಅವರ ತಾಯಿ ಲಲಿತಾಬಾಯಿ ಉತ್ತಮ ಗೃಹಿಣಿ. ಮನೆಯ ಮಕ್ಕಳ ಲಾಲನೆ, ಪಾಲೆನ, ವಿದ್ಯಾಭ್ಯಾಸ, ಭವಿಷ್ಯ ಎಲ್ಲದರ ಬಗ್ಗೆ ಬಹಳ ಜವಾಬ್ದಾರಿ ಹೊತ್ತುಕೊಂಡ ಮಹಾತಾಯಿ.
ಸಂಜೀವ ರಾವ್‌ ಲಲಿತಾಬಾಯಿ ದಂಪತಿಗಳಿಗೆ ಆರು ಮಕ್ಕಳು. ಮಾಯಾರಾವ್‌ ಮೂರನೆಯವರು. ಉಳಿದಂತೆ ಮನೋಹರ ರಾವ್‌, ರಮೇಶ್‌, ಶಿವರಾಂ, ಉಮಾರಾವ್‌, ಚಿತ್ರಾರಾವ್‌ ಸೋದರ ಸೋದರಿಯರು.
ಮಾಯಾರಾವ್‌ ಅವರಿಗೆ ಬೆಂಗಳೂರಿನ ಕಂಟೋನ್ಮೆಂಟಿನಲ್ಲಿದ್ದ ಕಮಲಾಬಾಯಿ ಶಾಲೆಯಲ್ಲಿ ಪ್ರೈಮರಿ ಶಿಕ್ಷಣ ದೊರೆಯಿತು. ಮಹಾರಾಣಿ ಕಾಲೇಜಿನಲ್ಲಿ ಬ್ಯಾಚುಲರ್ ಪದವಿ, ಸೆಂಟ್ರಲ್‌ ಕಾಲೇಜಿನಲ್ಲಿ ಇಂಗ್ಲಿಷ್‌ನಲ್ಲಿ ಸ್ನಾತಕೋತ್ತರ ಪದವಿ, ಇದು ಮಾಯಾರಾವ್‌ ಅವರ ಶೈಕ್ಷಣಿಕ  ಹಿನ್ನೆಲೆ.
ವಾಸ್ತವವಾಗಿ ಮಾಯಾರಾವ್‌ ಕಲಾಪ್ರಪಂಚಕ್ಕೆ ಅಡಿಯಿರಿಸಿದ್ದು ಹಿಂದುಸ್ತಾನಿ ಸಂಗೀತದ ಮೂಲಕ. ತಮ್ಮ ಆರರ ಪ್ರಾಯದಲ್ಲಿ ಪಂಡಿತ್‌ ರಾಮರಾವ್‌ ಹೊನ್ನಾವರ ಅವರ ಮಾರ್ಗದರ್ಶನದಲ್ಲಿ ಮಾಯಾ ಅವರಿಗೆ ಹಿಂದುಸ್ತಾನಿ ಸಂಗೀತದಲ್ಲಿ ಶಿಕ್ಷಣ ಪ್ರಾರಂಭವಾಗಿತ್ತು. ಕಟ್ಟಾ ಸಂಪ್ರದಾಯವಾದಿಗಳ ಕುಟುಂಬವಾಗಿದ್ದರಿಂದ ನೃತ್ಯದ ಬಗ್ಗೆ ಯೋಚುಸಯವ ವಾತಾವರಣ ಕೂಡ ಮನೆಯಲ್ಲಿರಲಿಲ್ಲ. ಸಂಗೀತವೂ ‘ಹಾಡು ಹಸೆ’ ಎನ್ನುವ ಮಟ್ಟಿಗೆ ಸೀಮಿತ. ಸಾರ್ವಜನಿಕ ಕಚೇರಿ ಎನ್ನುವುದು ಕಲ್ಪನೆಗೆ ನಿಲುಕದ ವಿಷಯವಾಗಿತ್ತು.
ಇಂತಹ ವಾತಾವರಣದಲ್ಲಿ ಬೆಳೆದ ಮಾಯಾರಾವ್‌ ಅವರಿಗೆ ನೃತ್ಯದ ಕಡೆ ಗಮನ ಹರಿಸಲು ಕಾರಣವಾದ ಒಂದು ಸಂದರ್ಭ ಒದಗಿ ಬಂತು. ನಲವತ್ತರ ದಶಕದಲ್ಲಿ ಆಗಿನ ಪ್ರಖ್ಯಾತ ನೃತ್ಯ ಕಲಾವಿದ ಶ್ರೀ ರಾಮ್‌ಗೋಪಾಲ್‌ ಕರ್ನಾಟಕಕ್ಕೆ ಬಂದಿದ್ದರು. ಅವರ ಪ್ರದರ್ಶನ ಬೆಂಗಳೂರಿನಲ್ಲಿ ಇದ್ದಾಗ, ಅವರ ಇಡೀ ತಂಡ ಸಂಜೀವ ರಾವ್‌ ಅವರ ಮನೆಗೆ ಬಂದು ಹೋಗುತ್ತಿದ್ದರು. ಆ ತಂಡದಲ್ಲಿ ಪ್ರಸಿದ್ಧ ಕಥಕ್‌ ನೃತ್ಯ ಕಲಾವಿದ ಸೋಹನ್‌ ಲಾಲ್‌ ಕೂಡ ಇದ್ದರು. ಮನೆಯಲ್ಲಿದ್ದ ಮಾಯಾ ಅವರ ತಂಗಿಯರಾದ ಉಮಾ ಮತ್ತು ಚಿತ್ರ ಸೋಹನ್‌ ಲಾಲ್‌ ಬಳಿ ಕಥಕ್‌ ಕಲಿಯಲು ಪ್ರಾರಂಭಿಸಿದರು. ಆ ಸಮಯದಲ್ಲಿ ಮಾಯಾ ಅವರಿಗೆ ಹದಿನಾಲ್ಕರ ಯೌವನ. ಆ ವಯಸ್ಸಿನ ಹುಡುಗಿಯರು ನೃತ್ಯ ಕಲಿಯಲು ಎನ್ನುವ ಕಲ್ಪನೆಯೆ ಇರದಿದ್ದ ವಾತಾವರಣದಲ್ಲಿ, ಸೋಹನ್‌ ಲಾಲ್‌ ಅವರ ಒತ್ತಾಯಕ್ಕೆ ಮಣಿದು ಸಂಜೀವರಾವ್‌ ದಂಪತಿಗಳು ಮಾಯಾ ಅವರೂ ತಂಗಿಯರ ಜೊತೆಯಲ್ಲಿ ನೃತ್ಯ ಕಲಿಯಲು ಅನುಮತಿ ನೀಡಿದರು. ಅಂದರೆ ೧೯೪೨ರಲ್ಲಿ ಮಾಯಾರಾವ್‌ ಅವರಿಗೆ ಸೋಹನ್‌ ಲಾಲ್‌ ಅವರಿಂದ ಜೈಪುರ್ ಘರಾನಾದ ಕಥಕ್‌ ಶೈಲಿಯ ಶಿಕ್ಷಣ ಪ್ರಾರಂಭವಾಯಿತು.
ಕಥಕ್‌ ಶೈಲಿಯಲ್ಲಿ ಮೊದಲ ನೃತ್ಯ ಪ್ರದರ್ಶನ ಮಾಯಾರಾವ್‌ ನೀಡಿದ್ದು ೧೯೪೪ರಲ್ಲಿ. ಅದು ಸಾರ್ವಜನಿಕ ಪ್ರದರ್ಶನವೇನಲ್ಲ. ಸಾರಸ್ವತ ಸಮಾಜದ ಒಂದು ಸಮಾವೇಶ ಬೆಂಗಳೂರಿನ ಪುಟ್ಟಣ್ಣ ಚೆಟ್ಟಿ ಪುರಭವನದಲ್ಲಿ.
೧೯೪೨ರಿಂದ ೧೯೪೫ರತನಕ ಸೋಹನ್‌ ಲಾಲ್‌ ಅವರ ಮಾರ್ಗದರ್ಶನದಲ್ಲಿ ನೃತ್ಯ ಕಲಿತ ಮಾಯಾರಾವ್‌, ನಂತರ ತಮ್ಮ ಸಾಧನೆಯನ್ನು ತಾವೇ ಮುಂದುವರೆಸಿಕೊಂಡು ಬಂದರು. ಈ ಅವಧಿಯಲ್ಲೇ ಕಥಕ್‌ ನೃತ್ಯ ಶೈಲಿಯಲ್ಲಿ ಕೆಲವು ಕ್ರಿಯಾಶೀಲ ಪ್ರಯತ್ನಗಳನ್ನು ಮಾಯಾರಾವ್‌ ವೇದಿಕೆಗೆ ತಂದು ನೃತ್ಯಾಸಕ್ತರ ಗಮನ ಸೆಳೆದಿದ್ದರು.
೧೯೪೯ರಲ್ಲಿ ಶ್ರೀ ಎಂ.ಎಸ್‌. ನಟರಾಜ್‌ ಅವರನ್ನು ಭೇಟಿಯಾದ ನಂತರ ಮಾಯಾರಾವ್‌ ಬದುಕಿನಲ್ಲಿ ಒಂದು ಹೊಸ ತಿರುವು ಆರಂಭವಾಯಿತು. ಆ ಸಂದರ್ಭವನ್ನು ನೆನಪಿಸಿಕೊಳ್ಳುವಾಗ ಮಾಯಾರಾವ್‌ ಈಗಲೂ ಹರಯದ ಹುಡುಗಿಯಂತೆ ನಾಚಿಕೊಳ್ಳುತ್ತಾರೆ. ಏಕೆಂದರೆ ಮಾಯಾ ಅವರ ಪ್ರಕಾರ, ನಟರಾಜರ ಮೊದಲ ಭೇಟಿ ಅವರಲ್ಲಿ ನವಿರು ಭಾವನೆಗಳನ್ನು ಮೂಡಿಸಿದ್ದವು. ಹಳೆಯ ಹಿಂದಿ ಸಿನಿಮಾಗಳಲ್ಲಿನ ಪ್ರೇಮಕಥೆಗಳ ಆರಂಭ ಹೀಗೇ ಇರುತ್ತದಲ್ಲವೇ ಎಂಬುದು ಮಾಯಾ ಅವರ ತುಂಟ ಪ್ರಶ್ನೆ.
ಆ ಸಂದರ್ಭದಲ್ಲಿ  ಮಾಯಾರಾವ್‌ ಅವರ ಕಾಲೇಜು ವಿದ್ಯಾಭ್ಯಾಸ ನಡೆಯುತ್ತಿತ್ತು. ಸ್ಟೂಡೆಂಟ್‌ ಫೆಡರೇಷನ್‌ ಚಟುವಟಿಕೆಗಳಲ್ಲಿ ಮಾಯಾರಾವ್‌ ತಮ್ಮನ್ನು ಬಹಳವಾಗಿ ತೊಡಗಿಸಿಕೊಂಡಿದ್ದರು. ಸಮಾರಂಭ ಒಂದಕ್ಕೆ ಮಾಯಾ ಅವರ ಸಹಪಾಟಿ ಶ್ರೀಮತಿ ವಿಮಲಾ ರಂಗಾಚಾರ್ ಇಂಗ್ಲೀಷ್‌ ನಾಟಕ ಒಂದನ್ನು ಸಿದ್ಧಪಡಿಸುತ್ತಿದ್ದರು. ಮಾಯಾರಾವ್‌ ನೃತ್ಯ ರೂಪಕ ಒಂದಕ್ಕೆ ತಯಾರಿಮಾಡುತ್ತಿದ್ದರು. ಎಂ.ಎಸ್‌.ನಟರಾಜ್‌ ಸಂಗೀತ ಕಾರ್ಯಕ್ರಮ ಒಂದರ ಸಿದ್ಧತೆಯಲ್ಲಿದ್ದರು.
ಮಾಯಾರಾವ್‌ ಸಿದ್ಧಪಡಿಸುವ ರೂಪಕಕ್ಕೆ ಅವರ ಸಮಾಜದ ನೃತ್ಯ ಗುರುಗಳು ಸಂಗೀತದ ಸಹಾಯ ನೀಡಲು ಕಲಾವಿದನೊಬ್ಬನನ್ನು ಗೊತ್ತು ಮಾಡಿದ್ದರು. ಆದರೆ ಸರಿಯಾದ ಸಮಯಕ್ಕೆ ಆ ಕಲಾವಿದ ಕೈ ಕೊಟ್ಟುಬಿಟ್ಟ. ಸಂದಿಗ್ಧದ ಸಮಯದಲ್ಲಿ ಎಂ.ಎಸ್‌. ನಟರಾಜ್‌ ಸಹಾಯಕ್ಕೆ ಬಂದರು. ನಟರಾಜ್‌ ಅವರ ಸಲಹೆಯಂತೆ ಮಲ್ಲಾರಾಧ್ಯ ಅವರ ಪುತ್ರಿ ಸುಂದಾರ ಹಾಡುವುದಕ್ಕೆ, ನಟರಾಜ್‌ ಹಿನ್ನೆಲೆ ಸಂಗೀತ ನೀಡುವುದಕ್ಕೆ ವ್ಯವಸ್ಥೆಯಾಯಿತು. ರಿಹರ್ಸಲ್‌ ಸಮಯದಲ್ಲಿ ನಟರಾಜ್‌ ತಮ್ಮ ನೃತ್ಯ ರೂಪಕಕ್ಕೆ ಹಲವು ಸಲಹೆ ಸೂಚನೆಗಳನ್ನು ಕೊಡುತ್ತಿದ್ದುದು ಮಾಯಾ ಅವರ ಮನಸ್ಸು ನಟರಾಜ್‌ ಕಡೆ ತುಡಿಯಲು ಪ್ರಾರಂಭವಾಯಿತು.
ಆ ಹೊತ್ತಿಗಾಗಲೇ ನಟರಾಜ್‌ ತಮ್ಮ ಸರಸ್ವತಿ ಆರ್ಕೆಸ್ಟ್ರಾ ಮೂಲಕ ಜನಪ್ರಿಯರಾಗಿದ್ದರು. ಅಂದಿಗೆ ಸರಸ್ವತಿ ಆರ್ಕೆಸ್ಟ್ರಾ ದಕ್ಷಿಣ ಭಾರತದಲ್ಲಿ ಆ ರೀತಿಯ ಪ್ರಪ್ರಥಮ ಸಂಸ್ಥೆಯೆಂದು ಪ್ರಸಿದ್ಧಿಯಾಗಿತ್ತು. ಕ್ರಮೇಣ ಮಾಯಾ ಮತ್ತು ನಟರಾಜ್‌ ಒಳ್ಳೆಯ ಸ್ನೇಹಿತರಾಗಿ ಬೆಳೆಯ ತೊಡಗಿದರು. ಇಬ್ಬರೂ ಸೇರಿ ಆಗ ಹುಟ್ಟುಹಾಕಿದ ಸಂಗೀತ ನೃತ್ಯಗಳ ಸಂಸ್ಥೆ ‘ನಾಟ್ಯ ಸರಸ್ವತಿ’ ಈ ಸಂಸ್ಥೆಯ ಮೂಲಕ ಸಂಗೀತ ಮತ್ತು ನೃತ್ಯ ಎರಡೂ ಮಾಧ್ಯಮಗಳಲ್ಲಿ ಮಕ್ಕಳಿಗೆ ಒಳ್ಳೆಯ ತರಬೇತಿ ನೀಡುವುದು ಮಾಯಾ ಅವರ ಮುಖ್ಯ ಉದ್ದೇಶವಾಗಿತ್ತು.
ಇಷ್ಟರಲ್ಲಾಗಲೇ ಇಂಗ್ಲಿಷ್‌ ಸಾಹಿತ್ಯದಲ್ಲಿ ಸ್ನಾತಕೋತ್ತರ ಪದವಿ ಪಡೆದಿದ್ದ ಮಾಯಾ ಅವರಿಗೆ ಜೈಪುರದಲ್ಲಿ ಇಂಗ್ಲೀಷ್‌ ಉಪನ್ಯಾಸಕಿಯಾಗಿ ಉದ್ಯೋಗ ದೊರೆಯಿತು. ಈ ಉದ್ಯೋಗದ ನೆಪದಿಂದ ಜೈಪುರದಲ್ಲಿ ಕಥಕ್‌ ನೃತ್ಯ ಶೈಲಿಯ ಅತ್ಯುತ್ತಮ ಗುರುಗಳಿಂದ ತಮ್ಮ ನೃತ್ಯ ಶಿಕ್ಷಣ ಇನ್ನಷ್ಟ ಗಟ್ಟಿಯಾಗಬಹುದೆಂಬ ಆಶಯದಿಂದ ಮಾಯಾ ಜೈಪುರಕ್ಕೆ ತೆರಳಿದರು. ಆದರೆ ಮಾಯಾ ಅವರು ಬಹಳ ಕೇಳಿದ್ದ ಹಿರಿಯ ನೃತ್ಯ ಗುರುಗಳಾದ ಜೈಲಾಲ್‌, ಸುಂದರ್ ಪ್ರಸಾದ್‌ ಮುಂತಾದವರು ಜೈಪುರ ಬಿಟ್ಟು ಮುಂಬೈ, ಕಲ್ಕತ್ತಾ ಮುಂತಾದ ಕಡೆಗಳಿಗೆ ಹೊರಟು ಹೋಗಿದ್ದರು. ಮಾಯಾ ಅವರಿಗೆ ಬಹಳ ನಿರಾಸೆಯಾಯಿತು. ಹೀಗೆ ಎರಡು ವರ್ಷಗಳ ಕಾಲ ಇಷ್ಟವಿಲ್ಲದ ಉಪನ್ಯಾಸಕಿ ಹುದ್ದೆಯಲ್ಲಿ ಮಾಯಾ ಮುಂದುವರಿದರು.
ಅದೇ ಸಮಯದಲ್ಲಿ ಶ್ರೀಲಂಕಾದಲ್ಲಿದ್ದ ಮಾಯಾ ಅವರ ಸಹೋದರ ಶ್ರೀಲಂಕಾದ ಕ್ಯಾಂಡಿಯನ್‌ ನೃತ್ಯ ಕಲಿಯಲು ಮಾಯಾ ಅವರನ್ನು ಶ್ರೀಲಂಕಾಗೆ ಆಹ್ವಾನಿಸಿದರು. ತಾನು ಕಲಿತ ಕಥಕ್‌ ನೃತ್ಯವನ್ನು ಸಿಂಹಳೀಯರಿಗೆ ಕಲಿಸಿ, ಅವರಿಂದ ತಾನು ಕ್ಯಾಂಡಿಯನ್‌ ನೃತ್ಯ ಕಲಿಯಬಹುದೆಂದು ಮಾಯಾ ಶ್ರೀಲಂಕಾಗೆ ತೆರಳಿದರು. ಅಲ್ಲಿ ಗುರು ಶ್ರೀ ಚಿತ್ರಾ ಸೇನ್‌ ಅವರಿಂದ ಮಾಯಾ ಕ್ಯಾಂಡಿಯನ್‌ ನೃತ್ಯ ಕಲಿತರು. ಅದು ೧೯೫೩ರ ಸಮಯ.
ಶ್ರೀಲಂಕಾದಲ್ಲಿದ್ದಾಗಲೇ ಜೈಪುರದಲ್ಲಿದ್ದ ಸಂಬಂಧಿಗಳೊಬ್ಬರು. ದಿನಪತ್ರಿಕೆ ಪ್ರಕಟಣೆಯೊಂದನ್ನು ಮಾಯಾರಾವ್‌ ಅವರ ಗಮನಕ್ಕೆ ತಂದರು. ಅದು ಭಾರತ ಸರ್ಕಾರ ಗುರು ಶಂಭು ಮಹಾರಾಜ್‌ ಅವರಿಂದ ಕಥಕ್‌ ನೃತ್ಯ ಕಲಿಯಲು ಪ್ರತಿಭಾವಂತರಿಗೆ ಶಿಷ್ಯವೇತನ ನೀಡುವ ವಿಷಯ. ತಕ್ಷಣ ಮಾಯಾ ಅರ್ಜಿ ಸಲ್ಲಿಸಿದರು.
ಸುಮಾರು ತಿಂಗಳುಗಳ ನಂತರ ಲಕ್ನೋದಲ್ಲಿ ಸಂದರ್ಶನಕ್ಕೆ ಹಾಜರಾಗುವಂತೆ ಮಾಯಾ ಅವರಿಗೆ ಕರೆ ಬಂತು. ಕೇವಲ ಎರಡು ದಿನಗಳ ಸಮಯಾವಕಾಶದಲ್ಲಿ ಬಹಳ ಕಷ್ಟಪಟ್ಟು ಮಾಯಾ ಕೊಲಂಬೋದಿಂದ ಲಕ್ನೋಗೆ ಬಂದು ಸಂದರ್ಶನಕ್ಕೆ ಹಾಜರಾದರು.
೧೯೫೪ರ ಕೊನೆಯಲ್ಲಿ ಸಂದರ್ಶನದಲ್ಲಿ ಉತ್ತೀರ್ಣರಾಗಿ ದೆಹಲಿಯ ಭಾರತೀಯ ಕಲಾಕೇಂದ್ರದಲ್ಲಿ ಗುರು ಶಂಭು ಮಹಾರಾಜ ಅವರಲ್ಲಿ ಕಥಕ್‌ ನೃತ್ಯ ಕಲಿಯಲು ಆಯ್ಕೆಯಾದ ಪತ್ರ ಬಂತು. ಮಾಯಾ ತಮ್ಮ ಜೀವನದ ಮಹತ್ವದ ಕನಸೊಂದು ನನಸಾದ ಬಗ್ಗೆ ಸಂಭ್ರಮ ಪಟ್ಟರು.
ಹೀಗೆ ೧೯೫೫ರಲ್ಲಿ ಮಾಯಾರಾವ್‌ ಅವರು ದೆಹಲಿಯ ಭಾರತೀಯ ಕಲಾಕೇಂದ್ರದಲ್ಲಿ ಗುರು ಶಂಭು ಮಹಾರಾಜ್‌ ಅವರಿಂದ ಕಥಕ್‌ ನೃತ್ಯಾಭ್ಯಾಸ ಆರಂಭಿಸಿದರು. ಭಾರತ ಸರ್ಕಾರ ಎರಡು ವರ್ಷಗಳ ಅವಧಿಗೆ ಶಿಷ್ಯವೇತನ ನೀಡಿದ್ದರೂ, ಮಾಯಾ ಅವರ ಶ್ರದ್ಧೆಯನ್ನು ಗಮನಿಸಿ ಇನ್ನೂ ಒಂದು ವರ್ಷ ಶಿಷ್ಯವೇತನವನ್ನು ಮುಂದುವರಿಸಿತು.
೧೯೫೮ರಿಂದ ಗುರು ಶಂಭು ಮಹಾರಾಜ್‌ ಅವರಿಗೆ ಸಹಾಯಕರಾಗಿ ಕೆಲಸ ಮಾಡಲು ಆರಂಭಿಸಿದ ಮಾಯಾ, ದೆಹಲಿಯ ಭಾರತೀಯ ಕಲಾಕೇಂದ್ರದಲ್ಲಿ ಈಗಿನ ಅನೇಕ ಪ್ರಸಿದ್ಧ ಕಥಕ್‌ ನೃತ್ಯ ಕಲಾವಿದರಿಗೆ ಶಿಕ್ಷಣ ನೀಡಿದರು. ಜೊತೆಗೆ ಇದೇ ಅವಧಿಯಲ್ಲಿ ಪಂಡಿತ್‌ ಸುಂದರ್ ಪ್ರಸಾದ್‌ ಅವರ ಮಾರ್ಗದರ್ಶನದಲ್ಲಿ ಜೈಪುರ್ ಘರಾನಾ ಪದ್ಧತಿ ಕಥಕ್‌ ಅಭ್ಯಾಸ ಮಾಡಿದರು. ಅಲ್ಲದೇ ಶಂಭು ಮಹಾರಾಜನರ ಅಣ್ಣ ಅಚನ್‌ ಮಹಾರಾಜ್‌ರ ಪುತ್ರ ಬ್ರಿಜು ಮಹಾರಾಜ್‌ ಅವರ ಜೊತೆಗೂಡಿ ಅನೇಕ ನೃತ್ಯರೂಪಕಗಳನ್ನು ಸಂಯೋಜಿಸಿದರು.
೧೯೫೮ರಿಂದ ಮಾಯಾರಾವ್‌ ಅವರ ಕಾರ್ಯಕ್ರಮಗಳ ಪರ್ವ ಕಾಲ ಆರಂಭವಾಯಿತು. ಕಲಾಕೇಂದ್ರದ ಎಲ್ಲ ರೂಪಕಗಳಲ್ಲಿ ಪ್ರಮುಖ ಪಾತ್ರ ನಿರ್ವಹಿಸುತ್ತಿದ್ದರು. ಜೊತೆಗೆ ಸೋಲೋ ನರ್ತಕಿಯಾಗಿ ಭಾರತ ಮತ್ತು ಸಿಲೋನ್‌ ದೇಶಗಳ ಪ್ರಮುಖ ಕೇಂದ್ರಗಳಲ್ಲಿ ಮತ್ತು ಪ್ರಮುಖ ಉತ್ಸವಗಳಲ್ಲಿ ಕಾರ್ಯಕ್ರಮಗಳನ್ನು ನೀಡುತ್ತಾ ಬಂದರು.
೧೯೬೧ರಿಂದ ೬೪ ಮಾಯಾರಾವ್‌ ಅವರ ಬದುಕಿನ ಇನ್ನೊಂದು ಘಟ್ಟ. ರಷ್ಯಾದ ಮಾಸ್ಕೋದಲ್ಲಿರುವ State Institute of Theater Arts ಸಂಸ್ಥೆ ಕರೆದಿದ್ದ ಕೊರಿಯಾಗ್ರಫಿ ತರಬೇತಿಗೆ ಭಾರತ ಸರ್ಕಾರದಿಂದ ಆರಿಸಲ್ಪಟ್ಟು ರಷ್ಯಾ ಸರ್ಕಾರದ ಶಿಷ್ಯವೇತನ ಪಡೆದು ಕಲಿಯುವ ಅವಕಾಶ ಮಾಯಾ ಅವರಿಗೆ ಲಭಿಸಿತು. ನಂತರ ಅಲ್ಲಿನ Bolshoi Ballet ಸಂಸ್ಥೆಯ ನಿರ್ದೇಶಕರು ಮತ್ತು ಕಲಾವಿದರ ಜೊತೆ, ಅವರ ಮಕ್ಕಳಿಗಾಗಿ ನಿರ್ಮಿಸಿದ ರಾಮಾಯಣ ರೂಪಕಕ್ಕೆ ಕೆಲಸ ಮಾಡವ ಅವಕಾಶ ಮಾಯಾ ಅವರಿಗೆ ದೊರೆಯಿತು. ಜೊತೆಗೆ ರಷ್ಯಾದ ಪ್ರತಿಷ್ಠಿತ ರಿಗಾ ಸಂಸ್ಥೆ ತನ್ನ ಶಕುಂತಲಾ ರೂಪಕಕ್ಕೆ ಸಂಯೋಜಕಿಯಾಗಿ ಕೆಲಸ ಮಾಡಲು ಮಾಯಾ ಅವರನ್ನು ಆಹ್ವಾನಿಸಿತು.
ಈ ಎಲ್ಲಾ ತರಬೇತಿಗಳ ನಂತರ ದೆಹಲಿಗೆ ಹಿಂದಿರುಗಿದಕ ಮಾಯಾರಾವ್‌, ೧೯೬೪ರಲ್ಲಿ ದೆಹಲಿಯಲ್ಲಿ Natya Institute of Kathak & Choregraphy ಸಂಸ್ಥೆ ಪ್ರಾರಂಭಿಸಿದರು. ಇಲ್ಲಿ ಕಥಕ್‌ ಮತ್ತು ಕೊರಿಯಾಗ್ರಫಿ ವಿಷಯಗಳಲ್ಲಿ ಉತ್ಕೃಷ್ಟ ಮಟ್ಟದ ತರಬೇತಿ ಸಿಗುತ್ತಿತ್ತು. ಜೊತೆಗೆ ಕೋರಿಯಾಗ್ರಫಿ ವಿಭಾಗದಲ್ಲಿ ಡಿಪ್ಲೊಮಾ ಪದವಿ ಕೂಡ ಈ ಸಂಸ್ಥೆಯಲ್ಲಿ ಕೊಡಲಾಗುತ್ತಿತ್ತು.
ಈ ಸಂಸ್ಥೆ ಸ್ಥಾಪಿಸಲು ಒಂದು ಬಲವಾದ ಕಾರಣವಿದೆ. ಮಾಯಾರಾವ್‌ ದೆಹಲಿಯ ಭಾರತೀಯ ಕಲಾಕೇಂದ್ರದಲ್ಲಿ ಕೆಲಸ ಮಾಡುತ್ತಿದ್ದಾಗ, ರಷ್ಯಾಗೆ ತರಬೇತಿಗೆ ತೆರಳಲು ಮಾರ್ಗದರ್ಶನ ನೀಡಿ ಕಳುಹಿಸಿದವರು ಶ್ರೀಮತಿ ಕಮಲಾದೇವಿ ಚಟ್ಟೋಪಧ್ಯಾಯ. ರಷ್ಯಾದಿಂದ ಹಲವಾರು ಹೊಸ ಹೊಸ ವಿಚಾರಗಳೊಂದಿಗೆ ಬಂದ ಮಾಯಾರಾವ್‌ ಅವರಿಗೆ, ಅವರ ಅನುಭವಕ್ಕೆ ತಕ್ಕ ಪುರಸ್ಕಾರ ಭಾರತೀಯ ಕಲಾಕೇಂದ್ರದಲ್ಲಿ ದೊರೆಯಲಿಲ್ಲ. ಇದರಿಂದ ಬೇಸತ್ತ ಮಾಯಾರಾವ್‌, ತಮ್ಮನ್ನು ರಷ್ಯಾಗೆ ಕಳುಹಿಸಿದ, ಕಮಲಾದೇವಿಯವರೊಂದಿಗೆ ಈ ಬಗ್ಗೆ ಚರ್ಚಿಸಿದರು. ಆಗ ಕಮಲಾದೇವಿಯವರು ಅನಿಲ್‌ ಬಿಸ್ವಾಸ್‌, ಕಮಲಾ ನರೇಂದ್ರಲಾಲ್‌ ಮುಂತಾದವರೊಡನೆ ಚರ್ಚಿಸಿ ನಾಟ್ಯ ಇನ್‌ಸಸ್ಟಿಟ್ಯೂಟ್‌ಗೆ ಒಂದು ರೂಪು ನಿರ್ಮಿಸಿದರು.
ಇಷ್ಟೆಲ್ಲಾ ಚಟುವಟಿಕೆಗಳ  ಮಧ್ಯೆ ತಮ್ಮ ವೈಯಕ್ತಿಕ ಬದುಕಿನ ಕಡೆ ಗಮನವನ್ನೂ ಕೊಡಲು ಅಶಕ್ತರಾಗಿದ್ದ ಮಾಯಾರಾವ್‌, ಈಗ ಆ ಬಗ್ಗೆ ಗಮನಹರಿಸಿದರೇನೊ. ೧೯೪೭ರಲ್ಲಿ ಭೇಟಿಯಾಗಿ ಮನಸ್ಸಿನಲ್ಲಿ ಪ್ರೀತಿಯ ಮೊಳಕೆ ಬೆಳೆಸಿಕೊಂಡು, ಕಲಿಕೆಯ ದಾಹದಿಂದ ಭಾವನೆಗಳನ್ನು ಒಳಗೇ ಹಿಡಿದಿಟ್ಟುಕೊಂಡಿದ್ದ ಮಾಯಾ, ೧೯೬೪ರ ಡಿಸೆಂಬರ್ ೨೭ರಂದು ಎಂ.ಎಸ್‌. ನಟರಾಜ್‌ ಅವರನ್ನು ತಮ್ಮ ೩೬ನೇ ವಯಸ್ಸಿನಲ್ಲಿ ವಿವಾಹವಾದರು. ೧೯೭೧ರಲ್ಲಿ ಹೆಣ್ಣು ಮಗು ಒಂದಕ್ಕೆ ಜನ್ಮ ನೀಡಿದರು. ಮಾಯಾರಾವ್‌ ಅವರ ಒಬ್ಬಳೇ ಮಗಳು ಶ್ರೀಮತಿ ಮಧು ನಟರಾಜ್‌ ಹೇರಿ ಈಗ ಕಥಕ್‌ ನೃತ್ಯಶೈಲಿ ಮತ್ತು ಆಧುನಿಕ ನೃತ್ಯಗಳಲ್ಲಿ ಸಾಕಷ್ಟು ಹೆಸರು ಮಾಡಿರುವ ಪ್ರತಿಭಾವಂತ ಕಲಾವಿದೆ. ತಮ್ಮದೇ ಸ್ಟೆಮ್‌ ತಂಡದ ಮೂಲಕ ವಿಶ್ವಾದ್ಯಂತ ಕಾರ್ಯಕ್ರಮಗಳನ್ನು ಕೊಡುತ್ತಿದ್ದಾರೆ.
ವಾಸ್ತವವಾಗಿ ಮಾಯಾರಾವ್‌ ಅವರ ಕೌಟುಂಬಿಕ ಜೀವನ ಅವರ ಕಲಾಸಾಧನೆಗೆ ಅಡ್ಡಿಯೇನನ್ನೂ ಉಂಟುಮಾಡಲಿಲ್ಲ. ಮಾಯಾ ಪರಿಪೂರ್ಣ ಕಲಾವಿದೆಯಾಗಿ ರೂಪುಗೊಳ್ಳಲಿ ಎಂಬ ಒಂದೇ ಕಾರಣದಿಂದ ನಟರಾಜ್‌ ಸುಮರು ೧೮ ವರ್ಷಗಳ ಕಾಲ ಮಾಯಾ ಅವರಿಗಾಗಿ ಕಾದಿದ್ದರು. ಮದುವೆಯನಂತರ ನಟರಾಜ್‌ ಅವರ ತಂದೆ ಸ್ವಂತ ಮಗಳಂತೆ ಮಾಯಾ ಅವರನ್ನು ಆದರಿಸಿದರು. ಅವರ ಕುಟುಂಬದ ಇತರ‍ ಸದಸ್ಯರಿಂದಲೂ ಮಾಯಾ ಅವರಿಗೆ ಅಭಿಮಾನದ ಒತ್ತಾಸೆ ದೊರೆಯಿತು. ಮಗುವಾದ ಮೇಲಂತೂ ಮಾಯಾರಾವ್‌ ಸೋದರ ಸೋದರಿಯರು ಪುಟ್ಟ ಮಗುವಿನ ಜವಾಬ್ದಾರಿಯನ್ನು ತಾವು ತೆಗೆದುಕೊಂಡು, ತಮ್ಮ ಸೋದರಿಯ ಕಲಾ ಹಾದಿಯನ್ನು ಸುಗಮಗೊಳಿಸಿಕೊಟ್ಟರು. ಹಾಗಾಗಿ ಮಧು ತನ್ನ ಬಾಲ್ಯವನ್ನು ತಾಯಿಯ ಜೊತೆ ಇತರ ಮಕ್ಕಳಷ್ಟು ಕಳೆಯಲು ಸಾಧ್ಯವಾಗದಿದ್ದರೂ ಒಂಟಿಯಾಗಿ ಬೆಳೆಯುವ ಪರಿಸ್ಥಿತಿ ಬರಲಿಲ್ಲ.
ತುಳಸಿಕೆರಾಮ್‌, ಕೃಷ್ಣ ಲೀಲಾ, ವೆಂಕಟೇಶ್ವರ ವಿಲಾಸಂ, ಬಸವೇಶ್ವರ ವೈಭವ, ಶಾಂತಲಾ, ಪುಲಿಕೇಶಿ ಮತ್ತು ಹರ್ಷವರ್ಧನರ ಕೆಲವು ಘಟನೆಗಳನ್ನು ಆದರಿಸಿದ ಸಮರ್ ಶಾಂತಿ, ಕುವೆಂಪು ಅವರ ರಾಮಾಯಣ ದರ್ಶನಂ, ಮಾಸ್ತಿ ಅವರ ಕಾಮನ ಬಿಲ್ಲು ಅಮೀರ್ ಖುಸ್ರು, ಊರು ಭಂಗ ಇವೆಲ್ಲಾ ತಮ್ಮ ನಾಟ್ಯ ಸಂಸ್ಥೆಯಲ್ಲಿ ಮಾಯಾರಾವ್‌ ನಿರ್ಮಿಸಿ, ನಿರ್ದೇಶಿಸಿದ ರೂಪಕಗಳು. ಒಂದೊಂದು ವಸ್ತು ನಿರೂಪಣೆಯಲ್ಲಿ, ವಿಷಯ ಪ್ರತಿಪಾದನೆಯಲ್ಲಿ, ತಾಂತ್ರಿಕ ಅಳವಡಿಕೆಯಲ್ಲಿ ಮಾಯಾರಾವ್‌ ಅವರಿಗೆ ವಿಶ್ವವ್ಯಾಪಿ ಜನಮನ್ನಣೆ ಗಳಿಸಿಕೊಟ್ಟ ರೂಪಕಗಳು.
ಈ ನಡುವೆ ಮಾಯಾರಾವ್‌ ಅವರ ಕುಟುಂಬ ದೆಹಲಿ ಬೆಂಗಳೂರುಗಳ ನಡುವೆ ಓಡಾಡುತ್ತಿತ್ತು. ನಟರಾಜ್‌ ಸ್ವಲ್ಪ ತಿಂಗಳುಗಳು ದೆಹಲಿಲಯಲ್ಲಿದ್ದರೆ, ಮಾಯಾರಾವ್‌ ಕೆಲವು ತಿಂಗಳುಗಳು ಬೆಂಗಳೂರಿಗೆ ಬರುತ್ತಿದ್ದರು. ಒಮ್ಮೆ ತಮ್ಮಲ್ಲಿ ನೃತ್ಯ ಕಲಿಯುತ್ತಿದದ ಬಜಾಜ್‌ ಕುಟುಂಬದ ಕಲಾವಿದರೊಬ್ಬರು, ತಮ್ಮ ಹಿರಿಯರಾದ ರಾಮ್‌ಗೋಪಾಲ್‌ ಬಜಾಜ್‌ ಅವರಿಗೆ ಬಹಳ ಆತ್ಮೀಯರಾಗಿದ್ದ ಕರ್ನಾಟಕದ ಮುಖ್ಯ ಮಂತ್ರಿ ಶ್ರೀ ರಾಮಕೃಷ್ಣ ಹೆಗಡೆ ಅವರನ್ನು ದೆಹಲಿಯ ನಾಟ್ಯ ಸಂಸ್ಥೆಗೆ ಅನುದಾನ ಕೇಳಲುಲ ಪರಿಚಯಿಸಿದರು. ಹೊರ ನಾಡ ಕನ್ನಡ ಕಲಾವಿದೆ ಎಂದು ಒಂದಷ್ಟು ಅನುದಾನ ಕೊಡಲು ಸಾಧ್ಯವಿದ್ದರೂ, ರಾಮಕೃಷ್ಣ ಹೆಗಡೆ ಒಂದು ಬೃಹತ್‌ ಯೋಜನೆಗೆ ಮಾಯಾ ಅವರನ್ನು ಪ್ರೇರೇಪಿಸಿದರು. ಅದು ದೆಹಲಿಯ ನಾಟ್ಯ ಸಂಸ್ಥೆಯನ್ನು ಬೆಂಗಳೂರಿಗೆ ಸ್ಥಳಾಂತರಿಸುವುದು. ಬಹಳ ಯೋಚಿಸಿದ ಮಾಯಾರಾವ್‌ ಹೆಗಡೆಯವರ ಆಹ್ವಾನವನ್ನು ಒಪ್ಪಿಕೊಂಡರು. ಆಗ ಕರ್ನಾಟಕ ಸರ್ಕಾರದ ಸಂಸ್ಕೃತಿ ಸಚಿವರಾಗಿದ್ದ ಶ್ರೀ ಜೀವರಾಜ ಆಳ್ವ ಹೆಗಡೆಯವರ ಆದೇಶದಂತೆ ಹೃದಯ ಪೂರ್ವಕವಾಗಿ ಸಹಕಾರ ನೀಡಿದರು. ಬೆಂಗಳೂರಿನ ಸಮಾಜ ಸೇವಕಿ ವಿಮಲಾ ರಂಗಾಚಾರ್ ಸಂಸ್ಥೆಗೆ ತಮ್ಮ ಉಸ್ತುವಾರಿಯಲ್ಲಿದ್ದ ಭೂಮಿಕಾದಲ್ಲಿ ವ್ಯವಸ್ಥೆ ಮಾಡಿಕೊಟ್ಟರು. ಹೀಗೆ ದೆಹಲಿಯ ನಾಟ್ಯ ಸಂಸ್ಥೆ ಬೆಂಗಳೂರಿಗೆ ಬಂತು. ಜೊತೆಗೆ ಕರ್ನಾಟಕದ ಕಲಾವಿದರಿಗೆ ಕಥಕ್‌ ನೃತ್ಯ ಸಂಪ್ರದಾಯ ಕಲಿಕೆಗೆ ಒಂದು ಶಿಸ್ತಿನ ಗುರುಕುಲ ದೊರೆಯಿತು. ಈಗ ನಾಟ್ಯ ಸಂಸ್ಥೆ ಕೊರಿಯಾಗ್ರಫಿ ವಿಭಾಗದಲ್ಲಿ ಬ್ಯಾಚುಲರ್ ಪದವಿ ನೀಡುತ್ತಿದ್ದು, ಈ ಪದವಿ ಕರ್ನಾಟದಕದಲ್ಲಿ ಪ್ರಥಮ ಎನಿಸಿಕೊಂಡಿದೆ ಮತ್ತು ಈ ಬ್ಯಾಚುಲರ್ ಪದವಿಗೆ ಬೆಂಗಳೂರು’ ವಿಶ್ವವಿದ್ಯಾಲಯದ ಮಾನ್ಯತೆ ಇದೆ.
ನಂತರದ್ದೆಲ್ಲಾ ನಮ್ಮೆದುರೆ ಇರುವ ವಾಸ್ತವ. ಏಕೆಂದರೆ ನಾಟ್ಯ ಸಂಸ್ಥೆ ಬೆಂಗಳೂರಿಗೆ ಬಂದ ನಂತರ ಮಾಯಾರಾವ್‌ ಅವರ ಸಂಪೂರ್ಣ ಪ್ರತಿಭೆಯನ್ನು ಕರ್ನಾಟಕದ ಕಲಾವಿದರು ಬಳಸಿಕೊಳ್ಳುತ್ತಿದ್ದಾರೆ. ಕಥಕ್‌ ಶೈಲಿಯಲ್ಲಿ ಅನೇಕ ವೃತ್ತಿಪರ ಕಲಾವಿದರು ಕರ್ನಾಟಕದಲ್ಲಿ ರೂಪುಗೊಂಡಿದ್ದಾರೆ. ಒಂದೇ ಇದ್ದ ಕಥಕ್‌ ನೃತ್ಯಶಾಲೆ ಕ್ರಮೇಣ ಹಲವಾಗುತ್ತಿವೆ. ದೇಶದ ಪ್ರತಿಷ್ಠಿತ ನೃತ್ಯೋತ್ಸವಗಳ ವ್ಯವಸ್ಥಾಪಕರು ಕಥಕ್‌ ಕಲಾವಿದರು ಬೇಕೆನಿಸಿದಾಗ ಕರ್ನಾಟಕದತ್ತ ಭರವಸೆಯಿಂಧ ನೋಡುತ್ತಿದ್ದಾರೆ. ಇದನ್ನೆಲ್ಲಾ ಕಂಡು ಮಾಯಾರಾವ್‌ ಕಣ್ಣುಗಳಲ್ಲಿ ಸಂತೃಪ್ತಿಯ ಕಂಬನಿ ತುಳುಕುತ್ತಿದೆ.
ಮಾಐಆರಾವ್‌ ಅವರ ಸಾಧನೆಗೆ ಸಂದ ಪ್ರಶಸ್ತಿ, ಪುರಸ್ಕಾರಗಳು ಹಲವಾರು. ಹೆಲ್ಸಿಂಕಿಯಲ್ಲಿ ನಡೆದ world Theater Festival ನಲ್ಲಿ, ೩೬ ದೇಶಗಳ ಕಲಾವಿದರನ್ನು ಹಿಂದಿಕ್ಕಿ, ತಮ್ಮ ಸೋಲೋ ಪ್ರದರ್ಶನಕ್ಕೆ ಚಿನ್ನದ ಪದಕ ಪಡೆದ ಹೆಗ್ಗಳಿಕೆ ಮಾಯಾರಾವ್‌ ಅವರದು. ೧೯೮೫ರಲ್ಲಿ ದೆಹಲಿಯ ಸಾಹಿತ್ಯ ಕಲಾ ಪರಿಷತ್‌ ಪ್ರಶಸ್ತಿ, ೧೯೮೬ರಲ್ಲಿ ಕರ್ನಾಟಕ ರಾಜ್ಯೋತ್ಸವ ಪ್ರಶಸ್ತಿ, ೧೯೯೬ರಲ್ಲಿ ದೆಹಲಿಯ choreofest Award, ೧೯೬೮ರ ಕರ್ನಾಟಕ ಸಂಗೀತ ನೃತ್ಯ ಅಕಾಡೆಮಿ ಪ್ರಶಸ್ತಿ, ೧೯೮೯ರ ಕೇಂದ್ರ ಸಂಗೀತ ನಾಟಕ ಅಕಾಡೆಮಿ ಪ್ರಶಸ್ತಿ, ಕರ್ನಾಟಕ ಸರ್ಕಾರದ ಪ್ರತಿಷ್ಠಿತ ನಾಟ್ಯರಾಣಿ ಶಾಂತಲಾ ಪ್ರಶಸ್ತಿ ೨೦೦೦, ಇವೆಲ್ಲ ಕೆಲವು ಪ್ರಮುಖ ಪುರಸ್ಕಾರಗಳು.
ಇವೆಲ್ಲಕ್ಕೂ ಕಳಸವಿಟ್ಟಂತೆ ಕರ್ನಾಟಕ ಸರ್ಕಾರ ೧೯೮೭-೯೦ರ ಅವಧಿಗೆ ಮಾಯಾರಾವ್‌ ಅವರನ್ನು ಕರ್ನಾಟಕ ಸಂಗೀತ ನೃತ್ಯ ಅಕಾಡೆಮಿಯ ಅಧ್ಯಕ್ಷರನ್ನಾಗಿ ನೇಮಕ ಮಾಡಿತ್ತು. ತಮ್ಮ ಅಧ್ಯಕ್ಷ ಅವಧಿಯಲ್ಲಿ ಮಾಯಾ ಹಲವು ಕ್ರಿಯಾಶೀಲ ಯೋಜನೆಗಳನ್ನು ಕಾರ್ಯರೂಪಕ್ಕೆ ತಂದಿದ್ದರು.
ಇಂತಹ ಕ್ರಿಯಾಶೀಲ, ಪ್ರತಿಭಾವಂತ ಕಲಾವಿದೆ ನಮ್ಮವರು ಎಂಬುದು ಎಲ್ಲಾ ನಾಡ ನಾಗರಿಕರಿಗೆ ಅಭಿಮಾನದ ಸಂಗತಿ. ಮಾಯಾರಾವ್‌ ಇನ್ನೂ ನೂರ್ಕಾಲ ಬಾಳಬೇಕು.
ಎಂ. ವಿಷ್ಣುದಾಸ್‌
ಮೈಸೂರು ನಗರ ಬಹಳ ಪ್ರಾಚೀನ ಕಾಲದಿಂದಲೂ ಕಲೆಗೆ ಹೆಸರಾದ ಸ್ಥಳ. ಇಲ್ಲಿ ಹೆಚ್ಚು ಸಂಖ್ಯೆಯಲ್ಲಿ ಕಲಾವಿದರುಗಳು ಕಲಾಸೇವೆಮಾಡುವ ಮೂಲಕ ಕೀರ್ತಿಶೇಷರಾಗಿದ್ದಾರೆ. ಮೈಸೂರು ನಗರ ಕಲೆಗೆ ನೆಲೆ ಆಗಲು ಬಹುಷ : ಮೈಸೂರಿಗಿರುವ ಉತ್ತಮವಾದ ಐತಿಹಾಸಿಕ ಪರಂಪರೆ ಹಾಗು ಸಾಂಸ್ಕೃತಿಕ ಹಿನ್ನೆಲೆಯೇ ಕಾರಣವಿದ್ದಿರಬಹುದು. ಹಾಗೆಯೇ ಮೈಸೂರನ್ನು ಆಳಿದ ಒಡೆಯರುಗಳ ಕಲಾಪ್ರೋತ್ಸಾಹದಿಂದಲೂ ಕೂಡಾ ನೂರಾರು ಮಂದಿ ಉತ್ತಮ ಕಲಾವಿದರನ್ನು ಮೈಸೂರು ಆಕರ್ಷಿಸುತ್ತಿತ್ತು. ಎಲ್ಲೆಲ್ಲೋ ಹುಟ್ಟಿ ಬೆಳೆದು ವಿದ್ಯೆ ಅರ್ಜಿಸಿದ ಪ್ರತಿಭಾನ್ವಿತ ಕಲಾವಿದರುಗಳನ್ನು ಮೈಸೂರ ಉ ನಗರ ಸೂಜಿಗಲ್ಲಿನಂತೆ ಆಕರ್ಷಿಸುತ್ತಿತ್ತು. ಹೀಗಾಗಿ ಮೈಸೂರಿನಲ್ಲಿ ಕಲಾಪರಂಪರೆ ಇಂದಿಗೂ ಭದ್ರವಾಗಿ ಭವ್ಯವಾಗಿ ಉಳಿದು ಬೆಳೆದು ಬಂದಿದೆ.
ಮೈಸೂರಿನ ಕಲಾರಂಗದಲ್ಲಿ ಶಾಸ್ತ್ರೀಯ ನೃತ್ಯ ಕಲೆಯು ಉಳಿದು ಬೆಳೆದು ಬರಲು ಶ್ರಮಿಸಿದ ಹಲವು ಪ್ರಮುಖಕ ನೃತ್ಯಕಲಾವಿದರ ಪೈಕಿ ನಾಟ್ಯಾಚಾರ್ಯ ಎಂ. ವಿಷ್ಣುದಾಸ್‌ ಅವರ ಹೆಸರನ್ನು ಯಾರೂ ಕೂಡಾ ಮರೆಯಲು ಸಾಧ್ಯವಿಲ್ಲ. ಎಂ. ವಿಷ್ಣುದಾಸ್‌ರವರು ಮೂಲತಃ ಕಾಸರಗೋಡು ತಾಲ್ಲೂಕಿನ ಮುಟ್ಟತ್ತೋಡಿ ಎಂಬ ಗ್ರಾಮದ ಮರ್ಧಂಬೈಲ್‌ ಎಂಬ ಹಳ್ಳಿಯಲ್ಲಿ ೧೯೨೭ರಲ್ಲಿ ಜನಿಸಿದರು. ಕಾಸರಗೋಡಿನಲ್ಲಿದ್ದಾಗಲೇ ಯಕ್ಷಗಾನದ ಕುಣಿತಗಳಿಂದ ಪ್ರಭಾವತಿರಾದ ಇವರಿಗೆ ಶಾಸ್ತ್ರೀಯ ನೃತ್ಯ ಭರತನಾಟ್ಯವನ್ನು ತನ್ನ ಕಲಾಮಾಧ್ಯಮವನ್ನಾಗಿ ಆರಿಸಿಕೊಳ್ಳುವ ಆಸೆ ಚಿಗುರಿತು . ಶಾಸ್ತ್ರೀಯ ಸಂಗೀತ ಮತ್ತು ನೃತ್ಯಭ್ಯಾಸ ಮಾಡುವ ಹಂಬಲ ಹೊಂದಿ ತನ್ನ ಇಪ್ಪತ್ತನೆಯ ವಯಸ್ಸಿನಲ್ಲೇ ಮೈಸೂರಿಗೆ ವಲಸೆ ಬಂದ ವಿಷ್ಣುದಾಸ್‌ ಸುಮಾರು ಎಂಟು ವರ್ಷಗಳ ಕಾಲ ಪಟ್ಟ ಶ್ರಮ ಅಷ್ಟಿಷ್ಟಲ್ಲ. ಮೈಸೂರಿನ ಹಿರಿಯ ಕಲಾವಿದರಾದ ವಿದ್ವಾನ್‌.ಕೆ.ಎಸ್‌. ರಾಜಗೋಪಾಲ್‌ ಅವರಿಂದ ಮೃದಂಗ ಹಾಗೂ ನೃತ್ಯದಲ್ಲಿ ಶಿಕ್ಷಣವನ್ನು ಆರಂಭಿಸಿದ ಅವರು ಆರುವರ್ಷಗಳ ಕಾಲ ರಾಜಗೋಪಾಲ್‌ ಅವರಲ್ಲಿ ಗುರುಕುಲ ಪದ್ಧತಿಯಂತೆ ಕಠಿಣ ಪರಿಶ್ರಮದೊಂದಿಗೆ ಶಿಕ್ಷಣ ಪಡೆದರು. ಇದರ ಜತೆಗೆ ಶ್ರೀರಾಜಶೇಖರಯ್ಯ (ಪುಟ್ಟೂ ಮಾಸ್ಟ್ರು) ಇವರಿಂದ ಸಂಗೀತದಲ್ಲೂ ಸಾಕಷ್ಟು ತರಬೇತಿ ಪಡೆದರು. ನಾಟ್ಯವಿದುಷಿ ಪುಟ್ಟಕ್ಕಯ್ಯನವರಿಂದ ನೃತ್ಯದಲ್ಲಿ ಮುಖ್ಯವಾಗಿ ಅಡವುಗಳಲ್ಲಿ ವಿಶೇಷ ತರಬೇತಿ ಇವರು ಪಡೆದಿರುವುದರಿಂದ ಇವರ ಶಿಷ್ಯ ಪರಂಪರೆ ಯವರಲ್ಲಿ ಇಂದೂ ಕೂಡಾ ನಾವು ನೃತ್ಯಭಾಗದಲ್ಲಿ ಉತ್ತಮವಾದ ಅಂಗಶುದ್ಧಿಯನ್ನು ಕಾಣಬಹುದಾಗಿದೆ.
‘ಶಿಷ್ಯಕೋಟಿ’: ತಮ್ಮ ಗುರುಗಳಿಂದ ಕಲಿತದ್ದನ್ನು ಮಾತ್ರವೇ ಇವರು ಶಿಷ್ಯರಿಗೆ ಹೇಳಿಕೊಡದೆ ತಮ್ಮ ಸೃಜನಶೀಲ ಗುಣದಿಂದಾಗಿ ಹಲವು ಹೊಸ ಹೊಸ ನೃತ್ಯಗಳನ್ನು ಸಂಯೋಜಿಸಿ ತಮ್ಮ ಶಿಷ್ಯರಿಗೆ ಬೋಧಿಸಿದ್ದಾರೆ. ೧೯೫೫ನೇ ಇಸವಿಯಿಂದ ಮೈಸೂರಿನಲ್ಲಿ ಶ್ರೀ ಸರಸ್ವತೀ ನೃತ್ಯಕಲಾಮಂದಿರ ಎಂಬ ನೃತ್ಯ ಶಾಲೆಯೊಂದನ್ನು ಆರಂಭಿಸಿ ೧೯೯೧ ರ ಡಿಸೆಂಬರ್ ವರೆಗೆ ಅಂದರೆ ಅವರ ನಿಧನದ ದಿನದ ವರೆಗೂ ಶ್ರದ್ಧೆಯಿಂದ ನಡೆಸಿಕೊಂಡು ಬಂದಿದ್ದಾರೆ. ೧೯೬೫ ರಿಂದ ಸುಮಾರು ೧೯೮೫ರ ವರೆಗೆ ಮೈಸೂರು ನಗರದ ಯಾವುದೇ ಶಾಲಾ ಕಾಲೇಜಿನ ವಾರ್ಷಿಕೋತ್ಸವವಾಗಲೀ ಅಥವಾ ಇತರ ಯಾವುದೇ ವಿಶೇಷ ಸಮಾರಂಭಗಳಿರಲಿ ಅಲ್ಲಿ ವಿಷ್ಣುದಾಸ್‌ ಅವರ ಶಿಷ್ಯರ ನೃತ್ಯಪ್ರದರ್ಶನ ಇದ್ದೇ ಇರುತ್ತಿತ್ತು. ಮೈಸೂರಿನ ಸರ್ಕಾರೀ ಮಹಾರಾಣೀ ಕಾಲೇಜಿನ ವಾರ್ಷಿಕೋತ್ಸವಗಳಲ್ಲಿ ತಪ್ಪದಂತೆ ಹದಿನೈದು  ವರ್ಷಗಳ ಕಾಲ ನೃತ್ಯ ಕಾರ್ಯಕ್ರಮ ತಮ್ಮ ಶಿಷ್ಯರ ಮೂಲಕ ಕೊಡಿಸಿದ ಕೀರ್ತಿ ಇವರದ್ದಾಗಿದೆ.
ಹಿಂದೆ ಗಣಪತಿ ಹಬ್ಬ ಬಂತೆಂದರೆ ಮೈಸೂರಿನಲ್ಲಿ ಎಲ್ಲೆಲ್ಲೂ ಸಾರ್ವಜನಿಕ ಗಣೇಶೋತ್ಸವದ ವೈಭವ ಪೂರ್ಣ ವ್ಯವಸ್ಥೆ ಇರುತ್ತಿತ್ತು. ಈಗಿನಂತೆ ಆರ್ಕೆಸ್ಟ್ರಾಗಳಿಗೆ ಅಲ್ಲಿ ಅಂತಹ ಪ್ರಾಶಸ್ತ್ಯ ವಿರುತ್ತಿರಲಿಲ್ಲ. ಶಾಸ್ತ್ರೀಯ ಸಂಗೀತ ಕಲಾವಿದರುಗಳನ್ನು ಹೊರ ಊರುಗಳಿಂದಲೂ ಸಂಘಟಕರು ಕರೆಸುತ್ತಿದ್ದರು. ಹಾಗೆಯೇ ವಿಷ್ಣುದಾಸ್‌ ಅವರ ಸರಸ್ವತೀ ನೃತ್ಯಕಲಾ ಮಂದಿರದ ಕಲಾವಿದರ ಪ್ರದರ್ಶನ ಹೆಚ್ಚು ಕಡಿಮೆ ಎಲ್ಲಾ ಪ್ರತಿಷ್ಠಿತ ವೇದಿಕಗೆಳಲ್ಲೂ ಏರ್ಪಾಟಾಗುತ್ತಿತ್ತು. ಅವರ ಶಿಷ್ಯರಲ್ಲೊಬ್ಬನಾಗಿ ಈಗಲೂ ಜ್ಞಾಪಕದಲ್ಲಿರುವಂತೆ ೧೯೭೩ ಅಥವಾ ೭೪ ಇರಬಹುದು ಆ ವರ್ಷದ ಗಣಪತಿ ಉತ್ಸವದ ಸಂದರ್ಭದಲ್ಲಿ ಒಟ್ಟು ೪೫ ವೇದಿಕೆಗಳಲ್ಲಿ ನೃತ್ಯ ಕಾರ್ಯಕ್ರಮ ನಡೆಸಿಕೊಟ್ಟ ಕೀರ್ತಿ ವಿಷ್ಣುದಾಸ್‌ ಅವರದ್ದು. ಕೆಲವು ದಿನಗಳಂತೂ ಒಂದೇ ದಿನ ೬ರಿಂದ ೯ರ ವರೆಗೆ ಒಂದು ಕಡೆ ಕಾಯ್ಕ್ರಮ ಮುಗಿಸಿ ೯.೩೦ ರಿಂದ ೧೨.೩೦ರ ರಾತ್ರಿ ವರೆಗೆ ಇನ್ನೊಂದು ವೇದಿಕೆಯ ಮೇಲೆ ಕಾರ್ಯಕ್ರಮ ನಡೆಸಿಕೊಟ್ಟದ್ದೂ ಉಂಟು. ಅಂತಹ ಎಲ್ಲಾ ಸಂದರ್ಭಗಳಲ್ಲೂ ಆರು ಗಂಟೆಗಳ ಅವಧಿಯವರೆಗೂ ದಾಸ್‌ ಅವರೇ ನಟುವಾಂಗ ಹಾಡುಗಾರಿಕೆ ಎರಡನ್ನು ಒಬ್ಬರೇ ನಿರಾಯಾಸವಾಗಿ ನಿರ್ವಹಿಸುತ್ತಿದ್ದರು. ೧೯೮೫ರ ವರೆಗೂ ಅವರು ತಮ್ಮ ಯಾವುದೇ ನೃತ್ಯಕಾರ್ಯಕ್ರಮಕ್ಕೆ ಹಾಡುವವರನ್ನು ಇಟ್ಟುಕೊಳ್ಳುತ್ತಿರಲಿಲ್ಲ. ಅವರೇ ಶುದ್ಧವಾಗಿ ಇಂಪಾಗಿ ಹಾಡುತ್ತಿದ್ದರು ತುಂಬಾ ಸ್ಫೂರ್ತಿದಾಯಕವಾಗಿ ನಟುವಾಂಗ ಮಾಡುತ್ತಿದ್ದರು. ಒಬ್ಬ ಪರಿಪೂರ್ಣ ನಾಟ್ಯಗುರು ಎನಿಸಿಕೊಳ್ಳಬೇಕಾದರೆ ಆತನಿಗೆ ಗಾಯನ, ನರ್ತನ, ಶಾಸ್ತ್ರ ಈ ಮೂರರಲ್ಲೂ ಸಾಕಷ್ಟು ಪರಿಶ್ರಮ ಇರಲೇಬೇಕು ಎಂಬುದು ಅವರ ಅಭಿಪ್ರಾಯವಾಗಿತ್ತು.
೧೯೬೯ ರಲ್ಲೋ ಅಥವಾ ೧೯೭೦ರ ಸುಮಾರಿನಲ್ಲಿ ಒಂದು ದಿನ ಮೈಸೂರಿನ ರಂಗಾಚಾರ್ಲ ಪುರಭವನದಲ್ಲಿ ಚಿತ್ರನಟ ಕೆ.ಎಸ್‌. ಅಶ್ವಥ್ ಅವರಿಗೆ ಸನ್ಮಾನ ಸಮಾರಂಭವೊಂದು ಏರ್ಪಾಡಾಗಿತ್ತು. ಅಂದು ಸಮಾರಂಭದ ನಂತರ ವಿಷ್ಣುದಾಸ್‌ ಅವರ ಶಿಷ್ಯರಿಂದ ನೃತ್ಯ ಪ್ರದರ್ಶನವಿತ್ತು. ಪುರಭವನದ ಪೂರ್ತಿ ಜನ ಕಿಕ್ಕಿರಿದು ಸೇರಿದ್ದರು. ಇವರ ವಿಶೇಷ, ನೃತ್ಯ ಸಂಯೋಜನೆಗಳಲ್ಲೊಂದಾದ ಜನಪ್ರಿಯ ಶ್ರೀ ಕೃಷ್ಣಲೀಲಾತರಂಗಿಣಿ ಎಂಬ ನೃತ್ಯವೊಂದನ್ನು ಅಂದು ಅಲ್ಲಿ ಇಬ್ಬರು ಕಲಾವಿದರು ಆಕರ್ಷಕವಾಗಿ ಪ್ರದರ್ಶಿಸಿದರು. ಈ ನೃತ್ಯದ ಮೊದಲ ಭಾಗದಲ್ಲಿ ಶ್ರೀ ಕೃಷ್ಣನ ಬಾಲ ರೀತಿಗಳ ವರ್ಣನೆ. ಕೊನೆಯಲ್ಲಿ ಬಾಲಕೃಷ್ಣನು ಮಣ್ಣು ತಿಂದಾಗ ಯಶೋದೆ ಆತನ ತಾಯಿ ಬಿಡಿಸಿದಾಗ ಬಾಯಿಯಲ್ಲಿ ‘ವಿಶ್ವರುಪದರ್ಶನ’ ನೀಡುವ ಸನ್ನಿವೇಶ ಅಲ್ಲಿದ್ದ ಎಲ್ಲರನ್ನೂ ಮಂತ್ರಮುಗ್ದಗೊಳಿಸಿತ್ತು. ಕಿವಿಗಡಚಿಕ್ಕುವಂತೆ ಪ್ರೇಕ್ಷಕರಿಂದ ಕರತಾಡನ. ಹೊಸದಾಗಿ ನೃತ್ಯ ನೋಡಿದವರಿಗಂತೂ ಅದೊಂದು ಅಪೂರ್ವ ಅನುಭವ. ಕೆಲವರಿಗೆ ಕೃಷ್ಣ ಅಭಿನಯ ನೀಡಿದ ಪುಟಾಣಿ ಕಲಾವಿದೆಯ ಮುದ್ದು ಮುಖವನ್ನು ಕಂಡು ಆನಂದಬಾಷ್ಪವದರೆ ಇನ್ನು ಕೆಲವರಿಗೆ ವಿಶ್ವರೂಪದ ಸನ್ನಿವೇಶದ ಸಂಯೋಜನೆಯಲ್ಲಿನ ವಿಶೇಷತೆಯಿಂದಾಗಿ ರೋಮಾಂಚನ. ಈ ಕಿಕ್ಕಿರಿದ ವಾತಾವರಣದಲ್ಲಿ ಅಲ್ಲಿ ನೆರೆದಿದ್ದ ಪ್ರೇಕ್ಷಕರ ಪೈಕಿ ಒಬ್ಬ ಯುವತಿ ಭಾವೋದ್ವೇಗದಿಂದ ಸ್ಮೃತಿ ತಪ್ಪಿ ಬಿದ್ದುದೇನು ಅತಿಶಯೋಕ್ತಿಯಲ್ಲ. ಅಂತಹ ಅಂತಃಕರಣವನ್ನು ಪ್ರಚೋದಿಸಿ ಮನಮುಟ್ಟಿಸುವಂತಹ ನೃತ್ಯಕಾರ್ಯಕ್ರಮ ನಡೆಸಿಕೊಡುತ್ತಿದ್ದ ವಿಷ್ಣುದಾಸ್‌ ಅವರು ತಮ್ಮದೇ ಆದ ಅಭಿಮಾನಿ ಪ್ರೇಕ್ಷಕರ ದೊಡ್ಡ ಸಮೂಹವನ್ನೇ ಬೆಳೆಸಿ ನೃತ್ಯ ಕಲೆಯ ಬೆಳವಣಿಗೆಗೆ ಸಾಕಷ್ಟು ಶ್ರಮಿಸಿದ್ದರೆನ್ನಬಹುದು.
ರ‍್ಯಾಂಕುಗಳ ರಾಶಿ: ೧೯೬೫ನೆಯ ಇಸವಿಯಿಂದ ಕರ್ನಾಟಕ ಪ್ರೌಢ ಶಿಕ್ಷಣ ಪರೀಕ್ಷಾ ಮಂಡಳಿಯವರು ರಾಜ್ಯಮಟ್ಟದ ಶಾಸ್ತ್ರೀಯ ಭರತನಾಟ್ಯದ ಜೂನಿಯರ್, ಸೀನಿಯರ್ ಹಾಗೂ ವಿದ್ವತ್‌ ಗ್ರೇಡಿನ ಪರೀಕ್ಷೆಗಳನ್ನು ನಡೆಸಲಾರಂಭಿಸಿದರು. ಅದಕ್ಕೆ ಮೈಸೂರಿನಿಂದ ಪ್ರತಿವರ್ಷವೂ ಹೆಚ್ಚಿನ ಸಂಖ್ಯೆಯಲ್ಲಿ ಶಿಷ್ಯರನ್ನು ತಯಾರಿಗೊಳಿಸಿ ಹಾಜರ್ ಪಡಿಸುತ್ತಿದ್ದವರೆಂದರೆ ಎಂ. ವಿಷ್ಣುದಾಸ್‌. ಒಂದೆರಡು ವರ್ಷಗಳನ್ನು ಹೊರತು ಪಡಿಸಿದರೆ ಇನ್ನೆಲ್ಲಾ ವರ್ಷಗಳೂ ಇವರ ಶಿಷ್ಯರದೇ ಸಿಂಹಪಾಲು. ೧೯೯೧ರವರೆಗೆ ಒಟ್ಟು ೩೦ ಕ್ಕೂ ಹೆಚ್ಚು ಸಂಖ್ಯೆಯ ರ‍್ಯಾಂಕುಗಳನ್ನು ತನ್ನದಾಗಿಸಿಕೊಂಡಿರುವ ಇವರ ಸಂಸ್ಥೆ ರ‍್ಯಾಂಕುಗಳ ರಾಶಿಯನ್ನೇ ಬಾಚಿಕೊಂಡಿದೆ. ತಮ್ಮ ಕೊನೆಯ ಉಸಿರಿರುವ ವರೆಗೂ ನೃತ್ಯಕಲಾಸೇವೆಯನ್ನು ನಿಸ್ಪೃಹತೆಯಿಂದ ಮಾಡಿಕೊಂಡು ಬಂದ ವಿಷ್ಣುದಾಸ್‌ ಅವರು ಕಲೆಯನ್ನು ಎಂದು ಮಾರುವ ಸರಕಾಗಿ ಬಳಸಿಕೊಂಡಿರಲಿಲ್ಲ. ಎಷ್ಟೋ ಸಂದರ್ಭಗಳಲ್ಲಿ ತಮ್ಮ ಶ್ರಮಕ್ಕೆ ತಕ್ಕ ಪ್ರತಿಫಲವನ್ನೂ ಅವರು ಅಪೇಕ್ಷಿಸುತ್ತಿರಲಿಲ್ಲ. ದೇಹಿ ಎಂದು ಬಂದವರಿಗೆ ಸಂತೋಷದಿಂದಲೇ ಬಿಚ್ಚುಮನಸ್ಸಿನಿಂದ ಪಾಠ ಹೇಳುವ ಪರಿಪಾಠವನ್ನು ಅವರು ಬೆಳೆಸಿಕೊಂಡಿರಲಿಲ್ಲ.
ಕಲಾವಿದರ ಸಂಘಟನೆ: ಕಲಾವಿದರನ್ನು ಸಂಘಟಿಸುವುದೆಂದರೆ ಕಪ್ಪೆಗಳನ್ನು ತಕ್ಕಡಿಗೆ ಹಾಕಿದಂಥೆ ಎಂಬ ಅಪವಾದವೊಂದಿದೆ ಹಾಗೆಯೇ ನೂರು ಜನಡೆಗಳನ್ನಾದರೂ ಸೇರಿಸಬಹುದು ಆದರೆ ಮೂರು ಮಂದಿ ಕಲಾವಿದರನ್ನು ಒಟ್ಟು ಸೇರಿಸುವುದು ಅಸಾಧ್ಯ ಎಂಬ ಮಾತೂ ಇದೆ. ಆದರೆ ಈ ಮಾತುಗಳಲ್ಲಿ ಖಂಡಿತಾ ಹುರುಳಿಲ್ಲ ಎನ್ನುತ್ತಿದ್ದ ವಿಷ್ಣುದಾಸ್‌ ಅವರು ನೃತ್ಯಕಲಾವಿದರನ್ನು ಸಂಘಟಿಸಿ ಒಂದೇ ವೇದಿಕೆಯಡಿ ತರಬೇಕೆಂಬ ಛಲದಿಂದ ಭಾರತೀಯ ನೃತ್ಯ ಕಲಾ ಪರಿಷತ್‌ ಎಂಬ ನೃತ್ಯ ಕಲಾವಿದರ ಒಕ್ಕೂಟವೊಂದನ್ನು ೧೯೭೭ರಲ್ಲಿ ಸ್ಥಾಪಿಸಿ ಅದರ ಗೌರವ ಸ್ಥಾಪಕ ಅಧ್ಯಕ್ಷರಾಗಿ ಹದಿನೈದು ವರ್ಷಗಳ ಕಾಲ ದುಡಿದರು. ಈ ಸಂಸ್ಥೆ ನೃತ್ಯಕಲಾವಿದರ ಸಮಸ್ಯೆಗಳಿಗೆ ಸ್ಪಂದಿಸುತ್ತ ಕಲಾವಿದರ ಹಿತಾಸಕ್ತಿಗೆ ಧಕ್ಕೆ ಬಂದಾಗ ಧ್ವನಿ ಎತ್ತುತ್ತ, ಉದಯೋನ್ಮಖ ಕಲಾವಿದರಿಗೆ ಹಿತಾಸಕ್ತಿಗೆ ಧಕ್ಕೆ ಬಂದಾಗ ಧ್ವನಿ ಎತ್ತುತ್ತ, ಉದಯೋನ್ಮಖ ಕಲಾವಿದರಿಗೆ ಪ್ರೋತ್ಸಾಹ ನೀಡುತ್ತ ಪ್ರತಿವರ್ಷವೂ ನೃತ್ಯಕಲಾರಂಗದ ಹಿರಿಯ ಚೇತನಗಳನ್ನು ಸನ್ಮಾನಿಸುತ್ತ ಹಲವಾರು ಸದಾಶಯಗಳಿನ್ನಿಟ್ಟುಕೊಂಡು ಇಂದಿಗೂ ಶಿಸ್ತಿನಿಂದ ಕಾರ್ಯ ನಿರ್ವಹಿಸುತ್ತಿರುವುದು ನಿಜಕ್ಕು ವಿಷ್ಣುದಾಸ್‌ ಅವರ ಶ್ರಮದ ಫಲವಾಗಿದೆ. ವಿಷ್ಣುದಾಸ್‌ ಅವರು ದಿನಾಂಕ ೨೭.೧೨.೧೯೯೧ರಂದು ದೈವಾಧೀನರಾದರು ಅಂದು ಬೆಳಿಗ್ಗೆ ಸುಮಾರು ೮.೩೦ ರಿಂದ ೧.೩೦ರ ವರೆಗೆ ಸತತವಾಗಿ ಬೇರೆ ವಿದ್ಯಾರ್ಥಿಗಳಿಗೆ ಪಾಠ ಹೇಳಿ ತಮ್ಜಮ ಸ್ವಗೃಹದಲ್ಲಿ ಇದ್ದಕ್ಕಿದ್ದಂತೆ ಹೃದಯಾಘಾತದಿಂದ ನಿಧನರಾದರು. ಇವರ ಧರ್ಮ ಪತ್ನಿ ಶಾಂತಮ್ಮ ಇವರ ಎಲ್ಲಾ ಕಲಾಚಟುವಟಿಕೆಗಳಿಗೆ ಪ್ರೋತ್ಸಾಹಿಯಾಗಿದ್ದು ಇವರ ಯಶಸ್ಸಿಗೆ ಬಹುಪಾಲು ಕಾರಣರಾಗಿದ್ದರು. ಎಷ್ಟೋ ಮಂದಿಕ ಇವರ ಶಿಷ್ಯೆಯರು ವಾರಗಟ್ಟಲೆ ಇವರ ಮನೆಯಲ್ಲೇ ಇದ್ದು ಶಿಕ್ಷಣ ಪಡೆಯುತ್ತಿದ್ದರು. ಆಗ ಶಾಂತಮ್ಮನವರೇ ಸ್ವತಃ ಅಡುಗೆ ಮಾಡಿ ಶಿಷ್ಯರಿಗೆ ಸಾಕ್ಷಾತ್‌ ಅನ್ನಪೂರ್ಣೇಶ್ವರಿಯಂತೆ ಊಟ ಉಪಚಾರ ನೀಡಿ ಪ್ರೀತಿ ತೋರಿಸುತ್ತಿದ್ದುದನ್ನು ವಿಷ್ಣುದಾಸ್‌ ಅವರ ಶಿಷ್ಯರು ಇಂದೂ ನೆನೆಯುತ್ತಾರೆ.
ಇವರಿಗೆ ಹಲವಾರು ಸಂಘ ಸಂಸ್ಥೆಗಳು ಪ್ರಶಸ್ತಿ ನೀಡಿ ಗೌರವಿಸಿದೆ. ಮುಖ್ಯವಾಗಿ ಮಂಡ್ಯದ ಶಾಂತಲಾ ನೃತ್ಯ ಶಾಲೆಯು ಇವರಿಗೆ ನಾಟ್ಯಶಾಸ್ತ್ರ ಗೌತಮ ಎಂಬ ಪ್ರಶಸ್ತಿ ನೀಡಿದೆ. ೧೯೮೫ರಲ್ಲಿ ಕರ್ನಾಟಕ ಸಂಗೀತ ನೃತ್ಯ ಅಕಾಡೆಮಿಯೂ ಇವರನ್ನು ಸನ್ಮಾನಿಸಿದೆ. ೧೯೯೨ರಿಂದ ಇಲ್ಲಿಯವರೆಗೆ ಪ್ರತಿವರ್ಷವೂ ತಪ್ಪದಂತೆ ‘ಭಾರತೀಯ ನೃತ್ಯಕಲಾಪರಿಷತ್‌’ ನಾಟ್ಯಾಚಾರ್ಯ ವಿಷ್ಣುದಾಸ್‌ ಸಂಸ್ಮರಣಾ ನೃತ್ಯೋತ್ಸವವನ್ನು ಮೈಸೂರಿನಲ್ಲಿ ಶ್ರದ್ಧಾಭಕ್ತಿಯಿಂದ ನಡೆಸಿಕೊಂಡು ಬರುತ್ತಿದೆ. ಪ್ರತಿವರ್ಷವೂ ಡಿಸೆಂಬರ್ ತಿಂಗಳ ೨೫,೨೬ ಹಾಗೂ ೨೭ (ವಿಷ್ಣುದಾಸ್‌ ನಿಧನರಾದ ದಿನ) ರಂದು ನಡೆಯುವ ಈ ಉತ್ಸವದಲ್ಲಿ ನಾಡಿನ ಹಿರಿಯ ಕಿರಿಯ ನೃತ್ಯಕಲಾವಿದರು ಸ್ವಪ್ರೇರಣೆಯಿಂದಲೇ ಬಂದು ನೃತ್ಯ ಸೇವೆ ಸಲ್ಲಿಸುತ್ತಿರುವುದು ವಿಷ್ಣುದಾಸ್‌ ಅವರ ವ್ಯಕ್ತಿತ್ವಕ್ಕೆ ಹಿಡಿದ ಕನ್ನಡಿಯಾಗಿದೆ. ಪ್ರತಿವರ್ಷದ ಉತ್ಸವದಲ್ಲಿ ಈ ಪರಿಷತ್ತು ಕಿರಿಯ ಕಲಾವಿದರಿಗೆ ನೃತ್ಯಸ್ಪರ್ಧೆಗಳನ್ನು ನಡೆಸುತ್ತ ಬಂದಿದೆ. ಹಾಗೆಯೇ ಪ್ರತಿವರ್ಷವೂ ಇದು ಮಂದಿ ಕಲಾವಿದರನ್ನು ಇದೇ ಸಂದರ್ಭದಲ್ಲಿ ಸನ್ಮಾನಿಸುವ ಪರಿಪಾಠವನ್ನೂ ಇಟ್ಟುಕೊಂಡಿದೆ. ಬಹುಶಃ ಒಬ್ಬ ನಾಟ್ಯಗುರುಗಳ ಹೆಸರಿನಲ್ಲಿ ಮೂರುದಿನಗಳ ಕಾಲ ನಡೆಯುವ ಇಂತಹ ಉತ್ಸವ ನಾಡಿನಲ್ಲಿ ಇನ್ನೆಲ್ಲೂ ಇದ್ದಂತಿಲ್ಲ.
ನಾಟ್ಯಾಚಾರ್ಯ ವಿಷ್ಣುದಾಸ್‌ ಅವರದು ತುಂಬಾ ವಿಶಾಲ ಹೃದಯ, ಸರಳ ವ್ಯಕ್ತಿತ್ವ, ಹಾಗೂ ಸದಾ ಹಸನ್ಮುಖ. ಪ್ರೀತಿಯಿಂದ ವೈರಿಯನ್ನೂ ಗೆಲ್ಲಬಹುದು ಎಂಬ ಮಾತಿನಲ್ಲಿ ನಂಬಿಕೆ ಇಟ್ಟಿದ್ದ ಅವರು ಹಲವು ಸಂದರ್ಭಗಳಲ್ಲಿಕಲ ಅದನ್ನು ಸಾಧಿಸಿ ತೋರಿಸಿದವರು. ಧರ್ಮ ಶ್ರದ್ಧೆ, ಸಹನೆ, ದೇವರಲ್ಲಿ ಅಪಾರ ಭಕ್ತಿ ಇವರ ವ್ಯಕ್ತಿತ್ವದಲ್ಲಿ ಎದ್ದು ಕಾಣುತ್ತಿತ್ತು.
ಶಾಂತಾ ರಾವ್‌
ಶಾಂತಾ ರಾವ್‌ ಹುಟ್ಟು ಕಲಾವಿದೆ. ಈಕೆಯನ್ನು ಪ್ರತಿಭಾವಂತ ನರ್ತಕಿ ಎಂದು ಸಾಧಾರಣವಾಗಿ ಗುರುತಿಸಲಾಗಿದ್ದರೂ, ಅದರಿಂದ ಆಕೆಯ ಬಹುಮುಖ ಪ್ರತಿಭೆಗೆ ನ್ಯಾಯ ದೊರಕಿಸದಂತಾಗದು ಎಂಬುದು ನಿಜ ಇದರಿಂದ ಆಕೆಯ ನೈಜ ನೈಪುಣ್ಯತೆಗೆ ಅಪಚಾರವೆನಿಸಿದಂತಾಗುವುದು. ಕಾರಣ ಶಾಂತಾ ತಮ್ಮ ಎಳೆಯ ವಯಸ್ಸಿನಿಂದಲೇ ನೃತ್ಯವಲ್ಲದೇ ಸಂಗೀತ, ಚಿತ್ರ ಕಲೆ ಮತ್ತು ಕಾವ್ಯ ರಚನೆಗಳಲ್ಲಿ ತಮ್ಮ ಆಸಕ್ತಿ ಪ್ರತಿಭೆಗಳನ್ನು ಮರೆರಯುತ್ತ ಬಂದಿದ್ದಾರೆ. ಈ ಎಲ್ಲಾ ಪ್ರಕಾರಗಳಲ್ಲೂ ಶಾಂತರ ಕ್ರಿಯಾಶೀಲತೆ ಪ್ರಕಟವಾಗಿದ್ದರೂ, ಪ್ರಖರವಾಗಿ ಬೆಳಕಿಗೆ ಬಂದದ್ದು, ಅವರ ಕಲಾವಂತಿಕೆಯನ್ನು ಪ್ರಚುರ ಗೊಳಿಸಿದ್ದು ನೃತ್ಯಕಲೆ.
ಈ ಕಟ್ಟಿನಲ್ಲೂ ಒಂದು ವಿಪರ್ಯಾಸ ತಾನೇತಾನಾಗಿ ಎದ್ದು ನಿಲ್ಲುತ್ತದೆ. ಸಾಮಾನ್ಯವಾಗಿ ಆಕೆಯನ್ನು ಗುರುತಿಸಲಾಗುತ್ತಿರುವುದು ಒಬ್ಬ ಪ್ರೌಢ ಭರತನಾಟ್ಯ ನರ್ತಕಿ ಎಂಬುದಾಗಿ. ಖ್ಯಾತ ಗುರು ಪಂದನಲ್ಲೂರು ಮೀನಾಕ್ಷಿಸುಂದರಂ ಪಿಳ್ಳೈಯವರ ಪಟ್ಟ ಶಿಷ್ಯೆಯಾಗಿ, ಆದರೆ ಶಾಂತ ಅಭ್ಯಸಿಸಿದ ಮೊದಲ ನೃತ್ಯಶೈಲಿ ಕಥಕ್ಕಳಿ. ಮುಂದೆ ಆ ವರ್ಣರಂಜಿತ ಕೇರಳದ ನಾಟ್ಯ ಪರಂಪರೆಗೆ ಪರ್ಯಾಯವೆನಿಸುವ ಮೋಹಿನಿ ಅಟ್ಟಂನಲ್ಲೂ ಪರಿಣತಿ ಪಡೆದು, ಅದೇ ಧಾಟಿಯಲ್ಲಿ ಸಿಲೋನ್‌ (ಇಂದಿನ ಶ್ರೀಲಂಕಾ) ಭೇಟಿಯ ಸಂದರ್ಭದಲ್ಲಿ, ಆ ದ್ವೀಪದಲ್ಲಿ ಪ್ರಚಾರದಲ್ಲಿದ್ದ ಕಾಂಡ್ಯನ್‌ ನೃತ್ಯ ಶೈಲಿಯನ್ನೂ ಅಭ್ಯಾಸ ಮಾಡಿದರು. ಈ ಎಲ್ಲಾ ಶೈಲಿಗಳಲ್ಲೂ ಒಂದು ನಿರ್ದಿಷ್ಟ ಮಟ್ಟವನ್ನು ಸಾಧಿಸಿದ ನಂತರವೇ ಶಾಂತಾ ಭರತನಾಟ್ಯದತ್ತ ಗಮನ ಹರಿಸಿದ್ದು. ಆ ಶ್ರೇಷ್ಠ ನೃತ್ಯ ಶೈಲಿ ಶಾಂತಾರನ್ನು  ಎಷ್ಟು ಮೋಹ ಪರವಶರನ್ನಗಿಸಿತೆಂದರೆ ಆಕೆ ಮುಂದೆ ಮುಖ್ಯವಾಗಿ ಆ ಶೈಲಿಯ ಪ್ರತಿತಪಾದಕರಾದರು, ಅದಕ್ಕೆ ಸಮಾನಾರ್ಥಕ ಎನ್ನುವಂತಹ ಕೀರ್ತಿಗೆ ಭಾಜನರಾದರು. ಆಕೆಯ ಭರತನಾಟ್ಯ  ಪ್ರದಶ್ನಗಳು ಎಷ್ಟು ಪರಿಣಾಮಕಾರಿ ಎನಿಸಿತೆಂದರೆ, ಅದನ್ನು ವೀಕ್ಷಿಸಿದ ಸರೋಜಿನಿ ನಾಯ್ಡು ಆಕೆಯನ್ನು  ವಸಂತ ಋತುವಿನ ಕುಸುಮ ಎಂದು ಬಣ್ಣಿಸಿದರೆ, ಪಂ. ಜವಾಹರಲಾಲ್‌ ನೆಹರು “ಭಾರತೀಯ ನೃತ್ಯ ಕಲೆ ಇಷ್ಟು ಮನಮೋಹಕಕ ಎಂಬ ಅರಿವು ಮೂಡಿದ್ದು ಶಾಂತಾರ ನೃತ್ಯವನ್ನ ಉ ನೋಡಿದ ನಂತರವೇ” ಎಂದು ಉದ್ಗಾರ ಮಾಡಿದರು. ಅಂತೆಯೇ ಕೆಲ ಶ್ರೀಲಂಕಾ ಪಂಡಿತರು ಆಕೆಯನ್ನು ಮರಳಿ ಬಂದ ಅಮ್ರಪಾಲಿ ಎಂದು ವರ್ಣಿಸಿದರೆ, ಪಾಶ್ಚಾತ್ಯ ವಿಮರ್ಶಕರನೇಕರು ಆಕೆಯನ್ನು ಮಾಳವಿಕಲ ಎಂದು ಹೊಗಳಿದ್ದುಂಟು.
ಇಂತಹ ಹೊಗಳಿಕೆಗಳೆಲ್ಲಾ ಈ ಶ್ರೇಷ್ಠ ಕಲಾವಿದೆಗೆ ಸಹಜವಾಗಿ ಸಲ್ಲಬೇಕಾದ ಮಾನ್ಯತೆಯಲ್ಲದೇ ಅದರಲ್ಲಿ ಯಾವುದೇ ಉತ್ಪ್ರೇಕ್ಷೆಯಲ್ಲ ಎಂಬುದರಲ್ಲಿ ಎರಡಭಿಪ್ರಾಯವಿಲ್ಲ ಎಂದರೆ ಶಾಂತ ಯಾವುದೇ ವ್ಯಾಸಂಗವನ್ನು  ಕೈಗೆತ್ತಿಕೊಂಡರೂ, ಅದರಲ್ಲಿ ತಮಗೆ ಸಮಾಧಾನವಾಗುವಷ್ಟು ಪರಿಣತಿಯನ್ನು ಪಡೆಯುವವರೆಗೂ ಬಿಡುವವರಲ್ಲ. ನೃತ್ಯವಲ್ಲದೇ ಆಕೆ ಕವಿತೆ ಮತ್ತು ಚಿತ್ರ ಕಲೆಗಳಲ್ಲಿ ಗಳಿಸಿರುವ ಸಾಧನೆಯಿಂದಲೂ ಈ ಅಂಶ ಸಮರ್ಥಗೊಳ್ಳುತ್ತದೆ. ಶಾಂತಾರ ಕವಿತೆಗಳು ಪ್ರಕಟಗೊಂಡಿಲ್ಲವಾದರೂ, ಅವುಗಳ ಶೈಲಿ, ಭಾವುಕತೆ, ಸ್ವರಭಾರ ಮತ್ತು ಪ್ರಾಸದ ಜೋಡಣೆಗಳು, ಕಮಲಾಬಾಯಿ ಛಟ್ಟೋಪಾಧ್ಯಾಯರಂತಹ ಬಹುಶೃತರಿಂದ ಮೆಚ್ಚುಗೆಗಳಿಸಿದೆ ಎಂಬುದು ಗಮನಾಹರ್ಗ. ಅಂತೆಯೇ ಖ್ಯಾತ ಕಲಾವಿದ ಕೆ.ಕೆ. ಹೆಬ್ಬಾರ್ ಶಾಂತಾರ “ಸಿಗ್ಗರಿಯಾ” ಶೈಲಿಯ ಬೃಹತ್‌ ಗಾತ್ರದ ಕಲಾಕೃತಿಗಳನ್ನು  ವೀಕ್ಷಿಸಿದಾಗ “ಇವು ನನ್ನ ನಿರೀಕ್ಷೆಗೆ ಮೀರಿದ ಅನುಭವ” ಎಂದರು. ಇಂತಹ ಬಹುಮುಖ ಪ್ರತಿಭೆ ಶಾಂತಾರಿಗೆ ಜನ್ಮದತ್ತ ವರ. ಅದು ಅರಳಲು ಆಕೆಗೆ ಅವಕಾಶಗಳು ಎಂದೂ ಕಡಿಮೆ ಇರಲಿಲ್ಲ. ಅದನ್ನು ಗುರುತಿಸಿದವರೂ ಅಷ್ಟೇ ಪ್ರಭಾವಶಾಲಿಗಳಾಗಿದ್ದರು ಎಂಬುದು ಗಮನಾರ್ಹ.
ದಕ್ಷಿಣ ಕನ್ನಡ ಜಿಲ್ಲೆಯ  ಶ್ರೀಮಂತ ಕುಟುಂಬದವರಾದ ಶಾಂತಾರ ತಂದೆ ತಮ್ಮ ವ್ಯವಹಾರದ ಸಲುವಗಿ ಮುಂಬಯಿಯಲ್ಲಿ ವಾಸ್ತವ್ಯ ಹೂಡಿದ್ದರು. ತಾಯಿಯೂ ಸುಸಂಸ್ಕೃತೆ. ಲಲಿತಕಲೆಗಳಲ್ಲಿ ಅತೀವ ಆಸಕ್ತಿ ಆಕೆಗೆ.
ಆಗ ಅಂದರೆ ೧೯೩೧ರ ಸುಮಾರಿನಲ್ಲಿ ಭಾರತದ ಸ್ವಾತಂತ್ರ ಚಳುವಳಿ ಭರದಿಂಧ ಸಾಗಿತ್ತು. ಅದರಲ್ಲಿ ಮುತುವರ್ಜಿ ವಹಿಸಿದ್ದ ಶಾಂತಾರ ತಂದೆಯವರನ್ನು  ಕಾಣಲು ಚಳುವಳಿಯಲ್ಲಿ ತೊಡಗಿಸಿಕೊಂಡಿದ್ದ ಧುರಿಣರನೇಕರು ಅವರ ಮನೆಗೆ ಬರುತ್ತಿದ್ದರು.,
ಆ ದಂಪತಿಗಳ ಅತಿಥಿ ಸತ್ಕಾರದಷ್ಟೇ ಆಕರ್ಷಕ ಅವರ ಮನೆಯಲ್ಲಿ ಜರುಗುತ್ತಿದ್ದ ಸ್ವಾತಂತ್ಯ್ರ ಸಂಗ್ರಾಮವನ್ನು ಕುರಿತ ಚರ್ಚೆಗಳು . ಅಂತಹ ಮುಖಂಡರಲ್ಲಿ ಆ ಸಂಸಾರಕ್ಕೆ ಅತಿ ಸಮೀಪದವರೆಂದರೆ ಕವಿ ಹರೀಂದ್ರ ನಾಥ ಛಟ್ಟೋಪಾಧ್ಯಾಯ, ಅವರ ಪತ್ನಿ ಕಮಲಾಬಾಯಿ, ಸೋದರಿ ಸರೋಜಿನಿ ನಾಯಿಡು, ಖ್ಯಾತ ವಿಮರ್ಶಕ ಜಿ. ವೆಂಕಟಾಚಲಂ (ವೆಂಕ) ಮುಂತಾದವರು. ಈ ಎಡಬಿಡದ ಚಟುವಟಿಕೆ, ಅದರಲ್ಲಿ ಪಾಲ್ಗೊಳ್ಳುತ್ತಿದ್ದ ಹಿರಿಯ, ತರುಣ ಮುಂದಾಳುಗಳ  ಉಲ್ಲಾಸಭರಿತ ಮಾತುಕತೆಗಳು ಆರು ವರ್ಷದ ಬಾಲಕಿ ಶಾಂತಾಳ ಕುತೂಹಲವನ್ನು ಕೆರಳಿಸುತ್ತಿತ್ತು. ಆಗರ್ಭ ಶ್ರೀಮಂತ ಕುಟುಂಬದ ಒಬ್ಬಳೇ ಮಗಳಾದ ಶಾಂತಾ ಅವರೆಲ್ಲರಲ್ಲೂ ಸಲಿಗೆಯಿಂದ ಬೆರೆಯುತ್ತಿದ್ದಳು. ವಯಸ್ಸಿಗೆ ತಕ್ಕ ತನ್ನ ತುಂಟಾಟಗಳಿಂದ ವಿನೋದಗೊಳಿಸುತ್ತಿದ್ದಳು. ಹಾಗೆ ಆಕೆಯ ಜಾಣತನದ, ಲವಲವಿಕೆಯ ಪ್ರವೃತ್ತಿಯಿಂದ ಉಲ್ಲಾಸಗೊಳ್ಳದಿದ್ದವರೇ ಇರಲಿಲ್ಲವೆನ್ನಬಹುದು. ಆಕೆಯ ಚುರುಕು ಬುದ್ದಿಗೆ ಮಾರು ಹೋಗುತ್ತಿದ್ದವರೂ ಇಲ್ಲದಿರಲಿಲ್ಲ.
ಶಾಂತಾ ಬೆಳೆದದ್ದು ಇಂತಹ ಮುಕ್ತ ವಾತಾವರಣದಲ್ಲಿ ಅದರಲ್ಲಿ ಯಾವುದೇ ವಿಧವಾದ ನಿರ್ಬಂಧವಾಗಲಿ, ಶಿಕ್ಷೆಯ  ಭಯವಾಗಲಿ, ಅಥವಾ ಆಕೆಯ ವಿಷಯದಲ್ಲಿ ತಲೆ ಹಾಕಿಕೊಂಡು ಬರುವವರಗಲೀ ಇರಲಿಲ್ಲ. ಆಕೆಯ ತಂದೆ, ತಾಯಿಯರೂ ಇದಕ್ಕೆ ಅಪವಾದವಲ್ಲ, ಶಾಂತ ತನಗೆ ಇಷ್ಟಬಂದದ್ದನ್ನೇ ಮಾಡುವಳು, ಎಲ್ಲಿಗೆ ಬೇಕೆಂದರಲ್ಲಿಗೆ ಹೋಗಿಬರುವಳು. ಮನೆಗೆ ಬರುವ ಹಿರಿಯರ ಜೊತೆಯಲ್ಲಿ ಎಷ್ಟೋ ವೇಳೆ ಸಿನಿಮಗೆ ಹೋಗುತ್ತಿದ್ದುದೂ ಉಂಟು. ಇಂತಹ ದಿಟ್ಟ ಪ್ರವೃತ್ತಿ ಆಕೆಯ ಇಳೀ ವಯಸ್ಸಿನಲ್ಲೂ ಅಚ್ಚಳಿಯದೇ ಉಳಿದಿದೆ ಎಂಬುದು  ಆಕೆಯ ಪರಿಚಯಸ್ಥರಿಗೆ ಹೊಸದೇನಲ್ಲ.
ಇಷ್ಟೆಲ್ಲಾ ಸ್ವಾತಂತ್ರವಿದ್ದರೂ, ಸೌಕರ್ಯಗಳಿದ್ದರೂ , ಶಾಂತ ಸಮಚಿತ್ತಳಾಗಿದ್ದಳು ಎನ್ನುವಂತಿರಲಿಲ್ಲ. ಬಾಹ್ಯದಲ್ಲಿ ಸಮಾಧಾನ ಚಿತ್ತಳಂತೆ ಕಂಡರೂ, ಆಕೆಯ ಆಂತರ್ಯದಲ್ಲಿನ ಅಸ್ಥಿರತೆಯನ್ನು ಮರೆ ಮಾಚುವಂತಿರಲಿಲ್ಲ. ಸದಾ ಯಾವುದೋ ಚಿಂತೆಯ ಲ್ಲಿ ಮಗ್ನಳಾಗಿ, ಬೇರೆ ಪ್ರಪಂಚದಲ್ಲೇ ವಿಹರಿಸುವಂತಿರುತ್ತಿತ್ತು . ಆಕೆಯ ಮುಖಚರ್ಯೆ. ಕಲೆಯ ವಿಚಾರಕ ಉದ್ಭವಿಸಿದಾಗ ಮಾತ್ರ ಶಾಂತಾಳ ಆಸಕ್ತಿ ಚಿಮ್ಮುತ್ತಿತ್ತು . ಇದನ್ನು ಸೂಕ್ಷ್ಮವಾಗಿ ಗಮನಿಸಿದ ಕೆಲವರು ಆಕೆಯ ತಂದೆ, ತಾಯಿಯರನ್ನು ಆಕೆಯನ್ನು ಅದೇ ನಿಟ್ಟಿನಲ್ಲಿ ಪ್ರೋತ್ಸಾಹಿಸುವುದು ಉಚಿತ ಎಂದು ಮನವರಿಕೆಮಾಡಿಕೊಡುತ್ತಿದ್ದುದೂ ಉಂಟು. ಶಾಂತಾ ಕುಣಿತದಲ್ಲಿ ತೋರುತ್ತಿದ್ದ ಲವಲವಿಕೆ, ಯಾವುದೋ ಒಂದು ತುಣುಕನ್ನು ಗುನುಗುನಿಸುವಾಗ ಆಕೆಯ ಧ್ವನಿಯಲ್ಲಿ ಮಿನುಗುತ್ತಿದ್ದ ಮಾರ್ದವತೆ ಇಂತಹ ಅಭಿಪ್ರಾಯಕ್ಕೆ ಪುಷ್ಟಿಯಿಯೂತ್ತಿದ್ದವು . ಉದಾಹರಣೆಗೆ ಹರೀಂದ್ರನಾಥರು ರಚಿಸಿದ ಹಲವು ದೇಶಭಕ್ತಿ ಗೀತೆಗಳನ್ನು ಶಾಂತಾ ಅಭ್ಯಸಿಸಿ ಅವನ್ನು ಸುಶ್ರಾವ್ಯವಾಗಿ ಹಾಡುತ್ತಿದ್ದಳು. ಅವುಗಳಲ್ಲಿ ಆಕೆಗೆ ಅತ್ಯಂತ ಪ್ರಿಯವಾದ ಗೀತೆ ಎಂದರೆ “ಶುರುಹೋಗಯ ಆ ಜಂಗ್‌”. ಇದು ಸಾಕಷ್ಟು ಜನಪ್ರಿಯತೆಯನ್ನೂ ಗಳಿಸಿತ್ತು. ಸೋಜಿಗವೆಂದರೆ ಹರೀಂದ್ರರು  ಮೊದಲ ಬಾರಿಗೆ ಬಂಧಿಸಲ್ಪಟ್ಟು, ಸೆರೆಮನೆಗೆ ತೆರಳುವಾಗ ಶಾಂತಾ ಅದೇ ಗೀತೆಯನ್ನು ಹಾಡಿ ಹುರಿದುಂಬಿಸಿದ್ದಳು.
ಆ ಸಂದರ್ಭದಲ್ಲಿ ವ್ಯಕ್ತವಾದ ಮುಖ್ಯ ಅಂಶವೆಂದರೆ, ಶಾಂತಾಳಿಗೆ ಎಂದೂ ಶಾಲೆಯ ಕಲಿಕೆಯಲ್ಲಿ ಆಸಕ್ತಿ ಎದುರಾಗದೇ ಹೋದದ್ದು. ಆಕೆಯನ್ನು ಸದಾ ಆವರಿಸಿಕೊಂಡಿದ್ದ ವಿಷಯಗಳೆಂದರೆ ಸಂಗೀತ, ನೃತ್ಯ ಮತ್ತು ಕಾವ್ಯ ರಚನೆ. ಆಕೆಯ ಮಹದಾಸೆ ಇಂತಹ ಲಲಿತಕಲೆಗಳಲ್ಲಿ ಪ್ರಾವೀಣ್ಯತೆ ಪಡೆಯುವುದು. ಸಾಹಸಮಯ ಜೀವನದ್ತಲೇ ಆಕೆಯ ಒಲವು. ಅಂತೆಯೇ ಸಹಜವಾದ ಒ ಬ್ಬ ಗೃಹಿಣಿಯ ಅಥವಾ ತಾಯ್ತನದ ಜೀವನ ಆಕೆಯ ಮನಸ್ಸಿನಿಂದ ದೂರ. ಒಂದು ವೃತ್ತಿಯನ್ನು ಅನುಸರಿಸಿ, ಒಂದು ಕೆಲಸದಲ್ಲಾಗಲಿ ಗೃಹಕೃತ್ಯದಲ್ಲಾಗಲೀ ನಿರತಗೊಂಡು ತೃಪ್ತಿಗೊಳ್ಳುವ ಚೇತನ ಅದಾಗಿರಲಿಲ್ಲ. ಆಕೆ ಯಾವುದೋ ಒಂದು ಸಾಹಸಮಯ, ಸೃಜನಾತ್ಮಕ ಜೀವನವನ್ನು ಅರಸುತ್ತಿದ್ದಳೆಂಬುದು ಆಕೆಯ ಎಲ್ಲ ದೈನಂದಿನ ನಡವಳಿಕೆಗಳಲ್ಲೂ ಸ್ಪಷ್ಟವಾಗಿತ್ತು, ಅದೇ ಆಕೆಯ ಧರ್ಮವಾಗಿತ್ತೆಂದರೂ ತಪ್ಪಿಲ್ಲ. ಆಕೆಯ ಪ್ರತಿಭೆಯನ್ನು ಗುರುತಿಸಿದವರು ಶಾಂತಾ ಎಂಥದೇ ದಾರಿಯನ್ನು ಅನುಸರಿಸಿದರೂ ಅದರಲ್ಲಿ ಯಶಸ್ವಿಯಾಗುವಳೆಂಬ ನಂಬಿಕೆಕ ಉಳ್ಳವರಾಗಿದ್ದರು, ನಿಜ. ಅಂದರೆ ಆಕೆಗೆ ಒಬ್ಬ ಸಾಮಾನ್ಯಳಂತೆ ಜೀವನ ಸಾಗಿಸುವುದರತ್ತ ಎಂದೂ ಆಸಕ್ತಿ ಇರಲಿಲ್ಲ.
ಆಕೆಯ ಉತ್ಸಾಹವನ್ನು, ಸಂವೇದನಾಶೀಲ ಪ್ರವೃತ್ತಿಯನ್ನು ಅರ್ಥಮಾಡಿಕೊಂಡ ಮಿತ್ರರು ಆಕೆಯ  ತಂದೆ, ತಾಯಿಯರನ್ನು ಒಲಿಸಿ, ಎಂದಿನ ಶಾಲಾವಿದ್ಯಾಭ್ಯಾಸಕ್ಕಿಂತ, ನೃತ್ಯದಲ್ಲಿ ಆಕೆಯನ್ನು ತೊಡಗಿಸುವುದು ಒಳಿತು ಎಂದು ಮನವರಿಕೆಮಾಡಿಕೊಟ್ಟರು. ಅದರಿಂದ ಆಕೆಯ ಅಭಿಲಾಷೆ ಫಲಿಸುವುದಲ್ಲದೇ ಮನೆಯಲ್ಲೂ ಶಾಂತಿ ನೆಲಸುವುದೆಂಬ ಆಶ್ವಾಸನೆಯನ್ನಿತ್ತರು, ಈ ಸಲಹೆಗೆ ಶಾಂತಾಳೂ ಉತ್ಸಾಹ ತೋರಿದ್ದರಿಂದ ಆಕೆಯ ಮಾತಾ, ಪಿತೃಗಳು ಆ ಹಿತೋಕ್ತಿಗೆ ಮಣಿಯಬೇಕಾಯಿತು.
ಅದಕ್ಕನುಗುಣವಾಗಿ, ಶಾಂತಾಳನ್ನು ಆಕೆಯ ಪ್ರತಿಭೆ ಅರಳುವಂಥೆ ಮಾರ್ಗದರ್ಶನವೀಯುವ ಜವಾಬ್ದಾರಿಯನ್ನೂ ವೆಂಕರಿಗೇ ವಹಿಸಲಾಯಿತು. ಒಬ್ಬ ೧೫-೧೬ ವಯಸ್ಸಿನ ಸುಂದರ ಹಾಗೂ ಚುರುಕು ಬುದ್ಧಿಯುಳ್ಳ ತರುಣಿಯನ್ನು ಆಕೆಯ ಆಶೆ, ಆಕಾಂಕ್ಷೆಗಳಿಗನುಗುಣವಾಗಿ ಮುಂದುವರಿಯುವಂತೆ ನೋಡಿಕೊಳ್ಳುವುದೇನೂ ಸಾಧಾರಣ ಸವಾಲಲ್ಲ. ಅಂತೂ ವೆಂಕರ ಸಲಹೆಯಂತೆ ಶಾಂತಾ ಕೇರಳದ ವಿಖ್ಯಾತ ಕಲಾಮಂಡಳವನ್ನು ಪ್ರವೇಶಿಸಿದಳು.
 
ವ್ಯಾಪಾರ, ವ್ಯವಹಾರ, ಹಣಕಾಸಿನ ಮಾತುಕತೆಗಳಿಂದ ವ್ಯಾಪಕವಾದ ಮುಂಬಯಿನಿಂದ, ಪ್ರಶಾಂತ ಪರಿಸರದ ಚರುತುರಿತ ಶಾಂತಾಳಿಗೆ ಅತ್ಯಂತ ಪ್ರಿಯವಾಯಿತು. ಅಲ್ಲಿನ ತನ್ನದೆ ವಯಸ್ಸಿನ ನಿರ್ಮಲ ಮನಸ್ಸಿನ ತರುಣಿಯರ ಒಡನಾಟ ಕೂಡ ಅಷ್ಟೇ ಆಹ್ಲಾದಕರ ಎನಿಸಿತು.
ಕೋಚಿನ್‌ ರಾಜ್ಯದ ಕೇರಳ ಕಲಾಮಂಡಳಂ ಆ ಹೊತ್ತಿಗೆ, ಎಂದರೆ ೧೯೪೦ರ ಸುಮಾರಿಗೆ ವಿಶ್ವಖ್ಯಾತಿಗಳಿಸಿತ್ತು. ಉದಯ ಶಂಕರ, ಗೋಪೋನಾಥರಂತಹ ಶ್ರೇಷ್ಠ ಕಲಾವಿದರಿಂದಾಗಿ ಆ ಗುರುಕುಲದ ಕೀರ್ತಿ ಅಮರವಾಗಿತ್ತು. ಆ ಕಥಕಳಿ ಶಾಲೆಯಲ್ಲಿ ನೃತ್ಯಾಭ್ಯಾಸವನ್ನು ಪಡೆದವರಿಗೆ ಬೇಡಿಕೆ ಶಾಂತಿನಿಕೇತನ್‌, ಅಲ್ಮೋರಾ ನಂತಹ ಕೇಂದ್ರಗಳಿಂದ ಮೇಲಿಂದ ಮೇಲೆ ಬರುತ್ತಿತ್ತು. ಅಂತಹ ಖ್ಯಾತಿವೆತ್ತ ಶಾಲೆಯಲ್ಲಿ ಶಾಂತಾಳಿಗೆ ಪ್ರವೇಶ ದೊರೆತದ್ದು ಒಂದು ಯೋಗಾಯೋಗವೇ ಸರಿ!.
ಪ್ರಾರಂಭದಲ್ಲಿ ಶಾಂತಾಳಿಗೆ ಅದೇ ನೃತ್ಯ ಶಾಲೆಯ ಸಂಸ್ಥಾಪಕ ಕವಿ ವಲ್ಲತೋಳರ ಆತಿಥ್ಯ ಒದಗಿತು. ಆಕೆಗೆ ಆ ಹಿರಿಯ ಚೇತನದ ಆದರೆದ ಸ್ವಾಗತವೂ ದೊರಕಿತಲ್ಲದೇ, ಪ್ರಾಪ್ರ ವಯಸ್ಸಿನವರಿಗೆ ಬೇಕಾದ, ಮುಖ್ಯವಾದ ಮೈಕಟ್ಟು, ಮತ್ತು ಗೌರವವರ್ಣದ ಆಕೆಯನ್ನು ನೋಡಿ “ಆಹ್‌ ಎಂತಹ ಅಂಗ ಸೌಷ್ಟವ, ನೃತ್ಯಕ್ಕೆ ಹೇಳಿಮಾಡಿಸಿದಂತಹ ಶರೀರ. ಶೀಘ್ರವೇ ಭಾರತದ ಶ್ರೇಷ್ಟ ನರ್ತಕಿ ನೀನಾಗುವುದರಲ್ಲಿ ಯಾವ ಸಂಶಯವೂ ಇಲ್ಲ” ಎಂದೂ ಉದ್ಗಾರ ಅವರಿಂದ ಹೊರ ಹೊಮ್ಮಿತು.
ಸಂವೇದನಾ ಶೀಲೆ ಶಾಂತಾಳ ಮನೋಧರ್ಮಕ್ಕೂ ಸರಿಯಾಗಿ ಹಿರಿಯ ನುರಿತ ಕಥಕ್ಕಳಿ ಗುರು ರಾವುನ್ನಿ ಮೆನನ್‌ರನ್ನೇ ಗುರುವಾಗಿ ಪಡೆದರು. ಇದರಿಂದ ಆಕೆಯ ಒಂದು ಸುಂದರ ಕನಸು ನನಸಾದಂತಾಯಿತು. ಇಲ್ಲಿ ಗಮನಾರ್ಹವಾದ ಅಂಶವೆಂದರೆ, ಪುರುಷ ಪ್ರಧಾನವಾದ ಆ ಸಂಪ್ರದಾಯದಲ್ಲಿ ಶಾಂತಾ ಮೊದಲ ಮತ್ತು ಏಕೈಕಕ ಮಹಿಳಾ ಶಿಷ್ಯಳಗಿ ಪರಿವರ್ತಿಸಿದ್ದು. ಇತರ ಮಹಿಳೆಯರು ಸಾಧಾರಣವಗಿ ಸುಲಲಿತವಾದ, ಹಗುರ ನಡೆಗಳನ್ನು ಅಭ್ಯಾಸಮಾಡುತ್ತಿದ್ದರೆ ಶಾಂತಾ ಸವಾಲೆನಿಸುವ “ತೋಡಯಂ”, “ಅಷ್ಟ ಕಲಾಶಂ”ಗಳನ್ನು ಸುಲಭವಾಗಿ ಕರಗತಮಾಡಿಕೊಂಡರು. ಆಕೆಯ “ತೋಡಯಂ”ನ್ನು ವೀಕ್ಷಿಸಿದಕ ವಲ್ಲತ್ತೋಳ್‌ ರಂತಹ ಕಥಕಳಿ ಪರಿಣತರು ಆಕೆಯ ಗಂಭೀರ ನಿಲುವು, ಲೆಕ್ಕಾಚಾರದ ನಡೆಗಳನ್ನು ಬಹಳವಾಗಿ ಮೆಚ್ಚಿಕೊಂಡರು. ಅದರಿಂದ ಪ್ರಭಾವಿತರಾಗಿ ಕವಿ ವಲ್ಲತ್ತೋಳರೇ ಸ್ವತಃ ಆಕೆಗೆಂದೇ ಒಂದು “ತಾಂಡವ” ನೃತ್ಯ ಅಂಗವನ್ನು ಸಂಯೋಜಿಸಿ ಕೊಟ್ಟರು. ಅದು ಆಕೆಯ  ಮೇರು  ಅಂಗಗಳಲ್ಲೊಂದಾಗಿ ಇಂದಿಗೂ ರಾರಾಜಿಸುತ್ತಿದೆ.
ಇತ್ತ ರಾವುನ್ನಿ ಮೆನನ್‌ರು ತಮ್ಮ ನೆಚ್ಚಿನ ಶಿಷ್ಯಳಿಗೆ ರಸಭರಿತವಾದ, ಸ್ವಲ್ಪ ಭೀಭತ್ಸದಿಂದ ಕೂಡಿದ “ದುಶ್ಯಾಸನ ವಧೆ”ಯನ್ನು ಕಲಿಸಿದರು. ಇದರಿಂದ ಆಕೆಯ ಕಥಕಳಿ ನೃತ್ಯ ಸುಭದ್ರವೆನಿಸಿತು.
ಶಾಂತಾಳ ಅದೃಷ್ಟವೋ ಎಂಬಂತೆ ಅದೇ ಸಂದರ್ಭದಲ್ಲಿ ಕಲಾಮಂಡಲಂನಲ್ಲಿ ಆಗ ಎಪ್ಪತ್ತು ವಯಸ್ಸಿನ, ಮೋಹಿನಿ ಆಟ್ಟಂನಲ್ಲಿ ಅದ್ವಿತೀಯರೆನಿಸಿದ ಕೃಷ್ಣನ್‌ ಪಣಿಕ್ಕಾರ್ ವಾಸ್ತವ್ಯ ಹೂಡಿದ್ದರು. ಅವರಿಗೆ ಶಾಂತಾ ಕಥಕ್ಕಳಿಯಲ್ಲಿ ತೊಡಗಿದ್ದು ಸಮಂಜಸ ಎನಿಸದಿದ್ದರೂ , ಒಮ್ಮನಸ್ಸಿನಿದ ಆಕೆಗೆ ಲಾಲಿತ್ಯಪೂರ್ಣ ಮೋಹಿನಿ ಆಟ್ಟಂನ್ನು  ಕಲಿಸಲು ಮುಂದಾದರು. ಆ ಶೈಲಿಯ ಸೂಕ್ಷ್ಮತೆಗಳನ್ನು ಸತತ ಅಭ್ಯಾಸದಿಂದ ಕರಗತ ಮಾಡಿಕೊಂಡು  ಅದಕ್ಕೆ ಹೆಸರಾಂತ “ಕಮಾಜ್‌” ವರ್ಣವೇ ಮುಂತಾದ ಹಲವು ಸುಂದರ ಸಂಯೋಜನೆಗಳನ್ನು ಅಭ್ಯಾಸ ಮಾಡಿಸಿದರು. ಮುಂದೆ ೧೯೪೨ರ ಸುಮಾರಿಗೆ ತ್ರಿಚೂರ್ ನಲ್ಲಿ ಕಥಕ್ಕಳಿಯಲ್ಲಿಕ ತನ್ನ ರಂಗಪ್ರವೇಶವನ್ನು ಹಲವು ಹೆಸರಾಂತ ಕಲಾವಿದರ ಎದುರಿನಲ್ಲಿ ನೆರವೇರಿಸಿದರು. ಆಕೆಯ ಕಥಕ್ಕಳಿ ಅಂಗಗಳಲ್ಲದೇ, ಆ ಕಮಾಚ್ ವರ್ಣವು ಅತೀವ ಮೆಚ್ಚುಗೆ ಗಳಿಸಿತು. ಶಾಂತಾಳ ನೃತ್ಯ ಜೀವನದಲ್ಲಿ ಅದೊಂದು ಅಮೃತ ಘಳಿಗೆ, ಮರೆಯಲಾಗದ ಸನ್ನಿವೇಶ.
 
ಅದೇ ಸುಮಾರಿನಲ್ಲಿ ಸಿಲೋನ್‌ಗೆ ಭೇಟಿ ನೀಡಿದಾಗ ಕಾಂಡ್ಯನ್‌ನ ಶ್ರೀಮಂತ ರತಾವಚ್ಚೇರು ಆಕೆಯ ಸಲುವಾಗಿ ಏರ್ಪಡಿಸಿದ ಔತಣಕೂಟದಲ್ಲಿ ಆ ಪ್ರದೇಶಕ್ಕೆ ಹೆಸರಾದಕ ಕಾಂಡ್ಯನ್‌ ನೃತ್ಯವನ್ನು ವೀಕ್ಷಿಸಿ ಅದಿಂದ ಪ್ರಭಾವಿತರಾಗಿ, ಆ ಶೈಲಿಯಲ್ಲೇ ಅದ್ವಿತೀಯರೆನಿಸಿದ ದುನಯ್ಯ (ಇವರು ಈ ಹಿಂದೆ ರಾಂಗೋಪಾಲರು ತಂಡದಲ್ಲಿ ಪ್ರವಾಸ ಮಾಡಿದ್ದರಲ್ಲದೇ, ಬೆಂಗಳೂರಿನಲ್ಲೂ, ಅದೇ ಗುಂಪಿನೊಡನೆ ತಮ್ಮ ಪ್ರದರ್ಶನವನ್ನಿತ್ತಿದ್ದರು.) ಅವರಿಂದ ಆವಿಶಿಷ್ಟ ಶೈಲಿಯನ್ನು ಅಭ್ಯಾಸ ಮಾಡಿದರು. ಅವರಿಂದ ನಾಗ ವನ್ನಮ, ಇದಡಿ ಎಂಬ ಎರಡು ರಭಸದ ಸಂಯೋಜನೆಗಳನ್ನು ಕಲಿತರಲ್ಲದೇ ಕೊಲಂಬೋದ ಪ್ರತಿಷ್ಠಿತರ ಸಮ್ಮುಖದಲ್ಲಿ ಪ್ರದರ್ಶನ ಒಂದರಲ್ಲಿ ನರ್ತಿಸಿ, ಅಲ್ಲಿನ ಕಲಾರಸಿಕರ, ಪತ್ರಿಕಾ ಮಾಧ್ಯಮಗಳಿಂದ ಅಮ್ರಪಾಲಿ ಪುನರ್ ಜನ್ಮ ಎಂಬ ಹೊಗಳಿಕೆಗೆ ಪಾತ್ರರಾದರು.
ಇಷ್ಟೆಲ್ಲಾ ಸಾಧಿಸಿದ್ದರೂ, ಆಕೆಗೆ ಅತಿ ಪ್ರಿಯವಾದಕ ಭರತನಾಟ್ಯವನ್ನು ಕಲಿಯುವ ಅವಕಾಶದಿಂದ ವಂಚಿತರಾಗೆ ಉಳಿದಿದ್ದರು. ಅಂದು ಆ ಪುರಾತನ ಶೈಲಿಯಲ್ಲಿ ಖ್ಯಾತ ನಾಮರೆಂದರೆ ಪಂದನಲ್ಲೂರು ಮೀನಾಕ್ಷಿ ಸುಂದರಂ ಪಿಳ್ಳೈ. ತಂಜಾವೂರು ಸಹೋದರರು ಎಂಬ ಖ್ಯಾತ ಸಂಗೀತಮನೆತನಕ್ಕೆ ಸೇರಿದ ಮೀನಾಕ್ಷಿಸುಂದರಂ ಭರತ ನಾಟ್ಯದಲ್ಲೂ ವಿಶೇಷ ಪರಿಣತರು. ವಿಶೇಷ ಶಿಸ್ತಿಗೆ, ಸಂಪ್ರದಾಯಕ್ಕೆ ಹೆಸರಾದ ಅವರ ಶಿಷ್ಯರಲ್ಲಿ ರುಕ್ಮಿಣಿದೇವಿ, ರಾಂಗೋಪಾಲ್‌ ರಂತಹ ವಿಶ್ವವಿರ್ಖಯಾತ ನೃತ್ಯ ಕಲಾವಿದರು ಪ್ರಮುಖರು. ಆ ಪಟ್ಟಿಗೆ ಸೇರಿಸಲೇ ಬೇಕಾದಂತಹ ಮತ್ತೊಂದು ಹೆಸರೆಂದರೆ ಶಾಂತಾರಾವ್‌.
ಆ ಶ್ರೇಷ್ಠಗುರುವಿನಿಂದಲೇ ಭರತನಾಟ್ಯವನ್ನೂ ಕಲಿಯಬೇಕೆಂಬುದೇ ಶಾಂತಾರ ಅಭಿಲಾಷೆ. ಅಷ್ಟೆಲ್ಲಾ ಸವಲತ್ತುಗಳಿರುವ ಆಕೆ ಬೇರೆ ಯಾರಿಂದಲಾದರು ಕಲಿಯಬಹುದಿತ್ತು. ಆದರೆ ಎಲ್ಲಾ ವಿಷಯಗಳಲ್ಲೂ ಶ್ರೇಷ್ಠವಾದುದ್ದೆನ್ನೇ ಆರಿಸುವ ಜಿಗುಟಿನ ಪರಿಪಾಠವುಳ್ಳ ಆಕೆ, ಮೀನಾಕ್ಷಿ ಸುಂದರಂರನ್ನೇ ತನ್ನ ಗುರುವಾಗಿ ಸ್ವೀಕರಿಸಿದರು. ಉದ್ದಕ್ಕೂ ನಗರವಾಸಿಯಾದ ಆಕೆಗೆ ಪಂದನಲ್ಲೂರಿನಂತಹ ಕುಗ್ರಾಮ ಸಮಂಜಸವೆನಿಸದಂತಿತ್ತಾದರೂ ಹಠವಾದಿಯದ ಶಾಂತಾ ತನ್ನ ಬಹುದಿನಗಳ ಕನಸಿನ ಪಂದನಲ್ಲೂರಿಗೆ ಪ್ರಯಾಣ ಬೆಳೆಸಿ, ಮೀನಾಕ್ಷಿ ಸುಂದರಂನ್ನು ಭೇಟಿ ಮಾಡಿ ತನ್ನ ಶಿಷ್ಯವೃತ್ತಿಗೆ ಅವರನ್ನು ಒಲಿಸಿಕೊಂಡರು.
ಅಂತೂ ಅವರ ಆಕಾಂಕ್ಷೆ ಫಲಿಸಿತಾದರೂ, ಶಾಂತಾರ ಆಯ್ಕೆ ಸುಗಮವೆನ್ನುವಂತಿರಲಿಲ್ಲ. ಆ ಗ್ರಾಮದ ಹೊಸ ವಾತಾವರಣಕ್ಕೆಕ ಹೊಂದಿಕೊಳ್ಳುವುದೇ ಒಂದು ಸವಾಲೆನಿಸಿತು, ಮೀನಾಕ್ಷಿ ಸುಂದರಂ ಆಕೆಯ ವಾಸ್ತವ್ಯವನ್ನು ಸುಖಕರವಾಗಿಸಲು ಬೇಕಾದ ಎಲ್ಲ ಅನುಕೂಲಗಳನ್ನು ಒದಗಿಸಿಕೊಟ್ಟರು. ವಿಸ್ತಾರವಾದ ಹಜಾರವು ನೂರಾರುವರ್ಷಗಳಿಗೂ ಹಳೆಯದಾದ. ಉದ್ದಕ್ಕೂ ಅನೇಕಾನೇಕ ದೇವದಾಸಿಗಳು ನೃತ್ಯಾಭ್ಯಾಸವನ್ನು ಕಲಿತ, ಹಲವಾರು ಕೊಠಡಿಗಳಿರುವ ಚಾರಿತ್ರಿಕ ಹಿನ್ನೆಲೆ ಇರುವ ತಮ್ಮ ಮನೆಯಲ್ಲಿ ಲೊಂದು ಕೊಠಡಿಯನ್ನು ಶಾಂತಾರಿಗೆ ಸಜ್ಜುಗೊಳಿಸಿ ಕೊಡಲಾಯಿತು. ಅಂತೆಯೇ, ಅವರ ಹಿರಿಯ ಮಗಳೊಬ್ಬಳು, ಶಾಂತಾರ ಯೋಗಕ್ಷೇಮವನ್ನು ವಹಿಸಿಕೊಂಢರು. ಅಂತೂ ತಮಗೆ ಅತಿ ಪ್ರಿಯವಾದ, ಮುಂದೆ ಹೆಸರನ್ನು ಗಳಿಸಿಕೊಟ್ಟ ನೃತ್ಯಕಲೆಯನ್ನು ಐದು ವರ್ಷಗಳ ಕಾಲ ಅಭ್ಯಾಸಮಾಡಿದರು. ಸತತ ಎನ್ನಲಾಗದಿದ್ದರೂ, ಗುರುಕುಲ ಪದ್ಧತಿಯಂತೆ ನೃತ್ಯ ಶಾಸ್ತ್ರದ ಸೂಕ್ಷ್ಮತೆಗಳನ್ನೆಲ್ಲಾ ಸಾಂಗವಾಗಿ ಆ ಶ್ರೇಷ್ಠ ಗುರುವಿನಿಂದ ಶ್ರಮವಹಿಸಿ ಕರಗತಮಾಡಿಕೊಂಡರು . ಅದೊಂದು ವಿಶಿಷ್ಟರೀತಿಯ ಗುರು ಶಿಷ್ಯ ಸಂಬಂಧ. ತಾತ ಎಂದೇ ಸಂಬೋಧಿಸಲ್ಪಡುತ್ತಿದ್ದ ಮೀನಾಕ್ಷಿ ಸುಂದರಂ ಸಹ ಅತ್ಯಂತ ಶ್ರದ್ಧಾಪೂರ್ವಕವಾಗಿ, ಮನಬಿಚ್ಚಿ ಈ ಪ್ರಿಯ ಶಿಷ್ಯೆಗೆ ಆ ಕಲೆಯನ್ನು ಧಾರೆ ಎರೆದರು. ಒಬ್ಬ ಉತ್ತಮ ಕಲಾವಿದೆಯಾಗಲು ಬೇಕಾದ ಎಲ್ಲ ತರಬೇತಿಗಳನ್ನು ಒದಿಗಿಸಿದರು.
ಅದರಂತೆ ಶಾಂತಾ ತನ್ನ ಅರಂಗೇಟ್ರಂನ್ನು ಚೆನ್ನೈನ ಹೆಸರಾಂತ ಮ್ಯೂಸಿಯಂ ಥಿಯೇಟರ್ ನಲ್ಲಿ ೧೯೪೩ರಲ್ಲಿ ನೆರವೇರಿಸಿದರು. ಈ ಪ್ರಶಂಸೆಗಳಿಸಿದ ಪ್ರದರ್ಶನದಂತೆ, ಪರಿಷ್ಕೃತವಿದ್ದ ೧೯೪೩ರ ಪ್ರದರ್ಶನದಲ್ಲೂ ತಾತಾ ರಿಂದಲೇ ನಟುವಾಂಗ ನೆರವೇರಿಸಲ್ಪಟ್ಟಿತು. ಎಲ್ಲ ರಸಿಕಜನ, ಮಾಧ್ಯಮಗಳಿಂದ ಮೆಚ್ಚುಗೆಯ ಸುರಿಮಳೆಯೂ ಅಷ್ಟೇ ತೆರೆದ ಮನಸ್ಸಿನಿಂದ ಕೂಡಿದ್ದು, ಶಾಂತಾರ ಶ್ರಮ ಸಾರ್ಥಕ ಎನಿಸುವಂತಾಯಿತು.
 
ಅಲ್ಲಿನಿಂದ ಆಕೆಯ ಕಲಾಜೀವನ ಅವ್ಯಾಹತವಾಗಿ ಮುಂದುವರಿಯಿತು. ಆಕೆಯ ಬೆಂಗಳೂರಿನ ಪ್ರದರ್ಶನ ೧೯೫೧-೫೨ರ ಸುಮಾರಿನಲ್ಲಿ ಪುರಭವನದಲ್ಲಿ ಜರುಗಿ ತುಂಬಿದ ಪ್ರೇಕ್ಷಕವೃಂದದ ಹೊಗಳಿಕೆಗೆ ಪಾತ್ರವಾಯಿತು. ಅಲ್ಲಿ ಗಮನ ಸೆಳೆದ ಅಂಶಗಳೆಂದರೆ ತಮ್ಮ ಪ್ರದರ್ಶನದ ಏರ್ಪಾಡಿನಲ್ಲಿಕ ಶಾಂತ ಬೆಳೆಸಿಕೊಂಡ ವಿಶೇಷ ಆಸಕ್ತಿ, ಆಡಂಬರವಿಲ್ಲದ ದಟ್ಟ ಕಪ್ಪು ಬಣ್ಣದ ಪರದೆಯ ಹಿನ್ನೆಲೆ, ವಸ್ತ್ರಾಲಂಕಾರದಲ್ಲಿ ತನ್ನ ಉಡುಪು, ಬಳಸವ ಹೂವುಗಳು ಮತ್ತು ಆಭರಣಗಳಲ್ಲಿ ಕಂಡುಬರುವ ವರ್ಣ ವಿನ್ಯಾಸ ಮತ್ತು ವಿಶೇಷ ಗಮನ ವಹಿಸಿ ತಯಾರಿಸಿದ ಕಾರ್ಯಕ್ರಮಪಟ್ಟಿ ಮತ್ತು ಅದು ಯಶಸ್ವಿಯೂ ಆಗುವಂತೆ ಜಾಗರೂಕತೆಯಿಂದ ನಡೆಸಿದ ಪೂರ್ವಸಿದ್ಧತೆ. ದೀಪ, ಧ್ವನಿ ವ್ಯವಸ್ಥೆಗಳ ಬಗ್ಗೆಯೂ ಶಾಂತಾ ಗಮನ ಹರಿಸುತ್ತಿದ್ದುದು ತಿಳಿದ ವಿಷಯವೇ.
ಸಂಗೀತದಲ್ಲೂ ಸಾಕಷ್ಟು ಪಾಂಡಿತ್ಯ ವಿರುವ ಶಾಂತಾ ತನ್ನ ಹಿನ್ನೆಲೆಯ ಸಂಗೀತ ಸಹಕಾರ ವಿಷಯದಲ್ಲೂ ಅಷ್ಟೇ ಜಿಗುಟಿನ ವ್ಯಕ್ತಿ ಎನ್ನಬಹುದು. ಅಭ್ಯಾಸದಲ್ಲಿ ಭರತನಾಟ್ಯದ ಸಂಧರ್ಭದಲ್ಲಿ ಎಂದೂ ಆಕೆ ಅಸಡ್ಡೆ ವಹಿಸಿದ್ದಿಲ್ಲ. ಪ್ರದರ್ಶನವಿರಲಿ ಇಲ್ಲದಿರಲಿ ಆಕೆಯ ದೈನಂದಿನ ಅಭ್ಯಾಸಕ್ಕೆ ಬಿಡುವಿಲ್ಲ. ಇತ್ತೀಚಿನವರೆಗೂ ಆಕೆಯ ಈ ನಿರಂತರ ಅಭ್ಯಾಸಕ್ಕೆ ನೆರವಾಗುತ್ತಿದ್ದವರು ಮೃದಂಗ ವಿದ್ವಾನ್‌ ದಿ. ನೇತಪ್ಪ ಮತ್ತು ನುರಿತ ಗಾಯಕಿ ಶಾಂತರತ್ನಂ ಈರ್ವರಿಗೂ ಭರತನಾಟ್ಯಕ್ಕೆ ನೆರವಾಗುವಂತೆ ಅತ್ಯುತ್ತಮ ಹಿನ್ನೆಲೆ ಮೇಳವನ್ನು ಸೃಷ್ಟಿಸಿಕೊಂಡಿದ್ದರು, ತಮ್ಮ ಪ್ರದರ್ಶನಗಳು ತಮ್ಮ ನಿರೀಕ್ಷಿತ ಮಟ್ಟವನ್ನು ತಲುಪಲು ಬೇಕಾದ ಎಲ್ಲ ಸಿದ್ಧತೆಗಳನ್ನು ನೋಡಿಕೊಳ್ಳುತ್ತಿದ್ದರು.
ಇಂತಹ ಎಡಬಿಡದ ಜವಾಬುದಾರಿಯ ನಡುವೆಯೂ ಶಾಂತಾ ತನ್ನ ಚಿತ್ರ ಬಿಡಿಸುವ ಹವ್ಯಾಸವನ್ನಾಗಲೀ ಪದ್ಯಗಳನ್ನು ರಚಿಸುವ ಪ್ರವೃತ್ತಿಯನ್ನಾಗಲಿ ಕಡೆಗಣಿಸಿರಲಿಲ್ಲ ಅವಕ್ಕೆ ನಿಶ್ಚಿತ ವರ್ಗಗಳಲ್ಲಿ ಬೇಡಿಕೆಯೂ ಇದ್ದುದರಿಂದ ಪ್ರೋತ್ಸಾಹದ ಕೊರೆತೆಯೂ ಇರಲಿಲ್ಲ ವೆಂದೇ ಹೇಳಬೇಕು.
ಈ ಮಧ್ಯೆ ಭಾಮಾಸೂತ್ರಗಳಲ್ಲಿ ಆಸಕ್ತಿ ವಹಿಸಿದ ಶಾಂತಾ ಅದರ ಆಧಾರದ ಮೇಲೆ ಬೇರೊಂದು  ವಿಶಿಷ್ಟ ನೃತ್ಯ ಶೈಲಿಯನ್ನು ಅವಿಷ್ಕಾರ ಮಾಡುವುದರಲ್ಲಿಯೂ ಯಶಸ್ವಿಯಾದರು . ಅದರ ಪ್ರದರ್ಶನಗಳೂ ರಸಿಕರ ಮೆಚ್ಚುಗೆಗಳಿಸಿದ್ದುಂಟು. ಒಂದೇ ವಿಷಾದವೆಂದರೆ ಆಕೆ ತನ್ನ ಕಲಾ ಸಂಪತ್ತನ್ನು ನೃತ್ಯಾಸಕ್ತರಿಗೆ ಕಲಿಸಿ ಅದು ಚಿರಸ್ಥಾಯಿಯಾಗುವಂತೆ ಯಾವುದೇ ಮುತುವರ್ಜಿಯನ್ನು ಬೆಳೆಸಿಕೊಳ್ಳದೆ ಹೋದರು. ಇದಕ್ಕೆ ಮುಖ್ಯ ಕಾರಣ ಅದಕ್ಕೆ ತಕ್ಕ ಮನೋವೃತ್ತಿಯುಳ್ಳ ಶಿಷ್ಯರು  ದೊರಕಿಲ್ಲ ಎಂಬ ಆಕೆಯ ಅಪವಾದ. ಅದು ಎಷ್ಟು ಸಂಗತವೊ ನಿರ್ಧರಿಸುವುದು ಕಷ್ಟ, ಇಷ್ಟ ಮಾತ್ರ ನಿಜ, ಶಾಂತಾರಲ್ಲಿ ಹುದುಗಿರುವ ಅಂತಹ ಬೆಲೆ ಬಾಳುವ ಆಸ್ತಿಗೆ ಹಕ್ಕುದಾರರಾಗಲೀ, ಮುಂದುವರಿಯುವಂತೆ ಎಸೆಗುವ ದಾರಿ ಮುಚ್ಚಿದೆಯೆಲ್ಲಾ ಎಂಬ ಕೊರಗು.
ಈಗ ತನ್ನ ಹರೆಯದ ವಯಸ್ಸಿನಲ್ಲಿ ಶಾಂತ, ಸರ್ಕಾರದ ನೆರವಿನಿಂದ ದೊರೆತ ಧನ ಸಹಾಯದಿಂದ ಶಾಂತಾರಾವ್‌ ಅಕಾಡೆಮಿ ಎಂಬ ಸಂಸ್ಥೆಯನ್ನು ನಡೆಸುತ್ತಿದ್ದಾರೆ. ಅದರ ಮುಂದಿನ ಸ್ಥಿತಿ, ಗತಿಗಳೇನೆಂಬುದು ಮಾತ್ರ ಅನಿಶ್ಚಿತವಾಗಿಯೇ ಉಳಿದಿದೆ. ಅದು ಆಕೆಯ ಜೀವನದಷ್ಟೇ ಬಿಡಿಸಲಾಗದ ಒಗಟು ಎಂದರೂ ತಪ್ಪಿಲ್ಲ.
ಆಕೆಯ ಸಾಧನೆಗನುಗುಣವಾಗಿ ಶಾಂತಾರನ್ನು ಅರಸಿ ಬಮದ ಪ್ರಶಸ್ತಿಗಳು ಪುರಸ್ಕಾರಗಳು ಅಪಾರ. ಪ್ರತಿಷ್ಠಿತ ಪದ್ಮಶ್ರೀ ಅಲ್ಲದೇ, ರಾಜ್ಯದ ರಾಜ್ಯೋತ್ಸವ ಪ್ರಶಸ್ತಿ, ಕೇಂದ್ರ, ರಾಜ್ಯ ನೃತ್ಯ ಅಕಾಡೆಮಿಗಳ ಪ್ರಶಸ್ತಿಗಳಲ್ಲದೇ ಕರ್ನಾಟಕದ ಅತ್ಯಂತ ಉನ್ನತ ನಾಟ್ಯರಾಣಿ ಶಾಂತಲಾ ಪ್ರಶಸ್ತಿ ಅವರಿಗೆ ದೊರಕಿದೆ. ಅದರಂತೆ ಅವರ ಕೊಡುಗೆಯನ್ನು ಪಟ್ಟಿಮಾಡಲು ಮಾತ್ರ ಸಾದ್ಯವಿಲ್ಲವಲ್ಲ ಎಂಬುದೊಂದೇ ಕೊರಗು. ಹಾಗಾಗಿದ್ದಲ್ಲಿ ಅದೊಂದು ಸಾರ್ಥಕ ಬದುಕು ಎನ್ನಬಹುದಾಗಿತ್ತು. ಅದಕ್ಕೆಕ ಕಾಲ ಇನ್ನೂ ಮಿಂಚಿಲ್ಲ. ಆ ನಿಟ್ಟಿನಲ್ಲಿ ಶಾಂತಾ ಈಗಲೂ ಮನಸ್ಸು ಮಾಡಿದರೆ ಅದರಿಂದ ಆಕೆಯ ಕೀರ್ತಿಯೂ ಬೆಳಗೀತು. ನೃತ್ಯ ಕ್ಷೇತ್ರವೂ ಶ್ರೀಮಂತಗೊಂಡೀತು.
 
ಅರ್ಜುನ ಸಾ ನಾಕೋಡ
ಕರ್ನಾಟಕದ ಸಾಂಸ್ಕೃತಿಕ ಕ್ಷೇತ್ರದಲ್ಲಿ ಗದುಗಿಗೆ ತುಂಬ ಗೌರವದ ಸ್ಥಾನವಿದೆ. ಶ್ರೀ ವೀರನಾರಾಯಣನು ನೆಲೆನಿಂತ ಈ ನೆಲದಲ್ಲಿ ಸಾಹಿತ್ಯ, ಸಂಗೀತ, ಚಿತ್ರ, ಶಿಲ್ಪ, ರಂಗಭೂಮಿ ಮುಂತಾದ ಕಲೆಗಳು ಸಮೃದ್ಧವಾಗಿ ಬೆಳೆದದ್ದು ಇತಿಹಾಸಪ್ರಸಿದ್ಧ ವಿಷಯ. ಸಾಹಿತಿಗಳ, ಕಲಾವಿದರ, ಗವಾಯಿಗಳ ಸಾಧನೆಗೆ ಗರಡಿ-ಮನೆಯಾದ ಗದುಗಿಗೆ ನಾಡಿನ ಚರಿತ್ರೆಯಲ್ಲಿ “ಸ್ಥಳ ಮಹಿಮೆ”ಯ ಹಿರಿಮೆ ಪ್ರಾಪ್ತವಾಗಿದೆ.
ವೀರೇಶ್ವರ ಪುಣ್ಯಾಶ್ರಮ ಕರ್ನಾಟಕದ ಸಂಗೀತ ಸಂತರಿಗೊಂದು ತವರುಮನೆ. ಸಂಗೀಥ-ಸಾಹಿತ್ಯಪ್ರಿಯರಿಗೆ ಒಂದು ಯಾತ್ರಾಸ್ಥಳ. ಪುಣ್ಯಾಶ್ರಮ ಇಂದಿನವರೆಗೆ ನೀಡಿದ ಜ್ಞಾನ ದಾಸೋಹದಿಂದ ವಿವಿಧ ರಂಗಗಳಲ್ಲಿ ಅವರ ಶಿಷ್ಯ ಪ್ರಶಿಷ್ಯರನ್ನು ಕಾಣಬಹುದಾಗಿದೆ. ಹೀಗೆ ಸಂಗೀತದಲ್ಲಿ ಸಾಧನೆ ಮಾಡಿ ಸಿದ್ಧಿ ಪಡೆದು ಪ್ರಸಿದ್ಧರಾದವರಲ್ಲಿ ಪಂ. ಅರ್ಜುನಸಾ ನಾಕೋಡರವರೂ ಒಬ್ಬರು.
ಅರ್ಜುನ ಸಾ ನಾಕೋಡರು ಮೂಲತಃ ಗದಗ-ಬೆಟಗೇರಿಯ ನೇಕಾರ ಮನೆತನದವರು. ಗದಗ-ಬೆಟಗೇರಿಯಲ್ಲಿ ೧೯೨೮ರ ಜನವರಿ ೨ ರಂದು ಅರ್ಜುನಸಾ ಅವರ ಜನನವಾಯಿತು. ಸಾತ್ವಿಕ ದಂಪತಿಗಳಾದ ಶ್ರೀವೆಂಕೂಸಾ ಹಾಗೂ ಶ್ರೀಮತಿ ನಾಗೂಬಾಯಿಯವರೇ ಇವರ ತಂದೆತಾಯಿಗಳು. ವೆಂಇಕೂಸಾ ನಾಕೋಡರು ನೇಕಾರಿಕೆಯ ಉದ್ಯೋಗದ ಉಸ್ತುವಾರಿ ಮಾಡುತ್ತಾ ಗದುಗಿನ ಶೀವಣ್ಣ ಮಾನ್ವಿಯವರ ಅಂಗಡಿಯಲ್ಲಿ ಗುಮಾಸ್ತರಾಗಿ ಸೇವೆ ಸಲ್ಲಿಸುತ್ತಿದ್ದರು. ವೆಂಕೂಸಾ ಹಾಗೂ ನಾಗಮ್ಮ ದಂಪತಿಗಳ ಐವರು ಗಂಡು ಮಕ್ಕಳಲ್ಲಿ ಇಬ್ಬರು ಚಿಕ್ಕಂದಿನಲ್ಲೇ ಮೃತರಾದರು. ವಸಂತಸಾ, ಅರ್ಜುನಸಾ, ಸುರೇಂದ್ರಸಾ ಉಳಿದ ಗಂಡುಮಕ್ಕಳು. ದೊಡ್ಡ ಕುಟುಂಬ. ಆರ್ಥಿಕ ಸ್ಥಿತಿ ಚೆನ್ನಾಗಿರಲಿಲ್ಲ. ಬಡತನದಲ್ಲಿಯೇ ಕಾಲ ಸಾಗುತ್ತಿತ್ತು. ತಂದೆ ವೆಂಕೂಸಾ ಅವರಿಗೆ ಸಂಗೀತದಲ್ಲಿ ಆಸಕ್ತಿ ಇದ್ದರೂ ಮಕ್ಕಳೂ ಶಾಲೆ ಕಲಿತು ಒಳ್ಳೆಯ ಉದ್ಯೋಗ, ನೌಕರಿ ಮಾಡಬೇಕು. ಅಂದರೆ ಮನೆಯ ಬಡತನ ತಾಪತ್ರಯ ಕಳೆದೀತು ಎಂಬ ಅನಿಸಿಕೆಯಿಂಧ ಮಕ್ಕಳ ಸಂಗೀತಾಶಕ್ತಿಗೆ ಪ್ರೋತ್ಸಾಹಿಸುತ್ತಿರಲಿಲ್ಲ. ತಾನೊಂದು ಬಗೆದರೆ ದೈವ ಇನ್ನೊಂದು ಬಗೆಯುವುದೆಂಬುದು ಸತ್ಯ. ಮಕ್ಕಳೆಲ್ಲ ಸಂಗೀತದಲ್ಲಿಯೇ ಉಜ್ವಲ ಭವಿಷ್ಯವನ್ನು  ಕಂಡುಕೊಂಡರು.
ಮುಳಗುಂದದ ಚಿಂತಾಮಣಿಸಾ ಎನ್ನುವವರು ಮನೆಯ ನೇಯ್ಗೆ ಉದ್ಯೋಗಕ್ಕೆ ಬರುತ್ತಿದ್ದರು. ಅವರು ಜಾನಪದ ಗೀತೆಗಳನ್ನು ಹಾಡುತ್ತಿದ್ದರು. ಈ ಜಾನಪದ ಗೀತೆಗಳನ್ನು ಕೇಳಿ ಅರ್ಜುನಸಾ ಅವರು ಕಲಿತು ಹಾಡುತ್ತಿದ್ದರಲ್ಲದೆ ಭಕ್ತಿಗೀತೆಗಳನ್ನೂ ಹಾಡುತ್ತಿದ್ದರು. ಚಿಕ್ಕಂದಿನನಿಂದಲೇ ಸಂಗೀತದೆಡೆಗೆ ಒಲವಿದ್ದ ಅರ್ಜುನಸಾ ಅವರು ಚಿತ್ರ ಗೀತಗಳನ್ನೂ ಕೇಳಿ, ಕಲಿತು ಹಾಡಿ ಪ್ರಾಥಮಿಕ ಶಿಕ್ಷಣ ಪಡೆಯುತ್ತಿರುವಾಗಲೇ ಹೆಸರು ಗಳಿಸಿದರು. ಶಾಲಾ ವಾರ್ಷಿಕೋತ್ಸವದ ಸಂಧರ್ಭದಲ್ಲಿ ಪಂಚಾಕ್ಷರಿ ಗವಾಇಗಳು ಅತಿಥಿಗಳಾಗಿ ಬಂದಿದ್ದರು. ಅಲ್ಲಿ ಬಾಲಕ ಅರ್ಜುನಸಾನ ಹಾಡು ಕೇಳಿ ಸಂತೋಷಪಟ್ಟರು. ಹಾಗೂ ಸಂಗೀತ ಕಲಿಯಲು ತಮ್ಮ ಆಶ್ರಮಕ್ಕೆ ಬರುವಂತೆ ಹೇಳಿದರು. ಆಗ ಅರ್ಜುನಸಾ ಅವರಿಗೆ ಒಂಬತ್ತು ವರ್ಷ. ಶಾಲೆಗೆ ಹೋಗುತ್ತಿದ್ದರೂ ಸಂಗೀತದಲ್ಲಿಯೇ ಗಮನ ಹೆಚ್ಚು. ತಂದೆ ವೆಂಕೂಸಾ ಅವರು ಪಂಚಾಕ್ಷರಿ ಗವಾಯಿಗಳ ಆದೇಶದಂತೆ ಮಗನನ್ನು ವೀರೇಶ್ವರ ಪುಣ್ಯಾಶ್ರಮಕ್ಕೆ ಸಂಗೀತ ಕಲಿಯಲು ಕಳಿಸಿದರು. ಸಂಗೀತ ಕಲಿತು ಒಳ್ಳೆಯ ಗಾಯಕನಾಗಬೇಕೆಂಬ ಅರ್ಜುನ ಸಾ ಅವರಿಗೆ ಇದೊಂದು ವರದಾನವಾಯಿತು. ಹೀಗೆ ಪ್ರಾರಂಭವಾಯಿತು ಅವರ ಸಂಗೀತ ಶಿಕ್ಷಣ.
ಉಭಯ ಗಾಯನಾಚಾರ್ಯ ಪಂ. ಪಂಚಾಕ್ಷರಿ ಗವಾಯಿಗಳ ಉತ್ತರಾಧಿಕಾರಿಗಳಾದ ಪಂ. ಪುಟ್ಟರಾಜ ಗವಾಯಿಗಳ ಶಿಷ್ಯತ್ವ ಪಡೆದು ಗ್ವಾಲ್ಹೇರ ಘರಾಣೆಯ ಗಮಕಿಯೊಂದಿಗೆ ಅನೇಕ ರಾಗಗಳನ್ನು ಆತ್ಮಸಾತ್‌ ಮಾಡಿಕೊಂಡರು. ದಿನವಿಡೀ ಸಂಗೀತ ಕಲಿಯುತ್ತ ಗುರುಗಳ ಸೇವೆಯಲ್ಲಿಯೇ ಕಾಲ ಸಾಗುತ್ತಿತ್ತು. ಅದೊಂದು ಗಾಯನ ತಪಸ್ಸು. ಶ್ರದ್ಧೆಯಿಂದ ಮಾಡಿದ ಈ ತಪಸ್ಸಿಗೆ ಸಿದ್ಧಿ ದೊರೆಯಿತು. ಇವರ ಸಮಕಾಲೀನರಾಗಿ ಅನೇಕ ಪ್ರತಿಭಾವಂತ ವಿದ್ಯಾರ್ಥಿಗಳು ಅಲ್ಲಿ ಕಲಿಯುತ್ತಿದ್ದುದರಿಂದ ಸ್ಪರ್ಧಾತ್ಮಕ ಮನೋಭಾವದಿಂದ ವಿದ್ಯಾರ್ಥಿಗಳು ಅಲ್ಲಿ ಸಂಗೀತ ಸಾಧನೆ ಮಾಡುತ್ತಿದ್ದರು. ಅರ್ಜುನಸಾ ಅವರೊಡನೆ ಶಿವಮೂರ್ತಿಸ್ವಾಮಿ ದೇವಗಿರಿ, ಶೇಷಾದ್ರಿ ಗವಾಯಿಗಳು, ದೊಡ್ಡಬಸವಾರ್ಯ ಜಾಲಿಬೆಂಚಿ; ;ಪಂಚಯ್ಯಸ್ವಾಮಿ ಮತ್ತಿಗಟ್ಟಿ, ಮರಿಯಪ್ಪರೋಣ, ಮುರಡಯ್ಯ, ಸಿದ್ಧರಾಮ ಜಂಬಲದಿನ್ನಿ, ಬಸವರಾಜ ತಾಳಕೇರಿ ಮೊದಲಾದ ಪ್ರತಿಭಾವಂತ ವಿದ್ಯಾರ್ಥಿಗಳಿದ್ದು ಇವರೆಲ್ಲರ ಸಂಗೀತ ಸಾಧನೆ ಸತತವಾಗಿ ಸಾಗುತ್ತಿತ್ತು. ವೀರೇಶ್ವರ ಪುಣ್ಯಾಶ್ರಮ ನಾದ ತರಂಗದಿಂದ ಮಾರ್ದನಿಗೊಳ್ಳುತ್ತಿತ್ತು. ಇವರೆಲ್ಲರೂ ಆಗ ೧೮ರಿಂದ ೨೦ ವರ್ಷದವರಿದ್ದರು.
ಈ ಸಂಗೀತ ನಾಡಿನಲ್ಲೆ ಜನಸಾಮಾನ್ಯರ ಮನ ಮುಟ್ಟಲು ನಾಟಕ ಕ್ಷೇತ್ರದಿಂದಲೇ ಸಾಧ್ಯ ಎಂಬುದನ್ನು ಅರಿತ ಪೂಜ್ಯ ಪಂಚಾಕ್ಷರಿ ಗವಾಯಿಗಳು ತಮ್ಮದೇ ಆದ ನಾಟಕ ಕಂಪನಿಯನ್ನು ೧೯೩೯ರಲ್ಲಿ ಪ್ರಾರಂಭಿಸಿದರು. ಈ ಶ್ರೀ ಕುಮಾರೇಶ್ವರ ನಾಟ್ಯ ಸಂಘವು ಅಭಿನಯ ಹಾಗೂ ಹಾಡುಗಾರಿಕೆಯೊಂದಿಗೆ ಕಲಾ ಜಗತ್ತನ್ನು ಪ್ರವೇಶಿಸಿತು. ಆಗ ಹಾಡುಗಾರಿಕೆಗೆ ರಂಗ ಮಂಚವೇ ಮಾಧ್ಯಮವಾಗಿತ್ತು. ಹೀಗಾಗಿ ಆಶ್ರಮದಲ್ಲಿ ಸಂಗೀತ ಕಲಿಯುತ್ತಿದ್ದ ವಿದ್ಯಾರ್ಥಿಗಳು ನಾಟಕದ ಪಾತ್ರಧಾರಿಗಳಾದರು.
ಅಂದಿನ ನಾಟಕ ಮಂಡಳಿಗಳಲ್ಲಿ ಪುರುಷರೇ ಸ್ತ್ರೀ ಪಾತ್ರಗಳನ್ನು ಮಾಡುತ್ತಿದ್ದರು.
ಈ ಸಮಸ್ಯೆಯನ್ನು ಸವಾಲಾಗಿ ಸ್ವೀಕರಿಸಿದ ಅರ್ಜುನಸಾ ಅವರು ಸೀರೆಯುಟ್ಟು ಸ್ತ್ರೀ ಪಾತ್ರಗಳನ್ನು ನಿರ್ವಹಿಸಿದರು. ಅರ್ಜುನಸಾ ತಮ್ಮ ತೆಳುವಾದ ದೇಹ, ಸುಂದರ ಮುಖ ಹಾಗೂ ಬಳುಕುವ ಶರೀರ ಹಾಗೂ ಸುಶ್ರಾವ್ಯ ಹಾಡುಗಾರಿಕೆಯಿಂದ ಪ್ರಮುಖ ಸ್ತ್ರೀ ಪಾತ್ರಗಳಲ್ಲಿ ಮಿಂಚಿದರು. ಕೇವಲ ಸಂಗೀತವಲ್ಲದೆ ಅವರ ಪೂರ್ಣ ನಟನೆ ಜನಮನವನ್ನು ಸೂರೆಗೊಂಡಿತು. ಹೀಗೆ ಈ ನಾಟಕ ಮಂಡಳಿ ಯಶಸ್ವಿಯಾಗಿ ಅಂಧರಿಂದ ಕೂಡಿದ ಸಂಗೀತ ಶಾಲೆ, ಈ ಬೆಳಕಿನ ಹುಡುಗರ ಥಳುಕಿನಿಂಧ ನಾಟಗಳು ಪ್ರಸಿದ್ಧಿಗೊಂಡು ಆಶ್ರಮ ತನ್ನ ಕಾಲಮೇಲೆ ತಾನು ನಿಲ್ಲುವಂತಾಯಿತು.
ಅಲ್ಲಿ ಆರು ವರ್ಷ ಸತತ ಸಂಗೀತ ಅಭ್ಯಾಸ ಹಾಗೂ ಐದು ವರ್ಷ ನಾಟಕ ತರಬೇತಿಯಿಂದ ಖ್ಯಾತರಾದ ಅರ್ಜುನಸಾ ಮೇಲೇರುತ್ತಿದ್ದಾಗ ಹಿರಿಯ ಸಹೋದರ ವಸಂತಸಾ ನಾಕೋಡ ಅವರು ಮಿಲಿಟರಿ ಸೇರಿ ವಾಯುಪಡೆಯಲ್ಲಿದ್ದರು. ಅವರಿಗೂ ನಾಟ್ಯಕಲೆ ಹಾಗೂ ಸಂಗೀತದಲ್ಲಿ ಆಸಕ್ತಿಯಿತ್ತು. ರಜೆಯಲ್ಲಿ ಬಂದಾಗ ತಮ್ಮಂದಿರ ಖ್ಯಾತಿಯನ್ನು ನೋಡಿ ಸಂತಸಗೊಂಡರು. ಸುರೇಂದ್ರಸಾ ಅವರೂ ನಾಟಕ ಸಂಗೀತಗಳಲ್ಲಿ ಪರಿಣತರಾಗಿದ್ದರು. ಆಗ ತಾವೇ ಮೂರು ಜನ ಸಹೋದರರು ಸೇರಿ ನಾಟಕ ಕಂಪನಿಯನ್ನೇಕೆ ಮಾಡಬಾರದೆಂದು ಯೋಚಿಸಿ, ಯೋಜನೆಯನ್ನು ಕಾರ್ಯಗತಗೊಳಿಸಲು ತಂದೆ ವೆಂಕೂಸಾ ಅವರಲ್ಲಿ ಚರ್ಚಿಸಿದರು.
೧೯೪೬ರಲ್ಲಿ ಕಲಾವಿದ ಮಕ್ಕಳ ತೀವ್ರತರದ ಮಹತ್ವಾಕಾಂಕ್ಷೆಯನ್ನೂ ಉತ್ಕಟೇಚ್ಛೆಯನ್ನೂ ಗಮನಿಸಿ ತಂದೆ ವೆಂಇಕೂಸಾ ಅವರು ಬೆಟಗೇರಿಯಲ್ಲಿದ್ದ ಒಂದು ಮನೆಯನ್ನು ಮಾರಿ ಶ್ರೀ ಜಗದಂಬಾ ಸಂಗೀತ ನಾಟಕ ಮಂಡಳಿ ಯೆಂಬ ಸಂಸ್ಥೆಯನ್ನು ಆರಂಭಿಸಿದರು. ಮುಂದೆ ಅದು ಬದಲಾಗಿ ವಸಂತ-ನಾಟ್ಯ ಕಲಾ ಸಂಘ ಎಂದಾಯಿತು. ವೆಂಕೂಸಾ ಅವರು ಸಹಾ ತಕ್ಕಮಟ್ಟಿಗೆ ಪಿಯಾನೊ ನುಡಿಸುತ್ತಿದ್ದರು. ಹೀಗೆ ನಾಟಕ ಕಂಪನಿ ನಡೆಯುತ್ತಿರುವಾಗ ಅರ್ಜುನ ಸಾ ಅವರು ಎತ್ತರಕ್ಕೆ ಬೆಳೆದರು. ಸ್ತ್ರೀಪಾತ್ರದ ಘನತೆ ಗೌರವ ಬೇರೊಬ್ಬರಿಗೆ ಸಾಧಿಸದೆ ಇವರಿಗೇ ಮೀಸಲಾಯಿತು. ದ್ರೌಪದಿ, ಸಾವಿತ್ರಿ, ಚಿತ್ರಾಂಗದಾ, ಮಲ್ಲಮ್ಮ ಮೊದಲಾದ ಪಾತ್ರಗಳು ಶಾಸ್ತ್ರೀಯ ಸಂಗೀತ ಮಾಧುರ್ಯದಿಂಧ ಹೆಣ್ತನದ ನಯ ನಾಜೂಕಿನಿಂದ, ಒನಪು ವಯ್ಯಾರಗಳು ಜನಮನವನ್ನು  ರಂಜಿಸಿದವು. ಮುಂದೆ ಪುರುಷ ಪ್ರಧಾನ ನಾಟಕಗಳಲ್ಲಿ ಸಂಗೀತ ಪ್ರಧಾನವಾದಾಗ, ಮಲ್ಲಮ್ಮನ ನಾಟಕದಲ್ಲಿ ಮಲ್ಲಿಕಾರ್ಜುನನ ಪಾತ್ರ, ಟಿಪ್ಪು ಸುಲ್ತಾನದಲ್ಲಿ ಟಿಪ್ಪುವಿನ ಪಾತ್ರಗಳನ್ನೂ ಅಭಿನಯಿಸಿ ಎಲ್ಲರ ಮೆಚ್ಚುಗೆಗೆ ಪಾತ್ರರಾದರು.
ಹೀಗೆ ೧೯೬೫ರವರೆಗೆ ನಾಟಕಕ ಕಂಪನಿ ನಡೆಯಿತಾದರೂ ಹೆಚ್ಚಿನ ಸಂಪಾದನೆ ಇಲ್ಲದೆ ಹೋಯಿತು. ಆರ್ಥಿಕ ತೊಂದರೆ, ಕಂಪನಿಯ ತಾಪತ್ರಯ ಇದ್ದಾಗಲೂ ಸಹ ಅರ್ಜುನಸಾ ಅವರ ಸಂಗೀತ ಸಾಧನೆಗೆ ಯಾವ ಭಂಗವೂ ಬಾರದಂತೆ, ಯಾವುದೇ ವ್ಯವಹಾರಕ್ಕೆ ಅವರನ್ನು ಬಳಸಿಕೊಳ್ಳದೇ ಅವರ ಅಭ್ಯಾಸವು ಮುಂದುವರೆಯುವಂತೆ ಅಣ್ಣ ವಸಂತ ಸಾ ನೋಡಿಕೊಂಡರು. ಅರ್ಜುನಾ ಅವರು ತಮ್ಮ ಸಂಗೀತ ಸಾಧನೆ ಸಿದ್ದಿಗಳು ವ್ಯರ್ಥವಾಗದಿರಲೆಂದು ಈ ಸೇವೆಯಿಂದಲೇ ಬದುಕನ್ನು ಮುಂದುವರಿಸಲು ಸಂಗೀತ ಶಾಲೆಯನ್ನು ಸ್ಥಾಪಿಸಬೇಕೆಂದು ಆಲೋಚಿಸಿ ಅಣ್ಣನಲ್ಲಿ ಪ್ರಾಸ್ತಾಪಿಸಿದರು.
ಐವತ್ತು ವರ್ಷಗಳ ತಮ್ಮನ ಈ ಸಾಧನೆ ಕಲಾಕ್ಷೇತ್ರಕ್ಕೆ ಮುಡಿಪಾಗಿರಲೆಂದು ಅಣ್ಣ ವಸಂತಸಾ ನಾಟಕ ಕಂಪನಿಯಿಂದ ಸೋದರನನ್ನು ಬೀಳ್ಕೊಟ್ಟರು.
ಅರ್ಜುನಾ ಅವರು ಧಾರವಾಡ ಆಕಾಶವಾಣಿಯ ‘ಎ’ ಗ್ರೇಡ್‌ ಕಲಾವಿದರಾಗಿದ್ದರು. ಧಾರವಾಡ ಆಕಾಶವಾಣಿಯ ನಿಲಯದ ಕಲಾವಿದರಾಗಿ ಪೂರ್ಣಾವಧಿ ಕೆಲಸಕ್ಕೆ ನೇಮಕಗೊಂಡಾಗ ಅರ್ಜುನಾ ಅವರ ಜೀವನದಲ್ಲಿ ಮತ್ತೆ ನೆಮ್ಮದಿಯುಂಟಾಗಿ ಸಂಗೀತ ಸಾಧನೆಗೆ ಸ್ಪೂರ್ತಿ ನೀಡಿತು. ಕಲಾವಿದರಾಗಿ ಅನೇಕ ವರ್ಷ ನಾಡಿನ ಅನೇಕ ನಿಲಯ ಕೇಂದ್ರಗಳ ಮೂಲಕ ತಮ್ಮ ಅಮೋಘ ಗಾಯನದಿಂದ ಶ್ರೋತೃಗಳನ್ನು ರಂಜಿಸಿದ್ದಾರೆ.
ಅಪಾರ ಸಂಗೀತಾಭಿಮಾನಿಗಳನ್ನು ಹೊಂದಿದ್ದ ನಾಕೋಡರು ಕರ್ನಾಟಕದ ಪ್ರಮುಖ ಪಟ್ಟಣಗಳಲ್ಲದೆ ದೆಹಲಿ, ಕಲ್ಕತ್ತಾ, ಹೈದರಾಬಾದ, ಮುಂಬೈ, ನಾಗಪೂರ, ಲಖನೌ, ಇಂದೋರ್, ಮದ್ರಾಸ್‌, ಭೂಪಾಲ್‌ ಮುಂತಾದೆಡೆ ಸಂಗೀತ ಕಚೇರಿ ನೀಡಿ ಕನ್ನಡದ ಕೀರ್ತಿಯನ್ನು ಹೆಚ್ಚಿಸಿದ್ದಾರೆ. ಆಕಾಶವಾಣಿ ಸಂಗೀತ ಸಮ್ಮೇಳನಗಳಲ್ಲಿ ಪಾಲ್ಗೊಂಡಿದ್ದಾರೆ.
ಸಂಗೀತ ಕಲೆ ಬೆಳೆಯಲೆಂಬ ಉದ್ದೇಶದಿಂದ ಅವರು ೧೯೬೭ರಲ್ಲಿ ‘ಶ್ರೀ ರೇಣುಕಾ ಸಂಗೀತ ವಿದ್ಯಾಲಯ’ ಸ್ಥಾಪಿಸಿದಾಗ ಅದರಲ್ಲಿ ಕೇವಲ ೧೦ ಬಾಲಕ ಬಾಲಕಿಯರಿದ್ದರು. ಅದು ಮುಂದೆ ಬೆಳದು ನೂರಾರು ವಿದ್ಯಾರ್ಥಿಗಳಾದರು. ಅವರಲ್ಲಿ ಅನೇಕರು ಹೆಸರುವಾಸಿಗಳಾಗಿದ್ದಾರೆ.
ಸ್ತ್ರೀ ಸಂಕುಲದ ಮಾತ್ಸರ್ಯ ಅಸೂಯೆಗಳನ್ನು ದಾಟಿ ಬೆಳೆದಿರುವ ಶ್ರೀಮತಿ ಅನಸೂಯಾಬಾಯಿಯವರನ್ನು ಮದುವೆಯಾದ ಅರ್ಜುನಾ ನಾಕೋಡರು ಸಂಸಾರದ ಸಾವಿರ ಸಂಕಟಗಳಿಂದ ಸುಲಭವಾಗಿ ಪಾರಾದರು. ಬದುಕಿನ ಯಾವ ನೋವನ್ನೂ ಯಜಮಾನರ ಅರಿವಿಗೆ ಬಾರದಂತೆ ಸರಿತೂಗಿಸಿದ ಆ ತಾಯಿಯು ಅರ್ಜುನಾ ನಾಕೋಡರ ಬೆನ್ನೆಹಿಂದಿರುವ ದೊಡ್ಡ ಶಕ್ತಿಯಾಗಿದ್ದಾರೆ. ಅರ್ಜುನಸಾ ಅವರಿಗೆ ನಾಲ್ಕು ಪುತ್ರರು ಹಾಗೂ ಇಬ್ಬರು ಪುತ್ರಿಯರು. ತಮ್ಮ ಮಕ್ಕಳಿಗೂ ಸತ್ಸಂಸ್ಕಾರ ನೀಡಿ ಕಲಾಸಂಪನ್ನರಾಗಿ ಬೆಳೆಯಿಸಿದರು. ಹಿರಿಯ ಮಗ ರಘುನಾಥ ನಾಕೋಡರವರು ಇಂದು ಹೆಸರಾಂತ ತಬಲಾವಾದಕರಾಗಿದ್ದಾರೆ. ಎರಡನೆಯ ಮಗ ಬಾಲಚಂದ್ರ ಗಾಯನದಲ್ಲಿ ಪ್ರವೀಣನಾಗಿದ್ದು ಇಬ್ಬರೂ ಧಾರವಾಡದ ಆಕಾಶವಾಣಿ ಕೇಂದ್ರದ ನಿಲಯ ಕಲಾವಿದರಾಗಿ ಸೇವೆ ಸಲ್ಲಿಸುತ್ತಿದ್ದಾರೆ. ಮೂರನೆಯ ಮತ್ತು ನಾಲ್ಕನೆಯ ಮಗ ವಿಶ್ವನಾಥ ಹಾಗೂ ರಾಜೇಂಧ್ರ ಇಬ್ಬರೂ ತಬವಾವಾದಕರಾಗಿದ್ದು ವಿಶ್ವನಾಥ ಬೆಂಗಳೂರು ಆಕಾಶವಾಣಿಯ ನಿಲಯ ಕಲಾವಿದನಾಗಿದ್ದಾನೆ. ಇಬ್ಬರು ಹೆಣ್ಣು ಮಕ್ಕಳಲ್ಲಿ ಹಿರಿಯವಳು ಶಾರದಾ ಮದುವೆಯಾಗಿ ಮುಂಬಯಿಯಲ್ಲಿದ್ದಾಳೆ. ಚಿಕ್ಕವಳು ವಿಜಯಲಕ್ಷ್ಮಿ ಸೊಲ್ಲಾಪುರದಲ್ಲಿರುವಳು. ಈಕೆಯೂ ಸಹ ಸುಗಮ ಸಂಗೀತ ಕಲಾವಿದೆಯಾಗಿ ಹೆಸರು ಮಾಡಿದ್ದಾಳೆ.
ಆಕಾಶವಾಣಿಯಿಂದ ನಿವೃತ್ತಿಯಾದ ನಂತರ ಅರ್ಜುನ ಸಾ ಅವರು ತಮ್ಮ ಸಂಪೂರ್ಣ ಸಮಯವನ್ನು ಸಂಗೀತ ಸೇವೆಗೆ ಮೀಸಲಾಗಿರಿಸಿಕ ಅನೇಕ ಶಿಷ್ಯರನ್ನು ತರಬೇತಿಗೊಳಿಸಿದುದು ಶ್ಲಾಘನೀಯವಾಗಿದೆ. ಅವರ ಶಿಷ್ಯರಲ್ಲಿ ಮಗ ಬಾಲಚಂದ್ರ ನಾಕೋಡ, ಜಯತೀರ್ಥ ಮೇವುಂಡಿ, ಕೃಷ್ಣೇಂದ್ರ ವಾಡೀಕರ, ವೀಣಾ ಪಾಛ್ಛಾಪೂರ, ಮಾಧವಿ ಕಲ್ಯಾಣಪೂರ, ಶಕ್ತಿ ಪಾಟೀಲ, ಪದ್ಮಾದೇವ ಶಿಖಾಮಣಿ, ಉಮಾ ವಾಡೀಕರ, ಸದಾನಂದ ಐಹೊಳೆ, ರೇಣುಕಾ ನಾಕೋಡ, ಮೌನಾ ರಾಮಚಂದ್ರ, ಸಂಜೀವ ಮುತ್ತಗೀಕರ, ಶಾಲಿನಿ ಶ್ರೀನಿವಾಸ, ಸ್ಮಿತಾ ಬೆಳ್ಳೂರ, ನಾರಾಯಣ ವನಕಿ, ರವೀಂದ್ರ ಸೋರಗಾವಿ, ಕಾಶಿನಾಥ (ಹೈದ್ರಾಬಾದ), ಡಿ.ಎಸ್‌. ಸಿದ್ಧರಾಮ (ಕ್ಲಾರಿಯೊನೇಟ್‌) ಮುಂತಾದವರು ಪ್ರಮುಖರು.
ಗ್ವಾಲ್ಹೇರ ಘರಾಣೆಯ ಗಾಯನವು ಮುಕ್ತಕಂಠದ್ದಾಗಿದ್ದು ಮನಮೋಹಕ ವಿನ್ಯಾಸದ ವಿನಿಕೆಗೆ ಪ್ರಿಸಿದ್ಧಿ ಪಡೆದಿದೆ. ಅರ್ಜುನಸಾ ಅವರ ಗಾಯನ ಈ ಗುಣಗಳಿಂದ ಕೂಡಿದೆ. ಅವರು ಪ್ರತಿಭೆ ಹಾಗೂ ಸಾಮರ್ಥ್ಯದಿಂದ ಅಪಾರ ಜನಪ್ರಿಯತೆಯನ್ನು ಹೊಂದಿದ್ದು ಬಿರುದು ಸನ್ಮಾನಗಳನ್ನು ಪಡೆದಿದ್ದಾರೆ. ಅವರಿಗೆ ದೊರೆತೆ ಪದವಿ ಪ್ರಶಸ್ತಿಗಳು ಅನೇಕ. ೧೯೮೨ರಲ್ಲಿ ಕರ್ನಾಟಕ ಸಂಗೀತ ನೃತ್ಯ ಅಕಾಡೆಮಯ ಕರ್ನಾಟಕ ಕಲಾ ತಿಲಕ, ೧೯೮೯ರಲ್ಲಿ ಕರ್ನಾಟಕ ರಾಜ್ಯೋತ್ಸವ ಪ್ರಶಸ್ತಿ. ರಂಭಾಪುರಿ ಜಗದ್ಗುರುಗಳ ಗಾನಭಾನು, ಇಳಕಲ್‌ ವಿಜಯ ಮಹಂತೇಶ ಸಂಸ್ಥಾನ ಮಠದ ಸಂಗೀತ ಸುಧಾಕರಕ ೧೯೯೨ರಲ್ಲಿ ಗದುಗಿನಲ್ಲಿ ಪಂಚಾಕ್ಷರ ಗವಾಯಿಗಳ ಶತಮಾನೋತ್ಸವ ಸಂದರ್ಭದ ಗಾನ ಶಾರ್ದೂಲ ಪ್ರಶಸ್ತಿ ಇತ್ಯಾದಿ.
ಸುಮಾರು ೧೯೯೯ರಲ್ಲಿ ಕರುಳು ಬೇನೆಯಿಂದಾಗಿ ಇಂಥ ಅಪರೂಪದ ಗಾಯಕನ ಧ್ವನಿ ಸಂಪೂರ್ಣ ಬಿದ್ದು ಹೋದದ್ದು ದುರ್ದೈವದ ಸಂಗತಿ. ಕಲಾಕ್ಷೇತ್ರಕ್ಕೆ ಇದೊಂದು ನಷ್ಟ ಎನ್ನಬೇಕು. ಧ್ವನಿ ಮಧುರವಿರುವಾಗ ಅರ್ಜುನಸಾ ಅವರ ಒಂದೇ ಒಂದು ಧ್ವನಿಸುರಳಿಯೂ ಹೊರಬಾರದಿದ್ದುದು ವಿಷಾದಕರ ಸಂಗತಿ. ಆದಾಗ್ಯೂ ಭೋಪಾಲ್‌ನ ಆಕಾಶವಾಣಿ ಇವರ ಒಂದು ಧ್ವನಿಸುರುಳಿಯನ್ನು ಮಾಡಿ ಇರಿಸಿಕೊಂಡಿರುವದು ಸಮಾಧಾನಕರ ಸಂಗತಿಯಾಗಿದೆ.
ಅರ್ಜುನಸಾ ಅವರ ಕೊನೆಯುಸುರಿನ ದಿನದಲ್ಲಾದ ಘಟನೆ ತುಂಬ ಚಮತ್ಕಾರಿಕವಾಗಿದೆ. ವೈದ್ಯರು ಹತಾಶರಾಗಿ ಮನೆಗೆ ಕರೆದುಕೊಂಡು ಹೋಗಲು ಹೇಳಿದಾಗ, ಮಕ್ಕಳು ಮನೆಗೆ ಕರೆತಂದು ಡಾ. ಪುಟ್ಟರಾಜ ಕವಿ ಗವಾಯಿಗಳಿಗೆ ತಿಳಿಸಿದರು. ಶ್ರೀಗುರುಗಳು ಧಾವಿಸಿ ಬಂದರು. ಆಗ ಅರ್ಜುನಸಾ ಅವರಿಗೆ ಸ್ಮೃತಿ ಬಂದು ಎದ್ದವರೇ ಗುರುಗಳಿಗೆ ಸಾಷ್ಟಾಂಗ ಪ್ರಣಾಮ ಮಾಡಿದರು. ಧರ್ಮಪತ್ನಿ ಅನಸೂಯಾ ಅವರೊಡಗೂಡಿ ಮನದಿಚ್ಛೆಯಂತೆ ಗುರುಗಳ ಪಾದಪೂಜೆ ಮಾಡಿದರು. ಕಣ್ಣಿನಿಂಧ ಆನಂಧ ಬಾಷ್ಪಗಳು ಮುತ್ತಿನಂತೆ ಗುರುಗಳ ಪಾದಕ್ಕೆ ಬೀಳುತ್ತಿದ್ದವು. ಇಡಿಯ ಕುಟುಂಬಕ್ಕೆ ಪೂರ್ಣಫಲದ ಆಶೀರ್ವಾದವನ್ನು ಗುರುಗಳು ನೀಡಿದರು. ಅಂದೇ ಅವರ ಕೊನೆಯುಸಿರಾಗಬೇಕೆಂಬ ಸಂಕಲ್ಪವಿತ್ತೊ ಏನೊ! ಎಪ್ಪತ್ತೈದು ವರ್ಷಗಳ ಸಂತೃಪ್ತಿಯ ತುಂಬು ಜೀವನ ನಡೆಸಿದ ಅರ್ಜುನಸಾ ಅವರ ಪ್ರಾಣಪಕ್ಷಿಯು ೪-೧-೨೦೦೧ರಂದು ನಾದಲೋಕದಲ್ಲಿ ಲೀನವಾಗಿ ಪರಮಾತ್ಮನ ಪಾದ ಸೇರಿತು.
ಪ್ರತಿವರ್ಷ ಇಂದಿಗೂ ಪುಣ್ಯದಿನದಂದು ಮಕ್ಕಳು, ಶಿಷ್ಯರು ಶ್ರದ್ಧೆ ಭಕ್ತಿಯಿಂಧ ಅರ್ಜುನಸಾ ನಾಕೋಡರಿಗೆಕ ಸ್ವರ ಶ್ರದ್ಧಾಂಜಲಿಯನ್ನರ್ಪಿಸುವರು.
ಬಸವರಾಜ ಭೆಂಡಿಗೇರಿ
೧೯೭೯ ಧಾರವಾಡದಲ್ಲಿ ಸಿತಾರರತ್ನ ರಹಿಮತ್‌ಖಾನರ ೨೫ನೆಯ ಪುಣ್ಯತಿಥಿ ಸಂಗೀತೋತ್ಸವ. ಮೂರು ರಾತ್ರಿ ಸಂಗೀತ ಸಮಾರಾಧನೆ. ಅಖಿಲ ಭಾರತ ಮಟ್ಟದ ಸಂಗೀತಗಾರರು ಪಾಲ್ಗೊಂಡಿದ್ದರು. ಉಸ್ತಾದ ಅಮೀರಖಾನರ ಶಿಷ್ಯೆ ಕಂಕಣಾ ಬ್ಯಾನರ್ಜಿ ಮತ್ತು ಪಂಡಿತ ಜಸರಾಜರ ಅಣ್ಣ ಪಂಡಿತ ಪ್ರತಾಪನಾರಾಯಣ (ಚಲನಚಿತ್ರ ನಟಿ ಸುಲಕ್ಷಣಾ ಪಂಡಿತಳ ತಂದೆ) ಬಂದಿದ್ದರು. ಅವರಿಬ್ಬರೂ ಜುಗಲಬಂದಿ ಹಾಡುವವರಿದ್ದರು. ತಾವು ಹಾಡುವುದಕ್ಕಿಂತ ಮುಮಚೆ ತಬಲಜಿಯೊಂದಿಗೆ ಸ್ವಲ್ಪ ರಿಹರ್ಸಲ್‌ ಮಾಡಿಕೊಳ್ಳುವುದು ಎಲ್ಲಾ ಸಂಗೀತಗಾರರ ಪರಿಪಾಠ. ಒಬ್ಬೊಬ್ಬರದು ಒಂದೊಂದು ರೀತಿ ಸಮ್‌ಗೆ ಬರುವ ಶೈಲಿ ಇರುತ್ತದೆ. ತಬಲಜೀ ಅದೇ ಕಾಲಕ್ಕೆ ಸಮ್‌ಗೆ ಬರಬೇಕು. ಅಂದರೆ ಮಾತ್ರ ಗಾಯನಕ್ಕೆ ಕಳೆ ಕಟ್ಟುತ್ತದೆ. ವಿಶೇಷತಃಣ ಅಪರಿಚಿತ ತಬಲಜಿ ಇದ್ದಾಗ ಪೂರ್ವಭಾವಿಯಾಗಿ ಇದನ್ನು ನೋಡಿಟ್ಟುಕೊಂಡಿರಬೇಕಾಗುವುದು.
ಕಂಕಣಾ ಬ್ಯಾನರ್ಜಿ ಮತ್ತು ಪಂಡಿತ ಪ್ರತಾಪನಾರಾಯಣ ತಾವು ವಸ್ತಿಯಿದ್ದಲ್ಲಿಗೆ ತಬಲಜಿಯನ್ನು ಕರೆಸಲು ಹೇಳಿದರು. ಸರಿ, ತಬಲ್‌ಜಿ ಬಂದರು. ಅವರ ಕಣ್ಣು ಸರಿಯಗಿ ಕಾಣಿಸುತ್ತಿಲ್ಲವಾದ್ದರಿಂದ ಒಬ್ಬರು ಕೈ ಹಿಡಿದುಕೊಂಡು ಬಮದರು. ಉಳಿದ ಕಲಾವಿದರಂತೆ ಫ್ಯಾಶನೆಬಲ್‌ ಪೋಷಾಕು ಇರಲಿಲ್ಲ. ದೊಗಲೆ ಪೈಜಾಮ, ಗಿಡ್ಡ ನೆಹರು ಶರ್ಟ್. ಹೇಳಿ ಮಾಡಿಸಿದ ಕಡ್ಡಿ ಪೈಲವನ್‌. ಇವರೇನು ತಬಲಾ ಬಾರಿಸಿಯಾರು ಎನ್ನುವಂತಿತ್ತು ಅವರ ವ್ಯಕ್ತಿತ್ವ.ಕಂಕಣಾ ಬ್ಯಾನರ್ಜಿ ಅಮೀರಾಖಾನರ ಖಾಸ ಶೈಲಿಯ ಗಾಯಕಿಯಾದ್ದರಿಂದ ನಿಧಾನಗತಿಯ ಝಾಮ್ರಾ, ತಾಲದಲ್ಲಿ ಹಾಡುವುದೇ ಸಹಜ. ತಬಲ್‌ಜಿಗೆ ಠೇಕಾ ತೋರಿಸಿಕೊಡಲು ಪಂಡಿತ ಪ್ರತಾಪನಾರಾಯಣ ತಬಲಾದತ್ತ ಕೈ ಚಾಚಿದರು. ತಬಲ್‌ಜಿಗೆ ತೀರಾ ಸಮೀಪದ್ದು ಕಾಣಿಸುತ್ತಿತ್ತು. “ಹಾಂ ತಬಲಾಕ್ಕೆ ಹಚ್ಚಬೇಡಿರಿ. ಯಾವ ತಾಲ ಬೇಕೊ ಹೇಳಿರಿ. ನಾನು ಎಂಥೆಂಥವರೊಂದಿಗೆ ತಬಲಾಸಾಥ್‌ ನೀಡಿದವ” ಎಂದರು ತಬಲಜಿ ಸ್ವಾಭಿಮಾನದಿಂದ. ಇಬ್ಬರೂ ಗಾಯಕರು ಅವಾಕ್‌! ಆದರೆ, ತಬಲಜಿ ರಿಹರ್ಸಲ್‌ ಮಾಡುವಾಗ ಇನ್ನೂ ಅವಾಖ್‌. ರಾತ್ರಿ ಗಾಯನ ಕಾರ್ಯಕ್ರಮ ಮುಗಿದ ಮೇಲೆ ಇಬ್ಬರೂ ತಬಲಜಿಯನ್ನು ಅಭಿನಂದಿಸಿದರು. ಏಕೆಂದರೆ, ಅವರು ಅಪೇಕ್ಷೆಸಿದ್ದ ಧೀಮಾ ಝಾಮ್ರಾ, ತಾಲಭರಣಾ ಇಲ್ಲದೆ ಬಾರಿಸುವುದು ಸುಲಭದ ಮಾತಲ್ಲ. “ಮೊದಲು ಇವರು ಜೋತಾಡುತ್ತ ನಡೆಯುವುದನ್ನು ಕಂಡಾಗ ನಮ್ಮ ಜೊತೆಗೆ ಇವರೆಂತು ತಬಲಾ ಬಾರಿಸಿಯಾರು ಎನಿಸಿತ್ತು. ಆದರೆ, ಇವರ ತಾಲ ಒಂದಿನಿತೂ ಜೋಲಿ ತಪ್ಪುವುದಿಲ್ಲವಲ್ಲ!” ಎಂದು ಕಂಕಣಾ ಬ್ಯಾನರ್ಜಿ ಮೆಚ್ಚುಗೆ ಸೂಸಿದರು. ಆ ತಬಲಜಿಯೇ ಬಸವರಾಜ ಭೆಂಡಿಗೇರಿ.
ಬೆಳಗಾವಿಯ ಖಾಸಬಾಗದಲ್ಲಿ ಸಪ್ಟೆಂಬರ್ ೨೨, ೧೯೨೮ರಂದು ಜನನ. ತಂದೆ ಶಂಕರಪ್ಪ, ತಾಯಿ ಗಂಗವ್ವ. ಬಹಳ ಕಾಲ ಮಕ್ಕಳಾಗಿರಲಿಲ್ಲ. ಅಥಣಿ ಶಿವಯೋಗಿಗಳ ಮೊರೆಹೊಕ್ಕರು. ಶಿವಯೋಗಿಗಳು “ಮಕ್ಕಳಾಗತಾವ, ತಗೋ ಈ ಉತ್ತತ್ತಿಗಳನ್ನು” ಎಂದು ಗಂಗವ್ವನಿಗೆ ಆಶೀರ್ವದಿಸಿದರು. ಜೋಡಿ ಉತ್ತತ್ತಿಗಳಲ್ಲಿ ಒಂದು ಕೆಟ್ಟಿತ್ತು. ಶಿವಯೋಗಿಗಳು “ಏನವಾ ಹೀಂಗಾತಲ್ಲ!” ಎಂದು ವ್ಯಥೆ ಪಟ್ಟರು. ಗಂಗವ್ವ “ನಮ್ಮ ನಸೀಬದಾಗ ಇದ್ದದ್ದು ಆಗತೈತಿ ಬಿಡ್ರಿ,” ಎಂದು ಸಮಾಧಾನ ತಂದುಕೊಂಡಳು. “ಆದರೆ, ಎರಡನೇದು ದೇಶಾ ಮೆರಿತೈತಿ” ಎಂದು ಶಿವಯೋಗಿಗಳು ಸಂತೈಸಿದರು. ಮೊದಲ ಮಗು ಹುಟ್ಟಿತು. ಕಣ್ಣಿಲ್ಲ, ಕಾಲಿಲ್ಲ, ಮೂರು ತಿಂಗಳು ಬದುಕಿ ಸತ್ತಿತ್ತು. ಎರಡನೆಯ ಮಗುವೆ ಬಸವರಾಜ. ಕಾಲುಗಳು ಅಶಕ್ತ, ದೃಷ್ಟಿಶಕ್ತಿಯೂ ಅಷ್ಟಕ್ಕಷ್ಟೆ. ಮೂರು ತಿಂಗಳ ಕೂಸಿದ್ದಾಗ ಬಾಗಿಲಲ್ಲಿ ಕೂತಿತ್ತು. ಹಾದಿ ಹೋಗುವ ಒಬ್ಬ ಹುಚ್ಚ ಸಾಧು “ಅಲೆಲೆ ಕೂಸು ಇದು ಒಳ್ಳೆಯದಾಗತೈತಿ ಹೋಗು” ಅಂದು ಹೋದ, ೫-೬ ವರ್ಷಕ್ಕೆ ಬಸವರಾಜನನ್ನು ಶಾಲೆಗೆ ಹಾಕಿದರು. ಕಾಲು ಸ್ವಲ್ಪ ಸುಧಾರಿಸಿದವು. ದೃಷ್ಟಿದೋಷ ಸುಧಾರಿಸಲಿಲ್ಲ. ಹಾಗೂ ಹೀಗೂ ೭ನೆಯ ಇಯತ್ತೆಯವರೆಗೆ ಸಾಗಿ ಶಿಕ್ಷಣ ನಿಂತಿತು.
ತಂದೆ ಶಂಕರಪ್ಪ ಅವರಿಗೆ ಸಂಗೀತದ ಹುಚ್ಚು. ತಬಲಾ ನುಡಿಸುತ್ತಿದ್ದರು. ಅವರೇ ಬಸವರಾಜನ ಮೊದಲ ಗುರು. ಸರ್ವೋತ್ತಮಾಚಾರ್ಯ ಮುಂಡರಿಗಿ ಎಂಬ ಪ್ರಸಿದ್ಧ ಕೀರ್ತನಕಾರರು ಬಸವರಾಜನ ತಬಲಾವಾದನವನ್ನು ಮೆಚ್ಚಿಕೊಂಡಿದ್ದರು. “ಶಂಕರಪ್ಪ, ಮಗನಿಗೆ ಎಲ್ಲಿಯಾದರೂ ತಬಲಾಶಿಕ್ಷಣ ಕೊಡಿಸು” ಎಂದು ಆಗ್ರಹಪಡಿಸುತ್ತಿದ್ದರು. ಒಮ್ಮೆ ಬೆಳಗಾವಿಯ ನಾಗನೂರ ರುದ್ರಾಕ್ಷಿ ಮಠಕ್ಕೆ ಗಾನಯೋಗಿ ಪಂಚಾಕ್ಷರಿ ಗವಾಯಿಗಳು ಬಂದಿದ್ದರು. ಶಂಕರಪ್ಪ ಮಗನನ್ನು ಕರೆದುಕೊಂಡು ಹೋಗಿ “ಮಗು ತಬಲಾ ಬಾರಿಸ್ತಾನ, ಆಶೀರ್ವದಿಸಬೇಕು” ಎಂದು ಬೇಡಿಕೊಂಡರು. ಪಂಚಾಕ್ಷರಿ ಗವಾಯಿಗಳು ತಬಲಾ ವಾದನದಲ್ಲೂ ಅಗ್ರಗಣ್ಯರಾಗಿದ್ದರು. “ಮಗು, ಬಾರಿಸು, ಕೇಳೋಣ,” ಅಂದರು. ಲಂಡ ಚಣ್ಣ, ಜರಿ ಟೊಪ್ಪಿಗೆ ಹಾಕಿಕೊಂಡು ಬಸವರಾಜ ಬಾರಿಸಿದ. ‘ಕೈ ಛೊಲೊ ಅವ, ಒಳ್ಳೆಯ ಗುರುಗಳಲ್ಲಿ ಶಿಕ್ಷಣ ಕೊಡಿಸು. ಒಳ್ಳೇ ಕಲಾವಿದ ಆಗತಾನ” ಎಂದು ಹರಸಿದರು.ಲ
ಸುದೈವಕ್ಕೆ ಶ್ರೇಷ್ಠ ತಬಲಾ ಕಲಾವಿದ ಉಸ್ತಾದ ಮೆಹಬೂಬಖಾನ ಮಿರಜಕರ ಬೆಳಗಾಠವಿಯಲ್ಲಿಯೆ ಇದ್ದರು. ೧೯೩೮ರಲ್ಲಿ ಹತ್ತು ವರ್ಷದ ಬಸವರಾಜ ಉಸ್ತಾದ ಮೆಹಬೂಬಖಾನರ ಶಿಷ್ಯನಾದ. ತಬಲಾ ಪರಂಪರೆಯಲ್ಲಿ ಮುಖ್ಯ ಘರಾಣೆಗಳೆಂದರೆ ಪೂರಬ, ದಿಲ್ಲಿ, ಬನಾರಸ, ಅಜರಾಣಾ, ಪಂಜಾಬಿ, ಫರೂಕಾಬಾದ. ಮೆಹಬೂಬಖಾನರು ಹಲವು ಘರಾಣೆಗಳ ಸಂಗಮವಾಗಿದ್ದರು. ವಿದ್ಯಾವಂತರು. ಬಸವರಾಜನನ್ನು ನಸುಕಿನಲ್ಲಿ ೪ ಘಂಟೆಗೆ ಎಬ್ಬಿಸಿ ಪಾಠ ಆರಂಭಿಸುತ್ತಿದ್ದರು. ಐದು ಘಂಟೆಗೆ ನಮಾಜ ಮಾಡಲು ಹೋಗುತ್ತಿದ್ದರು. ಹೋಗುವಾಗ “ಇದನ್ನು ಪ್ರಾಕ್ಟಿಸು ಮಾಡು” ಎಂದು ಹೇಳುತ್ತಿದ್ದರು. “ನಮಾಜ ಮಾಡಿ ತಿರುಗಿ ಬಮದ ಮೇಲೆ ಬ್ಯಾರೆ ಏನಾರಬಾರಸಾನ್ಯೇನ” ಎಂದು ಹೆಂಡತಿಯನ್ನು ವಿಚಾರಿಸುತ್ತಿದ್ದರು. ಎಂಟು ಘಂಟೆಗೆ ಚಹಾ ಕೊಟ್ಟು ಮತ್ತೆ ಪಾಠ ಆರಂಭ. ಬಸವರಾಜ ಏಕಪಾಠಿ. ಒಮ್ಮೆ ಹೇಳಿದ್ದು ಗಟ್ಟಿ. ಮತ್ತೊಮ್ಮೆ ಹೇಳಬೇಕಿರಲಿಲ್ಲ. ಗುರುಗಳದು ಶಿಷ್ಯನ ಮೇಲೆ ಬಲು ಪ್ರೀತಿ. ಎಷ್ಟೆಂದರೂ ಶಿಷ್ಯ ಗಾಳಿಪಟದಷ್ಟು ಹಗುರ. ಗುರುಗಳು ಶಿಷ್ಯನನ್ನು ಹೆಗಲ ಮೇಲೆ ಕುಳ್ಳಿರಿಸಿಕೊಂಡು ಬೆಳಗಾವಿಯಲ್ಲಿ ತಿರುಗಾಡುತ್ತಿದ್ದರು.
೧೯೩೯ರಲ್ಲಿ ಮೆಹಬೂಬಖಾನರು ಕೊಲ್ಹಾಪುರಕ್ಕೆ ಹೋಗಿ ನೆಲೆಸಿದರು. ಬಡತನದಿಂದಾಗಿ ಶಿಷ್ಯನಿಗೆ ಗುರುಗಳಲ್ಲಿಗೆ ಹೋಗಲು ಆಗುತ್ತಿರಲಿಲ್ಲ. ಪಾಠಕ್ಕೆ ವ್ಯತ್ಯಯವುಂಟಾಯಿತು. ಬಸವರಾಜ ವೇಳೆ ಹಾಳು ಮಾಡದೆ ಕಾಗಲಕರಬುವಾರಿಂದ ಗಾಯನ ಕಲಿತ. ಹಾಗೆಯೇ, ಪ್ರಸಿದ್ಧ ಹಾರ್ಮೋನಿಯಮ್‌ ವಾದಕರಾದ ವಿಠ್ಠಲರಾವ ಕೋರೆಗಾಂವಕರರಿಗೆ ತಬಲಾ ಸಾಥ್‌ ಮಾಡುತ್ತ ಸಾಥಸಂಗತ್‌ ಕಲಿತ. ಶಿಷ್ಯನನ್ನು ನೋಡದೆ ಸ್ವಲ್ಪ ದಿನಗಳಾದರೂ ಸಾಕು. ಗುರುಗಳು “ಬಸವಣ್ಣಿ, ಬಸವಣ್ಣಿ” ಎಂದು ಬೆಳಗಾವಿಗೆ ಬಂದು ಬಿಡುತ್ತಿದ್ದರು. ಮುಂದೆ ಕೊಲ್ಹಾಪುರಕ್ಕೆ ಕರೆದೊಯ್ದು ತಮ್ಮ ಮನೆಯಲ್ಲಿಲಯೇ ಇಟ್ಟಕೊಂಡು ವಿದ್ಯಾದಾನ ಮುಂದುವರಿಸಿದರು.
ಅಂದು ಭಾರತದಲ್ಲಿ ಆಕಾಶವಾಣಿ ಕೇಂದ್ರಗಳು ಹೆಚ್ಚಿರಲಿಲ್ಲ. ಮುಂಬಯಿ ಆಕಾಶವಾಣಿ ಕೇಂದ್ರ ಹಿಂದುಸ್ತಾನಿ ಶಾಸ್ತ್ರೀಯ ಸಂಗೀತ ಬಿತ್ತರಿಕೆಗೆ ಹೆಸರಾಗಿತ್ತು. ಸಂಗೀತ ಎಲ್ಲ ಬುಖಾರಿ ನಿರ್ದೇಶಕರಾಗಿದ್ದರು. ಮೆಹಬೂಬಖಾನರು ತಮ್ಮ ಶಿಷ್ಯನಿಗೆ ತಬಲಾ ಸೋಲೊ ಕಾರ್ಯಕ್ರಮಕ್ಕೆ ಅವಕಾಶ ನೀಡಲು ಬುಖಾರಿ ಅವರಿಗೆ ಶಿಫಾರಸು ಮಾಡಿದರು. ಶಿಷ್ಯನನ್ನು ಮುಂಬಯಿ ಆಕಾಶವಾಣಿ ಕೇಂದ್ರಕ್ಕೆ ಸ್ವತಃ ಕರೆದೊಯ್ದರು. ಶಿಷ್ಯನಿಗೆ ಕೇವಲ ೧೧ ವರ್ಷ. ಇವರು ಹೋದಾಗ ಅಲ್ಲಿ ನಿಲಯ ಕಲಾವಿದರಾದ, ಪ್ರಸಿದ್ಧ ತಬಲಾವಾದಕರಾದ ಶಮಸುದ್ದೀನಖಾನ ಮತ್ತು ಅಲ್ಲಾರಖಾ ಕುಳಿತಿದ್ದರು. ಬಸವರಾಜನನ್ನು ನೋಡಿ “ಇಂವಾ ತಬಲಾ ಸೋಲೊ ಬಾರಿಸ್ತಾನ” ಎಂದು ಗೇಲಿ ಮಾಡಿದರು. ಮೆಹಬೂಬ ಖಾನರಿಗೆ ಶಿಷ್ಯನ ಬಗೆಗೆ ಅಚಲ ವಿಶ್ವಾಸ. “ನನ್ನ ಶಿಷ್ಯ ಸೋಲೊ ಚೆನ್ನಾಗಿ ಬಾರಿಸದಿದ್ದರೆ ನಾನು ತಬಲಾ ಬಾರಿಸುವುದನ್ನೆ ಬಿಟ್ಟುಬಿಡುವೆ” ಎಂದು ಸವಾಲೆಸೆದರು. ಇಬ್ಬರೂ ತಬ್ಬಿಬ್ಬು. ಪುಟ್ಟ ಬಸವರಾಜನಿಗೆ ಹೆಮ್ಮೆ, ಉತ್ಸಾಹ, ಭಯ ಎಲ್ಲವೂ ಒಟ್ಟಿಗೇ. ಹತ್ತು ನಿಮಿಷ ತಬಲಾ ಸೋಲೊ ಬಾರಿಸಿ ಸ್ಟೂಡಿಯೋದಿಂದ ಹೊರಬಂದಾಗ ಶಮಸುದ್ದೀನಖಾನ ಮತ್ತು ಅಲ್ಲಾರಖಾ ‘ವಾಹವಾ’ ಎಂದು ಪ್ರಶಂಸಿದರು. ಬಸವರಾಜ ಭೆಂಡಿಗೇರಿ ಅತಿ ಚಿಕ್ಕ ವಯಸ್ಸಿನ ರೇಡಿಯೋ ಕಲಾವಿದ ಎಂಬ ಖ್ಯಾತಿ ಗಳಿಸಿದರು. ಮುಂದೆ ಪ್ರೌಢ ಕಲಾವಿದರಾದ ಬಳಿಕ ಮುಂಬಯಿ ಆಕಾಶವಾಣಿಯ ರೆಗ್ಯುಲರ್ ಕಾಂಟ್ರಾಕ್ಟ್‌ ಬಂತು. ೧೯೫೦ರಲ್ಲಿ ಧಾರವಾಡದಲ್ಲಿ ಆಕಾಶವಾಣಿ ಕೇಂದ್ರ ಸ್ಥಾಪಿತವಾದಾಗ ಕಾಂಟ್ರಾಕ್ಟ್‌ ಅನ್ನು ಧಾರವಡಕ್ಕೆ ವರ್ಗಾಯಿಸಿಕೊಂಡರು. ೧೯೫೩ರಲ್ಲಿ ಆಕಾಶವಾಣಿಯ ‘ಎ’ ಗ್ರೇಡ್‌ ಕಲಾವಿದರಾದರು.
ಮೆಹಬೂಬಖಾನ ಕೊಲ್ಹಾಪುರದಿಂದ ಪುಣೆಗೆ ಸ್ಥಳಾಂತರಗೊಂಡಾಗ ಶಿಷ್ಯನನ್ನು ಕರೆದೊಯ್ದರು. ಗುರುಸೇವೆ ಮಾಡುತ್ತ ಬಸವರಾಜ ಭೆಂಡಿಗೇರಿ ತಬಲಾ ವಿದ್ಯೆ ಸಂಪಾದಿಸಿದರು. ತಬಲಾ ಸೋಲೊ, ಸಾಥಸಂಗತ್‌ ಅಲ್ಲದೆ          ಠುಮಾರಿ ಮತ್ತು ಲಘು ಸಂಗೀತಕ್ಕೆ ಸಾಥ್‌ ನೀಡುವುದನ್ನು ಕರಗತ ಮಾಡಿಕೊಂಡರು. ೧೯೪೪ರ ವರೆಗೆ ವಿದ್ಯಾ ಸಂಪಾದನೆ ಮುಂದುವರಿಯಿತು. ಪುಣೆಯಲ್ಲಿ ಗುರುಗಳಲ್ಲಿ ಕಲಿಯುವಾಗ ಎಷ್ಟು ಚಿರಪರಿಚಿತರಾಗಿದ್ದರೆಂದರೆ ಯಾರಾದರೂ ಅವರ ವಿಳಾಸ ಕೇಳಿದರೆ ಪಾನ್‌ ಅಂಗಡಿಯವರೂ ಹೇಳುತ್ತಿದ್ದರು.
೧೯೪೫ರಲ್ಲಿ ಬಸವರಾಜ ಭೆಂಡಿಗೇರಿ ಅವರ ಸಂಗೀತ ಯಾತ್ರೆಗೆ ಮಹತ್ವದ ತಿರುವು ಒದಗಿತು. ಅವರು ಬಿ.ಆರ್. ದೇವಧರ ನಡೆಸುತ್ತಿದ್ದ ಇಂಡಿಯನ್‌ ಸ್ಕೂಲ್‌ ಆಫ್‌ ಮ್ಯೂಸಿಕ್‌ಗೆ ತಬಲಾಶಿಕ್ಷಕರಾಗಿ ಸೇರಿದರು. ತಬಲಾ ಕಲಿಸುವುದರ ಜೊತೆಗೆ ಅನೇಕ ಸಂಗೀತ ದಿಗ್ಗಜರಿಗೆ ಸಾಥ ನೀಡುವ ವಿಪುಲ ಅವಕಾಶಗಳು ಲಭಿಸಿದವು. ಅಂದು ಮುಂಬಯಿ ಹಿಂದುಸ್ತಾನಿ ಶಾಸ್ತ್ರೀಯ ಗಾಯನವಾದನಗಳ ದೊಡ್ಡ ಕೇಂದ್ರವಾಗಿತ್ತು. ಮೇಲಿಂದ ಮೇಲೆ ದೊಡ್ಡ ದೊಡ್ಡ ಸಂಗೀತಕಾರರ ಕಾರ್ಯಕ್ರಮಗಳು ಜರುಗುತ್ತಿದ್ದವು. ಬಸವರಾಜ ಭೆಂಡಿಗೇರಿ ಸಾಥ ನೀಡಿದ ಸಂಗೀತ ದಿಗ್ಗಜರ ಪಟ್ಟಿ ನೋಡಿದರೆ ಆಶ್ಚರ್ಯಾಭಿಮಾನಗಳು ಉಕ್ಕುತ್ತವೆ: ಓಂಕಾರನಾಥ ಠಾಕೂರ, ಕೇಸರಬಾಯಿ ಕೇರಳಕರ, ಮೊಘುಬಾಯಿ ಕುರ್ಡಿಕರ, ಬಾಲಗಂಧರ್ವ, ಹೀರಾಬಾಯ;ಇ ಬಡೋದೆಕರ, ಮೇನಕಾ ಶಿರೋಡಕರ, ಫೈಯಾಜಖಾನ, ವಿಲಾಯತ್‌ ಹುಸೇನಖಾನ್, ಮಲ್ಲಿಕಾರ್ಜುನ ಮನಸೂರ, ನಿವೃತ್ತಿಬುವಾ ಸರನಾಯಕ, ಕಿಶೋರಿ ಅಮೋಣ್‌ಕರ, ಬಸವರಾಜ ರಾಜಗುರು, ಭೀಮಸೇನ ಜೋಶಿ, ಡಿ.ವಿ. ಪಲುಸ್ಕರ, ಕುಮಾರಗಂಧರ್ವ, ವಿನಾಯಕರಾವ ಪಟವರ್ಧನ, ಬಡೆ ಗುಲಾಮ ಅಲಿಖಾನ, ಮಾಣಿಕ ವರ್ಮಾ, ಸಂಗಮೇಶ್ವರ ಗುರವ, ರವಿಶಂಕರ (ಸಿತಾರ), ಅಬ್ದುಲ್‌ ಹಾಲಿಮ ಜಾಫರಖಾನ್‌ (ಸಿತಾರ), ವಿ.ಜಿ. ಜೋಗ (ವಾಯಲಿನ್‌), ಗಜಾನನ ರಾವ್ ಜೋಶಿ (ವಾಯಲಿನ್‌), ವಿನಾಯಕರಾವ ಪೆಂಡಾರಕರ(ಜಲತರಂಗ), ಉಸ್ಮಾನಖಾನ(ಸಿತಾರ), ಬಾಲೆಖಾನ(ಸಿತಾರ).
ಬಸವರಾಜ ಭೆಂಡಿಗೇರಿ ನೋಡಲು ಕಾರ್ಟೂನಿನ ತರಹ ಇದ್ದರು. ಹಾಗಾಗಿ, ಅವರ ಕಲಾಜೀವನದಲ್ಲಿ ಅನೇಕ ಮೋಜಿನ ಪ್ರಸಂಗಗಳು ಜರುಗಿದವು. ೧೯೫೯ ಮೇ ತಿಂಗಳು, ಪುಣೆಯಲ್ಲಿ ಅಬ್ದುಲ್‌ ಹಾಲಿಮ ಜಾಫರಖಾನರ ಸಿತಾರವಾದನ ಕಚೇರಿ. ಅಬ್ದುಲ್‌ ಹಾಲಿಮ ಜಾಫರಖಾನರು ತಬಲಾಸಾಥ್‌ಗೆ ಯಾರಿದ್ದಾರೆ ಎಂದು ವಿಚಾರಿಸಿದರು. “ಇಲ್ಲಿದ್ದಾರಲ್ಲ” ಎಂದು ಸಂಘಟಕರು ಭೆಂಡಿಗೇರಿ ಅವರನ್ನು ತೋರಿಸಿದರು. ಅವರ ಧೋತರ, ಕೋಟು, ಟೊಪ್ಪಿಗೆ ನೋಡಿ ಅಬ್ದುಲ್‌ ಹಾಲಿಮ ಜಾಫರಖಾನರು “ಆಪ್‌ ತಬಲಾ ಬಜಾತೆ ಹೈ?” ಎಂದು ಆಶ್ಚರ್ಯಚಕಿತರಾಗಿ ಭೆಂಡಿಗೇರಿ ಅವರನ್ನೆ ಕೇಳಿದರು. ಭೆಂಡಿಗೇರಿ ‘ಥೋಡಾ” ಎಂದು ಚುಟುಕಾಗಿ ಉತ್ತರಿಸಿದರು. ಮೇ ತಿಂಗಳಲ್ಲವೇ? ಶಕೆ ಬಹಳವಿತ್ತು. ಭೆಂಡಿಗೇರಿ ಕೋಟು, ಶರ್ಟು ತೆಗೆದು ಧೋತರ, ಬನಿಯನ್‌ ಮೇಲೆ ಕುಳಿತರು. ಕಣ್ಣು ಮುಚ್ಚಿ ಆಲಾಪ ಕೇಳಿದರು. ಅಬ್ದುಲ್‌ ಹಾಲಿಮ ಜಾಫರಖಾನ ಗತ್‌ಗೆ ಬರುವುದೊಂದೆ ತಡ. ಬಸವರಾಜ ಭೆಂಡಿಗೇರಿ ಸರಿಯಾದ ಲಯ ಹಿಡಿದುಕೊಂಡು ಬಿಟ್ಟರು. ಅಬ್ದುಲ್‌ ಹಾಲಿಮ ಜಾಫರಖಾನರಿಗೆ ಆನಂದವೊ ಆನಂದ.
ಒಮ್ಮೆ ಬಡೆ ಗುಲಾಮಖಾನರ ಗಾಯನ. ದೊಡ್ಡ ಆಳು. ಗಿರಿಜಾ ಮೀಸೆ. ಭೆಂಡಿಗೇರಿ ಅವರನ್ನು ನೋಡಿದವರಾರೂ ಅವರೊಬ್ಬ ತಬಲಜಿ ಎಂದು ಗುರುತಿಸುವುದು ಅಸಾಧ್ಯವಾಗಿತ್ತು. ಬಡೆ ಗುಲಾಮ ಅಲಿಖಾನ ಸಹಜವಾಗಿಯೆ ವಿಚಾರಿಸಿದರು “ತಬಲಾ ಸಾಥ ಕೊ ಕೌನ ಹೈ?” “ಯಂಹಾ ಹೈ ನ” ಎಂಬುದು ಸಂಘಟಕರ ಅಷ್ಟೇ ಸಹಜ ಉತ್ತರ. ಬಡೆಗುಲಾಮ ಅಲಿಖಾನ “ಯೆ ಕ್ಯಾ ಬಜಾಯೆಂಗೆ ಹಮಾರೆ ಸಾಥ?” ಎಂದು ಗೇಲಿ ಮಾಡಿದರು. ಆದರೆ ಅವರಿಗೆ ಬಸವರಾಜ ಭೆಂಡಿಗೇರಿ ಅವರ ತಬಲಾಸಾಥ ಎಷ್ಟೊಂದು ಹಿಡಿಸಿತೆಂದರೆ ಅನೇಕ ವರ್ಷಗಳ ನಂತರ ಹುಬ್ಬಳ್ಳಿಗೆ ಬಂದಾಗ ತಬಲಾಸಾಥಗೆ ಭೆಂಡಿಗೇರಿ ಅವರೇ ಬೇಕೆಂದು ಗೊತ್ತುಪಡಿಸಿಕೊಂಡಿದ್ದರು.
೧೯೫೯ರಲ್ಲಿ ಪುಣೆಯ ಸಾವರಕರ ಸಭಾಗೃಹದಲ್ಲಿ ಸಂಗಮೇಶ್ವರ ಗುರವ ಅವರ ಗಾಯನ ಕಚೇರಿ. ತಬಲಾಸಾಥ್‌ಗೆ ಬಸವರಾಜ ಭೆಂಡಿಗೇರಿ. ರಾತ್ರಿ ಒಂಬತ್ತಕ್ಕೆ ಆರಂಭವಾದ ಕಚೇರಿ ಬೆಳಗಿನ ವಿಳರವರೆಗೆ ನಡೆಯಿತು. ಗಾಯಕರೂ ದಣಿವರಿಯರು. ತಬಲಾ ಸಾಥಿದಾರರೂ ದಣಿವರಿಯರು. ಶ್ರೋತೃಗಳೂ ದಣಿವರಿಯರು. ಅಂದಿನ ಗಾಯನ ಕಚೇರಿಗಳೂ ಹಾಗೆಯೇ ಇದ್ದವು, ರಸಿಕರೂ ಹಾಗೆಯ ಇದ್ದರು.
ತಬಲಾವಾದಕರು ಖ್ಯಾಲ ಗಾಯನದೊಂದಿಗೆ ಮಾತ್ರ ಸಾಥ್‌ ಮಾಡುವರು. ಧ್ರುಪದ, ಧಮಾರ ಗಾಯನಕ್ಕೆ ಪಖಾವಜ ಸಾಥ್‌ ಇರುತ್ತದೆ. ೧೯೬೨-೬೩ರ ಮಾತು. ಸಿದ್ಧೇಶ್ವರಿದೇವಿ ತನ್ನ ಗುರುಗಳೊಂದಿಗೆ ಬೆಳಗಾವಿಗೆ ಬಂದಿದ್ದರು. ಗುರುಗಳದು ಧ್ರುಪದ, ಧಮಾರ ಗಾಯನ. ಪಖಾವಜ ಸಾಥಿದಾರರನ್ನು ಕರೆತಂದಿರಲಿಲ್ಲ. ಬಸವರಾಜ ಭೆಂಡಿಗೇರಿ ಧ್ರುಪದ, ಧಮಾರ ಗಾಯನಕ್ಕೆ ಎಷ್ಟು ಚೆನ್ನಾಗಿ ತಬಲಾಸಾಥ್‌ ನೀಡಿದರೆಂದರೆ ಕೇಳಿದವರೆಲ್ಲ ದಂಗಾದರು.
ಒಮ್ಮೆ ಬಸವರಾಜ ಭೆಂಡಿಗೇರಿ ರವಿಶಂಕರರಿಗೆ ಸಾಥ್‌ ನೀಡುತ್ತಿದ್ದರು. ಈ ತಾಲಬ್ರಹ್ಮನ ವಿದ್ಯೆಗೆ ತಲೆದೂಗಿ ಒಂದು ರಾಗ ಮುಗಿದ ಮೇಲೆ ರವಿಶಂಕರ ಸಿತಾರ ಕೆಳಗಿಟ್ಟು ಕೈ ಜೋಡಿಸಿ ನಮಸ್ಕರಿಸಿ ಕಚೇರಿ ಮುಂದುವರಿಸಿದರು. ಹುಬ್ಬಳ್ಳಿ ಆರ್ಟ್ ಸರ್ಕಲ್‌ ಫೈಯಾಜಖಾನರೆ ಗಾಯನ ಏರ್ಪಡಿಸಿತ್ತು. ಫೈಯಾಜಖಾನ ಆಗ್ರಾ ಘರಾಣೆಯ ಹುಲಿ. ಹೇಳಿ ಕೇಳಿ ಲಯಪ್ರಧಾನ ಗಾಯನ. ತಬಲಾಸಾಥ್‌ಗೆ ಭೆಂಡಿಗೇರಿ ಇದ್ದರು. ಆಯೆ ನ ಬಾಲಮ ಠುಮರಿಗೆ ಬಸವರಾಜ ಭೆಂಡಿಗೇರಿ ಯಾವ ರೀತಿ ಸಾಥ್‌ ನೀಡಿದರೆಂದರೆ ಫೈಯಾಜಖಾನ ಆ ಲಯಕ್ಕೆ ಮಾರುಹೋಗಿ ಆ ಲಯಕ್ಕನುಗುಣವಾಗಿ ಮೈ ಕುಣಿಸುತ್ತ ಹಾಡತೊಡಗಿದರು.
ಒಮ್ಮೆ ಮುಂಬಯಿಯಲ್ಲಿ ಗಜಾನನರಾವ ಜೋಶಿ ಅವರ ವಾಯಲಿನ್‌ ಕಚೇರಿ ಇತ್ತು. ತಬಲಾಸಾಥ್‌ಗೆ ಯಾರನ್ನು ಕೊಡುವಿರಿ ಎಂದು ಪ್ರೊ. ದೇವಧರರನ್ನು ಕೇಳಿದರು. ದೇವಧರರು ತಮ್ಮ ಸಿಬ್ಬಂದಿ ವರ್ಗದಲ್ಲಿದ್ದ ಭೆಂಡಿಗೇರಿ ಅವರನ್ನು ಕರೆದುಕೊಂಡು ಹೋಗಿರಿ ಎಂದರು. ಭೆಂಡಿಗೇರಿ ಅವರ ಆಕೃತಿಯನ್ನು ನೋಡಿ ಗಜಾನನರಾವ ಜೋಶಿ ಮುಖ ಸಿಂಡರಿಸಿದರು. ಪ್ರೊ. ದೇವಧರ “ಅವರ ಆಕೃತಿ ತೆಗೆದುಕೊಂಡು ಏನು ಮಾಡುವುದಿದೆ? ಅವರ ತಬಲಾ ಕೈಚಳಕ ನೋಡುವಿರಂತೆ. ಸುಮ್ಮನೆ ನಾನು ಹೇಳಿದಂತೆ ಅವರನ್ನು ಕರೆದುಕೊಂಢು ಹೋಗಿರಿ” ಎಂದು ಭರವಸೆಯಿತ್ತರು. ಕಚೇರಿ ನಂತರ ಆದದ್ದೇ ಬೇರೆ. ಶ್ರೋತೃಗಳು ಮುಖ್ಯ ಕಲಾವಿದರನ್ನು ಬಿಟ್ಟು ಬಸವರಾಜ ಭೆಂಡಿಗೇರಿ ಅವರಿಗೆ ಮುಗಿಬಿದ್ದರು.
೧೯೫೯-೬೦ರಲ್ಲಿ ಕೊಲ್ಹಾಪುರದಲ್ಲಿ ಗಜಾನನರಾವ ಜೋಶಿ ವಾಯಲಿನ್‌ ಕಚೇರಿ ನಿಶ್ಚಿತವಾಗಿತ್ತು. ಬಸವರಾಜ ಭೆಂಡಿಗೇರಿ ಅವರ ತಬಲಾ ರುಚಿ ಗೊತ್ತಿತ್ತಲ್ಲ! ಅವರನ್ನೇ ಕರೆದೊಯ್ದರು. ತಬಲಾಸಾಥ್‌ ರಂಗೇರಿತ್ತು. ಶ್ರೋತೃಗಳು ಹುಚ್ಚೆದ್ದು ತಮ್ಮ ಜೇಬಿನಲ್ಲಿದ್ದ ದುಡ್ಡು, ಕೈಯಲ್ಲಿದ್ದ ಬಂಗಾರದ ಉಂಗುರ ಮತ್ತು ಬಳೆಗಳನ್ನು ಭಂಡಿಗೆರಿಯವರತ್ತ ಎಸೆಯತೊಡಗಿದರು. ಭೆಂಡಿಗೇರಿ ಅವರಿಗೆ ದೃಷ್ಟಿದೋಷ. ಸಪ್ಪಳ ಕೇಳುತ್ತಿದೆ, ಏನೆಂದು ಕಾಣುತ್ತಿಲ್ಲ. ಅದೇನು ಸಪ್ಪಳವೆಂದು ಗಜಾನನರಾವ ಜೋಶಿ ಅವರನ್ನು ಕೇಳಿ ತಿಳಿದುಕೊಳ್ಳಬೇಕಾಯಿತು.
ಬೆಳಗಾವಿ ಆರ್ಟ್ ಸರ್ಕಲ್‌ನಲ್ಲಿ ಶಾಂತಾ ಆಪ್ಟೆ ಗಾಯನ ಕಾರ್ಯಕ್ರಮಕ್ಕೆ ಮುಂಚೆ ರಿಹರ್ಸಲ್‌ ಮಾಡುವಾಗ ಶಾಂತಾ ಆಪ್ಟೆ ತಾಳ ತೋರಿಸಲೆತ್ನಿಸಿದರು. ಬಸವರಾಜ ಭೆಂಡಿಗೇರಿ “ನೀವು ಹಾಡ್ಯಾರ ಹಾಡಿರಿ, ತಾಳದ ಕಾಳಜಿ ಬಿಡಿರಿ” ಎಂದರು.
ಹೀಗೆ, ಬಸವರಾಜ ಭಂಡಿಗೇರಿ ಸಾಥ್‌ ಮಾಡದ ಸಂಗೀತಗಾರರಿಲ್ಲ. ಭಿನ್ನ ಭಿನ್ನ ಶೈಲಿಯ ಸಂಗೀತಗಾರರ ಜೊತೆಗೆ ಅವರಿಗೆಲ್ಲ ಆಪ್ಯಾಯಮಾನವಾದ ರೀತಿಯಲ್ಲಿ ತಬಲಾ ಸಾಥ್‌ ಮಾಡುವ ವಿರಳಾತಿವಿರಳ ಕಲಾವಿದರು ಭೆಂಡಿಗೇರಿ. ಸಾಮಾನ್ಯವಾಗಿ, ಒಬ್ಬೊಬ್ಬ ತಬಲಜಿ ಒಬ್ಬಿಬ್ಬರು ಸಂಗೀತಗಾರರನ್ನು ಹಿಡಿದುಕೊಂಡು ಅವರೊಂದಿಗಷ್ಟೆ ಸಾಥ್‌ ನೀಡುವುದನ್ನು ರೂಢಿಸಿಕೊಂಡಿರುತ್ತಾರೆ. ಆದರೆ, ಬಸವರಾಜ ಭೆಂಡಿಗೇರಿ ಯಾರೊಂದಿಗಾದರೂ ಪೂರ್ವ ಸಿದ್ಧತೆಯಿಲ್ಲದ ತಬಲಾ ಸಾಥ್‌ ನೀಡಬಲ್ಲವರಾಗಿದ್ದರು. ಅವರೊಬ್ಬ ಹುಟ್ಟಾ ತಬಲಜಿ. ದೊಡ್ಡ ಸಂಗೀತಗಾರನೆ ಆಗಿರಲಿ, ಉದಯೋನ್ಮುಖ ಸಂಗೀತಗಾರನೆ ಆಗಿರಲಿ, ಆಂ ಎಂದು ಶುರು ಮಾಡಿದೊಡನೆ ಯಾ ತಂತಿ ಮೀಡಿದೊಡನೆ ಅವನ ಲಯ ಇಷ್ಟೆಂದು ಭೆಮಡಿಗೇರಿ ಲೆಕ್ಕಹಾಕಿಬಿಡುತ್ತಿದ್ದರು. ಗಾಯಕ-ವಾದಕ ಸಮ್‌ಗೆ ಬರಲು ತಡವರಿಸಿದರೆ ಸಂಭಾಳಿಸಿಕೊಂಡು ಗಾಯಕ-ವಾದಕನ ಸಮ್‌ಗೆ ಬರಲು ತಡವರಿಸಿದರೆ ಸಂಭಾಳಿಸಿಕೊಂಡು ಗಾಯಕ-ವಾದಕನ ತಪ್ಪು ಸರಿಪಡಿಸಿಕೊಂಡು ಸಾಥ್‌ ಮಾಡುವ ಜಾಣ್ಮೆ ಬಸವರಾಜ ಭೆಂಡಿಗೇರಿ ಅವರಿಗೆ ಸಾಧಿಸಿತ್ತು. ಒಮ್ಮೊಮ್ಮೆ ಗಾಯಕ ಯಾ ವಾದಕ ಗಂಟಲು ಸರಿಪಡಿಸಿಕೊಳ್ಳಲೊ ತಂತಿ ಸರಿಪಡಿಸಿಲಿಕ್ಕೊ ಮಧ್ಯದಲ್ಲಿ ನಿಲ್ಲುವುದಿದೆ. ಅವರು ಎಷ್ಟನೆ ಮಾತ್ರಾಕ್ಕೆ ನಿಲ್ಲಿಸಿದ್ದರೊ ಅದೇ ಮಾತ್ರಾದಿಂದ ಭೆಂಡಿಗೇರಿ ಮತ್ತೆ ಮುಂದುವರಿಸುತ್ತಿದ್ದರು.
ಗಾಯನ ಯಾ ವಾದನ ಮಧ್ಯಮಧ್ಯದಲ್ಲಿ ಸಂಗೀತಗಾರರು ಹಾರ್ಮೋನಿಯಂ ಮತ್ತು ತಬಲಾವಾದಕರಿಗೆ ಅವಕಾಶ ಮಾಡಿಕೊಡುವುದುಂಟು. ಆಗ, ಸಾಮಾನ್ಯವಾಗಿ ತಬಲಾವಾದಕರು ಕಾಯದಾ, ಗತ್‌, ರೇಲಾ ಬಾರಿಸುತ್ತಾರೆ. ಆದರೆ, ಬಸವರಾಜ ಭೆಂಡಿಗೇರಿ ಆಗಲೂ ಗಾಯಕ ಯಾ ವಾದಕ ಬಾರಿಸಿದುದನ್ನೆ ತಬಲಾದಲ್ಲಿ ಹೂಬೇಹೂ ಬಾರಿಸುತ್ತಿದ್ದರು.
ಬಸವರಾಜ ಭೆಂಡಿಗೇರಿ ಅವರಂತೆ ಸಾಥಸಂಗತ ಮೂಡುವ ತಬಲಜಿ ಬೇರೆ ಯಾರೂ ಇಲ್ಲವೆಂದೇ ಹೇಳಬೇಕು. ವಾದಕರು ಝಾಲಾ ಬಾರಿಸುವಾಗ ತಬಲಜಿಯವರು ಸಾಮಾನ್ಯವಾಗಿ ಲಗ್ಗಿ ಹಚ್ಚುತ್ತಾರೆ. ಆದರೆ. ಭೆಂಡಿಗೇರಿ ಭರಣಾ ಇಲ್ಲದೆ ವಾದಕರಂತೆಯೆ ತಬಲಾ ನುಡಿಸುತ್ತ ಅವರ ಜೊತೆಜೊತೆಗೇ ಸಾಗುತ್ತಿದ್ದರು. ಭೆಂಡಿಗೇರಿ ಅವರ ಬೆರಳತುದಿಗಳು ಸ್ವಲ್ಪ ಉಬ್ಬು ಇದ್ದುದರಿಂದ ಅವರಿಗೆ ಅದೊಂದು ಪ್ರಾಕೃತಿಕ ಅನುಕೂಲವಾಗಿತ್ತು. ಅವರ ಬೋಲ್‌ಗಳು ಸ್ಪಷ್ಟವಾಗಿರುತ್ತಿದ್ದವು. ಮಧ್ಯದಲ್ಲಿ ತಬಲಾ ಶ್ರುತಿ ತಪ್ಪಿದಾಗ ಮಿಕ್ಕ ತಬಲಾವಾದಕರು ಬಾರಿಸುವುದನ್ನು ನಿಲ್ಲಿಸಿ ಶೃತಿ ಸರಿಪಡಿಸಿಕೊಳ್ಳುತ್ತಾರೆ. ಆಗ, ಅನಿವಾರ್ಯವಾಗಿ ಗಾಯಕ ಯಾ ವಾದಕನೂ, ಗಾಯನ ಯಾ ವಾದನ ನಿಲ್ಲಿಸಬೇಕಾಗುವುದು. ಅದು ರಸಭಂಗ ಉಂಟುಮಾಡುತ್ತದೆ. ಆದರೆ, ಬಸವರಾಜ ಭೆಮಡಿಗೇರಿ ತಬಲಾ ನುಡಿಸುವುದನ್ನು ನಿಲ್ಲಿಸದೆ ಅದೇ ಲಯದಲ್ಲಿ ನುಡಿಸುತ್ತ ಸುತ್ತಿಗೆಯಿಂದ ಪೆಟ್ಟು ಹಾಕುತ್ತ ಶ್ರುತಿ ಸರಿಪಡಿಸಿಕೊಳ್ಳುತ್ತಿದ್ದರು. ಇನ್ನೊಂದು ವಿಶೇಷವೆಂದರೆ ಅವರು ತಂಬೂರಿ ಶ್ರುತಿಗೊಳಿಸುವುದರಲ್ಲಿಯೂ ಎತ್ತಿದ ಕೈ. ಮಲ್ಲಿಕಾರ್ಜುನ ಮನಸೂರ, ಬಸವರಾಜ ರಾಜಗುರು, ಸಂಗಮೇಶ್ವರ ಗುರವ ಮೊದಲಾದವರ ಜೊತೆ ತಬಲಾ ಸಾಥ್‌ ನೀಡುವುದಿದ್ದಾಗ ಭೆಂಡಿಗೇರಿ ತಾವೇ ಸ್ವತಃ ಮುಂದಾಗಿ ತಂಬೂರಿ ಶ್ರುತಿಗೊಳಿಸಿಕೊಡುತ್ತಿದ್ದರು.
ಬಸವರಾಜ ಭೆಂಡಿಗೇರಿ ಪುಣೆ, ಮುಂಬಯಿಯಲ್ಲಿಯೆ ವಾಸ್ತವ್ಯ ಮುಂದುವರಿಸಿದ್ದರೆ, ಒಂದಿಷ್ಟು ಠೀಕುಠಾಕು ಮತ್ತು ಗತ್ತುಗಾರಿಕೆ ಮೆರೆದಿದ್ದರೆ ಅದೆಷ್ಟು ಮಾನ, ಧನ ಸೂರೆಗೊಳ್ಳುತ್ತಿದ್ದರೊ! ಆದರೆ, ಪುಣೆ, ಮುಂಬಯಿಗಾದ ನಷ್ಟ ಧಾರವಾಡಕ್ಕೆ ಲಾಭವಾಯಿತು. ೧೯೬೧ರಲ್ಲಿ ಕರ್ನಾಟಕ ವಿಶ್ವವಿದ್ಯಾಲಯ ಬಸವರಾಜ ಭೆಂಡಿಗೇರಿ ಅವರನ್ನು ಕರ್ನಾಟಕ ಕಾಲೇಜಿನಲ್ಲಿ   ತಬಲಾ ಅಧ್ಯಾಪಕರಾಗಿ ನೇಮಿಸಿತು. ಅಲ್ಲಿ ರೀಡರ್ ಆಗಿ ಬಡ್ತಿ ಹೊಂದಿ ೧೯೮೮ರಲ್ಲಿ ನಿವೃತ್ತರಾಗುವವರೆಗೆ ಅನೇಕ ವಿದ್ಯಾರ್ಥಿಗಳಿಗೆ ಕಲಿಸಿದರು. ಅವರ ಸ್ಮರಣಶಕ್ತಿ ಅಗಾಧವಾದುದು. ಅವರು ಪುಸ್ತಕ ನೋಡಿ ಇಲ್ಲವೆ ಟಿಪ್ಪಣಿ ಬರೆದಿಟ್ಟುಕೊಂಡು ಎಂದೂ ಹೇಳಲಿಲ್ಲ. “ತಗೋ, ಬರಕೊ” ಎಂದವರೆ ಕಾಯದಾ, ಗತ್‌, ಬೋಲ್‌ಗಳನ್ನು ಬಾಯಿಪಾಠ ಹೇಳುತ್ತಿದ್ದರು.
ರಘುನಾಥ ನಾಕೋಡ, ರಾಚಯ್ಯ, ಹಿರೇಮಠ, ನಂದಿಕೇಶ್ವರ ಗುರವ, ಶ್ರೀಶೈಲ ಬಿಳ್ಳೂರ, ನಿಸಾರ ಅಹಮ್ಮದ ಮೊದಲಾದವರು ಬಸವರಾಜ ಭಂಡಿಗೇರಿ ಆವರ ಶಿಷ್ಯರು. ಹಳೆಯ ಶಿಷ್ಯರಲ್ಲಿ ವೀರಣ್ಣ ಕಾಮಕರ ಮತ್ತು ಶಿರ್ಸಿಯ ಎಂ.ಎಂ. ಆರ್ಟ್ಸ್ ಕಾಲೇಜಿನ ತಬಲಾ ಅಧ್ಯಾಪಕ ವೆರ್ಣೆಕರ ಇದ್ದಾರೆ. ರಾಚಯ್ಯ ಹಿರೇಮಠ ಕರ್ನಾಟಕ ಸಂಗೀತ ಸ್ನಾತಕೋತ್ತರ ಸಂಗೀತ ವಿಭಾಗದಲ್ಲಿ ಅಧ್ಯಾಪಕರಾಗಿದ್ದಾರೆ. ಧಾರವಾಡ ಆಕಾಶವಾಣಿ ಕೇಂದ್ರದ ನಿಲಯ ಕಲಾವಿದರಾಗಿರುವ ರಘುನಾಥ ನಾಕೋಡ ಆಕಾಶವಾಣಿ ದೂರದರ್ಶನಗಳ ಟಾಪ್‌ ಗ್ರೇಡ್‌ ತಬಲಾ ಕಲಾವಿದರು.
ಬಸವರಾಜ ಭೆಂಡಿಗೇರಿ ಅವರಿಗೆ ಕರ್ನಾಟಕ ಸಂಗೀತ ನೃತ್ಯ ಅಕಾಡೆಮಿ ೧೯೮೩ರಲ್ಲಿ ಕರ್ನಾಟಕ ಕಲಾತಿಲಕ ಪ್ರಶ್ತಸ್ತಿ ನೀಡಿ ಗೌರವಿಸಿದೆ.
ಇಂಥ ತಬಲಾ ಮಾಂತ್ರಿಕರಾಗಿದ್ದ ಬಸವರಾಜ ಭೆಂಡಿಗೇರಿ ನಾದಬ್ರಹ್ಮನಲ್ಲಿ ಲೀನವಾದುದು ಆಗಸ್ಟ್‌ ೧೨, ೧೯೯೯ ರಂದು.
 
ಮೂಗೂರು ಜೇಜಮ್ಮ
ಶ್ರೀಮತಿ ಜೇಜಮ್ಮನವರ ಜೀವನ ಚರಿತ್ರೆಯನ್ನು ಬರೆಯುವಾಗ ಅವರ ಹೆಸರಿನೊಂದಿಗೆ ಸೇರಿಕೊಂಡಿರುವುದು ಮೂಗೂರು. ಮೈಸೂರು ಶೈಲಿ ನೃತ್ಯ ಸಂಪ್ರದಾಯದಲ್ಲಿ ಮೂಗೂರು ಪರಂಪರೆ ಎಂಬುದಾಗಿ ಹೇಳಿಸಿಕೊಳ್ಳುವ ಆ ಮೂಗೂರಿನ ಬಗ್ಗೆ ಎರಡು ಮಾತು. ಮೈಸೂರಿನಿಂದ ಕೊಳ್ಳೆಗಾಲಕ್ಕೆ ಹೋಗುವ (೧ಇ. ನರಸಿಪುರ ಮಾರ್ಗ) ದಾರಿ ೮-೯ಕಿಲೋಮೀಟರ್ ದೂರದಲ್ಲಿದೆ ಪುಟ್ಟಹಳ್ಳಿ ಮೂಗೂರು. ಅಲ್ಲಿಯ ಅಧಿದೇವತೆ ತ್ರಿಪುರಸುಂದರಿ. (ತಿಬ್ಬಾದೇವಿ). “ದೇಶೇಶ್ವರ” ಎಂಬ ಪುರಾತನ ಶಿವಾಲಯವೂ ಅಲ್ಲಿದೆ. ಶ್ರೀಮತಿ ಜೇಜಮ್ಮನವರು ಅವರ ಪೂರ್ವಿಕರು ಎಲ್ಲಾ ತ್ರಿಪುರ ಸುಂದರಿ (ತಿಬ್ಬಾದೇವಿ) ದೇವಸ್ಥಾನದ ದೇವದಾಸಿಯರು ಅಂದರೆ ವಕ್ಕಲು ಮಕ್ಕಳು.
ದೇವದಾಸಿಯರು ಎಂದ ಮಾತ್ರಕ್ಕೆ ಕೂಡಲೇ ನಮಗೆ ಜ್ಞಾಪಕಕ್ಕೆ ಬರುವುದು ಸವದತ್ತಿ, ಚಂದ್ರಗುತ್ತಿ ಮೊದಲಾದ ಎಡೆಗಳಲ್ಲಿ ನಾನಾಕಾರಣಗಳಿಂದಾಗಿ ನಾನಾ ಕಾರಣಗಳಿಗಾಗಿ ಕೆಲ ವರ್ಗದ ಸ್ತ್ರೀಯರನ್ನು ಹರಕೆಯ ಮೂಲಕ ದೇವರಿಗೆ ಒಪ್ಪಿಸಿ ದೇವದಾಸಿ ಎಂಬ ಲೇಬಲ್‌ ಅಂಟಿಸಿ ಆ ಕುಲಕ್ಕೇ ಕಳಂಕವನ್ನು ತಂದಿಟ್ಟಿದ್ದಾರೆ. ದೇವದಾಸಿಯರಲ್ಲಿ ಏಳು ವಿಧಗಳು. ಇದನ್ನು ಇಲ್ಲಿ ಉದ್ದ ಬೆಳೆಸುವುದಿಲ್ಲ. ಮೈಸೂರು, ನಂಜನಗೂಡು, ಟಿ. ನರಸೀಪುರ, ಹೊಳೆನರಸೀಪುರ, ಮೂಗೂರು ಕೋಲಾರ ಅಂತೆಯೇ ದಕ್ಷಿಣ ಕನ್ನಡ ಜಿಲ್ಲೆಯ, ಬಸರೂರು, ಬಾರಕೂರು, ಹಿರಯಡಕ, ಪೆಡ್ಯೂರು ಮೊದಲಾದ ಕಡೆಗಳಲ್ಲಿ ದೇವಾಲಯದ ಉತ್ಸವ, ಪೂಜಾ ಸಮಯಗಳಲ್ಲಿ ಸಂಗೀತ, ನೃತ್ಯ ಸೇವೆ ಮಾಡುತ್ತಿದ್ದ ದೇವದಾಸಿಯರು ಇದ್ದರು. ಈಗಲೂ ಕೆಲ ದೇವಾಲಯಗಳಲ್ಲಿ ಕುಂಭಾರತಿ(ಗುಂಭಾರತಿ) ದೇವದಾಸಿ ವಂಶಸ್ಥರೇ ಹೊತ್ತಿಸಿಕೊಡುವ ರೂಢಿ ಇದೆ. ಬಸರೂರಿನಲ್ಲಿದ್ದ ಹಿರಿಯ ಚೇತನ ಶ್ರೀಮತಿ ಚಂದ್ರಾವತಿ ಅಮ್ಮನವರೊಡನೆ ನಡೆಸಿದ ವಿಚಾರ ವಿನಿಮಯ ಮತ್ತು ನನ್ನ ಗುರುಗಳ ನಿಧನಾ ನಂತರ ಮೂಗೂರಿಗೆ ತೆರಳಿ ಅಲ್ಲಿ ಸುಬ್ಬಪ್ಪ ಎಂಬುವರೊಡನೆ ಸಂಗ್ರಹಿಸಿದ ವಿಚಾರಗಳ ಧ್ವನಿ ಮುದ್ರಣವು (Tape) ಇದಕ್ಕೆ ಆಧಾರವಾಗಿ ಇದೆ. ಈಗ ಅವರಿಬ್ಬರೂ ಇಲ್ಲ. ಈಗ ದೇವಾಲಯಗಳಲ್ಲಿ ಸಂಗೀತ ನೃತ್ಯ ಸೇವೆಗಳೂ ಇಲ್ಲ ಆ ಸೇವೆ ಮಾಡುತ್ತಿದ್ದ ಸಂಪ್ರದಾಯವಂತ ದೇವದಾಸಿ ಪಂಥದವರೂ ಇಲ್ಲ. ದೇವದಾಸಿಯರಲಿ ಏಳು ವಿಧಗಳು ಎಂದು ಮೇಲೆ ತಿಳಿಸಿದ್ದೇನೆ. ಅವರಲ್ಲಿ ಎಲ್ಲರೂ ನೃತ್ಯ ಮಾಡುತ್ತಿರಲಿಲ್ಲ. ಇವರಲ್ಲಿ ರುದ್ರಗಣಿಕೆಯರು ಮಾತ್ರ ನೃತ್ಯ ಮಾಡುತ್ತಿದ್ದುದು. ಮೂಗೂರು ಮತ್ತು ದೇವದಾಸಿ ಎಂಬ ವಿಷಯ ಇಲ್ಲಿಗೆ ಇಷ್ಟೇ ಸಾಕು. ಇನ್ನು ನನ್ನ ಗುರುಗಳಾದ ಶ್ರೀಮತಿ ಮೂಗೂರು ಜೇಜಮ್ಮನವರ ಬಗೆಗೆ ತಿಳಿಯೋಣ.
ನನ್ನ ಗುರುಗಳಾದ ಶ್ರೀಮತಿ ಮೂಗೂರು ಜೇಜಮ್ಮನವರು ಇಂದಿಗೆ ಸುಮರು ೧೦೩ ವರ್ಷಗಳ ಹಿಂದೆ ೧೨.೫.೧೮೯೯ನೇ ಸೋಮವಾರದಂದು ಜನಿಸಿದರು. ಇವರ ತಾಯಿ ಗೌರಮ್ಮನವರು, ಜೇಜಮ್ಮನವರ ಮಗಳು ಶ್ರೀಮತಿ ಸುಂದರಮ್ಮ. ಇವರು ಕೆಲವುಕಾಲ ಪ್ರಖ್ಯತ ಗುಬ್ಬಿ ವೀರಣ್ಣನವರ ಚನ್ನಬಸವೇಶ್ವರ ನಾಟಕ ಕಂಪನಿಯಲ್ಲಿ ಭರತನಾಟ್ಯ ಕಲಾವಿದರಾಗಿ ಸೇವೆಸಲ್ಲಿಸಿದ್ದರು. ಇವರು ಜೇಜಮ್ಮನವರಿಗಿಂತ ಮೊದಲೇ ಶಿವಾಧೀನವಾಗಿದ್ದರು. ಇವರ ವಂಶಸ್ಥರೆಲ್ಲಾ ಸಂಗೀತ, ನೃತ್ಯ ಕ್ಷೇತ್ರದಲ್ಲಿ ಪಾರಂಗತರಾಗಿದ್ದರು. ಇವರ ತಂಗಿ ಗುರುಮಲ್ಲವ್ವನೆಂದು ಒಬ್ಬರಿದ್ದರು. ಈಗ ನಿಧನರಾಗಿರಬಹುದು.
೧೭೯೯ ರಲ್ಲಿ ಶ್ರೀರಂಗಪಟ್ಟಣದ ಪತನದ ನಂತರ, ಮೈಸೂರು ರಾಜಧಾನಿಯಾಗಿ, ಅರಸೊತ್ತಿಗೆ ಆಡಳಿತ ಸೂತ್ರವೆಲ್ಲಾ ಯದುವಂಶದ ಅರಸರದಾಯಿತು. ಆ ಸಮಯದಲ್ಲಿ ಶ್ರೀರಂಗಪಟ್ಟಣದಿಂದ ಚದುರಿ ಹೋಗಿ ಮೂಗೂರಿನಲ್ಲಿ ನೆಲೆಸಿದ್ದ ಜೇಜಮ್ಮನವರ ಹಿರಿಯರು ಮೈಸೂರಿನ ಕಾಳಮ್ಮನ ಗುಡಿ ಬೀದಿಯಲ್ಲಿ ಬಂದು ವಾಸಿಸತೊಡಗಿ ಕಲಾ ಸೇವೆ ಮಾಡತೊಡಗಿದ್ದರು. ನಂತರ ಜೇಜಮ್ಮನವರು ಕೆಂಪನಂಜಂಬ ಅಗ್ರಹಾರದಲ್ಲಿನ ರಾಮಾನುಜ ರಸ್ತೆಯಲ್ಲಿ ತಾವೇ ಖರೀದಿಸಿದ ಸ್ವಂತ ಮನೆಯಲ್ಲಿ ವಾಸಿಸತೊಡಗಿದರು. ಸಂಗೀತ ವಿದ್ವಾನ್‌ ಮೂಗೂರು ಸುಬ್ಬಣ್ಣ ಮತ್ತು ಅವರ ಭಾವನಂಟ, ನಟ್ಟುವಾಂಗದ ಅಮೃತಪ್ಪ ಇಬ್ಬರೂ ಸಂಗೀತ. ನೃತ್ಯದಲ್ಲಿ ಮಹಾ ವಿದ್ವಾಂಸರಾಗಿದ್ದರು ಇವರಿಬ್ಬರೂ ಜೇಜಮ್ಮನವರ ತಾತಂದಿರು.
ಉಲಿಯುವ ಗಾಳಿ, ಉರುಳುವ ಝರಿ, ಹರಿಯುವ ನದಿ, ಇವುಗಳನ್ನೇ ಆಧಾರ ಶೃತಿಯನ್ನಾಗಿಸಿ ಕೊಂಡು ಹಠಸಾಧನೆಯಿಂದ ಸಂಗೀತ ಅಭ್ಯಾಸ ಮಾಡಿ ಸಿದ್ಧಿಯನ್ನು ಪಡೆದವರೂ, ಮಹಾ ದೈವಭಕ್ತರೂ ಲಿಂಗಧಾರಣೆ ಮಾಡಿ ಶಿವದೀಕ್ಷೆಯನ್ನು ಪಡೆದವರೂ ಆಗಿದ್ದರು. ಶ್ರೀಯುತ ವಿದ್ವಾನ್‌ ಮುಗೂರು ಸುಬ್ಬಣ್ಣನವರು. ಇವರ ಸಂಗೀತ ಪ್ರೌಢಿಮೆಯನ್ನು ಕೇಳಿ ತಿಳಿದ ಮಹಾರಾಜರು ಅರಮನೆಯಲ್ಲಿ ಸಂಗೀತ ಕಾರ್ಯಕ್ರಮಕ್ಕಾಗಿ ಆಹ್ವಾನಿಸಿದಾಗ, ತನ್ನ ಮನೋಧರ್ಮಕ್ಕೆ ಅರಮನೆಯ ಸಹವಾಸ ಸರಿಬಾರದೆಂದು ತಿಳಿದು, ತಾನು ಶಿವ ಸಾನಿಧ್ಯದಲ್ಲಿ ಪೂಜಾ ಸಮಯದಲ್ಲಿ ಮನೆಯಲ್ಲಿ ಮಾತ್ರ ಸಂಗೀತ ಸೇವೆ ಮಾಡುವುದೆಂದು ಮಹಾರಾಜರ ಕರೆಯನ್ನು ವಿನಯದಿಂದ ನಿರಾಕರಿಸಿದಾಗ ಮಹಾರಾಜರು ಮಾರು ವೇಷದಿಂದ ಬಂದು, ಇವರ ಸಂಗೀತ ಕೇಳಿ ಸಂತೋಷ ಪಟ್ಟರಂತೆ! ಮೂಗೂರು ಸುಬ್ಬಣ್ಣನವರ ವಿಷಯವಾಗಿ ಮಹಾ ವಾಗ್ಗೇಯಕಾರರಾದ “ಪದ್ಮ ಭೂಷಣ” ದಿ. ವಾಸುದೇವಾಚಾಯ್ರು “ನಾಕಂಡ ಕಲಾವಿದರು” ಎಂಬ ಪುಸ್ತಕದಲ್ಲಿ ವಿವರವಾಗಿ ಬರೆದಿರುತ್ತಾರೆ.
ಜೇಜಮ್ಮನವರ ಇನ್ನೊಬ್ಬ ತಾತ ಮೂಗೂರು ನಟ್ಟುವಾಂಗದ ಅಮೃತಪ್ಪನವರೆಂದೇ ಪ್ರಖ್ಯಾತರಾದವರು. ಇವರು ಗುಂಡಪ್ಪನೆಂಬವರಿಂದ ನೃತ್ಯ ಅಭ್ಯಾಸ ಮಾಡಿದವರು. ಮೂಗೂರು ಸುಬ್ಬಣ್ಣನವರ ನೆರಳಿನಲ್ಲಿ ಗುಂಡಪ್ಪನವರ ನೇತೃತ್ವದಲ್ಲಿ ಆಚಾಯ್ ಅಮೃತಪ್ಪನವರು ಕಟ್ಟುನಿಟ್ಟಾಗಿ ವ್ಯವಸ್ಥೆಗೊಳಿಸಿದ್ದ ನೃತ್ಯ ಪದ್ಧತಿಯೇ ಮುಂದೆ ಮೂಗೂರು ಶೈಲಿಯ ಪರಂಪರೆಯೆಂದು ಪ್ರಸಿದ್ಧಿ ಪಡೆಯಿತು.
ಮೂಗೂರು ಸುಬ್ಬಣ್ಣನವರ ತಾಯಿ ಪುಟ್ಟಮ್ಮ ಇವರ ತಂಗಿ ಅಮೃತಮ್ಮ. ಅಮೃತಮ್ಮನವರ ಹೆಸರಲ್ಲಿ ಮೂಗೂರು ತಿಬ್ಬಾದೇವಿ ದೇವಸ್ಥಾನದಲ್ಲಿ ಒಂದು ಕಂಚಿನ ಫಲಕ ಇದೆ. ಇವರ ನಂತರದ ಇವರ ವಂಶದವರೆಂದರೆ ಕೆಂಪದೇವಮ್ಮ, ಚಿಕ್ಕದೇವಮ್ಮ, ಪುಟ್ಟದೇವಮ್ಮ, ಪುಟ್ಟಕ್ಕಯ್ಯ, ಸುಂದರಮ್ಮ ಕೊನೆಗೆ ೧೯೮೩ರವರೆಗೂ ಬದುಕಿದ್ದ ಶ್ರೀಮತಿ ಜೇಜಮ್ಮನವರು. ಇಲ್ಲಿಗೆ ಈ ದೇವದಾಸಿ ಮನೆತನ ಕೊನೆಗೊಂಡಿತು.
ನನ್ನ ಗುರುಗಳಾದ ಜೇಜಮ್ಮನವರ ನೆನಪಿನಂಗಳವನ್ನು ಕೆದಕಿ ಕೆದಕಿ ಹಲವು ವಿಷಯಗಳನ್ನು ಸಂಗ್ರಹಿಸಿ ಅದರಲ್ಲಿ ಕೆಲವನ್ನು ಇಲ್ಲಿ ನಿರೂಪಿಸಿದ್ದೇನೆ. ಅಂದಿನಕಾಲದ ಹೆಚ್ಚಿನ ನರ್ತಕಿಯರು ಮೂಗೂರು ಅಮೃತಪ್ಪನವರ ಶಿಷ್ಯರು ಹಾಗೂ ಬಂಧುಗಳಾಗಿದ್ದರು, ನೃತ್ಯಕ್ಕೆ ಸಂಬಂಧಪಟ್ಟಂತೆ ಅಂದು ಕೂಡಾ ಸಭೆ, ಸಮ್ಮೇಳನ, ಸೋದಾಹರಣ ಉಪನ್ಯಾಸಗಳು ಅಮೃತಪ್ಪನವರ ನೇತೃತ್ವದಲ್ಲಿ ನಡೆಯುತ್ತಿದ್ದುವೆಂದು ನನ್ನ ಗುರುಗಳು ಹೇಳುತ್ತಿದ್ದರು. ಅದು ಕೂಡಾ ನಿಗದಿತ ದೇವಾಲಯಗಳಲ್ಲಿ ಅಮೃತಪ್ಪನವರ ವಿದ್ವತ್ತಿನ ಬಗ್ಗೆ ಅರಮನೆ ಕಾರ್ಯಕಲಾಪಗಳ ಬಗ್ಗೆ ಗುರುಗಳು ಹೇಳುತ್ತಿದ್ದ ವಿಷಯಗಳು ಬೇಕಾದಷ್ಟಿದೆ. ಇಲ್ಲಿಗೆ ಸಾಕು.
ಕೆಂಪದೇವಮ್ಮನವರು ಜೇಜಮ್ಮನಾದುದು: ತಾಯಿ ಗೌರಮ್ಮನವರು ಮತ್ತು ತಾತ ನಟ್ಟುವಾಂಗದ ಅಮೃತಪ್ಪನವರು ಇತರ ವಿದ್ಯಾರ್ಥಿಗಳಿಗೆ ಶಿಕ್ಷಣ ಕೊಡುತ್ತಿದ್ದಾಗ ಪುಟ್ಟಮಗುವಾಗಿದ್ದ ಜೇಜಮ್ಮನವರು ಕೈಯಲ್ಲಿ ಗೆಜ್ಜೆ ಹಿಡಿದುಕೊಂಡು ಜೇಜೇ. ಜೇಜೇ ಎಂದು ಪಲುಕುತ್ತಾ ತಪ್ಪು ತಪ್ಪು ಹೆಜ್ಜೆಗಳನ್ನಿಡುತ್ತಾ ಮನೆ ತುಂಬಾ ಓಡಾಡಿಕೊಂಡಿರುವಾಗ ಮನೆಯವರೂ ಶಿಕ್ಷಣಾರ್ಥಿಗಳೂ ನೆರೆಕರೆಯವರೂ ಜೇಜೆ, ಜೇಜೆ, ಎಂದು ಕರೆಯುತ್ತಿದ್ದರು. ಮುದೆ ಅದು ಜೇಜೆ ಜೇಜೆಯಾಗಿ ನಂತರ ಜೇಜಿ, ಜೇಜಮ್ಮನಾಗಿ ರೂಢಿಯಲ್ಲಿ ನಿಂತಿತು. ಹೀಗಾಗಿ ಮೂಗೂರು ಕೆಂಪದೇವಮ್ಮ ಮೂಗೂರು ಜೇಜಮ್ಮನವರಾದರು.
ನೃತ್ಯದಲ್ಲಿ ಇವರಿಗೆ ತಾತ ಅಮೃತಪ್ಪನವರಿಂದ ಪಾಠ ಪ್ರಾರಂಭವಾಗಿ ಅವರ ನಿಧಾನನಂತರ ತಾಯಿ ಗೌರಮ್ಮನವರಿಂದ ಗೆಜ್ಜೆಪೂಜೆವರೆಗಿನ ಸಂಪ್ರದಾಯ ಬದ್ಧ ಶಿಕ್ಷಣ ಪಡೆದು ಪ್ರಖ್ಯಾತರಾದರು.
ಸಂಗೀತ ವಿದ್ವಾನ್‌ ದಿ. ಮಳವಳ್ಳಿ ಸುಬ್ಬಣ್ಣ ಮತ್ತು ವಿದ್ವಾನ್‌ ದಿ.ತಮ್ಮಯ್ಯನವರಲ್ಲೂ ಸಂಗೀತ ಅಭ್ಯಾಸ ಮಾಡಿರುತ್ತಾರೆ ಹಾಗೂ ಮರಿಯಾಲ ಮಠದಮಹಾಂತ ಸ್ವಾಮಿಗಳಲ್ಲಿ ಸಂಸ್ಕೃತ ಅಭ್ಯಾಸ ಮಾಡಿರುತ್ತಾರೆ. ೧೯೩೦-೩೫ರಲ್ಲಿ ಸ್ತ್ರೀಯರ ನಾಟಕ ಮಂಡಲಿಯನ್ನು ಸ್ಥಾಪಿಸಿ, ಅದರ ಆಡಳಿತದಾರರಾಗಿಯೂ, ಪಾತ್ರಧಾರಿಯಾಗಿಯೂ ದಕ್ಷತೆಯಿಂದ ಮೆರೆದವರು, ಮಂಡಲಿ ಅಭಿನಯಿಸುತ್ತಿದ್ದ ಪ್ರಹ್ಲಾದ ಚರಿತ್ರೆಯಲ್ಲಿ ಹಿರಣ್ಯಕಶಿಪುವಾಗಿ, ಗುಲೇಬಾಕಾವಲಿಯಲ್ಲಿ ಮಂದಾರವಲ್ಲಿಯಾಗಿಯೂ ಜನಾನುರಾಗಿಯಾಗಿದ್ದರು. ಬಹುಶಃ ಇದು ದಕ್ಷಿಣ ಭಾರತದಲ್ಲಿನ ಮೊಟ್ಟಮೊದಲ ನಾಟಕ ಕಂಪನಿ. ಶ್ರೀಮತಿ ಜೇಜಮ್ಮನವರಿಗೆ ತನ್ನ ಜಾತಿ ಪಂಥದ ಬಗ್ಗೆಯಾಗಲೀ ವೃತ್ತಿ ಬಗ್ಗೆಯಾಗಲೀ ಯಾವುದೇ ರೀತಿ ಕೀಳರಿಮೆಯಾಗಲೀ ಅಳುಕಾಗಲೀ, ಅಂಜಿಕೆಯಾಗಲೀ ಇಲ್ಲ, ಹೆಮ್ಮೆ ಇತ್ತು.
ವಿದ್ಯಾರ್ಥಿಗಳಿಗೆ ಶಿಕ್ಷಣನೀವನ್ನಿಯುತ್ತಲೂ, ಅರಮನೆ ಕಾರ್ಯಕ್ರಮಗಳಲ್ಲೂ ನಾಡಿನ ಮೇಲ್ವರ್ಗಗಳ ಗಣ್ಯವ್ಯಕ್ತಿಗಳ ಮನೆಗಳಲ್ಲಿ ಶುಭ ಸಮಾರಂಭಗಳಲ್ಲಿ ವಿಶೇಷ ಆಹ್ವಾನದ ಮೇಲೆ ಭಾಗವಹಿಸುತ್ತಿದ್ದರು. ೧೯೫೬ರಿಂದ ಕೊಡಗು ಸಂಗೀತ ನಾಟಕ ಅಕಾಡೆಮಿಯಲ್ಲಿ ಸುಮರು ಹತ್ತು ವರ್ಷಗಳ ಕಾಲ ಜೇಜಮ್ಮನವರು ಭರತನಾಟ್ಯ ಶಿಕ್ಷಕಿಯಾಗಿ ಅಲ್ಲಿ ಅನೇಕ ಮಂದಿಶಿಷ್ಯರನ್ನು ತಯಾರು ಮಾಡಿರುತ್ತಾರೆ. ೧೯೬೩ರಲ್ಲಿ ಮೈಸೂರು ಸಂಗೀತ ನಾಟಕ ಅಕಾಡೆಮಿ ಪ್ರಶಸ್ತಿಯನ್ನಿತ್ತು ಹಿರಯಕಲಾವಿದೆಯನ್ನು ಗೌರವಿಸಿತು.
೧೯೭೦ರಲ್ಲಿ ನಾಡಿನ ಹಿರಿಯ ಸಂಗೀತ ಕಲಾವಿದರಾಗಿದ್ದ ದಿವಂಗತ ಆಸ್ಥಾನ ವಿದ್ವಾನ್‌ ಗಾನವಿಶಾರದ ಬಿ. ದೇವೇಂದ್ರಪ್ಪನವರು ತಮ್ಮ ಮಾರುತಿ ಮಂದಿರದಲ್ಲಿ ತುಂಬಿದ ವಿದ್ವತ್‌ ಸಭೆಯಲ್ಲಿ ಭರತನಾಟ್ಯಪ್ರವೀಣೆ ಎಂಬ ಬಿರುದನ್ನು ಸಕಲ ಖಿಲ್ಲತ್ತುಗಳೊಡನಿತ್ತು ಸತ್ಕರಿಸಿರುತ್ತಾರೆ.
ಜೇಜಮ್ಮನವರ ಶಿಕ್ಷಣ ಪದ್ಧತಿ: ಮೂಗೂರು ಪರಂಪರೆಯ ಆದ್ಯಪ್ರವರ್ತಕ ನಟ್ಟುವಾಂಗದ ಮೂಗೂರು ಅಮೃತ್ಪಪನವರು ರೂಪಿಸಿದಂಥೆ ಅಂಗಸಾಧಕ, ಅಡುವು, ಜತ್ತಿ ನಂತರ ಗೆಜ್ಜೆಪೂಜೆವರೆಗಿನ ಸಾಂಪ್ರದಾಯಿಕ ಪರಂಪರೆಯಂತೆ ನಡೆಸಿಕೊಂಡು ಬಂದವರು. ವಿದ್ಯಾರ್ಥಿಗಳು ಗಂಡಾಗಲೀ ಹೆಣ್ಣಾಗಲೀ, ಬಡವ, ಬಲ್ಲಿದನೆಂಬ ಭೇವೆಣಿಸದೆ ಕೆಲವು ಬಾರಿ ತಮ್ಮ ಮನೆಯಲ್ಲೇ ಆರ್ಥಿಕ ದೃಷ್ಟಿಯಿಂದ ಆಶಕ್ತರಾದವರಿಗೆ ಊಟ, ಉಪಹಾರಗಳನ್ನು ನೀಡುತ್ತಿದ್ದರು. ಆ ರೀತಿ ಪಡೆದವರಲ್ಲಿ ಕೆಲಕಾಲ ನಾನು ಒಬ್ಬನಾಗಿದ್ದೆ.
ಜೇಜಮ್ಮನವರ ಪ್ರದರ್ಶನ (ಮೂಗೂರು ಪರಂಪರೆಯಲ್ಲಿ) ಪ್ರಾರಂಭದಲ್ಲಿ ಆರಭಿಯಲ್ಲಿ ಚೂರ್ಣಿಕ, ಮೇಳ ಪ್ರಾಪ್ತಿ ಜತಿ, ನಂತರ ನಾಟರಾಗದಲ್ಲಿ ಮಂಗಳ, ಆಮೇಲೆ ಕಲಾವಿದೆಯ ಪ್ರವೇಶ, ಪುಷ್ಪಾಂಜಲಿ, ಗೀತೆ, ನಂತರ ಅಲರಿಪುಯಿಂದ ಹಿಡಿದು ತಿಲ್ಲಾನದವರೆಗಿನ ನೃತ್ಯಬಂಧಗಳು.
ವೃದ್ಧಾಪ್ಯದಲ್ಲಿ ಮಾನಸಿಕವಾಗಿಯೂ, ದೈಹಿಕವಾಗಿಯೂ ಬಹಳ ಬಳಲಿದವರಂತೆ ಕಾಣುತ್ತಿದ್ದರು. ಇದ್ದೊಬ್ಬಳು ಮಗಳು ಪಾರ್ಶ್ವವಾಯು ಪೀಡಿತಳಾಗಿ ತನ್ನ ಕಣ್ಣ ಮುಂದೆಯೇ ಶಿವಾಧೀನವಾದದ್ದು, ಒಡಹುಟ್ಟಿದ ತಂಗಿ ಮೂಗೂರಲ್ಲೆ ನೆಲಸಿದ್ದರು ಅವರಿಗೂ ವಯಸ್ಸಾಗಿತ್ತು. ಅನಾಥ ಹುಡುಗನ್ನೊಬ್ಬನನ್ನು ಸಾಕಿಕೊಂಡಿದ್ದರು. ಅವನೂ ಕೊನೆಗಳಿಗೆಯಲ್ಲಿ ಹೆಂಡತಿ ಮಕ್ಕಳನ್ನೂ ಜೇಜಮ್ಮನವರ ಮಡಿಲಿಗೆ ಹಾಕಿ ಮನೆ ತೊರೆದು ಹೋದ. ಇವರ ದೃಷ್ಟಿಯೂ ಮಂದವಾಯಿತು. ಎಲ್ಲವನ್ನೂ ಮನಸ್ಸಿಗೆ ಬಹಳ ಹಚ್ಚಿಕೊಂಡವರಂತೆ ತೋರುತ್ತಿದ್ದರು.
ನಾನು (ಕೊಡವೂರು ಭಾಗವತ ಮಾಧವರಾವ್‌) ಕೆ.ಬಿ. ಮಾಧವರಾವ್‌ ೧೯೮೩ರ ವರೆವಿಗೂ ಶಿಷ್ಯನಾಗಿ ೩೦ ರಿಂದ ೩೫ ವರ್ಷಗಳ ದೀರ್ಘಕಾಲ ಅವರ ನೆರಳಲ್ಲೇ ಇದ್ದವನು. ನಾನು ನೃತ್ಯ ಶಿಕ್ಷಣವನ್ನು ಕೊಡಲು ಶುರುಮಾಡಿದ ನಂತರವೂ ದಿನಕ್ಕೊಮ್ಮೆ ತಪ್ಪಿದಲ್ಲಿ ಎರಡು ದಿನಗಳಿಗೊಮ್ಮೆಯಾದರೂ ಅವರ ಮನೆಗೆ ಹೋಗಿ ಮಾತನಾಡಿಸಿಕೊಂಡು ನೃತ್ಯದ ಬಗ್ಗೆ ಹಿಂದಿನ ಕಲಾವಿದರ ಬಗ್ಗೆ, ದೇವದಾಸಿ ಪದ್ಧತಿ ಬಗ್ಗೆ ಕೆದಕಿ ಕೆದಕಿ ಅವರ ನೆನಪಿನಂಗಳದಿಂದ ಕಲೆ, ಕಲಾವಿದರ ಬಗ್ಗೆ ಕೆಲವು ಅಮೂಲ್ಯ ವಿಷಯಗಳನ್ನು ಸಂಗ್ರಹಿಸಿದೆ ಅದನ್ನೇ ಇಲ್ಲಿ ಕಾಣಿಸಿದ್ದೇನೆ.
ಶ್ರೀಮತಿ ಜೇಜಮ್ಮನವರು ಶಿವಾಧೀನರಾಗುವ ಬಹುಶಃ ೨೪ ತಿಂಗಳ ಮೊದಲಿರಬೇಕು. ಎಂದಿನಂತೆ ನಾನು ಅವರಲ್ಲಿಗೆ ಹೋದಾಗ ಮಾರನೆ ದಿನ ಬೆಳಿಗ್ಗೆ ಸ್ನಾನ ಮಾಡಿಕೊಂಡು ಬರಲು ಹೇಳಿದರು. ಅದರಂತೆ ನಾನು ಹೋದಾಗ ಮೂಗೂರು ಸುಬ್ಬಣ್ಣವರ ಭಾವಚಿತ್ರದ ಕೆಳಗೆ ಕುಳ್ಳಿರಿಸಿ ನಟುವಾಂಗದ ಮೂಗೂರು ಅಮೃತಪ್ಪನವರೂ, ಶ್ರೀಮತಿ ಜೇಜಮ್ಮನವರೂ ಹಿಂದೆ ಉಪಯೋಗಿಸುತ್ತಿದ್ದ ತಾಳ, ಗೆಜ್ಜೆ, ನೃತ್ಯಕ್ಕೆ ಸಂಬಂಧ ಪಟ್ಟಂತೆ ಹಲವು ಸೂಕ್ಷ್ಮ ವಿಚಾರಗಳನ್ನೊಳಗೊಂಡ ಕೆಲವು ಹಾಳೆಗಳನ್ನು ನನ್ನ ಕೈಯಲ್ಲಿಟ್ಟು ತಲೆಯ ಮೇಲೆ ತನ್ನ ಕೈಯಿಟ್ಟು ಅಪ್ಪಾ ನನಗೆ ಮಕ್ಕಳಿಲ್ಲ. ಮಗನೆಂದರೂ ನೀನೆ, ಶಿಷ್ಯನೆಂದರೂ ನೀನೆ, ತಾತ ಅಮೃತ್ಪಪನವರ ಆಶೀರ್ವಾದವೂ ಮೂಗೂರು ತ್ರಿಪುರ ಸುಂದರೀದೇವಿಯ ದಯೆಯೂ ಸದಾ ನಿನ್ನ ಮೇಲಿರಲಿ ಎಂದು ಹರಸಿ ಬೀಳ್ಕೊಟ್ಟರು. ಈ ಹಾರೈಕೆಯ ಹರಕೆಯೇ ನನ್ನ ಕಲಾ ಜೀವನದ ದಾರಿ ದೀಪ.
ನಂತರ ಜಾಸ್ತಿ ದಿನ ಕಳೆದಿಲ್ಲ ಒಮ್ಮೆ ಹೋದಾಗ ಈ ದಿನ ಇಲ್ಲೆ ಊಟ ಮಾಡಿಕೊಂಡು ಹೋಗಬೇಕೆಂದು ಕೇಳಿ ಊಟ ಹಾಕಿಸಿ ನಾಳೆ ದಿನ ಬೆಳಿಗ್ಗೆ ತಪ್ಪದೇ ೧೦.೩೦ಕ್ಕೆ ಬರಬೇಕೆಂದು ಹೇಳಿಕಳುಹಿಸಿದರು. ನನ್ನ ಗುರುವನ್ನು ಜೀವಂತ ನೋಡಿದ್ದು, ಮಾತನಾಡಿದ್ದು ಈ ದಿನಕ್ಕೇ ಕೊನೆಯಾಯ್ತು. ೧೪.೮.೧೯೮೩ ಭಾನುವಾರ ಕೊನೆಯ ರಾತಿರ. ೧೪.೮.೧೯೮೩ ರ ರಾತ್ರಿ ಬಹಳ ಹೊತ್ತಿನ ತನಕ ತನ್ನಷ್ಕ್ಕೆ ಯಾವುದೊ ಜಾವಳಿ, ಪದಗಳನ್ನು ಹೇಳಿಕೊಳ್ಳುತ್ತಿದ್ದರಂತೆ, ನಂತರ ಸಾಕು ಮಗನ ಮಡದಿಯನ್ನು ಕರೆದು ಅವರು ಬಾರದಿದ್ದಲ್ಲಿ ಯಾರನ್ನಾದರೂ ಕಳಿಹಿಸಿ ಅವರನ್ನು ಅಗತ್ಯ ಕರೆಸಬೇಕು ಎಂದರಂತೆ ಹಾಗೂ ಸ್ವಲ್ಪ ಕೇಸರಿಭಾತ್‌, ಚಾ ಮಾಡುವಂತೆ ಹೇಳಿ ಶೌಚಾಲಯಕ್ಕೆ ಹೋಗಿ ಬಂದು ಕುಳಿತವರೇ ಶಿವನೇ ಮಾದೇವ ಎಂದೂ ಹೇಳಿದ್ದು ಕೇಳಿಸಿತಂತೆ. ಅಷ್ಟೇ ರಾತ್ರಿ ೩ ಘಂಟೆಯ ಸಮಯ.
ಸಾಕುಮಗನ ಹೆಂಡತಿ ಚಾ ಮತ್ತು ಕೇಸರಿಭಾತ್‌ ಮಾಡಿ ತಂದಾಗ ಜೇಜಮ್ಮನವರ ಶರೀರ ಹಾಸಿಗೆಯಲ್ಲಿ ಒರಗಿತ್ತಂತೆ. ಆಗಲೇ ಅವರ ಆತ್ಮವು ಅನಂತದಲ್ಲಿ ಲೀನವಾಗಿ ಹೋಗಿತ್ತು.
ಶ್ರೀಮತಿ ಜೇಜಮ್ಮನವರು ೧೨.೫.೧೮೯೯ನೇ ಸೋಮವಾರ ಜನಿಸಿದರು ೧೫.೮.೧೯೮೩ನೇ ಸೋಮವಾರ ಶಿವಾಧೀನರಾದದ್ದು ಸ್ವಾತಂತ್ರ ದಿನಾಚರಣೆಯಂದು. ಶ್ರೀಮತಿ ಜೇಜಮ್ಮನವರಿಗೆ ಎರಡಕ್ಷರದ ಅರ್ಥಕ್ಕೇ ಚ್ಯುತಿಬಾರದಂತೆ ಶಿಷ್ಯರೊಡನೆ ಬಾಂಧವ್ಯವಿರಿಸಿಕೊಂಡವರು.
ಯು.ಎಸ್‌. ಕೃಷ್ಣರಾವ್‌
ನೃತ್ಯಕಲೆಗೆ ಇಂದು ಸಮಾಜದಲ್ಲಿ ಗೌರವವಿದೆ, ಉನ್ನತವಾದ-ಸ್ಥಾನವಿದೆ. ಬಹಳ ನೃತ್ಯ ಕಲಾವಿದರು ಈ ರಂಗದಲ್ಲಿ ಮುಂದೆ ಬಂದಿದ್ದಾರೆ; ಬರುತ್ತಿದ್ದಾರೆ. ಇದು ಅತ್ಯಂತ ಸಂತಸದ ವಿಚಾರ. ಆದರೆ ಸುಮರು ಅರ್ಧಶತಮಾನದಷ್ಟು ಹಿಂದಿನ ಪರಿಸ್ಥಿತಿಯನ್ನು ಗಮನಿಸಿದರೆ ನೃತ್ಯರಂಗದ ಸ್ಥಿತಿ ತುಂಬಾ ದುಸ್ಥಿತಿಯಲ್ಲಿತ್ತು. ನೃತ್ಯಕಲೆಯನ್ನು ತುಚ್ಛವಾಗಿ ಕಾಣುವ, ಕುಲೀನ ಮನೆತನದವರಂತೂ ಇದರಿಂದ ಮಾರುದೂರ ಸರಿಯುವ ಪರಿಸ್ಥಿತಿಯಲ್ಲಿತ್ತು. ಆ ಸಮಯದಲ್ಲಿ ನೃತ್ಯ ರಂಗಕ್ಕೆ ಪ್ರವೇಶ ಮಾಡಿ ಏನಾದರೂ ಸಾಧನೆಯನ್ನು ಮಾಡಿದ್ದರೆ ಅದು ಖಂಡಿತವಾಗಿಯೂ ನೃತ್ಯರಂಗಕ್ಕೆ ಸಲ್ಲಿಸಿದ ಅಮೂಲ್ಯವಾದ ಕೊಡುಗೆಯೆಂದೇ ಹೇ ಳಬೇಕು.
ಹಿಂದಿನ ಕಾಲದಲ್ಲಿ ನೃತ್ಯ, ಚಿತ್ರ, ಶಿಲ್ಪ, ಸಾಹಿತ್ಯ, ನಾಟಕ ಹೀಗೆ ಯಾವುದೇ ಕಲಾ ಪ್ರಕಾರಗಳನ್ನು ಗಮನಿಸಿದಾಗಲೂ ಆ ಕಲೆಯ ಅಭ್ಯುದಯಕ್ಕೆ ರಾಜಾಶ್ರಯವೇ ಪ್ರಮುಖ ಕಾರಣವೆಂಬುದನ್ನು ತಿಳಿಯುತ್ತೇವೆ. ಕರ್ನಾಟಕದಲ್ಲೂ ರಾಜಾಶ್ರಯವಿದ್ದ ಸಮಯದಲ್ಲಿ ಅದರ ರಾಜಧಾನಿ ಹಾಗೂ ಆ ಸುತ್ತಲಿನ ಪ್ರದೇಶದಲ್ಲಷ್ಟೇ ಕಲೆಯು ಪ್ರವರ್ಧಮಾನವಾಗಿದೆ, ಕಲಾವಿದರು ಕೀರ್ತಿವಂತರಾಗಿದ್ದಾರೆ ಎಂಬುದು ಸತ್ಯ. ರಾಜಧಾನಿಯಿಂದ ದೂರವಾಗಿದ್ದ ಸ್ಥಳಗಳು ಕಲಾ ಸಂಪತ್ತಿನಿಂದ ದೂರವಾಗಿ ಬರಡು ಪ್ರದೇಶವಾಗಿಯೇ ಉಳಿದಿರುವುದು ಕಂಡು ಬರುತ್ತದೆ.
ಈ ರೀತಿಯಲ್ಲಿ ರಾಜಾಶ್ರಯದಿಂದ ದೂರವಾಗಿ, ಕಲಾ ಸಂಪತ್ತಿನಿಂದ ಬರಡಾಗಿ, ನೃತ್ಯಕಲೆಗೆ ಸಮಾಜದಲ್ಲಿ ಯಾವುದೇ ಸ್ಥಾನಮಾನಗಳು ಇಲ್ಲದೇ ಇರುವ ಸಮಯದಲ್ಲಿ ಕರ್ನಾಟಕದ ಕರಾವಳಿ ತೀರದ ಮಂಗಳೂರಿಗೆ ನೃತ್ಯ ಕಲಾ ಸಂಪತ್ತನ್ನು ತಂದುಕೊಟ್ಟು, ಸಮಾಜದ ಜನರಿಂದ ಗೌರವಿಸಲ್ಪಟ್ಟು, ಕಲೆಗೂ ಜನರು ಗೌರವ ನೀಡುವಂತೆ ಮಾಡಿದ ಮಹಾನ್‌ ಸಾಧಕವ್ಯಕ್ತಿ ನಾಟ್ಯಾಚಾರ್ಯ ಶ್ರೀ ಯು.ಎಸ್‌. ಕೃಷ್ಣರಾಯರು ಎಂಬುದರಲ್ಲಿ ಅತಿಶಯವಿಲ್ಲ.
ಬ್ರಿಟಿಷರ ಆಡಳಿತ ಕಾಲದಲ್ಲಿ ಶಿರಸ್ತೆದಾರರಾಗಿದ್ದ ಶ್ರೀ ಸುಬ್ಬರಯರದು ಸಂಪ್ರದಾಯಸ್ಥ ಬ್ರಾಹ್ಮಣ ಕುಟುಂಬ. ಶಿಸ್ತಿಗೆ ಹೆಸರಾದ ಮನೆತನ. ಉಡುಪಿಯ ಸಮೀಪದ ಉಚ್ಚಿಲದಲ್ಲಿ ವಾಸ್ತವ್ಯ. ೧೯೧೪ ನವಂಬರ್ ೧೯ ರಂದು ಸುಬ್ಬರಾಯರಿಗೆ ಸುಪುತ್ರನಾಗಿ ಕೃಷ್ಣರಾಯರು ಉಚ್ಚಿಲದಲ್ಲಿ ಜನಿಸಿದರು. ಆದರೆ ವೃತ್ತಿಯ ನಿಮಿತ್ತದಿಂದ ಸುಬ್ಬರಾಯರು ಮಂಗಳೂರಿನಲ್ಲಿ ಮನೆಮಾಡ ಬೇಕಾಯಿತು. ಹೀಗಾಗಿ ಕೃಷ್ಣರಾಯರು ಬೆಳೆದದ್ದು ಮಂಗಳೂರಿನಲ್ಲಿ.
ಮಂಗಳೂರಿನ ಕೆನರಾ ಹೈಸ್ಕೂಲಿನಲ್ಲಿ ಕೃಷ್ಣರಾಯರ ಶಿಕ್ಷಣ, ಆಟ ಮತ್ತು ನಾಟಕದಲ್ಲೇ ಹೆಚ್ಚಿನ ಆಸಕ್ತಿ. ಪಾಠ ನಂತರವೇ. ಶಾಲೆಯಲ್ಲಿ ಯಾವುದೇ ನಾಟಕವಾದರೂ ಕೃಷ್ಣರಾಯರಿಗೆ ಪ್ರಮುಖ ಪಾತ್ರ ಮೀಸಲು. ಅವರ ಹಾಡಿಗೆ, ಅಭಿನಯಕ್ಕೆ ಆಗ ‘ಓನ್ಸ್ ಮೋರ್’ ಸಾಮಾನ್ಯವಾಗಿತ್ತಂತೆ. ಹೈಸ್ಕೂಲಿನಲ್ಲಿ ಕನ್ನಡ ಪಂಡಿತರೂ ಕವಿಗಳೂ ಆಗಿದ್ದ ಶ್ರೀ ಎಂ.ಎನ್‌. ಕಾಮತ್‌ರವರು ನಾಟಕದಲ್ಲಿ ಅಭಿನಯಿಸಲು ಮಾರ್ಗದರ್ಶನ ಹಾಗೂ ಪ್ರೋತ್ಸಾಹ ಕೊಟ್ಟವರು. ಅವರ ಮಾರ್ಗದರ್ಶನವೇ ಈ ರಂಗದಲ್ಲಿ ಮುಂದುವರಿಯಲು ನನಗೆ ಪ್ರೇರಣೆಯಾಯಿತು ಎಂಬುದನ್ನು ಕೃಷ್ಣರಾಯರು ಈಗಲೂ ಗೌರವದಿಂದ ಸ್ಮರಿಸುತ್ತಾರೆ. ಹಾಗೆಯೇ ಆ ಸಮಯದಲ್ಲಿ ಕ್ರಿಕೆಟ್‌ನ ಹುಚ್ಚೂ ಹೆಚ್ಚಾಗಿತ್ತು. ನಾನು ಉತ್ತಮ ಬೌಲರ್ ಆಗಿದ್ದೆ ಎನ್ನುತ್ತಾರೆ ಕೃಷ್ಣರಾಯರು.
ಹಾಡಿನಲ್ಲಿ, ಅಭಿನಯದಲ್ಲಿ ಮೋಡಿ ಮಾಡುತ್ತಿದ್ದ ಕೃಷ್ಣರಾಯರ ಅಂತರಂಗದಲ್ಲಿ ಕಲೆಯ ಸತ್ವ ಅಡಗಿತ್ತು. ಅದು ಹೊರಬರಲು ಸೂಕ್ತ ಅವಕಾಶಕ್ಕಾಗಿ ಕಾಯುತ್ತಲೇ ಇತ್ತು.
ನೃತ್ಯ ರಂಗದಲ್ಲಿ ವಿಶ್ವವಿಖ್ಯಾತಿಯನ್ನು ಗಳಿಸಿದ್ದ ಉದಯಶಂಕರ್ ಅವರ ನೃತ್ಯ ತಂಡದಲ್ಲಿ ನೃತ್ಯಕಲಾವಿದರಾಗಿದ್ದ ಶ್ರೀ ಕೆ.ಕೆ. ಶೆಟ್ಟಿಯವರು ಆ ಸಮಯದಲ್ಲಿ ಮಂಗಳೂರಿಗೆ ಬಂದಿದ್ದರು. ಕೃಷ್ಣರಾಯರು ಅವರನ್ನು ಭೇಟಿಯಾದರು. ಕಾಲಿಗೆ ಗೆಜ್ಜೆಕಟ್ಟಿ ಹೆಜ್ಜೆ ಹಾಕಲು ಪ್ರಾರಂಭಿಸಿದರು. ಅವರಲ್ಲಿ ನೃತ್ಯ ಕಲಿತರು, ಮಾತ್ರವಲ್ಲ ಜೊತೆಗೆ ಕಲಿಸಲೂ ಹೊರಟರು. ನೃತ್ಯ ಅಂದರೆ ದೂರಸರಿಯುತ್ತಿದ್ದ ಜನರತ್ತ ಇವರೆಲ್ಲ ಹೋದರು. ನಿಮ್ಮ ಮಕ್ಕಳಿಗೆ ನೃತ್ಯ ಕಲಿಸುವುದಾಗಿ ಹೇಳಿ ಮನವೊಲಿಸಿ ಕಲಿಸಲು ಪ್ರಾರಂಭಿಸಿದರು. ನೃತ್ಯ ರಂಗಕ್ಕೆ ಪಾದಾರ್ಪಣೆ ಆದದ್ದು ಈ ರೀತಿಯಲ್ಲಿ.
೧೯೩೪ ರಲ್ಲಿ ಕದ್ರಿಯ ವಿದ್ಯಾ ಬೋಧಿನಿ ಶಾಲೆಯಲ್ಲಿ ಅಧ್ಯಾಪಕರಾಗಿ ವೃತಿರಂಗಕ್ಕೆ ಸೇರಿ ಕಲೆಯನ್ನು ಪ್ರವೃತ್ತಿಯಾಗಿ ಬೆಳೆಸಿದರು.
ಶ್ರೀ ಮಹಾಲಿಂಗಂ ಅವರು‌ ‌ಶಾಲಾ ಇನ್ಸ್ ಪೆಕ್ಟರ್ ಆಗಿದ್ದು ಕಥಕ್ಕಳಿಯನ್ನು ಬಲ್ಲವರಾಗಿದ್ದರು. ಅವರ ಬಳಿ ಕಥಕ್ಕಳಿ ಕಲಿಯಲು ಪ್ರಾರಂಭಿಸಿದರು. ಇಲಾಖೆಯ ಅಧಿಕಾರಿಯಾಗಿ, ಗುರುವಾಗಿ ನೃತ್ಯರಂಗದಲ್ಲಿ ಮುಂದುವರಿಯಲು ಮಹಾಲಿಂಗಂ ಅವರು ಕೃಷ್ಣರಾಯರಿಗೆ ಹೆಚ್ಚಿನ ಉತ್ಸಾಹ ತುಂಬಿದರು. ಶಾಲೆಯಲ್ಲಿ ಹಾಡು, ಅಭಿನಯ, ನೃತ್ಯ ಇವುಗಳಿಂದ ಕೃಷ್ಣರಾಯರ ಪಾಠವೂ ಮಕ್ಕಳಿಗೆ ಆಕರ್ಷಕವಾಯಿತು. ವಿದ್ಯಾರ್ಥಿಗಳಿಗೆ ಮೆಚ್ಚಿನ ಶಿಕ್ಷಕರಾದರು. ಜೊತೆಯಲ್ಲಿ ಶಿಸ್ತಿನ ಮಾಸ್ಟ್ರು ಬೇರೆ. ಶಾಲೆಯಲ್ಲಿ ಪಾರ್ಲಿಮೆಂಟಿನ ವ್ಯವಸ್ಥೆಯ ಮೂಲಕ ಮಕ್ಕಳಿಂದಲೇ ಶಾಲಾ ಆಡಳಿತ ನಡೆಸಿದವರು. ಒಟ್ಟಿನಲ್ಲಿ ವಿದ್ಯಾರ್ಥಿಗಳ, ಹೆತ್ತವರ ಗೌರವಕ್ಕೆ ಪಾತ್ರರಾಗಿ ‘ರಾಜಾ’ ಮಾಸ್ಟ್ರೆಂದೇ ಹೆಸರು ಗಳಿಸಿದರು. ಉತ್ತಮ ಶಿಕ್ಷಕರಾಗಿಯೂ ಗುರುತಿಸಲ್ಪಟ್ಟರು.
ಶಾಲೆ ಬಿಟ್ಟ ನಂತರ ಸೈಕಲ್‌ ಹತ್ತಿ ಕೃಷ್ಣರಾಯರ ಪ್ರಯಾಣ ಮಕ್ಕಳ ಮನೆಗಳಿಗಾಗುತ್ತಿತ್ತು. ಮನೆ ಮನೆಗಳಿಗೆ ಹೋಗಿ ನೃತ್ಯ ಕಲಿಸಲು ಪ್ರಾರಂಭಿಸಿದ ಕೃಷ್ಣರಾಯರು ಆಗಲೇ ಹಲವಾರು ನೃತ್ಯ ಪ್ರದರ್ಶನಗಳನ್ನು ನೀಡಿ ಹೆಸರು ಪಡೆದರು. ಯಾವುದೇ ಸಭೆ ಸಮಾರಂಭಗಳಲ್ಲಿ ಕೃಷ್ಣರಾಯರ ನೃತ್ಯ ಪ್ರದರ್ಶನವಿದ್ದರೆ ಅದಕ್ಕೊಂದು ಶೋಭೆ ಎನ್ನುವಂತಾಯಿತು. ನೃತ್ಯ ಕಲೆಯನ್ನು ಜನರ ಮನಸ್ಸಿನ ಹತ್ತಿರಕ್ಕೆ ಕೊಂಡೊಯ್ಯುವಲ್ಲಿ ಸಫಲರಾದರು.
೧೯೪೧ರಲ್ಲಿ ಕದ್ರಿಯ ತನ್ನ ಮನೆಯಲ್ಲೇ ನೃತ್ಯ ವಿದ್ಯಾನಿಲಯ ಎಂಬ ನಾಮಕರಣದೊಂದಿಗೆ ಸಂಸ್ಥೆಯ ರೂಪುಕೊಟ್ಟು ನೃತ್ಯ ಪಾಠ ಮುಂದುವರಿಸಿದರು. ಅಲ್ಲಿಯವರೆಗೆ ಮನೆ ಮನೆಗೆ ಹೋಗಿ ನೃತ್ಯ ಕಲಿಸುತ್ತಿದ್ದ ಕೃಷ್ಣರಾಯರು ಮುಂದೆ, ಕೃಷ್ಣರಾಯರನ್ನು ಹುಡುಕಿಕೊಂಡು ಮಕ್ಕಳು ಮನೆಗೇ ಕಲಿಯಲು ಬರುವಂತಾಯಿತು. ಹೀಗೆ ಕಲಿಯುವವರ ಸಂಖ್ಯೆಯೂ ಹೆಚ್ಚಾಯಿತು. ಮನೆ ಗುರುಕುಲವಾಯಿತು. ನೃತ್ಯ ವಿದ್ಯಾನಿಲಯದ ಸ್ಥಾಪನೆಯ ಮುಂಚಿತವಾಗಿಯೇ ನೂರಾರು ಪ್ರದರ್ಶನಗಳನ್ನು ನಾನಾ ಊರುಗಳಲ್ಲಿ ನೀಡಿದ್ದ ಕೃಷ್ಣರಾಯರು ನಂತರ ಪ್ರತಿ ವರ್ಷ ನವರಾತ್ರಿಯ ಸಂದರ್ಭದಲ್ಲಿ ನೃತ್ಯ ಸಂಸ್ಥೆಯ ವಾರ್ಷಿಕೋತ್ಸವವನ್ನು ಆಚರಿಸಲು ಪ್ರಾರಂಭಿಸಿದರು.
ಇದೇ ಸಮಯದಲ್ಲಿ ಕೇರಳದ ನೃತ್ಯಕಲಾ ನಿಪುಣ ಶ್ರೀ ರಾಜನ್‌ ಅಯ್ಯರ್ ಅವರು ಮಂಗಳೂರಿಗೆ ಬಂದರು. ಇವರು ಭರತನಾಟ್ಯ ಮತ್ತು ಕಥಕ್ಕಳಿಯನ್ನು ಬಲ್ಲವರಾಗಿದ್ದು ನೃತ್ಯ ಪ್ರದರ್ಶನಗಳ ಮೂಲಕ ಹೊಸ ಅಲೆಯನ್ನು ಎಬ್ಬಿಸಿದರು. ಕೃಷ್ಣರಾಯರು ಅವರನ್ನೂ ಬಿಡಲಿಲ್ಲ. ಅವರ ಪ್ರದರ್ಶನಗಳಿಗೆ ಮೂಲಕ ಹೊಸ ಅಲೆಯನ್ನು ಎಬ್ಬಿಸಿದರು. ಕೃಷ್ಣರಾಯರು ಅವರನ್ನೂ ಬಿಡಲಿಲ್ಲ. ಅವರ ಪ್ರದರ್ಶನಗಳಿಗೆ ಒಳ್ಳೆಯ ಅವಕಾಶಗಳನ್ನು ಕಲ್ಪಿಸಿಕೊಡುತ್ತಾ ತಾವೂ ಅವರಲ್ಲಿ ಕಲಿಯಲು ಪ್ರಾರಂಭಿಸಿದರು. ಗುರು ಶಿಷ್ಯರ ಬಾಂಧವ್ಯ ಬೆಳೆಯಿತು. ಅವರ ಜೊತೆಯೂ ಪ್ರದರ್ಶನ ನೀಡಲು ಪ್ರಾರಂಭಿಸಿದರು.
ಮಂಗಳೂರಿಗೆ ಜಿಲ್ಲಾಧಿಕಾರಿಗಳೇ ಆಗಲಿ ಯಾವುದೇ ಉನ್ನತ ಅಧಿಕಾರಿಗಳು ಬಂದರೂ ಕೃಷ್ಣರಾಯರು ಅವರ ಸಂಪರ್ಕ ಬೆಳೆಸಿ ಅವರ ಮಕ್ಕಳಿಗೆ ನೃತ್ಯ ಕಲಿಸುತ್ತಿದ್ದರು. ಕ್ಯಾಪ್ಟನ್‌ ಸಿ.ಕೆ. ಮೆನನ್‌, ಜಿಲ್ಲಾಧಿಕಾರಿ ಕರ್ಮತುಲ್ಲಾ ಮುಂತಾದ ಹಿರಿಯ ಅಧಿಕಾರಿಗಳು ಆಗಿನ ಕಾಲದಲ್ಲೂ ಬಹಳಷ್ಟು ಪ್ರೋತ್ಸಾಹ ನೀಡಿದವರು ಎನ್ನುವ ಕೃಷ್ಣರಾಯರು ಜನರ ಪ್ರೋತ್ಸಾಹ ಬಹಳ ಮುಖ್ಯ ಎನ್ನುತ್ತಾರೆ.
ಮಂಗಳೂರಿನಿಂದ ಹಿಡಿದು ಬೆಂಗಳೂರು, ಮೈಸೂರು, ಮುಂಬಯಿ, ದಹೆಲಿ ಹೀಗೆ ಪ್ರಮುಖ ನಗರಗಳಲ್ಲಿ ಅಲ್ಲದೆ ಇತರ ಸಾವಿರಾರು ಸ್ಥಳಗಳಲ್ಲಿ ನೃತ್ಯ ಪ್ರದರ್ಶನ ನೀಡಿದ ದಾಖಲೆಯಲ್ಲಿ ಕೃಷ್ಣರಾಯರದ್ದು ಪ್ರಥಮ ಸ್ಥಾನವಾಗಬಹುದು.
ನೃತ್ಯವಿದ್ಯಾನಿಲಯದ ಬೆಳ್ಳಿಹಬ್ಬವನ್ನು ಮುಂಬಯಿ ನಗರದಲ್ಲಿ ಅತ್ಯಂತ ವಿಜೃಂಭಣೆಯಿಂದ ಆಚರಿಸಿ ನಂತರ ಸುವರ್ಣ ಮಹೋತ್ಸವ ವಜ್ರ ಮಹೋತ್ಸವಗಳನ್ನು ಮಂಗಳೂರಿನಲ್ಲಿ ವೈಭವದಿಂದ ಆಚರಿಸಿರುತ್ತಾರೆ. ಈ ಸಂದರ್ಭದಲ್ಲಿ ನಾಡಿನ ಹಿರಿಯ ಕಲಾವಿದರನ್ನು ಗೌರವಿಸಿ ಸನ್ಮಾನಗಳನ್ನೂ ಮಾಡಿರುತ್ತಾರೆ.
ಧರ್ಮಸ್ಥಳ ಶ್ರೀ ಕ್ಷೇತ್ರದ ಮಂಜಯ್ಯ ಹೆಗ್ಗಡೆಯವರು, ಜಯಚಾಮರಾಜೇಂಧ್ರ ಒಡೆಯರ್, ಕಾಮರಾಜ ನಾಡರ್, ನೆಹರೂರವರ ಸಮ್ಮುಖದಲ್ಲಿ ನೃತ್ಯ ಪ್ರದರ್ಶನ ನೀಡಿದ ಇವರು ೧೯೪೩ರಲ್ಲಿ ವಾರ್ ಫಂಡಿಗೆ ಸಹಾಯಾರ್ಥ ನೃತ್ಯ ಕಾರ್ಯಕ್ರಮ ನೀಡಿ ರಾಷ್ಟ್ರ ಸೇವೆಗೂ ತನ್ನ ದೇಣಿಗೆ ನೀಡಿರುತ್ತಾರೆ. ೧೯೪೮ರಲ್ಲಿ ಮಹಾತ್ಮಾ ಗಾಂಧೀಜಿಯವರ ಶೋಕ ಸಭೆಯಲ್ಲಿ ಇವರು ಹಾಡಿದ ಶೋಕ ಗೀತೆ ಜನರ ಕಣ್ಣುಗಳಲ್ಲಿ ನೀರಿಳಿಸಿದುದನ್ನು ನೋಡಿದ ಹಳೆಯ ತಲೆಮಾರಿನ ಜನ ಈಗಲೂ ಆ ಸಂದರ್ಭವನ್ನು ಸ್ಮರಿಸುತ್ತಾರೆ.
ಸದಾ ಹಾಸ್ಯ ಪ್ರವೃತ್ತಿಯವರಾದ ಕೃಷ್ಣರಾಯರ ಮಾತಿನ ಶೈಲಿಯೇ ವಿಶಿಷ್ಟ. ಮಕ್ಕಳಿಂದ ತೊಡಗಿ ಪ್ರಾಯಸ್ಥರವರೆಗೂ ಅವರ ಮಾತಿನ ಮೋಡಿಗೆ ಒಳಗಾಗದವರಿಲ್ಲ. ಶ್ರೀಮತಿ ಜಯಲಕ್ಷ್ಮಿಯವರನ್ನು ಬಾಳ ಸಂಗಾತಿಯಾಗಿ ಪಡೆದ ಇವರು ಸಾಂಸಾರಿಕ ಜೀವನದಲ್ಲಿ ಅತ್ಯಂತ ಸಂತಸವನ್ನು ಪಡೆದವರು.
ಮನೆಯಲ್ಲಿ ದಿನಾ ನೃತ್ಯಾಭ್ಯಾಸಕ್ಕೆ ಬರುವ ಮಕ್ಕಳು ಜೊತೆಗೆ ಬರುವ ಹೆತ್ತವರು, ಹೀಗೆ ಮನೆಯಲ್ಲೂ ಸದಾ ಜನರಿಂದಲೇ ತುಂಬಿರುತ್ತಿದ್ದರೂ ಹಸನ್ಮುಖಿಯಾಗಿಯೇ ಎಲ್ಲರನ್ನೂ ಪ್ರೀತಿಯಿಂದ ಕಾಣುತ್ತಿದ್ದ ಪತ್ನಿ ಜಯಲಕ್ಷ್ಮಿಯವರ ಸಹಕಾರ ಕೃಷ್ಣರಾಯರ ಕಲಾ ಜೀವನಕ್ಕೆ ಹೊಸ ಶಕ್ತಿಯನ್ನೇ ನೀಡಿತ್ತು. ಒಂದು ದಿನ ಸಂಜೆಯ ಸಮಯ ನೃತ್ಯಾಭ್ಯಾಸವನ್ನು ನೋಡುತ್ತಿರುವಂತೆಯೇ ಆ ಆನಂದದ ಅಲೆಯಲ್ಲಿ ಲೀನವಾಗಿ ಬದುಕಿನಿಂದ ಮರೆಯಾದ ಜಯಲಕ್ಷ್ಮಿಯವರು ಕೃಷ್ಣರಾಯರ ಬಾಳಿಗೆ ವಿಜಯಶ್ರೀಯನ್ನೇ ತಂದಿತ್ತವರು. ಪತ್ನಿಯ ಅಗಲುವಿಕೆಯ ನೋವು ಕಲೆಯ ಮೂಲಕವಾಗಿ ಮರೆಯಲು ಸಾಧ್ಯವಾಯಿತಾದರೂ ಅಂತಃರಂಗದ ಆಳದಲ್ಲಿ ಇನ್ನೂ ಆ ನೋವಿನ ಛಾಯೆಯಿದೆ. ಕೃಷ್ಣರಾಯರ ದಾಂಪತ್ಯದ ಬಳ್ಳಿಯಲ್ಲಿ ಅರಳಿದ ಕಲಾ ಕುಸುಮಗಳು ಅರುಣ್‌, ನಿರ್ಮಲಾ, ಶೈಲಜಾ, ಸಂಧ್ಯಾ ಮತ್ತು ಪ್ರವೀಣ್‌.
ನೃತ್ಯ ವಿದ್ಯಾನಿಲಯದಲ್ಲಿ ನೃತ್ಯ ಕಲಿತವರ ಸಂಖ್ಯೆಯ ಲೆಕ್ಕ ನಿಖರವಾಗಿ ತಿಳಿದಿಲ್ಲವಾದರೂ ಸಾವಿರಕ್ಕೂ ಮೀರಿದೆ. ಕಲಿತವರೆಲ್ಲರೂ ನೃತ್ಯ ಕಲಾವಿದರೇ ಆಗದಿದ್ದರೂ ಕಲೆಯ ಬಗ್ಗೆ ಅಪಾರ ಆಸಕ್ತಿಯನ್ನು ಹೊಂದಿ ಮುಂದಿನ ಪೀಳಿಗೆಗೆ ಅದನ್ನು ನೀಡುವವರೇ ಆಗಿದ್ದಾರೆ. ಕೆಲವರು ನೃತ್ಯ ಗುರುಗಳಾಗಿ ನೃತ್ಯ ಶಿಕ್ಷಣ ನೀಡುತ್ತಿದ್ದಾರೆ. ಇನ್ನು  ಕೆಲವರು ವಿದೇಶದಲ್ಲಿದ್ದು ಶಿಕ್ಷಣ ನೀಡುತ್ತಿದ್ದಾರೆ. ದೇಶ ವಿದೇಶಗಳಲ್ಲಿ ನೃತ್ಯ ಕಲೆಯ ಕಂಪನ್ನು ಪಸರಿಸಿದ ಕೃಷ್ಣರಾಯರು ತಮ್ಮ ಐದು ಮಂದಿ ಮಕ್ಕಳೂ ಕೂಡಾ ನೃತ್ಯ ರಂಗದಲ್ಲೇ ಮುಂದುವರಿಯುವಂತೆ ಮಾಡಿರುವುದು ಈ ರಂಗಕ್ಕೆ ಅವರು ನೀಡಿದ ಬಹುದೊಡ್ಡ ಕೊಡುಗೆಯೇ ಆಗಿದೆ. ಮೊಮ್ಮಕ್ಕಳೂ ಇದೇ ದಾರಿಯಲ್ಲಿ ಹೆಜ್ಜೆ ಹಾಕುತ್ತಿದ್ದಾರೆ.
ವಿದ್ವಾನ್‌ ಯು.ಕೆ. ಅರುಣ್‌ ನೃತ್ಯ ಕಲಾವಿದರಾಗಿ ಬೆಂಗಳೂರಿನಲ್ಲಿ ನೃತ್ಯ ವಿದ್ಯಾ ನಿಕೇತನ ಎಂಬ ನೃತ್ಯ ಸಂಸ್ಥೆಯನ್ನೂ ಅರುಣಾ‌ ಕಲಾವಿದರು ಎಂಬ ನೃತ್ಯ ತಂಡವನ್ನು  ಸ್ಥಾಪಿಸಿ ದೇಶ ವಿದೇಶಗಳಲ್ಲಿ ನೃತ್ಯ ಪ್ರದರ್ಶನಗಳನ್ನು ನೀಡುತ್ತಾ ಈಗಾಗಲೇ ಪ್ರಸಿದ್ಧರಾಗಿದ್ದಾರೆ.
ವಿದುಷಿ ಶ್ರೀಮತಿ ನಿರ್ಮಲಾ ಮಂಜುನಾಥ್‌ ಮತ್ತು ವಿದುಷಿ ಶ್ರೀಮತಿ ಸಂಧ್ಯಾ ಕೇಶವರಾವ್‌ ನೃತ್ಯ ಕಲಾವಿದರಾಗಿ ದೇಶದಾದ್ಯಂತ ಹಾಗೂ ವಿದೇಶಗಳಲ್ಲಿ ನೃತ್ಯ ಪ್ರದರ್ಶನ ನೀಡಿ ಬೆಂಗಳೂರಿನಲ್ಲಿ ನೃತ್ಯ ಸಂಸ್ಥೆಗಳನ್ನು ನಡೆಸುತ್ತಿದ್ದಾರೆ.
ವಿದುಷಿ ಶ್ರೀಮತಿ ಶೈಲಜಾ ಮಧುಸೂದನ್‌ ಸಂಗೀತ ಮತ್ತು ನೃತ್ಯ ಕಲಾವಿದೆಯಾಗಿ ಮುಂಬಯಿಯಲ್ಲಿ ನೃತ್ಯ ಸಂಸ್ಥೆಯನ್ನು ನಡೆಸುತ್ತಿದ್ದಾರೆ.
ವಿದ್ವಾನ್‌ ಯು.ಕೆ. ಪ್ರವೀಣ್‌ ಉತ್ತಮ ನೃತ್ಯಪಟುವಾಗಿ ದೇಶವಿದೇಶಗಳಲ್ಲೂ ನೃತ್ಯ ಪ್ರದರ್ಶನ ನೀಡಿದವರು. ಕದ್ರಿಯ ನೃತ್ಯ ವಿದ್ಯಾನಿಲಯದಲ್ಲಿ ತಂದೆಯವರ ಸ್ಥಾನದಲ್ಲಿ ನೃತ್ಯ ಶಿಕ್ಷಣ ನೀಡುತ್ತಿದ್ದಾರೆ.
ಭರತನಾಟ್ಯ ರಂಗಪ್ರವೇಶ ಕಾರ್ಯಕ್ರಮವನ್ನು ಮಂಗಳೂರಿನಲ್ಲಿ ಪ್ರಥಮವಾಗಿ ನೀಡಿದ ಖ್ಯಾತಿ ನೃತ್ಯವಿದ್ಯಾನಿಲಯಕ್ಕೆ ಸಲ್ಲುತ್ತದೆ. ಭರತನಾಟ್ಯದ ವಿದ್ವತ್‌ ಪರೀಕ್ಷೆಯಲ್ಲಿ ಈ ನೃತ್ಯವಿದ್ಯಾನಿಲಯದಿಂದ ಅನೇಕರು ಉತ್ತಮ ಶ್ರೇಣಿಯಲ್ಲಿ ಉತ್ತೀರ್ಣರಾಗಿದ್ದಾರೆ. ಈ ಸಂಸ್ಥೆಯು ನೀಡಿದ ನೃತ್ಯ ಪ್ರದರ್ಶನಗಳ ಸಂಖ್ಯೆಯೂ ಲೆಕ್ಕಕ್ಕೆ ಸಿಗಲಾರದಷ್ಟು, ರಾಷ್ಟ್ರದ ಪ್ರಮುಖ ನಗರಗಳಲ್ಲೂ, ಸಾರ್ವಜನಿಕ ಸಭೆ, ಸಮಾರಂಭಗಳಲ್ಲಿ, ಜಾತ್‌ಎ, ಉತ್ಸವಗಳಲ್ಲಿ, ಶುಭ ಸಮಾರಂಭಗಳಲ್ಲಿ ಹೀಗೆ ಸಾವಿರಕ್ಕೂ ಮೀರಿದ ದಾಖಲೆಯಾಗಬಹುದು. ಈ ರೀತಿಯಲ್ಲಿ ನೃತ್ಯ ಶಿಕ್ಷಣ, ನೃತ್ಯ ಪ್ರದರ್ಶನದ ಮೂಲಕವಾಗಿ ನೃತ್ಯರಂಗಕ್ಕೆ ನೀಡಿದ ಅನನ್ಯವಾದ ಕೊಡುಗೆಗಾಗಿ ಅನೇಕ ಸಂಘ ಸಂಸ್ಥೆಗಳು, ಧಾರ್ಮಿಕ ಕೇಂದ್ರಗಳು ಕೃಷ್ಣರಾಯರನ್ನು ಗೌರವಿಸಿ ಸನ್ಮಾನಿಸಿವೆ.
ಭಾರತದ ರಾಷ್ಟ್ರಪತಿ ಡಾ. ಸರ್ವಪಲ್ಲಿ ರಾಧಾಕೃಷ್ಣನ್‌ ಅವರ ಸಮ್ಮುಖದಲ್ಲಿ ರಾಷ್ಟ್ರಪತಿ ಭವನದಲ್ಲಿ ಕೃಷ್ಣರಾಯರು ನೀಡಿದ ನೃತ್ಯ ಪ್ರದರ್ಶನಕ್ಕೆ ಮೆಚ್ಚುಗೆಯ ಪ್ರಶಸ್ತಿ ಪತ್ರ ಹಾಗೂ ನಗದು ಬಹುಮಾನವನ್ನು ೧೯೬೫ರಲ್ಲಿ ರಾಷ್ಟ್ರಪತಿಗಳು ಕೃಷ್ಣರಾಯರಿಗೆ ನೀಡಿ ಶುಭ ಹಾರೈಸಿರುವುದು ಇವರ ಮೊದಲ ಹಾಗೂ ಶ್ರೇಷ್ಠ ದಾಖಲೆ. ೧೯೭೧ರಲ್ಲಿ ಶಿಕ್ಷಣ ಕ್ಷೇತ್ರದ ಸೇವೆಗಾಗಿ ಸರಕರದ ರಾಜ್ಯ ಪ್ರಶಸ್ತಿಯು ಇವರಿಗೆ ಲಭಿಸಿದೆ. ೧೯೮೧ರಲ್ಲಿ ಕರ್ನಾಟಕ ಸಂಗೀತ ನೃತ್ಯ ಅಕಾಡೆಮಿಯು ಕರ್ನಾಟಕ ಕಲಾ ತಿಲಕ ಪ್ರಶಸ್ತಿಯನ್ನು ನೀಡಿ ಗೌರವಿಸಿದೆ. ೧೯೯೧ರಲ್ಲಿ ರಾಜ್ಯೋತ್ಸವ ಪ್ರಶಸ್ತಿಯನ್ನು ನೃತ್ಯರಂಗದ ಸೇವೆಗಾಗಿ ಸರಕಾರವು ನೀಡಿದೆ. ೧೯೯೮ರಲ್ಲಿ ಕರ್ನಾಟಕ ಸರಕಾರದ ನೃತ್ಯರಂಗದ ನಾಟ್ಯ ರಾಣಿ ಶಾಂತಲಾ ಪ್ರತಿಷ್ಠಿತ ಪ್ರಶಸ್ತಿಯು ಇವರಿಗೆ ಲಭಿಸಿರುವುದು ಇವರ ನೃತ್ಯರಂಗದ ಸಾಧನೆಗಾಗಿ ಸಂದ ಗೌರವವಾಗಿದೆ.
ಕರ್ನಾಟಕ ಪ್ರೌಢ ಶಿಕ್ಷಣ ಪರೀಕ್ಷಾ ಮಂಡಳಿಯು ನಡೆಸುವ ನೃತ್ಯ ಪರೀಕ್ಷೆಗಳ ಪರೀಕ್ಷಕರಾಗಿ, ಕರ್ನಾಟಕ ಸಂಗೀತ ನೃತ್ಯ ಅಕಾಡೆಮಿಯಲ್ಲಿ ಎರಡು ಅವಧಿಗಳಲ್ಲಿ ಸದಸ್ಯರಾಗಿ, ತಂಜಾವೂರಿನ ದಕ್ಷಿಣ ವಲಯ ಸಾಂಸ್ಕೃತಿಕ ಕೇಂದ್ರದ ಸದಸ್ಯರಾಗಿಯೂ ಸೇವೆಯನ್ನು ಸಲ್ಲಿಸಿರುತ್ತಾರೆ.
ಜನರಲ್ಲಿ ಧಾರ್ಮಿಕ ಪ್ರಜ್ಞೆಯನ್ನು ಬೆಳೆಸುವ, ನಮ್ಮ ಸನಾತನ ಸಂಸ್ಕೃತಿಯನ್ನು ಉಳಿಸಿ ಬೆಳೆಸುವ ಪರಮ ಕಲೆಯೆನಿಸಿದ ನೃತ್ಯದ ಮೂಲಕ ಸಾವಿರಾರು ಹೃದಯಗಳಲ್ಲಿ ಸಾಂಸ್ಕೃತಿಕ ಹಣತೆಯನ್ನು ಹಚ್ಚಿದ ಕೃಷ್ಣರಾಯರು ನೃತ್ಯಕಲೆಯ ಬೆಳಕನ್ನು ನೀಡಿದ್ದಾರೆ, ಪ್ರಜ್ವಲವಾಗಿ ಬೆಳಗಿಸಿದ್ದಾರೆ. ಸಾಂಸ್ಕೃತಿಕವಾಗಿ ಬರಡಾಗಿದ್ದ ಕರಾವಳಿ ಜಿಲ್ಲೆಯ ಜನರಲ್ಲೂ ಕಲಾಭಿರುಚಿಯನ್ನುಂಟುಮಾಡಿ ನೃತ್ಯಕಲೆಯ ಅಭ್ಯುದಯಕ್ಕೆ ಕಾರಣರಾಗಿದ್ದಾರೆ. ಇಂತಹ ಹಿರಿಯ ಚೇತನ ಶಕ್ತಿ ೮೮ನೇ ವರ್ಷದಲ್ಲಿ ತಮ್ಮ ಮಕ್ಕಳು ಕಲಿಸುತ್ತಿರುವುದನ್ನು, ಮೊಮ್ಮಕ್ಕಳು ಕುಣಿಯುತ್ತಿರುವುದನ್ನು ನೋಡಿ ಆನಂದಿಸುತ್ತಿದ್ದಾರೆ, ಮಾರ್ಗದರ್ಶನ ನೀಡುತ್ತಿದ್ದಾರೆ. ನೃತ್ಯಕಲೆಯನ್ನು ಪ್ರಾಜ್ಞರಿಂದ ಸಾಮಾನ್ಯ ಜನವರ್ಗದವರೆಗೂ ತಲುಪಿಸಿ ಎಲ್ಲರಿಂದಲೂ ಮಾನ್ಯತೆ, ಗೌರವಗಳನ್ನು ಪಡೆದು ಕಲೆಯಿಂದ ಬದುಕಿನಲ್ಲೂ ಅತ್ಯಂತ ಸಂತಸವನ್ನು ಕಾಣುತ್ತಿರುವ ಕೃಷ್ಣರಾಯರು ಧನ್ಯರು.
ಬದುಕಿನ ಕಹಿಗಳೆಲ್ಲ ಕಲೆಯ ಜೇನಿನ ಮೂಲಕ ಮಾಯವಾಗುವುದು ಎಂಬುದಕ್ಕೆ ಆದರ್ಶ ಪ್ರಾಯರು ಶ್ರೀ ಕೃಷ್ಣರಾಯರು.
 
ಕೆ.ಎಸ್‌. ರಾಜಗೋಪಾಲ್‌ ಮತ್ತು ಜಯಂತಿ ರಾಜಗೋಪಾಲ್‌
ಜೀವನದ ಲಯಬದ್ಧತೆಯನ್ನು ಕಾಪಾಡುತ್ತ, ಜಗತ್ತಿನ ಮಾತಾಪಿತೃಗಳಾಗಿ, ತಮ್ಮ ಲಾಸ್ಯ ತಾಂಡವಗಳಿಂದ ಪ್ರಕೃತಿಯಲ್ಲಿನ ಸಮತೋಲನವನ್ನು, ಸೌಂದರ್ಯವನ್ನು ಜಗತ್ತಿಗೆ ತೋರುತ್ತಿರುವ ಶಿವಪಾರ್ವತಿಯರು ನೃತ್ಯದ ಆದಿ ದಂಪತಿಗಳು ಅಥವಾ ಯುಗಳ ನರ್ತಕರು ಎಂದರೆ ತಪ್ಪಾಗಲಾರದು. ಇವರಲ್ಲದೆ, ಮತ್ಯಾವ ದೇವತೆಗಳಿಗೂ ಈ ಪಟ್ಟ ದೊರಕಿಲ್ಲ. ನೃತ್ಯ ದಂಪತಿಗಳೆಂದರೆ ಕೇವಲ ಶಿವ ಪಾರ್ವತಿಯರು ಮಾತ್ರ ಎಂದೇ ಜನಜನಿತವಾಗಿದೆ.
ಶಿವಪಾರ್ವತಿಯರು ಒಟ್ಟಿಗೆ ಸ್ಪರ್ಧೆಗಾಗಿ ಕೆಲವು ವಾದ್ಯಗಳ, ಸಂಗೀತ ಸ್ವರಗಳ ಉಗಮಕ್ಕಾಗಿ ನರ್ತಿಸಿದ ಉದಾಹರಣೆಗಳು ಶೈವಾಗಮಗಳಲ್ಲಿ ಲಭ್ಯವಿರುತ್ತದೆ. ಶಿವ ‘ತಾಂಡವ’ವನ್ನು ಪ್ರದರ್ಶಿಸಿದರೆ, ಪಾರ್ವತಿ ‘ಲಾಸ್ಯ’ ಪ್ರಕಾರವನ್ನು ಪ್ರದರ್ಶಿಸುತ್ತಾಳೆ. ಶಿವನ ಗಣಗಳಲ್ಲಿ ಒಬ್ಬನಾದ ‘ತಂಡು’ವಿನಿಂಧ ತಾಂಡವವೂ ಬಾಣಾಸುರನ ಮಗಳಾದ ಉಷೆಯಿಂದ ಲಾಸ್ಯ ಪ್ರಕಾರವೂ ಭರತಮುನಿಯ ನಾಟ್ಯಶಾಸ್ತ್ರದಲ್ಲಿ ಸೇರ್ಪಡೆಯಾಗಿ ನಾಟ್ಯವು ಪರಿಪೂರ್ಣತೆಯನ್ನು ಪಡೆಯಲು ಸಾಧ್ಯವಾಗಿದೆ.
ದೈವೀಕಲೆಯಾದ ನೃತ್ಯವು ಭೂಲೋಕದಲ್ಲಿ ಪ್ರಚಾರ ಹಾಗೂ ಪ್ರಾಮುಖ್ಯತೆಯನ್ನು  ವಿಶೇಷವಾಗಿ ಪಡೆಯಿತು. ದೇವತಾಕಾರ್ಯಗಳಾದ ಯಜ್ಞ’ಯಾಗಾದಿಗಳಲ್ಲಿ, ಶುಭಸಮಾರಂಭಗಳಲ್ಲಿ ‘ನಟುವ’ರಿಂದಲೂ, ‘ದೇವದಾಸಿ’ಯರಿಂದಲೂ ನೃತ್ಯಸೇವಾ ಕಡ್ಡಾಯವಾಗಿ ನಡೆಯುತ್ತಿತ್ತು. ಕೇವಲ ‘ನಟುವನಾರ್’, ದೇವದಾಸಿಯರ ಸೊತ್ತಾಗಿದ್ದ ನೃತ್ಯಕಲೆ ಕ್ರಮೇಣ ಜನಸಾಮಾನ್ಯರನ್ನೂ ಆಕರ್ಷಿಸಿ, ಅವರೂ ನೃತ್ಯ ಶಿಕ್ಷಣ ಪಡೆಯುವ ಪ್ರಚೋದನೆ ಉಂಟಾಯಿತು . ಇದರಿಂದ ಸಮಾಜದ ಕುಲೀನ ಮನೆತನದ ಹೆಣ್ಣುಮಕ್ಕಳೂ ಆಸಕ್ತಿಯಿಂದ ನೃತ್ಯವನ್ನು ಕಲಿತು ಪ್ರದರ್ಶಿಸಲೂ ಆರಂಭಿಸಿದರು.
ಹೀಗೆ, ಕಲೆಯಿಂದ ಪರಸ್ಪರ ಆಕರ್ಷಿತರಾಗಿ ಹೆಣ್ಣುಗಂಡುಗಳು ದಾಂಪತ್ಯ ಜೀವನ ಸ್ವೀಕರಿಸಿ, ನೃತ್ಯಕಲೆಯ ನಿರಂತರ ಸೇವೆ ಮಾಡಿ ಮಹೋನ್ನತರಾಗಿ ಸಮಾಜ ಗುರುತಿಸುವ ನೃತ್ಯ ದಂಪತಿಗಳಾಗಿ ಹೆಸರು ಪಡೆದವರೆಂದರೆ ಶಾಂತಾ-ಧನಂಜಯ, ಯು.ಎಸ್‌.ಕೃಷ್ಣರಾವ್‌-ಚಂದ್ರಭಾಗಾದೇವಿ ಮುಂತಾದವರಲ್ಲದೆ ಈಚಿನ ಕೆಲವು ಯುವ ದಂಪತಿಗಳು. ಮೈಸೂರಿನ ನಾಟ್ಯಾಚಾರ್ಯ ಕೆ.ಎಸ್‌. ರಾಜಗೋಪಾಲ್‌ ಮತ್ತು ಜಯಂತಿದೇವಿ ಅವರೂ ಈ ರೀತಿಯ ನೃತ್ಯ ದಂಪತಿಗಳು .
ಪತಿ ಪತ್ನಿಯರು ಒಟ್ಟಾಗಿ ನರ್ತಿಸುವುದರಿಂದ ಅನುಕೂಲಗಳು ಅನೇಕ. ಅವರು ಒಬ್ಬರನ್ನೊಬ್ಬರು ಅನುಸರಿಸಿ ಭಾವರಸಗಳನ್ನು ಸಮಯೋಚಿತವಾಗಿ ಹೆಚ್ಚು ಮುಕ್ತವಾಗಿ ವ್ಯಕ್ತಪಡಿಸಬಹುದು. ತಾಂಡವ ಲಾಸ್ಯಗಳನ್ನು ಸ್ಪಷ್ಟವಾಗಿ ಮೂಡಿಸಲು ಸಾಧ್ಯವಾಗುವುದು. ಪರಸ್ಪರ ವಿಚಾರ ವಿನಿಮಯ, ಅಭ್ಯಾಸಗಳಿಂದ ಉತ್ತಮ ಗುಣಮಟ್ಟದ ಪ್ರದರ್ಶನ ನೀಡಲು ಅವಕಾಶವಾಗುವುದು. ರಸಾನಂದದ ಮಜಲುಗಳನ್ನು ಒಟ್ಟಾಗಿ ಅನುಭವಿಸಬಹುದು. ಕೌಟುಂಬಿಕ ಜೀವನದಲ್ಲಿ ಕಂಡುಬರಬಹುದಾದ ಕುಂದು ಕೊರತೆಗಳು ನೃತ್ಯದಂಪತಿಗಳ  ಕಲಾಜೀವನದ ಸಂಭ್ರಮ ಸಂತೃಪ್ತಿಗಳಲ್ಲಿ ಮಾಸಿ ಹೋಗುವ ಸಂದರ್ಭಗಳೇ ಹೆಚ್ಚು.
ಸಂಗೀತ, ನೃತ್ಯದಂತಹ ಕಲಾಶಾಸ್ತ್ರಗಳಿಗೆ ಮತಂಗ, ಕೋಹಿಲ, ದತ್ತಿಲರಂತಹ ಪುರುಷರೇ ಪ್ರವರ್ತಕರು. ನಾಟಕ ಕ್ಷೇತ್ರವೂ ಇದಕ್ಕೆ ಹೊರತಾಗಿಲ್ಲ. ಕಳೆದ ಶತಮಾನದ ಮಧ್ಯಭಾಗದವರೆಗೂ ಪುರುಷರೇ ಸ್ತ್ರೀಪಾತ್ರಗಳನ್ನು ಮಾಡುತ್ತಿದ್ದರು. ಅಲ್ಲದೆ, ಈ ಕಲೆಗಳು ಹಿಂಧೆ ನಮ್ಮ ಸಮಾಜದಲ್ಲಿ ಒಂದು ಗುಂಪಿನ ವಂಶ ಪಾರಂಪರ್ಯವಾಗಿ, ಕುಲವೃತ್ತಿಯಾಗಿ ಬೆಳೆದು ಬಂದಿತು. ಜೀವನೋಪಾಯಕ್ಕಾಗಿ ಕಲೆಯನ್ನೇ ನಂಬಿದ ಕಾಲವು ಅದಾಗಿತ್ತು. ಕಾಲಕ್ರಮೇಣ ಸಮಾಜದ ವ್ಯವಸ್ಥೆಯಲ್ಲಿ ಬದಲಾವಣೆಯಾಗಿ ಕುಲೀನಮನೆತನದ ಪುರುಷರೂ, ಸ್ತೀಯರೂ ನೃತ್ಯದಲ್ಲಿನ ದೈವಿಕತೆ, ಸೌಂದರ್ಯಗಳತ್ತ ಆಕರ್ಷಿತರಾಗಿ, ನಟುವರಲ್ಲಿ ಶ್ರದ್ಧಾಭಕ್ತಿಯಿಂದ ಕಲಿಯಲು ಪ್ರಾರಂಭಿಸಿದರು. ಈ ಒಂದು ಪರಂಪರೆಯಲ್ಲಿ, ಶ್ರದ್ಧಾಭಕ್ತಿಗಳಿಂದ ನೃತ್ಯಕಲೆ ಕಲಿತು ತಮ್ಮ ಜೀವನವನ್ನೇ ಕಲೆಗಾಗಿ ಮುಡಿಪಿಟ್ಟ ದಂಪತಿಗಳು ಮೈಸೂರಿನ ಕೆ.ಎಸ್‌. ರಾಜಗೋಪಾಲ್‌ ಮತ್ತು ಜಯಂತಿ ದೇವಿ.
ಕೆ.ಎಸ್‌. ರಾಜಗೋಪಾಲ್‌ ಅವರು ದಿನಾಂಕ ೫.೧೨.೧೯೨೪ರಂದು ಉಡುಪಿಯ ಶ್ರೀನಿವಾಸ ಹೆಬ್ಬಾರ್ ದಂಪತಿಗಳಿಗೆ ಜನಿಸಿದರು. ತಂದೆ ಶಿಕ್ಷಣ ಕ್ಷೇತ್ರದಲ್ಲಿ ಪ್ರಾಧ್ಯಾಪಕರಾಗಿದ್ದರೂ, ಬಾಲಕ ರಾಜಗೋಪಾಲರ ಮನಸ್ಸು ವಿದ್ಯಾಭ್ಯಾಸದತ್ತ ಹೆಚ್ಚು ಒಲಿಯಲಿಲ್ಲ. ಎಸ್‌.ಎಸ್‌.ಎಲ್‌.ಸಿ. ವರೆಗೆ ಮಾತ್ರ ವಿದ್ಯಾಭ್ಯಾಸ ಪಡೆದ ರಾಜಗೋಪಾಲ್‌ರವರನ್ನು ಆಕರ್ಷಿಸಿದ್ದು ನೃತ್ಯ ಮತ್ತು ನಾಟಕಗಳು.
ತಮ್ಮ ಹದಿನಾರನೆಯ ವಯಸ್ಸಿನಲ್ಲೇ ಬೆಂಗಳೂರಿನ ಗುರು ಎಂ.ಆರ್. ನಾಗಭೂಷಣ್‌ರವರಲ್ಲಿ ನೃತ್ಯಾಭ್ಯಾಸವನ್ನು ಆರಂಭಿಸಿದರು. ತಮ್ಮಲ್ಲಿರುವ ಕಲೆಗಳ ಕಲಿಕೆಯ ಅದಮ್ಯ ಬಯಕೆಯನ್ನು ಸಾಕಾರಗೊಳಿಸಲು ಕಲೆಗಳ ತವರೂರಾದ ಮೈಸೂರನ್ನು ಕಾರ್ಯಕ್ಷೇತ್ರವನ್ನಾಗಿ ಆಯ್ದುಕೊಂಡರು. ೧೯೩೮ರಲ್ಲಿ ಮೈಸೂರಿಗೆ ಪಾದಾರ್ಪಣೆ ಮಾಡಿದ ರಾಜಗೋಪಾಲ್‌ ಪತ್ನಿ ಜಯಂತಿಯೊಂದಿಗೆ ಕಲಾಪ್ರಪಂಚದಲ್ಲಿ ಬೆಳೆಯುತ್ತಾ ಹೋದರು. ನಾಟಕರತ್ನ ಗುಬ್ಬಿವೀರಣ್ಣ, ಹಿರಣ್ಣಯ್ಯ, ಹಾಸ್ಯಪಟು ಜಟ್ಟಪ್ಪನವರ ಕಂಪನಿ ನಾಟಕಗಳಲ್ಲಿ ಸ್ತ್ರೀಪಾತ್ರ ಧರಿಸುತ್ತಿದ್ದುದಲ್ಲದೇ ನೃತ್ಯವನ್ನು ಮಾಡುತ್ತಿದ್ದರು. ಈ ಒಂದು ಹಿನ್ನೆಲೆಯಿಂದ, ರಾಜಗೋಪಾಲ್‌ ಅವರು ನಾಟ್ಯ ಸರಸ್ವತಿ ಜಟ್ಟಿತಾಯಮ್ಮ ಹಾಗೂ ನಾಟ್ಯ ಪ್ರವೀಣೆ ಸುಂದರಮ್ಮನವರಲ್ಲಿ ಕೆಲವು ವರ್ಷ ನೃತ್ಯ ಅಭ್ಯಾಸ ಮಾಡಿ ಭರತನಾಟ್ಯದ ಸೊಬಗು, ಲಾವಣ್ಯ, ಸೌಂದರ್ಯಗಳ ಪರಿಜ್ಞಾನ ಪಡೆಯಲಲು ಅವಕಾಶವಾಯ್ತು.
ಮೈಸೂರಿನ ಅರಮನೆಯಲ್ಲಿ ಶ್ರೀ ಜಯಚಾಮರಾಜೇಂದ್ರ ಒಡೆಯರ್ ರವರ ಕಾಲದಲ್ಲಿ ಬ್ಯಾಂಡ್‌ ಸೆಟ್ಟಿನಲ್ಲೂ ಸೇವೆ ಸಲ್ಲಿಸುವ ಅವಕಾಶ ರಾಜಗೋಪಾಲ್‌ರವರಿಗೆ ದೊರಕಿತು. ರಾಜಗೋಪಾಲ್‌ರವರು ನೃತ್ಯಶಿಕ್ಷಣ ಪಡೆಯುತ್ತಿದ್ದ ಗುರುಗಳ ಬಳಿಯಲ್ಲೇ ಜಯಂತಿ ಅವರು ನೃತ್ಯ ತರಬೇತಿಗಾಗಿ ಬರುತ್ತಿದ್ದರು. ಇವರಿಬ್ಬರ ಪರಸ್ಪರ ಪರಿಚಯವು ಪ್ರೇಮಕ್ಕೆ ತಿರುಗಿ ಹಿರಿಯರ ಸಮ್ಮತಿ ಪಡೆದು ರಾಜಗೋಪಾಲ್‌ ಮತ್ತು ಜಯಂತಿ ಗೃಹಸ್ಥ ಜೀವನಕ್ಕೆಕ ಕಾಲಿಟ್ಟರು. ನೃತ್ಯಕಲೆಗೇ ತಮ್ಮನ್ನು ಅರ್ಪಿಸಿಕೊಳ್ಳಬೇಕೆಂಬ ಮನೋಭಾವವನ್ನು ಹೊಂದಿದ್ದ ಈ ಚೇತನಗಳು ಪರಸ್ಪರ ಒಲಿದು ಸತಿಪತಿಗಳಾದದ್ದು ನೃತ್ಯಕ್ಷೇತ್ರದ ಸುದೈವವೇ ಸರಿ!
೧೯೫೦ರಲ್ಲಿ ಗೃಹಸ್ಥಾಶ್ರಮವನ್ನು ಸ್ವೀಕರಿಸಿದ ಈ ದಂಪತಿಗಳು ಸರಳವೂ, ನಿರಾಡಂಬರವೂ ಆದ ಜೀವನವನ್ನು ಸಾಗಿಸುತ್ತ ನೃತ್ಯಕಲಾ ಸೇವೆಯನ್ನು ನಿರಂತರವಾಗಿ ಮಾಡಿಕೊಂಡು ಬರುತ್ತಿದ್ದಾರೆ. ಪತಿಪತ್ನಿಯವರು ಒಟ್ಟಾಗಿ ಹಲವಾರು ನೃತ್ಯಕಾರ್ಯಕ್ರಮಗಳನ್ನು  ನೀಡಿ ಮೈಸೂರಿನ ಮನೆಮಾತಾಗಿದ್ದಾರೆ. ಇವರು ಅಭಿನಯಿಸಿದ ಬೆಸ್ತರನೃತ್ಯ, ಶಿವಪಾರ್ವತಿಯರ ನೃತ್ಯಗಳು ಇವರ ಜನಪ್ರಿಯತೆಯನ್ನು ಮತ್ತಷ್ಟು ಹೆಚ್ಚಿಸಿದುವು. ಒಟ್ಟಾಗಿ ಅನೇಕ ಬಿರುದು ಹಾಗೂ ಪ್ರಶಸ್ತಿಗಳನ್ನು ಪಡೆದಿರುತ್ತಾರೆ. ‘ತಿಲೋತ್ತಮೆ’ ಎಂಬ ಚಿತ್ರಕ್ಕೆ ನೃತ್ಯ ನಿರ್ದೇಶನವನ್ನು ಮಾಡಿ ಈ ಜೋಡಿ ಚಿತ್ರರಂಗದಲ್ಲೂ ಖ್ಯಾತಿಯನ್ನು ಪಡೆಯಿತು.
 
೧೮೩೪ರಲ್ಲಿ ಜನಿಸಿದ ಜಯಂತಿಯವರು ಮೂಲತಃ ಮಂಗಳೂರಿನವರು. ತಂದೆ, ಸಸ್ಯಶಾಸ್ತ್ರದಲ್ಲಿ ಅಧ್ಯಾಪಕರಾಗಿದ್ದ ಶ್ರೀ ಬಿ.ಎಸ್‌. ವ್ಯಾಸವಿಠ್ಠಲ್‌ ಅವರು. ತಂದೆ ತಾಯಿಗಳ ಪ್ರೋತ್ಸಾಹ ಸಹಕಾರಗಳಿಂದ ಜಯಂತಿ ಅವರು ಶ್ರೀ ವಾರಿಯರ್ ಅವರಲ್ಲಿ ಕಥಕ್ಕಳಿ ನೃತ್ಯವನ್ನು ಕಲಿತರು. ಇಲ್ಲಿಂಧ ಅವರ ಕಲೆಯ ಜ್ಞಾನಪಿಪಾಸೆ ಹೆಚ್ಚುತ್ತಾ ಹೋಯಿತು. ಶ್ರೀ ಹೀರಾಲಾಲ್‌ ಅವರಲ್ಲಿ ಕಥಕ್‌ ನೃತ್ಯವನ್ನು ಕೆಲಕಾಲ ಅಭ್ಯಾಸ ಮಾಡಿದರು. ಜಯಂತಿ ಅವರು ಬಹುಮುಖ ಪ್ರತಿಭೆ ಉಳ್ಳವರು. ನೃತ್ಯಕ್ಷೇತ್ರದಷ್ಟೇ ಅಲ್ಲದೆ, ವೀಣೆ, ಪಿಟೀಲು ವಾದನಗಳಲ್ಲೂ ಪರಿಣತಿಯನ್ನು ಹೊಂದಿ ಕಚೇರಿಗಳನ್ನು ಕೊಡುತ್ತಿದ್ದರು. ಈಗಲೂ ವಿದ್ಯಾರ್ಥಿಗಳಿಗೆ ವೀಣೆ, ಪಿಟೀಲು ವಾದನಗಳಲ್ಲಿ ತರಬೇತಿ ನೀಡುತ್ತಿದ್ದಾರೆ.
೧೯೪೮ರಲ್ಲಿ ಶ್ರೀ ರಾಜಗೋಪಾಲ್‌ ಅವರು ‘ಶ್ರೀ ನೃತ್ಯಕಲಾಮಂದಿರ’ ಎಂಬ ಸಂಸ್ಥೆಯನ್ನು ಸ್ಥಾಪಿಸಿದರು. ಅನೇಕ ಪುರುಷ ನೃತ್ಯಪಟುಗಳನ್ನು ತರಬೇತಿಗೊಳಿಸಿ ಬೆಳಕಿಗೆ ತಂದರು. ಪತ್ನಿ ಜಯಂತಿಯೊಂದಿಗೆ ಈ ಸಂಸ್ಥೆ ಮತ್ತೂ ಬೆಳೆಯುತ್ತಾ ಹೋಯಿತು. ಈ ಕಲಾ ದಂಪತಿಗಳ ಪ್ರಮುಖ ಶಿಷ್ಯರುಗಳಲ್ಲಿ ದಿವಂಗತರಾದ ವಿಷ್ಣುದಾಸ್‌, ಪಿ.ಎನ್‌. ಆನಂದರಾವ್‌, ಎಂ.ಆರ್. ರಾವ್‌ ಮತ್ತು ಕೃಷ್ಣಕುಮಾರ್ ಹಾಗೂ ಶ್ರೀಯುತರಾದ ತುಮಕೂರು ರಾಮನ್‌, ಟಿ.ಎನ್‌. ಸೋಮಶೇಖರ್ ಮತ್ತು ಕೆ.ಬಿ. ಮಾಧವರಾವ್‌ ಅವರು ಪ್ರಮುಖರು.
 
ಶ್ರೀ ರಾಜಗೋಪಾಲ್‌ ಅವರ ಕಲಾಸೇವೆಗೆ ಮೆಚ್ಚಿ, ಶ್ರೀ ಜಯಚಾಮರಾಜೇಂದ್ರ ಒಡೆಯರ್ ಅವರು ಲಲಿತಮಹಲ್‌ನ ಪಕ್ಕ ೪೦-೬೫ರ ನಿವೇಶನವನ್ನು ಕೊಟ್ಟರು. ಕರ್ನಾಟಕ ಸರ್ಕಾರವು ಆಶ್ರಯ ಮನೆಯನ್ನು ಮೈಸೂರಿನಲ್ಲಿ ಈ ದಂಪತಿಗಳಿಗೆ ನೀಡಿದೆ. ಶ್ರೀ ರಾಜಗೋಪಾಲ್‌ರವರಿಗೆ ಹಲವು ಪ್ರಶಸ್ತಿಗಳು ಸಂದಿದ್ದು. ೧೯೯೩-೯೪ರಲ್ಲಿ ಕರ್ನಾಟಕ ಕಲಾ ತಿಲಕ ಎಂಬ ಬಿರುದನ್ನು ನೀಡಿ ಕರ್ನಾಟಕ ಸಂಗೀತ ಮತ್ತು ನೃತ್ಯ ಅಕಾಡೆಮಿ ಗೌರವಿಸಿದೆ. ಅರಮನೆಯ ಹಾಗೂ ಸರ್ಕಾರದ ಕಲಾವಿದರ ಮಾಸಾಶನಗಳೂ ಇವರಿಗೆ ದೊರಕುತ್ತಿವೆ. ಮೈಸೂರಿನ ಪ್ರತಿಷ್ಠಿತ ಸಂಸ್ಥೆಯಾದ ‘ಭಾರತೀಯ ನೃತ್ಯ ಕಲಾಪರಿಷತ್‌’ ೧೯೮೭ರಲ್ಲಿ ಈ ದಂಪತಿಗಳನ್ನು ಸನ್ಮಾನಿಸಿ ನೃತ್ಯಕಲಾಶಿಲ್ಪಿ ಎಂಬ ಬಿರುದನ್ನು  ನೀಡಿದೆ. ಅಂತೆಯೇ ಮಂಡ್ಯದ ಶಾಂತಲಾ ನೃತ್ಯಕಲಾ ಮಂದಿರವೂ ಇವರಿಗೆ ನಾಟ್ಯಕಲಾರತ್ನ ಎಂಬ ಬಿರುದನ್ನು ನೀಡಿದೆ.
ಶ್ರೀ ರಾಜಗೋಪಾಲ್‌ರವರಿಗೆ ಕವಿತಾ ರಚನೆ ಮಾಡುವ ಸಾಮರ್ಥ್ಯವೂ ಇದೆ. ಶ್ರೀ ರಾಘವೇಂದ್ರ ಸ್ವಾಮಿಗಳ ಮೇಲೆ ೮-೧೦ ಕೃತಿಗಳನ್ನು ರಚಿಸಿರುವುದಲ್ಲದೇ ತಮಿಳಿನ ಪ್ರಸಿದ್ಧ ಕೃತಿ ‘ತಾಯೇ ಯಶೋದೆ’ಯನ್ನು ಕನ್ನಡಕ್ಕೆ ಅನುವಾದ ಮಾಡಿದ್ದಾರೆ.
ವಿದುಷಿ ಜಯಂತಿ ಹಾಗು ವಿದ್ವಾನ್‌ ರಾಜಗೋಪಾಲ್‌ ದಂಪತಿಗಳಲ್ಲಿಕ ಕೆಲವಾರು ವರ್ಷಗಳ ಕಾಲ ತರಬೇತಿ ಪಡೆದು ಹಿಂದಿನ ಗುರುಕುಲಪದ್ಧತಿಯಂತೆ ಗುರುಗಳ ಬಳಿಯೇ ಇದ್ದು ಅವರ ನಿರಂತರ ತರಬೇತಿ, ಮಾರ್ಗದರ್ಶನ ಪಡೆದು ರಂಗಪ್ರವೇಶ ಮಾಡಿದ ವಿದ್ಯಾರ್ಥಿನಿಯರು ಹಲವಾರು.
ಈಗ ಅನಾರೋಗ್ಯದ ನಿಮಿತ್ತ ಶ್ರೀ ರಾಜಗೋಪಾಲ್‌ ಅವರು ನೃತ್ಯ ಪಾಠಗಳನ್ನು ಮಾಡಲು ಸಾಧ್ಯವಾಗುತ್ತಿಲ್ಲ. ಆದರೆ, ಅವರ ಮಾರ್ಗದರ್ಶನದಲ್ಲಿ ಶ್ರೀಮತಿ ಜಯಂತಿ ತಮ್ಮ ನಿವಾಸದಲ್ಲಿ ಅಲ್ಲದೆ ಕೊಡಗು ಜಿಲ್ಲೆಯ ಗೋಣಿಕೊಪ್ಪ, ವಿರಾಜಪೇಟೆಗಳಲ್ಲೂ ವಿದ್ಯಾರ್ಥಿಗಳಿಗೆ ನೃತ್ಯವೇ ಅಲ್ಲದೆ, ವೀಣೆ, ಪಿಟೀಲುವಾದನಗಳಲ್ಲೂ ತರಬೇತಿ ನೀಡುತ್ತಿದ್ದಾರೆ.
 
ರಾಜಗೋಪಾಲ್‌ ದಂಪತಿಗಳದು ಯಶಸ್ವೀ ದಾಂಪತ್ಯ; ಒಂದು ಸುಖೀ ಕುಟುಂಬ. ಇಬ್ಬರು ಹೆಣ್ಣು ಮಕ್ಕಳು ಹಾಗೂ ಒಬ್ಬ ಪುತ್ರನನ್ನು  ಹೊಂದಿದ್ದು, ಅವರೆಲ್ಲರೂ ಸಮಾಜದಲ್ಲಿ ಒಳ್ಳೆಯ ಸ್ಥಾನಗಳನ್ನು ಪಡೆದಿರುವುದು ಈ ದಂಪತಿಗಳಿಗೆ ಸಂತೋಷವಾಗಿದೆ. ತಾವು ಕಲೆಯನ್ನೇ ನಂಬಿ ಬದುಕನ್ನು ಸಾಗಿಸಿದರೂ ಆ ಕಲಾದೇವಿ ತಮ್ಮನ್ನು ಸುಖವಾಗಿ ತೃಪ್ತಿಯಹಿಂದಿರುವಂತೆ ಕೃಪೆ ಮಾಡಿದ್ದಾಳೆ ಎಂದು ಕೃತಜ್ಞತಾ ಭಾವ ತಳೆದಿದ್ದಾರೆ.
ಕೆ. ಮುರಲೀಧರ ರಾವ್‌
ಭರತನಾಟ್ಯದ ವಿವಿಧ ಶೈಲಿಗಳಲ್ಲಿ ಪಂದನಲ್ಲೂರು ಶೈಲಿಯ ಭರತನಾಟ್ಯವೂ ಒಂದು. ತಂಜಾವೂರಿನ ಪಂದನಲ್ಲೂರಿನಲ್ಲಿ ಇದು ರೂಪುಗೊಂಡಿದ್ದರಿಂದಲೇ ಇದಕ್ಕೆ ಈ ಹೆಸರು ಬಂದಿದೆ. ಇದರಲ್ಲಿ ಸಾತ್ವಿಕಾದಿಭಾವಗಳಿಗೇ ಹೆಚ್ಚಿನ ಪ್ರಾಶಸ್ತ್ಯ. ಲಲಿತ್ಯಕ್ಕೇ ಹೆಚ್ಚಿನ ಆದ್ಯತೆ. ತಾಳ-ಲಯಗಳನ್ನೊಳಗೊಂಡ ಶುದ್ಧ ನೃತ್ಯ ಭಾಗಗಳ ಬೆಡಗೂ ಇಲ್ಲಿದೆ. ಅನಗತ್ಯ ಭಂಗಿಗಳ ಹೇರಿಕೆಯಾಗಲೀ ಕಳಪೆ ಅಭಿರುಚಿಗೆ ಒತ್ತು ಕೊಡುವಂತಹ ಅಂಶಗಳಾಗಲೀ ಈ ಶೈಲಿಯಲ್ಲಿ ಇಲ್ಲ ಎಂಬುದು ಈ ಶೈಲಿಯ ಕಲಾವಿದರ ಅಭಿಪ್ರಾಯ. ಕರ್ನಾಟಕದಲ್ಲಿ ಪಂದನಲ್ಲೂರು ಶೈಲಿಯ ನಾಟ್ಯಕಲೆಯನ್ನು ಕಲಿಸಿ ಬೆಳೆಸುತ್ತಿರುವ ಗುರುಗಳ ಪೈಕಿ ಶ್ರೀ ಕೆ. ಮುರಲೀಧರರಾವ್‌ ಅವರು ಪ್ರಮುಖರು.
ಇವರ ಊರು ದಕ್ಷಿಣ ಕನ್ನಡ ಜಿಲ್ಲೆಗೆ ತಾಗಿಕೊಂಡಿರುವ ಕಾಸರಗೋಡು. ೧೯೨೪ರಲ್ಲಿ ಇವರು ಕಾಸರಗೋಡಿನಲ್ಲಿ ಜನಿಸಿದರಾದರೂ ಕಲಾಪ್ರಸಾರಕ್ಕಗಿ ಇವರು ರಾಜ್ಯದ ವಿವಿಧ ಭಾಗಗಳಲ್ಲಿ ನೆಲೆಸಿ ನೂರಾರು ಉತ್ತಮ ಕಲಾವಿದರುಗಳನ್ನು ರೂಪಿಸಿದ್ದಾರೆ. ಕಲಿಯುವ ಹಂಬಲವಿದ್ದಲ್ಲಿ ಯಾರು, ಯಾವಾಗ, ಯಾವುದೇ ವಿದ್ಯೆಯನ್ನು ಕಲಿತು ಪರಿಣಿತರಾಗಬಹುದು ಎನ್ನುವುದಕ್ಕೆ ಮುರಲೀಧರರಾಯರ ಸಾಧನೆಯೇ ಸಾಕ್ಷಿ. ಎಲ್ಲರಂತಲ್ಲ ರಾಯರು. ಇವರಿಗೆ ಬಾಲ್ಯದಿಂದಲೇ ನೃತ್ಯಕಲೆಯ ಬಗ್ಗೆ ಒಲವು ಮೂಡಿರಲಿಲ್ಲ. ಇವರಿಗೆ ನೃತ್ಯಾಭ್ಯಾಸದ ಗೀಳು ಅಂಟಿದ್ದು ಅವರ ಇಪ್ಪತ್ತೆಂಟನೆಯ ವಯಸ್ಸಿನಲ್ಲಿ. ಅಲ್ಲಿಂದ ಮುಂದೆ, ಹಿಂದೆ ನೋಡದೆ ನಾಟ್ಯಕಲೆಗಾಗಿಯೇ ತಮ್ಮ ಜೀವನವನ್ನು ಸಂಪೂರ್ಣವಾಗಿ ಸಮರ್ಪಿಸಿಕೊಂಡವರು ಮುರಲೀಧರರಾಯರು.
ಕಲೆಯನ್ನೇ ವರಿಸಿದಾತನಿಗೆ ಸಂಸಾರವುಂಟೇ ಎಂಬ ಮಾತು. ಇವರ ವಿಷಯದಲ್ಲಿ ಅಕ್ಷರಶಃ ಸತ್ಯ. ಕಲೆಗೇ ತಮ್ಮ ಬದುಕನ್ನು ಮೀಸಲಿರಿಸಿ ಕಲಾತಪಸ್ಸನ್ನು ನಡೆಸುತ್ತಿರುವ ಬ್ರಹ್ಮಚಾರಿ ಮುರಲೀಧರರಾಯರಿಗೆ ಈಗ ೭೮ ವರ್ಷ ವ;ಯಸ್ಸು ತುಂಬಿದೆ. ತಮ್ಮ ಐವತ್ತು ವರ್ಷಗಳ ನಾಟ್ಯ ಜೀವನದಲ್ಲಿ ಅವರು ಕಂಡುಂಡ ನೋವು-ನಲಿವುಗಳು ಹಲವು. ಹಾಗೆಯೇ ಸಾಧನೆ ಸಿದ್ಧಿಗಳು ಮುಂದಿನ ತಲೆಮಾರಿನವರೆಗೆ ಅಮೂಲ್ಯವಾದವುಗಳಾಗಿವೆ.
 
ಕೆ. ಮುರಲೀಧರ ರಾವ್‌ ಅವರ ತಂದೆ ಪ್ರಾಥಮಿಕ ಶಾಲೆಯೊಂದರಲ್ಲಿ ಅಧ್ಯಾಪಕರಾಗಿದ್ದವರು. ಚಿಕ್ಕಪ್ಪ ಕೂಡ್ಲು ಮೇಳದಲ್ಲಿದ್ದ ಯಕ್ಷಗಾನ ಕಲಾವಿದರು. ಅದೇ ಅವರ ಕಲೆಯ ಹಿನ್ನೆಲೆ. ತಮ್ಮ ೧೨ನೆಯ ವಯಸ್ಸಿನಲ್ಲೇ ತಂದೆಯನ್ನು ಕಳೆದುಕೊಂಡು ವಿದ್ಯೆಯೊಂದಿಗೆ ತಮ್ಮ ಅನಾಥ ಪ್ರಜ್ಞೆಯನ್ನು ಮರೆತವರು ರಾಯರು. ತಮ್ಮ ವಿದ್ಯಾಭ್ಯಾಸವನ್ನು ಎಸ್ಸೆಸ್ಸೆಲ್ಸಿಗೇ ಮೊಟಕುಗೊಳಿಸಬೇಕಾಯಿತಾದರೂ ಇವರು ಜೀವನ ಪಾಠಶಾಲೆಯಲ್ಲೇ ಕಲಿತದ್ದು ಹೆಚ್ಚು. ಅವರ ಸತತವಾದ ಅಧ್ಯಯನ, ಕಠಿಣ ಪರಿಶ್ರಮ, ಕಲಾರಂಗದಲ್ಲಿನ ಸೃಜನಶೀಲ ಕೊಡುಗೆಗಳು ಅವರನ್ನು ಎತ್ತರ ಎತ್ತರಕ್ಕೆ ಕೊಂಡೊಯ್ದವು.
ಮಂಗಳೂರಿನಲ್ಲಿದ್ದಾಗ ಮೊದಲಿಗೆ ಶೀಘ್ರಲಿಪಿ, ಬೆರಳಚ್ಚು (typing) ತರಬೇತಿ ಪಡೆದಿದ್ದ ಅವರು ಎಲ್ಲೋ ಗುಮಾಸ್ತರಾಗಿಯೇ, ಬೆರಳಚ್ಚುಗಾರರಾಗಿಯೇ ಇರಬಹುದಾಗಿತ್ತು. ಆದರೆ ಕಲೆ ಅವರನ್ನು ಕೈ ಬೀಸಿ ಕರೆದಿತ್ತು. ರೇಖಾಚಿತ್ರ ಹಾಗೂ ವರ್ಣ ಚಿತ್ರಗಳ ರಚನೆಯಲ್ಲೂ ಇವರದ್ದು ಎತ್ತಿದ ಕೈ. ಛಾಯಾಗ್ರಹಣ ಕಲೆಯನ್ನು ಇವರು ಆಸಕ್ತಿಯಿಂದ ಮೈಗೂಡಿಸಿಕೊಂಡಿದ್ದರು. ಹೀಗಾಗಿ ಈ ವಿವಿಧ ವಿದ್ಯೆಗಳ ಬಲದಿಂದಲೇ ಹೊಸ ಭವಿಷ್ಯವನ್ನು ರೂಪಿಸಿಕೊಳ್ಳುವ ಸಲುವಾಗಿ ಮುಂಬೈಯಲ್ಲೂ ಕೆಲಕಾಲ ನೆಲೆಸಿದ್ದರು. ಮುಂಬಯಿಯಲ್ಲಿ ಇದ್ದಾಗಲೇ ಅವರಿಗೆ ರಾಜನ್‌ಅಯ್ಯರ್ ಎಂಬ ಕಥಕ್ಕಳಿ ನೃತ್ಯಗುರುಗಳ ಪರಿಚಯ ಆಯಿತು. ವಯಸ್ಸಿನಲ್ಲಿ ರಾಯರಿಗಿಂತ ಎರಡು ವರ್ಷ ಹಿರಿಯರಾಗಿದ್ದ ಅಯ್ಯರ್ ಮುರಲೀಧರರಾಯರಿಗೆ ನೃತ್ಯ ಪಾಠ ಆರಂಭಿಸಿದ ಮೊದಲ ಗುರು. ಗುರು-ಶಿಷ್ಯರ ಬಾಂಧವ್ಯದ ಬಂಧನ ಬಿಡದೆ ಭದ್ರವಾಗಿತ್ತು. ಹೀಗಾಗಿ ರಾಜನ್‌ ಅಯ್ಯರ್ ಅವರು ರಾಯರ ಆಹ್ವಾನದ ಮೇರೆಗೆ ಮಂಗಳೂರಿಗೆ ಹೋಗಿ, ಅಲ್ಲಿ ಇಬ್ಬರೂ ಸೇರಿ ‘ಲಲಿತಕಲಾ ಕೇಂದ್ರ’ ನೂತನ ಕಲಾಶಾಲೆ ಸ್ಥಾಪಿಸಿದರು. ಗುರು ಶಿಷ್ಯರ ಈ ಸಂಬಂಧ ಸುಮಾರು ೧೯೬೨ರ ವರೆಗೂ ಮುಂದುವರೆಯಿತು. ಅನಂತರ ನೃತ್ಯಕಲೆಯಲ್ಲಿ ಇನ್ನೂ ಹೆಚ್ಚಿನ ಪರಿಪೂರ್ಣತೆ ಪಡೆಯಲು ಮುರಲೀಧರ ರಾ‌ವ್‌ ಅವರು ಪಂದನಲ್ಲೂರು ಶೈಲಿಯ ನ್ಯಾಸಧಾರಿ ನಾಟ್ಯಕಲಾನಿಧಿ ಚೊಕ್ಕಲಿಂಗಂ ಪಿಳ್ಳೈ ಅವರಲ್ಲಿಗೆ ಹೋಗಿ ಮದರಾಸಿನಲ್ಲಿ ಎರಡು ತಿಂಗಳ ಕಾಲ ಪ್ರಾರಂಭಿಕ ಶಿಕ್ಷಣ ಪಡೆದರು. ನಂತರ ಅವರ ಶಿಷ್ಯ ರಾಜರತ್ನಂ ಪಿಳ್ಳೈ ಎಂಬುವವರು ಕೊಚ್ಚಿನ್‌ನಲ್ಲಿದ್ದರು , ಅವರಿಂದ ಸುಮಾರು ಐದು ವರ್ಷಗಳ ಕಾಲ ಅಂದರೆ ಸುಮಾರು ೧೯೬೨ರಿಂದ ೧೯೬೭ರ ವರೆಗೆ ನಾಟ್ಯಾಭ್ಯಾಸ ಮಾಡಿದರು. ಪ್ರಾಯೋಗಿಕ ಶಿಕ್ಷಣ ಗುರುಗಳಿಂದ ಸಿಕ್ಕಿದರೆ ಶಾಸ್ತ್ರ ಶಿಕ್ಷಣವನ್ನು ರಾಯರು ತಮ್ಮ ಸ್ವಂತ ಅಧ್ಯಯನಶೀಲತೆಯಿಂದ ಪಡೆದುಕೊಂಡರು. ಆಳವಾದ ಶಾಸ್ತ್ರದ ತಿಳುವಳಿಕೆ ಇಲ್ಲದಿದ್ದಲ್ಲಿ ನೃತ್ಯಪ್ರಯೋಗ ಪರಿಣಾಮಕಾರಿಯಾಗಲಾರದೆಂಬುದನ್ನು ಬಲವಾಗಿ ನಂಬಿದ್ದ ಮುರಲೀಧರರಾಯರು ನೃತ್ಯಕಲೆಗೆ ಸಂಬಂಧಿಸಿದ ಎಲ್ಲಾ ಶಾಸ್ತ್ರಗ್ರಂಥಗಳನ್ನು ಆಳವಾಗಿ ಅಭ್ಯಸಿಸಿದರು. ಪರಂಪರೆಯ ಹೆಸರಿನಲ್ಲಿ ಜಡವಾಗಿದ್ದ ಭರತನಾಟ್ಯದಲ್ಲಿ ನವ ಅನ್ವೇಷಣೆ ಮಾಡಿ ತಮ್ಮ ಪ್ರತಿಯೊಂದು ಪ್ರಯೋಗಗಳಲ್ಲೂ ಸ್ವಂತಿಕೆಯನ್ನು ತೋರಿಸಿಕೊಟ್ಟವರು ಮುರಲೀಧರರಾಯರು.
ಇವರು ಮಂಗಳೂರಿನಲ್ಲಿದ್ದಾಗ ಹಲವಾರು ನೃತ್ಯರೂಪಕಗಳನ್ನು ಸಂಯೋಜಿಸಿದ್ದರು ನಿಜ. ಆದರೆ ೧೯೮೪ರಲ್ಲಿ ಅವರ ನಿರ್ದೇಶನದಲ್ಲಿ ಮೈಸೂರಿನಲ್ಲಿ ಪ್ರದರ್ಶಿತವಾದ ‘ಪುರಂದರದಾಸರು’ ಎಂಬ ನೃತ್ಯರೂಪಕವಂತೂ ರಾಯರ ನೈಜ ಪ್ರತಿಭೆಗೆ ಹಿಡಿದ ಕನ್ನಡಿಯಂತಿತ್ತು. ಮೂರುಗಂಟೆಗಳ ಅವಧಿಯ ಈ ರೂಪಕದಲ್ಲಿ ಸ್ವತಃ ಮುರಲೀಧರರಾಯರೇ ಪುರಂದರದಾಸರ ಪಾತ್ರ ನಿರ್ವಹಿಸಿ ಪ್ರೇಕ್ಷಕರನ್ನು ತನ್ಮಯಗೊಳಿಸಿದರು. ಸುಮಾರು ಇಪ್ಪತ್ತೈದು ಮಂದಿ ಕಲಾವಿದರಾಗಿದ್‌ದ ಈ ರೂಪಕದಲ್ಲಿ ಒಂದೇ ವೇದಿಕೆ ಮೇಲೆ ಏಕಕಾಲಿಕವಾಗಿ ಮೂರು ಹಂತಗಳಲ್ಲಿ ದೃಶ್ಯಗಳನ್ನು ಪ್ರದರ್ಶಿಸಿದ್ದು ಇಲ್ಲಿಯ ವೈಶಿಷ್ಟ್ಯವಾಗಿತ್ತು.
ಪುರಂದರದಾಸರ ಪಾತ್ರ ನಿರ್ವಹಿಸಿದ್ದ ರಾಯರ ತಾದಾತ್ಮ್ಯಭಾವ ಯಾವ ಮಟ್ಟವನ್ನು ಮುಟ್ಟಿತ್ತೆಂದರೆ ಪ್ರದರ್ಶನದ ಅಂತಿಮ ದೃಶ್ಯದಲ್ಲಿ ದಾಸರ ಆತ್ಮ ಶ್ರೀಕೃಷ್ಣನಲ್ಲಿ ಐಕ್ಯವಾದಾಗ ತುಂಬಿದ ಸಭೆಯೇ ಶೋಕಿಸುತ್ತಿತ್ತು. ಆಗ ಹಿರಿಯ ವಿಮರ್ಶಕರು ಹೇಳಿದ ಈ ಮಾತು ಉಲ್ಲೇಖನೀಯ-“ಉತ್ತಮ ಕಲಾವಿದ, ಉತ್ತಮ ಯೋಜಕ, ಉತ್ತಮ ಸಂಘಟಕ ಮತ್ತು ನಿರ್ದೇಶಕ ಏಕವ್ಯಕ್ತಿಯಲ್ಲಿ ಆವಾಹನೆಗೊಂಡಾಗ ಮಾತ್ರವೇ ಈ ಪರಮಸಿದ್ಧಿ ಸಾಧ್ಯ” ಹೌದು ಮುರಲೀಧರರಾಯರು ಒಬ್ಬ ಸವ್ಯಸಾಚಿ. ನೃತ್ಯಕಲೆಗೆ ಪೂರಕವಾಗಿದ್ದ ಇನ್ನಿತರಕ ಎಲ್ಲ ಲಲಿತಕಲೆಗಳೂ ಅವರಿಗೆ ಕರಗತವಾಗಿದೆ.
ಅವರೊಬ್ಬ ಉತ್ತಮ ಚಿತ್ರಕಲಾವಿದರೂ ಹೌದು. ೧೯೬೦-೬೨ರಲ್ಲಿ ಮಂಗಳೂರಿನ ಶಾರದಾಪ್ರೆಸ್‌ ಪ್ರಕಟಿಸಿದ್ದ ಕನ್ನಡ ಭೂಪಟಗಳನ್ನು ಚಿತ್ರಿಸಿದವರು ಇವರೇ. ೧೯೭೧-೭೩ರಲ್ಲಿ ಬೆಂಗಳೂರು ವಿಶ್ವವಿದ್ಯಾನಿಲಯದ ಜ್ಞಾನಗಂಗೋತ್ರಿಯಲ್ಲಿ ಕಿರಿಯರ ವಿಶ್ವಕೋಶ ವಿಭಾಗದಲ್ಲಿ ಚಿತ್ರ ಸಂಪಾದಕರಾಗಿ ಕೆಲಸ ಮಾಡಿದ್ದಾರೆ. ಅಲ್ಲಿ ಅದರ ಸಂಪಾದಕರು ಸೂಚಿಸುವ ಚಿತ್ರ ಮಾತ್ರವಲ್ಲದೆ ಪ್ರಕಟವಾಗುವ ಲೇಖನಗಳಿಗೆ ಪೂರಕವಾದ ಚಿತ್ರ ಬಿಡಿಸುವುದರಲ್ಲೂ ಇವರು ತಮ್ಮ ಪ್ರತಿಭೆ ಮೆರೆಸಿದ್ದರು. ಮೈಸೂರಿನ ಹಲವು ಮಂದಿ ಪ್ರಖ್ಯಾತ ಸಾಹಿತಿಗಳ ಕಾದಂಬರಿಗಳಿಗೆ ಮತ್ತಿತರ ಗ್ರಂಥಗಳಿಗೆ ಮುಖಪುಟ ಚಿತ್ರಗಳನ್ನು ಬರೆದಿರುವ ರಾಯರು ಅತ್ಯುತ್ತಮ ಛಾಯಾಗ್ರಾಹಕರು ಕೂಡ.
ಇವರ ವೈಯ್ಯಕ್ತಿಕ ಗ್ರಂಥ ಭಂಡಾರವೇ ಅವರ ಒಂದು ದೊಡ್ಡ ಆಸ್ತಿ. ಕಲೆ, ವಿಜ್ಞಾನ, ಸಂಗೀತ, ನೃತ್ಯ, ಸಾಹಿತ್ಯಗಳಿಗೆ ಸಂಬಂಧಿಸಿದ ಅಮೂಲ್ಯ ಪುಸ್ತಕಗಳನ್ನೆಲ್ಲ ಅವರು ಸಂಗ್ರಹಿಸಿದ್ದಾರೆ. ತಮ್ಮ ವಿದ್ವತ್‌, ಬೋಧನಾನುಭವ ಮತ್ತು ಜೀವನದರ್ಶನವನ್ನು ಸಂಲಗ್ನಿಸಿ ಅವರು ‘ನೃತ್ಯಲೋಕ’ ಎಂಬ ಬೃಹತ್‌ಶಾಸ್ತ್ರ ಗ್ರಂಥವೊಂದನ್ನು ಬರೆದಿದ್ದಾರೆ. ನೃತ್ಯಕಲೆಯ ಶಾಸ್ತ್ರೀಯ ಪರಂಪರೆ, ಅರ್ವಾಚೀನ ದರ್ಶನ, ಮತ್ತು ಭವಿಷ್ಯದ ಸಾಧ್ಯತೆಗಳ ಚಿತ್ರಣಗಳನ್ನೊಳಗೊಂಡ ಈ ಮೌಲಿಕ ಗ್ರಂಥ ಕನ್ನಡದಲ್ಲಿ ಭರತನಾಟ್ಯದ ಬಗ್ಗೆ ಪ್ರಕಟವಾದ ಒಂದು ಅಪರೂಪದ ಪುಸ್ತಕವಾಗಿದೆ. ಸುಮಾರು ಐದು ನೂರು ಪುಟಗಳ ಈ ಗ್ರಂಥದಲ್ಲಿ ಮುರಲೀಧರರಾಯರೇ ಚಿತ್ರಿಸಿರುವ ಸುಮಾರು ೩೪೫ ರೇಖಾಚಿತ್ರಗಳು ಮಾತ್ರವಲ್ಲದೆ ಅವರೇ ತೆಗೆದಿರುವ ೬೩ ಛಾಯಾಚಿತ್ರಗಳಿವೆ. ಮಂಗಳೂರಿನ ಅತ್ರಿ ಬುಕ್‌ ಸೆಂಟರಿನವರು ಈ ಪುಸ್ತಕವನ್ನು ಪ್ರಕಟಿಸಿದ್ದು ನೃತ್ಯಾಭ್ಯಾಸಿಗಳಿಗೆ ಮಾತ್ರವಲ್ಲದೆ ಇದು ನೃತ್ಯಾಸಕ್ತರಿಗೂ ಉಪಯುಕ್ತ ಗ್ರಂಥವಾಗಿದೆ.
ಕರ್ನಾಟಕಲ ಪಠ್ಯಪುಸ್ತಕ ನಿರ್ದೇಶನಾಲಯವು ಭರತನಾಟ್ಯ ಮಾಧ್ಯಮಿಕ ದರ್ಜೆಯ ಪಠ್ಯಪುಸ್ತಕ ಹೊರತರುತ್ತಿದ್ದು ಆ ಪಠ್ಯಪುಸ್ತಕ ಸಮಿತಿಯಲ್ಲಿಯೂ ಕಾರ್ಯನಿರ್ವಹಿಸಿರುವ ಮುರಲೀಧರರಾಯರು ಹಲವಾರು ನಿಯತ ಕಾಲಿಕಗಳಿಗಾಗಿ ಹಾಗೂ ವೃತ್ತಪತ್ರಿಕೆಗಳಿಗಾಗಿ ನೃತ್ಯಕ್ಕೆ ಸಂಬಂಧಿಸಿದ ಲೇಖನಗಳನ್ನು ಬರೆದಿದ್ದಾರೆ. ಕರ್ನಾಟಕ ಪ್ರೌಢಶಿಕ್ಷಣ ಪರೀಕ್ಷಾ ಮಂಡಳಿ ನಡೆಸುವ ವಿದ್ವತ್‌ದರ್ಜೆ ಪ್ರಾಯೋಗಿಕಕ ಪರೀಕ್ಷೆಗಳಿಗೆ ಹಲವು ಬಾರಿ ಪರೀಕ್ಷಕರಾಗಿ ಕಾರ್ಯನಿರ್ವಹಿಸಿರುವ ಮುರಲೀಧರರಾಯರು ಪರೀಕ್ಷೆಯ ಗುಣಮಟ್ಟವನ್ನು ಕಾಪಾಡುವ ಸಲುವಾಗಿ ತುಂಭ ನಿಷ್ಠುರತೆಯಿಂದ ಕರ್ತವ್ಯ ನಿರ್ವಹಿಸಿದ್ದಾರೆ.
ನಾಟ್ಯಾಚಾರ್ಯ ಕೆ. ಮುರಲೀಧರರಾಯರು ಜ್ಞಾನ ದಾಸೋಹವನ್ನು ನಿರಂತರವಾಗಿ ಶ್ರದ್ಧೆ,ನಿಷ್ಠುರತೆ ಮತ್ತು ನಿಸ್ವಾರ್ಥ ಮನೋಭಾವದಿಂದ ನಡೆಸಿಕೊಂಡು ಬಂದವರು. ಅವರು ಸರಸ್ವತೀ ಆರಾಧಕರೇ ವಿನಃ ಲಕ್ಷ್ಮಿಯ ಆರಾಧನೆ ಮಾಡಲೇ ಇಲ್ಲ. ಪ್ರತಿಯೊಬ್ಬ ಶಿಷ್ಯರನ್ನೂ ತರಬೇತಿಗೊಳಿಸುವಾಗ, ಯಾವುದೇ ರೂಪಕವನ್ನು ಸಂಯೋಜಿಸುವಾಗ ನೃತ್ಯನಾಟಕಗಳನ್ನು  ನಿರ್ದೇಶಿಸುವಾಗ ಒದಗುವ ಅಡೆತಡೆಗಳನ್ನು, ಇತಿಮಿತಿಗಳನ್ನು ಸವಾಲಿನಂತೆ ಸ್ವೀಕರಿಸಿ ತಮ್ಮ ಕಲಾ ಭಿಜ್ಞತೆಯನ್ನು ಪ್ರದರ್ಶನಗಳಲ್ಲಿ ಎತ್ತಿ ಹಿಡಿಯುತ್ತಿದ್ದರು. ೧೯೮೬ರಲ್ಲಿ ಮೈಸೂರಿನಲ್ಲಿ ನವರಸ ರಾಮಾಯಣ ಎಂಬ ನೃತ್ಯರೂಪಕವೊಂದನ್ನು ಅವರು ನಿರ್ದೇಶಿಸಿದ ರೀತಿಯಂತೂ ಅವರ ಸೃಜನಶೀಲತೆ ಹಾಗೂ ಶಿಸ್ತುಬದ್ಧತೆಗೆ ಒಂದು ನಿದರ್ಶನದಂತಿತ್ತು. ಕೇವಲ ಆರು ವಾರಗಳ ಅವಧಿಯಲ್ಲಿ ನೃತ್ಯದ ಮೂಲಭೂತ ಅಂಶಗಳನ್ನು ಅರಿತಿರದ ಹಲವು ಮಂದಿ ಯುವಕಕ ಯುವತಿಯರನ್ನು ಕಲೆ ಹಾಕಿ ಯಶಸ್ವಿ ಕಲಾ ಪ್ರದರ್ಶನವನ್ನು ಕೊಡಿಸಿದ ರೀತಿ ಮೆಚ್ಚುವಂತಿತ್ತು.
ಇಲ್ಲಿ ಪ್ರತಿಯೊಂದೂ ಪಾತ್ರವನ್ನು ಅವರೇ ಶಿಷ್ಯರಿಗೆ ಅಭಿನಯಿಸಿ ತೋರಿಸಿದರು. ಎಳೆಯರನ್ನು  ಕುಣಿಸಿ ತಿದ್ದಿದರು, ಸನ್ನಿವೇಶಗಳ ರಹಸ್ಯವನ್ನು ಮನಮುಟ್ಟುವಂತೆ ಕಥೆ ಹೇಳಿ ಚಿತ್ರಿಸಿದರು. ಮಕ್ಕಳ ಆತ್ಮ ವಿಶ್ವಾಸ ಎತ್ತರಕ್ಕೇರುವಂತೆ ಸ್ಫೂರ್ತಿ ನೀಡಿದರು. ಆದ್ದರಿಂದಲೇ ಪ್ರದರ್ಶನದ ದಿನ ವೃತ್ತಿಕಲಾವಿದರ ಪರಿಪೂರ್ಣತೆಯ ಮಟ್ಟವನ್ನು ಮೀರಿ ಈ ಕಾರ್ಯಕ್ರಮ ಯಶಸ್ಸು ಗಳಿಸಿತ್ತು. ಮುರಲೀಧರರಾಯರು ಮೈಸೂರಿನ ಪುರಂದರ ರೂಪಕದಲ್ಲಿ ಪುರಂದರದಾಸರಾಗಿ ವೇದಿಕೆಯ ಮೇಲೆ ಕಾಣಿಸಿಕೊಂಡದ್ದು ಬಿಟ್ಟರೆ ಇನ್ನೆಲ್ಲೂ ವೇದಿಕೆ ಹತ್ತಿಲ್ಲ. ಆದರೆ ೧೯೭೧ರಲ್ಲಿ ವಿದ್ವತ್‌ ಪರೀಕ್ಷೆಗೆ ಹಾಜರಾದಾಗ ಮಾತ್ರಾ ಅನಿವಾರ್ಯವಾಗಿ ಪರೀಕ್ಷಕರ ಪ್ರಶ್ನೆಗೆ ತಕ್ಕಂತೆ ಕುಣಿಯಲೇಬೇಕಾಯ್ತು. ಅದರಲ್ಲಿ ಪ್ರಥಮ ಸ್ಥಾನವನ್ನೂ ಗಳಿಸಿದ್ದಾಯ್ತು. ಆದರೆ ಪುರುಷರು ಭರತನಾಟ್ಯ ಪ್ರದರ್ಶಿಸುವ ಬಗೆಗೆ ರಾಯರಿಗೆ ಸಮಾಧಾನ ಮಾತ್ರಾ ಇಲ್ಲ. ಪುರುಷರ ಪ್ರದರ್ಶನವನ್ನು ಅವರು  ಪುರಸ್ಕರಿಸುವುದಿಲ್ಲ. ಭರತನಾಟ್ಯ ಸ್ತ್ರೀಯರಿಗೆ ಮಾತ್ರಾ ಯೋಗ್ಯವಾದದ್ದು ಎಂಬುದೇ ಅವರ ಅಭಿಮತ. ಹಾಗಾದರೆ ಗಂಡು ಮಕ್ಕಳು ಏನು ಕಲಿಯಬೇಕು ಎಂಬ ಪ್ರಶ್ನೆಗೆ ಕಥಕ್ಕಳಿ, ಕೂಚಿಪುಡಿ, ಯಕ್ಷಗಾನ ಮುಂತಾದ ಪ್ರಕಾರಗಳು ಇವೆಯಲ್ಲ ಎನ್ನುತ್ತಾರೆ. ಕಲಿತವರು ನೃತ್ಯಗುರುಗಳಾಗಿ ಇತರರಿಗೆ ಕಲಿಸಬೇಕೇ ಹೊರತು ಪ್ರದರ್ಶನಕ್ಕಿಳಿವ ಬಗ್ಗೆ ಅವರು ಮತ ನೀಡುವುದಿಲ್ಲ.
ಮುರಲೀಧರರಾಯರಿಂದ ತರಬೇತಿ ಪಡೆದ ಮಂದಿ ಶಿಷ್ಯರು ಇಂದು ವೃತ್ತಿಪರ ಕಲಾವಿದರಾಗಿದ್ದಕೊಂಡು ಮೈಸೂರು, ಬೆಂಗಳೂರು, ಮಡಿಕೇರಿ, ಸುಳ್ಯ, ಪುತ್ತೂರು ಹೀಗೆ ರಾಜ್ಯದ ವಿವಿಧ ಭಾಗಗಳಲ್ಲಿ ನೃತ್ಯ ತರಗತಿಗಳನ್ನೂ ನಡೆಸುತ್ತಿದ್ದು ಪ್ರದರ್ಶನಗಳನ್ನೂ ನೀಡುತ್ತಿದ್ದು ಮುರಲೀಧರರಾಯರ ಕಲಾ ಪರಂಪರೆಯನ್ನು ಬಳಸಿ ಬೆಳೆಸುತ್ತಿದ್ದಾರೆ. ಮುಖ್ಯವಾಗಿ ಮೈಸೂರಿನ ಡಾ. ವಸುಂಧರಾ ದೊರೆಸ್ವಾಮಿ, ಕೃಪಾ ಫಡ್ಕೆ, ಮಂಗಳೂರಿನ ಶಾರದಾಮಣಿ ಶೇಖರ, ಮಡಿಕೇರಿಯ ಶ್ರೀವಿದ್ಯಾ, ಬೆಂಗಳೂರಿನ ಜ್ಯೋತಿ, ಶುಭಾರಾಣಿ, ಸೀತಾ ಶಶಿಧರ, ನಯನಾ ಮೈಸೂರು ಮುಂತಾದವರು ಮಾತ್ರವಲ್ಲದೆ ಮೈಸೂರಿನವರೇ ಆಗಿದ್ದು ಈಗ ವಿದೇಶದಲ್ಲಿ ನೆಲೆಸಿರುವ ವಾಣಿ ರಮೇಶ್‌, ನಂದಿನೀ ಅಯ್ಯಂಗಾರ್, ಯಮುನಾರಾಣಿ ಮುಂತಾದವರೂ ಮುರಲೀಧರ ರಾಯರ ನಾಟ್ಯಪರಂಪರೆಯನ್ನು ಪಸರಿಸುತ್ತಿದ್ದಾರೆ.
ಮುರಲೀಧರರಾಯರ ಕಲಾಸಿದ್ಧಿ, ಅವರ ನೃತ್ಯ ಶೈಲಿಯ  ಪ್ರಸಿದ್ಧಿ, ಶಿಕ್ಷಣಕ್ರಮ ಹಾಗೂ ಕಲಾಪ್ರತಿಭೆಯ ಪ್ರಭಾವಳಿಯಿಂದ ಆಕರ್ಷಿತಳಾಗಿ ಇವರ ಬಳಿ ಶಿಷ್ಯವೃತ್ತಿ ಹೊಂದಲು ಆಶಿಸಿ ಬಂದ ಫ್ರೆಂಚ್‌ ತರುಣಿ ಕಾಟಿಯಾ-ಲೇಜೆರೆ (ನಂತರ ಅವಳು ಇಟ್ಟುಕೊಂಡಿದ್ದ ಭಾರತೀಯ ಹೆಸರು ಮನೋಛಾಯಾ) ಎಂಬಾಕೆಯನ್ನು ಕೆಲವೇ ತಿಂಗಳುಗಳಲ್ಲಿ ಅತ್ಯುನ್ನತ ಮಟ್ಟದ ನೃತ್ಯಕಲಾವಿದೆಯಾಗಿ ರೂಪಿಸಿದ ಕೀರ್ತಿ ಕೂಡಾ ಇವರದ್ದಾಗಿದೆ. ಈಗ ಮನೋಛಾಯ ಓರ್ವ ಪರಿಪೂರ್ಣ ಕಲಾವಿದೆಯಾಗಿ ರೂಪುಗೊಂಡಿದ್ದಾಳಲ್ಲದೆ ಭರತನಾಟ್ಯದ ಬಗ್ಗೆ ಫ್ರೆಂಚ್‌ ಭಾಷೆಯಲ್ಲಿ ಆಕೆ ಹಲವಾರು ಸಂಶೋಧನಾ ಗ್ರಂಥಗಳನ್ನು ಬರೆದು ಪ್ರಕಟಿಸಿ ತನ್ನ ಗುರುಗಳಿಗೆ ಆ ಗ್ರಂಥಗಳನ್ನು ಸಮರ್ಪಿಸಿ ಗುರುಗಳಿಗೆ ಹೆಮ್ಮ ತರುವಂತೆ ಮಾಡಿದ್ದಾಳೆ. ಫ್ರೆಂಚ್‌ ಸರ್ಕಾರ ೧೯೮೬ರಲ್ಲಿ ಪ್ಯಾರಿಸ್‌ನಲ್ಲಿ ನಡೆಸಿದ ಇಂಡಿಯಾ ಯೂತ್‌ ಫೆಸ್ಟಿವಲ್‌ನಲ್ಲಿ ಮನೋಛಾಯಳ ನೃತ್ಯಪ್ರದರ್ಶನ ವ್ಯವಸ್ಥೆಗೊಳಿಸಿ ರಾವ್‌ ಅವರನ್ನು ಫ್ರೆಂಚ್‌ ಸರ್ಕಾರ ಅಲ್ಲಿಗೆ ಆಹ್ವಾನಿಸಿತ್ತು. ಅಲ್ಲಿ ಕಾಡಿಯಾ ನೀಡಿದ ತೊಂಬತ್ತು ನಿಮಿಷಗಳ ಕಾರ್ಯಕ್ರಮದ ಬಗ್ಗೆ ಅಲ್ಲಿನ ವೃತ್ತ ಪತ್ರಿಕೆಗಳು ಶ್ಲಾಘಿಸಿ ಬರೆದಿವೆ. ಅನಂತರ ಮತ್ತೆ ೧೯೮೮ರಲ್ಲಿ ಫ್ರಾನ್ಸ್‌, ಜರ್ಮನಿ, ಸ್ವಿಡ್ಜರ್ ಲೆಂಡ್‌ ಮೊದಲಾದ ದೇಶಗಳಲ್ಲೆಲ್ಲಾ ಮನೋಛಾಯಾ ನೃತ್ಯಪ್ರದರ್ಶನ ನೀಡಿ ಜಯಭೇರಿ ಹೊಡೆದಿರುವುದು ಮುರಳೀಧರರಾಯರ ನೃತ್ಯ ಶೈಲಿಯ ಅಂತಸ್ಸತ್ವದ ಹಿರಿಮೆಯಲ್ಲದೆ ಮತ್ತಿನ್ನೇನು? ಯಾವುದೇ ಒಂದು ನೃತ್ಯ ಕಾರ್ಯಕ್ರಮಕ್ಕೆ ಮುನ್ನ ಸತತಾಭ್ಯಾಸವೇ ಮುಖ್ಯ. ಯೋಜನಾಬದ್ಧತೆ, ಉಲ್ಲಾಸ ಪೂರ್ಣ ಪ್ರದರ್ಶನ ಕಾರ್ಯಕ್ರಮದ ಯಶಸ್ಸಿಗೆ ಅತ್ಯಾವಶ್ಯಕವೆಂದು ಶಿಷ್ಯರಿಗೆ ಸದಾ ಕಿವಿ ಮಾತು ಹೇಳುತ್ತಿದ್ದ ರಾಯರು ಪಾತ್ರಗಳಲ್ಲಿ ತಾದಾತ್ಮ್ಯ ಸಿದ್ಧಿಸುವಂತೆ ಮಾಡಿಸುತ್ತಿದ್ದರು ಹಾಗೆಯೇ ಆಯಾಯಾ ಸನ್ನಿವೇಶಗಳಲ್ಲಿನ ಪಾತ್ರ ಪ್ರಜ್ಞೆ ಮೂಡಿಸುವ ಗರಿಷ್ಠ ಪ್ರಯತ್ನ ಮಾಡಿಸುತ್ತಿದ್ದರು. ಸೃಷ್ಟಿಲೀಲೆಯ ತುಂಟ ಕೃಷ್ಣನ ಚೇಷ್ಟೆಗಳಿರಬಹುದು, ಜಯದೇವನ ಅಷ್ಟಪದಿಗಳಲ್ಲಿ ಬರುವ ರಾಧೆಯ ವಿರಹ ತಾಪದ ಚಿತ್ರಣವಿರಬಹುದು. ಪದ ವರ್ಣಗಳಲ್ಲಿನ ನಾಯಿಕೆಯ ವಿವಿಧ ಅವಸ್ಥೆಗಳನ್ನು ವಿವರಿಸುವ ಅಂಶಗಳಿರಬಹುದು ಅಥವಾ ಗಜೇಂದ್ರ ಮೋಕ್ಷ. ಪೂತನಿ ಸಂಹಾರದಂತಹ ಸಂಚಾರೀ ಭಾವಗಳಿರಬಹುದು. ಈ ಎಲ್ಲಾ ಸನ್ನಿವೇಶಗಳ ಚಿತ್ರಣದಲ್ಲೂ ಇವರ ಶಿಷ್ಯರು ಅವುಗಳನ್ನು ವೇದಿಕೆಯ ಮೇಲೆ ಸೃಷ್ಟಿಸುವಾಗ ಸನ್ನವೇಶಕ್ಕೆ ತಕ್ಕಂತೆ ಪ್ರೇಕ್ಷಕರೂ ಆಯಾಯಾ ಪಾತ್ರಗಳೇ ಆಗಿ ರಸಾನುಭವ ಪಡೆಯುವಂತೆ ಮಾಡಿಸುವ ಸಾಮರ್ಥ್ಯ ರಾಯರದ್ದಾಗಿದೆ.
೧೯೯೦ರಲ್ಲಿ ಕರ್ನಾಟಕ ಸಂಗೀತ ನೃತ್ಯ ಅಕಾಡೆಮಿಯ ಕರ್ನಾಟಕಕ ಕಲಾತಿಲಕ ಪ್ರಶಸ್ತಿ ಬಂದಾಗಲೇ ಆಗಲಿ ಅಥವಾ ೨೦೦೦ನೇ ಇಸವಿಯಲ್ಲಿ ರಾಜ್ಯ ಸರ್ಕಾರದ ಪ್ರತಿಷ್ಠಿತ ಶಾಂತಲಾ ಪ್ರಶಸ್ತಿ ದೊರೆತಾಗಲೇ ಆಗಲಿ ಅವುಗಳಿಗಾಗಿ ಎಂದೂ ಪರಿತಪಿಸದಿದ್ದ ಮುರಲೀಧರರಾಯರು ಸ್ಥಿತಪ್ರಜ್ಞರಂತೆಯೇ ಇದ್ದರು. ಕಷ್ಟ ಬಂದಾಗ ಕುಗ್ಗಿ ಸುಖ ಬಂದಾಗ ಹಿಗ್ಗಿದವರು ಇವರಲ್ಲ. ಹಣ ಮತ್ತು ಕೀರ್ತಿ ಸಂಪಾದನೆಗಾಗಿ ಇವರು ಎಂದೂ ಹಾತೊರೆಯಲಿಲ್ಲ. ಹಣ, ಹೆಸರು ಅಶಾಶ್ವತ. ಕಲೆಯನ್ನು ಉಳಿಸಿ ಬೆಳೆಸಲು ಶಕ್ತಿ ಇರುವವರೆಗೂ ಪ್ರಯತ್ನಿಸುವುದೊಂದೇ ಶಾಶ್ವತವಾದ ಕೆಲಸವೆಂದು ಬಲವಾಗಿ ನಂಬಿರುವ ಅವರು ತಮ್ಮ ಈ ಇಳಿ ವಯಸ್ಸಿನಲ್ಲೂ ಮಡಿಕೇರಿ, ಮಂಗಳೂರು ಹೀಗೆ ಊರಿಂದೂರಿಗೆ ಓಡಾಡುತ್ತಾ ನೃತ್ಯ ಪಾಠ ಹೇಳುತ್ತಿದ್ದಾರೆ.
 
ಹೀಗೆ ನಾಡಿನ ನಾಟ್ಯಪ್ರಪಂಚದಲ್ಲಿ ‘ರಾಯರೆಂದರೆ ಶ್ರೀ ಕೆ. ಮುರಲೀಧರರಾಯರಯ್ಯ’ ಎಂಬ ಏಕಮೇವಾದ್ವಿತೀಯ ಗೌರವಕ್ಕೆ ಇವರು ಪಾತ್ರಾಗಿರುವುದಂತೂ ಸತ್ಯ.
 
ವಿ. ಸುಬ್ರಹ್ಮಣ್ಯ ಕೌಶಿಕ್‌
ಕ್ರಿ.ಪೂ. ಎರಡನೆಯ ಶತಮಾನಕ್ಕೂ ಪೂರ್ವದಲ್ಲಿ ವೈವಿಧ್ಯಮಯವಾದ ನರ್ತನ ಕ್ರಮವೊಂದು ಕರ್ನಾಟಕದ ಸಂಪ್ರದಾಯವಾಗಿದ್ದು, ಕನ್ನಡ ಕವಿ ಪೊನ್ನನು ಅದನ್ನು ಕೈಶಿಕಿ ವೃತ್ತಿಯೆಂದು ಹೆಸರಿಸಿದ್ದಾನೆ. ಕ್ರಿ.ಶ. ಎರಡನೆಯ ಶತಮಾನದಲ್ಲಿ ಚೇರ ರಾಜ ಶೆಂಗುಟ್ಟವನ್‌ ಎಂಬುವನು ಕನ್ನಡಿಗರ ವೈವಿಧ್ಯ ಪೂರ್ಣವಾದ ನರ್ತನವೊಂದನ್ನು ವೀಕ್ಷಿಸಿದನೆಂದು ಶಾಂತಿ ಪುರಾಣದಲ್ಲಿ ಉಲ್ಲೇಖವಾಗಿದೆ. ಅಂದೆ ಮೇಲೆ ಭರತಾಚಾರ್ಯನ ಕಾಲದಿಂದ ಕ್ರಿ.ಶ. ಹದಿನೇಳನೆಯ ಶತಮಾನದವರೆಗೂ, ಸುಮಾರು ಸಾವಿರದ ಆರುನೂರು ವರ್ಷಗಳವರೆಗೂ, ಏಕ ಪ್ರಕಾರವಾಗಿ, ದಕ್ಷಿಣ ಭಾರತದ ತಮಿಳುನಾಡು ಮತ್ತು ಆಂಧ್ರ ಪ್ರದೇಶದ ನೃತ್ಯ ಪ್ರಕಾರಗಳು ಸಹ ಕರ್ನಾಟಕ ನೃತ್ಯ ಸಂಪ್ರದಾಯದಿಂದಲೇ ಮಾರ್ಗದರ್ಶನ ಪಡೆದವು ಎಂದು ಘೋಷಿಸಿ, ಸಿದ್ಧಾಂತಿಸಿದ ಕೆಚ್ಚೆದೆಯ ನೃತ್ಯಾಚಾರ್ಯರೆಂದರೆ ಸುಬ್ರಹ್ಮಣ್ಯ ಕೌಶಿಕರು.
ಹಾಸನ ಜಿಲ್ಲೆಯ ಕೌಶಿಕ ಗ್ರಾಮದಲ್ಲಿ ಸೀತಮ್ಮ-ವೆಂಕಟನಾರಾಯಣಪ್ಪ ದಂಪತಿಗಳ ಪುತ್ರನಾಗಿ ೧೯೨೧ರಲ್ಲಿ ಜನಿಸಿದ ಕೌಶಿಕರು ವಾಮನ ಮೂರ್ತಿಯಂತೆ ಹೆಣೆಗೆ ವಿಭೂತಿ ಧರಿಸಿ, ನೃತ್ಯಕಲೆಯು ವೇದ, ಸಂಗೀತ ಹಾಗೂ ಯೋಗಗಳ ಸಮ್ಮಿಳನ ಎಂದು ನಿರರ್ಗಳವಾಗಿ, ತಾರ್ಕಿಕವಾಗಿ ತಾಸುಗಟ್ಟಲೆ ಭಾಷಣ ಬಿಗಿಯತ್ತಿದ್ದವರು. ಬಾಲ್ಯದಿಂದಲೂ ಶಾಲಾ ವಿದ್ಯಾಭ್ಯಾಸಕ್ಕಿಂತ, ಸಂಗೀತಾಭ್ಯಾಸಕ್ಕೇ ಮಾರುಹೋಗಿ, ತನ್ನ ಬಡತನದ ಬೇಗೆಯನ್ನು ಲಕ್ಷಿಸದೆ, ಕಲಾ ಪ್ರಪಂಚ ಪ್ರವೇಶಿಸಿದವರು.
ಗುಬ್ಬಿನಾಟಕ ಕಂಪನಿಯ ಪಿಟೀಲು ವಾದ್ಯಗಾರ ಚಿನ್ನಯ್ಯನವರಲ್ಲಿ ಶಿಷ್ಯವೃತ್ತಿಮಾಡಿ, ಸಂಗೀತದಲ್ಲಿ ಸಾಕಷ್ಟು ಪಾಂಡಿತ್ಯ ಪಡೆದ ಕೌಶಿಕರು, ಅಷ್ಟಕ್ಕೇ ತೃಪ್ತರಾಗದೆ, ನೃತ್ಯಕಲೆಯೆಡೆಗೆ ದಾಪುಗಾಲು ಹಾಕಿದರು. ಕಲೆಗಳ ಉನ್ನತಿ ಅವನತಿಗಳು ರಾಜಕೀಯ ಬದಲಾವಣೆಗಳನ್ನವಲಂಬಿಸಿದೆಯೆನ್ನುವುದಕ್ಕೆ ಮೈಸೂರು ಶೈಲಿಯ ಭರತನಾಟ್ಯದ ಏಳು-ಬೀಳುಗಳೇ ಸಾಕ್ಷಿಯಾಗಿದೆ. ವಿಜಯನಗರ ಸಾಮ್ರಾಜ್ಯ ಪತನಾನಂತರ, ಅಲ್ಲಿದ್ದ ಅನೇಕ ನೃತ್ಯಾಚಾರ್ಯರೂ ನೃತ್ಯ-ಪಟುಗಳೂ, ಮೈಸೂರು ಆಸ್ಥಾನದ ಆಶ್ರಯ ಪಡೆದು, ಮೈಸೂರು ಶೈಲಿಯ ಭರತನಾಟ್ಯ ರೂಪಿಸಿ ಅದನ್ನು ಉಚ್ಛ್ರಾಯ ಸ್ಥಿತಿಗೆ ತಂದರು. ಆದರೆ ಯದುವಂಶದ ಆಳ್ವಿಕೆ ಕೊನೆಗೊಂಡು, ದೇವದಾಸೀ ಪದ್ಧತಿ ನಿರ್ಮೂಲನ ಕಾನೂನು ಜಾರಿಗೆ ಬಂದಾಗಿನಿಂದ, ವಿಷಮ ಕಾಲ ಆರಂಭವಾಗಿ, ಆಸ್ಥಾನದಲ್ಲಿದ್ದ ಬಹುತೇಕ ನೃತ್ಯ ಪಟುಗಳು ನೃತ್ಯಾಚಾರ್ಯರೂ ದಿಕ್ಕುಗೆಟ್ಟು ಕಲಾಪ್ರಪಂಚದಿಂದಲೇ ನಿರ್ಗಮಿಸಲಾರಂಭಿಸಿದರು. ಸುಸಂಸ್ಕೃತರು ಈ ಕಲೆಯ ಬಗ್ಗೆ ಪೂರ್ವದೂಷಿತ-ಉದಾಸೀನ ಧೋರಣೆ ತಳೆದುದು ಈ ಕಲೆಗೆ ಅಸ್ಪೃಶ್ಯತೆಯ ಸೋಂಕು ತಗುಲಿತೆನ್ನಬಹುದು. ಇಂತಹ ಇಕ್ಕಟ್ಟಿನ ಸಮಯದಲ್ಲೇ ವೇದವಿತ್ತರೂ, ಸುಸಂಸ್ಕೃತರೂ ಆಗಿದ್ದ ಕೌಶಿಕರು ಈ ಕಲೆಯ ಪುನರುತ್ಥಾನಕ್ಕೆ ಕಂಕಣತೊಟ್ಟಿದ್ದು ಕನ್ನಡ ನಾಡಿನ ಸುದೈವ. ಗುಬ್ಬಿ ಕಂಪನಿಯಲ್ಲಿ ನೃತ್ಯಗಾತಿಯಾಗಿದ್ದ ನಂಜನಗೂಡು ರಾಜಮ್ಮ (ನಾಟ್ಯಾಚಾರ್ಯ ಮೈಸೂರು ದಾಸಪ್ಪನವರ ಶಿಷ್ಯೆ) ನವರ ನೃತ್ಯ ಶೈಲಿಗೆ ಮಾರುಹೋಗಿ ಅವರ ನೃತ್ಯದಲ್ಲಿ ಪ್ರಕಾಶಗೊಳ್ಳುತ್ತಿದ್ದ ಹಸ್ತಗಳು, ನೃತ್ಯ ಜೋಡಣೆ ಹಾಗೂ ಭಕ್ತಿ ಭಾವಗಳನ್ನು ಅಪಾರವಾಗಿ ಮೆಚ್ಚಿದ ಕೌಶಿಕರು ಈ ವಿಶಿಷ್ಠ ಶೈಲಿಯನ್ನೇ ತಮ್ಮ ಕಲಾಸಾಧನೆಗೆ ಆಧಾರವಾಗಿಸಿಕೊಂಡು, ಆ ನಂತರ ಆ ಕಂಪೆನಿಯಲ್ಲೇ ಹಲವು ಕಾಲ ನೃತ್ಯಾಚಾರ್ಯರಾಗಿ ಸೇವೆ ಸಲ್ಲಿಸಿದರು. ಜೊತೆಗೆ ಸೋಹನ್‌ಲಾಲ್‌ರವರ ಬಳಿ ಕಥಕ್‌ ನೃತ್ಯ ಕಲಿತು, ಸ್ವಂತ ಸಾಧನೆಯಿಂದ ನೃತ್ಯ ಪ್ರಾವೀಣ್ಯತೆಯ ಚೌಕಟ್ಟನ್ನು ಹಿಗ್ಗಿಸಿಕೊಂಡರು. ಭರತ ನಾಟ್ಯದಲ್ಲಿನ ಸತ್ವದ ಬಗ್ಗೆ ಆಳವಾಗಿ ಅಭ್ಯಾಸಿಸಿ, ಸಂಸ್ಕೃತ ಭಾಷೆಯನ್ನು ಕಲಿತು, ನಾಟ್ಯಶಾಸ್ತ್ರದ ಆಧಾರ ಗ್ರಂಥಗಳನ್ನಲ್ಲದೆ ವೇದ ಉಪನಿಸತ್‌ಗಳ ಅಧ್ಯಯನ ಮಾಡಿದರು. ಕಲೆ-ಮತ್ತು-ಕಲಾವಿದ ಪರಿಮಳಿಸಲು ಆಂಗ್ಲಭಾಷೆಯ ಮಾಧ್ಯಮದ ಅಗತ್ಯತೆಯನ್ನು ಅರಿತು, ಅದನ್ನೂ ಕರಗತ ಮಾಡಿಕೊಂಡರು.
ಹೀಗೆ ತನ್ನ ಜ್ಞಾನಸಂಪತ್ತು ಮೇಧಾ ಶಕ್ತಿಗಳನ್ನು ವೃದ್ಧಿಸಿಕೊಂಡ ಕೌಶಿಕರು, ನಾಟಕ ಕಂಪನಿಗಳನ್ನು ತೊರೆದು ನಾಟ್ಯಾಚಾರ್ಯರಾಗಿ ಸುಮಾರು ಮೂರು ದಶಕಗಳ ಕಾಲ ವಿಜೃಂಭಿಸಿದರು. ತಾವು ೧೯೪೬ರಲ್ಲಿ ಸ್ಥಾಪಿಸಿದ ಸನಾತನ ಕಲಾಕ್ಷೇತ್ರ ಸಂಸ್ಥೆಯಡಿಯಲ್ಲಿ ಅಪಾಋ ಶಿಷ್ಯವೃಂದವನ್ನೇ ಬೆಳೆಸಿದರು. ಸೃಜನ ಶೀಲತೆಯಿಂದ ಹಳೆಯದರಲ್ಲಿ ಹೊಸತನ್ನು ಸೃಷ್ಟಿಸುವುದು ಅವರ ನೃತ್ಯಕಾರ್ಯಕ್ರಮಗಳ ವೈಶಿಷ್ಟ್ಯತೆ. ಕರ್ನಾಟಕ ಸಂಗೀತದ ದಿಗ್ಗಜರಾದ ತ್ಯಾಗರಾಜರ, ಮುತ್ತುಸ್ವಾಮಿ ದೀಕ್ಷಿತರ, ಸ್ವಾತಿ ತಿರುನಾಳರ ಕೃತಿಗಳ ನೃತ್ಯ ಸಂಯೋಜನೆಗಳಿಂದ ರಸಿಕ ವೃಂದದ ಮೆಚ್ಚುಗೆ ಗಳಿಸಿದರು. ವೇದಾಂತ ದೇಶಿಕರ ಸಂಕಲ್ಪ ಸೂರ್ಯೋದಯವನ್ನು ಆಧಾರವಾಗಿರಿಸಿಕೊಂಡು ಶ್ರೀ ರಾಮಕಥಾ ಚೂರ್ಣಿಕೆ, ಅಲ್ಲದೆ ಪ್ರಪ್ರಥಮವಾಗಿ ಕನ್ನಡದ ಡಿ.ವಿ. ಗುಂಡಪ್ಪನವರ ಅನ್ತಃಪುರ ಗೀತೆಗಳ ನೃತ್ಯ ಅವತರಿಣಿಕೆಗಳು, ಕಲಾಪ್ರೇಮಿಗಳಿಗೆ ನೃತ್ಯನಾವೀನ್ಯತೆಯ ಸೊಗಡನ್ನು ಕೊಟ್ಟವು. ಅವರ ಕನ್ನಡ ದೇವರ ನಾಮಗಳ ನೃತ್ಯ ಸಂಯೋಜನೆಗಳು, ಕರ್ನಾಟಕದ ಸೀಮೋಲ್ಲಂಘನ ಮಾಡಿ, ತಮಿಳುನಾಡಿನ ರಸಿಕರ ಅಪಾರ ಪ್ರಶಂಸೆಗೆ ಪಾತ್ರವಾಯಿತು. ಶಿಷ್ಯವೃಂದದೊಂದಿಗೆ ಉತ್ತರ ಭಾರತದ ಪ್ರವಾಸ ಕೈಗೊಂಡು ದೆಹಲಿ-ಮುಂಬಯಿನಗರಗಳಲ್ಲಿ ಕರ್ನಾಟಕದ ನೃತ್ಯಕಲೆಯ ಜಯಭೇರಿ ಬಾರಿಸಿದ ಕೀರ್ತಿ ಕೌಶಿಕರದು.
ದೈವದತ್ತವಾದ ಭರತನಾಟ್ಯ ಕಲೆಗಿರುವ ಆಧ್ಯಾತ್ಮದ ಹಿನ್ನಲೆ-ವೈಜ್ಞಾನಿಕವೆಂದೂ ಶಾಸ್ತ್ರೀಯವೆಂದು ವಾಗ್ವೈಖರಿಯಿಂದ ನಿರೂಪಿಸಿದರೆ ಸಾಲದೆಂಬ ಅಭಿಪ್ರಾಯಕ್ಕೆ ಬಂದ ಕೌಶಿಕರು ನೃತ್ಯ ಶಿಕ್ಷಣದಲ್ಲಿ ತಮ್ಮ ಸಿದ್ಧಾಂತಗಳನ್ನು ಅಡಕಮಾಡಿ, ಪ್ರತ್ಯಕ್ಷ ಪ್ರಮಾಣಗಳನ್ನು ಅನುಷ್ಠಾನಕ್ಕೆ ತಂದರು.  ಕಠಿಣ ನೃತ್ಯಾಭ್ಯಾಸದೊಂದಿಗೆ, ಶಾಸ್ತ್ರಾಧ್ಯಯನ ಮತ್ತು ಆಯುರ್ವೇದದ ಶಾಸ್ತ್ರದಂತೆ ಆಹಾರ, ನೃತ್ಯ ಭಂಗಿಗಳಿಗೆ ತತ್ಸಮಾನವಾದ ಯೋಗಾಸನಗಳನ್ನು ಅಳವಡಿಸಿ, ಸಮಗ್ರ ನೃತ್ಯಶಿಕ್ಣ ನೀಡುತ್ತಿದ್ದುದು ಆಚಾರ್ಯರ ಶಿಕ್ಷಣ ವೈಶಿಷ್ಟ್ಯತೆ. ನೃತ್ಯಕಲೆಯ ಹಿನ್ನಲೆ-ಸತ್ವಗಳನ್ನು ಅರಿಯದೇ ಅದು ಕೇವಲ ಮನೋರಂಜನೆಯ ಸಾಧನವಾಗಿ ಕಾಣುವ ಹಗುರ ಮನೋಭಾವದವರು ಅವರ ಬಳಿ ಸುಳಿಯಲೂ ಸಾಧ್ಯವಿರಲಿಲ್ಲ. ಕಠಿಣವಾದ ಕಲಾ ನಿಷ್ಠೆಗೆ ಅವರದು ಯಾವಾಗಲೂ ಅಗ್ರಸ್ಥಾನವಿತ್ತು. ಮೈಸೂರು ದಾಸಪ್ಪನವರ ಪರಂಪರೆ ಬೆಳೆಯಲು ಬೀಜಾಂಕಪ್ರಾಯರಾಗಿ ಕರ್ನಾಟಕ ನೃತ್ಯಕಲೆಯ ಕಾಯಕಲ್ಪಕ್ಕೆ ಕಾರಣರಾದರು.
ನೃತ್ಯ ಸಂಗೀತ ಕಲೆಗಳ ಪುರೋಭಿವೃದ್ಧಿಗಳ ಬಗ್ಗೆಯೇ ಚಿಂತನೆ ಮಾಡುತ್ತಿದ್ದ ಕೌಶಿಕರು ಹೊಸದೊಂದು ಗುರಿಯನ್ನು ಕಂಡುಕೊಂಡರು. ನಾಟ್ಯಶಾಸ್ತ್ರದಲ್ಲಿ ವರ್ಣಿತವಾದ ಸಭಾಂಗಣ; ರಂಗಮಂಟಪಗಳ ತದ್ರೂಪವನ್ನು ನಿರ್ಮಿಸುವ ನಿರ್ಧಾರಕ್ಕೆ ಬಂದರು. ಇದಕ್ಕೆ ಬೇಕಾದ ಮೂಲಧನ, ತಾಂತ್ರಿಕ ನಿಪುಣರ ಸಹಾಯ-ಸಹಕಾರಗಳನ್ನು ಕ್ರೋಢೀಕರಿಸಿ ನಿರ್ಮಾಣ ಆರಂಭಿಸಿಯೇ ಬಿಟ್ಟರು.
ಸುಮಾರು ಐದು ವರ್ಷಗಳ ಕಾಲ ಅಹರ್ನಿಶಿ ಶ್ರಮಿಸಿ ಬೆಂಗಳೂರಿನ ಜಯನಗರದಲ್ಲಿ ‘ಕನಕಸಭಾ’ ರಂಗ ಮಂಟಪ ಪೂರ್ಣಗೊಳಿಸಿ, ಜನರಲ್‌ ಕಾರಿಯಪ್ಪನವರಿಂದ ಸಾಹಸಸಿಂಹ ನೆಂಬ ಶಾಭಾಷ್‌ಗಿರಿಯನ್ನೂ ಪಡೆದರು. ಕನಕಸಭೆಯ ಪ್ರವೇಶ ದ್ವಾರದಲ್ಲಿ ಚಿತ್ರಿಸಿರುವ ನೃತ್ಯ ಮುದ್ರ ಪ್ರಭಾವಳಿ, ಹಾಗೂ ಇದರ ಚೌಕಟ್ಟಿನಲ್ಲಿ ಚಿತ್ರಿಸಿರುವ ಅಮೃತ ಮಂಥನದ ಕಥಾನಿರೂಪಣೆ, ಭವ್ಯ ಸ್ವಾಗತ ಕೋರುತ್ತವೆ. ರಂಗ ಮಂಟಪದ ಒಳಗಡೆ ತಾಳೆಗರಿಯ ತದ್ರೂಪದಂತಿರುವ ನಾಟ್ಯಶಾಸ್ತ್ರದ ಆಯ್ದ ಶ್ಲೋಕಗಳು, ಕರಣಗಳ ಕೆತ್ತನೆ, ನೃತ್ಯಾಭ್ಯಾಸಿಗಳಿಗೆ ನೃತ್ಯ ಪಟುಗಳ ಕಣ್ಣಿಗೆ ಹಬ್ಬವನ್ನೂ-ಮನಸ್ಸಿಗೆ ನಾಟ್ಯ ಪರಿಸರವನ್ನು ಕೊಡುವ ಉತ್ತಮ ಸಾಧನವಾಗಿದೆ. ನಾಟ್ಯಾಭ್ಯಾಸಿಗಳಿಗೆ, ಎಂತಹ ಪರಿಸರ ಸೃಷ್ಟಿ?-ಭಾವಿಸಿ.
 
ಕೌಶಿಕರು ನಾಟ್ಯ ಶಾಸ್ತ್ರದಲ್ಲಿಯೂ , ಕಲೆಯಲ್ಲಿಯೂ ಸಿದ್ಧಹಸ್ತರಾಗಿದ್ದವರು. ಅವರಿಗಿದ್ದ ಖಚಿತ ಶಾಸ್ತ್ರ ಪ್ರಜ್ಞೆ ಕಲೆಯಲ್ಲಿನ ಅಪಾರ ಪರಿಶ್ರಮ ಮತ್ತು ತಾರ್ಕಿಕ ಸಂಪತ್ತಿನ ಧೃಡ ವಿಶ್ವಾಸದ ಫಲವೇ ಅವರು ಕೈಗೊಂಡ ಸಂಶೋಧನೆಗಳಿಗೆ ಒತ್ತಾಸೆಯಾಯಿತು. ನೃತ್ಯ ಕಾರ್ಯಕ್ರಮಗಳ ಪಟ್ಟಿಯಲ್ಲಿ ಪ್ರೌಢಿಮೆಗೆ ನಿದರ್ಶನವಾದ ರಾಗ ತಾನ ಪಲ್ಲವಿಯು ಸೇರದೇ ಪ್ರತ್ಯೇಕವಾಗಿ ಉಳಿದಿದ್ದ ಬಗ್ಗೆ ಗಾಢವಾದ ಚಿಂತನೆ, ತಾರ್ಕಿಕ ವಿಮರ್ಶೆ ಮತ್ತು ಪ್ರಯೋಗ ಪರಿಶ್ರಮಗಳಿಂದ ಪ್ರದರ್ಶಿತವಾದ ನೃತ್ಯ ಸಂಪ್ರದಾಯದಲ್ಲಿ ಪಲ್ಲವಿ ನೃತ್ಯ ಜೋಡಣೆಯು ವಿದ್ವಾಂಸರ ವಿಮರ್ಶಕರ ಹಾಗೂ ತಜ್ಞರ ಪ್ರಶಂಸೆ ಪಡೆಯಿತು.
 
ಭರತನಾಟ್ಯದ ವೈದಿಕ ಹಿನ್ನೆಲೆಯನ್ನು ಯೋಗದ ತಾತ್ಪರ್ಯವನ್ನೂ ವಿವರಿಸಿ ಭಾಷಣ ಸರಮಾಲೆಗಳ ಮೂಲಕ ಭರತನಾಟ್ಯವು ವಿಲಾಸಿಗಳಿಗೆ ಮೀಸಲಾದ ಕಲೆಯಲ್ಲವೆಂದು ಸಿದ್ಧಾಂತಿಸಿದರು.
ಭರತನಾಟ್ಯ ಪ್ರದರ್ಶನ ಪ್ರಣಾಳಿಕೆಯ ಪ್ರತ್ಯಂಗಕ್ಕೂ ಅಧ್ಯಾತ್ಮಿಕವಾದ ಅಂತರಾರ್ಥವಿದೆಯೆಂದು ಪ್ರತಿಪಾದಿಸುವ ಮೂಲೋದ್ದೇದಿಂದಲೇ ರಚಿಸಿದ “ಭರತನಾಟ್ಯ ದಿಗ್ದರ್ಶನ”ವು ಕೌಶಿಕರ ಸಾಧನೆಯ ಫಲವಾಗಿದೆ. ಅನ್ಯನಾಟ್ಯ ಗ್ರಂಥಗಳಲ್ಲಿ ಲಭ್ಯವಿಲ್ಲದ ಆದರೆ ನಾಟ್ಯ ಪ್ರದರ್ಶನಕ್ಕೆ ತುಂಬ ಸಂಗತವಾದ ಹಲವಾರು ತಾಂತ್ರಿಕ ವಿಷಯಗಳನ್ನು ರಂಗಮಂದಿರ, ನರ್ತನ ಯೋಜನೆ, ಬೆಳಕಿನ ಪ್ರಸರಣ, ವರ್ಣ ದ್ರವ್ಯಗಳ ಆವರಣ, ವಿಕ್ಷೇಪ ಮತ್ತು ಗಹನವಾಗಿಯೇ ಉಳಿದಿದ್ದ ನಾಟ್ಯ ಯೋಗ, ನಾಟ್ಯ ಕರ್ಮ, ನಾಟ್ಯ ಶಿಲ್ಪ ಇವುಗಳ ಸಂಬಂಧವನ್ನು ಚಿತ್ರಗಳ ಮೂಲಕ ವಿವರಿಸಿ, ಆರ್ಷೇಯ ನಾಟ್ಯ ವಿದ್ವಾಂಸರ ಇಂಗಿತವನ್ನು ಸಿದ್ಧಾಂತಿಸಿ ತರುಣ ಬುದ್ಧಿ ಜೀಔಇಗಳ ಸಂಶೋಧನೆಗೆ ನೆರವಾಗಬಲ್ಲ ಸ್ವತಂತ್ರ ಗ್ರಂಥ. ಈ ಮಹಾಗ್ರಂಥವು ಕನ್ನಡದಲ್ಲಿದ್ದು ಇಂದಿಗೂ ನಾಟ್ಯಾಚಾರ್ಯರ; ನಾಟ್ಯಾಭ್ಯಾಸಿಗಳ, ಏಕೈಕ ಕೈಪಿಡಿಯಾಗಿದೆ.
ನೃತ್ಯ ಕಲೆಯು ಕರ್ನಾಟಕದಲ್ಲಿ ಗೌರವದಿಂದ ಪ್ರಗತಿ ಕಾಣಬೇಕು; ನಮ್ಮ ಜನರಿಂದ ಹಾಗೂ ಹೊರಗಿನ ಜನರಿಂದ ಸನ್ಮಾನಿಸಲ್ಪಡಬೇಕು, ಕಲಾವಿದರ ಬದುಕು ಹಸನಾಗಿ ಅವರು ಭಾರತೀಯ ಸಂಸ್ಕೃತಿಯ ಪ್ರತಿನಿಧಿಗಳಂತೆ ರಾಷ್ಟ್ರ ಪ್ರಜ್ಞೆಯುಳ್ಳವರಾಗಬೇಕು ಎಂಬ ಸಂದೇಶವನ್ನು ವಿಶ್ವ ಕನ್ನಡ ಸಮ್ಮೇಳನದಲ್ಲಿ ಸಾರುವ ಮೊದಲೇ ತಮ್ಮ ಲ೬೨ನೇ ವಯಸ್ಸಿನಲ್ಲಿ ದಿನಾಂಕ ೨೭.೨.೧೯೮೩ ರಂದು ಹೃದಯಾಘಾತದಿಂದ ಮರೆಯಾದದ್ದು, ಕರ್ನಾಟಕ ನೃತ್ಯ ಪ್ರಕಾರ ರೂಪಿಸಲು ಬೀಜಾಂಕಪ್ರಾಯರಾಗಿದ್ದ ಗುರುವರ್ಯ ಸುಬ್ರಹ್ಮಣ್ಯ ಕೌಶಿಕರನ್ನು ಕನ್ನಡ ನಾಡು ಕಳೆದು ಕೊಂಡಂತಾಯಿತು.
 
ಎಚ್‌.ಆರ್. ಕೇಶವಮೂರ್ತಿ
ಚಿಕ್ಕಮಗಳೂರು ತಾಲೂಕಿನ ಹೋಚಿಹಳ್ಳಿ ಗ್ರಾಮದಲ್ಲಿ ೧೯೧೯ರಲ್ಲಿ ಶ್ರೀ ಬಿ. ರಾಮಸ್ವಾಮಿ ಮತ್ತು ಶ್ರೀಮತಿ ಸೀತಮ್ಮನವರ ಪುತ್ರರಾಗಿ ಕೇಶವಮೂರ್ತಿಯವರು ಜನಿಸಿದರು. ಬಡತನದ ದೆಸೆಯಿಂದ ಪ್ರಾಥಮಿಕ ಹಂತದಲ್ಲೇ ವಿದ್ಯಾಭ್ಯಾಸಕ್ಕೆ ಸಂಚಕಾರ ಬಂದರೂ ಧೃತಿಗೆಡದೆ ತುಮಕೂರಿನಲ್ಲಿ ಚಿಕ್ಕಪ್ಪ ಮೊಸಳೆ ನರಸಿಂಹಯ್ಯನವರ ಮನೆಯಲ್ಲಿ ದೈನಂದಿನ ವೆಚ್ಚದ ಸಲುವಾಗಿ ಶ್ರಮಜೀವನ ನಡೆಸುತ್ತಾ ಎಸ್‌.ಎಸ್‌.ಎಲ್‌.ಸಿ. ಮುಗಿಸಿದರು. ಜತೆಗೆ ಚಿಕ್ಕಪ್ಪ ನರಸಿಂಹಯ್ಯನವರಿಂದ ಅಲ್ಪ ಸ್ವಲ್ಪ ಸಂಸ್ಕೃತ ಪಾಠವೂ ಆಯಿತು. ಮುಂದೆ ಹೆಚ್ಚಿನ ವಿದ್ಯಾಭ್ಯಾಸಕ್ಕೆ ಹಣದ ಮುಗ್ಗಟ್ಟು  ಬಹಳವಾಗಿ ತಲೆದೋರಿದ್ದರಿಂದ ಓದಿಗೆ ತಿಲಾಂಜಲಿಯಿತ್ತು ಸಂಪಾದನೆಗಾಗಿ ಬೇರೆ ದಾರಿ ಹುಡುಕುವುದು ಅನಿವಾರ್ಯವಾಯಿತು.
 
ತಮ್ಮ ಸ್ನೇಹಿತರ ಜೊತೆಗೂಡಿ ಮೈಸೂರಿನ ಆಸ್ಥಾನ ವಿದ್ವಾಂಸರಾಗಿದ್ದ ಸಿ.ಎಸ್‌. ಶ್ರೀನಿವಾಸಮೂರ್ತಿ ಅವರಲ್ಲಿ ಕೊಳಲು ವಾದನ ಕಲಿಯಲು ಪ್ರಾರಂಭಿಸಿದರು. ತುಮಕೂರಿನ ನಾಟಕ ಸಂಘಗಳ ಸಂಪರ್ಕ ಹಾಗೂ ಸಂಗೀತದ ಪಾಠ ಕೇಶವಮೂರ್ತಿಯವರಲ್ಲಿ ನೃತ್ಯದ ಗೀಳನ್ನೂ ಹುಟ್ಟು ಹಾಕಿರಬಹುದು. ಹೀಗಾಗಿ ೧೯೪೩ರಲ್ಲಿ ನೃತ್ಯಾಸಕ್ತರಾಗಿ ಬೆಂಗಳೂರಿಗೆ ವಲಸೆ ಬಂದರು. ಈ ಹೊತ್ತಿಗೆ ಅವರಿಗೆ ಮದುವೆಯೂ ಆಗಿತ್ತು. ಪತ್ನಿ ಶಾರದಮ್ಮನವರ ಜೊತೆಗೂಡಿ ಬೆಂಗಳೂರಿನಲ್ಲಿ ವಾಸಿಸುತ್ತಾ ಸಂಸಾರ ನಿರ್ವಹಣೆಗಾಗಿ ಶಾಲೆಯೊಂದರಲ್ಲಿ ಅಧ್ಯಾಪಕ ಗಳಿಸಿದರು.
ಮೊದಲಿಗೆ ಉತ್ತರದ ಸುಪ್ರಸಿದ್ಧ ಕಥಕ್‌ ನೃತ್ಯ ಕಲಾವಿದ ಸೋಹನ್‌ ಲಾಲ್‌ರವರಿಂದ ಕಥಕ್‌ ಕಲಿತರು. ಮುಂದೆ ಭರತನಾಟ್ಯದ ವೈವಿಧ್ಯತೆಗೆ ಮಾರುಹೋಗಿ ನಟುವನಾರ್ ಗುಂಡಪ್ಪನವರ ಶಿಷ್ಯರಾಗಿ ಅವರಿಂದ ಭರತನಾಟ್ಯ ಕಲೆಯಲ್ಲೂ ಸಾಕಷ್ಟು ಪಾಂಡಿತ್ಯ ಗಳಿಸಿದರು.
 
ಕೇಶವಮೂರ್ತಿಯವರು ೧೯೪೯ರಲ್ಲಿ ತಮ್ಮದೇ ಆದ ಕೇಶವ ನೃತ್ಯಶಾಲೆಯನ್ನು ಪ್ರಾರಂಭಿಸಿದರು. ತನ್ಮೂಲಕ ಅನೇಕ ವಿದ್ಯಾರ್ಥಿನಿಯರನ್ನು ನಾಟ್ಯಕಲೆಯಲ್ಲಿ ತಯಾರು ಮಾಡಿ ನಾಟ್ಯಾಚಾರ್ಯರೆನಿಸಿದರು. ಮಕ್ಕಳಾದ ವಸಂತಲಕ್ಷ್ಮಿ, ಸುಮಿತ್ರಾ, ಶ್ಯಾಂಪ್ರಕಾಶ್‌, ಹಾಗೂ ರಾಮ್ ಕುಮಾರ್ ಅವರುಗಳೂ ಸಹ ನೃತ್ಯಕ್ಷೇತ್ರದಲ್ಲಿ ಹೆಸರು ಮಾಡಿದ್ದಾರೆ. ಪ್ರತಿವರ್ಷವೂ ತಪ್ಪದೆ ವಾರ್ಷಿಕೋತ್ಸವವನ್ನು ನಡೆಸುತ್ತಾ ವಿದ್ಯಾರ್ಥಿಗಳಿಂದ ನಾಟ್ಯ ಮಾಡಿಸಿ ಹುರಿದುಂಬಿಸುತ್ತಿದ್ದಾರೆ. ಕರ್ನಾಟಕ ಸೆಕೆಂಡರಿ ಎಜುಕೇಷನ್‌ ಬೋರ್ಡ್ ನಡೆಸುವ ನೃತ್ಯ ಪರೀಕ್ಷೆಗಳಿಗೆ ವಿದ್ಯಾರ್ಥಿಗಳನ್ನು ತಯಾರು ಮಾಡುವುದೇ ಅಲ್ಲದೆ ತಮ್ಮ ಶಾಲೆಯ ವತಿಯಿಂದ ಸರ್ಟಿಫಿಕೇಟ್‌ ಕೋರ್ಸ್, ಡಿಪ್ಲೊಮಾ ಕೋರ್ಸ್ ಮತ್ತು ಡಿಗ್ರಿ ಕೋರ್ಸ್‌ಗಳನ್ನೂ ನೀಡಲು ಪ್ರಾರಂಭಿಸಿದರು.
 
ರಾಜ್ಯಾದ್ಯಂತ-ರಾಷ್ಟ್ರಾದ್ಯಂತ ಅನೇಕ ಸಂಘ ಸಂಸ್ಥೆಗಳ ಆಹ್ವಾನದ ಮೇರೆಗೆ ಕೇಶವ ನೃತ್ಯ ಶಾಲೆಯು ನೂರಾರು ಕಾರ್ಯಕ್ರಮಗಳು ನಡೆಯುತ್ತಾ ಬಂದವು. ಕೇಶವ ನೃತ್ಯ ಶಾಲೆಯ ವಿಭಿನ್ನತೆ ಇರುವುದೇ ನೃತ್ಯನಾಟಕಗಳಲ್ಲಿ ಒಂದಕ್ಕಿಂತ ಒಂದು ಅಮೋಘವಾದ ನೃತ್ಯ ನಾಟಕಗಳು ಸಭಿಕರನ್ನು ಕೈಬೀಸಿ ಕರೆದು ರಸದೌತಣ ನೀಡುವಲ್ಲಿ ಯಶಸ್ವಿಯಾದವು. ಇಂತಹ ನೃತ್ಯನಾಟಕಗಳ ಪ್ರದರ್ಶನಕ್ಕೆ, ಸಂಯೋಜನೆಗೆ ಕೇಶವಮೂರ್ತಿಯವರು ವಹಿಸಿದ ಶ್ರಮ ಅಪಾರ. ಸುಮಾರು ೩೬ ಕ್ಕೂ ಹೆಚ್ಚು ಪೌರಾಣಿಕ, ಸಾಮಾಜಿಕ, ಚಾರಿತ್ರಿಕ, ಜಾನಪದ ವಸ್ತು ವಿಶೇಷವುಳ್ಳ ನೃತ್ಯನಾಟಕಗಳು ಹಲವಾರು ಬಾರಿ ಪ್ರದರ್ಶನಗೊಂಡಿರುವುದು ಗಮನಾರ್ಹ. ಇವೆಲ್ಲಕ್ಕೂ ಕಲಶಪ್ರಾಯದಂತೆ ಕಳೆದ ಹತ್ತುವರ್ಷಗಳಿಂದ ಕನ್ನಡ ಕವಿ ಕಾವ್ಯ ಪರಂಪರೆ ಮಾಲಿಕೆಯ ಅಡಿಯಲ್ಲಿ ಆದಿಕವಿ ಪಂಪನಿಂದ ಹಿಡಿದು ಹೆಸರಾಂತ ಕವಿಗಳ ಕಾವ್ಯವನ್ನು ರಂಗದ ಮೇಲೆ ತರುವ ಕೆಲಸ ನಿರಂತರವಾಗಿ ನಡೆಯುತ್ತಿದೆ.
 
ಸುವರ್ಣವರ್ಷ ಮಹೋತ್ಸವ: ೧೯೪೯ರಲ್ಲಿ ಪ್ರಾರಂಭವಾದ ಕೇಶವ ನೃತ್ಯಶಾಲೆ ೧೯೯೯ರಲ್‌ಇ ೫೦ ವರ್ಷಗಳನ್ನು ಪೂರೈಸಿದ ಮಹತ್ತರ ಸಾಧನೀಯ ವರ್ಷ. ಏನೇ ಅಡಚಣೆ, ಎಡರು ತೊಡರುಗಳ ನಡುವೆಯೂ ನಿರಂತರವಾಗಿ ಈ ಸಂಸ್ಥೆ ವಿದ್ಯಾರ್ಥಿಗಳಿಗೆ ತರಬೇತಿ ನೀಡುವತ್ತ ಮತ್ತು ನೃತ್ಯ ಪ್ರದರ್ಶನಗಳತ್ತ ಸತತವಾಗಿ ಶ್ರಮಿಸಿದ ಹಾದಿ ಅನುಕರಣೀಯ.
 
ಸುವರ್ಣವರ್ಷದ ಆಚರಣೆ ಅದ್ವಿತೀಯವಾಗಿ ಪ್ರಾರಂಭವಾಯಿತು. ಸುಮಾರು ೫೦೦ಕ್ಕೂ ಹೆಚ್ಚು ನರ್ತಕ ನರ್ತಕಿಯವರು ಪಾಲ್ಗೊಂಡು, ೫೦ಕ್ಕೂ ಹೆಚ್ಚು ಕಾರ್ಯಕ್ರಮಗಳನ್ನು ವರ್ಷದುದ್ದಕ್ಕೂ ಸಾದರ ಪಡಿಸಿದರು. ಏಕ ವ್ಯಕ್ತಿ ನೃತ್ಯ ಪ್ರದರ್ಶನ, ದ್ವಂದ್ವ ನೃತ್ಯ ಪ್ರದರ್ಶನ, ನೃತ್ಯನಾಟಕಗಳು ಪ್ರದರ್ಶಿತಗೊಂಡವು . ಪ್ರತಿತಿಂಗಳೂ ನೃತ್ಯ ಕಾರ್ಯಾಗಾರಗಳು ನಡೆದು ಸುವರ್ಣ ಮಹೋತ್ಸವವನ್ನು ಇನ್ನೂ ಹೆಚ್ಚು ಅರ್ಥಪೂರ್ಣವಾಗುವಂತೆ ಮಾಡಿದವು.
 
ಸಮಾರೋಪ ಸಮಾರಂಭದ ದಿನ ನೃತ್ಯಕ್ಷೇತ್ರದಲ್ಲಿ ಅವಿರತವಾಗಿ ತಮ್ಮನ್ನು ತೊಡಗಿಸಿಕೊಂಡ ಅನೇಕ ಮಹನೀಯರಿಗೆ ಸನ್ಮಾನ ಮಾಡಿ ಆ ಮೂಲಕ ಕೇಶವ ನೃತ್ಯಶಾಲೆ ತನ್ನ ಘನತೆಯನ್ನೂ ಹೆಚ್ಚಿಸಿಕೊಂಡಿತು.
 
ಕನ್ನಡ ಕವಿಕಾವ್ಯ ಪರಂಪರೆ: ಆದಿಕವಿ ಪಂಪನಿಂದ ಪ್ರಾರಂಭವಾಗಿ ನವೋದಯದವರೆಗೂ ಕನ್ನಡ ಸಾಹಿತ್ಯ ಚರಿತ್ರೆಯಲ್ಲಿ ತಮ್ಮ ಕಾವ್ಯ ಕೃತಿಗಳ ಮೂಲಕ ಅಪಾರವಾದ ಹೆಸರು ಮಾಡಿರುವ ಸುಮಾರು ಇಪ್ಪತ್ತು ಕವಿವರ್ಯರ ಕೃತಿಗಳನ್ನು ನೃತ್ಯದ ಮೂಲಕ ರಂಗಕ್ಕೆ ತರಬೇಕೆಂಬ ಆ ಯೋಜನೆ ೧೯೫ರಲ್ಲಿ ಪ್ರಾರಂಭವಾಯಿತು. ಈ ಮಾಲಿಕೆಯ ಅಡಿಯಲ್ಲಿ ಈಗಾಗಲೇ ಹನ್ನೊಂದು ಕವಿಗಳ ಕಾವ್ಯಗಳನ್ನು ರಂಗದ ಮೇಲೆ ತಂದಿದ್ದು ಇನ್ನೂ ಆರು ಕವಿಗಳ ಕಾವ್ಯಗಳನ್ನು ಪ್ರದರ್ಶನಕ್ಕೆ ಸಿದ್ಧಪಡಿಸುತ್ತಿದ್ದಾರೆ.
 
ಮುಖ್ಯವಾಗಿ ಆದಿಕವಿ ಪಂಪನ ಭರತ ಬಾಹುಬಲಿ, ರನ್ನನ, ಗದಾಯುದ್ಧ, ನಾಗವರ್ಮನ ಕಾದಂಬರಿ, ಜನ್ನನ ಯಶೋಧರ ಚರಿತೆ, ನಾಗಚಂದ್ರನ ರಾಮಚಂದ್ರ ಚರಿತ ಪುರಾಣ, ನೇವಿ ಚಂದ್ರನ ಲೀಲಾವತಿ ಪ್ರಬಂಧ, ಹರಿಹರನ ಗಿರಿಜಾ ಕಲ್ಯಾಣ, ರಾಘವಾಂಕನ ಹರಿಶ್ಚಂದ್ರ ಕಾವ್ಯ, ಚಾಮರಸನ ಪ್ರಭುಲಿಂಗಲೀಲೆ, ನಾರಣಪ್ಪನ ಕುಮಾರವ್ಯಾಸ ಭಾರತ ಮುಂತಾದ ನೃತ್ಯ ನಾಟಕಗಳು ಜನಮನ್ನಣೆಗೆ ಪಾತ್ರವಗಿವೆ. ಹಾಗೆಯೇ ಕನ್ನಡ ಮತ್ತು ಸಂಸ್ಕೃತ ಭಾಷೆಯ ಸಾಹಿತ್ಯ ಉಳ್ಳ ೩೦ಕ್ಕೂ ಹೆಚ್ಚು ನೃತ್ಯ ನಾಟಕಗಳನ್ನು ಸಂಯೋಜಿಸಿ ಪ್ರದರ್ಶಿಸಿದ ಹೆಗ್ಗಳಿಕೆಯೂ ಕೇಶವಮೂರ್ತಿ ಅವರದ್ದಾಗಿದೆ. ಶ್ರೀ ಎಚ್‌.ಆರ್. ಕೇಶವಮೂರ್ತಿ ಅವರ ಪತ್ನಿ ಶಾರದಮ್ಮ, ಕೆಲಮಟ್ಟಿಗೆ ವೀಣಾ ವಾದನದಲ್ಲಿ ಪರಿಶ್ರಮ ಉಳ್ಳವರಾಗಿದ್ದಾರೆ. ಪುತ್ರಿ ವಸಂತ ಲಕ್ಷ್ಮಿ ತಮ್ಮದೇ ಆದ ವಿಶ್ರುತ ನೃತ್ಯ ಶಾಲೆ ನಡೆಸುತ್ತಿದ್ದು ಬೆಂಗಳೂರು ವಿಶ್ವವಿದ್ಯಾನಿಲಯದಲ್ಲಿ ನೃತ್ಯ ಪ್ರಾಧ್ಯಾಪಕಿ ಆಗಿದ್ದಾರೆ, ಮತ್ತೊಬ್ಬ ಪುತ್ರಿ ಸುಮಿತ್ರಾ ದೇವಿ ಕೇಶವಮೂರ್ತಿ ಅವರೇ ನಡೆಸುತ್ತಿರುವ ವೆಂಕಟೇಶ ವಿದ್ಯಾಲಯದಲ್ಲಿ ಮುಖ್ಯೋಪಾಧ್ಯಾಯಿನಿ, ಹಿರಿಯ ಪುತ್ರ ಬಿ.ಕೆ. ಶ್ಯಾಂಪ್ರಕಾಶ್‌ ಆಕಾಶವಾಣಿ ನಿಲಯದ ವೀಣಾ ಕಲಾವಿದೆ. ಮತ್ತಿಬ್ಬರು ಪುತ್ರರಾದ ರಾಮ್‌ ಕುಮರ ಮತ್ತು ರವಿಶಂಕರ ರೂಪಾ ಉತ್ತಮ ನೃತ್ಯ ಪಟುವಾಗಿದ್ದಾರೆ.
 
ಸಾಂಘಿಕ-ಚಟುವಟಿಕೆಗಳು: ತಮ್ಮ ಐವತ್ತೈದು ವರ್ಷದ ಕಲಾಜೀವನದಲ್ಲಿ ಗುರು-ಶ್ರೀ ಕೇಶವಮೂರ್ತಿಯವರು ತಮ್ಮ ನೃತ್ಯಶಾಲೆ ಮಾತ್ರವಲ್ಲದೆ ನೃತ್ಯಕ್ಕೆ ಸಂಬಂಧ ಪಟ್ಟ ಹಲವಾರು ಸಂಘ ಸಂಸ್ಥೆಗಳಲ್ಲೂ ಪಾತ್ರ ವಹಿಸಿದ್ದಾರೆ. ನೃತ್ಯ ಕಲಾವಿದರ ಏಳಿಗೆಗಾಗಿ ಕರ್ನಾಟಕ ನೃತ್ಯ ಕಲಾ ಪರಿಷತ್ತನ್ನು ಸ್ಥಾಪಿಸಿ ಅದರ ಅಧ್ಯಕ್ಷರಾಗಿ ಹಲವಾರು ವರ್ಷಗಳು ಸೇವೆ ಸಲ್ಲಿಸಿದ್ದಾರೆ. ಕರ್ನಾಟಕ ಸಂಗೀತ ನೃತ್ಯ ಅಕಾಡೆಮಿಯ ಸದಸ್ಯರಾಗಿ ಕಾರ್ಯ ನಿರ್ವಹಿಸಿದ್ದಾರೆ. ಕರ್ನಾಟಕ ಸೆಕೆಂಡರಿ ಬೋರ್ಡ್ ನಡೆಸುವ ನೃತ್ಯ ಪರೀಕ್ಷೆಗಳ ಪಠ್ಯವಸ್ತು ಸಮಿತಿಗೆ ಅಧ್ಯಕ್ಷರಾಗಿ ನೃತ್ಯಕ್ಕೆ ಸಂಬಂಧಿಸಿದಂತೆ ಪಠ್ಯವನ್ನು ನಿರ್ದಿಷ್ಟಗೊಳಿಸಿದ್ದಾರೆ. ಭರತನಾಟ್ಯದ ಮಾಧ್ಯಮಿಕ ದರ್ಜೆ ಪಠ್ಯ ಪುಸ್ತಕ ಸಮಿತಿಗೆ ಅಧ್ಯಕ್ಷರಾಗಿದ್ದು ಪುಸ್ತಕ ಹೊರತಂದಿದ್ದಾರೆ. ಹಲವಾರು ವರ್ಷ ನೃತ್ಯ ಪರೀಕ್ಷೆಗಳ ಮೌಲ್ಯ ಮಾಪನದ ಅಧ್ಯಕ್ಷರಾಗಿ ಕಾರ್ಯ ನಿರ್ವಹಿಸಿದ್ದಾರೆ.
 
ನೃತ್ಯದ ಬಗ್ಗೆ ಹಲವಾರು ಸೋದಾಹರಣ ಭಾಷಣಗಳನ್ನೂ,ಪ್ರಾತ್ಯ ಕ್ಷಿಕೆಗಳನ್ನೂ ನಡೆಸಿಕೊಟ್ಟಿರುವ ಶ್ರೀಯುತರು ನಾಟ್ಯವಿಚಾರ ಸಂಗ್ರಹ ಎಂಬ ಪುಸ್ತಕದಲ್ಲಿ ತಮ್ಮ ಅನೇಕ-ಚಿಂತನೆಗಳನ್ನು, ಭಾಷಣಗಳನ್ನು ಉದಾಹರಿಸಿದ್ದಾರೆ.
 
ಭರತನಾಟ್ಯಕ್ಕೆ ಬೇಕಾದ ಜತಿಸ್ವರ, ಶೃಂಗಾರ ಪದಗಳು, ಶಬ್ದ, ವರ್ಣ, ತಿಲ್ಲಾನ, ನವರಸ ರಾಮಾಯಣಗಳನ್ನು ರಚಿಸಿರುವುದಲ್ಲದೆ ಹಲವಾರು ನೃತ್ಯನಾಟಕಗಳಿಗೆ ತಮ್ಮ ಸಾಹಿತ್ಯವನ್ನು ಅಳವಡಿಸಿದ್ದಾರೆ.
 
ಇವರಿಗೆ ೧೯೮೧ರಲ್ಲಿ ಸಂಗೀತ ನೃತ್ಯ ಅಕಾಡೆಮಿಯ ಕರ್ನಾಟಕ ಕಲಾ ತಿಲಕ ಪ್ರಶಸ್ತಿ, ೧೯೯೦ರ ಕರ್ನಾಟಕ ರಾಜ್ಯೋತ್ಸವ ಪ್ರಶಸ್ತಿ, ೧೯೯೪ರಲ್ಲಿ ಬೆಂಗಳೂರು ಗಾಯನ ಸಮಾಜದಿಂದ ವರ್ಷದ ಕಲಾವಿದ ಪ್ರಶಸ್ತಿ, ೧೯೯೮ರಲ್ಲಿ ಕರ್ನಾಟಕ ಸರ್ಕಾರದ ಪ್ರತಿಷ್ಠಿತ ಶಾಂತಲಾ ಪ್ರಶಸ್ತಿ, ೨೦೦೦ದಲ್ಲಿ ಕೇಂದ್ರ ಸಂಗೀತ ನಾಟಕ ಅಕಾಡೆಮಿ ಪುರಸ್ಕಾರಗಳಲ್ಲದೆ ೧೯೯೦ರಲ್ಲಿ ಕರ್ನಾ ಟಕ ನೃತ್ಯ ಕಲಾಪರಿಷತ್ತಿನ ನೃತ್ಯ ಕಲಾಶಿರೋಮಣಿ ಪ್ರಶಸ್ತಿ, ೧೯೯೩ರಲ್ಲಿ ಕರ್ನಾಟಕ ನವೋದಯದ ಅಚಲ ಪ್ರಶಸ್ತಿ ಹಾಗೂ ಇನ್ನೂ ಹಲವಾರು ಸಂಘ ಸಂಸ್ಥೆಗಳು ಇವರನ್ನು ಸನ್ಮಾನಿಸಿ ಗೌರವಿಸಿವೆ.
 
ಯು.ಎಸ್‌.ಕೃಷ್ಣರಾವ್‌ ಮತ್ತು ಚಂದ್ರಭಾಗಾದೇವಿ
“ಆಕೆಯನ್ನು ವಿವಾಹವಾಗಲು ನೀವು ಬಹಳ ಅದೃಷ್ಟ ಮಾಡಿರಬೇಕು”
“ಇಲ್ಲ, ನನ್ನಂಥ ಪತಿ ದೊರಕಬೇಕಾದರೆ ಆಕೆ ಅದೃಷ್ಟ ಮಾಡಿರಬೇಕು”/
“ಬಿಸಿ ರಕ್ತದ ತರುಣರ ಮಾತೇ ಹೀಗೆ” ಎಂದು ನಗುತ್ತಾ ತರುಣ ಕೃಷ್ಣರಾವ್‌ನ ಬೆನ್ನು ಸವರಿದವರು ಖ್ಯಾತ ಚಿತ್ರ ಕಲಾವಿದ ಅ.ನ. ಸುಬ್ಬರಾಯರು.
 
“ನನ್ನ ಮತ್ತು ನಮ್ಮವರ ಮದುವೆಯ ಮಾತು ಮೊದಲು ಆರಂಭವಾದದ್ದು ಹೀಗೆ” ಚಂದ್ರಭಾಗಾದೇವಿ ಅವರ ನುಡಿಯಿದು.
 
“ಕನ್ನಡ ಸಾಹಿತ್ಯ ಪರಿಷತ್ತಿನ ಸಭಾಂಗಣದಲ್ಲಿ ಅ.ನ. ಸುಬ್ಬರಾಯರು ಅಂದು ಏರ್ಪಡಿಸಿದ ನೃತ್ಯ ಕಾರ್ಯಕ್ರಮ(೧೯೪೦) ಏರ್ಪಾಟು ಮಾಡಿದ್ದ ಸಂದರ್ಭದ ಆಹ್ವಾನ ಪತ್ರಿಕೆಯಲ್ಲಿ ಕೃಷ್ಣರಾಯರ ಹೆಸರಿನೊಂದಿಗೆ ನನ್ನ ಹೆಸರೂ ಅಚ್ಚಾಗಿದ್ದುದು ಅಪರಾಧ ಎಂದವರ ಲೆಕ್ಕ. ಅದನ್ನು ಕಂಡು ಹಿರಿಯರಾದ ಅ.ನ. ಸುಬ್ಬರಾಯರು ಬಿಗಡಾಯಿಸಿದ್ದ ಪರಿಸ್ಥಿತಿಯನ್ನು ನಗೆಮಾತಿನಿಂದ ಸರಿಪಡಿಸಿದರು” ಎಂದು ಚಂದ್ರಭಾಗಾದೇವಿ ಸಂದರ್ಭದ ಹಿನ್ನೆಲೆಯ ಪರಿಚಯ ನೀಡಿದ್ದರು.
ಅನಂತರ ನಡೆದ ನೃತ್ಯ ಕಾರ್ಯಕ್ರಮದಲ್ಲಿ ಚಂದ್ರಭಾಗಾದೇವಿ ಯವರ “ಉಷಾ ನೃತ್ಯ’ದ ಅಭಿನಯ ಹಾಗೂ ಪದಗತಿ ಕಂಡು ಪಕ್ಷಪಾತವಿಲ್ಲದೆ ಮನಸಾರೆ ಮೆಚ್ಚಿ ಕೃಷ್ಣರಾಯರು ಅಭಿನಂದಿಸಿದ್ದರು. ನಂತರದ ಒಂದು ವರ್ಷದಲ್ಲಿ ಒಂದು ಶುಭದಿನ (೧೯೪೧) ಚಂದ್ರಭಾಗಾದೇವಿ ಕೃಷ್ಣರಾವ್‌ ಸತಿಪತಿಗಳಾದರು. ಕಲೆಯೊಂದಿಗೆ ಒಲವೂ ಸೇರಿದಾಗ ಹಾಲು ಜೇನಿನ ಸವಿ. ವಿವಾಹ ನಂತರದ ವರ್ಷಗಳನ್ನು ಹಿಂತಿರುಗಿ ಈ ದಂಪತಿಗಳು ನೋಡಿದಾಗ ತಮ್ಮ ತನು, ಮನ, ಧನದಿಂದ ಮಾಡಿದ ನೃತ್ಯ ಕಲಾಸೇವೆಯಿಂದ ಜೀವನ ಸಾರ್ಥಕವಾಗಿದೆ ಎಂದುಕೊಂಡರು.
ಪ್ರೊ. ಯು.ಎಸ್‌. ಕೃಷ್ಣರಾವ್‌ ಅವರ ಹುಟ್ಟೂರು ಉತ್ತರಕನ್ನಡ ಜಿಲ್ಲೆಯ ಮಲ್ಲಾಪುರವಾದರೂ ಅವರು ಬೆಳೆದು ದೊಡ್ಡವರಾದುದು ಬೆಂಗಳೂರಿನಲ್ಲೇ. ತಂದೆ ಶಿವರಾಮ, ತಾಯಿ ಗಿರಿಜಾಬಾಯಿ, ಮುತ್ತಾತ ಒಬ್ಬರು ಕುಮಟಾದಲ್ಲಿ ನೃತ್ಯದ ಮೇಷ್ಟ್ರಾಗಿದ್ದರಂತೆ. ಕೃಷ್ಣರಾಯರು ಪದವೀಧರರಾಗಿ ವೃತ್ತಿ ಕೈಕೊಂಡಿರುವುದು ರಸಾಯನ ಶಾಸ್ತ್ರದಲ್ಲಿ. ಗೀಳು ಹಚ್ಚಿಸಿಕೊಂಡಿದ್ದು ಭರತನಾಟ್ಯದಲ್ಲಿ.
೧೯೨೧ ಆಗಸ್ಟ್‌ ತಿಂಗಳ ೧೧ ನೇ ದಿನಾಂಕ ಚಂದ್ರಭಾಗಾದೇವಿಯವರ ಜನ್ಮದಿನ. ತಂದೆ ಪಡುಕೋಣೆ ರಮಾನಂದರಾಯರು. ತಾಯಿ ಸೀತಾದೇವಿ (ಇಬ್ಬರೂ ಬರಹಗಾರರು) ಶಿವರಾಮ ಕಾರಂತರ ಶುಭದತ್ತಾ ಗೀತ ನಾಟಕದಲ್ಲಿ ಪಾತ್ರ ದೊರೆತ ಕಾರಣವಾಗಿ ಚಂದ್ರಭಾಗದೇವಿಯರಿಗೆ ನಾಟ್ಯದಲ್ಲಿ ಆಸಕ್ತಿ ಮೂಡಿತು.
ಕೃಷ್ಣರಾಯರು ಕೋಲಾರ ಪುಟ್ಟಪ್ಪನವರಲ್ಲಿ ೩೦.೧.೩೯ರಿಂದ ಮೈಸೂರು ಶೈಲಿಯ ಭರತನಾಟ್ಯ ಅಭ್ಯಾಸವನ್ನೂ ಪಂದನಲ್ಲೂರು ಶೈಲಿಯ ಭರತನಾಟ್ಯ ಅಭ್ಯಾಸವನ್ನೂ ಕುಮಾರನ್‌ ಹಾಗೂ ಕುಂಜು ಕುರೂಪ್‌ ಅವರ ಕೈಕೆಳಗೆ ಕಥಕಳಿಯನ್ನೂ ಕಲಿತರು. ಚಂದ್ರಭಾಗದೇವಿಯರು ೧೦-೧೧ನೇ ವಯಸ್ಸಿನಲ್ಲಿ ಡಾ. ಶಿವರಾಮ ಕಾರಂತ ಅವರಿಂದ ಮೊದಲ ನೃತ್ಯ ಹೆಜ್ಜೆಗಳನ್ನು ಇಡಲು ಕಲಿತರು. ಎರಡು ಕಥಕಳಿ ನೃತ್ಯಬಂಧಗಳನ್ನು ಕಥಕ್‌ ಗುರುಗಳಾದ ಶ್ರೀನಿವಾಸ ಕುಲಕರ್ಣಿಯವರಿಂದಲೂ, ಶ್ರೀ ಯು.ಎಸ್‌.ಕೃಷ್ಣರಾವ್‌ ಅವರ ಸಹಾಯದಿಂದ ಕೋಲಾರ ಪುಟ್ಟಪ್ಪನವರ ಬಳಿ ಚತುರಶ್ರ ಅಲರಿಪು ಕಲಿತು ನಂತರ ಕೃಷ್ಣರಾಯರಿಂದಲೇ ಭರತನಾಟ್ಯ ನೃತ್ಯಬಂಧಗಳನ್ನು ಕಲಿತು, ಮುಂದೆ ತಂಜಾವೂರಿಗೆ ಹೋಗಿ ಪಂದನಲ್ಲೂರು ಶೈಲಿಯನ್ನು ಕಲಿತರು.
 
ಕೃಷ್ಣರಾವ್‌ ದಂಪತಿಗಳು ತಂಜಾವೂರಿನ ನಾಟ್ಯ ಕಲಾನಿಧಿ ಮೀನಾಕ್ಷಿ ಸುಂದರಂ ಪಿಳ್ಳೆ ಅವರಲ್ಲಿ ಭರತನಾಟ್ಯ ಶಿಕ್ಷಣ ಪಡೆದರು. ಬೆಳಿಗ್ಗೆ ೫.೩೦ ಕ್ಕೆ ಪಾಠ ಪ್ರಾರಂಭ. ೫.೩೦ ರಿಂದ ೭.೩೦ ಗಂಟೆಯವರೆಗೆ ಭರತನಾಟ್ಯದ ನಾನಾ ತರಹದ ನಡೆಯುವಿಕೆಗಳನ್ನು ಹೇಳಿಕೊಡುತ್ತಿದ್ದರು. ಪುನಃ ೮.೦೦ ರಿಂದ ೧೧.೦೦ ಗಂಟೆಯವರೆಗೆ ವಿವಿಧ ಅಡವುಗಳ ಪಾಠ. ಒಂದೊಂದು ಅಡವು ನೂರು ಸಲ ಮಾಡಬೇಕು. ಕೈ ವಿನ್ಯಾಸ, ಭಂಗಿಗಳಲ್ಲಿ ಒಂದಂಗುಲವೂ ಹೆಚ್ಚು ಕಡಿಮೆ ಆಗದಂತೆ ಮಾಡಬೇಕಾಗುತ್ತಿತ್ತು. ನಂತರ ವಿಶ್ರಾಂತಿ, ಊಟ ಇತ್ಯಾದಿ. ಮಧ್ಯಾಹ್ನ ೨.೦೦ ಗಂಟೆಯಿಂದ ೫.೦೦ ಗಂಟೆಯವರೆಗೆ ನೃತ್ಯಾಭ್ಯಾಸ, ರಾತ್ರಿ ೭.೦೦ ರಿಂದ ೯.೦೦ ಗಂಟೆಯವರಿಗೂ ಅಭಿನಯ, ಮುದ್ರೆ, ಭರತನಾಟ್ಯ ಶಾಸ್ತ್ರದ ಶ್ಲೋಕಗಳ ಆಧಾರದಿಂದ ಹೇಳಿಕೊಡುತ್ತಿದ್ದರು. ರಾತ್ರಿ ೯ ಗಂಗೆ ಮಲಗಿದರೆ ಪುನಃ ಬೆಳಿಗ್ಗೆ ೫.೦೦ ಗಂಟೆಗೆ ನೃತ್ಯಾಭ್ಯಾಸ ಪ್ರಾರಂಭ. ತಂಜಾವೂರು ಅರಸರ ಅರಮನೆಯಲ್ಲಿಯೇ ಅವರ ರಂಗಪ್ರವೇಶ ೧೯೪೩ ಡಿಸೆಂಬರ್ ೩೧ ರಂದು ಜರುಗಿತು. ಅಂದು ಈ ದಂಪತಿಗಳು ನರ್ತಿಸಿದ ರೀತಿ ರಸಿಕರ ಕಣ್ಮನಗಳಿಗೆ ಆನಂದವನ್ನು ಕೊಡುವ ವಿಷಯವಾಗಿತ್ತು . ಅಂದಿನ ಖ್ಯಾತ ನೃತ್ಯ ವಿಮರ್ಶಕರಾದ ಇ. ಕೃಷ್ಣಅಯ್ಯರ್ ದಿನಪತ್ರಿಕೆಯೊಂದರಲ್ಲಿ “ಲಲಿತವಾಗಿ ಪೂರ್ಣತೆಯಿಂದ ಪ್ರದರ್ಶಿಸಿದ ನೃತ್ಯವನ್ನು ನೋಡಿದೆ ಗಂಡು ಜೊತೆಗಾರ ಆವೇಶ ಉತ್ಸಾಹದ ಬುಗ್ಗೆಯಂತಿದ್ದರೆ, ಹೆಣ್ಣು ಜೊತೆಗಾತಿ ಹೆಣ್ಣುತನಕ್ಕೆ ತಕ್ಕ ಹಿತಮಿತ ಹಾಗೂ ವಿನಯ ಶೀಲತೆಯಿಂದ ಕೂಡಿರುವುದು ಹೆಣ್ಣು ಗಂಡುಗಳಲ್ಲಿರುವ ಮೂಲ ಪ್ರಧಾನ ವ್ಯತ್ಯಾಸ ಅಲ್ಲದೆ ಕಲೆಯ ಸಮಾಗಮದಲ್ಲಿ ಎರಡು ಬೇರೆ ಬೇರೆ ಮಾದರಿಗಳು ಹೊಂದಿಕೊಂಡಿರುವ ಘನವಾದ ವಿಷಯವಾಗಿದೆ. ಸುಸಂಸ್ಕೃತ ಸತಿಪತಿಯರು ನೃತ್ಯ ಜೋಡಿಯಾಗಿ ಪ್ರದರ್ಶಿಸುವ ಕಲೆಯಲ್ಲಿ ಮೋಹಕತೆ ಘನತೆ ಗಾಂಭೀರ್ಯ ಹಾಗೂ ಪರಿಶುದ್ಧತೆ ಇದ್ದು ಪುರಾಣಗಳಲ್ಲಿ ಕಂಡುಬರುವ ಶಿವ ಪಾರ್ವತಿಯರ ನೃತ್ಯಗಳ ಆಧ್ಯಾತ್ಮಕತೆಯನ್ನು ಸೂಚಿಸುವಂತಿತ್ತು. ಇಂತಹ ದಂಪತಿಗಳು ಕಲೆಗೆ ಅನುಪಮ ಗೌರವ ಹಾಗೂ ಅಂತಸ್ತು ಕೊಟ್ಟು ಇತರರಿಗೆ ಸ್ಪೂರ್ತಿದಾಯಕ ಮಾದರಿಯಾಗಿ ಮೇಲ್ಪಂಕ್ತಿ ಹಾಕಿ ಕೊಡುವಂತಿದೆ………” ಎಂದು ಬರೆದರು.
 
ನೃತ್ಯಕಲೆಗೆ ಜೀವನವನ್ನು ಮುಡಿಪಾಗಿಟ್ಟು ಕೃಷ್ಣರಾಯರು ಕಾಲೇಜು ಕೆಲಸವನ್ನು ಬಿಟ್ಟಾಗ ಕಲಾಭಿಮಾನಿಗಳೆಂದೆನಿಸಿಕೊಂಡವರು ಅನಾಮಧೇಯ ಪತ್ರಗಳನ್ನು ಕಳುಹಿಸುತ್ತಲೇ ಇದ್ದರು. “ನೀವೊಬ್ಬರು ಕುಣಿಯುವುದಲ್ಲದೇ ನಿಮ್ಮ ಗೌರವಾನ್ವಿತ ಧರ್ಮಪತ್ನಿಯನ್ನೂ ರಂಗಸ್ಥಳಕ್ಕೆ ತಂದು ಕುಣಿಸಿ ಅವರ ಮಾನ ಕೆಡಿಸಬೇಡಿ” ಎಂಬ ಅಸಮಾಧಾನದ ಬೆದರಿಕೆಗಳು ಬಮದರೂ ಚಂದ್ರಭಾಗಾದೇವಿಯವರು ಕಲಾರಾಧನೆಯನ್ನು ಮುಂದುವರಿಸಿಕೊಂಡೇ ಬಂದರು. ನೃತ್ಯ ಪ್ರದರ್ಶನದ ಮಧ್ಯೆ ದೊರೆತ ಬಿಡುವಿನ ವೇಳೆಯಲ್ಲಿ ಚಂದ್ರಭಾಗಾದೇವಿ ಮಗುವಿಗೆ ಹಾಲುಣಿಸಿ ತಮ್ಮ ವೈವಾಹಿಕ ಮತ್ತು ಕಲಾಜೀವನದಲ್ಲಿ ಹಾಸುಹೊಕ್ಕಾಗಿ ಮುಂದುವರಿದರು.
ಪ್ರೋ|| ಕೃಷ್ಣರಾಯರ ಜೀವನ ಕಾಲೇಜು ಕೆಲಸ ಬಿಟ್ಟ ಮೇಲೆ ತ್ರಿಶಂಕು ಸ್ವರ್ಗವಾಯಿತು. ಕಂಕುಳಲ್ಲಿ ಮಕ್ಕಳನ್ನಿಟ್ಟುಕೊಂಡು ಕಲಾಭ್ಯಾಸ, ಕಲಾಪ್ರದರ್ಶನಗಳನ್ನು ಕಷ್ಟಪಟ್ಟು ಮುಂದುವರಿಸಿ ಕಲೆ ಕೇವಲ ದೇವದಾಸಿಯರ ಸೊತ್ತಲ್ಲ ಸಂಸಾರವಂದಿಗರೂ ಗೌರವಸ್ಥರ ಕುಟುಂಬಗಳೂ ಕಲಾ ಪ್ರದರ್ಶನಗಳನ್ನೀಯುವುದರಿಂದ ಮಾನಕ್ಕೇನೂ ಚ್ಯುತಿ ಇಲ್ಲ ಎಂಬುದನ್ನು ತೋರಿಸಿಕೊಟ್ಟರು ಚಂದ್ರಭಾಗಾದೇವಿಯವರು. ಮಕ್ಕಳನ್ನು ಕಟ್ಟಿಕೊಂಡು ಊರೂರು ಹಳ್ಳಿ-ಹಳ್ಳಿಗಳಲ್ಲಿ ನರ್ತಿಸಿದ ಲಂಬಾಣಿಗರ ರೀತಿಯಲ್ಲಿ ಜೀವನ-ನಿತ್ಯ ಬಡತನ-ಹಸಿವಿನ ಬವಣೆ ತನು ಮನಗಳನ್ನು  ನಿಗ್ರಹಿಸಿ ಕಲಾ ಸೇವೆ ಮಾಡಿದುದು, ಸಮಾಜದ ದೂಷಣೆ ನಿಂದೆ ಅಪಮಾನ ಇತ್ಯಾದಿ ಅವರು ಸಹಿಸಬೇಕಾಗಿತ್ತು ಆ ದಿನಗಳಲ್ಲಿ. ಇಷ್ಟಾದರೂ ಮದುವೆಯ ನಂತರದ ನಲವತ್ತೈದು ವರುಷಗಳ ಸಾಧನೆ ಮೆಚ್ಚವಂತಹುದು. ಪ್ರೊ|| ಕೃಷ್ಣರಾಯರು ಸಮಯಕ್ಕೆ ತುಂಬಾ ಮಹತ್ವವನ್ನು ಅಂದಿನಿಂದಲೂ ನೀಡುತ್ತಿದ್ದರು .
ವರ್ಷಗಳು ಕಳೆದಂತೆ ಈ ನೃತ್ಯಾರಾಧಕ ದಂಪತಿಗಳು ಸಾವಿರಾರು ನೃತ್ಯ ಪ್ರದರ್ಶನಗಳನ್ನೂ, ನೃತ್ಯ ಉಪನ್ಯಾಸಗಳನ್ನೂ ಕೊಟ್ಟು ಖ್ಯಾತಿ ಪಡೆದರು. ಕಲಾ ಪ್ರಸಾರಕ್ಕಾಗಿ ಕಲೆಯ ಪ್ರದರ್ಶನ ಭಾಷಣಗಳನ್ನು ಕೊಡುವುದರಲ್ಲಿ ಪ್ರಸಿದ್ಧಿ ಪಡೆದರು. ರೇಡಿಯೋ ಮೂಲಕ ಪ್ರಸಾರ. ಪತ್ರಿಕೆಗಳಲ್ಲಿ ಲೇಖನಗಳನ್ನು ಬರೆದು, ವಿದ್ಯಾಇಲಾಖೆಯ ಎಲ್ಲ ಸ್ಥಳಗಳಲ್ಲಿ, ಶಾಲೆ ಕಾಲೇಜು ವಿಶ್ವವಿದ್ಯಾನಿಲಯ ಎಲ್ಲೆಲ್ಲೂ ನಾಟ್ಯದ ಮೇಲೆ ಉಪನ್ಯಾಸ ನೀಡಿದ್ದರು. ೧೯೪೦ರಲ್ಲಿ ಮೈಸೂರು ವಿಶ್ವವಿದ್ಯಾಲಯದ ವಿದ್ಯಾರ್ಥಿಗಳಿಗೆ ಪ್ರಥಮ ಭಾಷಣ ಕೊಟ್ಟ ಮೇಲೆ ಭಾರತಾದ್ಯಂತ ಹಾಗೂ ದೇಶ ವಿದೇಶಗಳಲ್ಲಿ ೮೦೦ ಕ್ಕೂ ಮಿರಿ ಪ್ರದರ್ಶನ ಭಾಷಣಗಳನ್ನು ಮಾಡಿದ್ದಾರೆ. ಈ ದಂಪತಿಗಳು ತಮ್ಮ ಕಲಾ ಪ್ರತಿಭೆಯನ್ನು ಕೇವಲ ಸ್ವಾರ್ಥಕ್ಕಾಗಿ ಬಳಸಿಕೊಂಡವರಲ್ಲ. ನಿಸ್ವಾರ್ಥ ಮನೋಭಾವದಿಂಧ ಅನೇಕಾನೇಕ ಸಹಾಯರ್ಥ ಪ್ರದರ್ಶನಗಳನ್ನು ನೀಡಿ ಲಕ್ಷಗಟ್ಟಲೆ ಹಣವನ್ನು ಗಳಿಸಿ ಕಲಾ ಸಂಸ್ಥೆಗಳಿಗೆ, ಬಡವರಿಗೆ, ಪುಸ್ತಕ ಭಂಡಾರಗಳಿಗೆ, ದೇವಸ್ಥಾನಗಳಿಗೆ, ಯುದ್ಧನಿಧಿಗೆ, ಅಂಗವಿಕಲರಿಗೆ, ರೆಡ್‌ಕ್ರಾಸ್‌ಗೆ, ಫ್ಯಾಮಿಲಿ ರಿಲೀಫ್‌ ಫಂಡ್‌ಗೆ ಬಡವಿದ್ಯಾರ್ಥಿಗಳ ವಿದ್ಯಾಭ್ಯಾಸಕ್ಕೆ ಇತ್ಯಾದಿಗಳಿಗೆ ಧನಸಹಾಯ ಮಾಡಿದ್ದಾರೆ.
೧೯೫೨ರಲ್ಲಿ ಇಂಡೋ ಪಾಕಿಸ್ತಾನ ಮ್ಯೂಸಿಕ್‌ ಕಾನ್‌ಫೆರಿನ್ಸಿನವರು ಈ ದಂಪತಿಗಳ (ಕರಾಚಿಯಲ್ಲಿ ಸರ್ಕಾರದ ನೆರವಿನಿಂದ) ನೃತ್ಯಗಳನ್ನು ಪ್ರದರ್ಶಿಸಿದರು. ೧೯೫೮ ರಲ್ಲಿ ಕೇಂದ್ರ ಸಂಗೀತ ನಾಟಕ ಅಕಾಡೆಮಿಯಿಂದ ಆಹ್ವಾನಿತರಾಗಿ ಮಾಡರ್ನ್‌ ಟ್ರೆಂಡ್ಸ್ ಇನ್‌ ಭರತನಾಟ್ಯ ಎಂಬ ವಿಷಯದ ಮೇಲೆ ಪ್ರದರ್ಶನ ಭಾಷಣ ನೀಡಿದರು. ಹೀಗೆ ನೃತ್ಯ ಕ್ಷೇತ್ರದಲ್ಲಿ ಅವ್ಯಾಹುತ ಅಭ್ಯಾಸ ಆರಾಧನೆ ಸಾಧನೆ, ನೃತ್ಯ ನೃತ್ಯಾಭ್ಯಾಸ, ನೃತ್ಯ ಶಿಕ್ಷಣ ಹಾಗೂ ಕಲೆಯ ಅಭಿವೃದ್ಧಿ ಇವರ ಜೀವನ ಧ್ಯೇಯವೇ ಆಯಿತು.
 
ತಮ್ಮ ಇಡೀ ಬದುಕನ್ನೇ ನೃತ್ಯಕಲೆಗಾಗಿ ಸವೆಸಿದ ಈ ನೃತ್ಯ ಕಲಾ ದಂಪತಿಗಳು ಇಂದು ಅಂತರರಾಷ್ಟ್ರೀಯ ಮಟ್ಟದಲ್ಲಿ ಪ್ರಖ್ಯಾತರಾಗಿದ್ದಾರೆ. ಇವರ ಕಲೋಪಾಸನೆ ಸಾಧನೆ ಹಾಗೂ ಜೀವನ ವಿಚಾರಗಳು ಸ್ವರಾಸ್ಯಪೂರ್ಣ. ಇವರ ಬಗ್ಗೆ ಎಷ್ಟು ಬರೆದರೂ ಅದು ಹೊಗಳಿಕೆಯ ಮಾತುಗಳಾಗುವುದರ ಜೊತೆಗೆ ಅಪೂರ್ಣ ಎನಿಸುತ್ತದೆ. ಲಂಡನ್ನಿನಲ್ಲಿ ಎರಡು ವರ್ಷಗಳ ಕಾಲ ಅವಿಶ್ರಾಂತ ಕೆಲಸ ಮಾಡಿ ತಮ್ಮ ಪಾಶ್ಚಾತ್ಯ ಶಿಷ್ಯವೃಂದದ ನೆರವಿನಿಂದ ನಾಲ್ಕು ನೃತ್ಯ ನಾಟಕಗಳನ್ನು ರಚಿಸಿ ಪಾಶ್ಚಾತ್ಯ ರಸಿಕರ ಮನಸ್ಸನ್ನು ಸೂರೆಗೊಂಡರು. ರಾಣಿ ಶಾಂತಲಾ ನೃತ್ಯ ನಾಟಕದ ಮೂಲಕ ಭಾರತೀಯ ಕಲಾ ಸಂಸ್ಕೃತಿಯನ್ನು ಕರ್ನಾಟಕದ ಹಳೇಬೀಡು, ಬೇಲೂರಿನ ವೈಭವವನ್ನು ತಿಳಿಸಿದರು. ಆ ನಂತರ ನ್ಯೂಯಾರ್ಕಿನ ಇಂಡೋ ಅಮೆರಿಕನ್‌ ಡಾನ್ಸ್ ಕಂಪೆನಿಯ ಆಹ್ವಾನದ ಮೇಲೆ ಎರಡು ತಿಂಗಳ ಕಾಲ ಅವಿರತ ಶ್ರಮ ಮತ್ತೆ ಎರಡು ತಿಂಗಳಲ್ಲಿ ಅಮೆರಿಕ ಪ್ರಯಾಣ ಟಿ.ವಿ. ರೇಡಿಯೋ ಮೂಲಕ ಕಲಾ ಪ್ರಸಾರ, ಹವಾಯಿಯಿಂದ ಹಾಂಗ್‌ಕಾಂಗ್‌, ಸಿಂಗಾಪುರ ನಗರಗಳಲ್ಲಿ ಯಶಸ್ವಿ ಕಾರ್ಯಕ್ರಮಗಳು.
೧೯೭೩ರಲ್ಲಿ ಬೆಂಗಳೂರಿನಲ್ಲಿ ತಮ್ಮದೇ ಆದ ಮಹಾ ಮಾಯಾ (ಮಿನಿ ರಂಗಗೃಹ) ನೃತ್ಯ ಶಾಲೆಯನ್ನು ಕಟ್ಟಿಸಿ ನೃತ್ಯ ಶಿಕ್ಷಣವನ್ನು  ಸ್ವದೇಶದವರಿಗೇ ಅಲ್ಲದೆ, ವಿದೇಶದಿಂದ ಬಂದ ಅನೇಕ ವಿದ್ಯಾರ್ಥಿಗಳಿಗೂ ನೃತ್ಯ ಶಿಕ್ಷಣ ತರಬೇತಿ ನೀಡುತ್ತಿದ್ದಾರೆ. ತಮ್ಮ ಜೀವಮಾನದಲ್ಲಿ ನೂರಾರು ವಿದ್ಯಾರ್ಥಿಗಳನ್ನು ‘ರಂಗ ಪ್ರವೇಶ’ ಕಾರ್ಯಕ್ರಮಗಳಿಗೆ ತಯಾರು ಮಾಡಿದುದು ಇವರ ಅದ್ವಿತೀಯ ಸಾಹಸ. ಈ ದಂಪತಿಗಳ ಶಿಷ್ಯ ವರ್ಗದಲ್ಲಿ ಕೆಲವು ನರ್ತಕಿಯರು, ನರ್ತಕರು ವಿಶ್ವಖ್ಯಾತಿ ಪಡೆದಿದ್ದಾರೆ.
ನಾಟ್ಯದಂತೆಯೇ ಈ ದಂಪತಿಗಳು ಬರವಣಿಗೆಯಲ್ಲೂ ಹೆಸರುವಾಸಿ. ಇಂಗ್ಲಿಷ್‌ ಹಾಗೂ ಕನ್ನಡದಲ್ಲಿ ಚಂದ್ರಭಾಗಾದೇವಿ ಬರೆದ ‘ಗೆಜ್ಜೆಯ ಹೆಜ್ಜೆಯ ನುಡಿ’ ಕರ್ನಾಟಕ ಸಾಹಿತ್ಯ ಅಕಾಡೆಮಿಯ ಬಹುಮಾನ ಪಡೆದಿದೆ. ಆ ಪುಸ್ತಕವು ಕನ್ನಡದ ಪ್ರವಾಸ ಸಾಹಿತ್ಯದಲ್ಲೇ ವಿಶಿಷ್ಟ ಸ್ಥಾನ ಪಡೆದ ಪುಸ್ತಕ. .ಕನ್ನಡ ವಿಶ್ವಕೋಶ ಪ್ರಕಟಣೆಯಲ್ಲಿ ಈ ದಂಪತಿಗಳು ಹಲವಾರು ವಿಷಯಗಳ ಮೇಲೆ ಲೇಖನಗಳನ್ನು ಬರೆದಿದ್ದಾರೆ. ಮೈಸೂರು, ಬೆಂಗಳೂರು, ಆಕಾಶವಾಣಿಯ ಮೂಲಕ ಇವರ ವಿಚಾರ ವಿಮರ್ಶೆಗಳು ಹಲವಾರು ಬಾರಿ ಪ್ರಸಾರವಾಗಿದೆ. ಅನೇಕ ಸಂಘ ಸಂಸ್ಥೆಗಳಲ್ಲಿ ಕ್ರಿಯಾಶೀಲರಾಗಿ ಸಾಕಷ್ಟು ಕೆಲಸ ಮಾಡಿದ್ದಾರೆ.
ಹದಿನಾಲ್ಕನೆ ಶತಮಾನದಲ್ಲಿ ಸಿಂಹ ಭೂಪಾಲನಿಂದ ರಚಿತವಾದ ಲಾಸ್ಯರಂಜನ ಶ್ರೀಮಾನ್‌ ಹೆಚ್‌.ಆರ್.ರಂಗಸ್ವಾಮಿ ಅಯ್ಯಂಗಾರ್ ಹಾಗೂ ಶ್ರೀಮಾನ್‌ ಎಸ್‌.ಎನ್‌. ಕೃಷ್ಣ ಜೋಯಿಸ್‌ ಅವರಿಂದ ೧೯೬೬ ರಲ್ಲಿ ಕನ್ನಡಕ್ಕೆ ಅನುವಾದಗೊಂಡಿತು. ಇದರಲ್ಲಿ ಬರುವ ಚಾರಿ, ಸ್ಥಾನಕ, ಹಸ್ತ, ರಸಗಳ ನಿರೂಪಣೆಗೆ ಈ ದಂಪತಿಗಳ  ಸೂಕ್ತ ಭಾವ ಚಿತ್ರಗಳು ಗ್ರಂಥಕ್ಕೆ ಹೆಚ್ಚಿನ ಮೆರಗನ್ನು ನೀಡಿವೆ. ಇಂದು ನರ್ತನ ಕ್ಷೇತ್ರದಲ್ಲಿ ‘ಲಾಸ್ಯರಂಜನ’ ಒಂದು ಅಮೂಲ್ಯ ಗ್ರಂಥವೆಂದು ಪರಿಗಣಿಸಲಾಗಿದೆ. ಹೈಸ್ಕೂಲ್‌ ಮಟ್ಟದಲ್ಲಿ ನಡೆಯುವ ನಾಟ್ಯ ತರಗತಿಗಳಿಗೆ ಇವರ ಆಧುನಿಕ ಭಾರತದಲ್ಲಿ ನೃತ್ಯಕಲೆ ಪಠ್ಯಪುಸ್ತಕವಾಗಿದೆ. ೧೯೮೦ ರಲ್ಲಿ ಬೆಂಗಳೂರು ವಿಶ್ವವಿದ್ಯಾನಿಲಯದ ಸಂಗೀತ, ನಾಟಕ, ನೃತ್ಯ ವಿಭಾಗಕ್ಕೆ ಅಗತ್ಯವಿರುವ ಪಠ್ಯಪುಸ್ತಕ ‘ನೃತ್ಯ ಕಲೆಯನ್ನು ಪ್ರಸಾರಾಂಗ ಪ್ರಕಟಿಸಿದೆ. ಕೃಷ್ಣರಾವ್‌-ಚಂದ್ರಭಾಗಾದೇವಿ ಸಿನಿಮಾ ಪ್ರಪಂಚವನ್ನೂ ಬಿಟ್ಟಿಲ್ಲ. ಹಲವು ದಶಕಗಳ ಹಿಂದೆ ಭರತನಾಟ್ಯ ಹಸ್ತ ಮುದ್ರೆಗಳನ್ನು ಅಭಿನಯಿಸುವ ಸಾಕ್ಷ್ಯಚಿತ್ರಕ್ಕೂ ನೆರ‍ವು ನೀಡಿ ಭರತನಾಟ್ಯ ಹಸ್ತಮುದ್ರೆಗಳನ್ನು ಅಭಿನಯಿಸುವ ಸಾಕ್ಷ್ಯಚಿತ್ರಕ್ಕೂ ನೆರವು ನೀಡಿ ಅಂದಿನ ದಿನಗಳಲ್ಲಿ ಭರತನಾಟ್ಯದತ್ತ ಜನರ ಗಮನ ಸೆಳೆದಿದ್ದಾರೆ. ಕನ್ನಡ ಭಾಷೆಯ ಪದಗಳಿಗೆ ನೃತ್ಯಗಳನ್ನು ಜೋಡಿಸುವುದರದತ್ತ ಅವರ ಗಮನ ಐದು ದಶಕಗಳ ಹಿಂದೆಯೇ ನಿದರ್ಶನವಾಗಿದೆ.
ಭಾರತಭಾರತಿ ಸಂಪದ ಪುಸ್ತಕ ಮಾಲೆಯಲ್ಲಿ ಚಂದ್ರಭಾಗಾದೇವಿಯವರು ‘ವಿಷ್ಣು ನಾರಾಯಣ ಭಾತಖಾಂಡೆ’ ಕಿರು ಪುಸ್ತಕವನ್ನು ಬರೆದಿದ್ದಾರೆ. ಅಲ್ಲದೆ ‘ಶ್ರೀ ಕೃಷ್ಣ ಪುಷ್ಪಾಂಜಲಿ’ ಹಾಗೂ ತಂದೆಯವರ ಸ್ಮಾರಕ ಗ್ರಂಥವಾಗಿ ‘ಪರಮಾನಂದ’ ಅಲ್ಲದೆ ನೃತ್ಯ ಕಲೆಯ ವಿಷಯವಾಗಿ ಬರೆದಿರುವ ಅನೇಕಾನೇಕ ಲೇಖನಗಳು ಪ್ರಖ್ಯಾತ ಪುಸ್ತಕಗಳಲ್ಲಿ ಕಾಣಬಹುದು.
೧೯೭೯ರಲ್ಲಿ ಮತ್ತು ೧೯೮೨ರಲ್ಲಿ ಮತ್ತೆ ವಿದೇಶ ಪ್ರಯಾಣ. ಕೆನಡಾದ ಮಾಂಟ್ರಿಯಲ್‌ನ ‘ಕಲಾ ಭಾರತಿ’ ಸಂಸ್ಥೆಯ ಆಹ್ವಾನದ ಮೇಲೆ ಕಲಾಸೇವೆ ಮಾಡುವ ಸುಯೋಗ, ಅವರಿಂದ ತಾಮ್ರಪತ್ರ ಗೌರವ ಪಡೆದ ಅವಕಾಶ ಹಾಗೂ ಅಮೆರಿಕ ದೇಶವನ್ನೆಲ್ಲ ಸುತ್ತಿ ವಿವಿಧ ಕಲಾಸಂಸ್ಥೆಗಳಲ್ಲೂ, ವಿಶ್ವವಿದ್ಯಾನಿಲಯದ ಆಶ್ರಯಗಳಲ್ಲೂ ಭಾಷಣ, ನೃತ್ಯಪ್ರದರ್ಶನ ಕ್ರಮಗಳನ್ನು ಕೊಟ್ಟರು. ಲಂಡನ್ನಿನ ಭಾರತೀಯ  ವಿದ್ಯಾಭವನದಲ್ಲಿ ಭಾಷಣ ಹಾಗೂ ಪ್ರದರ್ಶನ ಕಾರ್ಯಕ್ರಮಗಳನ್ನು ಕೊಟ್ಟರು. ಲಂಡನ್ನಿನ ಭಾರತೀಯ ವಿದ್ಯಾಭವನದಲ್ಲಿ ಭಾಷಣ  ಹಾಗೂ ಪ್ರದರ್ಶನ ನಡೆಯಿತು.
ನೋವು ನಲಿವುಗಳ  ಬದುಕಿನಲ್ಲಿ ಐದು ದಶಕಗಳನ್ನು ನೃತ್ಯರಂಗದಲ್ಲೇ ಇವರು ಸವೆಸಿದ್ದಾರೆ. ಕರ್ನಾಟಕ ನೃತ್ಯ ಪ್ರಪಂಚದಲ್ಲಿ ಕೃಷ್ಣರಾವ್‌ ದಂಪತಿಗಳು ಧ್ರುವತಾರೆಯರಿದ್ದಂತೆ.
 
ಕಲ್ಲು ಸಕ್ಕರೆಯ ಸವಿಯ ಬಲ್ಲವರೇ ಬಲ್ಲರು. ಈ ಅಪರೂಪಲ ಹಾಗೂ ಅನ್ಯೋನ್ಯ ಬಾಂಧವ್ಯದ ದಂಪತಿಗಳು ಭರತನಾಟ್ಯ ಕ್ಷೇತ್ರಕ್ಕೆ ನೀಡಿದ ಕೊಡುಗೆ ಸುವರ್ಣಾಕ್ಷರದಲ್ಲಿ ಬರೆದಿಡುವಂತಹದ್ದು. ಚಂದ್ರಭಾಗದೇವಿಯರನ್ನು ಕರ್ನಾಟಕ ಸರ್ಕಾರ ಕರ್ನಾಟಕ ಸಂಗೀತ ನೃತ್ಯ ಅಕಾಡೆಮಿಯ ಅಧ್ಯಕ್ಷರನ್ನಾಗಿ ನೇಮಿಸಿದ್ದು (೧೯೯೫) ಅವರು ಈ ಅವಧಿಯಲ್ಲಿ ಮಾಡಿದ ಕಾರ್ಯ ಅನುಕರಣೀಯ. ಸಂಗೀತ ನೃತ್ಯ ಕಲೆ ಬಹುಮುಖ ಪ್ರಗತಿಗೆ ಅಗತ್ಯವಾದ ಎಲ್ಲಾ ವಿಚಾರಗಳಲ್ಲಿ ಚಂದ್ರಭಾಗಾದೇವಿಯವರಿಗಿದ್ದ ಆಸಕ್ತಿ ಈ ಅವಧಿಯಲ್ಲಿ ಎದ್ದು ಕಾಣುತ್ತಿತ್ತಿಉ.
ಇದ್ದಕ್ಕಿದ್ದಂತೆ ಒಂಧು ದಿನ ಚಂದ್ರಭಾಗಾದೇವಿಯವರ ಆರೋಗ್ಯ ಹದಗೆಟ್ಟಿತು. ಸಾಧ್ಯವಾದ ಎಲ್ಲಾ ಚಿಕಿತ್ಸೆಗಳನ್ನು ಮಾಡಿದರೂ ದೈವ ಅವರನ್ನು  ಕೃಷ್ಣರಾಯರಿಂದ ಕಸಿದುಕೊಂಡಿತು. (ನಿಧನ ೧೯೯೭). ನಾಡಿನ ನೃತ್ಯರಂಗಕ್ಕೆ ಇವರ ನಿಧನದಿಂದ ಅಪಾರ ಹಾನಿಯಾಯಿತು. ಕೃಷ್ಣರಾಯರಿಗಂತೂ ಆಕಾಶವೇ ತಮ್ಮ ತಲೆಯ ಮೇಲೆ ಕುಸಿದಂತಾಯಿತು. ನಂತರದ ಕೃಷ್ಣರಾವ್‌ ಜೀವನದ ಬಗ್ಗೆ ಬರೆಯುವುದು ಕಷ್ಟ. ತಮ್ಮ ಜೀವನದ ಪ್ರತಿಯೊಂದು ವಿಷಯದಲ್ಲಿ ಚಂದ್ರಭಾಗಾದೇವಿಯವರ ಒಲವು ನಿಲುವನ್ನೇ ಆಧಾರವಾಗಿಟ್ಟುಕೊಂಡೇ ಬಂದ ಕೃಷ್ಣರಾಯರಿಗೆ ಒಬ್ಬಂಟಿ ಜೀವನದ ಪರಿಚಯವೇ ಇಲ್ಲ. ಪರಿಸ್ಥಿತಿ ಹೀಗಿದ್ದರೂ ಅವರ ನಿತ್ಯ ಜೀವನವೂ ನೃತ್ಯ ಕಲೆಗೇ ಅಂಟಿಕೊಂಡಿದೆ.
ರಾವ್‌ ದಂಪತಿಗಳಿಗೆ ದೊರೆತ ಪ್ರಶಸ್ತಿಗಳು: ಕರ್ನಾಟಕ ಸಂಗೀತ ನೃತ್ಯ ಅಕಾಡೆಮಿಯಿಂದ ಪ್ರಶಸ್ತಿ (೧೯೮೦). ಕರ್ನಾಟಕ ರಾಜ್ಯ ಸರ್ಕಾರದಿಂದ ಚಂದ್ರಭಾಗಾದೇವಿಯವರಿಗೆ ರಾಜ್ಯ ಪ್ರಶಸ್ತಿ (೧೯೮೫), ಕಲಾಭಾರತಿ ಪ್ರಶಸ್ತಿ (೧೯೮೬), ಕರ್ನಾಟಕ ಸಂಗೀತ ನೃತ್ಯ ಅಕಾಡೆಮಿಯಿಂದ ದಂಪತಿಗಳು ಬರೆದ ನೃತ್ಯಕಲೆ ಪುಸ್ತಕಕ್ಕೆ ಬಹುಮಾನ (೧೯೮೬), ಕೇಂದ್ರ ಸಂಗೀತ ನಾಟಕ ಅಕಾಡೆಮಿಯ ಪ್ರಶಸ್ತಿ (೧೯೮೮), ಕರ್ನಾಟಕ ಸರ್ಕಾರದ ಶಾಂತಲಾ ಪ್ರಶಸ್ತಿ (೧೯೯೭). ಕಲಾ ವಿಮರ್ಶಕ ಇ.ಕೃಷ್ಣ ಅಯ್ಯರ್ ಸ್ಮಾರಕ ಚಿನ್ನದ ಪದಕ(೨೦೦೨)-ಚಂದ್ರಭಾಗಾದೇವಿ ವಿಧಿವಶರಾದ ನಂತರ ಕೃಷ್ಣರಾಯರು ಒಬ್ಬಂಟಿಯಾಗಿ ಸ್ವೀಕರಿಸಿರುವ ಪ್ರಶಸ್ತಿ ಇದಾಗಿದೆ.
ನಾಡಿನ ಅನೇಕ ಸಂಘ ಸಂಸ್ಥೆಗಳು, ಸರ್ಕಾರದ ಸಾಂಸ್ಕೃತಿಕ ಇಲಾಖೆಗಳು ಕೃಷ್ಣರಾಯರಿಗೆ ೯೦ ವರ್ಷ ತುಂಬಿದ ಸಂದರ್ಭದಲ್ಲಿ ಗೌರವಿಸಿದೆ. ಒಟ್ಟಿನಲ್ಲಿ ಕೃಷ್ಣರಾವ್‌ ಚಂದ್ರಭಾಗಾದೇವಿ ದಂಪತಿಗಳನ್ನು ಪಡೆದಂತಹ ಈ ನಾಡು ಧನ್ಯ.
ಜಟ್ಟಿತಾಯಮ್ಮ
ಜಟ್ಟಿತಾಯಮ್ಮ ಎಂಬ ಹೆಸರನ್ನು ಕೇಳಿದ ಕೂಡಲೇ ಇದೇನು ವಿಚಿತ್ರವಾದ ಹೆಸರು ಎಂದು ಎಲ್ಲರಿಗೂ ಈ ಹೆಸರಿನ ಬಗೆಗೆ ಕುತೂಹಲ ಮೂಡುವುದು ಸ್ವಾಭಾವಿಕ. ಜಟ್ಟಿತಾಯಮ್ಮನವರಿಗೆ ನಿಜವಾಗಿ ಇಟ್ಟ ಹೆಸರು ಲಕಷ್ಮೀದೇವಮ್ಮ ಎಂದು. ಆದರೆ ಮನೆಯವರೆಲ್ಲಾ ಅವರನ್ನು ಚಿಕ್ಕಂದಿನಲ್ಲಿ ತಾಯಿ ಎಂದೇ ಮುದ್ದಿನಿಂದ ಕರೆಯುತ್ತಿದ್ದುದರಿಂದ ಅದೇ ಹೆಸರು ರೂಢಿಯಲ್ಲಿ ಉಳಿದು ತಾಯಮ್ಮ ಎಂದೇ ಬಳಕೆಗೆ ಬಂತು.
ಅದೇ ರೀತಿ ತಾಯಮ್ಮನವರ ತಂದೆಯವರು ಜಟ್ಟಿ ವಂಶದವರಾಗಿದ್ದುದರಿಂದ ಅವರಿಗೆ ಜಟ್ಟಿ ಎಂಬುದೂ ಹೆಸರಿನ ಹಿಂದೆ ಸೇರಿಕೊಂಡು ಜಟ್ಟಿತಾಯಮ್ಮ ಎಂಬ ಹೆಸರೇ ಶಾಶ್ವತವಾಗಿ ಉಳಿಯಿತು.
ಹಿಂದೆ ಯದುವಂಶದ ಅರಸರು ಮೈಸೂರು ಸೀಮೆಯನ್ನು ಅಳುತ್ತಿದ್ದ ಕಾಲದಲ್ಲಿ ತಮ್ಮ ಖಾಸಾ ಊಳಿಗತವರ ಪೈಕಿ ಕೆಲವು ಮಂದಿ ಜಟ್ಟಿಗಳನ್ನು ಕೂಡಾ ಇಟುಕೊಂಡಿದ್ದರು. ಈ ಜನರು ಅರಮನೆಯಲ್ಲಿ ಅರಸರಿಗೆ ಮೈ ಕೈಗಳಿಗೆ ಎಣ್ಣೆ ಹಚ್ಚಿ ಮಸಾಜ್‌ ಮಡಿ ಅವರನ್ನು ಉಪಚರಿಸುತ್ತಿದ್ದರು. ಆ ಪಂಗಡದ ಊಳಿಗದವರನ್ನು ಜಟ್ಟಿಗಳೆಂದು ಕರೆಯುತ್ತಿದ್ದರು. ಲಮುಮ್ಮಡಿ ಕೃಷ್ಣರಾಜ ಒಡೆಯರ ಕಾಲದಲ್ಲಿ ಅರಮನೆಯಲ್ಲಿ ಈ ಜಟ್ಟಿ ವೃತ್ತಿಯನ್ನು ಅವಲಂಬಿಸಿಕೊಂಡಿದ್ದವರಲ್ಲಿ ದಾಸಪ್ಪ ಎಂಬುವವರೂ ಒಬ ಬರಾ ಗಿದ್ದರು. ಅವರು ತಮ್ಮ ಈ ವೃತ್ತಿಯಲ್ಲಿ ಅಪಾರ ನಿಷ್ಠೆ, ಶ್ರದ್ಧೆ ಇಟ್ಟುಕೊಂಡಿದ್ದು ಒಡೆಯರಿಗೆ ಸೇವೆ ಮಾಡುತ್ತಿದ್ದರು. ದೊರೆಗಳ ಅಪಾರ ಮೆಚ್ಚುಗೆ ಗಳಿಸಿದ್ದ ದಾಸಪ್ಪನವರನ್ನು ದೊರೆಗಳು ಪ್ರೀತಿಯಿಂದ ದಾಸದಟ್ಟಪ್ಪ ಎಂಧೇ ಕರೆಯುತ್ತಿದ್ದರು. ಆ ದಾಸಜಟ್ಟಪ್ಪನವರ ಪುತ್ರಿಯೇ ಜಟ್ಟಿತಾಯಮ್ಮ.
ನಾಡಿನ ನೃತ್ಯಲೋಕದಲ್ಲಿ ಒಂದು ಅಪೂರ್ವ ನಕ್ಷತ್ರದಂತೆ ಮಿನುಗಿ ಮಿಂಚಿ ಮೆರೆದು ಇಂದಿಗೂ ಜನಮನದಲ್ಲಿ ಚಿರಸ್ಥಾಯಿಯಾಗಿ ಉಳಿದರುವ ಜಟ್ಟಿತಾಯಮ್ಮನವರು ಮೈಸೂರಿನಲ್ಲಿ ೧೮.೧೦.೧೮೫೭ರಂದು ಜನಿಸಿದರು. ಅದು ಒಂದು ಪರ್ವ ದಿನ ಎಂದೇ ಹೇಳಬೇಕಾಗುತ್ತದೆ. ನಾಡಿನ ನೃತ್ಯಕ್ಷೇತ್ರಕ್ಕೆ ಒಂದು ಹೊಸ ಆಯಾಮವನ್ನೇ ಕೊಟ್ಟ ಕೀರ್ತಿ ಜಟ್ಟಿತಾಯಮ್ಮನವರದ್ದಾಗಿರುವುದರಿಂದ ತಾಯಮ್ಮನವರ ಜನನದಿಂದ ಮೈಸೂರು ಭಾರತದ ಸಾಂಸ್ಕೃತಿಕ ಭೂಪಟದಲ್ಲಿನಿರಂತರವಾಗಿ ಎದ್ದು ಕಾಣುವಂತಾಗಲು ಸಾಧ್ಯವಾಯಿತು.
ಬೆಳೆಯುವ ಪೈರು ಮೊಳಕೆಯಲ್ಲಿ ಎಂಬ ಮಾತಿನಂತೆ ಲಕ್ಷ್ಮೀದೇವಮ್ಮ ದೊಡ್ಡ ಕಲಾವಿದೆಯಾಗಿ ರೂಪುಗೊಳ್ಳುವ ಎಲ್ಲಾ ಲಕ್ಷಣಗಳು ಬಾಲ್ಯದಲ್ಲೇ ಕಾಣಿಸುತ್ತಿತ್ತು. ಆಕೆಗೆ ತನ್ನ ಆರನೆಯ ವಯಸ್ಸಿನಲ್ಲೇ ಸಂಗೀತ ಮತ್ತು ನೃತ್ಯಕಲೆಯ ಬಗ್ಗೆ ಅಪಾರ ಅಭಿರುಚಿ, ಅಭಿಮಾನ ಇತ್ತು. ಲಕ್ಷ್ಮೀದೇವಮ್ಮಳಿಗೆ ತಂದೆಯೇ ಸಂಗೀತದ ಮೊದಲ ಗುರುಗಳು. ಅವರಿಂದ ಕೆಲವು ಭಕ್ತಿಪದಗಳನ್ನು ಕಲಿತು ಈಕೆ ಭರವಸೆ ಮೂಡಿಸಿದಳು. ಮೊದಲಕಿಗೆ ಉಪಾದ್ರು ಎಂಬ ಗುರುಗಳಿಂದ ಕ್ರಮಬದ್ಧ ಸಂಗೀತಾಭ್ಯಾಸ ಆರಂಭವಾಯಿತು. ಸಂಸ್ಕೃತ ಶ್ಲೋಕಗಳು, ವರ್ಣಗಳನ್ನು ಬೇಗ ಬೇಗೆನೆ ಕಲಿತ ಲಕ್ಷ್ಮೀದೇವಮ್ಮಳಿಗೆ ಶೃಂಗೇರಿ ಮಠದ ನವ ವ್ಯಾಕರಣ ಪಂಡಿತರಾಗಿದ್ದ ಶ್ರೀ.ಎಂ. ಸುಬ್ರಹ್ಮಣ್ಯ ಶಾಸ್ತ್ರಿಗಳಿಂದ ಸಂಸ್ಕೃತದಲ್ಲಿ ಪಾಠವಾಯಿತು. ಕಷ್ಣಕರ್ಣಾಮೃತದ ಶ್ಲೋಕಗಳು, ಅಮರ ಶತಕ ಇತ್ಯಾದಿ ಈಕೆಗೆ ಬಾಯಿ ಪಾಠವಾದವು. ಮೈಸೂರಿನ ಆಸ್ಥಾನ ವಿದ್ವಾಂಸರಾಗಿದ್ದು ಬಾಲಚಂದ್ರ, ಚಂದ್ರ, ಹಾಗೂ ಚಾಮೇಂದ್ರ, ಎಂಬಿತ್ಯಾದಿ ಅಂಕಿತದಲ್ಲಿ ಹಲವಾರು ಕನ್ನಡ ಜಾವಳಿಗಳನ್ನು ರಚಿಸಿ ಖ್ಯಾತರಾಗಿರುವ ಚಂದ್ರಶೇಖರ ಶಾಸ್ತ್ರಿಗಳಿಂದಲೂ ಕರಿಬಸಪ್ಪ ಶಾಸ್ತ್ರಿಗಳಿಂದಲೂ ಪಾಠಗಳು ನಡೆಯಿತು. ಸುಬ್ಬರಾಯಪ್ಪನವರಿಂದಭರತನಾಟ್ಯದಲ್ಲಿ ಪ್ರಾರಂಭಿಕ ಶಿಕ್ಷಣ ಲಭಿಸಿತು. ಕವೀಶ್ವರ ಗಿರಿಯಪ್ಪನವರಿಂಧ ಅಭಿನಯದಲ್ಲಿ ಪಾಠ ಆಯಿತು. ನಂತರ ಕೆಲವುಕಲಾ ವಾಗ್ಗೇಯಕಾರರಾಗಿದ್ದ ಮೈಸೂರು ವಾಸುದೇವಚಾರ್ಯರಿಂದಲೂ ಸಂಗೀತ ತರಬೇತಿ ಗಳಿಸಿದ ಹೆಮ್ಮೆ ಜಟ್ಟಿತಾಯಮ್ಮನವರದ್ದಾಗಿದೆ.
ಜಟ್ಟಿತಾಯಮ್ಮನವರು ಸ್ವಲ್ಪಕಾಲ ಮೈಸೂರು ಅರಮನೆಯಲ್ಲಿ ಆಸ್ಥಾನ ವಿದುಷಿಯಾಗಿಯೂ ಸೇವೆ ಸಲ್ಲಿಸಿರುತ್ತಾರೆ. ಜಟ್ಟಿತಾಯಮ್ಮನವರಿಗೆ ಈ ಪದವಿ ಮನೆ ಬಾಗಿಲಿಗೇ ಬಂತು. ತಾಯಮ್ಮನವರಿಗೆ ಹದಿನೈದು ವರ್ಷ ವಯಸ್ಸಿರಬಹುದು ಆಗಲೇ ಇವರ ಕಲಾನೈಪುಣ್ಯತೆ ಹಾಗೂ ಅಪ್ಪಣೆಯಂತೆ ಅರಮನೆಯ ಬಕ್ಷಿಯವರು ತಾಯಮ್ಮನವರ ಮನೆಗೇ ಬಂದು ತಾಯಮ್ಮನವರ ನೃತ್ಯವನ್ನು ಮಹಾಸ್ವಾಮಿಯವರ ಖಾಸಾ ಸಜ್ಜೆಯಲ್ಲಿ ಏರ್ಪಡಿಸಲು ಅಪ್ಪಣೆ ಆಗಿರುವ ವಿಷಯವನ್ನು ಜಟ್ಟಿದಾಸಪ್ಪನವರಿಗೆ ತಿಳಿಸಿದರು.
ಮಹಾರಾಜ ಚಾಮರಾಜೇಂದ್ರ ಒಡೆಯರ ಮುಂದೆ ತಾಯಮ್ಮನವರು ಕಲಾಪೂರ್ಣವಾದ ಆಕರ್ಷಕ ನೃತ್ಯಪ್ರದರ್ಶನ ನೀಡಿದರು. ಕಲಾರಾಧಕರಾಗಿದ್ದ ಒಡೆಯರಿಗೆ ಈಕೆಯ ನೃತ್ಯ ತುಂಬಾ ಮೆಚ್ಚುಗೆಯಾಯಿತು. ನರ್ತಕಿಗೆ ಸೂಕ್ತ ಇನಾಮನ್ನು ನೀಡಿ ತಕ್ಷಣದಿಂದಲೇ ಆಸ್ಥಾನ ವಿದುಷಿಯಾಗಿ ಆಕೆಯನ್ನು  ನೇಮಕ ಮಾಡಿದರು. ಆದರೆ ಕಲಾಪ್ರಪೂರ್ಣೆಯಾದ ತಾಯಮ್ಮನವರಿಗೆ ಏಇಕೋ ಏನೋ ಅರಮನೆಯ ವಾತಾವರಣ ಅಷ್ಟಾಗಿ ಒಗ್ಗಲಿಲ್ಲ. ಕೆಲವೇ ತಿಂಗಳುಗಳಲ್ಲಿ ಅರಮನೆಯ ಹುದ್ದೆಯಿಂದ ಸ್ವಂತ ಇಚ್ಛೆಯ ಮೇಲೆ ನಿವೃತ್ತಿ ಪಡೆದರು. ಆದರೆ ಮುಂದೆ ಪುನಃ ೧೯೦೦ರಲ್ಲಿ ನಾಲ್ವಡಿ ಕೃಷ್ಣರಾಜ ಒಡೆಯರ ವಿವಾಹ ಸಂದರ್ಭದಲ್ಲಿ ತಾಯಮ್ಮನವರು ನೃತ್ಯ ಪ್ರದರ್ಶನ ನೀಡಿ ಅಪಾರ ಪ್ರಶಂಸೆಗೆ ಪಾತ್ರರಾದರು.
೧೮೭೬ರಲ್ಲಿ ತಾಯಮ್ಮನವರಿಗೆ ಸಂಜೀವಜಟ್ಟಿ ಉರುಫ್‌ ರಂಗಾಜಟ್ಟಿಯವರೊಡನೆ ವಿವಾಹವಾಯಿತು. ಆದರೆ ಅವರ ದುರ್ದೈವವೋ ಎಂಬಂತೆ ಕಾಲಚಕ್ರ ಉರುಳಿದಂತೆ ಸುಮಧುರ ಸಂಗೀತದಂತಿದ್ದ ಸಂಸಾರದಲ್ಲಿ ಮೇಲಿಂದ ಮೇಲೆ ದುರಂತಗಳು ಸಂಭವಿಸಿ ತಾಯಮ್ರಮನವರು ಭಾರೀ ದುಃಖ ಅನುಭವಿಸುವಂತಾಯ್ತು. ಪತಿ ಸಂಜೀವ ಜಟ್ಟಿಯವರು ಅಕಾಲ ಮರಣಕ್ಕೀಡಾದರು. ಈ ಕದುಃಖವೇ ಅನುಭವಿಸಲು ಸಾಧ್ಯವಾಗದಂಥಾದ್ದು. ಆದರೆ ಅದರಿಂದ ಚೇತರಿಸಿಕೊಳ್ಳುವ ಮೊದಲೇ ಅತ್ಯುತ್ತಮ ನೃತ್ಯಕಲಾವಿದೆಯಾಗಿ ಖ್ಯಾತಿ ಗಳಿಸಬೇಕಾಗಿದ್ದ ಹಿರಿಯ ಮಗಳು ರಂಗನಾಯಕಮ್ಮ ಕೂಡ ನಿಧನರಾದರು. ಪತಿಯ ನಿಧನದ ಆಘಾತವನ್ನು ಮರೆಯಲು ತಾಯಮ್ಮನವರು ನೃತ್ಯಕಲೆಯ ಮೊರೆ ಹೋಗಿದ್ದರು. ತಾಯಮ್ಮ ಹಾಗೂ ಮಗಳು ರಂಗನಾಯಕಮ್ಮನವರು ಸಂಪೂರ್ಣವಾಗಿ ತಮ್ಮ ಮನಸ್ಸನ್ನು ನೃತ್ಯದ ಕಡೆ ಹರಿಸಿ ಜತೆ ಜತೆಯಾಗಿ ನೃತ್ಯ ಪ್ರದರ್ಶನ ಕಾರ್ಯಕ್ರಮಗಳನ್ನು ನಡೆಸಿಕೊಡುತ್ತಿದ್ದರು. ಆದರೆ ಜತೆಯಲ್ಲಿ ಸರಿಸಮ ಪ್ರತಿಭೆಯಿಂದ ನೃತ್ಯ ಮಾಡುತ್ತಿದದ ನೃತ್ಯದಲ್ಲಿ ಪ್ರೌಢತೆ೪ ಪಡೆದ ರಂಗನಾಯಕಮ್ಮನೂ ಆಕಾಲ ಮರಣಕ್ಕೀಡಾದಾಗ ಮಾತ್ರ ತಾಯಮ್ಮನವರ ದುಃಖ ಹೇಳತೀರದು. ಅದೇ ರೀತಿ ರಂಗನಾಯಕಮ್ಮ ಸತ್ತು ಕೆಲವೇ ತಿಂಗಳುಗಳಲ್ಲಿ ಇನ್ನೊಬ್ಬ ಮಗಳು ಬಾಲಮ್ಮಳೂ ನಿಧನಳಾದರಳು. ಈಗ ಮಾತ್ರಾ ತಾಯಮ್ಮನವರಿಗೆ ಸಂಸಾರದ ಈ ಜಂಜಾಟದಿಂದ ಸಂಸಾರದ ಬಗ್ಗೆ ಸಂಪೂರ್ಣ ವೈರಾಗ್ಯ ಭಾವ ಬೆಳೆಯಿತು. ಒಂದರ ಮೇಲೆ ಒಂದರಂತೆ ಬಂದು ಮೇಲೆರಗಿದ ಈ ಬರಸಿಡಿಲಿನಿಂದ ಆಕೆಯ ಮನಸ್ಸು ಘಾಸಿಗೊಂಡಿತು. ಸುಖ, ದುಃಖ, ಸೌಭಾಗ್ಯ, ದೌರ್ಭಾಗ್ಯಗಳ ಬಗ್ಗೆ ಗಮನಹರಿಸುವುದನ್ನು ಬಿಟ್ಟು  ವಿರಾಗಿಯಂತೆ ಓರ್ವ ಸನ್ಯಾಸಿನಿಯಂತೆ ತಾಯಮ್ಮನವರು ಬದುಕಲು ಆರಂಭಿಸಿದರು. ಅವರ ಮನಸ್ಸು ಆಧ್ಯಾತ್ಮಿಕಿದ ಕಡೆಗೆ ಹೊರಳಿತು. ದೈವಭಕ್ತಿ ಹೆಚ್ಚಿತು. ಜೀವನದಲ್ಲಿ ಸಾತ್ವಿಕತೆ ಹೆಚ್ಚಿತು. ಮನ್ಸಸಂತೋಷಕ್ಕೆ, ಆತ್ಮತೃಪ್ತಿಗಾಗಿ ಕಲೆಯನ್ನು ಬಳಸಿಕೊಂಡರು. ಕಲೆಗಾಗಿಯೇ ಬದುಕನ್ನು ಮೀಸಲಿರಿಸಿ ಅದಕ್ಕಾಗಿ ಹಗಲಿರುಳೂ ಶ್ರಮಸಿದರು.
ಜಟ್ಟಿತಾಯಮ್ಮನವರು ಉತ್ತಮ ಮಟ್ಟದಲ್ಲಿ ಪ್ರದರ್ಶನ ನೀಡುವ ಕಲಾವಿದೆಯಾಗಿದ್ದರು. ಮಾತ್ರವಲ್ಲದೆ ಅತ್ಯುತ್ತಮ ಮಟ್ಟದಲ್ಲಿ ಶಿಷ್ಯರನ್ನು ತರಬೇತಿಗೊಳಿಸುವ ಸಾಮರ್ಥ್ಯವನ್ನು ಹೊಂದಿದ್ದ ಪ್ರತಿಭಾನ್ವಿತ ಶಿಕ್ಷಕಿಯೂ ಆಗಿದ್ದರು. ಅವರ ಪಾಠ ಪದ್ಧತಿ ಎಂದರೆ ಒಂದು ರೀತಿಯಲ್ಲಿ ಪ್ರಾಚೀನ ಗುರುಕುಲ ಪದ್ಧತಿಯೇ ಆಗಿತ್ತು.
ಪಾಠ ಹೇಳಿಸಿಕೊಳ್ಳಲು ಇಚ್ಛಿಸುವ ವಿದ್ಯಾರ್ಥಿಗಳು ಬೆಳಗಿನ ಜಾವ ಐದು ಗಂಟೆಗೇ ಅವರ ಮನೆಗೆ ಹೋಗಬೇಕಾಗುತ್ತಿತ್ತು. ಸಾಧಾರಣವಾಗಿ ಯಾವಾಗಲೂ ವಿದ್ಯಾರ್ಥಿಗಳು ಬೆಳಗಿನ ಜಾವದ ಪಾಠವೆಂದರೆ ಅಂಗಸಾಧನೆ. ದೇಹದ ಮೂಲಭೂತವಾದ ಚಲನೆಗಳಿಗೆ ರೂಪಕೊಡುವ ವ್ಯಾಯಾಮಗಳನ್ನು ಹೇಳಿಕೊಡುತ್ತ ಅಭ್ಯಾಸ ಮಾಡಿಸುತ್ತಿದ್ದರು. ಒಂದು ಶರಾಯಿ, ಅಂಗಿ, ಸೊಂಟಕ್ಕೆ ಬಿಗಿಯಾಗಿ ದಟ್ಟಿ ಕಟ್ಟಿಕೊಂಡು ಶಿಷ್ಯೆಯರು ಕೈ ಕಾಲು ಅಂಗಸಾಧನಕ್ಕೆ ಸಿದ್ಧವಾಗುತ್ತಿದ್ದರು. ಇದರಲ್ಲಿ ಮುಖ್ಯವಾಗಿ ಮೊದಲಿಗೆ ಬಸ್ಕಿ ಹೊಡೆಸುವುದು, ದಂಡಿ ತೆಗೆಸುವುದು, ಕೈಗಳನ್ನು ವೃತ್ತಾಕಾರವಾಗಿ ರಭಸವಾಗಿ ಹಿಂದಕ್ಕೆಕ ಮುಂದಕ್ಕೆ ಬಲ ಎಡ ಭಾಗಗಳಲ್ಲಿ ಸುತ್ತಿಸುವುದು, ಕುಳಿತುಕೊಂಡು ಕುಪ್ಪಳಿಸುವುದು, ಕಾಲನ್ನು ಸುತ್ತುವುದು, ಸೊಂಟವನ್ನು ಎಡ ಬಲ ಪಾರ್ಶ್ವಗಳಿಗೆ, ಮುಂದಕ್ಕೆ, ಹಿಂದಕ್ಕೆ ಬಗ್ಗಿಸುವುದು ಇತ್ಯಾದಿಗಳ ತರಬೇತಿ ನಡೆಯುತ್ತಿತ್ತು. ನಂತರ ಏಕಾಗ್ರತೆ ಹೆಚ್ಚಿಸುವಂತಹ ಕೆಲವು ಅಂಗಸಾಧನೆಗಳನ್ನು ಕಲಿಸಿಕೊಡುತ್ತಿದ್ದರು. ಉದಾಹರಣೆಗೆ-ತೊಗರೀಬೇಳೆ, ಹಂಚಿನಕಡ್ಡಿ, ಆಗಿನ ಎರಡಾಣೆ, ನಾಲ್ಕಣೆ ಅಥವಾ ಒಂದು ರೂಪಾಯಿ ನಾಣ್ಯವನ್ನು ಕೈಯಿಂದ ಮುಟ್ಟದೆ ಕಣ್ಣಿನಿಮದ ತೆಗೆಯುವುದನ್ನು ಅವರೇ ಮಾಡಿ ತೋರಿಸುತ್ತಿದ್ದರು. ಅದಾದ ನಂತರ ಬೆಳಗಿನ ಉಪಾಹಾರ ಆಗುತ್ತಿತ್ತು. ಮಕ್ಕಳಿಗೆ ಅವರವರ ಪೋಷಕರು ಆ ಸಮಯಕ್ಕೆಕ ಸರಿಯಾಗಿ ಉಪಾಹಾರವನ್ನು ಅಲ್ಲಿಗೇ ತರುತ್ತಿದ್ದರು. ಗುರು ಶಿಷ್ಯರೆಲ್ಲರೂ ಒಟ್ಟಾಗಿ ಅವರವರ ಮನೆಯಿಂದ ತಂದ ಉಪಾಹಾರವನ್ನು ಸೇವಿಸುತ್ತಿದ್ದರು. ಒಮ್ಮೊಮ್ಮೆ ಎಲ್ಲರಿಗೂ ತಾಯಮ್ಮನವರೇ ಉಪಾಹಾರ ನೀಡಿದ್ದೂ ಉಂಟು.
ಬೆಳಗಿನ ಉಪಾಹಾರದ ನಂತರದ ಪಾಠ ಅಡವುಗಳಿಂದ ಆರಂಭ. ತಟ್ಟು, ಮೆಟ್ಟು, ನಾಟು, ಜಾರಡು, ಹಾರಡು ಮಂಡಿ ಇತ್ಯಾದಿಗಳಲ್ಲಿ ಸುಮಾರು ಎಂಬತ್ತು ಅಡವುಗಳನ್ನು ತರಬೇತಿ ಕೊಡುತ್ತಿದ್ದರು. ಅಡವುಗಳನ್ನು ಅಭ್ಯಾಸ ಮಾಡಿಸುವಗ ಪ್ರತಿ ಮಗುವಿನ ಅಂಗರಚನೆಗೆ ಸೂಕ್ತವೆನಿಸುವಂತೆ ಅವುಗಳಲ್ಲಿ ತರಬೇತಿಗೊಳಿಸುತ್ತಿದ್ದರು. ಬೆನ್ನು ಬಗ್ಗಿಸಬಾರದು. ಕೈಗಳು ತೋಳಿಗಿಂತ ಎತ್ತರಕ್ಕೆ ಹೋಗಬಾರದು, ಅರೆಮಂಡಿ ಸರಿಯಾಗಿ ಇರಬೇಕು ಇತ್ಯಾದಿ ಸೂಚನೆಗಳನ್ನು ಮಕ್ಕಳಿಗೆ ಹೇಳುತ್ತ ಈ ಅಡವುಗಳನ್ನೆಲ್ಲಾ ತ್ರಿಕಾಲದಲ್ಲಿ ತರಬೇತಿ ಕೊಡುತ್ತಿದ್ದರು.
ಅಡವುಗಳ ಪಾಠದ ನಂತರ ವಿನಾಯಕ ಸ್ತುತಿ, ಜತಿಸ್ವರ, ಇತ್ಯಾದಿ ಇತರ ನೃತ್ಯ ಬಂಧಗಳನ್ನು ಮಾಡಿಸುತ್ತಿದ್ದರು. ಶ್ಲೋಕಗಳ ಪಾಠಕ್ಕೆಕ ಮೊದಲು ಅವುಗಳನ್ನು ಸ್ಲೇಟಿನಲ್ಲಿ ಬರೆಸಿ ಬಾಯಿಪಾಠ ಮಾಡಿಸಿ ನಂತರವೇ (ಅಂದರೆ ಶುದ್ಧವಾಗಿ ಬಾಯಿಯಲ್ಲಿ ಹೇಳಲಿಕ್ಕೆ ಬಂದ ನಂತರ) ಅದಕ್ಕೆ ಅಭಿನಯ ಕಲಿಸುತ್ತಿದ್ದರು. ತಾಯಮ್ಮನವರು ಸಂಗೀತವು ನೃತ್ಯದ ಜೀವಾಳ ಎಂದೂ ನಂಬಿಕೆ ಇಟ್ಟವರಾಗಿದ್ದರು. ಸಂಗೀತಾಭ್ಯಾಸ ಇಲ್ಲದೆ ಕಲಿತ ನೃತ್ಯ ನಿಷ್ಪ್ರಯೋಜಕ ಎಂದು ಅರಿತಿದ್ದರು. ಪ್ರತಿ ಶಿಷ್ಯೆಯರಿಗೂ ಮೊದಲು ಹಾಡಲು ಬರಲೇಬೇಕು. ಹಾಡುವಾಗಲೂ ತಾಳ,ಲಯ, ಶ್ರುತಿ ವ್ಯತ್ಯಾಸವಾಗಲೇ ಕೂಡದು. ಉಚ್ಚಾರಣೆಯಲ್ಲೂ ಅಷ್ಟೆ. ಸಾಹಿತ್ಯ ಶುದ್ದಿ ಇರಬೇಕೆಂಬುದನ್ನು ಒತ್ತಿ ಹೇಳುತ್ತಿದ್ದರು. ಸಾಹಿತ್ಯದ ಅರ್ಥ, ಪ್ರತಿಪದಾರ್ಥ ಮತ್ತು ಭಾವಾರ್ಥಗಳನ್ನು ವಿದ್ಯಾರ್ಥಿಗಳು ಸರಿಯಾಗಿ  ಅರಿತುಕೊಂಡ ಮೇಲೆಯೇ ಅವುಗಳಿಗೆ ಅಭಿನಯವನ್ನು ಹೇಳಿಕೊಡುತ್ತಿದ್ದರು. ಪಾಠ ಯಾವುದೇ ಆಗಿದ್ದರೂ ಅದನ್ನು ಮನನ ಮಾಡಿಕೊಂಡು ಮನಸ್ಸಿನಲ್ಲಿ ಇಟ್ಟುಕೊಂಡಿರಬೇಕು. ಪುಸ್ತಕದಲ್ಲಿ ಅಲ್ಲ ಎಂದು ಯಾವಾಗಲೂ ಹೇಳುತ್ತಿದ್ದರಂತೆ. ಸಾಹಿತ್ಯದಲ್ಲಿ ಅಪಶಬ್ದದ ಬಳಕೆ, ಸಂಗೀತದಲ್ಲಿ ಅಪಶೃತಿ ಇವೆರಡನ್ನು ಅವರಿಗೆ ಸಹಿಸಲು ಸಾಧ್ಯವಾಗುತ್ತಿರಲಿಲ್ಲ. ಜತಿಗಳನ್ನು ಬಾಯಿಯಲ್ಲಿ ಹೇಳಬೇಕಾದರೆ ಎಲ್ಲಿ ಅವುಗಳಿಗೆ ಹೆಚ್ಚು ಒತ್ತುಕೊಡಬೇಕು. ಎಲ್ಲಿ ಲಘುವಾಗಿ ಸರಳವಾಗಿ ಹೇಳಬೇಕು. ಉಚ್ಚಾರಣೆಯಿಂದ ಜತಿಗಳಿಗೆ ಹೇಗೆ ಕಳೆಕಟ್ಟಿಸಬೇಕೆಂದು ಸ್ವಾರಸ್ಯಕರವಗಿ ವಿವರಿಸುತ್ತಿದ್ದರು. ಇನ್ನೊಂದು ಮುಖ್ಯ ಅಂಶವೇನೆಂದರೆ ಕಿರಿಯ ವಿದ್ಯಾರ್ಥಿಗಳು ಯಾವಾಗಲೂ ಹಿರಿಯರಿಗೆ ಪಾಠ ಆಗುವಾಗ ಕುಳಿತು ಅದನ್ನು ನೋಡಲೇಬೇಕಾಗಿತ್ತು. ನೋಡಿ ಕಲಿತುಕೊಳ್ಳುವಂತಾದ್ದು ನೃತ್ಯದಲ್ಲಿ ತುಂಬಾ ಇದೆ ಎಂದು ತಾಯಮ್ಮನವರು ಯಾವಾಗಲೂ ಹಿರಿಯರಿಗೆ ಪಾಠ ಆಗುವಾಗ ಕುಳಿತು ಅದನ್ನು ನೋಡಲೇಬೇಕಾಗಿತ್ತು. ನೋಡಿ ಕಲಿತುಕೊಳ್ಳುವಂತಾದ್ದು ನೃತ್ಯದಲ್ಲಿ ತುಂಬಾ ಇದೆ ಎಂದು ತಾಯಮ್ಮನವರು ಯಾವಾಗಲೂ ಮಕ್ಕಳಿಗೆ ಹೇಳುತ್ತಿದ್ದರು. ಸಂಗೀತ ವಿದ್ಯಾರ್ಥಿಗಳಿಗೆ ಕೇಳ್ಮೆ ಎಷ್ಟು ಮುಖ್ಯವೋ ಹಾಗೆಯೇ ನೃತ್ಯ ವಿದ್ಯಾರ್ಥಿಗಳಿಗೆ ಬೇರೆಯವರು ಮಾಡುವ ನೃತ್ಯ ನೋಡುವುದು ಕೂಡಾ ಒಳ್ಳೆಯ ಪಾಠಕ್ರಮ ಎಂಬುದು ಅವರ ನಂಬಿಕೆಯಾಗಿತ್ತು.
ತಾಯಮ್ಮನವರು ತರಬೇತಿಗೊಳಿಸಿದ ಶಿಷ್ಯರ ಸಂಖ್ಯೆ ನೂರಾರು ಅಥವಾ ಸಾವಿರಾರು ಎಂದು ಹೇಳಲು ಸಾಧ್ಯವಿಲ್ಲವಾದರೂ ಅವರು ತಯಾರಿಸಿದ ಕೆಲವು ಕಲಾವಿದರುಗಳು ಇಂದಿಗೂ ನೃತ್ಯಕ್ಷೇತ್ರದಲ್ಲಿ ಮುತ್ತು  ರತ್ನಗಳಂತೆ ಹೊಳೆಯುತ್ತಿದ್ದಾರೆ. ಮೊದಲು ಕೆಲವು ಕಾಲ ಮೈಸೂರು ಶಿವರಾಂ ಪೇಟೆಯಲ್ಲಿದ್ದ ನೀಲಮ್ಮ ಹಾಗೂ ಹೊಳೆನರಸೀಪುರದ ಜಯಮ್ಮ ಎಂಬುವವರು ಉತ್ತಮ ಮಟ್ಟದಲ್ಲಿ ನೃತ್ಯಮಾಡುತ್ತಿದ್ದರು. ಅದೇ ರೀತಿ ಮತ್ತೊಬ್ಬ ಶಿಷ್ಯೆ ಮೂಗೂರು ಸುಂದರಮ್ಮನವರು ಸಾಕಷ್ಟು ಖ್ಯಾತಿ ಗಳಿಸಿದ್ದಾರೆ. ಕೆಲಕಾಲ ಅವರು ನೃತ್ಯ ಶಾಲೆಯೊಂದನ್ನು ಕೂಡಾ ಮೈಸೂರಿನಲ್ಲಿ ನಡೆಸಿದರು. ಖ್ಯಾತ ನೃತ್ಯ ಕಲಾವಿದರಾಗಿದ್ದ ಉದಯಶಂಕರ್, ರಾಮ್‌ ಗೋಪಾಲ್‌ ಇವರುಗಳು ಕೂಡಾ ತಾಯಮ್ಮನವರಿಂದ ನೃತ್ಯಾಭ್ಯಾಸ ಮಾಡಿದ್ದಾರೆ. ತಮಿಳು ನಾಡಿನಿಂದ ಕೂಡ ಕೆಲವರು ಬಂದು ಮೈಸೂರು ಶೈಲಿಯ ಇವರ ನೃತ್ಯವನ್ನು ಕಲಿತ ನಿದರ್ಶನಗಳೂ ಇವೆ. ಮೂಗೂರು ಸುಂದರಮ್ಮ ಮೈಸೂರಿನ ಖ್ಯಾತ ಚಿತ್ರಕಲಾವಿದರೂ ಆಗಿದ್ದ ಎಸ್‌.ಎನ್‌. ಸ್ವಾಮಿ ಹಾಗೂ ಇತ್ತೀಚೆಗೆ ನಿಧನರಾದ ಪದ್ಮಭೂಷಣ ಡಾ.ಕೆ. ವೆಂಕಟಲಕ್ಷಮ್ಮ ಇವರುಗಳು ಹೆಚ್ಚು ಕಾಲ ತಾಯಮ್ಮನವರಿಂದ ನೃತ್ಯ ಶಿಕ್ಷಣ ಪಡೆದ ಭಾಗ್ಯಶಾಲಿಗಳಾಗಿದ್ದಾರೆ.
ಈಗಿನಂತೆ ಆಗ ನಮ್ಮದೇ ಆದ ಸರ್ಕಾರವಾಗಲೀ ಸರ್ಕಾರದ ಅಂಗ ಸಂಸ್ಥೆಗಳಾದ ಅಕಾಡೆಮಿಗಳಾಗಲ ಈ ಇರಲಿಲ್ಲ. ರಾಜ ಮಹಾರಾಜರು ನೀಡುವ ಬಿರುದು ಬಾವಲಿಗಳೇ ಕಲಾವಿದರಿಗೆ ದೊಡ್ಡ ಅರ್ಹತೆ ಆಗಿರುತ್ತಿತ್ತು. ಅದೇ ರೀತಿ ಸಮಾಜದ ಉನ್ನತ ಹುದ್ದೆಯಲ್ಲಿರುವ ಗಣ್ಯರ ಶ್ಲಾಘನೆ ಪ್ರಶಂಸೆಗಳೇ ಪರಮ ಉತ್ಕೃಷ್ಟವಾದ ಯೋಗ್ಯತೆ ಎನಿಸುತ್ತಿತ್ತು. ಕಿರಿಯ ವಯಸ್ಸಿನಲ್ಲೇ ಮಹಾರಾಜರಿಂದ ಪ್ರಶಂಸೆ ಗಳಿಸಿದ ಜಟ್ಟಿತಾಯಮ್ಮನವರು ಅಂತಹ ಹಲವು ಹತ್ತು ತೆರನಾದಂತಹ ಶ್ಲಾಘನೆಗಳಿಗೆ ಪಾತ್ರರಾಗಿದ್ದಾರೆ.
೧೯೪೫ರಲ್ಲಿ ಮೈಸೂರು ಮಹಾರಾಜಾ ಕಾಲೇಜಿನ ಸಮಾರಂಭವೊಂದರಲ್ಲಿ ಜಟ್ಟಿತಾಯಮ್ಮನವರು ಆಕರ್ಷಕವಾದ ಅಭಿನಯ ಕಾರ್ಯಕ್ರಮವೊಂದನ್ನು ನಡೆಸಿಕೊಟ್ಟರು. ಆಗ ವಿಶ್ವವಿದ್ಯಾನಿಲಯ ಧನಸಹಾಯ ಆಯೋಗದ ಅಧ್ಯಕ್ಷರಾದ ಡಾ||ಎಸ್‌. ರಾಧಾಕೃಷ್ಣನ್‌ರವರು ಆಶ್ಚರ್ಯಚಕಿತರಾದರಲ್ಲದೆ ಈ ಮಹಾನ್‌ ಕಲಾವಿದೆಯ ನೈಪುಣ್ಯತೆಯನ್ನು ಕೊಂಡಾಡಿದರು. ಇದೇ ಸಂದರ್ಭದಲ್ಲಿ ಅವರು ತಾಯಮ್ಮನವರಿಗೆ ನಾಟ್ಯಸರಸ್ವತಿ ಎಂಬ ಬಿರುದನ್ನು ನೀಡಿ ಗೌರವಿಸಿದರು. ಅಂದಿನಿಂದ ಜಟ್ಟಿತಾಯಮ್ಮನವರು ನಾಟ್ಯ ಸರಸ್ವತಿ ಜಟ್ಟತಾಯಮ್ಮ ಎನಿಸಿದರು.
ಕೀರ್ತಿಶೇಷರಾದ ಸಂಗೀತ ಕಲಾನಿಧಿ ಶ್ರೀ.ಕೆ. ವಾಸುದೇವಾಚಾರ್ಯರು ತಾಯಮ್ಮನವರಿಗೆ ರಾಗ ಮಾಲಿಕೆಯ ಒಂದು ವಾಮನ ಸ್ತೋತ್ರವನ್ನು ಬಹುಮಾನವಾಗಿ ಕೊಟ್ಟಿದ್ದರಂತೆ. ತಮಿಳುನಾಡಿನ ಹಿರಿಯ ನೃತ್ಯಕಲಾವಿದರುಗಳೇ ತಾಯಮ್ಮನವರ ಪ್ರತಿಭೆಯನ್ನು ಮೆಚ್ಚಿಕೊಂಡಿದ್ದರು. ಆಗಿನ ಖ್ಯಾತ ನಾಟ್ಯಾಚಾರ್ಯರಾಗಿದ್ದ ಪಂದನಲ್ಲೂರು ಶೈಲಿಯ ಗುರು ಮೀನಾಕ್ಷಿಸುಂದರಂ ಪಿಳ್ಳೈಯವರು ಕೂಡಾ ತಾಯಮ್ಮನವರ ಪಾಂಡಿತ್ಯವನ್ನು ಶ್ಲಾಘಿಸಿದ್ದರು. ಶ್ರೀ. ಟಿ.ಪಿ.ಕೈಲಾಸಂ ಅವರು ಸಹ ತಾಯಮ್ಮನವರು ಏನಾದರೂ ಫ್ರಾನ್ಸ್ ದೇಶದಲ್ಲಿ ಇದ್ದಿದ್ದರೆ ಅಲ್ಲಿ ಅವರ ಅಭಿಮಾನಿಗಲು ಅವರ ಜ್ಞಾಪಕಾರ್ಥವಾಗಿ ಒಂದು ಚಿನ್ನದ ಪ್ರತಿಮೆಯನ್ನೇ ಮಾಡಿಸಿ ಪ್ಯಾರಿಸ್ಸಿನ ಪ್ರಮುಖ ರಸ್ತೆಯಲ್ಲಿ ಇಡುತ್ತಿದ್ದರು ಎಂದು ಹೇಳಿ ತಾಯಮ್ಮನವರ ಕಲೆಯ ಮೌಲ್ಯದ ಬಗ್ಗೆ ಅಭಿಪ್ರಾಯ ಪಟ್ಟಿದ್ದಾರೆ.
ಜಟ್ಟಿತಾಯಮ್ಮನವರಿಗೆ ಕರ್ನಾಟಕ ಸಂಗೀತದೊಂದಿಗೆ ಹಿಂದುಸ್ತಾನೀ ಸಂಗೀತದಲ್ಲೂ ತಕ್ಕಮಟ್ಟಿಗಿನ ಪರಿಶ್ರಮವಿತ್ತು. ಖ್ಯಾತ ಹಿಂದುಸ್ತಾನಿ ಗಾಯಕಿ ಗೋಹರ್ ಜಾನ್‌ರವರು ಮೈಸೂರಿನಲ್ಲಿ ಬಂದು ಉಳಿದಿದ್ದ ಕಾಲದಲ್ಲಿ ಅವರಿಂದ ಕೆಲವು ಠುಮ್ರಿ ಮತ್ತು ಗಝಲ್‌ಗಳನ್ನು ತಾಯಮ್ಮನವರು ಕಲಿತುಕೊಂಡು ಅವುಗಳನ್ನು ಕೂಡಾ ತಮ್ಮ ಅಭಿನಯಕ್ಕೆ ಬಳಸಿಕೊಂಡರು.
ಹೀಗೆ ಜಟ್ಟಿತಾಯಮ್ಮನವರು ಇಂದು ನಮ್ಮ ಜೊತೆ ದೈಹಿಕವಾಗಿ ಇಲ್ಲದಿದ್ದರೂ, ಅವರ ಸಿದ್ಧಿ ಮತ್ತು ಸಾಧನೆಗಳ ಉಪಯೋಗಗಳನ್ನು ಅವರ ಶಿಷ್ಯಪರಂಪರೆಯ ಮೂಲಕ ಇಂದಿಗೂ ನಾವು ಪಡೆಯಲು ಸಾಧ್ಯವಾಗಿದೆ.
ಸಂಗಮೇಶ್ವರ ಗುರವ
ಬಾಲಕನಿಗೂ ಸಂಗೀತ ಕಲಿಯುವಾಸೆ. “ಬೇಡ, ಸಂಗೀತದ ಬೆನ್ನು ಹತ್ತಿ ನಾನು ಉಂಡ ಕಷ್ಟವೆ ಸಾಕು. ನೀನು ಶಿಕ್ಷಣ ಪಡೆದು ಒಳ್ಳೆಯ ಉದ್ಯೋಗ ದೊರಕಿಸಿಕೊಂಡು ಸುಖದಿಂದಿರು” ಎಂಬುದು ತಂದೆಯ ಉಪದೇಶ. ಬಾಲಕನಿಗೆ ಶಾಲಾಶಿಕ್ಷಣ ಸೇರಲೊಲ್ಲದು. ತಂದೆಯ ಒತ್ತಾಯಕ್ಕೆ ಶಾಲೆಗೇನೋ ಹೋಗುತ್ತಿದ್ದ. ಆದರೆ, ಮನಸ್ಸೆಲ್ಲ ಸಂಗೀತದ ಮೇಲೆ. ಅಂದು ಹೈಸ್ಕೂಲ ಎರಡನೆಯ ಇಯತ್ತೆಯ ಗಣಿತ ಪರೀಕ್ಷೆ, ಶಾಲೆಯ ದಾರಿಯಲ್ಲಿ ರೇಡಿಯೊದಿಂದ ಬಿತ್ತರವಾಗುತ್ತಿದ್ದ ಅಬ್ದುಲ್‌ ಕರೀಮಖಾನರ ಗಾಯನ ಕೇಳಿಬರುತ್ತಿತ್ತು. “ಪರೀಕ್ಷೆ ಹಾಳಾಗಿ ಹೋಗಲಿ” ಎಂದು ಬಾಲಕ ರೇಡಿಯೊ ಕೇಳುತ್ತ ಮಂತ್ರಮುಗ್ಧನಾಗಿ ನಿಂತುಬಿಟ್ಟ. ಅಂದಿನಿಂದ ಅಬ್ದುಲ್‌ ಕರೀಮಖಾನರ ಧ್ವನಿಮುದ್ರಿಕೆಗಳನ್ನು ಅನುಕರಣ ಮಾಡುವುದೇ ಕಾಯಕವಾಯಿತು. ಇಂಥ ಸಂಗೀತನಿಷ್ಠೆ ತೋರಿದ ಅಂದಿನ ಬಾಲಕನೆ ಇಂದಿನ ಹಿರಿಯ ಹಿಂದುಸ್ತಾನಿ ಗಾಯಕ ಸಂಗಮೇಶ್ವರ ಗುರವ. ಜನನ ೭.೧೨.೧೯೩೧ ರಂದು ಜಖಂಡಿಯಲ್ಲಿ.
ಸಂಗಮೇಶ್ವರನ ಹೆಣ್ಣಜ್ಜ ರಾಮಚಂದ್ರಪ್ಪ ಸಂಗಮೇಶ್ವರನ ತಾಯಿ ನಂದೆವ್ವ ಅವರಿಗೆ ಹೇಳುತ್ತಿದ್ದ: “ನಿನ್ನ ಮಗ ದೊಡ್ಡ ಗಾಯಕ ಆಗತಾನ, ನೋಡತಿರು, ಆದರೆ, ಅವನಪ್ಪ ಅವನಿಗೆ ಕಲಿಸಾಕ ಒಲ್ಲ”. ಮಗ ಸಮಗೀತ ಬಿಡಲೊಲ್ಲ. ಅಪ್ಪ ಸಂಗೀತ ಕಲಿಸಲೊಲ್ಲ. ಬೇರಯವರೂ ಹೇಳಿ ನೋಡಿದರು. ಅಪ್ಪ ಜಪ್ಪೆನಲಿಲ್ಲ. ಮೂಲೆಯಲ್ಲಿ ಬಿದ್ದಿದ್ದ ಸಾರಂಗಿಯನ್ನು ಸಂಗಮೇಶ್ವರ ಹುಡಿಕಿ ತೆಗೆದ. ತಂದೆಯ ಸೋದರವಮಾವ ಬಾಳಪ್ಪ ಸಾರಂಗಿ ನುಡಿಸುವುದನ್ನು ಕಲಿಸಿದ. ಮರುದಿನ ಅದರಂತೆಯೇ ನುಡಿಸಬೇಕೆ! “ಮೀನಿಗೆ ಯಾರಾದರೂ ಈಜು ಕಲಿಸುವ ಅಗ್ಯವಿದೆಯ!” ಎಂಧು ಸೋದರಮವಾವ ಬಾಳಪ್ಪನ ಉದ್ಗಾರ.
ಸಂಗಮೇಶ್ವರನ ತಂದೆ ಗಣಪತರಾವ ಗುರವ ಜಮಖಂಡಿ ಸಂಸ್ಥಾನದ ಆಸ್ಥಾನ ಗಾಯಕರಾಗಿದ್ದರು. ೧೯೪೮ರಲ್ಲಿ ಸಂಸ್ಥಾನ ವಿಲೀನಗೊಂಡು ರಾಜಾಶ್ರಯ ತಪ್ಪಿ ಬೆಳಗಾವಿಗೆ ಬಂದು ನೆಲೆಸಿದರು. ಗಣಪತರಾವ ಕಿರಾಣಾ ಘರಾಣೆಯ ಅಧ್ವರ್ಯು ಅಬ್ದುಲ್‌ ಕರೀಮಖಾನರ ಪ್ರಥಮ ಶಿಷ್ಯರಲ್ಲೊಬ್ಬರು. ಒಂದು ದಿನ ಮಗ ಕದ್ದು ಸಾರಂಗಿ ಬಾರಿಸುವುದು ಕಿವಿಗೆ ಬಿತ್ತು. “ಅದನ್ಯಾಕ ಜಮಖಂಡಿಯಿಂದ ಬೆಳಗಾವಿಗೆ ತಂದೀ” ಎಂದು ಮಗನನ್ನು ಗದರಿಸಿದರು. ಸಂಗೀತದ ಬೆನ್ನು ಹತ್ತಿ ಅನುಭವಿಸಿದ ಕಷ್ಟನಷ್ಟದಿಂದ ಬೇಸತ್ತ ಜೀವ ಅವರದು. “ಬಾರಿಸಾಕ ತಂದೀನಿ”, ಮಗ ಶಾಂತಚಿತ್ತನಾಗಿಯೆ ಉತ್ತರಿಸಿದ.
ಒಂದು ದಿನ ತಂದೆ ಅಂದರು: “ಸಾರಂಗಿ ಬಾರಿಸು, ನೋಡೋಣು’, ಸಂಗಮೇಶ್ವರ ಬಿಹಾಗ ರಾಗವನ್ನು ನುಡಿಸಿದ. ತಂದೆಗೆ ಮೆಚ್ಚಿಗೆಯಾಯಿತು. ೧೦-೧೫ ದಿನ ಸಾರಂಗಿ ನುಡಿಸುವುದನ್ನು ಕಲಿಸಿದರು. ಆದರೆ, ಮಗ ಗಾಯಕನಾಗಬಯಸಿದ್ದ. ತಂದೆ ಹಾಡುವಾಗ ಬಾಗಿಲ ಮರೆಯಲ್ಲಿ ನಿಂತು ರಾಗಗಳನ್ನು ಕದ್ದು ಆಲಿಸುತ್ತಿದ್ದ. ಅಷ್ಟೊತ್ತಿಗಾಗಲೆ ಶಾಲೆಗೆ ಶರಣು ಹೊಡೆದಾಗಿತ್ತು. ಬೆಳಗಾವಿಯ ಶಹಾಪುರದಲ್ಲಿದ್ದ ಗಂಜೀಫ್ರಾಕ್‌ ಫ್ಯಾಕ್ಟರಿಯಲ್ಲಿ ವಾರಕ್ಕೆ ಮೂರು ರೂಪಾಯಿ ಸಂಬಳಕ್ಕೆ ದುಡಿಯಲಾರಂಭಿಸಿದ್ದ.
ತಂದೆಯ ಗಾಯನ ಕದ್ದು ಕೇಳುತ್ತಿರುವಾಗ ಒಂದುದಿನ ಸಿಕ್ಕಿಬಿದ್ದ. ‘ಹಾಡು, ನಿನ್ನ ದನಿ ಹ್ಯಾಂಗೈತಿ, ನೋಡೂನು” ಎಂದರು ಗಣಪತರಾವ. ಸಂಗಮೇಶ್ವರ ಐದು ನಿಮಿಷ ಹಾಡಿದ್ದನೊ ಇಲ್ಲವೊ ಗಣಪತರಾವ ತಮ್ಮ ತಂಬೂರಿ ಪಕ್ಕಕ್ಕಿಟ್ಟು ಎರಡೂ ಕೈಗಳಿಂದ ತಲೆಯನ್ನು ಗಟ್ಟಿಯಾಗಿ ಹಿಡಿದುಕೊಂಡರು. ‘ಏನಾರ ತಪ್ಪಾತೇನಪಾ” ಎಂದು ಸಂಗಮೇಶ್ವರ ಕೇಳಿದ. “ಇಲ್ಲಪಾ, ತಪ್ಪುನಂದೇ ಆಗೇತಿ. ನಿನಗ ಮೊದ್ಲಗಾಯನ ಕಲಿಸಾಕ ಸುರು ಮಾಡಬೇಕಿತ್ತು. ಇವತ್ತಿನಿಂದ ಸಾರಂಗಿ ಬಿಟ್‌ಬಿಡು. ನಿನ್ನ ದನಿ ಇಷ್ಟು ಛಂದ ಐತಿ. ನೀ ಸಾರಂಗಿ ಯಾಕ ಬಾರಿಸ್ಬೇಕು” ಅಂದರು ತಂದೆ. ಸಂಗಮೇಶ್ವರನಿಗೆ ಆಗ ೧೭ ವರ್ಷ.
ಗಾಯನಪಾಠ ರಭಸದಿಂದ ಆರಂಭಗೊಂಡವು. ಕಳೆದು ಹೋಗಿದ್ದ ಸಮಯ ಸರಿದೂಗಿಸಬೇಕಿತ್ತಲ್ಲ! ಹರಕುಮುರುಕು ತಬಲಾ ಡಗ್ಗಾ ಸಹಾಯದಿಂದ ಮುಂಜಾನೆ ತೋಡಿ, ಮಧ್ಯಾಹ್ನ ಭೀಮಪಲಾಸ, ಸಂಜೆ ಬಿಹಾಗ ರಾಗಗಳ ಪಾಠ. ತಂದೆ ಮಗ ಇಬ್ಬರಿಗೂ ಹುಚ್ಚು ಹಿಡಿದಂತಾಗಿತ್ತು. ಸಂಗಮೇಶ್ವರ ಸಂಜೆಗೆ ಫ್ಯಾಕ್ಟರಿಯಿಂದ ಬರುವುದೇ ತಡ, ಸಂಗೀತಪಾಠ ಆರಂಭ. ತರಕಾರಿ ತರಲು ಪೇಟೆಗೆ ಹೋಗಿ ಬರುವಾಗಲೂ ದಾರಿಯುದ್ದಕ್ಕೂ ಪಾಠ. ಸುತ್ತಮುತ್ತ ಜನರಿದ್ದಾರೆಂಬ ಪರಿವೆಯಿಲ್ಲ. ಗಣಪತರಾವ ರಾಗಗಳ ಸೂಕ್ಷ್ಮಗಳನ್ನು ದಾರಿಯುದ್ದಕ್ಕೂ ಹಾಡುತ್ತ ತಿಳಿಸಿಕೊಡುತ್ತಿದ್ದರು. “ನೋಡು, ನೋಡು, ಆ ಆ ಆ ಜೋಡಿ ಹೊರಟೈತಿ” ಎಂದು ಜನ ತಮಾಷೆ ಮಾಡುತ್ತಿದ್ದರು. ಸಂಗೀತ ಕಲಿಸುವ, ಸಂಗೀತ ಕಲಿಯುವ ಹುಚ್ಚು ಎಷ್ಟು ತಾರಕಕ್ಕೇರಿತ್ತೆಂದರೆ ನಿದ್ದೆಗೆಟ್ಟ ನೆರೆಹೊರೆಯವರು ಪೋಲೀಸರಿಗೆ ತಕರಾರು ಕೊಟ್ಟರು. “ನಾಳೆಯಿಂದ ನಿಮ್ಮ ಗಾಯನ ಗದ್ದಲ ನಿಲ್ಲಿಸಿರಿ. ಇಲ್ಲದಿದ್ದರೆ ನೆಟ್ಟಗಾಗಲಿಕ್ಕಿಲ್ಲ” ಎಂದು ಪೋಲೀಸರು ಮನೆಗೆ ಬಂದು ಎಚ್ಚರಿಕೆ ನೀಡಿದರು. ಅಂದಿನಿಂದ ರಾತ್ರಿ ಪಾಠ ನಿಂತಿತು. ಆ ಮೇಲೆ ಪ್ರಾಕ್ಟಿಸಿಗೆ ಒಂದು ಪ್ರತ್ಯೇಕ ಕೋಣೆ ಗೊತ್ತು ಮಾಡಿದರು. ತಾಲದ ಸರಿಯಾದ ಗ್ರಹಿಕೆಯಾದ ದಿನ ಸಂಗಮೇಶ್ವರರಿಗೆ ಸ್ವರ್ಗ ಸಿಕ್ಕಿಂತಾಯಿತು.
ಗಣೇಶೋತ್ಸವ ಮತ್ತು ದಸರಾ ಹಬ್ಬದ ಸಂದರ್ಭಗಳಲ್ಲಿ ಸಣ್ಣಪುಟ್ಟ ಸ್ಥಳೀಯ ಕಚೇರಿಗಳು ಆರಂಭಗೊಂಡವು. ಆ ಮೇಲೆ ೩-೪ ತಾಸಿನ ಕಚೇರಿಗಳು. ಸಂಭಾವನೆ ಐದು ರೂಪಾಯಿ, ಹೆಚ್ಚೆಂದರೆ ಹತ್ತು ರೂಪಾಯಿ.
೧೯೫೦ರಲ್ಲಿ ಧಾರವಾಡ ಆಕಾಶವಾಣಿ ಕೇಂದ್ರದ ಉದ್ಘಾಟನೆಯಾಯಿತು. ಕೇಂದ್ರದ ನಿರ್ದೇಶಕರಾದ ಗುಲ್ವಾಡಿ ಪ್ರತಿಭೆಗಳನ್ನರಿಸಿ ಬೆಳಗಾವಿಗೆ ಬಂದರು. ಲಿಂಗರಾಜ ಕಾಲೇಜಿನಲ್ಲಿ ಧ್ವನಿಪರೀಕ್ಷೆ. ಸಂಗಮೇರ್ಶವರನನ್ನು ಕಣಕ್ಕೆ ಇಳಿಸಬೇಕೆ ಬೇಡವೆ ಎಂದು ಮನೆಯಲ್ಲಿ ಬಿರುಸಿನ ಚರ್ಚೆ. “ಹಾಡಿಸೋಣ” ಎಂದು ಸೋದರಮಾವ ಅಂದರೆ” ಬೇಡ, ಅವನಿನ್ನೂ ಚಿಕ್ಕವ’ ಎಂದು ತಂದೆ ಅಂದರು. ಜಿದ್ದಾಜಿದ್ದಿಯಲ್ಲಿ ಸೋದರಮಾವನೆ ಗೆದ್ದ. ಟಿಳಕವಾಡಿಯಿಂದ ಲಿಂಗರಾಜ ಕಾಲೇಜಿನವರೆಗೆ ಕಾಲುನಡಿಗೆಯ ಪಯಣ. ಬಸ್ಸಿಗೆ ದುಡ್ಡಿರಲಿಲ್ಲ. ಎಲ್ಲರೂ ಒಬ್ಬರಾದ ಮೇಲೊಬ್ಬರು ಹಾಡಿದರು. “ಇನ್ನಾರಾದರೂ ಇದ್ದಾರೆಯೆ?” ಎಂದು ಗುಲ್ವಾಡಿ ವಿಚಾರಿಸಿದರು. ಯಾರೋ ಹೇಳಿದರು. “ಜಮಖಂಡಿಯ ಹುಡುಗನೊಬ್ಬ ಚೆನ್ನಾಗಿ ಹಾಡುತ್ತಾನೆ”. ಸಂಗಮೇಸ್ವರರು ಮೂಲತಃ ಜಮಖಂಡಿಯ ಬಳಿಯ ಮದರಖಂಡಿಯವರು.
ಸಂಗಮೇಶ್ವರ ನಂದ ರಾಗವನ್ನು ಹಾಡಿದರು. “ಒಂದೂವರೆ ವರ್ಷ ತಾಲೀಮು ಮಾಡಿದ್ದಾನೆ” ಎಂದು ಗಣಪತರಾವ ವಿವರಿಸಿದರು. “ಇದು ಕೇವಲ ಒಂದೂವರೆ ವರ್ಷದ ತಾಲೀಮೇ?” ಎಂದು ಗುಲ್ವಾಡಿ ಅಚ್ಚರಿಪಟ್ಟರು. ಗುಲ್ವಾಡಿ ಎಷ್ಟೊಂದು ಮೆಚ್ಚಿಕೊಂಡರೆಂದರೆ ಮಧ್ಯ ರಾತ್ರಿಯವರೆಗೂ ಸಂಗಮೇಶ್ವರರನ್ನು ಹಾಡಿದಿರು. ಸಂಗಮೇಶ್ವರರನ್ನು ಆಕಾಶವಾಣಿ ಕಾರ್ಯಕ್ರಮಗ ಳಿಗೆ ಆಯ್ಕೆ ಮಾಡಿರುವುದಾಗಿ ಗುಲ್ವಾಡಿ ಸ್ಥಳದಲ್ಲಿಯೆ ಘೋಷಿಸಿದರು. ಜನವರಿ ೩೧, ೧೯೫೦ರಂದು ಧಾರವಾಡದ ಆಕಾಶವಾಣಿಯ ಕಾಂಟ್ರಾಕ್ಟ್‌ ಬಂತು. ಅದನ್ನು ಸಂಗಮೇಶ್ವರರು ೧೯೫೨ರಲ್ಲಿ ಮರಳಿ ಧಾರವಾಡಕ್ಕೆ ವರ್ಗಾಯಿಸಿಕೊಂಡರು. ಸಂಗಮೇಶ್ವರ ಗುರವ ಸುಮಾರಾಗಿ ದೇಶದ ಎಲ್ಲ ಆಕಾಶವಾಣಿ ಕೇಂದ್ರಗಳಿಂದಲೂ ಹಾಡಿರುವರು.
೧೯೩೦. ಸಾಂಗ್ಲಿ ಮ್ಯೂಜಿಕ್‌ ಸರ್ಕಲ್‌ ಆಶ್ರಯದಲ್ಲಿಕ ಸಂಗಮೇಶ್ವರರ ಗಾಯನ. ಶ್ರೀಮಂತ ರಸಿಕ ನನ್ನೂಭಾಯಿ ನಾಥ ಸರ್ಕಲ್ಲಿನ ಅಧ್ಯಕ್ಷರು. ಅವರು ಅಬ್ದುಲ್‌ ಕರೀಮಖಾನರ ಒಡನಾಡಿ. ಕಾರ್ಯಕ್ರಮದ ಬಳಿಯೆ ಅವರ ಮನೆ. ಅಂದು ಅವರಿಗೆ ಅನಾರೋಗ್ಯ. ಜ್ವರ ಬಂದು ಮನೆಯಲ್ಲಿ ಮಲಗಿದ್ದರು. “ರೇಡಿಯೊ ಹಚ್ಚು. ಪಕ್ಕದ ಮನೆಯ ರೇಡಿಯೊದಿಂದ ಅಬ್ದುಲ್‌ ಕರೀಮಖಾನರ ಗಾಯನ ಕೇಳಿಬರುತ್ತಿದೆ” ಎಂದು ಪತ್ನಿಗೆ ಹೇಳಿದರು.  “ಈಗ ರಾತ್ರಿ ೧೧.೩೦. ಎಲ್ಲ ಆಕಾಶವಾಣಿ ಕೇಂದ್ರಗಳೂ ಮುಚ್ಚಿರುತ್ತವೆ” ಎಂದು ಪತ್ನಿ ಸಮಜಾಯಿಷಿ ಹೇಳಿದರು. ನನ್ನೂಭಾಯಿ ನಾಥ ಗಾಯನ ಕೇಳಿಬರುತ್ತಿದ್ದ ಜಾಡು ಹಿಡಿದು ಬಂದರು. ಅರೆ, ತಮ್ಮದೇ ಸರ್ಕಲ್ಲಿನ ಕಾರ್ಯಕ್ರಮ! ಕಾರ್ಯಕ್ರಮದ ಭವನಕ್ಕೆ ಬರುತ್ತಿದ್ದಂತೆಯೆ ನನ್ನೂ ಭಾಯಿ ನಾಥ ಜೋರಾಗಿ ಹೇಳಿದರು: “ಯಾರು ಹೇಳುತ್ತಾರೆ, ಅಬ್ದುಲ್‌ ಕರೀಮಖಾನರು ಸ್ವರ್ಗಸ್ಥರಾಗಿರುವೆಂದು? ಅವರು ಈ ಯುವಗಾಯಕನ ಗಂಟಲಲ್ಲಿ ವಾಸವಾಗಿದ್ದಾರೆ.”
ಒಮ್ಮೆ ಪುಣೆಯಲ್ಲಿ ಸಂಗಮೇಶ್ವರರ ಕಚೇರಿ. ಇಬ್ಬರು ಶ್ರೋತೃಗಳು ಕಚೇರಿಗೆ ತಡವಾಗಿ ಬರುತ್ತಿದ್ದರು. ದೂರದಿಂದ ಮೈಕಿನಲ್ಲಿ ಗಾಯನ ಕೇಳಿಬರುತ್ತಿತ್ತು. ಆ ಇಬ್ಬರಲ್ಲೊಬ್ಬ ಅಂದ “ಅಬ್ದುಲ್‌ ಕರೀಮಖಾನರ ಧ್ವನಿಮುದ್ರಿಕೆ ಹಾಕಿದ್ದಾರೆ”. ಇನ್ನೊಬ್ಬನೆಂದ “ಇಲ್ಲ. ಸಂಗಮೇಶ್ವರ ಗುರವ ಹಾಡುತ್ತಿದ್ದಾರೆ”. “ಹಾಗಾದರೆ ಬೆಟ್‌ಕಟ್ಟುವೆಯಾ?” “ಓಹೋ”. ಯಾರು ಗೆದ್ದರೆಂದು ಬೇರೆ ಹೇಳಬೇಕಿಲ್ಲ. ಸಂಗಮೇಶ್ವರ ಗುರುವ ಥೇಟ ಅಬ್ದುಲ್‌ ಕರೀಮಖಾನರಂತೆಯ ಹಾಡುತ್ತಿದ್ದ ದಿನಗಳವು.
ಇನ್ನೊಂದು ಪ್ರಸಂಗ. ೧೯೭೨ರಲ್ಲಿ ಭೀಮಸೇನ ಜೋಶಿ ಅವರಿಗೆ ಪದ್ಮಶ್ರೀ ಬಂದಿತ್ತು. ಅಭಿನಂದಾನಾರ್ಥ ಪುಣೆಯಲ್ಲಿ ಸಂಗಮೇಶ್ವರ ಗುರವ ಅವರ ಗಾಯನ. ಹಿರಿಯ ಗಾಯಕಿ ಹೀರಾಬಾಯಿ ಬಡೋಧಕರ ಅಲ್ಲದೆ ಅನೇಕ ಗಾಯಕರು, ರಸಿಕರು ನೆರೆದಿದ್ದರು. ಸಂಗಮೇಶ್ವರ ತಮ್ಮ ಗಾಯನದಿಂದ ಶ್ರೋತೃಹೃದಯ ಗೆದ್ದರು. ಪುಳಕಿತಗೊಂಡ ಭೀಮಸೇನ ಜೋಶಿ ಹೀಗೆಂದರು: “ಇನ್ನು ಮುಂದೆ ನನ್ನ ಗಾಯನ, ಹೀರಾಬಾಯಿ ಬಡೋದಕರ ಗಾಯನ, ಗಂಗೂಬಾಯಿ ಹಾನಗಲ್ಲ ಗಾಯನ, ಎಲ್ಲ ಸಂಗಮೇಶ್ವರ ಗುರವ ಅವರ ಕಂಠದಲ್ಲಿ ಕೇಳಿರಿ. ಕಿರಾಣಾ ಘರಾಣೆಯ ನಿಶಾನೆಯನ್ನು ನಾವು ಸಂಗಮೇಶ್ವರರ ಕೈಯಲ್ಲಿ ಕೊಟ್ಟಿದ್ದೇವೆ.”
ಸುಪ್ರಸಿದ್ಧ ಮರಾಠಿ ಸಾಹಿತಿ ರಣಜಿತ್‌ದೇಸಾಯಿ ಸಂಗಮೇಶ್ವರ ಗುರವ ಅವರ ಆತ್ಮೀಯ ಮಿತ್ರರು. ಅವರ ಗಾಯನವನ್ನು ತುಂಬಾ ಮೆಚ್ಚಿಕೊಂಡವರು. ಒಮ್ಮೆ ರಣಜಿತ್‌ ದೇಸಾಯಿ ಅವರ ಮನೆಯಲ್ಲಿ ಖಾಸಗಿ ಬೈಠಕ. ಕೇಳುತ್ತಿದ್ದಂತೆಯೆ ಅಶ್ರುಧಾರೆ ಸುರಿಸಿದರು. ಮನೆಯೊಳಗೆ ಹೋಗಿ ಕಣ್ಣೋರೆಸಿಕೊಂಡು ಬಂದರು. “ನಿಮ್ಮ ಗಾಯನದಲ್ಲಿ ಒಂದು ಕೊರತೆಯಿದೆ” ಅಂದರು. ಇದೇನಪ್ಪಾ ಎಂದು ಎಲ್ಲರೂ ಕುತೂಹಲಭರಿತರಾಗಿದ್ದಂತೆಯೆ ದೇಸಾಯಿ ಮಾತು ಮುಂದುವರಿಸಿದರು.: “ನೀ ಹಾಡುವಾಗ ನಿನ್ನ ಬೆರಳಲ್ಲಿ ಉಂಗುರ ಇಲ್ಲ”. ತಮ್ಮ ಬೆರಳಿನಲ್ಲಿದ್ದ ಉಂಗುರವನ್ನೇ ಸಂಗಮೇಶ್ವರರ ಬೆರಳಿಗೆ ತೊಡಿಸಿದರು.
೧೯೭೯. ಕರ್ನಾಟಕ ವಿಶ್ವವಿದ್ಯಾನಿಲಯದ ಸ್ನಾತಕೋತ್ತರ ಸಂಗೀತ ವಿಭಾಗದ ನಿರ್ದೇಶಕರಾಗಿ ಡಾ. ಮಲ್ಲಿಕಾರ್ಜುನ ಮನಸೂರ ಇದ್ದರು. ತಕ್ಷಣ ಹೊರಟು ಬರುವಂತೆ ಸಂಗಮೇಶ್ವರರಿಗೆ ಮನಸೂರದಿಂದ ತಾರುಸಂದೇಶ. ಏನು, ಎಂತು ಎಂದು ಸಂಗಮೇಶ್ವರರಿಗೆ ತಿಳಿಯದು. ಬೆಳಗಾವಿಯಿಂದ ಬಂದವರೇ ಮನಸೂರ ಅವರನ್ನು ಕಂಡರು. “ಹಾಂಗs ಬಂದೀಯೇನು? ಲಗೇಜ ವಗೈರೆ ಏಕೆ ತರಲಿಲ್ಲ. ಹೋಗು, ಸಾಮಾನು ತೆಗೆದುಕೊಂಡು ಬಾ. ನಿನ್ನನ್ನು ಅಧ್ಯಾಪಕನನ್ನಾಗಿ ನೇಮಿಸಿರುವರ” ಎಂದರು ಮನಸೂರ. ಸಂಗಮೇಶ್ವರ ಅವಾಕ್‌ ಆದರು. ಅರ್ಜಿ ಇಲ್ಲ. ಸಮದರ್ಶನ ಇಲ್ಲ. ವಾಪಸು ಹೋಗಿ ಸಾಮಾನು ತಂದು ಧಾರವಾಡದಲ್ಲಿ ನೆಲೆಸಿದರು. ಆ ಕಾಲ ಹಾಗಿತ್ತು. ಯಾವ ಡಿಗ್ರಿ ಎಂದು ನೋಡಲಿಲ್ಲ. ಡಿಗ್ರಿಗಳಿಗೂ ಹಾಡುಗಾರಿಕೆಗೂ ಸಂಬಂಧವಿಲ್ಲ. ಹಾಗೆ ನೋಡಿದರೆ, ಮನಸೂರರಿಗೆ ಯಾವ ಡಿಗ್ರಿ ಇತ್ತು? ಬಸವರಾಜ ರಾಜಗುರು ಅವರಿಗೆ ಯಾವ ಡಿಗ್ರಿ ಇತ್ತು? ಗಂಗೂಬಾಯಿ ಹಾನಗಲ್ಲ, ಭೀಮಸೇನ ಜೋಶಿ ಅವರಿಗೆ ಯಾವ ಡಿಗ್ರಿ ಇದೆ? ಆದರೆ, ಯಾವ ಡಿಗ್ರಿ ಅವರ ಕಲಾಯೋಗ್ಯತೆಗೆ ಸಮನಾದೀತು! ಸಂಗಮೇಶ್ವರ ಗುರವ ಲೆಕ್ಕವಿಲ್ಲದಷ್ಟು ವಿದ್ಯಾರ್ಥಿಗಳಿಗೆ ಸಂಗೀತವಿದ್ಯೆ ಕಲಿಸಿ ಈಗ ನಿವೃತ್ತರಾಗಿರುವರು.
ಸಂಗಮೇಶ್ವರ ಗುರವ ಅವರ ಕಂಠ ಬಲು ಮಧುರ. ಸುರೀಲಿ ಗಾಯಕರೆಂದೆ ಹೆಸರಾಗಿದ್ದಾರೆ. ಒಮ್ಮೆ ಒಬ್ಬರು ಬಾಲಗಂಧರ್ವರಿಗೆ ಸಂಗಮೇಶ್ವರರನ್ನು ಪರಿಚಯಿಸುತ್ತ “ಬಹಳ ಮಧುರವಗಿ ಹಾಡುತ್ತಾರೆ” ಎಂದರು.” ಅವರು ಮಾತಾಡುವುದನ್ನು ಕೇಳಿದರೆ ಗೊತ್ತಾಗುವುದಿಲ್ಲವೆ?” ಎಂದು ಬಾಲಗಂಧರ್ವ ಉದ್ಗರಿಸಿದರು.
ಸಂಗಮೇಶ್ವರರ ಗಾಯನದಲ್ಲಿ ಚಕಮಕಿ ಇಲ್ಲ. ಅವರ ಗಾಯನದಲ್ಲಿರುವುದು ಸ್ವರಶುದ್ಧತೆ, ಶಾಸ್ತ್ರಶುದ್ಧತೆ, ಶ್ರೀಮದ್ಗಾಂಭೀರ್ಯ, ಬಹು ಕಲ್ಪಕತೆ. ಇಟ್ಟಿಗೆ ಮೇಲೆ ಇಟ್ಟಿಗೆ ಇಟ್ಟು ಮನೆ ಕಟ್ಟಿದಂತೆ ಒಂದೊಂದಾಗಿ ಸ್ವರಗಳನ್ನು ಬೆಳೆಸುತ್ತಾರೆ. ಎಲ್ಲಕ್ಕಿಂತ ಮಿಗಿಲಾಗಿ ಸಂಗಮೇಶ್ವರರ ಗಾಯನದಲ್ಲಿ ಭಾವನಾತ್ಮಕತೆ ಇದೆ. ರಾಗದ ಭಾವದೊಂದಿಗೆ ತಾದಾತ್ಮ್ಯ ಬೆಸೆಯುವ ತುಡಿತವಿದೆ. ಹಾಗಾಗಿ, ಅವರ ಗಾಯನ ಶ್ರೋತೃಗಳನ್ನು ಭಾವಸಾಗರದಲ್ಲಿ ಮುಳುಗಿಸುತ್ತದೆ. ಭಾವವು ರಾಗದೊಂದಿಗೆ ಬೆಸೆಯಬೇಕು, ತಾನಗಳು ತಾವೇ ತಾವಾಗಿ ಹೊರಹೊಮ್ಮುಬೇಕು ಮತ್ತು ರಾಗ ಪ್ರತಿ ಸಲ ಹೊಸತು ಎನಿಸಬೇಕು ಎಂಬುದು ಸಂಗಮೇಶ್ವರರ ದೃಢ ನಂಬಿಕೆ. ತತ್ಫಲವಾಗಿ, ಅವರ ಕಚೇರಿಗಳು ಆಳ ಪ್ರಭಾವ ಬೀರುತ್ತವೆ. ಶುದ್ಧ ಕಿರಾಣಾ ಶೈಲಿಯಲ್ಲಿ ಹಡುವ ವಿರಳ ಗಾಯಕರವರು. ಭಕ್ತಿ ಸಂಗಮೇಶ್ವರರ ವ್ಯಕ್ತಿತ್ವದ ಪ್ರಧಾನ ಗುಣ. ವಚನಗಳನ್ನೆ ಹಾಡಲಿ, ಅಭಂಗಗಳನ್ನೇ ಹಾಡಲಿ, ಕಬೀರ ಭಜನೆಗಳನ್ನೆ ಹಾಡಲಿ, ಪುರಂದರದಾಸರ ಪದಗಳನ್ನೆ ಹಾಡಲಿ ಭಕ್ತಿರಸ ಹೊರಸೂಸುತ್ತದೆ. ಅವರು ಸೃಷ್ಟಿಸಿದ ರಾಗಗಳಾದ ಸಂಗಮ, ರುದ್ರ, ಗೌರಿಧರ, ಗರಗಜಗಳೂ ಭಕ್ತಿಪ್ರಧಾನವಾಗಿವೆ.
ಕಿರಾಣಾ ಘರಾಣೆಯ ಪರಂಪರೆಯನ್ನು ಅವರ ಮಕ್ಕಳೂ ಮುಂದುವರಿಸಿದ್ದಾರೆ. ಹಿರಿಯ ಮಗ ನಂದಿಕೇರ್ಶವರ ಕರ್ನಾಟಕ ವಿಶ್ವಿದ್ಯಾಲಯದಲ್ಲಿ ತಬಲಾ ಅಧ್ಯಾಪಕ. ಕಿರಿಯ ಮಗ ಕೈವಲ್ಯಕುಮಾರ ಹಲವಾರು ಪ್ರಶಸ್ತಿಗಳನ್ನು ಗೆದ್ದು ಅಖಿಲ ಭಾರತ ಮಟ್ಟದಲ್ಲಿ ಹೆಸರು ಮಾಡಿದ್ದಾನೆ. ಇತ್ತೀಚೆಗೆ ಅವರಿಗೆ ಆಕಾಶವಾಣಿಯ ಟಾಪ್‌ ಗ್ರೇಡ್‌ ಬಂದಿದೆ. ಅದು ಅವರ ತಲೆಗೆ ಲಿನ್ನೊಂದು ತುರಾಯಿ. ಹೆಣ್ಣುಮಕ್ಕಳಾದ ಶಶಿಕಲಾ, ಸುಜಾತಾ ಕೂಡ ಚೆನ್ನಗಿ ಹಾಡುತ್ತಾರೆ.
ಸಂಗಮೇಶ್ವರ ಗುರವ ಅವರಿಗೆ ಡಿಸೆಂಬರ್ ೭, ೨೦೦೨ರಂದು ೭೧ ತುಂಬಿತು. ಅವರನ್ನರಸಿ ಪ್ರತಿಷ್ಠಿತ ಪ್ರಶಸ್ತಿಗಳು ಬಂದಿವೆ. ಪುಣೆಯ ಪಂಥನಾಥ ಸ್ವಾಮಿಗಳು ಸೂರಸೇನ ಬಿರುದು ನೀಡಿ ಗೌರವಿಸಿರುವರು. ೧೯೮೨ರಲ್ಲಿ ಕರ್ನಾಟಕ ಸಂಗೀತ ನೃತ್ಯ ಅಕಾಡೆಮಿ ಪ್ರಶ್ತಿ ಬಂದಿದೆ. ೧೯೯೭ರಲ್ಲಿ ಕರ್ನಾಟಕ ರಾಜ್ಯ ಸಂಗೀತ ವಿದ್ವಾನ್‌ ಪದವಿ ಬಂದಿದೆ. ಇದು ರಾಜರ ಕಾಲದ ಆಸ್ಥಾನ ವಿದ್ವಾನ್‌ ಪದವಿಯಿದ್ದಂತೆ. ಈಗ ರಾಜರಿಲ್ಲ, ಆಸ್ಥಾನಗಳಿಲ್ಲ. ಸರಕಾರವೇ ಎಲ್ಲ. ೨೦೦೧ರಲ್ಲಿ ಕೇಂದ್ರ ಸಂಗೀತ ನಾಟಕ ಅಕಾಡೆಮಿಯ ಪ್ರಶಸ್ತಿ ಬಂದಿದೆ. ಅದು ರಾಷ್ಟ್ರಮಟ್ಟದ ಗೌರವ.
ಡಾ. ಬಿಂದುಮಾಧವ ಡಿ. ಪಾಠಕ
ಕರ್ನಾಟಕದ ಸಾಂಸ್ಕೃತಿಕ ಕ್ಷೇತ್ರದಲ್ಲಿ ಅವಳಿ ನಗರಗಳಾದ ಹುಬ್ಬಳ್ಳಿ ಧಾರವಾಡಗಳಿಗೆ ತುಂಬಾ ಗೌರವದ ಸ್ಥಾನವಿದೆ. ಸಾಹಿತ್ಯ, ಸಂಗೀತ, ಚಿತ್ರ, ಶಿಲ್ಪ, ರಂಗಭೂಮಿ ಮುಂತಾದ ಕಲೆಗಳು ಈ ನೆಲದಲ್ಲಿ ಸಮೃದ್ಧವಾಗಿ ಬೆಳೆದಿವೆ. ಧಾರವಾಡ, ಹುಬ್ಬಳ್ಳಿಗಳನ್ನು ಸಾಂಸ್ಕೃತಿಕವಾಗಿ ಒಂದುಗೂಡಿಸಿ ಸಂಗೀತ ಗಂಗೆಯು ಅತ್ಯಂತ ವೈಭವದಿಂದ ಇಲ್ಲಿ ಹರಿಯುತ್ತಿದ್ದಾಳೆ. ಇಲ್ಲಿ ಕಂಠ ಸಂಗೀತದೊಡನೆ ತಂತುವಾದನ, ಸುಷಿರ ಹಾಗೂ ಘನವಾದನಕಾರರೂ ಸಾಧನೆ ಮಾಡಿ ಪರಿಣಿತ ಕಲಾವಿದರಾಗಿ ನಾಡಿಗೆ ಕೀರ್ತಿ ತಂದ ಹಿರಿಮೆಗೆ ಪಾತ್ರರಾಗಿದ್ದಾರೆ.
ಈ ಸ್ವರಲತೆಯ ಹೂಬಳ್ಳಿಯಲ್ಲಿ ಅನೇಕ ಕಲಾ ಕುಸುಮಗಳು ವಿಕಸಿತವಾಗಿವೆ. ಇವುಗಳಲ್ಲಿ ಖ್ಯಾತ ಬೀನಕಾರರಾದ ಡಾ. ಬಿಂದುಮಾಧವ ಪಾಠಕರೂ ಒಬ್ಬರಾಗಿದ್ದಾರೆ.
ತಂತುವಾದ್ಯವಾದ ರುದ್ರವೀಣೆಗೆ ಬೀನ್‌ ಎಂದೂ ಕರೆಯುವರು. ವೈದಿಕ ಕಾಲದಿಂದಲೂ ರುದ್ರವೀಣೆಗೆ ವಿಶಿಷ್ಟ ಸ್ಥಾನವಿದೆ. ವೇದ ಮಂತ್ರಗಳ ಪಠಣದ ಜೊತೆಗೆ ರುದ್ರವೀಣೆಯನ್ನೂ ನುಡಿಸುತ್ತಿದ್ದರು. ರುದ್ರವೀಣೆಯ ಆವಿಷ್ಕಾರ ಶಿವನಿಂದಾಯಿತೆಂಬ ಪ್ರತೀತಿ ಇದೆ. ಪಾರ್ವತಿಯ ಶಯನಮುದ್ರೆಯನ್ನು ಕಂಡ ಶಿವನು ಮೋಹಿತನಾಗಿ ಅದೇ ಆಕಾರದ ವೀಣೆಯನ್ನು ಸೃಷ್ಟಿಸಿದ. ಅದೇ ರುದ್ರವೀಣೆ ಎಂದು ತಿಳಿಯಲಾಗುತ್ತಿದೆ.
ಇಂದು ಅಖಿಲ ಭಾರತ ವ್ಯಾಪ್ತಿಯಲ್ಲಿ ಅತಿವಿರಳವಾದ ವಾದ್ಯ ಇದಾಗಿದೆ. ಡಾ. ಬಿಂದುಮಾಧವ ಪಾಠಕರು ಕಳೆದ ಐದು ದಶಕಗಳಿಂದ ರುದ್ರವೀಣಾ, ವಾದನದಲ್ಲಿ ಅನುಪಮ ಸಾಧನೆ ಮಾಡಿದ ಕಲಾವಿದರಾಗಿದ್ದಾರೆ. ಕಣ್ಮರೆಯಾಗುತ್ತಿರುವ ರುದ್ರವೀಣೆಯನ್ನು ಪ್ರಚಾರ ಮಾಡಿ ಅನೇಕ ಶಿಷ್ಯರನ್ನು ತಯಾರು ಮಾಡಿದ ಶ್ರೇಯಸ್ಸು ಇವರಿಗೆ ಸಲ್ಲುತ್ತದೆ.
ಡಾ. ಬಿಂದುಮಾಧವ ಪಾಠಕರು ೧೯೩೫ರ ಏಪ್ರಿಲ್‌ ಒಂಬತ್ತರಂದು ಹುಬ್ಬಳ್ಳಿಯಲ್ಲಿ ಜನಿಸಿದರು. ಇವರದು ಸಂಗೀತ ಪರಂಪರೆಯ ಮನೆತನ. ತಂದೆ ದತ್ತೋಪಂತ ಹಾಗೂ ಚಿಕ್ಕಪ್ಪ ಸಖಾರಾಮ್‌ ಅವರು ಬೀನ್‌ವಾದಕರು. ಅವರು ಪ್ರಸಿದ್ಧ ಬೀನ್‌ಕಾರರಾದ ಉಸ್ತಾದ ಮುರಾದಖಾನರ ಶಿಷ್ಯರು. ದತ್ತೋಪಂತರ ಪೂರ್ವಜರು ಮೂಲತಃ ಧಾರವಾಡ ಜಿಲ್ಲೆಯ ಬಂಕಾಪುರದ ರೈತ ಮನೆತನದವರು. ಹುಬ್ಬಳ್ಳಿಗೆ ಬಂದು ನೆಲೆಸಿದ ಪಾಠಕ ಮನೆತನ ಸಂಗೀತ ಕ್ಷೇತ್ರದಲ್ಲಿ ಹೆಸರು ಮಾಡಿತು. ಬಾಲ್ಯದಿಂದಲೇ ಬಿಂದುಮಾಧವ ಸಂಗೀತದ ವಾತಾವರಣದಲ್ಲಿ ಬೆಳೆದುದರಿಂದ ರಕ್ತಗತವಾದ ಸಂಗೀತದ ಎಡೆಗೆ ಸಹಜವಾಗಿ ಆತನಿಗೆ ಒಲವು ಮೂಡಿತು. ದಿನವೂ ತಂದೆ ನುಡಿಸುತ್ತಿದ್ದ ರುದ್ರವೀಣೆಯ ನಾದಮಾಧುರ್ಯ ಬಿಂದುಮಾಧವನ ಅಂತರಂಗವನ್ನು ಮಿಡಿಯುತ್ತಿತ್ತು. ಈ ಬಾಲಕ ತನಗರಿವಿಲ್ಲದಂತೆಯೇ ಸಂಗೀತೆದ ದಾಸನಾಗಿ ಬಿಟ್ಟ. ಮನೆಯಲ್ಲಿ ಬಿಂದುಮಾಧವನ ಅಕ್ಕ ಗಾಯನ ಕಲಿಯುತ್ತಿದ್ದುದರಿಂದ ಕಂಠಸಂಗೀತದ ಪ್ರಭಾವವೂ ಆಯಿತು. ಮನೆಯಲ್ಲಿದ್ದ ಎಲ್ಲ ವಾದ್ಯಗಳನ್ನೂ ಬಾರಿಸುವ ಹವ್ಯಾಸ ಈ ಬಾಲಕನಿಗೆ ಬೆಳೆಯಿತು. ತಬಲಾ, ಬೀನ್‌ಗಳನ್ನು ನುಡಿಸುತ್ತಿದ್ದ. ಹಾಡನ್ನೂ ಹಾಡುತ್ತಿದ್ದ. ಶಾಲೆಯ ಎಲ್ಲ ಸಾಂಸ್ಕೃತಿಕ ಕಾರ್ಯಕ್ರಮಗಳಲ್ಲಿ ಭಾಗವಹಿಸಿ ಬಹುಮಾನಗಳನ್ನೂ ಗೆಲ್ಲುತ್ತಿದ್ದ. ಮ್ಯಾಟ್ರಿಕ್‌ ಆದ ನಂತರ ತಂದೆ ದತ್ತೋಪಂತರು “ವಿಜ್ಞಾನ ಕಾಲೇಜಿಗೆ ಸೇರಿ ಡಾಕ್ಟರ್ ಆಗು” ಎಂದು ಒತ್ತಾಯಿಸಿದರು. ತನಗೆ ಅದರಲ್ಲಿ ಅಭಿರುಚಿ ಇಲ್ಲವೆಂದು ಹಟಮಾಡಿ ಕಲಾ ಮಹಾವಿದ್ಯಾಲಯಕ್ಕೆ ಸೇರಿಕೊಂಡ. ಆದರೆ ತಂದೆಗೆ ಸಂಗೀತದಲ್ಲಿ ಮಗನಿಗೆ ಇಷ್ಟೊಂಧು ಆಸಕ್ತಿಯಿದೆಯೆಂಬುದು ಗೊತ್ತಿರಲಿಲ್ಲ. ಬಿಂದುಮಾಧವನ ಸಂಗೀತಸಾಧನೆ ಮಾತ್ರ ತಂದೆಗೆ ತಿಳಿಯದಂತೆ ನಡೆದಿತ್ತು. ಆದಾಗ್ಯೂ ಚಿಕ್ಕಪುಟ್ಟ ಕಾರ್ಯಕ್ರಮ ಮಾಡುವಷ್ಟರ ಮಟ್ಟಿಗೆ ಮಗ ತಯಾರಾಗಿದ್ದು ತಂದೆಗೆ ಮಾತ್ರ ಇದರ ಸುಳಿವು ಹತ್ತಿರಲಿಲ್ಲ.
ಕಾಲೇಜು ಶಿಕ್ಷಣ ಪ್ರಾರಂಭವಾದ ನಂತರ ಈ ಯುವಕ ಬಿಂದುಮಾಧವ ವಿಶ್ವವಿದ್ಯಾಲಯದ ಯುವಜನೋತ್ಸವದಲ್ಲಿ ಭಾಗವಹಿಸಿ ಬೀನ್‌ವಾದನದಲ್ಲಿ ಪ್ರಥಮ ಬಹುಮಾನ ಗಿಟ್ಟಿಸಿದ. ಇದರ ಅಂತರ ವಿಶ್ವವಿದ್ಯಾಲಯ ಯುವಮೇಳ ದಿಲ್ಲಿಯಲ್ಲಿ ನಡೆಸಲಾಗುತ್ತಿತ್ತು.
ಹೀಗಾಗಿ, ಬಿಂದುಮಾಧವನಿಗೆ ತಂದೆಗೆ ಹೇಳದೆ ವಿಧಿಯಿರಲಿಲ್ಲ. ಏನಾದರಾಗಲಿ ಎಂದು ಹೆದರುತ್ತಾ ತಂದೆಗೆ ಹೇಳಿದಾಗ ಮೊದಲು ತಂದೆ ಏನೂ ಮಾತನಾಡದೆ ಸುಮ್ಮನೆ ಕುಳಿತುಬಿಟ್ಟರು. ಸ್ವಲ್ಪ ಸಮಯದ ನಂತರ, “ಅದೇನು ಬಾರಿಸುವಿಯೋ ಮೊದಲು ನನ್ನೆದುರು ಬಾರಿಸು, ಆಮೇಲೆ ನೋಡೋಣ” ಎಂದರು. ಬಿಂದುಮಾಧವ ಬಾರಿಸಿದಾಗ ಅವನಲ್ಲಿಯ ಸಮಗೀಥದ ಹಸಿವು, ಪರಿಶ್ರಮಗಳನ್ನು ಅರಿತರು. ಅವನ ಮುಂದಿನ ಸ್ಪರ್ಧೆಗೆ ತಾವೇ ತಿದ್ದಿ ಕಲಿಸಿ ತಯಾರಿ ಮಾಡಿಸಿದರು. ಮುಂದೆ ಬಿಂದುಮಾಧವನಿಗೆ ದಿಲ್ಲಿಯಲ್ಲೂ ಪ್ರಥಮ ಬಹುಮಾನ ಬಂದಾಗ ತಂದೆಗೆ ಸಂತೋಷವಾಗಿ ಅವನಿಗೆ ದಿನ ನಿತ್ಯ ರುದ್ರವೀಣೆಯ ತಾಳೀಮನ್ನು ಕೊಡಹತ್ತಿದರು. ದಿಲ್ಲಿಯಲ್ಲಿ ನಿರ್ಣಾಯಕರಾಗಿ ಬಂದ ಖ್ಯಾತ ಸಂಗೀತಗಾರ ಪಂ. ರತನ್‌ಝನಕರರು ಬಿಂದುಮಾಧವನಿಗೆ “ನೀನು ಚೆನ್ನಾಗಿ ಬಾರಿಸುತ್ತಿ, ನಿನ್ನ ಬಾಜ್‌ ಪ್ರಭಾವಶಾಲಿಯಾಗಬೇಕಾದರೆ ಕಂಠ ಸಂಗೀತವನ್ನು ಕಲಿಯಬೇಕು” ಎಂದು ಹೇಳಿದರು. ಆದ್ದರಿಂದ ಮನೆಯಲ್ಲಿ ಅಕ್ಕ ಸುಮನಳ ಸಂಗೀತಾಭ್ಯಾಸಕ್ಕೆ ತಬಲಾ ಸಾಥ್‌ ನೀಡುತ್ತಿದ್ದ ಬಿಂದುಮಾಧವನಿಗೆ ಗಾಯನದ ಅಭ್ಯಾಸ ಮಾಡಲು ತೊಂದರೆಯಾಗಲಿಲ್ಲ. ಪಂ. ದತ್ತೋಪಂತ ದೇಸಾಯಿಯವರಿಂದ ಸಂಗೀತ ಅಭ್ಯಾಸ ಮಾಡತೊಡಗಿದ. ಗಣಪತಿ ಉತ್ಸವದಲ್ಲಿ, ರಾಯರ ಮಠದಲ್ಲಿ, ಹೀಗೆ ಸಣ್ಣಪುಟ್ಟ ಕಾರ್ಯಕ್ರಮಗಳನ್ನು ಕಾಲೇಜು ದಿನಗಳಲ್ಲಿ ಮಾಡುತ್ತಿದ್ದ.
ತಂದೆ ದತ್ತೋಪಂತರು ಮಗನಿಗೆ ಗುರುವಾಗಿ ಗಂಡಾಕಟ್ಟಿ ಸಂಗೀತ ವಿದ್ಯೆಗೆ ಶ್ರೀಕಾರ ಹಾಕಿದರು. ಹೆಚ್ಚಿನ ಬೀನ್‌ ವಿದ್ಯೆಗಾಗಿ ಮಗನನ್ನು ಮಧ್ಯಪ್ರದೇಶದ ದೇವಾಸದಲ್ಲಿಯ ಪ್ರಸಿದ್ಧ ಬೀನ್‌ಕಾರ ಉಸ್ತಾದ್‌ ರಜಬ್ ಅಲಿಖಾನರಲ್ಲಿಗೆ ಕಳಿಸಿದರು. ಅಲ್ಲಿಯ ಕಠಿಣ ಪರಿಶ್ರಮ, ಗುರುಸೇವಾ ಕೆಲಸಗಳಿಗೆ ಅಂಜಿ ಬಿಂದುಮಾಧವರು ಕೆಲವೇ ದಿನಗಳಲ್ಲಿ ಮನೆಗೆ ಮರಳಿದರು. ಆದರೆ ತಂದೆ ಕೋಪಿಸಿ ಪುನಃ ದೇವಾಸಕ್ಕೆ ಕಳಿಸಿದರು. ಅಲ್ಲಿ ಒಂದೆರಡು ವರ್ಷ ಬೀನ್‌ದಲ್ಲಿ ಕಠಿಣ ಪರಿಶ್ರಮದಿಂದ ಸಾಧನೆ ಮಾಡಿದಾಗ ಬೀನ್‌ವಾದನದಲ್ಲಿ ನೈಪುಣ್ಯತೆಯನ್ನು ಸಾಧಿಸಿದರು. ನಂತರ ಬೀನ್‌ ವಾದನದಂತೆ ಸಿತಾರ್ ವಾದನದಲ್ಲಿಯೂ ಸಾಧನೆ ಮಾಡುವುದರೊಂದಿಗೆ ಪ್ರಾವೀಣ್ಯತೆಯನ್ನು ಪಡೆದರು.
ಜೀವನೋಪಾಯಕ್ಕಾಗಿ ೧೯೫೮ರಲ್ಲಿ ಕರ್ನಾಟಕ ರಾಜ್ಯ ಸಾರಿಗೆ ಸಂಸ್ಥೆಯ ಕಛೇರಿಯಲ್ಲಿ ಕೆಲಸ ಮಾಡಲಾರಂಭಿಸಿದರು. ಸುದೈವದಿಂದ ೧೯೬೩ರಲ್ಲಿ ಶಿರಸಿಯ ಎಂ.ಎಂ. ಕಾಲೇಜಿನಲ್ಲಿ ಸಂಗೀತ ಪ್ರಾಧ್ಯಾಪಕರೆಂದು ನಿಯುಕ್ತರಾದಾಗ ಸಂಗೀತ ಸಾಧನೆಗೆ ಆಧಾರ ದೊರೆತಂತಾಯಿತು. ವೃತ್ತಿಯೊಂದಿಗೆ ಉನ್ನತ ಪದವಿ ಪಡೆಯಬೇಕೆಂಬ ಬಯಕೆ ಇವರಿಗಿತ್ತು. ಆದ್ದರಿಂದ ೧೯೬೫ರಲ್ಲಿ ಇಂಗ್ಲೀಷ್‌ನಲ್ಲಿ ಎಂ.ಎ. ಪವಿ ಗಳಿಸಿದರು. ಅದರಂತೆ ಫ್ರೆಂಚ್‌ ವಿಷಯದಲ್ಲಿ ಸರ್ಟಿಫಿಕೇಟ್‌ ಕೋರ್ಸ್ ಮಾಡಿಕೊಂಡರು.
೧೯೬೧ರಲ್ಲಿ ಸಾಠೇ ಮನೆತನದ ಕನ್ಯೆ ವಿಜಯಲಕ್ಷ್ಮಿಯವರೊಡನೆ ಬಿಂದುಮಾಧವರ ಮದುವೆಯಾಯಿತು. ಪತ್ನಿ ವಿಜಯಲಕ್ಷ್ಮಿ ನಿಜಕ್ಕೂ ಬಿಂದುಮಾಧವರ ಸಂಗೀತ ಸಾಧನೆಗೆ ಸ್ಪೂರ್ತಿಯ ಸೆಲೆಯಾದರು. ಅದರಂತೆ, ರಾಗದಾರಿಯಲ್ಲಿ ಉದಯರಾಗ, ಭಕ್ತಿಗೀತೆಗಳನ್ನು ಹಾಡುತ್ತಿದ್ದ ತಾಯಿ ಉಮಾಬಾಯಿಯವರ ಆಧ್ಯಾತ್ಮಿಕ ಜೀವನ ಬಿಂದುಮಾಧವರಿಗೆ ಪ್ರೇರಕ ಶಕ್ತಿಯಾಗಿ ಆಶೀರ್ವಾದವಾಗಿ ಸಂಗೀತದಲ್ಲಿ ಕೀರ್ತಿ ಸೋಪಾನಕ್ಕೆ ಎಡೆಮಾಡಿತು.
೧೯೮೧ರಲ್ಲಿ ಧಾರವಾಡದ ಕರ್ನಾಟಕ ವಿಶ್ವವಿದ್ಯಾಲಯದ ಸ್ನಾತಕೋತ್ತರ ಸಂಗೀತ ವಿಭಾಗದಲ್ಲಿ ಪ್ರಾಧ್ಯಾಪಕರಾಗಿ ವಿಭಾಗದ ಮುಖ್ಯಸ್ಥರಾಗಿ ಕಾರ್ಯನಿರ್ವಹಿಸತೊಡಗಿದರು. ೧೯೮೩ರಲ್ಲಿ ಸಂಗೀತ ವಿಷಯ ಕುರಿತು ಹಿಂದಿಯಲ್ಲಿ ಪಿಎಚ್‌.ಡಿ. ಪದವಿ ಸಂಪಾದಿಸಿದರು. ಜೊತೆಗೆ ಸಂಶೋಧನ ವಿದ್ಯಾರ್ಥಿಗಳಿಗೆ ಮಾರ್ಗದರ್ಶನ ನೀಡಿದ್ದು ಇವರ ಮಾರ್ಗದರ್ಶನದಲ್ಲಿ ಐದು ಜನ ವಿದ್ಯಾರ್ಥಿಗಳು ಪಿ.ಎಚ್‌.ಡಿ. ಪದವಿ ಪಡೆದುಕೊಂಡಿದ್ದಾರೆ. ಹುಬ್ಬಳ್ಳಿಯ ಪ್ರಾದೇಶಿಕ ಸಂಶೋಧನಾ ಹಾಗೂ ಅಭಿವೃದ್ಧಿ ಕೇಂದ್ರದ ನಿರ್ದೇಶಕರಾಗಿ ಸೇವೆ ಸಲ್ಲಿಸಿದ್ದಾರೆ. ೧೯೯೫ರಲ್ಲಿ ವೃತ್ತಿಯಿಂದ ನಿವೃತ್ತರಾದರು.
ಡಾ. ಬಿಂದುಮಾಧವರು ಸಂಗೀತ ವಿಷಯ ಕುರಿತು ವಿದ್ವತ್ಪೂರ್ಣ ಲೇಖನಗಳನ್ನು ಬರೆದಿದ್ದಾರೆ. ಅನೇಕ ನಿಯತಕಾಲಿಕಗಳಲ್ಲಿ ಅವ ಪ್ರಕಟಗೊಂಡಿವೆ.
ಡಾ. ಪಾಠಕರು ಭಾರತೀಯ ಸಂಗೀತದ ಚರಿತ್ರೆ ಮತ್ತು ಡಾ. ಪುಟ್ಟರಾಜ ಗವಾಯಿ ಎಂಬ ಎರಡು ಗ್ರಂಥಗಳನ್ನು ರಚಿಸಿದ್ದಾರೆ. ಮೊದಲ ಗ್ರಂಥವನ್ನು ಧಾರವಾಡದ ಕರ್ನಾಟಕ ವಿಶ್ವವಿದ್ಯಾಲಯ ಪ್ರಕಟಿಸಿದ್ದು ಈ ಗ್ರಂಥಕ್ಕೆ ಕರ್ನಾಟಕ ಸಂಗೀತ ನೃತ್ಯ ಅಕಾಡಮಿಯ ಅತ್ಯುತ್ತಮ ಗ್ರಂಥವೆಂಬ ಪ್ರಶಸ್ತಿ ದೊರೆತಿದೆ. ಎರಡನೆಯ ಗ್ರಂಥವನ್ನು ಕರ್ನಾಟಕ ಸಂಗೀತ ನೃತ್ಯ ಅಕಾಡಮಿ ಪ್ರಕಟಿಸಿದೆ.
ಡಾ. ಪಾಠಕರು ೧೯೫೦ರಿಂದಲೆ ಸಾರ್ವಜನಿಕ ಸಂಗೀತ ಕಾರ್ಯಕ್ರಮ ನೀಡಲು ಪ್ರಾರಂಭಿಸಿದರು. ೧೯೫೫ರಲ್ಲಿ ಅಖಿಲ ಭಾರತ ಆಕಾಶವಾಣಿ ಸ್ಪರ್ಧೆಯಲ್ಲಿ ಎರಡನೆಯ ಬಹುಮಾನ ದೊರೆಯಿತು. ೧೯೫೬ರಲ್ಲಿ ಅಂತರ ವಿಶ್ವವಿದ್ಯಾಲಯದ ಯುವಜನೋತ್ಸವ ಬಹುಮಾನ ಪ್ರಾಪ್ತವಾಯಿತು. ೧೯೫೮ರಲ್ಲಿ ಲಖನೌ ಯುವ ಕಾಂಗ್ರೆಸ್‌ ಅಧಿವೇಶನದಲ್ಲಿ, ೧೯೫೯ರಲ್ಲಿ ದೆಹಲಿಯ ನೆಹರು ನಿವಾಸ ತೀಮನೂರ್ತಿ ಭವನದಲ್ಲಿ, ೧೯೭೭ರಲ್ಲಿ ಪುಣೆ ಸವಾಯಿ ಗಂಧರ್ವ ಪುಣ್ಯತಿಥಿಯಲ್ಲಿ, ೧೯೮೨ರಲ್ಲಿ ಭೋಪಾಲದ ದುರ್ಲಭ ವಾದ್ಯ ವಿನೋದ ಸಮ್ಮೇಳನದಲ್ಲಿ, ಬೆಂಗಳೂರಿನ ಸಾರ್ಕ್ ಸಮ್ಮೇಳನದಲ್ಲಿ, ಮೈಸೂರಿನ ದಸರಾ ಉತ್ಸವದಲ್ಲಿ ಹಾಗೂ ಆಕಾಶವಾಣಿ ರಾಷ್ಟ್ರೀಯ ಸಂಗೀತ ಕಾರ್ಯಕ್ರಮಗಳಲ್ಲಿ ಇವರು ಬೀನ್‌ ನುಡಿಸಿದ್ದಾರೆ. ಧಾರವಾಡ ಆಕಾಶವಾಣಿ ಹಾಗೂ ದೂರದರ್ಶನದ ಎ ಟಾಪ್‌ ಶ್ರೇಣಿಯ ಬೀನ್‌ವಾದನ ಕಲಾಕಾರರು.
ಡಾ. ಬಿಂದುಮಾಧವರ ಬೀನ್‌ವಾದನ ಶೈಲಿಯು ಧೃಪದ ಅಂಗದ ಗೌರಿಹಾರಿ ಬಾನಿಯದಾಗಿದೆ. ಹಾಗೂ ಕಿರಾಣಾ ಘರಾನಾದ ಖ್ಯಾಲ್‌ ಅಂಗದ್ದಾಗಿದೆ. ಸ್ವರಮಾಧುರ್ಯ, ರಾಗವಿಸ್ತಾರ, ಆಲಾಪ, ಜೋಡ್‌, ಝಾಲಾ, ಸಾಂಪ್ರಾದಾಯಿಕ ಗತ್‌ಗಳ ಶೈಲಿ ಇವರ ವಾದನದಲ್ಲಿ ಸಮೃದ್ಧವಾಗಿವೆ. ಇವರು ಪಖಾವಾಜ್‌ ಸಾಥ್‌ ಬದಲಾಗಿ ತಬಲಾ ಸಾಥ್‌ದೊಂದಿಗೆ ಬೀನ್‌ ನುಡಿಸುವರು. ಇವರ ಶಿಷ್ಯರಲ್ಲಿ ಪ್ರಮುಖವಾಗಿ ಪ್ರೊ. ರಾಮಚಂದ್ರ ಹೆಗಡೆ, ಶ್ರೀಮತಿ ಜ್ಯೋತಿ ಹೆಗಡೆ, ಹಾಗೂ ಮಗ ಡಾ. ಶ್ರೀಕಾಂತ ಪಾಠಕ ಇದ್ದಾರೆ.
ಡಾ. ಬಿಂದುಮಾಧವ ಪಾಠಕರ ಸಾಧನೆ, ಸಿದ್ಧಿಗೆ ಅನೇಕ ಪ್ರಶಸ್ತಿಗಳು, ಪುರಸ್ಕಾರಗಳು ದೊರೆತಿವೆ. ಕರ್ನಾಟಕ ಸಂಗೀತ ನೃತ್ಯ ಅಕಾಡೆಮಿಯ ಸದಸ್ಯತ್ವ, ಹಾಗೂ ಅಕಾಡೆಮಿಯ ಕರ್ನಟಕ ಕಲಾತಿಲಕ ಪ್ರಶಸ್ತಿ, ೧೯೯೫ನೇ ಸಾಲಿನ ಕರ್ನಾಟಕ ಸರಕಾರದ ಅತ್ಯುನ್ನತ ಸಂಗೀತ ಪ್ರಶಸ್ತಿಯಾದ ಕನಕ ಪುರಂದರ ಪ್ರಶಸ್ತಿ, ಆರ್ಯಭಟ ಸಂಸ್ಥೆಯ ಸಂಗೀತ ವಿದ್ಯಾಪ್ರಪೂರ್ಣ ಬಿರುದುಗ ಳು ದೊರೆತಿವೆ. ಅಲ್ಲದೆ ಕ.ವಿ.ವಿ. ಧಾರವಾಡ ಹಾಗೂ ಗೋವಾದ ಕಲಾ ಅಕಾಡೆಮಿಯ ಸಂಗೀತ ಪಠ್ಯ ಪುಸ್ತಕ ಸಮಿತಿಯ ಸದಸ್ಯರಾಗಿ, ಕ.ವಿ.ವಿ. ಧಾರವಾಡ, ಸಂಗೀತದ ಅಭ್ಯಾಸ ಮಂಡಳಿಯ ಸದಸ್ಯರಾಗಿ, ಕ.ವಿ.ವಿ. ಅಕಾಡೆಮಿಕ್‌ ಕೌನ್ಸಿಲ್‌ ಸದಸ್ಯರಾಗಿ, ಪಶ್ಚಿಮ ಬಂಗಾಲದ ಭಾರತೀಯ ಸಂಗೀತದ ಕಾಂಗ್ರೆಸ್‌ ಸದಸ್ಯರಾಗಿ, ಬರೋಡಾದ ಇಂಡಿಯನ್‌ ಮ್ಯುಜಿಕಾಲಾಜಿಕಲ್‌ ಸೊಸೈಟಿಯ ಸದಸ್ಯರಾಗಿ ಕಾರ್ಯನಿರ್ವಹಿಸಿರುವರು.
ಡಾ. ಪಾಠಕರದು ತುಂಬಾ ಸುಖಮಯ ಸಂಗೀತಮಯ ಪರಿವಾರ. ಇವರಿಗೆ ಮೂರು ಜನ ಮಕ್ಕಳು. ಮಗ ಡಾ. ಶ್ರೀಕಾಂತನು ಗದುಗಿನ ಪುಟ್ಟರಾಜ ಗವಾಯಿಗಳ ಸಂಗೀತ ಮಹಾವಿದ್ಯಾಲಯದಲ್ಲಿ ಸಿತಾರ್ ಪ್ರಾಧ್ಯಾಪಕನಾಗಿ ಕಾರ್ಯ ನಿರ್ವಹಿಸುತ್ತಿರುವನು. ಇನ್ನೊಬ್ಬ ಮಗ ಗಿರೀಶನು ಶಾಲೆಯಲ್ಲಿ ಶಿಕ್ಷಕನಾಗಿದ್ದಾನೆ. ಮಗಳು ಸಂಗೀತಾ ಸಂಗೀತದಲ್ಲಿ ಎಂ.ಎ. ಪದವಿ ಪಡೆದಿದ್ದು ಮದುವೆಯಾಗಿ ಈಗ ಪೂನಾದಲ್ಲಿ ಸುಖಸಂಸಾರ ಸಾಗಿಸುತ್ತಿದ್ದಾಳೆ. ಡಾ. ಬಿಂದುಮಾಧವರು ಕಲಾವಿಧರಾಗಿ, ಸಂಗೀತ ಶಾಸ್ತ್ರಜ್ಞರಾಗಿ, ಶಿಕ್ಷಕರಾಗಿ ಅನೇಕ ಕ್ಷೇತ್ರಗಳಲ್ಲಿ ಕೆಲಸಮಾಡಿ ಸಂಗೀತ ಕ್ಷೇತ್ರಕ್ಕೆ ತಮ್ಮದೇ ಆದ ಕೊಡುಗೆಯನ್ನು ನೀಡಿದ್ದಾರೆ.
ಡಾ. ರಾಜೀವ ತಾರನಾಥ
೧೯೫೨. ಬೆಂಗಳೂರಿನಲ್ಲಿ ರವಿಶಂಕರ, ಅಲಿ ಅಕಬರಖಾನರ ಸಿತಾರ, ಸರೋದವಾದನ ಜುಗಲಬಂದಿ. ಆಲಿಸಲು ಮೈಸೂರಿನಿಂದ ಬಂದಿದ್ದನೊಬ್ಬ ಯುವ ಪ್ರಾಧ್ಯಾಪಕ. ಅವನೊ ರವಿಶಂಕರರ ಪರಮ ಭಕ್ತ. ‘ಅದಾರೊ ಖಾನರು ರವಿಶಂಕರರ ಜೊತೆ ಸರೋದ ನುಡಿಸುತ್ತಾರಂತೆ. ನುಡಿಸಲಿ, ನನ್ನ ಪಾಡಿಗೆ ನಾನು ರವಿಶಂಕರ ಸಿತಾರ ಕೇಳಿದರಾಯಿತು’. ಪೂರಿಯಾ ಕಲ್ಯಾಣ ರಾಗದ ಪ್ರಸ್ತುತಿ. ತಬಲಾ ಸಾಥಿ ಚತುರಲಾಲ. ರವಿಶಂಕರ ಮುಗುಳ್ನಗುತ್ತ ಅಲಿ ಅಕಬರ ಖಾನರಿಗೆ ನುಡಿಸಲು ಬಿಟ್ಟುಕೊಡುತ್ತಿದ್ದರು. ಕಚೇರಿ ಮುಗಿಯಿತು. ಆದುದೇ ಬೇರೆ. ಆಕ್ಷಣ ನಾನು ಸರೋದಿಯಾ ಆಗಿಬಿಟ್ಟೆ. ರಭಸದಿಂದ ಮಳೆ ಸುರಿದು ನಿಂತಂತಾಯಿತು. ಆಮೇಲೆ ಮರದ ಹನಿಯಂತೆ ಟಪ್‌, ಟಪ್‌, ಟಪ್‌ ಅಂತ ಮನಸ್ಸಿನಾಳದಲ್ಲಿ ಅಲಿ ಅಕಬರಖಾನರ ಸರೋದವಾದನ ಇಳಿಯತೊಡಗಿತು. ಅದರದೇ ಧ್ಯಾನ, ಯುವ ಪ್ರಾಧ್ಯಾಪಕ ನೌಕರಿಗೆ ಶರಣು ಹೊಡೆದು ಅಲಿ ಅಕಬರಖಾನರ ಬೆನ್ನುಹತ್ತಿದರು. ಆ ಯುವ ಪ್ರಾಧ್ಯಾಪಕನೇ ಇವತ್ತಿನ ವಿಖ್ಯಾತ ಸರೋದ ಕಲಾವಿದ ರಾಜೀವ ತಾರಾನಾಥ. ದಕ್ಷಿಣ ಭಾರತದ ಏಕೈಕ ಸರೋದಿಯಾ.
ಅಕ್ಟೋಬರ್ ೧೭, ೧೯೩೨ರಂದು ರಾಜೀವ ತಾರಾನಾಥರ ಜನನ. ವೈಭವಯುತ ಬಾಲ್ಯಕ್ಕೆ ಸಂಗೀತದ ನೆಲೆಗಟ್ಟು. ತಂದೆ ಪಂಡಿತ ತಾರಾನಾಥ, ತಾಯಿ ಸುಮತಿ. ಇಬ್ಬರೂ ಮೇಧಾವಿಗಳು. ಪಂಡಿತ ತಾರಾನಾಥ ಪ್ರಚಂಡರು. ವೈದ್ಯ, ಸಾಹಿತಿ, ವಾಗ್ಮಿ, ಸಂಗೀತಾರಾಧಕ, ಯೋಗನಿರತ, ಶಿಕ್ಷಣ ಪ್ರಸಾರಕ, ಕ್ರಾಂತಿಕಾರಿ, ಸ್ವಾತಂತ್ಯ್ರ ಹೋರಾಟಗಾರ, ಸಿಡಿಲು! ಅವರ ಮಿತ್ರವರ್ಗದಲ್ಲಿ ಅಂತಾರಾಷ್ಟ್ರೀಯ ಖ್ಯಾತಿಯ ಇಂಡೋ- ಆಂಗ್ಲ ಸಾಹಿತಿ ರಾಜಾರಾವ್‌, ಬಳ್ಳಾರಿ ರಾಘವ, ಕೈಲಾಸಂ ಮುಂತಾದವರು ಪ್ರಮುಖರು. ತಾರಾನಾಥರ ವಿಚಾರಧಾರೆ, ಶೈಲಿಗಳ ಪ್ರಭಾವ ಶ್ರೀರಂಗ, ಅನಕೃ, ತರಾಸು ಮೇಲೆ ಸಾಕಷ್ಟು ಬೀರಿತ್ತು.
ರಾಯಚೂರು ಬಳಿ ತುಂಗಭದ್ರೆಯ ತಟದಲ್ಲಿ ತಂದೆಯ ಆಶ್ರಮ ಪ್ರೇಮಾಯತನದಲ್ಲಿ ರಾಜೀವನ ಬಾಲ್ಯ. ತಂದೆಗೆ ಮಗನ ಮೇಲೆ ಎಲ್ಲಿಲ್ಲದ ಪ್ರೀತಿ. ಪುಟ್ಟಾ, ಪುಟ್ಟಾ, ಎಂದು ಮುದ್ದು ಮಾಡುತ್ತ ಹೆಗಲ ಮೇಲೆ ಹೊತ್ತು ತಿರುಗುತ್ತಿದ್ದ ತಂದೆಯೆ ರಾಜೀವನ ಒಡನಾಡಿ, ಶಿಕ್ಷಕ, ಮಾರ್ಗದರ್ಶಕ. ಮನೆಯಲ್ಲಿಯೆ ತಂದೆ ತಾಯಿಯರಿಂದ ವಿದ್ಯಾಭ್ಯಾಸ. ನೇರವಾಗಿ ಏಜಿಸ್‌ ಆಗೋ, ಚಿಲ್ಡ್ರನ್ಸ್ ಎನ್‌ಸೈಕ್ಲೋಪೀಡಿಯಾ ಓದಲಾರಂಭಿಸಿದ. ಗಾಂಧೀಜಿ, ವಿವೇಕಾನಂದ, ಬೈಬಲ್‌, ಶೇಕ್ಸಪಿಯರ್, ಚಾರ್ಲ್ಸ್ ಡಿಕನ್ಸ್‌, ವಾಲ್ಟರ್ ಸ್ಕಾಟ್‌, ಬರ್ಟ್‌ರ‍್ಯಾಂಡ್‌ ರಸೆಲ್‌ ಓದುವಿಕೆ. ಹಾಗೆಯೆ, ಮಹಾಭಾರತ, ಭಗವದ್ಗೀತೆ, ಅಮರಕೋಶ, ತೀನಂಶ್ರೀ ಅವರ ವ್ಯಾಕರಣ.
ವಿದ್ಯಾಭ್ಯಾಸದ ಜೊತೆಜೊತೆಗೆ ಸಂಗೀತಾಭ್ಯಾಸ. ತದೇಕ ಗಮನ. ಒಂದು ದೊಡ್ಡ ಗ್ರಾಮೊಪೋನು. ಅದನ್ನಿಡಲೊಂದು ಕಟ್ಟಿಗೆ ಪೆಟ್ಟಿಗೆ. ಸುಮಾರು ಅರವತ್ತು ಅತ್ಯುತ್ತಮ ಧ್ವನಿಮುದ್ರಿಕೆಗಳು. ಇಂದಿಗೂ ರಾಝೀವರ ಮನಃ ಪಟಲದ ಮೇಲೆ ಅವುಗಳ ಸ್ಮರಣೆ ಅಚ್ಚೊತ್ತಿದೆ. ಅಬ್ದುಲ್‌ ಕರೀಮಖಾನರ ಭೈರವಿ (ಜಮುನಾ ಕೆ ತೀರ), ಝಿಂಝೋಟಿ,(ಪಿ೮ಯಾ ಬಿನಂ ನಹಿ ಆವತ ಚೈನ), ಬಸಂತ, (ಫಗವಾ ಬ್ರಿಜ ದೇಖನ ಕೋ), ಜೋಹರಾಬಾಯಿ ಅಂಬಾಲೆವಾಲಿ ಅವಳ ಜೋಗಿಯಾ, (ಪ್ರಿಯಾ ಮಿಲನ ಕೆ ಆಸ), ಇನ್ನೊಂದು ಬದಿ ಬಸಂತ, ಐಂಡಿ ಐಂಡಿ ಗಲೀ ಗಲೀ, ಅವಳ ಹಾಡುಗಳಲ್ಲಿ ಅರ್ದ್ರತೆ. ಫೈಯಾಜಖಾನರ ಪೂರಿಯಾ, (ಮೋರೆ ಮೌಂದರ ಅಬ ಲೋ), ತಂದೆಯ ಪರಿಚಿತಳಾಗಿದ್ದ ಮೆಹಬೂಬಜಾನ ಸೊಲಾಪುರವಾಲಿ ಅವಳ ಒಂದು ಗೋಹರಜಾನಳವು ಮತ್ತು ಪ್ಯಾರೆಲಾಲರವು ಕೆಲವು. ಒಂದೆರಡು ಸರೋದ ಧ್ವನಿಮುದ್ರಿಕೆಗಳು. ಸರೋದ ಸೇರುತ್ತಿರಲಿಲ್ಲ. ಅವುಗಳನ್ನು ಹಾಕಬೇಡಿರಿ, ನನ್ನ ಎದೆ ಒಡೆಯುತ್ತದೆ. ಎನ್ನುತ್ತಿದ್ದ ರಾಜೀವನಿಗಿನ್ನೂ ೫ ವರ್ಷ.
ಒಂದು ದಿನ ಅಬ್ದುಲ್‌ ಕರೀಮಖಾನರ ಧ್ವನಿಮುದ್ರಿಕೆಯೊಂದು ಅಂಚೆ ಸಾಗಣೆಯಲ್ಲಿ ಒಡೆದು ಬಂತು. ಮರುದಿನ ಪತ್ರಿಕೆಯಲ್ಲಿ ಅವರ ಮರಣ ವಾರ್ತೆ. ಕರೀಮಖಾನರನ್ನು ನೋಡಲಾಗಲಿಲ್ಲವಲ್ಲ ಎಂಬ ಕೊರಗು ತಂದೆಗೆ. ಕೊನೆಯವರೆಗೂ. ತಂದೆ ಧ್ವನಿಮುದ್ರಿಕೆಗೆ ಟೇಪ್‌ ಹಚ್ಚಿ ಒಂದು ಬದಿ ಕೇಳಲು ಬರುವಂತೆ ಮಾಡಿದರು. ಭಜನ-ಗೋಪಾಲ ಮೇರಾ ಕರುಣಾ ಕ್ಯೂಂ ನಾ ಆವೆ. ಇನ್ನೊಂದು ಬದಿ ಏನಿತ್ತೊ ಗೊತ್ತಿಲ್ಲ. ರಾಜೀವನಿಗೆ ಲೇಬಲ್‌ ಓದಲು ಕೂಡ ಬಾರದ ವಯಸ್ಸು.
ತಂದೆಯ ಧ್ವನಿ ಬಲು ಇಂಪು. ಮಾತನಾಡುವಾಗಲೂ ಸಂಗೀತಮಯ. ಸ್ವಲ್ಪ ಸ್ವಲಪ್ ಹಾಡುತ್ತಿದ್ದರು. ಮಗನ ಹಾಡಿನೊಂದಿಗೆ ತಬಲಾ ನುಡಿಸುತ್ತಿದ್ದರು. ಪಂಡಿತ ತಾರಾನಾಥರ ಆರೋಗ್ಯ ಕೆಟ್ಟು ಬೆಂಗಳೂರಿಗೆ ಬಂದವರು ಕೊನೆಯ ಕೆಲವು ವರ್ಷ ಅಲ್ಲಿಯೆ ಕಳೆದರು. ಮಗನಿಗೆ ಗುರುಮುಖೇನ ಸಂಗೀತ ಕಲಿಸುವ ಏರ್ಪಾಡು ಮಾಡಿದರು. ಬಳ್ಳಾರಿ ರಾಘವರ ಮನೆಯಲ್ಲಿ ಸಂಗೀತ ಕಲಿಸುತ್ತಿದ್ದ ಸವಣೂರು ಕೃಷ್ಣಾಚಾರ್ಯರನ್ನು ಕರೆಸಿದರು. ಶಾಸ್ತ್ರೋಕ್ತ ಪಾಠ ಶುರುವಾಯಿತು. ಬುನಾದಿ ನಿರ್ಮಾಣಗೊಂಡಿತು. ಯಮನ್‌, ಭೂಪ, ಮಾರವಾ, ಅಸಾವರಿ, ಪೂರಿಯಾ ರಾಗಗಳ ಅಭ್ಯಾಸ. ಕೃಷ್ಣಾಚಾರ್ಯರು ಬಾಲಕ ರಾಜೀವನ ಒಡನಾಡಿ ಕೂಡ ಆಗಿದ್ದರು. ಅವರ ಚಂಡಿಕೆಗೆ ಗಂಟು ಹಾಕುವುದು, ಮಸಿ ಗುಳಿಗೆ ಕದಿಯುವುದು ಮುಂತಾದ ತುಂಟಾಟ. ಕೃಷ್ಣಾಚಾರ್ಯರಲ್ಲಿ ಕಥೆಗಳ ಸಂಗ್ರಹ ದೊಡ್ಡದು. ಮೂರು ಕತೆ ಹೇಳಿದರೆ ನಾನು ರಾಧಾಕೃಷ್ಣ ಬೋಲ ಹಾಡುವೆ ಎಂಬ ಷರತ್ತು. ಬಲು ಸಂತೋಷಮಯ ದಿನಗಳವು. ಸವಾಯಿ ಗಂಧರ್ವರ ಶಿಷ್ಯ ವೆಂಕಟರಾವ ರಾಮದುರ್ಗರಿಗೆ ಮೂಲವ್ಯಾಧಿ. ಪಂಡಿತ ತಾರಾನಾಥರಲ್ಲಿ ಚಿಕಿತ್ಸೆಗಾಗಿ ಕೆಲ ದಿನ ಇದ್ದರು. ರಾಜೀವನಿಗೆ ಭೈರವ ರಾಗ ಕಲಿಸಿದರು. ಅವರಿಗಾಗಿ ಔಷಧಿ ತಯಾರಿಸಲು ರಾಜೀವ ತಂದೆಗೆ ನೆರವಾಗುತ್ತಿದ್ದ. ವೆಂಕಟರಾಯರ ಕಿರಾಣ ಗಾಯನ ಶೈಲಿ ರಾಜೀವನನ್ನು ಮುಗ್ಧಗೊಳಿಸಿತ್ತು. ರಾಝೀವ ಉಡುಉಡು ಚೀಜ ಅಂದುಬಿಡುತ್ತಿದ್ದ. ವೆಂಕಟರಾವ ‘ಹಾಂಗ ಹೋಗಬಾರದು. ಹೀಂಗ ತುಂಬಿಸಬೇಕು’ ಎಂದು ಧೀಮಾ ಏಕತಾಲದಲ್ಲಿ ಹಾಡಿ ತೋರಿಸುತ್ತಿದ್ದರು. ರಾಜೀವನ ಮೇಲೆ ಕಿರಾಣ ಬಡತದ ಗಾಢ ಪ್ರಭಾವ. ಪ್ರಥಮ ಬಾರಿಗೆ ರಾಗದ ಸಂಕೀರ್ಣತೆಯ ಅರಿವು. ವೆಂಕಟರಾವ ಹೊರಟುಹೋದಾಗ ರಾಜೀವನಿಗೆ ಬಲು ದುಃಖ.
೧೯೪೦ರಲ್ಲಿ ಪಂಚಾಕ್ಷರಿ ಗವಾಯಿಗಳು ಬೆಂಗಳೂರಿಗೆ ಬಂದಿದ್ದರು. ಆಗಾಗ ಪಂಡಿತ ತಾರಾನಾಥರಲ್ಲಿಗೆ ಬರುತ್ತಿದ್ದರು. ಶಿಷ್ಯ ಬಸವರಾಜ ರಾಜಗುರುನನ್ನು ಹಾಡಿಸಿದರು. ರಾಗ ಛಾಯಾನಟ. ರಾಜಗುರು ಬಾಯಲ್ಲೊಂದು ಮಚ್ಚೆ! ಬಾಯಿ ತೆರೆದಾಗ ರಾಜೀವನಿಗೆ ಅದನ್ನೇ ನೋಡುವ ತವಕ. ಪಂಡಿತ ತಾರಾನಾಥರು ರಾಜಗುರು ಧ್ವನಿ, ಗಾಯನ ಮೆಚ್ಚಿದರು. ತಮ್ಮ ಹುಡಗನಿಗೂ ಕಲಿಸಬೇಕೆಂದು ಪಂಚಾಕ್ಷರಿ ಗವಾಯಿಗಳನ್ನು ಉದ್ಗರಿಸಿದರು. ಮುಲ್ತಾನಿ ಜೋಗಿಯಾ ರಾಗಗಳನ್ನು ಕಲಿಸಿದರು.
ರಾಜೀವನಿಗಿನ್ನು ಒಂಬತ್ತು ವರ್ಷ, ಆದರೆ ವಯಸ್ಸಿಗೆ ಮೀರಿದ ಬುದ್ಧಿಮತ್ತೆ. ಬೆಂಗಳೂರಿನಲ್ಲಿ ಒಂದು ಗೃಹಪ್ರವೇಶ ಸಮಾರಂಭ. ಪಂಡಿತ ತಾರಾನಾಥ ಮುಖ್ಯ ಅತಿಥಿ. ರಾಝೀವನ ಗಾಯನ ಕಾರ್ಯಕ್ರಮ. ಪ್ರಥಮ ಕಚೇರಿ. ಬಾಗೇಶ್ರೀ ರಾಗವನ್ನು ಹಾಡಿದ. ಎಲ್ಲರ ಪ್ರಶಂಸೆ! ತಾಯಿಗೆ ಅಭಿಮಾನ. “ನೀವು ಗಾಡಿಯಲ್ಲಿ ಹೋಗಿರಿ. ನಾನು, ಪುಟ್ಟಾ ನಡಕೊಂಡು ಬರ್ತೀವಿ”. ಎಂದು ಮಗನ ಜೊತೆ ಹೊರಟರು. ತಾರಾನ ತರುತಾನ ಬರ್ತದಂತ ಸಿಕ್ಕಸಿಕ್ಕಲ್ಲೆ ಹೊಡೆಯೂದ? ಗಮಕ ಎಲ್ಲೆಲ್ಲೋ ಸೇರಿಸೊದ ಆರ್ಯನೆಂದರೆ ಪರಿಪೂರ್ಣತೆ. ನೀನು ಅನಾರ್ಯ. ದಾರಿಯುದ್ದಕ್ಕೂ ಕಠೋರ ವಿಶ್ಲೇಷಣೆ. ಎಲ್ಲರೂ ಮೆಚ್ಚಿಕೊಂಡಿರುವಾಗ ಅಪ್ಪ ಬೈತಾನಲ್ಲ ಎಂದು ರಾಜೀವನಿಗೆ ಅಳು.
೧೯೪೨ರಿಂದ ಇನ್ನೊಬ್ಬ ಶಿಕ್ಷಕ ಶಂಕರ ಜೋಶಿ ದೇವಗಿರಿ ಅವರಿಂದ ಆರೇಳು ವರ್ಷ ಕಲಿಕೆ. ಅಷ್ಟೊತ್ತಿಗಾಗಲೆ ರಾಜೀವನ ಮೇಲೆ ಭೀಮಸೇನ ಜೋಶಿ ಗಾಯನದ ಪ್ರಭಾವ. ಧ್ವನಿ ಒಡೆಯಿತು. ಗಾಯನದಲ್ಲಿ ಅನಾಸಕ್ತಿ. ಅನಾರೋಗ್ಯ ಬೇರೆ. ಗಾಯನಾಭ್ಯಾಸ ಸ್ಥಿಗಿತ. ೧೯೪ರಲ್ಲಿ ನೇರವಾಗಿ ಸೀನಿಯರ್ ಕೇಂಬ್ರಿಡ್ಜ್ ಪರೀಕ್ಷೆಗೆ ಕುಳಿತು. ಉಚ್ಚ ಶ್ರೇಣಿಯಲ್ಲಿ ಉತ್ತೀರ್ಣತೆ. ಬೆಂಗಳೂರು ಸೆಂಟ್ರಲ್‌ ಕಾಲೇಜಿನಿಂದ ಇಂಗ್ಲೀಷ್‌ ಬಿ.ಎ.. ಆನರ್ಸ್. ಮೈಸೂರಿನ ಮಹಾರಾಜಾ ಕಾಲೇಜಿನಿಂದ ಎಂ.ಎ. ಪ್ರಥಮ ರ‍್ಯಾಂಕ್ ಪಡೆಯುವುದು ವಿದ್ಯಾಭ್ಯಾಸದುದ್ದಕ್ಕೂ ಮಾಮೂಲು. ಕಾಲೇಜಿನ ದಿನಗಳಲ್ಲಿ ಗಝಲ್‌ ಹಾಡಿ ಬಹುಮಾನ ಪಡೆಯುವುದು ಮಾಮೂಲಾಗಿ ಬಿಟ್ಟಿತ್ತು. ಬಾಬುಲ. ಮೊರಾ ಹಾಡೆಂದರೆ ಬಲು ಇಷ್ಟ. ರೇಡಿಯೊ ಕಲಾವಿದ ಕೂಡ. ಎಂ.ಎ. ಮುಗಿಸುತ್ತಲೆ ಮೈಸೂರು ವಿಶ್ವವಿದ್ಯಾಲಯದಲ್ಲಿ ಇಂಗ್ಲಿಷ ಅಧ್ಯಾಪಕನಾಗಿ ನೇಮಕ. ಏತನ್ಮಧ್ಯೆ ಹಾಡುವುದು ಬಿಟ್ಟಿದ್ದರಿಂದ ಸಂಗೀತನಿರ್ವಾತ ನಿರ್ಮಾಣ.
೧೯೫೨ರಲ್ಲಿ ಮಹತ್ವದ ತಿರುವು. ಅಲಿ ಅಕಬರಖಾನರ ಸರೋದದ ಹುಚ್ಚು. ೧೯೫೫ರಲ್ಲಿ ಅವರನ್ನು ಕಂಡರು. ಆಗ ಅವರು ಮುಂಬಯಿಯಲ್ಲಿರುತ್ತಿದ್ದರು. ಅಲಿ ಅಕಬರ ಮಿತ ಭಾಷಿ. ನೋಡು, ಒಳ್ಳೆಯ ನೌಕರಿಯಲ್ಲಿರುವೆ. ಹೆಸರು ಗಳಿಸಿರುವೆ. ಅಲ್ಲದೆ ತಡವಾಗಿದೆ. ನಿನ್ನ ಬೆಟ್ಟು ಬಲಿತಿವೆ. ಸರೋದ ಕಠಣ ವಾದ್ಯ ಚಿಕ್ಕಂದಿನಲ್ಲಿಯೆ ಆರಂಭಿಸಬೇಕು. ಇನ್ನೊಮ್ಮೆ ಆಲೋಚಿಸು. ರಾಜೀವ ಆಳೋಚಿಸುವುದೇನೂ ಉಳಿದಿರಲಿಲ್ಲ. ಉಪನ್ಯಾಸಕ ಹುದ್ದೆಗೆ ತಿಲಾಂಜಲಿ ನೀಡಿಯಾಗಿತ್ತು. ಪಿ.ಇ./ಎನ್‌. ಪೊಯೆಟ್ಸ್, ಎಸೆಯಿಸ್ಟ್ಸ್ ಅಯಾಂಡ್‌ ನಾವೆಲಿಸ್ಟ್ಸ್ ಅಧ್ಯಕ್ಷೆ ಸೋಫಾಯಾ ವಾಡಿಯಾರನ್ನು ಕಂಡರು. ಅವರ ‘ಆರ್ಯನ್‌ ಪಾಥ್‌’ ಪತ್ರಿಕೆಯಲ್ಲಿ ಉಪಸಂಪಾದಕತ್ವ. ಚಿಕ್ಕ ಸಂಬಳ. ಸಾಕಾಗುತ್ತಿತ್ತು. ಮುಂದೆ ಗುರುಗಳೊಂದಿಗೆ ಕೊಲ್ಕತಾಗೆ ಪಯಣ. ಅದೇ ಅವರ ಕೇಂದ್ರ ಸ್ಥಾನ. ಮುಂಬಯಿಯಲ್ಲಿ ನೌಕರಿ ಇತ್ತು. ಕೋಲ್ಕತ್ತಾದಲ್ಲಿ ಮೊದಲೆರಡು ವರ್ಷ ಅದ ಊ ಇರಲಿಲ್ಲ. ಮೂರು ನಾಲ್ಕು ದಿನ ಬಸ್‌ ಶೆಲ್ಟರಿನಲ್ಲಿಯೆ ವಾಸ್ತವ್ಯ. ಅಲಿ ಅಕಬರ ಕಾಲೇಜಿನಲ್ಲಿ ಸಹಪಾಠಿಯಾಗಿದ್ದ ಸೋಮೇಶ ಚಟರ್ಜಿ (ರಾಜಾರಾಮ ಮೋಹರಾಯರ ವಂಶಜ) ನೋಡಿದರು. ಏನು, ಇಲ್ಲಿ ಕೂತೀರಿ, ‘ಏನು ಮಾಡುವುದು ನಿಮ್ಮೂರಲ್ಲಿ ಶೆಕೆ ಜಾಸ್ತಿ. ಅದಕ ಇಲ್ಲಿ ಕೂತೀನಿ’. ಸೋಮೇಶರಿಗೆ ಕಾರಣ ಗೊತ್ತಿರದ್ದೇನಲ್ಲ.
ಸೋಮೇಶರು ಕರೆದೊಯ್ದು ತಮ್ಮ ಮನೆಯ ಪಕ್ಕದಲ್ಲಿದ್ದ ಪ್ರಭಾತ ಕುಮಾರದಾಸ ಎಂಬ ಸರಾಫರಲ್ಲಿದ ವಸತಿ ವ್ಯವಸ್ಥೆ ಮಾಡಿಕೊಟ್ಟರು. ಅವರು ಬಾಡಿಗೆ ತೆಗೆದುಕೊಳ್ಳಲೊಪ್ಪಲಿಲ್ಲ. ರಾಝೀವ ಹಯರೊಗೆ ಹೋದಾಗ ರೂಮು ಸ್ವಚ್ಛ ಮಾಡಿಡುತ್ತಿದ್ದರು. ಅನೇಕ ಸಲ ಒಪ್ಪತ್ತಿನ ಊಟಕ್ಕೂ ಕಷ್ಟವಾಗುತ್ತಿತ್ತು. ಇಪ್ಪತ್ನಾಲ್ಕು ಗಂಟೆಯಲ್ಲಿ ಎರಡು ಕಪ್ ಚಹಾ, ಮಕ್ಕಳ ಪಾರ್ಕಿಗೆ ಹೋಗಿ ಎರಡು ಮೂಲಾಣೆ ಚೂರಮುರಿ ತಿಂದರಾಯಿತು. ಇದು ಪ್ರಭಾತ ಕುಮಾರದಾಸರಿಗೆ ಗೊತ್ತಾಯಿತು. ಒಂದು ಮಧ್ಯಾಹ್ನ ರಾಜೀವ ಬಂದಾಗ ರೂಮಿನಲ್ಲಿ ಮೂರು ತಾಟು ಇಟ್ಟು ಗಂಡ ಹೆಂಡತಿ ಕುಳಿತಿದ್ದರು. ರಾಜೀವರಿಗೆ ಸ್ವಾಭಿಮಾನ, ಸಂಕೋಚ. ಸಾಸಿವಿ ಎಣ್ಣೆ ಅಡಿಗೆ ನನಗೆ ಸೇರೊದಿಲ್ಲ. ನನಗೆ ವಾಂತಿ ಬರ್ತದ ಒಲ್ಲೆ. ವಾಂತೀ ಹೆದರಕಿ ತೋರತೀರಾ ವಾಂತಿ ಮಾಡಿಕೊಂಡ ಸರ್ತಿಗೊಮ್ಮೆ ಮತ್ತೊಂದು ತಾಟು ತಂದಿಡತೀವಿ. ಸಂಗೀತಕ್ಕಾಗಿ ಎಲ್ಲಾ ಬಿಟ್ಟು ಬಂದಿರುವ ನಿಮಗೆ ಈ ಭಿಡೆ ಯಾಕೆ. ನೀವು ಎಂದ ಊಟ ಮಾಡೊದಿಲ್ಲ ಅಂದ ನಮ್ಮಿಬ್ಬರಾಗ ಒಬ್ಬರು ಉಪವಾಸ ಇರತೀವಿ ಎಂದು ಆಣೆಯಿಟ್ಟರು. ಅಂದಿನಿಂದ ಊಟ, ತಿಂಡಿ ಅವರ ಮನೆಯಲ್ಲಿಯೇ, ಇಂದಿಗೂ ರಾಜೀವ ಬಂದರೆ ಆ ಮನೆಯಲ್ಲಿ ಸಂಭ್ರಮ.
“ಇವತ್ತು ನನ್ನ ಮನೆ, ನನ್ನ ಮಂದಿ ಎಲ್ಲಾ ಅವರೇ ಎಂದು ರಾಜೀವ ನೆನೆಯುತ್ತಾರೆ. ಕೆಲ ಸಮಾಯಾನಂತರ ಸೌಥ ಪಾಯಿಂಟ್‌ ಸ್ಕೂಲಿನಲ್ಲಿ ಶಿಕ್ಷಕ ನೌಕರಿ. ಕೊಂಚ ನೆಮ್ಮದಿ. ಮುಂದೆ ಚಲನಚಿತ್ರ ಪ್ರಸಿದ್ಧಿ ಪಡೆದ ಉತ್ಪಾಲ್‌ ದತ್‌ ಅಲ್ಲಿ ರಾಜೀವರ ಸಹೋದ್ಯೋಗಿ.
ಮೊದಮೊದಲು ಗುರುಗಳು ಏನನ್ನೂ ಕಲಿಸಲಿಲ್ಲ. ಶಿಷ್ಯ ಗಟ್ಟಿಯಾಗಿ ನಿಲ್ಲುವನೆಂಬ ಖಾತ್ರಿಯಾದ ಮೇಲೆ ಪಾಠ ಆರಂಭಿಸಿದರು. ದಿನಾಲು ೧೦ ರಿಂದ ೧೨ ತಾಸು ಪಲ್ಟಾ ಅಭ್ಯಾಸ. ಐದು ವರ್ಷ ಪರಿಶ್ರಮ. ಸರೋದ ತಂತ್ರ ಕರಗತ. ಪುನಃ ಅಧ್ಯಾಪಕ ವೃತ್ತಿ. ೧೯೬೦ರಲ್ಲಿ ಮೈಸೂರಿನ ಬನುಮಯ್ಯ ಕಾಲೇಜು, ೧೯೬೧ರಲ್ಲಿ ರಾಯಚೂರಿನ ಎಲ್‌.ವಿ.ಡಿ. ಕಾಲೇಜ್‌, ಯು.ಜಿ.ಸಿ. ಶಿಷ್ಯವೇತನ. ಇಮೇಜ್‌ ಇನ್‌ ದ ಪೊಯಿಟ್ರಿ ಆಫ್‌ ಟಿ.ಎಸ್‌.ಈಲಿಯಟ್‌. ಮಹಾ ಪ್ರಬಂಧಕ್ಕೆ ಪಿ.ಎಚ್‌ಡಿ ಪದವಿ. ೧೯೬೪ರಲ್ಲಿ ಧಾರವಾಡದ ಕರ್ನಾಟಕ ಕಾಲೇಜಿಗೆ ಸೇರ್ಪಡೆ. ಧಾರವಾಡದಲ್ಲಿದ್ದಾಗ ಒಂದು ಅವಿಸ್ಮರಣೀಯ ಪ್ರಸಂಗ. ಒಂದು ದಿನ ಮಲ್ಲಿಕಾರ್ಜುನ ಮನ್ಸೂರರು ಕರೆ ಕಳಿಸಿದರು. ಮನ್ಸೂರರಿಗೆ ಜ್ವರ. “ನನಗೆ ನಿಮ್ಮ ತಂದೆಯವರ ಮುಂದೆ ಹಾಡಬೇಕೆಂಬ ಹಂಬಲವಿತ್ತು. ಇದ್ದಕ್ಕಿದ್ದಂತೆ ಒಂದು ದಿನ ಅವರ ಮರಣ ವಾರ್ತೆ ಓದಿದೆ. ಅವರ ಮುಂದೆ ಹಾಡಲಾಗಲಿಲ್ಲವೆಂಬ ಕೊರಗು ಇಂದಿಗೂ ಉಳಿದಿದೆ. ನೀವು ಅವರ ಮಗ. ಸಂಗೀತಗಾರರೂ ಹೌದು. ಬರ್ರಿ‍ ನಿಮ್ಮ ಮುಂದೆಯ ಹಾಡಿ ಬಿಡತೀನಿ” ಎಂದು ಹಾಸಿಗೆ ಬಿಟ್ಟಿಳಿದು ಒಂದು ಗಂಟೆ ಸಂಗೀತಾನಂದದಲ್ಲಿ ಮುಳುಗಿಸಿದರು. ಧಾರವಾಡದ ನಂತರ ಮೈಸೂರಿನ ರೀಜನಲ್‌ ಕಾಲೇಜ್‌ ಆಫ್‌ ಎಜುಕೇಶನ್‌, ಹೈದರಾಬಾದಿನ ಸೆಂಠ್ರಲ್‌ ಇನ್ ಸ್ಟಿಟ್ಯೂಟ್‌ ಆಫ್‌ ಇಂಗ್ಲಿಷ್‌. ಹೀಗೆ ಹಲವಾರು ಕಡೆ ವೃತ್ತಿನಿರತ ಕಳೆದ ೪೫ ವರ್ಷಗಳುದ್ದಕ್ಕೂ ದಿನಾಲು ತಾಸುಗಟ್ಟಲೆ ರಿಯಾಜ. ಜೊತೆಗೆ ವೃತ್ತಿಗಾಗಿ ಓದು. ಹೀಗಾಗಿ ,ಇಬ್ಬರು ಹೆಂಡಿರು. ಒಬ್ಬಳತ್ತ ಲಕ್ಷ್ಯವಿತ್ತರೆ ಇನ್ನೊಬ್ಬಳಿಗೆ ಅನ್ಯಾಯ. ೧೯೮೬ರಲ್ಲಿ ನೌಕರಿ ಬಿಟ್ಟು ಸರೋದವಾದನವನ್ನೆ ವೃತ್ತಿಯಾಗಿಸಿಕೊಂಡರು. ಸರೋದ ಎಂದೆಂದೂ ಅವರ ಪ್ರಥಮ ಪ್ರೇಮ.
ನೌಕರಿ ಬಿಟ್ಟು ಸರೋದದ ಮೇಲೆ ಗಮನ ಕೇಂದ್ರೀಕರಿಸುವಂತೆ ರವಿಶಂಕರರ ಒತ್ತಾಸೆಯೂ ಇತ್ತು. ೧೯೮೧ರಲ್ಲಿ ರಾಝೀವ ಹೈದರಾಬಾದಿನಲ್ಲಿದ್ದಾಗ ಅಲ್ಲಿಗೆ ಬಂದಿದ್ದ ರವಿ ಶಂಕರನ್ನು ಹೋಟೆಲ್‌ ಸರೋವರದಲ್ಲಿ ಕಂಡರು. ರವಿಶಂಕರರಿಗೆ ರಾಜೀವ ತಾರಾನಾಥರ ಬಗೆಗೆ ಪ್ರೀತಿ ಕಳಕಳಿ. ಇಂಗ್ಲಿಷ್‌ ಯಾಕೆ ಕಲಿಸ್ತೀಯ ಅದನ್ನು ಮಾಡಲು ಸಾಕಷ್ಟು ಜನರಿದ್ದಾರೆ. ನಿನ್ನಂತೆ ಸರೋದ ನುಡಿಸುವವರು ಕೆಲವರು ಮಾತ್ರ. ನೌಕರಿ ಬಿಡು. ಗುರುಗಳ ಬಳಿಗೆ ಹೋಗ ಎಂದಿದ್ದರು. ಮತ್ತೊಮ್ಮೆ ಬೆಂಗಳೂರಿಗೆ ಬಂದಾಗ ತಮ್ಮ ಮುಂದೆ ಸರೋದ ನುಡಿಸಲು ಹೇಳಿಕಳಿಸಿದರು. “ನನ್ನ ಮನಸ್ಥಿತಿ ಸರಿಯಿಲ್ಲ, ನುಡಿಸುವ ಮೂಡ್‌ ಇಲ್ಲ”. ಎಂದಾಗ “ಅದೆಲ್ಲ ಬಿಡು. ಮೂಡ್‌ ಇಲ್ಲದಿರುವುದು ಕಲಾವಿದರಿಗಲ್ಲದೆ ಇನ್ನಾರಿಗೆ ನಾನು ಹಾಡಿದಂತೆ ನುಡಿಸುತ್ತ ಹೋಗು” ರವಿಶಂಕರ ವಸಂತರಾಗ ಹಾಡುತ್ತ ಸಾಗಿದರು. ಅಂದಂತೆ ಅದು ವಸಂತ ಪಂಚಮಿ ದಿನವೂ ಆಗಿತ್ತು. ರಾಜೀವರಿಗೆ ರಾಗತ ಹೊಸದು. ಮೊದಲ ಮೀಂಟಿನಲ್ಲಿಯೇ ಸ್ವರ ಜಾರಿತು. ಪುನಃ ಸರಿಯಾಗಿ ನುಡಿಸಿದರು. ರವಿಶಂಕರ ವಾಹ್‌ ಎಂದರು. ನಲವತ್ತು ನಿಮಿಷ ರವಿಶಂಕರ ಹಾಡುವುದನ್ನು ರಾಜೀವ ಕಣ್ಣು ಮುಚ್ಚಿಕೊಂಡು ಸರೋದದಲ್ಲಿ ಅನುಸರಿಸಿದರು. “ಸಾಕು ಇವತ್ತು. ನೀನು ಕೋಲ್ಕತ್ತಾಗೆ ಬಾ, ಸಪಾಟ ತಾನಗಳನ್ನು ಕಲಿಸುವೆ. ಏಕೆ, ಬೆಂಗಳೂರಿನ ಮರಗಳು ನಿನ್ನನ್ನು ಬಿಡುತ್ತಿಲ್ಲವೇನು”?, ಅಂದಿನಿಂದ ರಾಝೀವ ಸಪಾಟ ತಾನಗಳನ್ನು ಕರಗತ ಮಾಡಿಕೊಂಡರು. ಅಲಿ ಅಕಬರ ಖಾನರ ತಂಗಿ ಅನ್ನಪೂರ್ಣಾ ಅವರಿಂದಲೂ ರಾಜೀವ ಮಾರ್ಗದರ್ಶನ ಪಡೆಯುತ್ತಿದರು. ಅವರ ಪಾಲಿಗೆ ಅಲಿ ಅಕಬರ ಖಾನ, ರವಿಶಂಕರ, ಅನ್ನಪೂರ್ಣ ಸಂಗೀತದ ತ್ರಿಮೂರ್ತಿಗಳು. ಅವರ ಆಶೀರ್ವಾದದ ದಿವ್ಯಕಾಂತಿಯಲ್ಲಿ ಸಾಧನೆಗೈಯುತ್ತಿರುವುದು ತಮ್ಮ ಸೌಭಾಗ್ಯವೆಂದೇ ರಾಜೀವರ ಭಾವನೆ.
ರಾಜೀವ ತಾರಾನಾಥ ದೇಶಾದ್ಯಂತ ಕಚೇರಿಗಳನ್ನು ನೀಡಿದ್ದಾರೆ. ಕೋಲ್ಕತಾದ ಅಖಿಲ ಭಾರತ ಸಂಗೀತೋತ್ಸವ, ಮುಂಬಯಿಯ ಭಾತಖಂಡೆ ಸಮ್ಮೇಳನ, ಪುಣೆಯ ಸವಾಯಿ ಗಂಧರ್ವ ಸಂಗೀತೋತ್ಸವ, ಗ್ವಾಲಿಯರದ ತಾನಸೇನ ಸಮಾರೋಹ ಮೊದಲಾದೆಡೆ ಸರೋದ ನುಡಿಸಿ ಸೈ ಎನಿಸಿಕೊಂಡಿರುವರು.
ಅಪ್ರತಿಮ ಅಲಿ ಅಕಬರ ಖಾನರ ಚಳಕವನ್ನು ತನ್ನ ಪ್ರತಿಯೊಂದು ಮೀಂಟು, ಸೂಕ್ಷ್ಮಾಂಶ, ನಾದ ಮತ್ತು ತಂತ್ರಗಳಲ್ಲಿ ಅಭಿವ್ಯಕ್ತಿಸಬಲ್ಲ ಕಲಾಭಿಜ್ಞತೆ ಆಲಿ ಅಕಬರ ಖಾನರ ಪಡಿಯಚ್ಚು ಎಂದೇ ಪರಿಗಣಿಸಲ್ಪಡುವರು. ರಾಜೀವ ತಾರಾನಾಥರು ಅಲಿ ಅಕಬರ ಖಾನರ ಮಕ್ಕಳಾದ ಆಶಿಶ ಅಥವಾ ಧ್ಯಾನೇಶರಿಗಿಂತ ಹೆಚ್ಚಾಗಿಯೆ ಗುರುವಿನ ವರ್ಣಿಸಲಸದಳ ಮಾಂತ್ರಿಕತೆಯನ್ನು ಸೆರೆಹಿಡಿಯಬಲ್ಲವರೆಂಬುದು ಖಚಿತ.
ಒಬ್ಬ ಯುವ ಸರೋದ ನಿಪುಣ ಎಲ್ಲಕ್ಕೂ ಮಿಗಿಲಾಗಿ ಆಲಿ ಅಕಬರ ಖಾನರ ಶೈಲಿಯಲ್ಲಿ ನುಡಿಸುವುದು ಕಡಿಮೆ ಮಹತ್ವದ ಮಾತೇನಲ್ಲ. ಏಕೆಂದರೆ, ಅಲಿ ಅಕಬರಖಾನರ ನಿಗೂಢ, ತೀವ್ರ ಕಲ್ಪಕತೆ ಮತ್ತು ಅದು ನಿರ್ಮಿಸುವ ಅಲೌಕಿಕ ಸ್ವರ ವಿನ್ಯಾಸವನ್ನು ಯಾರು ತಾನೆ ಸರಿಗಟ್ಟಿಯಾರು”. ಅವರ ಸಂಗೀತದೆಳೆಗಳು ಸರಳವಾಗಿರದೆ ಪ್ರತಿಯೊಂದು ಅಂಗವನ್ನು ಹುರಿಗೊಳಿಸುತ್ತವೆ. ಒಬ್ಬ ಯುವಕ ಅವುಗಳ ಆಳವನ್ನು ತನ್ನ ಸಂಗೀತದಲ್ಲಿ ಅಳವಡಿಸುವುದು, ನನಗೆನಿಸಿದಂತೆ, ಅವನ ಕೈಯೊಳಗಿನ ಬುದ್ಧಿ ಮನಸ್ಸುಗಳ ಅಗ್ಗಳಿಕೆ. ಪ್ರಸ್ತುತ ಕಲಾವಿದನು ಅಲಿ ಅಕಬರ ಖಾನರ ಅದ್ಭುತ ಸೃಷ್ಟಿಯಾದ ಚಂದ್ರನಂದನ ರಾಗದಲ್ಲಿಯ ಗಾಂಧಾರ ಸ್ವರದ ಪುರುಷ ಮತ್ತು ಸ್ತ್ರೀ ರೂಪಗಳ ಮಧ್ಯೆ ತುಯ್ದಾಡುವ ರೋಮಾಂಚಕತೆಯನ್ನು ಬೀರುವಲ್ಲಿ ರಾಜೀವ ಯಶಸ್ಸು ಕಂಡರು. ನೆಲವನ್ನಪ್ಪಿಕೊಳ್ಳುವ ಮಗ ಸಂಗತಿಯಂತೂ ಅಲಿ ಅಕಬರ ಖಾನರ ವಾದನದಲ್ಲಿರುವಂತೆಯೇ ಉದ್ದೀಪಕವಾಗಿತ್ತು. ಪ್ರಸ್ತುತಿಯ ಮಟ್ಟವನ್ನು ಉನ್ನತಿಸಿದ್ದು ರಾಜೀವರ ಜಾಣ್ಮೆ ಮಾತ್ರವಾಗಿರದೆ ಸಂಸ್ಕಾರದಲ್ಲದ್ದಿ ತೆಗೆದ ಕಾಲಭಿರುಚಿಯ ಮಾರ್ಗವೆಂದೇ ಹೇಳಬೇಕು. ಎಂದು ಇಕನಾಮಿಕ್‌ ಟೈಮ್ಸ್‌, ಅಕ್ಟೋಬರ್ ೮, ೧೯೮೯ರ ಸಂಚಿಕೆಯಲ್ಲಿ ರಾಜೀವರ ಸರೋದ ವಾದನ ಕುರಿತು ಬರೆದಿದೆ.
ಯಾವುದನ್ನೂ ಸುಲಭವಾಗಿ ಮೆಚ್ಚದ ವಿಮರ್ಶಕನಿಂದ ಸಂದ ಇದು ನಿಜಕ್ಕೂ ದೊಡ್ಡ ಶ್ಲಾಘನೆ. ಇಂಥದೇ ಶ್ಲಾಘನೆ ತಬಲಾ ಮಾಂತ್ರಿಕ ಉಸ್ತಾದ ಝಾಕಿರ್ ಹುಸೇನರಿಂದ. “ತಮ್ಮ ಉಸ್ತಾದರ ಕಲಾತ್ಮಕತೆಗೆ ರಾಜೀವ ತಾರಾನಾಥರದು ಅತ್ಯಂತ ನಿಕಟವಾದುದೆಂದು ನಾನು ಹೇಳಬಯಸುವೆ.” ಅಗದಿ ಅಲಿ ಅಕಬರಿಯಂತಿರುವ ಎರಡು ಸಂಗತಿಗಳು ರಾಜೀವರ ಶೈಲಿಯಲ್ಲಿ ಎದ್ದು ಕಾಣುತ್ತವೆ. ಒಂದು ಅವರ ಕಲಾತ್ಮಕ ದೃಷ್ಟಿ, ಇನ್ನೊಂದು ಬೌದ್ಧಿಕ ಕುಶಲತೆ. ರೇಡಿಯೋದಿಂದ ಸರೋದ ನುಡಿಯುತ್ತಿದ್ದರೆ ಇಬ್ಬರಲ್ಲಿ ಯಾರು ನುಡಿಸುತ್ತಿದ್ದಾರೆಂದು-ಉಸ್ತಾದ ಅಲಿ ಅಕಬರ ಖಾನರೊ ಯಾ ರಾಜೀವ ತಾರಾನಾಥರೊ-ಹೇಳುವುದು ಕಷ್ಟಕರ.
ಇದು ಸಂಡೆ ಹೆರಾಲ್ಡ್‌, ಪತ್ರಿಕೆಯಲ್ಲಿನ ಬರಹ!(೧೯೮೬)
೧೯೭೪ರಲ್ಲಿ ಆಸ್ಟ್ರೇಲಿಯಾ ಪ್ರವಾಸ, ಸಿಡ್ನಿ, ಮೆಲ್ಬೋರ್ನ್, ಅಡಿಲೇಡ್‌, ಕ್ಯಾನ್ ಬೆರಾಗಳಲ್ಲಿ ಕಚೇರಿ, ಸಿಡ್ನಿಯಾ ಅಪೆರಾ ಹೌಸ್‌ನಲ್ಲಿ ಶಾಸ್ತ್ರೀಯ ಸಂಗೀತ ಕಚೇರಿ ನೀಡಿದ ಪ್ರಥಮ ಭಾರತೀಯ. ಅದು ವರ್ಷಾನುಗಟ್ಟಲೆ ಮುಂಚಿತವಾಗಿ ಬುಕ್‌ ಆಗಿರುತ್ತದೆ. ರಾಝೀವ ತಾರಾನಾಥರ ಆ ಕಚೇರಿಯನ್ನು ಆಸ್ಟ್ರೇಲಿಯನ್ ಬ್ರಾಡ್‌ಕಾಸ್ಟಿಂಗ್‌ ಕಂಪನಿ ಕೊಂಡುಕೊಂಡಿತು. ೧೯೮೨ರಲ್ಲಿ ಪೆನ್‌ಸಿಲ್ವೇನಿಯಾ ವಿಶ್ವವಿದ್ಯಾಲಯದ ಸಂದರ್ಶಕ ಪ್ರಾಧ್ಯಾಪಕ ಹುದ್ದೆ.
ಇದೆಲ್ಲಕ್ಕೂ ಕಳಸವಿಟ್ಟಂತೆ ಸ್ವತಃ ಗುರುಗಳಿಂದಲೆ ಪ್ರಶಂಸೆ. ೧೯೮೨ರಲ್ಲಿ ಪೆನ್‌ಸಿಲ್ವೇನಿಯಾ ವಿಶ್ವವಿದ್ಯಾಲಯಕ್ಕೆ ಸಂದರ್ಶಕ ಪ್ರಾಧ್ಯಾಪಕರಾಗಿ ಹೋದಾಗ ನ್ಯೂಯಾರ್ಕ್‌,ಚಿಕಾಗೋ, ಮ್ಯಾಡಿಸನ್‌, ಬ್ಯಾಲ್ಟಿಮೋರ್ ಗಳಲ್ಲಿ ಕಚೇರಿ. ಅಲಿ ಅಕಬರ ಅಕಾಡೆಮಿಯಲ್ಲಿ ಗುರುಗಳ ದರ್ಶನ. ಗುರುಗಳು ಶಿಷ್ಯನ ಟೇಪ್‌ ಆಲಿಸಿದ್ದರು. ಅತ್ಯಂತ ಸಂತಸ. ಈಗ ನೀನು ನನ್ನಂಗ ಬಾರಿಸತೀ. ಭಾರತದಲ್ಲಿ ನನ್ನೊಂದಿಗೆ ಬಾರಿಸುವಿಯಂತೆ. ೧೯೮೩ರಲ್ಲಿ ಬೆಂಗಳೂರು ಮತ್ತು ಮಂಗಳೂರುಗಳಲ್ಲಿ ಗುರುಗಳೊಂದಿಗೆ ಸಹವಾದನ. “ಅಚ್ಛಾ ಬಜಾ ರಹಾ ಹೈ. ಉನ ಕಾ ಮೈಕ್‌ ಔರ್ ಬಢಾವೊ”, ಗುರುಗಳ ಮೆಚ್ಚಿಕೆ. ಗುರುಗಳೊಂದಿಗೆ ಬಾರಿಸಿದ ಪ್ರಥಮ ಶಿಷ್ಯ ಎಂಬ ವಿಕ್ರಮ. ಹೊಸ ಸಂಪ್ರದಾಯ, ಸ್ವತಃ ಗುರುಪುತ್ರರಿಗೂ ದೊರೆಯದ ಭಾಗ್ಯ. ೧೯೮೦ರಲ್ಲಿ ಏಡನ್‌(ಅರೇಬಿಯಾ), ಟೆಲಿವಿಜನ್‌ ಸಂಸ್ಥೆ ರಾಜೀವ ತಾರಾನಾಥರ ಕುರಿತು ಫಿನಾನ್‌ ಮಿನ್‌ ಅಲ್‌ ಹಿಂದ್‌ (ಭಾರತದ ಕಲಾವಿದ) ಎಂಬ ಸಾಕ್ಷ್ಯಚಿತ್ರ ತಯಾರಿಸಿತು. ಏತನ್ಮಧ್ಯೆ ಪುಣೆಯ ಫಿಲ್ಮ್‌ ಇನ್ ಸ್ಟಿಟ್ಯೂಟ್‌ನಲ್ಲಿ ಒಂದು ವರ್ಷ ಸಂಗೀತ ಪ್ರಾಧ್ಯಾಪಕ. ಈಗಲೂ ಸಂದರ್ಶಕ ಪ್ರಾಧ್ಯಾಪಕ. ಹಲವಾರು ವರ್ಷಗಳಿಂದ ಅಮೆರಿಕೆಯ ಕ್ಯಾಲಿಫೋರ್ನಿಯಾ ವಿಶ್ವವಿದ್ಯಾಲಯದಲ್ಲಿ ಸಂಗೀತ ಪ್ರಾಧ್ಯಾಪಕರಾಗಿರುವರು.
ರಾಜೀವ ತಾರಾನಾಥರದು ಚಲನಚಿತ್ರ ಸಂಗೀತ ನಿರ್ದೇಶನದಲ್ಲೂ ಗಣನೀಯ ಸಾಧನೆ. ಕೆಲವು ಬಪಂಗಾಲಿ ಚಲನಚಿತ್ರಗಳ ಸಂಗೀತ ನಿರ್ದೇಶನದಲ್ಲಿ ಗುರುಗಳಿಗೆ ನೆರವು. ಸಾರ್ಥಕ ಅನುಭವ. ೧೯೭೦ರಲ್ಲಿ ಯು.ಆರ್. ಅನಂತಮೂರ್ತಿ ಅವರ ಸಂಸ್ಕಾರ ಕಾದಂಬರಿಯಾಧಾರಿತ ಅದೇ ಹೆಸರಿನ ಕನ್ನಡ ಚಲನಚಿತ್ರಕ್ಕೆ ರಾಜೀವ ತಾರಾನಾಥ ಸಂಗೀತ ನಿರ್ದೇಶಿಸಿದರು. ಅದು ಫಿಲ್ಮ್ ಸಂಗೀತದ ಹೊಸ ಶೈಲಿಗೆ ನಾಂದಿಯಾಯಿತು. ೧೯೭೧ರಲ್ಲಿ ಲಂಕೇಶರ ಪಲ್ಲವಿ ಚಿತ್ರದ ಸಂಗೀತ ನಿರ್ದೇಶನಕ್ಕೆ ರಾಷ್ಟ್ರೀಯ ಪ್ರಶಸ್ತಿ. ೧೯೭೮ರಲ್‌ಇ ಮಲಯಾಳಿ ಕಾಂಚನಸೀತಾ ಚಿತ್ರದ ಸಂಗೀತದ ನಿರ್ದೇಶನ. ೧೯೮೨ರಲ್ಲಿ ಇಂಗ್ಲಿಷ್‌ ಮತ್ತು ಕನ್ನಡ ಎರಡರಲ್ಲೂ ಹೊರಬಂದ ಪೇಪರ್ ಬೋಟ್ಸ್‌ ಚಿತ್ರದ ಸಂಗೀತ ನಿರ್ದೇಶನಕ್ಕೆ ಕರ್ನಾಟಕ ರಾಜ್ಯ ಬಹುಮಾನ. ಸುರೇಶ್‌ ಹೆಬ್ಳೀಕರರ ಬಂತಿದೊ ಶೃಂಗಾರ ಮಾಸ ಕನ್ನಡ ಚಿತ್ರದ ಸಂಗೀತ ನಿರ್ದೇಶನ. ಶೀರ್ಷಿಕೆ ಗೀತೆ ಸ್ವತಃ ಹಾಡಿದರು. ಅದಕ್ಕೆ “ಅತ್ಯುತ್ತಮ ಹಾಡು” ಪ್ರಶಸ್ತಿ ಬಂತು. ೧೯೯೧ರಲ್ಲಿ ಎಂ.ಟಿ. ವಾಸುದೇವನ್‌ ನಾಯರ್ ನಿರ್ಮಿಸಿದ ಕಡವು ಮಲಯಾಳಿ ಚಿತ್ರದ ಸಂಗೀತ ನಿರ್ದೇಶನ. ಸಿಂಗಾಪುರದಲ್ಲಿ ಜರುಗಿದ ಏಶಿಯಾ ಚಲನಚಿತ್ರೋತ್ಸವದಲ್ಲಿ ಅದಕ್ಕೆ ಶ್ರೇಷ್ಠ ಸಂಗೀತ ನಿರ್ದೇಶನ ಪ್ರಶಸ್ತಿ.
ರಾಜೀವ ತಾರಾನಾಥರ ಸಂಗೀತ ಸಾಧನೆಗೆ ಪ್ರತಿಷ್ಠಿತ ಪ್ರಶಸ್ತಿಗಳು ಬಂದಿವೆ. ಕರ್ನಾಟಕ ಸಂಗೀತ ನೃತ್ಯ ಅಕಾಡೆಮಿಯ ಕರ್ನಾಟಕ ಕಲಾತಿಲಕ ಪ್ರಶಸ್ತಿ, ೧೯೯೧. ವಾದ್ಯ ಸಂಗೀತಕ್ಕೆ ರಾಷ್ಟ್ರ ಮಟ್ಟದ ಟಿ. ಚೌಡಯ್ಯ ಪ್ರಶಸ್ತಿ ೧೯೯೮ ಇತ್ಯಾದಿ.
ಟೈಗರ್ ವರದಾಚಾರ್ಯ
ಟೈಗರ್ ವರದಾಚಾರ್ಯರು ೧೮೭೬ರ ಆಗಸ್ಟ್ ೧ ರಂದು, ಮದರಾಸಿನ ತಿರುವೊಟ್ಟ್ರಿಯೂರ್ ಬಳಿ ಇರುವ ಕೊಲೆಟ್‌ಪೇಟೆ ಅಥವಾ ಕಾಲಾಡಿ ಪೇಟೆಯಲ್ಲಿ ಜನಿಸಿದರು. ಕಲ್ಯಾಣಿ ಅಮ್ಮಾಳ್ ಮತ್ತು ರಾಮಾನುಜಾಚಾರ್ಯರ ಒಂದು ಹೆಣ್ಣು, ಆರು ಮಂದಿ ಗಂಡು ಮಕ್ಕಳಲ್ಲಿ ಮೂರನೆಯವರು ವರದಾಚಾರ್ಯರು. ರಾಮಾನುಚಾರ್ಯರು ಸಂಗೀತ ಮತ್ತು ತೆಲುಗು ಪಂಡಿತರಾಗಿದ್ದು, ಪುರಾಣಿಕರೂ ಹಾಗೂ ವೈದಿಕ ಬ್ರಾಹ್ಮಣರಾಗಿ ಜೀವನವನ್ನು ನಡೆಸುತ್ತಿದ್ದರು. ಸಂಗೀತದ ಬಗ್ಗೆ ಆಸಕ್ತಿ ಇದ್ದರೂ ಕೂಡ, ತಮ್ಮ ಮಕ್ಕಳು ಸಂಗೀತವನ್ನು ಕಲಿಯುವುದಕ್ಕೆ ಅಷ್ಟು ಪ್ರೋತ್ಸಾಹ ನೀಡಲಿಲ್ಲ. ಆದರೆ ವರದಾಚಾರ್ಯರು ಮತ್ತು ಅವರ ಅಣ್ಣ ಕೆ.ವಿ.ಶ್ರೀನಿವಾಸಚಾರ್ಯ ಹಾಗೂ ತಮ್ಮ ಕೃಷ್ಣಮಾಚಾರ್ಯರೊಂದಿಗೆ, ತಂದೆಗೆ ತಿಳಿಯದಂತೆ ಸಂಗೀತ ಕಚೇರಿಗಳನ್ನು ಕೇಳಲು ಹೋಗುತ್ತಿದ್ದರು. ಈ ಸಹೋದರರಿಗೆ ಸಂಗೀತದಲ್ಲಿ ಆಸಕ್ತಿ ಹುಟ್ಟಿಸಿ, ಅದರಲ್ಲಿ ಮುಂದುವರಿಯುವಂತೆ ಪ್ರೋತ್ಸಾಹ ಮತ್ತು ಮಾರ್ಗದರ್ಶನವನ್ನು ನೀಡಿದವರು ಪಿಟೀಲು ರಾಮಚಂದ್ರ ಐಯ್ಯರ್, ರಾಘವ ಐಯ್ಯರ್ ರವರ ಶಿಷ್ಯರೂ, ಛಾಯಾಗ್ರಾಹಕರೂ ಆಗಿದ್ದ ಮಾಸಿಲಾಮಣಿ ಮೊದಲಿಯಾರ್ ಮತ್ತು ತಚ್ಚೂರ್ ಸಿಂಗರಾಚಾರ್ಯಲು. ಈ ವಿದ್ವಾಂಸರುಗಳಲ್ಲದೇ, ಬೇರೆ ವಿದ್ವಾಂಸರ ಸಂಗೀತವೂ ಈ ಸಹೋದರರ ಮೇಲೆ ಪ್ರಭಾವ ಬೀರಿತು.
ವರದಾಚಾರ್ಯರು ತಿರುವಯ್ಯಾರಿನಲ್ಲಿದ್ದ ಪಟ್ಣಂ ಸುಬ್ರಮಣ್ಯ ಐಯ್ಯರ್‌ರವರ ಗಾಯನಕ್ಕೆ ಮನಸೋತು, ತಮ್ಮ ಹದಿನಾಲ್ಕನೇ ವಯಸ್ಸಿನಲ್ಲಿ ತಿರುವಯ್ಯಾರಿಗೆ ಪ್ರಯಾಣ ಬೆಳೆಸಿದರು. ಮೂರು ವರ್ಷಗಳ ಕಾಲ, ಸುಬ್ರಮಣ್ಯ ಐಯ್ಯರ್‌ರವರ ಗುರುಕುಲವಾಸದಲ್ಲಿದ್ದು, ಸಂಗೀತವನ್ನು ಕಲಿತರು. ಅಂದಿನ ಗುರುಕುಲವಾಸ ಅಷ್ಟು ಸುಖಕರವಾಗಿರುತ್ತಿರಲಿಲ್ಲ. ಗುರುಗಳ ಮನೆ ಕೆಲಸ, ಅಂದರೆ ಬಟ್ಟೆ ಒಗೆಯುವುದು, ಹಸು ಕರುಗಳನ್ನು ನೋಡಿಕೊಳ್ಳುವುದು, ಕಟ್ಟಿಗೆ ಮತ್ತು ನೀರನ್ನು ಹೊತ್ತು ತರುವುದು ಮುಂತಾದ ಅನೇಕ ದೈನಂದಿನ ಕೆಲಸಗಳಲ್ಲಿ ಗುರುಗಳು ಮತ್ತು ಅವರ ಪತ್ನಿಗೆ ನೆರವಾಗಬೇಕಿತ್ತು. ಪ್ರಾರಂಭದಲ್ಲೆ ಶಿಷ್ಯನಿಗೆ ಪಾಠವನ್ನು ಹೇಳಿಕೊಡುತ್ತಿರಲಿಲ್ಲ. ಗುರುಗಳು ಬೇರೆ ವಿದ್ಯಾರ್ಥಿಗಳಿಗೆ ಪಾಠ ಹೇಳಿಕೊಡುವುದನ್ನು ಮತ್ತು ಗುರುಗಳು ಅಭ್ಯಾಸ ಮಾಡಿಕೊಳ್ಳುವುದನ್ನು ಶಿಷ್ಯ ಮನೆಕೆಲಸದೊಂದಿಗೆ ಕೇಳುತ್ತಿರಬೇಕು. ಕೆಲವು ದಿನಗಳ ನಂತರ ಶಿಷ್ಯನ ತಾಳ್ಮೆಯನ್ನು ಪರೀಕ್ಷಿಸಿದ ನಂತರವೇ ಗುರುಗಳು ಅವನಿಗೆ ಪಾಠವನ್ನು ಪ್ರಾರಂಭ ಮಾಡುತ್ತಿದ್ದುದು. ಹೀಗೆ ವರದಚಾರ್ಯರು ಮೂರು ವರ್ಷಗಳ ಕಾಲ, ಗುರುಗಳ ಆಶ್ರಯದಲ್ಲಿದ್ದು, ಮನೆಗೆ ಹಿಂತಿರುಗಿದರು.
ಮನೆಯಲ್ಲಿ ತಂದೆಗೆ, ಮಗ ಸಂಗೀತವನ್ನೇ ಆಧಾರವಾಗಿಟ್ಟುಕೊಂಡು ಜೀವಿಸುವುದು ಇಷ್ಡವಿರಲಿಲ್ಲ. ವರದಾಚಾರ್ಯರು ಎಫ್.ಎ ಪಾಸು ಮಾಡಿದ್ದರಿಂದ, ೧೮೯೯ರಲ್ಲಿ ಕಲ್ಲಿಕೋಟೆಯ ಸರ್ವೆ ಇಲಾಖೆಯಲ್ಲಿ ಗುಮಾಸ್ತರಾಗಿ ಕೆಲಸಕ್ಕೆ ಸೇರಿದರು. ಇವರಿಗೆ ಆಗ ಬರುತ್ತಿದ್ದ ಸಂಬಳ ತಿಂಗಳಿಗೆ ೧೨ ರೂಗಳು. ಕೆಲಸಕ್ಕೆ ಹೋದರೂ, ಸಂಗೀತವನ್ನು ಬಿಡಲಿಲ್ಲ. ಮನೆಯಲ್ಲಿದ್ದಾಗ ಗಂಟೆಗಟ್ಟಲೆ ಅಭ್ಯಾಸ ಮಾಡುತ್ತಿದ್ದರು. ಕಚೇರಿಯಲ್ಲಿ ಇವರ ಮೇಲಧಿಕಾರಿಗಳಿಗೂ ಸಂಗೀತವೆಂದರೆ ಆಸಕ್ತಿ. ಅವರ ಮನೆಯಲ್ಲಿ ನಡೆಸುತ್ತಿದ್ದ ಭಜನ ಗೋಷ್ಠಿಯಲ್ಲಿ, ವರದಾಚಾರ್ಯರು ಭಾಗವಹಿಸಿ, ಜನರ ಮೆಚ್ಚುಗೆಯನ್ನು ಪಡೆಯುತ್ತಿದ್ದರು. ಕಾಲಕ್ರಮೇಣ ಇವರ ವಿದ್ವತ್ತಿಗೆ ಮೆಚ್ಚಿ ಸಂಗೀತ ರಸಿಕರು ಕಚೇರಿಗಳನ್ನು ನೀಡಲು ಆಹ್ವಾನಿಸುತ್ತಿದ್ದರು.
೧೯೧೬ರಲ್ಲಿ ಮೊಟ್ಟಮೊದಲ ಬಾರಿಗೆ ವರದಾಚಾರ್ಯರು ಮೈಸೂರಿಗೆ ಬಂದು, ಕಚೇರಿ ಮಾಡಿದರು. ಆಗ ಅಲ್ಲಿ ನೆರೆದಿದ್ದ ವಿದ್ವಾಂಸರೆಲ್ಲರು ಇವರ ವಿದ್ವತ್ತಿಗೆ ಮೆಚ್ಚಿ ಹೊಗಳಿದರು. ಅಂದಿನ ಮೈಸೂರಿನ ಅರಸರಾಗಿದ್ಗದ ನಾಲ್ವಡಿ ಕೃಷ್ಣರಾಜ ಒಡೆಯರು, ಇವರ ವಿದ್ವತ್ತಿನ ಬಗ್ಗೆ ಕೇಳಿ, ಆಸ್ಥಾನದಲ್ಲಿ ಕಚೇರಿಗಳನ್ನು ಏರ್ಪಡಿಸಿದರು. ಇವರ ಘನವಾದ ಸಂಗೀತವನ್ನು ಕೇಳಿ, ಮಹಾರಾಜರು ತೋಡ ಖಿಲ್ಲತ್ತಿನೊಂದಿಗೆ “ಸಂಗೀತದ ಹುಲಿ” ಎಂಬ ಬಿರುದನ್ನಿತ್ತರು.
ಅಂದಿನಿಂದ ಇವರು ‘ಟೈಗರ್ ವರದಾಚಾರ್’ ಎಂದೇ ಹೆಸರುವಾಸಿಯಾದರು. ಮೈಸೂರಿನ ಬಳಿಯಿದ್ದ ತಿರುಮಕೂಡಲು ಕ್ಷೇತ್ರದಲ್ಲಿ, ಸಂಗೀತಾಸಕ್ತರು, ಪೋಷಕರು ಬಹಳಷ್ಟು ಮಂದಿಯಿದ್ದರು. ಅವರಲ್ಲಿ ಗರ್ಗೇಶ್ವರಿ ಸುಬ್ಬರಾಯರು ಮತ್ತು ನರಸೀಪುರದ ರಾಘವೇಂದ್ರರಾಯರೆಂಬ ಜಮೀನ್ದಾರರು ಮೈಸೂರಿನಲ್ಲಿ ಇವರ ಸಂಗೀತವನ್ನು ಕೇಳಿ, ತಮ್ಮ ಊರಿನಲ್ಲಿಯೂ ಇವರ ಕಚೇರಿಯನ್ನು ಏರ್ಪಡಿಸಬೇಕೆಂದು ಹಂಬಲಿಸಿದರು. ವರದಾಚಾರ್ಯರು ಇವರ ಕರೆಗೆ ಮನ್ನಿಸಿ, ತಿರುಮಕೂಡಲಿಗೆ ಬಂದು ಅಲ್ಲಿ ಕಚೇರಿಗಳನ್ನು ಮಾಡಿ, ಎಲ್ಲರ ಮೆಚ್ಚುಗೆಗೆ ಪಾತ್ರರಾದರು. ಇವರ ಸಂಗೀತವನ್ನು ಯಾವಾಗಲೂ ಕೇಳಬೇಕೆಂಬ ಆಸೆಯಿಂದ, ಸಂಗೀತ ಪ್ರೇಮಿಗಳು ವರದಾಚಾರ್ಯರನ್ನು ಅಲ್ಲಿಯೆ ನೆಲಸುವ ಹಾಗೆ ಏರ್ಪಾಡು ಮಾಡಿದರು. ತಿರುಮಕೂಡಲಿನ ಒಂದು ಪ್ರಶಾಂತವಾದ ವಾತಾವರಣ, ಕಾವೇರಿ ಕಪಿಲಾ ಸ್ಫಟಿಕ ನದಿಗಳ ಸಂಗಮದ ಪವಿತ್ರತೆ, ಸಂಗೀತ ಪ್ರೇಮಿಗಳ ಸಮ್ಮುಖದಲ್ಲಿ ಮೈಮರೆತು ವರದಾಚಾರ್ಯರು ಹಾಡುತ್ತಿದ್ದರೆ, ಯಾರಿಗೂ ಹೊತ್ತಿನ ಪರಿವೆಯಿರುತ್ತಿರಲಿಲ್ಲ. ಯಳಂದೂರು ರಂಗಾಚಾರ್ಯರು, ತಲಕಾಡು ಶ್ರೀನಿವಾಸ ರಂಗಾಚಾರ್ಯರು, ನರಸೀಪುರದ ಪಿಟೀಲು ವೆಂಕಟಸುಬ್ಬಯ್ಯನವರು, ಮೃದಂಗದ ಕಾಳಯ್ಯ ಮುಂತಾದ ಅನೇಕ ಗಣ್ಯ ವ್ಯಕ್ತಿಗಳು ಇವರ ಸ್ನೇಹಿತರು ಮತ್ತು ಅಭಿಮಾನಿಗಳಾದರು.
ವರದಚಾರ್ಯರ ಸಂಗೀತ ಎಲ್ಲರನ್ನೂ ಆಕರ್ಷಿಸುತ್ತಿರಲಿಲ್ಲ. ಅವರ ಸಂಗೀತವನ್ನು ‘ನಾರಿ ಕೇಳ ಪಾಕಕ್ಕೆ’ ಹೋಲಿಸಲಾಗುತ್ತಿತ್ತು. ಅವರ ಸಂಗೀತವನ್ನು ಗ್ರಹಿಸಿ ಸವಿಯುವುದು ಅಷ್ಟು ಸುಲಭವಾಗಿರಲಿಲ್ಲ. ತೆಂಗಿನಕಾಯಿಯನ್ನು ಒಡೆದು, ಹೇಗೆ ಅದರ ಸೀಯಾಳವನ್ನು ಸವಿಯಬೇಕೋ, ಹಾಗೆ ಇವರ ಸಂಗೀತವನ್ನು ಸವಿಯಬೇಕೆಂಬುದು ಹಿರಿಯರ ಅಭಿಪ್ರಾಯವಿತ್ತು. ಇವರ ಕಚೇರಿಗಳಲ್ಲಿ ವಿದ್ವಾಂಸರು ಮತ್ತು ವಿದ್ಯಾರ್ಥಿಗಳೇ ತುಂಬಿರುತ್ತಿದ್ದರು. ಉತ್ತಮ ಶಾರೀರವಿಲ್ಲದಿದ್ದರೂ, ಅವರು ಹಾಡುಗಾರಿಕೆಯ ಶೈಲಿ, ವಿದ್ವತ್ತು, ಅದರಲ್ಲಿದ್ದ ಸಂಗೀತ ಶಾಸ್ತ್ರ ನಿರ್ಣಯ, ಭಾವ ರಸಗಳನ್ನೊಳಗೊಂಡ ಮನೋಧರ್ಮ ಇವೆಲ್ಲವೂ ಅವರ ಶಾರೀರದಲ್ಲಿದ್ದ ಕೊರತೆಯನ್ನು ಮುಚ್ಚಿಹಾಕುತ್ತಿತ್ತು.
ಮದರಾಸು ಮ್ಯೂಸಿಕ್‌ಅಕಾಡೆಮಿಯು ೧೯೩೧ರಲ್ಲಿ ಪ್ರಥಮ ಬಾರಿಗೆ ಸಂಗೀತದ ಉಪಾಧ್ಯಾಯರ ತರಬೇತಿ ಕಾಲೇಜನ್ನು ಪ್ರಾರಂಭ ಮಾಡಿತು. ವರದಾಚಾರ್ಯರನ್ನು ಅದರ ಪ್ರಥಮ ಪ್ರಾಂಶುಪಾಲರಾಗಿ ನೇಮಿಸಿದರು. ೧೯೩೨ರಲ್ಲಿ ಮದರಾಸು ವಿಶ್ವವಿದ್ಯಾಲಯವು ಸಂಗೀತದ ಡಿಪ್ಲೊಮಾ ತರಗತಿಗಳನ್ನು ಪ್ರಾರಂಭ ಮಾಡಿದಾಗ, ವರದಾಚಾರ್ಯರನ್ನು ಸಂಗೀತ ವಿಭಾಗದ ಮುಖ್ಯಸ್ಥರನ್ನಾಗಿ ನೇಮಿಸಿದರು. ಅಲ್ಲಿ ಆರು ವರ್ಷಗಳ ಕಾಲ ಸೇವೆ ಸಲ್ಲಿಸಿ, ಚಿದಂಬರದ (ಅಣ್ಣಾಮಲೈ ವಿಶ್ವವಿದ್ಯಾಲಯಕ್ಕೆ ಸೇರಿದ) ಸಂಗೀತದ ಕಾಲೇಜಿಗೆ ಮುಖ್ಯಸ್ಥರಾಗಿ ಸೇರಿದರು. ಹಲವು ವರ್ಷಗಳು ಅಲ್ಲಿ ಸೇವೆ ಸಲ್ಲಿಸಿದ ನಂತರ, ರುಕ್ಮಿಣಿದೇವಿ ಅರುಂಡೇಲ್‌ರವರು ಮದರಾಸಿನ ಅಡಿಯಾರ್‌ನಲ್ಲಿ ಪ್ರಾರಂಭ ಮಾಡಿದ್ದ ಕಲಾಕ್ಷೇತ್ರಕ್ಕೆ, ಸಂಗೀತ ವಿಭಾಗದ ಮುಖ್ಯಸ್ಥರನ್ನಾಗಿ ವರದಾಚಾರ್ಯರನ್ನು ನೇಮಿಸಿ, ಮದರಾಸಿಗೆ ಕರೆಸಿಕೊಂಡರು. ಕಡೆಯ ಉಸಿರಿರುವವರೆಗೂ ಕಲಾಕ್ಷೇತ್ರದಲ್ಲಿಯೇ ವರದಾಚಾಯ್ರು ನೆಲೆಸಿದ್ದರು.
ವರದಾಚಾರ್ಯರ ಅಣ್ಣ ಶ್ರೀನಿವಾಸ ಐಯ್ಯಂಗಾರ್ಯರು ಸಮಗೀತದ ಲಕ್ಷ್ಯ ಲಕ್ಷಣಭಾಗಗಳೆರಡರಲ್ಲೂ ಪಾಂಡಿತ್ಯವಿದ್ದು ಗಾನಭಾಸ್ಕರ, ತ್ಯಾಗರಾಜ ಹೃದಯ, ಸಂಗೀತ ರಸಾರ್ಣವ ಮುಂತಾದ ಅನೇಕ ಗ್ರಂಥಗಳನ್ನು ರಚಿಸಿದ್ದರು. ಅವರ ಕಿರಿಯ ಸಹೋದರ ಕೃಷ್ಣಮಾಚಾರ್ಯರು ಅತ್ಯುತ್ತಮ ವೈಣಿಕರು ಮತ್ತು ವಾಗ್ಗೇಯಕಾರರು. ವರದಾಚಾರ್ಯರು ನಟರೂ ಆಗಿದ್ದರು. ಅವರ ಅಣ್ಣ ನಿರ್ದೇಶಿಸಿದ ಇಂದ್ರಕೀಲ ಎಂಬ ನಾಟಕದಲ್ಲಿ ವರದಾಚಾರ್ಯರು ಪಾತ್ರ ವಹಿಸಿದ್ದರು. ಇವರಿಗೆ ಬೇಗಡೆ ಮುಂತಾದ ರಾಗಗಳೆಂದರೆ ಬಲು ಪ್ರೀತಿ, ಪದ, ಜಾವಳಿ, ಜಾನಪದ ಗೀತೆಗಳನ್ನು ಹಾಡುವುದೆಂದರೆ ಅವರಿಗೆ ಎಲ್ಲಿಲ್ಲದ ಖುಷಿ. ಇಷ್ಟಲ್ಲದೆ ವರದಾಚಾರ್ಯರು ವಾಗ್ಗೇಯಕಾರರೂ ಕೂಡ. ಆದರೆ ರಚಿಸುವುದನ್ನು ಪ್ರಾರಂಭ ಮಾಡಿದ್ದು, ಅವರಿಗೆ ೫೦ ವರ್ಷಗಳು ಕಳೆದ ಮೇಲೆ, ಗೀತೆ, ತಾನ ವರ್ಣ, ಪದವರ್ಣ, ಕೃತಿ, ಕಾಳಿದಾಸನ ಕುಮಾರ ಸಂಭವಕ್ಕಾಗಿ ರಚಿಸಿದ ವರ್ಣಮಟ್ಟುಗಳು ಇವನ್ನೆಲ್ಲಾ ಒಳಗೊಂಡಂತೆ ಸುಮಾರು ೭೦-೮೦ ರಚನೆಗಳನ್ನು ರಚಿಸಿದ್ದಾರೆ. ರುಕ್ಷಿಣಿದೇವಿ ಅರುಂಡೇಲ್‌ರವರ ಅಪೇಕ್ಷೆಯಂತೆ, ವರದಾಚಾರ್ಯರು ಕಾಳಿದಾಸನ ಕುಮಾರ ಸಂಭವ ಕಾವ್ಯವನ್ನು ನೃತ್ಯರೂಪಕ್ಕೆ ಅಳವಡಿಸಿದ್ದಾರೆ. ಇದರಲ್ಲಿ ಶೊಲ್ಕಟ್ಟು ಮತ್ತು ಸ್ವರ ಗುಚ್ಛಗಳನ್ನ ಮಧ್ಯಮ, ಧೃತ ಕಾಲಗಳಲ್ಲಿ ಬಹಳ ಸುಂದರವಾಗಿ ಹೆಣೆದಿದ್ದಾರೆ. ಸುಮಾರು ೫೦ ವರ್ಣ ಮಟ್ಟುಗಳನ್ನು ಈ ನೃತ್ಯ ನಾಟಕಕ್ಕಾಗಿ ರಚಿಸಿದ್ದಾರೆ. ಕಲಾಕ್ಷೇತ್ರದಲ್ಲಿ ಇದರ ಪ್ರದರ್ಶನವಾದಾಗ, ಎಲ್ಲರೂ ಟೈಗರ್‌ರವರನ್ನು ಹೊಗಳುವವರೇ.
ವರದಾಚಾರ್ಯರ ಗೀತೆಗಳು ಮತ್ತು ೧೨ ವರ್ಣಗಳನ್ನು ಅಣ್ಣಾಮಲೈ ವಿಶ್ವವಿದ್ಯಾಲಯದವರು ಪ್ರಕಟಿಸಿದ್ದಾರೆ. ಒಮ್ಮೆ ಭಾರತದ ಗವರ‍್ನರ್ ಜನರಲ್ ಆಗಿದ್ದ ಚಕ್ರವರ್ತಿ ರಾಜಗೋಪಾಲಾಚಾರ್ಯರು, ಕಲಾಕ್ಷೇತ್ರಕ್ಕೆ ಭೇಟಿಯಿತ್ತಾಗ, ಟೈಗರ್ರವರು “ನೀದೇ ಸುದಿನಮು” ಎಂಬ ಕೃತಿಯನ್ನು ದರ್ಬಾರ್ ರಾಗದಲ್ಲಿ ರಚಿಸಿ, ಅವರಿಗೆ ಅರ್ಪಿಸಿದ್ದರು. ಮತ್ತೊಮ್ಮೆ ಡಾ. ಅರುಂಡೇಲ್‌ರವರ ಮೇಲೆ ನಾಲ್ಕು ರಾಗಗಳನ್ನೊಳಗೊಂಡ ಒಂದು ರಾಗಮಾಲಿಕೆಯನ್ನು ರಚಿಸಿದ್ದರು. ವರದಾಚಾರ್ಯರ ಮಾತೃಭಾಷೆ ತಮಿಳಾದರೂ, ಕನ್ನಡ, ತೆಲುಗು, ಮಲಯಾಳಂ ಸಂಸ್ಕೃತ, ಇಂಗ್ಲೀಷ್ ಮುಂತಾದ ಭಾಷೆಗಳನ್ನು ಬಲ್ಲವರಾಗಿದ್ದರು.
ವರದಾಚಾರ್ಯರಿಗೆ ಸಂದ ಬಿರುದು ಸನ್ಮಾನಗಳು ಅಪಾರ. ವೀಣೆ ಶೇಷಣ್ಣನವರ ಮನೆಯಲ್ಲಿ ನಡೆಸುತ್ತಿದ್ದ ರಾಮೋತ್ಸವ, ಕೃಷ್ಣೋತ್ಸವ ಸಂದರ್ಭದಲ್ಲಿ, ಒಮ್ಮೆ ಟೈಗರ್ ರವರ ಕಚೇರಿ ಏರ್ಪಾಡಾಗಿತ್ತು. ಅಂದು ಎಲ್ಲ ಹಿರಿಯ ಆಸ್ಥಾನ ವಿದ್ವಾಂಸರೂ ಉಪಸ್ಥಿತರಿದ್ದರು. ಇವರ ಅತ್ಯದ್ಭುತವಾದ ಕಚೇರಿಯನ್ನು ಕೇಳಿ, ಎಲ್ಲರೂ ಹೊಗಳಿದರು. ಶೇಷಣ್ಣನವರು ವರದಾಚಾರ್ಯರನ್ನು ಬರೇ ಟೈಗರ್ ಅಂದರೆ ಸಾಲದು, ಲಯನ್‌ ಥರ ಗಾಂಭೀರ್ಯ ಇವರ ಸಂಗೀತದಲ್ಲಿ ಅಡಗಿರುವುದರಿಂದ ಲಯನ್‌-ಟೈಗರ್ ಎಂದು ಕರೆದರು. ೧೯೩೨ರಲ್ಲಿ ಮದರಾಸು ಮ್ಯೂಸಿಕ್‌ ಸಂಗೀತ ಅಕಾಡೆಮಿಯ ಸಮ್ಮೇಳನದಲ್ಲಿ ಅಧ್ಯಕ್ಷತೆಯನ್ನು ವಹಿಸಿಕೊಂಡು,ಸಂಗೀತ ಕಲಾನಿಧಿ ಬಿರುದನ್ನು ಪಡೆದರು. ೧೯೪೪ರಲ್ಲಿ ಮೈಸೂರು ಅರಸರಾಗಿದ್ದ ಜಯಚಾಮರಾಜ ಒಡೆಯರು, ಇವರನ್ನ ಆಸ್ಥಾನ ವಿದ್ವಾಂಸರನ್ನಾಗಿ ನೇಮಿಸಿಕೊಂಡು ಸಂಗೀತ ಶಾಸ್ತ್ರ ವಿಶಾರದ ಎಂಬ ಬಿರುದಿನೊಂದಿಗೆ ರಾಜಲಾಂಛನವಾದ ಗಂಡ ಭೇರುಂಡ ಪದಕವನ್ನೊಳಗೊಂಡ ವಜ್ರದ ಹಾರವನ್ನಿತ್ತರು. ಈ ಸನ್ಮಾನದಿಂದ ಸಂತೋಷಗೊಂಡ ಮೈಸೂರಿನ ವಿದ್ವಾಂಸರು, ಇವರಿಗಾಗಿ ಒಂದು ಔತಣಕೂಟವನ್ನು ಏರ್ಪಡಿಸಿ, ವರದಾಚಾರ್ಯರಿಂದಲೇ ಸಂಗೀತ ಕಚೇರಿಯನ್ನು ಮಾಡಿಸಿದರು.
ವರದಾಚಾರ್ಯರ ವ್ಯಕ್ತಿತ್ವ ಬಹಳ ಸುಂದರ, ಆತ್ಮೀಯ ಹಾಗೂ ಹಾಸ್ಯ ಪ್ರವೃತ್ತಿಯುಳ್ಳದ್ದು. ಎಂದೂ ಯಾರ ಮೇಲೂ ಅಸೂಯೆ ಪಡುತ್ತಿರಲಿಲ್ಲ. ಎಲ್ಲರನ್ನೂ ಆದರಿಸಿ, ಅವರ ಯೋಗ್ಯತಾನುಸಾರ ಹೊಗಳುತ್ತಿದ್ದರು. ಕೊಯಂಬತ್ತೂರ್ ರಾಘವ ಐಯ್ಯರ್ ರವರು ಇವರಿಗೆ ಸಾಧಾರಣವಾಗಿ ಪಿಟೀಲಿನಲ್ಲಿ ಸಹಕಾರ ನೀಡುತ್ತಿದ್ದರು. ಇವರ ತುಂಬು ನಾದದ ಧ್ವನಿಗೆ ಹೋಲುವಂತೆ ಐಯ್ಯರ್ ರವರು ಪಿಟೀಲಿನಲ್ಲಿ ಮತ್ತೊಂದು ತಂತಿಯನ್ನು ಅಳವಡಿಸಿದ್ದರು. ಟೈಗರ್‌ ಮತ್ತು ವಾಸುದೇವಚಾರ್ಯರು ಒಂದೇ ಗುರುಗಳ ಶಿಷ್ಯರು ಅಂದರೆ ಪಟ್ಣಂ ಸುಬ್ರಮಣ್ಯ ಐಯ್ಯರ್ ರವರಲ್ಲಿ. ಹಾಗಾಗಿ ಹಿರಿಯರಾದ ಆಚಾರ್ಯರನ್ನು ಕಂಡರೆ ಬಹಳ ಗೌರವ ಟೈಗರ್ ರವರಿಗೆ.
ಇವರ ಸಂಗೀತದಲ್ಲಿ ಮುಖ್ಯವಾದ ಅಂಶ ತಡೆಯಿಲ್ಲದ ಮನೋಧರ್ಮ ಮತ್ತು ಮಧ್ಯಮ ಕಾಲದಲ್ಲಿ ಪಾಂಡಿತ್ಯ. ಅವರ ರಾಗ ವಿಸ್ತಾರ, ನಳನಳಿಸುವ ಒಂದು ದೊಡ್ಡ ವೃಕ್ಷಕ್ಕೆ ಹೋಲಿಸಲಾಗುತ್ತಿತ್ತು. ಒಂದು ಕೊಂಬೆ ಹೇಗೆ ಮತ್ತೊಂದು ಕೊಂಬೆಗೆ ಆಧಾರವಾಗಿ, ಅದು ಮತ್ತೊಂದಕ್ಕೆ ಹೀಗೆ ಅಸಂಖ್ಯಾತ ಕೊಂಬೆಗಳು ಹುಟ್ಟುತ್ತವೆಯೋ ಹಾಗೆ ಇವರ ಆಲಾಪನೆ ಬೆಳೆಯುತ್ತಿತ್ತು. ಟೈಗರ್ ರವರನ್ನು ಒಂದು ವಿದ್ಯಾ ಸಂಸ್ಥೆಯೆಂದೂ, ಸಂಗೀತಗಾರರಿಗೆ ಸಂಗೀತಗಾರರೆಂದೂ, ಉತ್ತಮ ಪ್ರಾಧ್ಯಾಪಕರೆಂದೂ ವರ್ಣಿಸುತ್ತಿದ್ದರು. ರಾಗ, ತಾನ, ಪಲ್ಲವಿ, ನೆರವಲ್‌ ಸ್ವರ ಪ್ರಸ್ತಾರ ಎಲ್ಲದರಲ್ಲೂ ಪಳಗಿದ ಹುಲಿ, ಶಾಸ್ತ್ರ ಭಾಗದಲ್ಲೂ ಇವರಿಗೆ ಪಾಂಡಿತ್ಯವಿತ್ತು. ಬಹಳಷ್ಟು ಒಳ್ಳೆಯ ಲೇಖನಗಳನ್ನು ಬರೆದಿದ್ದರು. ಇವರು ಕರ್ನಾಟಕದಲ್ಲಿ ಬಹುಕಾಲ ಇದ್ದದ್ದರಿಂದ ಕನ್ನಡ ದೇವರನಾಮಗಳನ್ನು ಬಹಳ ಚೆನ್ನಾಗಿ ಹಾಡುತ್ತಿದ್ದರು.
ಅವರು ಎಷ್ಟು ಹಾಸ್ಯಪ್ರವೃತ್ತಿಯವರೋ, ಅಷ್ಟೇ ದುಃಖ ಅವರ ಮನದಾಳದಲ್ಲಿತ್ತು. ಅವರಿಗೆ ಮಕ್ಕಳಿರಲಿಲ್ಲ. ನಂತರ ಹೆಂಡತಿಯ ಸಹೋದರನ ಪುತ್ರನನ್ನು ದತ್ತು ತೆಗೆದುಕೊಂಡರು. ಅವರು ಸಾಯುವ ಕೆಲವೇ ದಿನಗಳ ಮುಂಚೆ ಅವರನ್ನು ಕಾಣಲು ಬಂದವರಿಗೆ “ನಾನು ರಿಸರ್ವ್ ಮಾಡಿ ಆಗಿದೆ. ಬರೇ ಟಿಕೆಟ್‌ ಕೊಂಡುಕೊಳ್ಳಬೇಕಷ್ಟೆ” ಅಂತ ಹೇಳುತ್ತಿದ್ದರಂತೆ. ತಮ್ಮ ೭೪ನೇ ವಯಸ್ಸಿನಲ್ಲಿ ೧೯೫೦ರ ಜನವರಿ ೧ ರಂದು, ಮೆಚ್ಚಿನ ಶಿಷ್ಯರಾಗಿದ್ದ ಎಂ.ಡಿ. ರಾಮನಾಥನ್‌ ರವರನ್ನು ತ್ಯಾಗರಾಜರ ಹರಿಕಾಂಬೋಧಿ ರಾಗದ “ಎಂತರಾನೀತನಕೆಂತ” ಕೃತಿಯನ್ನು ಹಾಡಲು ಹೇಳಿ, ಅದನ್ನು ಕೇಳುತ್ತಾ ಪ್ರಾಣ ಬಿಟ್ಟರು. ಟೈಗರ್‌ ವರದಾಚಾರ್ಯರು ಸಂಗೀತ ಪ್ರಪಂಚಕ್ಕೆ ನೀಡಿದ ಕೊಡುಗೆ ಅಪಾರವಾದದ್ದು.
ಮುತ್ತುಸ್ವಾಮಿ ತೇವರ್
ಲಯ ವಾದ್ಯಗಳಲ್ಲಿ ಮೃದಂಗಕ್ಕೆ ಅಗ್ರಸ್ಥಾನ. ಅದರಲ್ಲೂ ದಕ್ಷಿಣಾದಿ ಸಂಗೀತ ಪದ್ಧತಿಗೆ ಮೃದಂಗ ಅವಿಭಾಜ್ಯ ಅಂಗವಾಗಿದೆ. ಮೃದಂಗ ಪಕ್ಕವಾದ್ಯವು ಭರತನಾಟ್ಯ ಹಾಗೂ ಸಂಗೀತ ಕಚೇರಿಗಳಿಗೆ ಅತ್ಯಾವಶ್ಯಕವಾಗಿದೆ. ಈ ನಿಟ್ಟಿನಲ್ಲಿ ಮೃದಂಗ ವಾದ್ಯವನ್ನು ಬೆಳೆಸಿ ಪೋಷಿಸಿದವರಲ್ಲಿ ತಮಿಳುನಾಡಿನ ತಿರುಪ್ಪಾಪುಳಿಯೂರಿನ ತೇ(ದೇ)ವರ್ ವಂಶಜರು ಪ್ರಾತಃಸ್ಮರಣೀಯರು.ಇವರ ವಂಶ್ಥರಲ್ಲಿ ಸುಬ್ಬರಾಯತೇವರ್, ವೈಯ್ಯಾರಿಪುರಿ ದೇವರ್, ಇತರರನ್ನು ಉಲ್ಲೇಖಿಸಬಹುದು.
ಮುತ್ತುಸ್ವಾಮಿ ತೇವರ್ ರವರು ತಿರಿಉಪ್ಪಾಪುಳಿಯೂರಿನಲ್ಲಿ ೧೮೭೭ರಲ್ಲಿ ಜನಿಸಿದರು. ಇವರ ಪೂರ್ಣನಾಮಧೇಯ ಮುದ್ದುಕುಮಾರಸ್ವಾಮಿ ತೇವರ್. ಇವರ ತಂದೆ ಟಿ. ಸುಬ್ಬರಾಯ ತೇವರ್. ಅಂದಿನ ಪ್ರಸಿದ್ಧ ಮೃದಂಗ ವಿದ್ವಾಂಸರಾಗಿದ್ದ ಸುಬ್ಬರಾಯ್‌ ತೇವರ್ ರವರಿಗೆ ಬಹುಕಾಲ ಸಂತಾನವಾಗಲಿಲ್ಲ. ಮಹಾದೈವ ಭಕ್ತರಾಗಿದ್ದ ಇವರು ಪೂಜೆ ಪುನಸ್ಕಾರಗಳು, ವ್ರತಗಳನ್ನು ಮಾಡುತ್ತಲೇ ಇದ್ದರು. ಇಂತಹ ಸಂದರ್ಭದಲ್ಲಿ ಒಬ್ಬ ಸಾಧು ಸನ್ಯಾಸಿಯು ಮನೆಗೆ ಬಂದು ಸ್ವಯಂಪ್ರೇರಿತರಾಗಿ ಅತ್ಯಂತ ಪ್ರತಿಭಾನ್ವಿತ ಪುತ್ರ ಜನಿಸುತ್ತಾನೆಂದು ಹೇಳಿದ್ದೇ ಅಲ್ಲದೆ ಒಂದು ಕಠಿಣ ವ್ರತವನ್ನು ತಿಳಿಸಿದರು. ಅದರ ಪ್ರಕಾರ, ನಿರ್ದಿಷ್ಟ ದಿನದಂದು ಮನೆಯನ್ನು ಗೋಮಯದಿಂದ ಶುದ್ಧಮಾಡಿ, ಮಡಿಯಲ್ಲಿ ಮಾಡಿದ ಅಡಿಗೆಯನ್ನು ನಡುಮನೆಯಲ್ಲಿ ನೆಲದ ಮೇಲೆ ಬಡಿಸಿ ಕೈಯಿಂದ ಅನ್ನವನ್ನು ಮುಟ್ಟಿದೆ ಕೈಗಳನ್ನು ಹಿಂದಕ್ಕೆ ಕಟ್ಟಿಕೊಂಡು ಬಾಯಿಯಲ್ಲಿ ಭುಂಜಿಸಬೇಕು. ಈ ಪ್ರಕಾರ ವ್ರತ ಮಾಡಿದ ೯ ತಿಂಗಳಿಗೆ ಸರಿಯಾಗಿ ಪುತ್ರ ರತ್ನದ ಜನನವಾಯಿತು. ಜನನದ ದಿನಕ್ಕೆ ಸರಿಯಾಗಿ ಅದೇ ಸನ್ಯಾಸಿಗಳು ಮನೆಬಾಗಲಿಗೆ ಬಂದು ಹೆರಿಗೆ ಆಯಿತೇ ಎಂದು ಕೇಳಿದರು. ತಕ್ಷಣ ಮಗು ಹೇಗಿದೆಯೊ ಹಾಗೆಯೇ ತರಬೇಕೆಂದು ಅಪ್ಪಣೆ ಮಾಡಿದರು. ಮೊರದಲ್ಲಿ ಹಸಿ ಮಗುವನ್ನು ತರಿಸಿ ಬಗಲಿನಿಂದ ವಿಭೂತಿಯನ್ನು ತೆಗೆದು ಮಗುವಿನ ಮೈಗೆ ಸಂಪೂರ್ಣವಾಗಿ ಸವರಿ ಹರಸಿ ಭವಿಷ್ಯದಲ್ಲಿ ಈ ಮಗು ದೊಡ್ಡ ವಿದ್ವಾಂಸನಾಗುತ್ತಾನೆಂಧು ತಿಳಿಸಿದರು. ಈ ಮಗುವೇ ತೇವರ್ ವಂಶಜರ ೨೧ನೇ ತಲೆಮಾರಿನವರಾದ ಮುದ್ದು ಕುಮಾರಸ್ವಾಮಿ ತೇವರ್ ಮುಂದೆ ಮೃದಂಗ ಮುತ್ತುಸ್ವಾಮಿ ತೇವರ್ ಎಂದು ಖ್ಯಾತನಾಮರಾದರು. ಕ್ಲುಪ್ತವಾಗಿ ಮುತ್ತಣ್ಣ ಎಂದು ಕರೆಯಲ್ಪಡುತ್ತಿದ್ದರು. ಈ ವಂಶಜರ ಪೂರ್ವಿಕರು ತಂಜಾವೂರು ಸಂಸ್ಥಾನದಲ್ಲಿ ಮಂತ್ರಿಗಳಾಗಿದ್ದರಂತೆ.
ತಂದೆಯವರಲ್ಲಿ ಪಾಠ ಮಾಡಿದ ಮುದ್ದುಕುಮಾರಸ್ವಾಮಿಗೆ ಮೃದಂಗ ರಕ್ತಗತವಾಗಿ ಬಂದಿತ್ತು. ಒಮ್ಮೆ ಬಾಲಕ ಮುದ್ದುಸ್ವಾಮಿ ನದಿಯ ದಂಡೆಯಲ್ಲಿ, ಮೃದಂಗ ಲೆಕ್ಕಾಚಾರವನ್ನು ಮಾಡುತ್ತಾ ನೆಲದ ಮೇಲೆ ಬರೆಯುತ್ತಿದ್ದರು. ಆಗ ಅದೇ ಸನ್ಯಾಸಿಗಳು ಬಂದು ಲೆಕ್ಕಾಚಾರವನ್ನು ಹೇಳಿಕೊಟ್ಟಿದ್ದೇ ಅಲ್ಲದೆ ಆಶೀರ್ವದಿಸಿದರಂತೆ./ ಅಂದಿನಿಂದ ಮುತ್ತಣ್ಣ ತನ್ನ ಕ್ಷೇತ್ರದಲ್ಲಿ ಹಿಂದೆ ನೋಡಲಿಲ್ಲ. ಚರ್ಮವಾದ್ಯ ಮೃದಂಗ ಸಿದ್ದಿಯಾಯಿತು.
ಹಿಂದೆ ತಮಿಳುನಾಡಿನಲ್ಲಿ ಸಂಪ್ರದಾಯ ಬದ್ಧವಾಗಿ, ಸಂಗೀತ ಕಚೇರಿ, ಭರತನಾಟ್ಯ ಹಾಗೂ ಹರಿಕಥಾ ಕಾಲಕ್ಷೇಪ ಈ ಮೂರು ಪ್ರಕಾರಗಳಿಗೂ ಮೃದಂಗ ಅತ್ಯಾವಶ್ಯಕವಾಗಿ ಬಳಸಲ್ಪಡುತ್ತಿತ್ತು. ಒಬ್ಬ ಪೂರ್ಣ ಮೃದಂಗ ವಿದ್ವಾಂಸನಾಗಬೇಕಾದರೆ ಪ್ರಥಮಃ ಹರಿಕಥಾಕಾಲಕ್ಷೇಪಕ್ಕೆ ನಂತರ ಭರತನಾಟ್ಯಕ್ಕೆ ನುಡಿಸಿ ಅನುಭವ ಬಂದ ನಂತರ ಸಂಗೀತ ಕಚೇರಿಗಳಿಗೆ ನುಡಿಸಲು ಕೂರಿಸುತ್ತಿದ್ದರು. ಸಂಗೀತ, ಭರತನಾಟ್ಯ ಹಾಗೂ ಹರಿಕಥಾ ಕಾಲಕ್ಷೇಪ ಈ ಮೂರು ಪದ್ಧತಿಗಳಿಗೂ ಮುತ್ತುಸ್ವಾಮಿ ದೇವರ್ ರವರು ಪಕ್ಕವಾದ್ಯ ನುಡಿಸುವುದರಲ್ಲಿ ಅಗ್ರಗಣ್ಯರು. ಶುದ್ಧ ಶಾಸ್ತ್ರೀಯವಾದಕನಾಗಲು ಇವರಿಗೆ ಲಕ್ಷ್ಯ ಹಾಗೂ ಲಕ್ಷಣಗಳೆರಡರಲ್ಲೂ ಇದ್ದ ಆಳವಾದ ಪರಿಣತಿಯೇ ಕಾರಣ.
ಮೃದಂಗ ನಾರಾಯಣ ಸ್ವಾಮಿ ಅಪ್ಪನವರು ಇವರಿಗೆ ಸಮಕಾಲೀನರಾಗಿದ್ದರು. ಬಹಳ ಶುದ್ಧವಾದ ವಾದನ. ಇವರ ಬಗ್ಗೆ ಮುತ್ತಣ್ಣನವರಿಗೆ ಬಹಳ ಗೌರವವಿತ್ತು. ಒಮ್ಮೆ ನಾರಾಯಣ ಸ್ವಾಮೀ ಅಪ್ಪನವರ ಮೃದಂಗ ಕೇಳಲು ಮದುವೆ ಮನೆ ಕಚೇರಿಗೆ ಹೋಗಿದ್ದರು. ಏನು ಕಾರಣವೋ ಅಪ್ಪನವರು ಮುತ್ತಣ್ಣನವರನ್ನು ನೋಡಿದೊಡನೆಯೇ ಸಾಮಾನ್ಯವಾಗಿ ನುಡಿಸಿದರು. ಇದರಿಂದ ತೀವ್ರ ಮನನೊಂದು, ನನ್ನಿಂದ ಇತರೆ ಶೋತೃಗಳಿಗೆ ವಂಚನೆಯಾಗಬಾರದೆಂದು ಭಾವಿಸಿ ಹೊರಕ್ಕೆ ಬಂದರು. ತಮ್ಮ ಸಮಕಾಲೀನರಾಗಿದ್ದ ಅಪ್ಪನವರ ಮೃದಂಗವಾದನದ ಮೇಲಿನ ಗೌರವ ಏನು ಮಾಡಿತೆಂದರೆ, ಮುತ್ತಣ್ಣನವರು ಹಿಂದುಗಡೆಯಿಂದ ಬಂದು ಕಿಟಕಿಯ ಕಂಬಿಗೆ ನೇತಾಡಿಕೊಂಡು ಸುಮಾರು ಮೂರು ಘಂಟೆಗಳ ಕಚೇರಿ ಕೇಳಿದರು. ಅಂತೆಯೇ, ಮುತ್ತಣ್ಣನವರು ಹೊರ ನಡೆದ ಮೇಲೆಯೇ, ಅಪ್ಪಣ್ಣನವರು, ತಮ್ಮ ಅಮೋಘ ಮೃದಂಗವನ್ನು ನುಡಿಸಿದ್ದುದು.
ಮುತ್ತುಸ್ವಾಮಿ ತೇವರ್ ಅವರು ಅಂದಿನ ಕಾಲದ ದಿಗ್ಗಜರೆಲ್ಲರಿಗೂ ಪಕ್ಕವಾದ್ಯ ನುಡಿಸುತ್ತಿದ್ದರು. ಇವರಲ್ಲಿ ಪ್ರಮುಖರಾದ ಪಟ್ನಂ ಸುಬ್ರಹ್ಮಣ್ಯ ಅಯ್ಯರ್ ಮಹಾವೈದ್ಯನಾಥಅಯ್ಯರ್, ವೀಣಾ ಕಾರೈಕುಡಿ ಸಾಂಬಶಿವ ಅಯ್ಯರ್, ಟೈಗರ್ ವರದಾಚಾರ್ ಮುಂತಾದವರುಗಳಿಗೆ ಸಹಕಾರ ನೀಡುತ್ತಿದ್ದರು. ಅಂದಿನ ಪ್ರಸಿದ್ಧ ಸಂಗೀತ ಕಲಾವಿದೆ ಕೊಯಮತ್ತೂರು ತಾಯಿಯವರಿಗೆ ನಿರಂತರ ನುಡಿಸುತ್ತಿದ್ದರು ಹಾಗೂ ಮಾಂಗುಡಿ ಚಿದಂಬರ ಭಾಗವತರಂತಹ ವಿದ್ವಾಂಸರ ಹರಿಕಥಾ ಕಾಲಕ್ಷೇಪಕ್ಕೆ ನುಡಿಸುತ್ತಿದ್ದರು. ಇಲ್ಲಿ ಉಲ್ಲೇಖಾರ್ಹ ಅಂಶಗಳೆಂದರೆ, ಈಗ ಭರತನಾಟ್ಯಕ್ಕೆ ಹಾಗೂ ಹರಿಕಥಾಕಾಲಕ್ಷೇಪಗಳಿಗೆ ಪಕ್ಕನಾದ್ಯ ನುಡಿಸುವುದಕ್ಕೆ ಹಿರಿಯ ವಿದ್ವಾಂಸರು ಮುಜುಗರ ಪಡುತ್ತಾರೆ. ಆದರೆ ಈ ಹಿಂದೆ ಹರಿಕಥಾಕಾಲಕ್ಷೇಪ ಮಾಡುವವರು ಸಂಗೀತದಲ್ಲಿ ಪ್ರೌಢಿಮೆ ಹೊಂದಿರುತ್ತಿದ್ದರಲ್ಲದೆ, ಎಲ್ಲಾ ಹಿರಿಯ ವಿದ್ವಾಂಸರೂ ಸಹ ಹರಿಕಥಾಕಾಲಕ್ಷೇಪಕ್ಕೆ ಪಕ್ಕವಾದ್ಯ ನುಡಿಸುತ್ತಿದ್ದರು. ಹರಿಕೇಶನಲ್ಲೂರ್ ಮುತ್ತಯ್ಯ ಭಾಗವತರಂತಹವರು ಹರಿಕಥಾಕಾಲಕ್ಷೇಪ ಮಾಡುತ್ತಿದ್ದರು ಹಾಗೂ ಅವರಿಗೆ, ಮುತ್ತಣ್ಣನವರು ನಂತರ ಅವರ ಸುಪುತ್ರ ಟಿ.ಎಂ. ವೆಂಕಟೇಶ ದೇವರ್ ರವರು ಮೃದಂಗ ನುಡಿಸುತ್ತಿದ್ದರು. ಇಂದಿನ ಬೆಳವಣಿಗೆಯನ್ನು ದುರದೃಷ್ಟಕರವೆಂದು ಹೇಳದೆ ವಿಧಿಯಿಲ್ಲ.
ಮುತ್ತುಸ್ವಾಮಿ ತೇವರ್ ರವರು ಮೈಸೂರಿಗೆ ಬಂದದ್ದು ಸಹ ಸಂಗೀತಕ್ಕೆ ಪಕ್ಕವಾದ್ಯಕಾರರಾಗಿಯೆ. ಈ ಪ್ರಸಂಗವು ಎರಡು ದೃಷ್ಟಿಕೋನದಿಂದ ಉಲ್ಲೇಖಾರ್ಹ. ಪ್ರಥಮತಃ ,ಮೈಸೂರಿಗೆ ಮೃದಂಗ ಬಂತು, ಎರಡನೆಯದಾಗಿ, ಮುತ್ತುಸ್ವಾಮಿ ತೇವರ್ ರಂತಹವರು ಮೈಸೂರಿಗೆ ಬಂದರು ಹಾಗೂ ಅವರ ಪರಂಪರೆ ಮೈಸೂರಿಗೆ ಬಂದು ಸಂಗೀತಕ್ಷೇತ್ರವು ಶ್ರೀಮಂತವಾಯಿತು. ೧೯೨೪ರಲ್ಲಿ ಕೊಯಮತ್ತೂರು ತಾಯಿಯವರು ಮೈಸೂರು ಸಂಸ್ಥಾನದಿಂದ ಆಹ್ವಾನಿತರಾಗಿ ಸಂಗೀತ ಕಾರ್ಯಕ್ರಮ ನೀಡಲು ಬಂದರು. ಅವರೊಡನೆ ಮುತ್ತುಸ್ವಾಮಿ ಸಹ ಬಂದರು. ಅಂದಿನ ಅವರ ಮೃದಂಗವಾದನದ ನಾದ ಪ್ರಭು ನಾಲ್ವಡಿ ಕೃಷ್ಣರಾಜ ಒಡೆಯರಿಗೆ ಬಹು ಪ್ರಿಯವಾಗಿ ಅವರನ್ನು ಆಸ್ಥಾನದಲ್ಲಿಯೇ ಉಳಿಸಿಕೊಂಡರು. ನಂತರದಲ್ಲಿ ಅವರಿಬ್ಬರೂ ಬಹಳ ಹತ್ತಿರದವರಾಗಿಬಿಟ್ಟರಲ್ಲದೇ, ಮುಂದೆ ಪ್ರಭುಗಳಿಗೆ ಇವರೇ ಮೃದಂಗದ ಗುರುಗಳಾದರು. ಮುತ್ತಣ್ಣನವರ ಪ್ರಭಾವ ಎಷ್ಟಿತ್ತೆಂದರೆ, ಅವರ ಭಾವಚಿತ್ರವನ್ನು ಮಹಾರಾಜರು ತಮ್ಮ ಖಾಸಾ ಕೊಠಡಿಯಲ್ಲಿ ಇಟ್ಟುಕೊಂಡಿದ್ದರು. ಮುತ್ತಣ್ಣನವರು ಮೈಸೂರು ಆಸ್ಥಾನಕ್ಕೆ ಬರುವುದಕ್ಕೆ ಮುಂಚೆ ಮೈಸೂರಿನಲ್ಲಿ ಮೃದಂಗವಿರಲಿಲ್ಲ. ಇಲ್ಲಿ ತಬಲ ಚಿಕ್ಕರಂಗಣ್ಣ ಹಾಗೂ ದೊಡ್ಡರಂಗಣ್ಣನವರು ಎಲ್ಲಾ ಸಂಗೀತ ಕಚೇರಿಗಳಿಗೂ ತಬಲ ಪಕ್ಕವಾದ್ಯನುಡಿಸುತ್ತಿದ್ದರು. ದಕ್ಷಿಣಾದಿ ಸಂಗೀತಕ್ಕೆ ಮೃದಂಘ ಪಕ್ಕವಾದ್ಯವೇ ಸರಿಯಾದುದು ಎಂಬುದು ಅಷ್ಟಾಗಿ ತಿಳಿದಿರಲಿಲ್ಲ ಹಾಗೂ ಮೃದಂಗ ಪಕ್ಕ ವಾದ್ಯ ಲಭ್ಯವೂ ಇರಲಿಲ್ಲ. ಮುತ್ತಣ್ಣನವರು ಇಲ್ಲಿಗೆ ಬಂದ ನಂತರ ಪರಿಸ್ಥಿತಿ ಬದಲಾಯಿತು. ಎಲ್ಲಾ ಸಂಗೀತ ಕಚೇರಿಗಳಿಗೂ ಮೃದಂಗ ಪಕ್ಕವಾದ್ಯ ಲಭ್ಯವಾಯಿತು. ಅಂದಿನ ಪ್ರಸಿದ್ಧರಾದ ಮುತ್ತಯ್ಯ ಭಾಗವತರು, ಬಿಡಾರಂ ಕೃಷ್ಣಪ್ಪನವರು, ಶೇಷಣ್ಣ, ಸುಬ್ಬಣ್ಣನವರಾದಿಯಾಗಿ ಹಿರಿಯರೆಲ್ಲರಿಗೂ ಇವರದೇ ಪಕ್ಕವಾದ್ಯ. ೧೯೨೭ರಲ್ಲಿ ನಡೆದ ಒಂದು ಪ್ರಸಂಗವು ಸಂಗೀತ ಕ್ಷೇತ್ರದಲ್ಲಿ ಉಲ್ಲೇಖಾರ್ಹ. ಒಮ್ಮೆ ಮದ್ರಾಸಿನಿಂದ ಪಳನಿ ಮುತ್ತಯ್ಯ ಪಿಳ್ಳೆಯವರು ಬಂದಿದ್ದು, ಮೃದಂಗವಾದನದ ಮೇಲೆ ಸವಾಲನ್ನು ಹಾಕಿದಾಗ, ಮಹಾರಾಜರಿಗೆ, ಮುತ್ತಣ್ಣನವರು ಸವಾಲನ್ನು ಸ್ವೀಕರಿಸುವಂತೆ ತಿಳಿಸಿದರು. ಅರಮನೆ ಅಂಬಾವಿಲಾಸ ಸಭಾಂಗಣದಲ್ಲಿ ಸೇಲಂ ದೊರೈಸ್ವಾಮಿ ಅಯ್ಯಂಗಾರ್ಯರ ಹಾಡುಗಾರಿಕೆ, ಪಕ್ಕವಾದ್ಯದಲ್ಲಿ. ಅಂದಿನ ಉದಯೋನ್ಮುಖ ಕಲಾವಿದ ಚೌಡಯ್ಯನವರ ಪಿಟೀಲು ಹಾಗೂ ಇವರಿಬ್ಬರ ಮೃದಂಗ ಪಕ್ಕವಾದ್ಯ. ಕಚೇರಿಯಲ್ಲಿ ಅಯ್ಯಂಗಾರಾರ್ಯರು ಚೌಕಕಾಲ ಪಲ್ಲವಿಯನ್ನು ಹಾಡಿದರು. ಅತ್ಯಮೋಘವಾಗಿ ಪಳನಿ ಮುತ್ತಯ್ಯ ಪಿಳ್ಳೆಯವರು ನುಡಿಸಿದರು. ಸವಾಲಿನಂತೆ ನಂತರ ನುಡಿಸಿದ ಮುತ್ತಣ್ಣನವರ ವ್ಯವಹಾರಯುತ ತನಿಯಾವರ್ತನದಲ್ಲಿ, ಪಿಳ್ಳೆಯವರು ತುಂಬಿದ ಸಭೆಯಲ್ಲಿ ಸೋಲನ್ನೊಪ್ಪಿಸಿದರು. ಆದರೆ ಕೊನೆಕೋಲು ಮಾಡುವಂತೆ ಮತ್ತೆ ಸವಾಲೆಸೆದರು. ಮಹಾರಾಜರಿಗೆ ಉಭಯ ಸಂಕಟ. ತಕ್ಷಣದಲ್ಲಿ ತೀರ್ಮಾನ ನೀಡಬೇಕು. ಮುತ್ತಣ್ಣನವರು ವಿನಮ್ರರಾಗಿ ಸವಾಲು ಸ್ವೀಕರಿಸಲು ತಿಳಿಸಿದರು. ಇಲ್ಲಿ ಸಹ ಇವರಿಗೆ ಗೆಲುವು. ವಿದ್ಯೆಯಲ್ಲಿಯೇ ಅಲ್ಲದೆ ನಡತೆಯಲ್ಲಿ ಸಹ ತುಂಬಿದ ಕೊಡವಾಗಿದ್ದ ಮುತ್ತಯ್ಯ ಪಿಳ್ಳೆಯವರು ಮುಕ್ತವಾಗಿ ಸೋಲನ್ನು ಒಪ್ಪಿಕೊಂಡರು. ಪ್ರಭುಗಳು ಮೃದಂಗ ಮುತ್ತುಸ್ವಾಮಿ ದೇವರ್ ರವರಿಗೆ ಸುವರ್ಣ ಸರಸ್ವತಿ ಹಾಗೂ ಪಳನಿ ಮುತ್ತಯ್ಯ ಪಿಳ್ಳೆಯವರಿಗೆ ರಜತ ಸರಸ್ವತಿಯನ್ನು ಮತ್ತು ಶಾಲು ಜೋಡಿಯನ್ನು ನೀಡಿ ಅರಮನೆ ಸಂಪ್ರದಾಯ ಗೌರವವನ್ನು ನೀಡಿದರು. ಇಲ್ಲಿ ಗಮನಿಸಬೇಕಾದ ಇನ್ನೊಂದು ಅಂಶವೆಂದರೆ, ಪಂಥದ ಕೊನೆಯ ಘಟ್ಟದಲ್ಲಿ, ಒಂದು ಕ್ಷಣ ಪ್ರಭುಗಳು ಆನಂದದಿಂದ ಮೈಮರೆತು ಜೋರಾಗಿ ನಕ್ಕು ಕರತಾಡನ ಮಾಡಿದರು ಜೊತೆಯಲ್ಲಿ ಸಭೆಯು ಕರತಾಡನಮಾಡಿತು. ಶಿಷ್ಟಾಚಾರದ ಅರಿವಾಗಿ, ಕರವಸ್ತ್ರದಿಂದ ಬಾಯಿಯನ್ನು ಮುಚ್ಚಿ, ನಂತರ, “ಮುತ್ತಣ್ಣನವರೇ, ನಮ್ಮಿಂದ ತಪ್ಪು ಮಾಡಿಸಿಬಿಟ್ಟಿರಲ್ಲಾ” ಎಂದು ಉದ್ಗಾರ ಮಾಡಿದರಂತೆ. ಶ್ರೀ ಉಪಾಸಕರೂ, ವಂಶಪಾರಂಪರ್ಯವಾಗಿ ಪಡೆದ ಜ್ಞಾನಸ್ಥರೂ, ಕರದಲ್ಲಿ ಶನಿಸ್ಥಾನ ಹೊಂದಿದವರೂ ಆದ ಮುತ್ತಣ್ಣನವರಿಗೆ ಸೋಲುಂಟೇ?
ಶ್ರೀಯುತರು ಮೈಸೂರಿಗೆ ಬಂದು ನೆಲೆಸಿದ ನಂತರ ಮದ್ರಾಸಿನವರು ಇವರ ಕೊರತೆಯನ್ನು ಅನುಭವಿಸುತ್ತಿದ್ದರು. ಟೈಗರ್ ವರದಾಚಾರ್ಯರು, “ಸಂಗೀತದ ಎಲ್ಲಾ ರತ್ನಗಳೂ ಹೋದವು, ಮತ್ತೊಂದು ಉಳಿದಿದೆ ಅದು ಮೈಸೂರಿನಲ್ಲಿದೆ” ಎಂದು ಹೇಳುತ್ತಿದ್ದರಂತೆ. ಮದ್ರಾಸಿಗೆ ಕೊರತೆ ಮೈಸೂರಿಗೆ ಕೊಡುಗೆ ಆಯಿತಲ್ಲ, ಇದು ಮೈಸೂರಿನವರ ಭಾಗ್ಯ.
ಮುತ್ತಣ್ಣನವರ ಮಾತೃ ಭಾಷೆ ತೆಲುಗು. ಇವರಿಗೆ ತಮಿಳು ನಾಡಭಾಷೆ. ಕ್ರಮೇಣ ಕನ್ನಡ ಕಲಿತರು. ದೈವಭಕ್ತರೂ ಸರಳರೂ ಆಗಿದ್ದರು. ಮಂತ್ರ, ತಂತ್ರಶಾಸ್ತ್ರದ ಪ್ರಾವಿಣ್ಯತೆಯನ್ನು ಸಹ ವಂಶಪಾರಂಪರ್ಯವಾಗಿ ಪಡೆದಿದ್ದರು. ಪಾಠ ಮಾಡುವಾಗ ಕೋಪಿಷ್ಠರಾಗುತ್ತಿದ್ದರು. ಇದು ಬಹುತೇಕ ಪಂಡಿತರ ಸಾಮಾನ್ಯ ಗುಣ. ಶಿಷ್ಯರಲ್ಲಿ ಅಪಾರ ಪ್ರೇಮ ಆದರೆ, ಶಿಸ್ತಿಗೆ ಪ್ರಾಮುಖ್ಯತೆ ನೀಡುತ್ತಿದ್ದರು. ಇವರ ಶಿಷ್ಯರಲ್ಲಿ ಪ್ರಮುಖರು, ಜ್ಞಾತಿ ಕಂದಸ್ವಾಮಿ ದೇವರ್, ಪುತ್ರ ಟಿ. ಎಂ. ವೆಂಕಟೇಶ ದೇವರ್, ಸಂಗೀತ ರತ್ನ ತಗಡೂರು ಪುಟ್ಟಸ್ವಾಮಯ್ಯ (ಮೂಗಯ್ಯ), ಕುಂದನ ಕೆಲಸದ ವೀರಪ್ಪಾಚಾರ್, ಕೆಂಪಾಚಾರ್, ತಿರಮಕೂಡಲು ಚೌಡಪ್ಪ. ಇವರಲ್ಲಿ ತಿರುಮಕೂಡಲು ಚೌಡಪ್ಪನವರೇ ಹೆಚ್ಚುಪಾಲು ಪಾಠ ಮಾಡಿದ್ದರೂ ಗುಬ್ಬಿ ಕಂಪನಿಯಲ್ಲಿ ನಾಟಕಗಳಿಗೆ ನುಡಿಸಲು ಖಾಯಂ ಆಗಿ ಸೇರಿದರು. ಕಾರಣ, ಸಂಸಾರ ಸಾಕಬೇಕಲ್ಲ. ಎಲ್ಲರಿಗೂ ರಾಜಾಶ್ರಯ ಸಿಗುವುದಿಲ್ಲ. ಜೊತೆಗೆ ಅಂದಿನ ಸಂಗೀತ ಕಚೇರಿಗಳಲ್ಲಿ ಸಿಗುತ್ತಿದ್ದ ಸಂಭಾವನೆ ಕನಿಷ್ಠ. ಇದರ ಜೊತೆಗೆ ಗುಬ್ಬಿಕಂಪನಿಯಂತಹ ಸ್ಥಳಗಳಲ್ಲಿ ವಿದ್ವಾಂಸರಿಗೇ ಆದ್ಯತೆ ಹಾಗೂ ಶುದ್ಧ ಸಂಪ್ರದಾಯಬದ್ದವಾದ ವಾದನಕ್ಕೆ ವಿಫುಲ ಅವಕಾಶ ಇರುತ್ತಿತ್ತು. ಸ್ವತಃ ಗುರುಗಳೇ ಶಿಷ್ಯನನ್ನು ಕಂಪನಿಗೆ ಸೇರಿಸಿದರಂತೆ. ಮೂಗಯ್ಯನವರು ಚಿರಪರಿಚಿತ ವಿದ್ವಾಂಸರು. ನಂತರದ ದಿನಗಳಲ್ಲಿ ಗುರುಗಳ ಬಳಿ ಇನ್ನೂ ಬಹಳ ಕಲಿಯಬಹುದಾಗಿತ್ತೆಂದು ಮರುಗುತ್ತಿದ್ದರು.
ಇಂದಿನ ಬಹುತೇಕ ಮೈಸೂರು ಮೃದಂಗ ವಾದಕರೆಲ್ಲರೂ ಈ ಪಂಥದಿಂದ ಬಂದಿರುವವರೇ ಆಗಿದ್ದಾರೆ. ಕಾಲಾನುಕ್ರಮದಲ್ಲಿ ಸಹಜವಾಗಿ ವಾದನ ಶೈಲಿಗಳು ಹಾಗೂ ಪರಂಪರೆಗಳೂ ವಿಭಿನ್ನವಾಗುತ್ತದೆ. ಆದರೆ ಮೂಲವನ್ನು ಮರೆಯುವಂತಿಲ್ಲ. ಇವರ ನೇರ ಪರಂಪರೆಗೆ ಸೇರಿದ ವಿದ್ವಾನ್‌ ವಿ. ನಾಗಭೂಷಣಾಚಾರ್ಯರು (ಇವರ ಪುತ್ರ ಟಿ.ಎಂ. ವೆಂಕಟೇಶ ದೇವರ್ ರವರ ಪಟ್ಟ ಶಿಷ್ಯರು) ದೇವರ್ ಮೃದಂಗ ಪರಂಪರೆಯನ್ನೂ ಹಾಗೂ ಅತ್ಯಮೂಲ್ಯ ಮೃದಂಗಗಳನ್ನು ಯಥಾವತ್‌ ರಕ್ಷಿಸಿದ್ದಾರೆ.
ಶಿಷ್ಯರನ್ನು ತಯಾರುಮಾಡುವುದೆಂದರೆ ಇನ್ನೊಂದು ತಲೆಮಾರನ್ನು ಸೃಷ್ಟಿಸುವುದಾಗಿದೆ. ಕಲಾಪ್ರಕಾರದಲ್ಲಿ ಗುರು ಶಿಷ್ಯ ಸಂಬಂಧಕ್ಕೆ ಬಹಳ ಪ್ರಾಶಸ್ತ್ಯವಿದೆ. ಶಿಷ್ಯರನ್ನು ಭಯಭಕ್ತಿಗಳಲ್ಲಿ ಬೆಳೆಸುತ್ತಾ ಪರೋಕ್ಷವಾಗಿ ವಿದ್ಯೆಯ ಸೂಕ್ಷಾಂಗಗಳನ್ನು ಶಿಷ್ಯರ ಅರ್ಹತೆಯ ಆಧಾರದ ಮೇಲೆ ತಿಳಿಸುತ್ತಾ ಬರುತ್ತಾರೆ. ಮುತ್ತಣ್ಣನವರ ಪಾಠ ಬಹಳ ಶಿಸ್ತಿನದು. ಘಂಟೆಗಟ್ಟಲೆ ಪಾಠ ಮಾಡುತ್ತಿದ್ದರು. ನಂತರದಲ್ಲಿ ಕಚೇರಿಗಳಿಗೆ ಶಿಷ್ಯರನ್ನು ಪರಿಚಯಿಸಿ, ತಾವು ಖಂಜರಿ ಅಥವಾ ಕೊನಕೊಲು ಮಾಡುತ್ತಾ ಕಚೇರಿ ತಂತ್ರಗಳನ್ನು ಶಿಷ್ಯರಿಗೆ ಕಲಿಸಿಕೊಡುತ್ತಿದ್ದರು.
ಎತ್ತರದ ವ್ಯಕ್ತಿತ್ವವುಳ್ಳ ಮುತ್ತಣ್ಣನವರನ್ನು ಮೈಸೂರು ಬಹುಕಾಲ ಇಟ್ಟುಕೊಳ್ಳಲಾಗಲಿಲ್ಲ. ಮೈಸೂರಿಗೆ ಬಂದ ಕೇವಲ ೭ ವರ್ಷಗಳಲ್ಲಿ ಅಂದರೆ ೧೯೩೧ರಲ್ಲಿ ತಮ್ಮ ೫೪ನೇ ವಯಸ್ಸಿನಲ್ಲಿಯೇ ಶಿವೈಕ್ಯರಾದರು. ಮತ್ತೊಂದು ವಿಶೇಷವೆಂದರೆ ತಮ್ಮ ಪರಮಾಪ್ತರಾದ ಬಿಡಾರಂ ಕೃಷ್ಣಪ್ಪನವರೂ ಇವರೂ ಅದೇ ವರ್ಷ ಒಂದೇ ತಿಂಗಳಲ್ಲಿ ತಮ್ಮ ಇಷ್ಟದೈವವನ್ನು ಸೇರಿದರು. ಆದರೆ ಸಮಾಧಾನಕರ ಅಂಶವೆಂದರೆ, ಮುತ್ತಣ್ಣನವರ ಸುಪುತ್ರರಾದ ಟಿ.ಎಂ. ವೆಂಕಟೇಶ್‌ ತೇವರ್ ರವರು, ತಮ್ಮ ತೀರ್ಥರೂಪುರವರಂತೆಯೇ ಅವರ ಸ್ಥಾನದಲ್ಲಿಯೇ, ಪ್ರಭುಗಳ ಕೋರಿಕೆಯಂತೆ ಆಸ್ಥಾನ ವಿದ್ವಾಂಸರಾಗಿದ್ದೇ ಅಲ್ಲದೆ, ತಂಜಾವೂರು ಮೃದಂಗ ಶೈಲಿಯನ್ನು ಮೈಸೂರಿನಲ್ಲಿ ಹರಡಿ ಬೆಳೆಸಿದರು. ಪ್ರತಿ ಮನುಷ್ಯನ ವ್ಯಕ್ತಿತ್ವವನ್ನು ಅಳೆಯುವುದು ಆತನು ಬಿಟ್ಟುಹೋಗಿರುವ ಅಂಶದ ಮೇಲೆ. ಅದು ಭೌತಿಕ, ಹಣ ದ್ರವ್ಯ ಆಸ್ತಿಯಲ್ಲ. ಆದರೆ ವಿದ್ಯೆ, ಸಂಸ್ಕೃತಿ ಹಾಗೂ ಪರಂಪರೆಯಾಗಿರುತ್ತದೆ. ಈ ನಿಟ್ಟಿನಲ್ಲಿ ಮೃದಂಗ ಮುತ್ತುಸ್ವಾಮಿ ತೇವರ್ ರವರು ಮೃದಂಗವಾದನದ ಮೂಲಕ ಇಂದಿಗೂ ನಮ್ಮೊಡನೆ ಇದ್ದಾರೆ ಎಂದರೆ ತಪ್ಪಾಗಲಾರದು.
 
ಡಾ. ಮುತ್ತಯ್ಯ ಭಾಗವತರು
ಸಂಗೀತ ತ್ರಿಮೂರ್ತಿಗಳಾದ ಶ್ಯಾಮಶಾಸ್ತ್ರಿ, ಮುತ್ತುಸ್ವಾಮಿ ದೀಕ್ಷಿತರು ಮತ್ತು ತ್ಯಾಗರಾಜರ ನಂತರ ಬಂದಂಥ ರಚನಕಾರರಲ್ಲಿ ಅವರಷ್ಟೇ ವೈವಿಧ್ಯಮಯವಾದ ಕೃತಿಗಳನ್ನು ಒಳ್ಳೆಯ ಗುಣಮಟ್ಟ ಹಾಗೂ ಸಂಖ್ಯೆಯಲ್ಲಿ ರಚಿಸದವರೆಂದರೆ ಡಾ. ಮುತ್ತಯ್ಯ ಭಾಗವತರ್ ಎಂದು ವಿಮರ್ಶಕರಿಂದ ಹೊಗಳಿಸಿಕೊಂಡ ಅಪರೂಪದ ಕೃತಿಕಾರ ಹರಿಕೇಶನಲ್ಲೂರು ಮುತ್ತಯ್ಯ ಭಾಗವತರು.
ಡಾ. ಮುತ್ತಯ್ಯ ಭಾಗವತರು ಸಂಗೀತಗಾರರೂ, ರಚನಕಾರರೂ, ಕಥಾ ಕೀರ್ತನಕಾರರೂ, ಶಿಕ್ಷಕರೂ, ಸಂಶೋಧಕರೂ, ಶಾಸ್ತ್ರಜ್ಞರೂ ಆಗಿ ಸಂಗೀತ ಲೋಕದಲ್ಲಿ ತಮ್ಮ ಛಾಪು ಮೂಡಿಸಿದ್ದಾರೆ. ಅವರ ವೈವಿಧ್ಯಮಯ ರಚನೆಗಳೇ ಅವರಲ್ಲಿದ್ದ ಅದ್ಭುತ ಪ್ರತಿಭೆಗೆ, ಅಪರೂಪದ ಗುಣಕ್ಕೆ ಸಾಕ್ಷಿಯಾಗಿವೆ. ಅವರು ಸಂಗೀತ ಕ್ಷೇತ್ರಕ್ಕೆ ಸಲ್ಲಿಸಿದ ಸೇವೆಯು ಬಹುಮುಖವಾದುದು, ಅನನ್ಯವಾದುದು. ಅಂತೆಯೇ ಕೀರ್ತನಕಲೆಗೂ ಅವರು ಇತ್ತ ಕೊಡುಗೆ ಬಹು ಅಮೂಲ್ಯವಾದದ್ದು. ಗ್ರಂಥ ಸಂಪಾದನೆಯಲ್ಲೂ ಅವರ ಸೇವೆ ಸ್ಮರಣೀಯ.
೧೮೭೭ನೇ ಇಸವಿಯ ನವೆಂಬರ್ ೧೫ರಂದು ಲಿಂಗಂ ಅಯ್ಯರ್ ಮತ್ತು ಆನಂದಾಂಬಾಳ್‌ ದಂಪತಿಗೆ ಜನಿಸಿದರು ಈ ಮುತ್ತು ಸುಬ್ರಹ್ಮಣ್ಯ. ಒಳ್ಳೆಯ ಸುಸಂಸ್ಕೃತ ಮನೆತನ. ತಾತ ಸುಬ್ಬ ಭಾರತಿಯವರು, ತಮಿಳು ಹಾಗೂ ಸಂಸ್ಕೃತಗಳೆರಡರಲ್ಲೂ ವಿದ್ವತ್ತನ್ನು ಹೊಂದಿದ್ದವರು. ತಮಿಳುನಾಡಿನ ರಾಮನಾಥಪುರಂ ಜಿಲ್ಲೆಯ ತಿರುನೆಲ್ವೇಲಿಯಲ್ಲಿ ಜನಿಸಿದ ಮುತ್ತುವಿಗೆ ತಂದೆಯವರಿಂದ ಸಾಹಿತ್ಯ, ಹಾಗೂ ಅಪ್ಪುಕ್ಕುಡಂ ಶಾಸ್ತ್ರಿಗಳಿಂದ ಸಂಗೀತ ಶಿಕ್ಷಣವೂ ದೊರಕಿತು. ಸದಾ ಕಿವಿಯ ಮೇಲೆ ಬೀಳುತ್ತಿದ್ದ ಜಾನಪದ ಗೀತೆಗಳು ಎಳವೆಯಲ್ಲಿಯೇ ಮುತ್ತುವಿನ ಮನವನ್ನು ಸಂಗೀತದೆಡೆಗೆ ಆಕರ್ಷಿಸಲು ಸಹಾಯಕವಾಯಿತು. ಬಾಲ್ಯದಲ್ಲೇ ತಂದೆಯನ್ನು ಕಳೆದುಕೊಂಡು ಸೋದರಮಾವನ ರಕ್ಷಣೆಯಲ್ಲೇ ಬೆಳೆದ ಇವರಿಗೆ ಅಕ್ಕ ಕಾಂತಿಮತಿ ಮತ್ತು ತಮ್ಮ ಹರಿಹರನ್‌ ಒಡ ಹುಟ್ಟಿದವರು. ಸೋದರ ಮಾವನ ಅಪ್ಪಣೆಯಂತೆ ಸಂಸ್ಕೃತ ಕಲಿಕೆಗೇ ಹೆಚ್ಚು ಒತ್ತುಕೊಟ್ಟರು. ಆದರೆ ಸಂಗೀತದ ಸವಿಗೆ ಸೋತ ಮನಸ್ಸು ಸಂಗೀತ ಕಲಿಕೆಯನ್ನೇ ಬಯಸುತ್ತಿತ್ತು. ಆ ಸೆಳೆತ ಜೋರಾದಂತೆ ಅವನ ದೃಢ ನಿರ್ಧಾರವೂ ಬಲಿಯಿತು. ಅಲ್ಲಿಂದ ತಿರುವಯ್ಯಾರಿಗೆ ಬಂದು ವಿದ್ವಾನ್‌ ಸಾಂಬಶಿವ ಅಯ್ಯರ್ ರ ಶಿಷ್ಯರಾದರು. ಸುಮಾರು ಆರುವರ್ಷಗಳ ಗುರುಕುಲವಾಸದಲ್ಲಿ ಸಂಗೀತದ ಒಳ ಹೊರಗಿನ ಪರಿಚಯ ಮಾಡಿಕೊಂಡರು.
೧೮೯೩ರಲ್ಲಿ ಅವರು ಹರಿಕೇಶನಲ್ಲೂರಿಗೆ ಹಿಂದಿರುಗಿದಾಗ ಅವರಿಗೆ ಕೇವಲ ಹದಿನಾರು ವರ್ಷ. ಈ ಆಕರ್ಷಕ ತರುಣ ತಮ್ಮ ಸೊಗಸಾದ ಕಂಠಶ್ರೀಯಿಂದ, ಲವಲವಿಕೆಯ ಹಾಡುಗಾರಿಕೆಯಿಂದ ಕೇಳುಗರನ್ನು ಸೆಳೆಯುತ್ತಿದ್ದ. ಅತ್ಯಲ್ಪಕಾಲದಲ್ಲಿಯೇ ಒಳ್ಳೆಯ ಜನಪ್ರಿಯ ಸಂಗೀತಗಾರನೂ ಅದ. ರಾಮನಾಡು, ತಿರುವಾಂಕೂರ್ ಮುಂತಾದ ಕಡೆಗಳಿಂದ ಕಚೇರಿಗೆ ಆಹ್ವಾನ ಬರತೊಡಗಿತು. ೧೮೯೯ರಲ್ಲಿ ಶಿವ ಗಾಮಿ ಅಮ್ಮಾಳರೊಂದಿಗೆ ವಿವಾಹವೂ ಆಯಿತು. ಆದರೆ ಅವರ ವೃತ್ತಿ ಬದುಕಿನಲ್ಲಿ ಆದ ಒಂದು ಆಕಸ್ಮಿಕದಿಂದ ಅವರ ಕಂಠವು ತೊಂದರೆಗೊಳಗಾಯಿತು. ಈ ಕುತ್ತನ್ನು ಬಹಳ ಆತ್ಮಸ್ಥೈರ್ಯದಿಂದ ಎದುರಿಸಿದ ಭಾಗವತರು ಕಚೇರಿಯಿಂದ ಕಥಾಕೀರ್ತನದತ್ತ ಹೊರಳಿದರು. ಇದು ಎರಡೂ ಕ್ಷೇತ್ರಕ್ಕೂ ಲಾಭಕರವಾಗಿ ಪರಿಣಮಿಸಿತು.ಅವರಲ್ಲಿ ಅಡಗಿದ್ದ ಕೃತಿ ರಚನಾ ಕೌಶಲವು ಬೆಳಕಿಗೆ ಬರಲು ಕೀರ್ತನ ಕಲೆ ಸಹಕಾರಿಯಾಯಿತು.ಅವರು ತಮ್ಮಲ್ಲಿ ಸಹಜವಾಗಿದ್ದ ಬುದ್ಧಿವಮತಿಕೆ, ಸ್ವಾರಸ್ಯವಾಗಿ ಕಥೆ ಹೇಳುವ ಗುಣ, ಹಾಸ್ಯಪ್ರಜ್ಞೆ, ಸಮಯ ಸ್ಪೂರ್ತಿಗಳಿಂದಾಗಿ ಸಂಗೀತ-ಸಂಸ್ಕೃತ-ತಮಿಳಿನ ತಳಪಾಯದ ಮೇಲೆ ಕೇಳುಗರನ್ನು ಹಿಡಿದಿಡುವಂಥ ಕಥಾಕೀರ್ತನಕಾರರಾದರು. ಇಲ್ಲಿ ಅವರು ಬಹಳ ಜನಪ್ರಿಯರಾಗಿ ಅದ್ಭುತ ಯಶಸ್ಸು ಗಳಿಸಿದರು.
ಅದುವರೆಗೆ ರೂಢಿಯಲ್ಲಿರದಿದ್ದ ಪ್ರಸಂಗಗಳನ್ನು ಆರಿಸಿಕೊಂಡು ಅದಕ್ಕೆ ಪೂರಕವಾಗಿ ಬೇಕಾಗಿದ್ದ ಹಾಡುಗಳನ್ನು ತಾವೇ ರಚಿಸಿದ್ದಲ್ಲದೆ, ಬಾಲ್ಯದಿಂದಲೂ ಕೇಳುತ್ತಿದ್ದ ಜನಪದ ರೂಪವಾದ ಕಾವಡಿ ಚಿಂದುಗಳನ್ನು ಸೇರಿಸಿ ಒಟ್ಟಾರೆ ಕಥಾಕೀರ್ತನ ಬಹಳ ಆಕರ್ಷಕವಾಗುವಂತೆ ಮಾಡಿದರು. ‘ವಲ್ಲೀ ಪರಿಣಯ’, ಆನಂದ ರಾಮಾಯಣದಿಂದ ಆರಿಸಿಕೊಂಡಿದ್ದ ‘ಸತೀ ಸುಲೋಚನ’ ಮುಂತಾದವು ಭಾಗವತರು ನೀಡಿದ ಹೊಸ ಕೊಡುಗೆಗಳು. ಹೊಸ ಹೊಸ ಕತೆಗಳನ್ನು, ವಿಷಯಗಳನ್ನು ಆರಿಸಿಕೊಂಡು ವೈವಿಧ್ಯಮಯವಾಗಿ, ಸ್ವಾರಸ್ಯಕರವಾಗಿ ಮಾಡುತ್ತಿದ್ದ ಇವರ ಹರಿಕತೆಯು ತಮಿಳುನಾಡಿನಲ್ಲಿ ಮನೆಮಾತಾಯಿತು. ಎಲ್ಲ ಕಡೆಗಳಿಂದಲೂ ಇವರಿಗೆ ಆಹ್ವಾನ ಬರತೊಡಗಿತು. ಚೆಟ್ಟಿನಾಡು, ಬರ್ಮಾ, ಶ್ರೀಲಂಕಾಗಳಿಂದ ವಿಶೇಷ ಆಹ್ವಾನಿತರಾಗಿ ಹೋಗಿ ರಾಮಾಯಣದ ಅನೇಕ ಪ್ರಸಂಗಗಳನ್ನು ಪ್ರಚಾರಕ್ಕೆ ತಂದರು.
ಈ ಮಧ್ಯೆ ಒಬ್ಬಳೇ ಮಗಳಾದ ಕಾಂತಿಮತಿ ಮೃತಳಾದಳು. ಇದು ಅವರ ಮನಸ್ಸಿಗೆ ತೀವ್ರ ಆಘಾತವನ್ನುಂಟು ಮಾಡಿತು. ಆಗ ಮನಶ್ಯಾಂತಿಯನ್ನು ಅರಸುತ್ತಾ ಉತ್ತರ ಭಾರತದ ಯಾತ್ರಾಸ್ಥಳಗಳಿಗೆ ಭೇಟಿಕೊಟ್ಟರು. ಕಾಶಿಯಲ್ಲೂ ಕೆಲವು ಕಾಲ ತಂಗಿದ್ದರು. ಆ ಸಮಯದಲ್ಲಿಯೂ ನಾದಕ್ಕೆ ಮನಸೋತ ಅವರ ಮನಸ್ಸು ಹಿಂದುಸ್ತಾನೀ ಸಂಗೀತದತ್ತ ಮುಖಮಾಡಿತು. ಹಂಸಾನಂದಿ, ಗೌಡ ಮಲ್ಹಾರ್, ಮೋಹನಕಲ್ಯಾಣಿ ಮುಂತಾದ ರಾಗಗಳಲ್ಲಿ ಅವರು ಕೃತಿ ರಚಿಸಿದ್ದು ಇದರ ಪರಿಣಾಮವಾಗಿಯೇ. ಅವರು ಹರಿಕಥೆಗಾಗಿಯೇ ಅನೇಕ ಕೃತಿಗಳನ್ನು ಬರೆದರು. ಕಾಪಿ ರಾಗದ ‘ಕಲಿಲೋ ಹರಿ ಸ್ಮರಣ’, ಹಂಸಾನಂದಿ ರಾಗದ ‘ನೀದು ಮಹಿಮಾ’, ‘ಸಹಜ ಗುಣ ರಾಮ’, ‘ಶರಣಾಗತ ವತ್ಸಲ’ ಇವೆಲ್ಲವೂ ಕಥಾಕೀರ್ತನಕ್ಕೆ ಪೂರಕವಗಿ ರಚಿತವಾದವು. ಇದರಿಂದಾಗಿ ಪರೋಕ್ಷವಾಗಿ ಅವರಲ್ಲಿಯ ವಾಗ್ಗೇಯಕಾರನೂ ಬೆಳೆಯುತ್ತಿದ್ದ. ಅಸಂಖ್ಯಾತ ಕಾರ್ಯಕ್ರಮದಿಂದಾಗಿ ಒಮ್ಮೆ ಕುಂಠಿತವಾಗಿದ್ದ ಅವರ ಕಂಠಸಿರಿಯೂ ಮತ್ತೆ ಮಧುರಗೊಂಡು, ವಿಜೃಂಭಿಸಲಾರಂಭಿಸಿತು. ಹೀಗಾಗಿ ಮತ್ತೆ ಅವರು ಸಂಗೀತ ಕಚೇರಿಗಳನ್ನು ಮಾಡತೊಡಗಿದರು. ಅನೇಕ ಸಂಸ್ಥಾನ, ಗುರುಮನೆ, ಅರಮನೆಗಳಿಂದ ಸನ್ಮಾನಿತರಾದರು.
ತ್ಯಾಗರಾಜರ ಶಿಷ್ಯ ಪರಂಪರೆಗೆ ಸೇರಿದ ಭಾಗವತರಿಗೆ ತ್ಯಾಗರಾಜರ ಮೇಲೆ ಅಪಾರ ಗೌರವ, ಅಭಿಮಾನ. ಮಧುರೆಯಲ್ಲಿ ೧೯೨೦ರಲ್ಲಿ ತ್ಯಾಗರಾಜ ಸಂಗೀತ ವಿದ್ಯಾಲಯವನ್ನು ಪ್ರಾರಂಭಿಸಿದ್ದಲ್ಲದೆ, ತಾವು ಭೇಟಿಕೊಟ್ಟ ಸ್ಥಳಗಳಲ್ಲೆಲ್ಲಾ ತ್ಯಾಗರಾಜ ಆರಾಧನಾ ಮಹೋತ್ಯವವು ನಡೆಯುವಂತೆ ಏರ್ಪಾಡು ಮಾಡುತ್ತಿದ್ದರು. ಅಷ್ಟೇ ಅಲ್ಲದೆ ತ್ಯಾಗರಾಜರ ಕೀರ್ತನೆಗಳನ್ನೆಲ್ಲಾ ಅಧ್ಯಯನ ಮಾಡಿ, ಅವುಗಳನ್ನು ಬಳಸಿಯೇ ತ್ಯಾಗರಾಜರ ಜೀವನ ಚರಿತ್ರೆಯನ್ನು ನಿರೂಪಿಸುವ ಕಾರ್ಯಕ್ರಮವನ್ನು ತಾವು ನಡೆಸುತ್ತಿದ್ದ ತ್ಯಾಗರಾಜ ಆರಾಧನಾ ಮಹೋತ್ಸವದಲ್ಲಿ ಮೂರು ದಿನಗಳ ಕಾಲ ಪ್ರಸ್ತುತ ಪಡಿಸುತ್ತಿದ್ದರು. ಇದು ಅವರ ವಿಮರ್ಶಾತ್ಮಕ ಅಧ್ಯಯನದ ಫಲ.
ಆಗ ಮೈಸೂರು ಪ್ರಮುಖ ಸಂಗೀತ ಕೇಂದ್ರವಾಗಿತ್ತು. ದೇಶದಾದ್ಯಂತ ಸಂಗೀತಗಾರರು ಮೈಸೂರಿಗೆ ಬಂದು ಮಹಾರಾಜರ ಎದುರಿಗೆ ತಮ್ಮ ಕಲೆಯನ್ನು ಪ್ರದರ್ಶಿಸಿ, ಅವರಿಂದ ಸನ್ಮಾನಿತರಾಗಬೇಕಿಎಂದು ಬಯಸುತ್ತಿದ್ದರು. ಮಹಾರಾಜರ ಎದುರಿಗೆ ತಮ್ಮ ಕಲೆಯನ್ನು ಪ್ರದರ್ಶಿಸಿ, ಅವರಿಂದ ಸನ್ಮಾನಿತರಾಗಬೇಕೆಂದು ಬಯಸುತ್ತಿದ್ದರು. ಮಹಾರಾಜರ ಸಮ್ಮುಖದಲ್ಲಿ ಕಚೇರಿ ಮಾಡುವುದೂ ಸಹಷ್ಟೇನೂ ಸುಲಭದ ಮಾತಾಗಿರಲಿಲ್ಲ. ೧೯೨೭ರಲ್ಲಿ ದಸರಾ ಹಬ್ಬದಲ್ಲಿ ಭಾಗವತರು ಮೈಸೂರಿನಲ್ಲಿ ಕಚೇರಿ ನೀಡಿದರು. ಮಹಾರಾಜರಿಂದ ಹೆಚ್ಚಿನದನ್ನು ನಿರೀಕ್ಷಿಸಿದ್ದ ಅವರಿಗೆ ಸ್ವಲ್ಪ ನಿರಾಶೆಯೇ ಆಯಿತೆನ್ನಬೇಕು. ಆದರೆ ಅವರು ಒಂದು ದಿನ ಚಾಮುಂಡಿ ಬೆಟ್ಟದ ಮೇಲೆ ದೇವಿಯ ಸನ್ನಿಧಿಯಲ್ಲಿ ‘ತಪ್ಪಲನ್ನಿಯು ತಾಳುಕೊಮ್ಮು ಚಾಮುಂಡೇಶ್ವರಿ ನಾದು’ ಎಂಬ ತಮ್ಮ ರಚನೆಯನ್ನು ಭಕ್ತಯಿಂದ ಮೈ ಮರೆತು ಹಾಡುತ್ತಿದ್ದಾಗ ಅನಿರೀಕ್ಷಿತವಾಗಿ ಅಲ್ಲಿಗೆ ಮಹಾರಾಜರು ಆಗಮಿಸಿದರು. ಭಾಗವತರ ಸಂಗೀತ ಸುಧೆಯನ್ನು ಸವಿದರು. ಮೆಚ್ಚುಗೆಯಿಂದ ಅವರನ್ನು ಅರಮನೆಗೆ ಬರಮಾಡಿಕೊಂಡು ಮತ್ತೆ ಅವರ ಸಂಗೀತವನ್ನು ಕೇಳಿ ಸಂಭಾವನೆಯ ಜೊತೆಗೆ ವಜ್ರದುಂಗುರವನ್ನು ನೀಡುದುದಲ್ಲದೆ ಅವರನ್ನು ಆಸ್ಥಾನ ವಿದ್ವಾಂಸರನ್ನಾಗಿಯೂ ಮಾಡಿದರು. ಭಾಗವತರ ಬಯಕೆಯು ಚಾಮುಂಡಾಂಬೆಯ ಕೃಪೆಯಿಂದ ಕೈಗೂಡಿತು.
ಮಹಾರಾಜರ ಸೂಚನೆಯಂತೆ ಅವರ ಆರಾಧ್ಯದೇವತೆಯಾದ ಚಾಮುಂಡೇಶ್ವರಿಯ ಅಷ್ಟೋತ್ತರ ಶತನಾಮಾವಳಿಯ ಕೀರ್ತನೆಗಳನ್ನು ರಚಿಸಿದರು. ಕನ್ನಡದ ಈ ರಚನೆಗಳನ್ನು ದೇವಿಯ ಮುಂದೆ ಹಾಡಿ ಪ್ರಭುಗಳಿಗೆ ಅರ್ಪಿಸಿದರು. ಇವು ಬಹಳ ಅಪರೂಪದ ರಾಗಗಳಲ್ಲಿರುವುದಲ್ಲದೆ ಕೆಲವು ಹೊಸ ರಾಗಗಳಲ್ಲೂ ರಚಿತವಾಗಿರುವುದೊಂದು ವಿಶೇಷ. ನಿರೋಷ್ಠ, ವಿಜಯನಾಗರಿ, ಉರ್ಮಿಕಾ, ವೀಣಾಧರಿ ಮುಂತಾದ ರಾಗದ ಈ ರಚನೆಗಳು ಬಹು ಮುದ್ದಾಗಿವೆ. ಇವರ ಚಾಮುಂಡೇಶ್ವರಿ ಅಷ್ಟೋತ್ತರ ಕೀರ್ತನೆಗಳ ರಚನೆಗೆ ಬಹಳವಾಗಿ ಸಹಾಯ ಮಾಡಿದವರು ಬೆಳಕವಾಡಿ ಶ್ರೀನಿವಾಸ ಐಯ್ಯಂಗಾರ್ ರವರು.
ಇದರ ನಂತರ ಶಿವಾಷ್ಟೋತ್ತರ ಕೃತಿಗಳನ್ನು ರಚಿಸಿದರು. ಇವರ ಅಂಕಿತ ಹರಿಕೇಶ. ತೆಲುಗು, ಸಂಸ್ಕೃತ, ಕನ್ನಡ, ತಮಿಳಿನಲ್ಲಿರುವ ನಾನೂರಕ್ಕೂ ಹೆಚ್ಚಿನ ಇವರ ಕೃತಿ ತಾನವರ್ಣ, ದರುವರ್ಣ, ಕೃತಿ, ರಾಗಮಾಲಿಕೆ, ತಿಲ್ಲಾನ, ಮುಂತಾದವುಗಳನ್ನು ಒಳಗೊಂಡಿವೆ.
ಸ್ವಾತಿ ತಿರುನಾಳರ ಕೃತಿಗಳ ಪ್ರಚಾರ ಕಾರ್ಯದಲ್ಲೂ ಮುತ್ತಯ್ಯ ಭಾಗವತರು ಸಕ್ರಿಯವಾಗಿ ತಮ್ಮನ್ನು ತೊಡಗಿಸಿಕೊಂಡರು. ತಿರುವಾಂಕೂರು ಸಂಸ್ಥಾನದಲ್ಲಿ ಪ್ರಕಟವಾಗದೇ ಉಳಿದಿದ್ದ ಸ್ವಾತಿ ತಿರುನಾಳರ ಅನೇಕ ಕೃತಿಗಳನ್ನು ಪರಿಷ್ಕರಿಸಿ, ರಾಗ ತಾಳಗಳಿಗೆ ಅಳವಡಿಸಿದ ಕೀರ್ತಿ ಇವರಿಗೆ ಸಲ್ಲಬೇಕು. ನಾಲ್ಕು ವರ್ಷಗಳ ಕಾಲ ಸತತವಾಗಿ ಶ್ರಮಪಟ್ಟು ಸ್ವಾತಿ ತಿರುನಾಳರ ನೂರಾರು ಕೀರ್ತನೆಗಳನ್ನು ಸ್ವರಪ್ರಸ್ತಾರದೊಡನೆ ಎರಡು ಸಂಪುಟಗಳಲ್ಲಿ ಪ್ರಕಟಿಸಿದರು.
ತಿರುವಾಂಕೂರಿನಲ್ಲಿ ‘ಸ್ವಾತಿ ತಿರುನಾಳ್‌ಸಂಗೀತ ಕಲಾಶಾಲೆ’ಯು ಪ್ರಾರಂಭವಾದಾಗ ಇವರೇ ಅದರ ಪ್ರಥಮ ಪ್ರಾಚಾರ್ಯರಾದರು. ೧೯೪೦ರಲ್ಲಿ ‘ಶ್ರೀಮತ್‌ ತ್ಯಾಗರಾಜ ವಿಜಯ’ ಎಂಬ ಸಂಸ್ಕೃತ ಕಾವ್ಯವನ್ನು ರಚಿಸಿದರು. ‘ಸಂಗೀತ ಕಲ್ಪ ದ್ರುಮಂ’ ಎಂಬುದು ಅವರು ಬರೆದ ಸಂಗೀತ ಲಕ್ಷಣ ಗ್ರಂಥ. ಈ ಎಲ್ಲಾ ಸಂಗೀತ ಸೇವೆಯನ್ನು ಪರಿಗಣಿಸಿ ತಿರುವಾಂಕೂರ್‌ ವಿಶ್ವವಿದ್ಯಾಲಯವು ೧೯೪೩ರಲ್ಲಿ ಅವರಿಗೆ ಗೌರವ ಡಾಕ್ಟರೇಟ್‌ ಅನ್ನು ಪ್ರದಾನ ಮಾಡಿತು. ಅದೇ ವರ್ಷ ತಿರುವಾಂಕೂರ್‌ ವಿಶ್ವವಿದ್ಯಾಲಯದಿಂದ ನಿವೃತ್ತರಾದರು.
ಮದ್ರಾಸ್‌ ಮ್ಯೂಸಿಕ್‌ ಅಕಾಡಮಿಯ ಅಧ್ಯಕ್ಷರಾಗಿಯೂ ಸೇವೆ ಸಲ್ಲಿಸಿದ ಭಾಗವತರು ಸಂಗೀತ ಕಲಾನಿಧಿ ಬಿರುದಾಂಕಿತರಾದರು. ಅಕಾಡೆಮಿ ನಡೆಸುತ್ತಿದ್ದ ಸಂಗೀತ ಉಪಾಧ್ಯಾಯರ ತರಬೇತಿ ಕಾಲೇಜಿನಲ್ಲಿ ಪ್ರಾಂಶುಪಾಲರಾಗಿಯೂ ಸೇವೆ ಸಲ್ಲಿಸಿದರು.
ಅವರ ಅನೇಕ ಶಿಷ್ಯರು ಸಂಗೀತ ಕ್ಷೇತ್ರದಲ್ಲಿ ಖ್ಯಾತನಾಮರಾಗಿದ್ದಾರೆ. ಮಧುರೆ ಮಣಿ ಅಯ್ಯರ್, ಗೋಟುವಾದ್ಯ ನಾರಾಯಣ ಅಯ್ಯಂಗಾರ್, ಸ್ವರಮೂರ್ತಿ ವಿ.ಎನ್‌.ರಾವ್‌, ಬೂದಲೂರು ಕೃಷ್ಣಮೂರ್ತಿ ಶಾಸ್ತ್ರಿ ಮುಂತಾದವರೆಲ್ಲ ಅವರ ಗರಡಿಯಲ್ಲಿ ಪಳಗಿದವರೇ. ಗೋಟುವಾದ್ಯದಲ್ಲೂ ನಿಷ್ಣಾತರಾಗಿದ್ದ ಭಾಗವತರು ತಮ್ಮ ಕಚೇರಿಯ ಕೊನೆಯಲ್ಲಿ ಅದನ್ನುನುಡಿಸಿ, ರಸಿಕರನ್ನು ರಂಜಿಸುತ್ತಿದ್ದರು. ಅವರ ದತ್ತು ಪುತ್ರರಾದ ವೈದ್ಯಲಿಂಗಂರವರು ಮದ್ರಾಸಿನ ಅಕಾಡೆಮಿಯ ನೆರವಿನಿಂದ ಮುತ್ತಯ್ಯ ಭಾಗವತರ ಎಲ್ಲಾ ರಚನೆಯಗಳನ್ನು ತಮಿಳಿನಲ್ಲಿ ಪ್ರಕಟಿಸಿದ್ದಾರೆ. ಭಾಗವತರು ತಮ್ಮ ಅರವತ್ಮೂರನೇ ವಯಸ್ಸಿನಲ್ಲಿ ೩೦.೬.೧೯೪೫ರಂದು ಈಶ್ವರನ ಪಾದಾರವಿಂದ ಸೇರಿದರು.
ಬದುಕಿನ ಅನೇಕ ಏಳು ಬೀಳುಗಳ ನಡುವೆ ಧೃತಿಗೆಡದೆ ಕಲೆಯ ಪ್ರಸಾರ, ಸಂಶೋಧನೆ, ಕಥಾಕೀರ್ತನ, ನವೀನ ಪ್ರಯೋಗ, ವಿದ್ಯಾದಾನ ಇವುಗಳಲ್ಲಿ ತಮ್ಮನ್ನು ತೊಡಗಿಸಿಕೊಂಡು ತಮ್ಮ ಬದುಕನ್ನು ಕಲಾಸೇವೆಗಾಗಿಯೇ ಮುಡಿಪಾಗಿಟ್ಟ ಮುತ್ತಯ್ಯ ಭಾಗವತರು ಮೈಸೂರಿನೊಡನೆ ಅವಿಭಾಜ್ಯ ಸಂಬಂಧ ಹೊಂದಿದ್ದರೆಂಬುದು ಕನ್ನಡಿಗರಿಗೆ ಹೆಮ್ಮೆಯ ಸಂಗತಿ. ಇದರ ದ್ಯೋತಕವಾಗಿ ಮೈಸೂರಿನಲ್ಲಿ ಅವರು ಪ್ರಾರಂಭಿಸಿದ ‘ತ್ಯಾಗರಾಜ ಸಂಗೀತ ವಿದ್ವತ್‌ಸಭೆ’ಯನ್ನು ಇಲ್ಲಿ ಸ್ಮರಿಸಿಬಹುದು.
 
ಬೆಂಗಳೂರು ನಾಗರತ್ನಮ್ಮ
ಸಂಗೀತ ತ್ರಿಮೂರ್ತಿಗಳಲ್ಲಿ ಒಬ್ಬರಾದ ಸದ್ಗುರು ಶ್ರೀ ತ್ಯಾಗರಾಜರ ಆರಾಧನೆ ಎಂದೊಡನೆ, ಕಾವೇರಿ ತೀರದ ಪವಿತ್ರಕ್ಷೇತ್ರ-ಸಂಗೀತ ಕಾಶೀ ಎನಿಸಿರುವ ತಿರುವಯ್ಯಾರು, ತ್ಯಾಗರಾಜಸ್ವಾಮಿಗಳ ಸಮಾಧಿ ಸ್ಥಳ ಮತ್ತು ಬೆಂಗಳೂರು ನಾಗರತ್ನಮ್ಮನವರ ನೆನಪು ಬಾರದಿರದು. ಸುಮಾರು ೧೮೯೦ ನೇ ಇಸವಿಯಿಂದ ೧೯೩೦ರ ವರೆಗೆ ದಕ್ಷಿಣ ಭಾರತದ ತೆಲುಗು, ಕನ್ನಡ ಹಾಗೂ ತಮಿಳು ನಾಡುಗಳಲ್ಲಿ ಬೆಂಗಳೂರು ನಾಗರತ್ನಮ್ಮನವರ ಸಂಗೀತವನ್ನು ಕೇಳಿ ಸಂತೋಷಪಡದ ರಸಿಕರಿರಲಿಲ್ಲವೆನ್ನಬಹುದು. ಆಕೆಯ ಕಲಾಪ್ರತಿಭೆ, ಭಾಷಾಪಾಂಡಿತ್ಯ, ಸಂಸ್ಕೃತ ಜ್ಞಾನ, ದೀನ ದಲಿತರ ಬಗ್ಗೆ ಇದ್ದ ಕಳಕಳಿ, ಧರ್ಮಸಂಸ್ಕೃತಿಗಳಲ್ಲಿ ಆಕೆಗಿದ್ದ ಶ್ರದ್ಧೆ, ತ್ಯಾಗಬುದ್ಧಿಗಳಿಂದಾಗಿ ನಾಗರತ್ನಮ್ಮನವರ ಜೀವನ ಚರಿತ್ರೆಯನ್ನು ಸುವರ್ಣಾಕ್ಷರಗಳಲ್ಲಿ ಬರೆದಿಡಬಹುದಾಗಿದೆ.
ಕೋಲಾರದ ನಾಗರತ್ನಮ್ಮ ಮತ್ತು ಬೆಂಗಳೂರು ನಾಗರತ್ನಮ್ಮ ಎಂಬ ಇಬ್ಬರು ಸುಪ್ರಸಿದ್ಧ ಸಂಗೀತ ನಾಟ್ಯ ಕಲಾವಿದರು ಸಮಕಾಲೀನರಾಗಿದ್ದುದು ಕೆಲವೊಮ್ಮೆ ಜಿಜ್ಞಾಸೆಗೆ ದಾರಿಮಾಡಿಕೊಟ್ಟಿದೆ. ಕೋಲಾರದ ನಾಗರತ್ನಮ್ಮ ನಂಜುಂಡ ಸಾನಿ ಎನ್ನುವರ ಮಗಳು. ತನ್ನಪ್ರತಿಭೆಯಿಂದ ಸಂಗೀತ ಪ್ರಪಂಚದಲ್ಲಿ ಹೆಸರು ಮಾಡಿದ್ದರು. ಈಕೆಯನ್ನು ಕೆ.ಎನ್‌.ಆರ್. ಎಂದೂ, ಬೆಂಗಳೂರು ನಾಗರತ್ನಮ್ಮನವರನ್ನು ಬಿ.ಎನ್‌.ಆರ್. ಎಂದೂ ಕರೆಯುವುದು ವಾಡಿಕೆಯಾಗಿತ್ತು. ಬೆಂಗಳೂರು ನಾಗರತ್ನಮ್ಮ ನಂಜನಗೂಡಿನ ಹೆಣ್ಣು ಮಗಳು. ಆದರೆ ಬಾಲ್ಯದಿಂದಲೂ ಅವರು ಹೆಚ್ಚುದಿನಗಳನ್ನು ಬೆಂಗಳೂರಿನಲ್ಲೇ ಕಳೆದು, ನಂತರ ಮದರಾಸಿಗೆ ಹೋಗಿ ಪ್ರಸಿದ್ಧರಾಗಿ ಕೊನೆಯವರೆಗೂ ಕನ್ನಡನಾಡಿನ ಹೊರಗೇ ಇದ್ದುದರಿಂದ ಅವರನ್ನು ಬೆಂಗಳೂರು ನಾಗರತ್ನಮ್ಮ/ಬಿ.ಎನ್‌.ಆರ್. ಎಂದು ಕರೆಯಲಾಗುತ್ತಿತ್ತು. ದೇವದಾಸಿ ಜನಾಂಗಕ್ಕೆ ಸೇರಿದ ಅವರ ತಾಯಿ ಪುಟ್ಟಲಕ್ಷಮ್ಮ ನಂಜನಗೂಡಿನ ವಕೀಲರಾಗಿದ್ದ ಸುಬ್ಬರಾಯರ ಆಶ್ರಯದಲ್ಲಿದ್ದರು. ಪುಟ್ಟಲಕ್ಷ್ಮಿ ಸುಬ್ಬರಾಯರಿಗೆ ನಾಗರತ್ನ ಜನಿಸಿದಳು. ಆಕೆಯ ಜನನ ೧೮೭೮ನೇ ಇಸವಿಗೆ ಸಲ್ಲುವ ಬಹುಧಾನ್ಯ ಸಂವತ್ಸರಲ್ಲಿ ನವೆಂಬರ್ ಮೂರನೇ ದಿನಾಂಕ. ಕೆಲವು ವಿದ್ವಾಂಸರು ಆಕೆಯ ಜನನ ೧೮೭೦-೭೩ರಮಧ್ಯೆ ಆಗಿರಬೇಕೆಂದೂ ಅಭಿಪ್ರಾಯ ಪಡುತ್ತಾರೆ. ಮಗುವಿಗೆ ಒಂದುವರೆ ವರ್ಷ ತುಂಬುವುದರಲ್ಲಿ ಕಾರಣಾಂತರಗಳಿಂದ ಪುಟ್ಟಲಕ್ಷ್ಮಿ ಸುಬ್ಬರಾಯರಿಂದ ದೂರಾಗಿ, ನಾಗರತ್ನಳೊಡನೆ ಮೈಸೂರು ಸೇರಬೇಕಾಯಿತು. ಕೆಲಕಾಲಾನಂತರ ಗಿರಿಭಟ್ಟರ ತಮ್ಮಯ್ಯ ಎಂಬ ಪ್ರಸಿದ್ಧ ವಿದ್ವಾಂಸರ ಬಳಿ ಸಂಗೀತ, ಸಾಹಿತ್ಯ ಸಂಸ್ಕೃತ ಭಾಷೆಗಳಲ್ಲಿ ನಾಗರತ್ನಳ ಶಿಕ್ಷಣ ಪ್ರಾರಂಭವಾಯಿತು. ಅವಳಿಗೆ ಒಂಬತ್ತು ವರ್ಷಗಳು ತುಂಬುವವರೆಗೆ ವಿದ್ಯಾಭ್ಯಾಸ ನಿರ್ವಿಘ್ನವಾಗಿ ಸಾಗಿತು. ದೈವದತ್ತವಾದ ಕಲಾಪ್ರತಿಭೆಯನ್ನು ಹೊಂದಿ, ಕುಶಾಗ್ರಮತಿಮುಳ್ಳ ನಾಗರತ್ನಳಿಗೆ ಈ ವೇಳೆಗಾಗಲೇ ಒಳ್ಳೆಯ ಜ್ಞಾನ ಸಂಪಾದನೆಯಾಗಿತ್ತು.ಅವರ ಸಂಸ್ಕೃತ ಭಾಷಾಜ್ಞಾನ ಅವರು ಹಾಡುತ್ತಿದ್ದ ಶ್ಲೋಕಗಳಲ್ಲಿ ಎದ್ದು ಕಾಣುತ್ತಿತ್ತು.ಕಾವ್ಯ, ಅಲಂಕಾರ, ವ್ಯಾಕರಣಗಳನ್ನು ಅಭ್ಯಾಸಮಾಡಿದ್ದರಿಂದ,ಸಂಗೀತ, ಗಮಕ,ಶ್ಲೋಕಗಳಲ್ಲಿ ಸ್ಪಷ್ಟ ಉಚ್ಚಾರ, ಪದಚ್ಛೇದ, ಧ್ವನಿ ವಿಶೇಷಗಳನ್ನು ಅರಿತು ಅತ್ಯಂತ ಪರಿಣಾಮಕಾರಿಯಾಗಿ ಹಾಡಬಲ್ಲವರಾಗಿದ್ದರು. ಕನ್ನಡ ಸಾಹಿತ್ಯದಲ್ಲೂ ಪಾಂಡಿತ್ಯಗಳಿಸಿ, ಜೈಮಿನಿ ಭಾರತ, ರಾಜ ಶೇಖರ ವಿಲಾಸ, ಕುಮಾರವ್ಯಾಸ ಭಾರತದಿಂದ ಪದ್ಯಗಳನ್ನು ಆರಿಸಿ, ಸೂಕ್ತರಾಗಗಳಲ್ಲಿ ವಿದ್ವತ್ಪೂರ್ಣವಾಗಿ ಅರ್ಥೈಸಿ ಹಾಡುತ್ತಿದ್ದರು. ಆದರೆ ದುರದೃಷ್ಟವಶಾತ್‌ ಗಿರಿಭಟ್ಟರ ತಮ್ಮಯ್ಯನವರಲ್ಲಿ ಮನಸ್ತಾಪ ಮೂಡಿ ನಾಗರತ್ನಳ ಶಿಕ್ಷಣ ನಿಂತುಹೋಯಿತು.
ಪುಟ್ಟಲಕ್ಮಮ್ಮ, ಮಗಳ ವಿದ್ಯಾಭ್ಯಾಸ ಕಲಾಸಾಧನೆಯೇ ತಮ್ಮ ಜೀವನದ ಏಕೈಕ ಗುರಿಯನ್ನಾಗಿ ಪರಿಗಣಿಸಿದವರು. ನಾಗರತ್ನಳನ್ನು ಕಾಂಚೀಪುರದ ಧನಕೋಟಿ ಅಮ್ಮಾಳ್‌ ಎಂಬ ಸುಪ್ರಸಿದ್ಧ ವಿದ್ವಾಂಸರಲ್ಲಿ ಸಂಗೀತ ನೃತ್ಯಗಳಲ್ಲಿ ಹೆಚ್ಚಿನ ಶಿಕ್ಷಣ ಕೊಡಿಸಬೇಕೆಂದು ಕರೆದೊಯ್ದರಾದರೂ, ಅವರ ಪ್ರಯತ್ನ ಫಲಿಸಲಿಲ್ಲ. ಪುಟ್ಟಲಕ್ಷ್ಮಿ ನಿರಾಶರಾಗಿ ಮಗಳೊಡನೆ ಬೆಂಗಳೂರಿಗೇ ಹಿಂದಿರುಗಿದರು.
ಬೆಂಗಳೂರಿನಲ್ಲಿ ತಮ್ಮ ವಾವೆಯಲ್ಲಿ ಅಣ್ಣನವರಾದ ವಿದ್ವಾನ್‌ ವೆಂಕಟಸ್ವಾಮಪ್ಪನವರಲ್ಲಿ ಆಶ್ರಯ ಪಡೆದರು. ಬಾಲಕಿ ನಾಗರತ್ನಳ ವಿದ್ಯಾಭ್ಯಾಸಕ್ಕೆ ಅನುಕೂಲವಾಯಿತು. ಬೆಂಗಳೂರಿನ ಸುಪ್ರಸಿದ್ಧ ವಿದ್ವಾಂಸರೆನಿಸಿದ್ದ ಮುನಿಸ್ವಾಮಪ್ಪನವರಲ್ಲಿ ಸಂಗೀತ ಶಿಕ್ಷಣ ಮುಂದುವರೆಯಿತು. ತ್ಯಾಗರಾಜರ ಪ್ರಮುಖ ಶಿಷ್ಯರಲ್ಲಿ ಒಬ್ಬರಾಗಿದ್ದ ವಾಲಾಜಪೇಟೆ ವೆಂಕಟರಮಣ ಭಾಗವತರ ಮಗ, ವಾಲಾಜ ಪೇಟೆ ಕೃಷ್ಣಸ್ವಾಮಿ ಭಾಗವತರು ವಿದ್ವಾನ್‌ ಮುನಿಸ್ವಾಮಪ್ಪನವರ ಗುರುಗಳು. ತ್ಯಾಗರಾಜರ ಶಿಷ್ಯ ಪರಂಪರೆಗೆ ಸೇರಿಹೋಗುವ ಪುಣ್ಯ ನಾಗರತ್ನಮ್ಮನವರಿಗೆ ಆ ವಯಸ್ಸಿನಲ್ಲೇ ಲಭಿಸಿತ್ತು. ಮುನಿಸ್ವಾಮಪ್ಪನವರು ಒಳ್ಳೆಯ ಪಿಟೀಲು ವಾದಕರೂ ಆಗಿದ್ದರು. ಸಂಗೀತದೊಂದಿಗೆ ಆಂಗ್ಲ, ತೆಲುಗು, ತಮಿಳು ಭಾಷೆಗಳಲ್ಲಿಯೂ ಶಿಕ್ಷಣ ಪ್ರಾರಂಭವಾಯಿತು. ಜೊತೆಜೊತೆಯಲ್ಲೇ ಮದರಾಸಿನವರಾಗಿದ್ದ ತಿರುವೆಂಕಟಾಚಾರ್ಯರಲ್ಲಿ ಅಭಿನಯವನ್ನೂ, ಬೆಂಗಳೂರು ಕಿಟ್ಟಣ್ಣನವರಲ್ಲಿ ನಾಟ್ಯವನ್ನು ನಾಗರತ್ನಮ್ಮ ಕಲಿಯುತ್ತಿದ್ದರು. ಎಲ್ಲ ಗುರುಗಳ ಕೃಪಾ ಕಟಾಕ್ಷ ದೊರೆಯಿತು. ಸುಮಾರು ನಾಲ್ಕು ವರ್ಷಗಳ ಶಿಸ್ತಿನ ಕಠಿಣ ವಿದ್ಯಾಭ್ಯಾಸ ಶಿಕ್ಷಣಗಳ ನಂತರ ಅವರಲ್ಲಿ ಸುಪ್ತವಾಗಿದ್ದ ಸಂಗೀತ ಸಾಹಿತ್ಯ ನೃತ್ಯ ಕಲಾಪ್ರತಿಭೆಯು ಸರ್ವತೋಮುಖವಾಗಿ ವಿಕಾಸಗೊಂಡು ಪ್ರಕಾಶಿಸಲಾರಂಭಿಸಿತು. ಕಿಟ್ಟಣ್ಣನವರ ಅನೇಕ ಶಿಷ್ಯರ ಪೈಕಿ ಬೆಂಗಳೂರು ನಾಗರತ್ನಮ್ಮ ಮತ್ತು ಬೆಂಗಳೂರು ವರಲಕ್ಷ್ಮಿ ಹೆಸರಾಂತ ಕಲಾವಿದೆಯರು ಎನ್ನಿಸಿಕೊಂಡಿದ್ದರು. ಆಗ ನಾಗರತ್ನಮ್ಮನವರಿಗೆ ಹದಿಮೂರರ ಬಾಲಪ್ರಾಯ. ಮತ್ತೊಂದು ವರ್ಷಕಳೆಯುವುದರೊಳಗೆ, ಮಗಳ ಏಳಿಗೆಗಾಗಿ ಜೀವನದುದ್ದಕ್ಕೂ ಹೋರಾಡಿ ಸೊರಗಿದ್ದ ಪುಟ್ಟಲಕ್ಷ್ಮಿ ಯಾವುದೋ ಅನಾರೋಗ್ಯದಿಂದ ಬಳಲಿ ಅಸುನೀಗಿದರು. ತನ್ನವರಾಗಿದ್ದ ಏಕೈಕ ವ್ಯಕ್ತಿಯನ್ನು ಕಳೆದುಕೊಂಡ ನಾಗರತ್ನಮ್ಮನಿಗೆ ಅತಿ ದೊಡ್ಡ ಆಘಾತವಾಯಿತು. ಆಗ ಗುರುಗಳಾದ ಮುನಿಸ್ವಾಮಪ್ಪನವರು ಅವರಿಗೆ ಎಲ್ಲ ರೀತಿಯಲ್ಲೂ ಬೆಂಬಲವಾಗಿ ನಿಂತು, ಸಮಾಧಾನ ಪಡಿಸಿ, ಧೈರ್ಯತುಂಬಿ ಮಗಳಂತೆ ಆದರಿಸಿದರು. ಕಲೆಯಲ್ಲಿ ಹೆಸರನ್ನು ಸಾಧಿಸಬೇಕೆಂಬ ಅವರ ತಾಯಿಯ ಪ್ರತಿಜ್ಞೆಯನ್ನು ನೆನಪುಮಾಡಿ, ಮತ್ತೆಕಾರ್ಯಪ್ರವೃತ್ತಳಾಗಿ ಕಲಾಸಾಧನೆಯಲ್ಲಿ ತೊಡಗುವಂತೆ ಮಾಡಿದರು. ಮುಂದಿನ ಎರಡು ವರ್ಷಗಳು ಸರಿದುಹೋದುವು.
ಆಗ ಮೈಸೂರಿನಲ್ಲಿ ಕಲಾವಿದರಿಗೆ ಪ್ರೋತ್ಸಾಹ ನೀಡಿ ಆದರಿಸುತ್ತಿದ್ದ ಚಾಮರಾಜ ಒಡೆಯರ ಕಾಲ. ನಾಗರತ್ನಮ್ಮನ ಕಲಾ ಪ್ರೌಢಿಮೆಯಲ್ಲಿ ಭರವಸೆಹೊಂದಿದ್ದ ಮುನಿಸ್ವಾಮಪ್ಪನವರು, ೧೮೯೨ನೇ ಇಸವಿಯ ನವರಾತ್ರಿ ಉತ್ಸವದಲ್ಲಿ ಆಕೆಯ ರಂಗಪ್ರವೇಶ ಮಾಡಿಸಲು ಉದ್ದೇಶಿಸಿ, ಮೈಸೂರಿಗೆ ಕರೆತಂದರು. ವೀಣೆ ಶೇಷಣ್ಣನವರ ಮನೆಯಲ್ಲಿ, ನವರಾತ್ರಿ ಉತ್ಸವಕ್ಕಾಗಿ ಸೇರಿದ್ದ ಘನ ವಿದ್ವಾಂಸರು, ನಗರದ ಗಣ್ಯ ವ್ಯಕ್ತಿಗಳು ಮತ್ತು ರಸಿಕರ ಎದುರಿನಲ್ಲಿ ಮೊದಲ ಕಚೇರಿ ನಡೆಯಿತು. ಆಕೆಯ ಗಾನಮಾಧುರ್ಯ, ಶೈಲಿ, ಮನೋಧರ್ಮ ಸಂಪ್ರದಾಯ, ಸಾಹಿತ್ಯ ಭಾವಗಳಿಗೆ ಶ್ರೋತೃಗಳಿಂದ ಪ್ರಶಂಸೆಯ ಸುರಿ ಮಳೆಯಾಯಿತು. ನಮಿಸಿದ ನಾಗರತ್ನಳಿಗೆ ಶೇಷಣ್ಣನವರು ಶಾಲುಹೊದ್ದಿಸಿ ಯಶೋವಂತಳಾಗೆಂದು ಹೃತ್ಪೂರ್ವಕವಾಗಿ ಹರಸಿದರು. ಸುದ್ದಿ ಅರಮನೆಗೆ ತಲುಪಲು ತಡವಾಗಲಿಲ್ಲ. ಕೆಲವೇ ದಿನಗಳಲ್ಲಿ ಯಾವುದೋ ಶುಭ ಸಂದರ್ಭಒದಗಿ, ಮಹಾರಾಜರ ದರ್ಬಾರಿನಲ್ಲಿ ಸಂಗೀತ ಕಚೇರಿ ನೀಡಬೇಕೆಂದು ಅರಮನೆಯಿಂದ ಆಮಂತ್ರಣ ಬಂತು. ಗೊತ್ತಾದ ದಿನ ಗುರುಗಳಾದ ಮುನಿಸ್ವಾಮಪ್ಪನವರೇ ಪಕ್ಕವಾದ್ಯಕ್ಕೆ ಪಿಟೀಲು ಹಿಡಿದರು. ದರ್ಬಾರಿನ ಕಚೇರಿಯಲ್ಲಿ ನಾಗರತ್ನಮ್ಮನ ಸಂಗೀತ ವಿಜೃಂಭಿಸಿತು. ನೆರೆದಿದ್ದ ಗಣ್ಯರ ಪೈಕಿ ಗಿರಿಭಟ್ಟರ ತಮ್ಮಯ್ಯನವರೂ ಇದ್ದರು. ವಿದ್ಯಾ ಪಕ್ಷಪಾತಿಗಳಾದ ಒಡಯರು ಎಲ್ಲರೆದುರು ನಾಗರತ್ನಮ್ಮನವರ ಸಂಗೀತ ಪ್ರೌಢಿಮೆಯನ್ನು ಮೆಚ್ಚಿ ಬೆಳ್ಳಿ ತಟ್ಟೆಯಲ್ಲಿ ಅನೇಕ ಕಾಣಿಕೆಗಳನ್ನು ಕೊಟ್ಟು ಸನ್ಮಾನಿಸಿದರು.
ದರ್ಬಾರಿನ ಸಂಗೀತ ಕಚೇರಿ ನಡೆದು ಎರಡೇ ದಿನಗಳ ತರುವಾಯ ನಾಗರತ್ನಮ್ಮನವರಿಗೆ ಮತ್ತೆ ಅರಮನೆಯಿಂದ ಆಮಂತ್ರಣ ಬಂದಿತು. ಈ ಬಾರಿ ನಾಗರತ್ನಮ್ಮನವರ ನಾಟ್ಯ ಪ್ರದರ್ಶನ ಏರ್ಪಾಡಾಗಿತ್ತು. ನಾಟ್ಯ ಗುರುಗಳಾದ ಕಿಟ್ಟಪ್ಪನವರ ನಟ್ಟುವಾಂಗ, ನಾಟ್ಯಕಚೇರಿಗೆ ಮತ್ತಷ್ಟು ಗೌರವ ತಂದಿತು. ಅವರ ಅಭಿನಯ, ನೃತ್ಯ ನೃತ್ಯದಲ್ಲಿದ್ದ ನಿರ್ಣಯ, ರಸಭಾವಗಳನ್ನು ವ್ಯಕ್ತಪಡಿಸುವ ರೀತಿ, ಅಲ್ಲಿ ಸೇರಿದ್ದ ರಸಿಕರೆಲ್ಲ ಮೆಚ್ಚುಗೆ ಗಳಿಸಿತು. ಸಂಪ್ರದಾಯದತೆ ಚಾಮರಾಜ ಒಡೆಯರೂ, ಮಹಾರಾಣಿ ಕೆಂಪು ನಂಜಮ್ಮಣ್ಣಿಯವರೂ ವಸ್ತ್ರಾಭರಣಗಳು ತುಂಬಿದ್ದ ಸನ್ಮಾನದ ಬೆಳ್ಳಿ ಹರಿವಾಣಗಳನ್ನಿತ್ತು ಗೌರವಿಸಿದರು. ದರ್ಬಾರಿನ ಸಂಗೀತ ನೃತ್ಯ ಕಚೇರಿಗಳ ನಂತರ ಕೇವಲ ೧೪-೧೫ ರ ಪ್ರಾಯದ ನಾಗರತ್ನಮ್ಮನವರು ಒಬ್ಬ ಪ್ರಬುದ್ಧ ಕಲಾವಿದೆಯಾಗಿ ಎಲ್ಲರ ಗಮನ ಸೆಳೆದರು. ಮಹಾರಾಜರ ಕೃಪೆಯು ಆಗಿ ದರ್ಬಾರಿನಲ್ಲಿಯೇ ಉದ್ಯೋಗವಾಗಿ ಮೈಸೂರಿನಲ್ಲಿ ನೆಲೆಸಿದರು. ಮೈಸೂರಿನಲ್ಲಿ ಶಿಷ್ಯಳ ಅಭಿವೃದ್ಧಿ ಕಂಡು ಮುನಿಸ್ವಾಮಪ್ಪನವರಿಗೆ ಎಲ್ಲಿಲ್ಲದ ಹಿಗ್ಗು. ಮುಂದೆ ಒಂದು ವರ್ಷದಲ್ಲಿ ಮುನಿಸ್ವಾಮಪ್ಪನವರು ಕಾಲವಾದರು. ತಂದೆಯಂತೆ ಬೆಂಬಲವಾಗಿದ್ದ ಗುರುವಿನ ನಿಧನದಿಂದ ನಾಗರತ್ನಮ್ಮನವರಿಗೆ ದಿಕ್ಕು ತಪ್ಪಿದಂತಾಯಿತು. ಮತ್ತೆ ಚೇತರಿಸಿಕೊಂಡು, ಆಸ್ಥಾನ ವಿದ್ವಾಂಸರಾಗಿದ್ದ ಬಿಡಾರಂ ಕೃಷ್ಣಪ್ಪನವರಲ್ಲಿ ಹೆಚ್ಚಿನ ಮಾರ್ಗದರ್ಶನಕ್ಕಾಗಿ ಸಂಗೀತ ಶಿಕ್ಷಣ ಪ್ರಾರಂಭಿಸಿದರು.
೨೮-೧೨-೧೮೯೪ರಲ್ಲಿ ಆಶ್ರಯದಾತರೂ ದಯಾಳುವೂ ಆಗಿದ್ದ ಚಾಮರಾಜ ಒಡಯರು ಕಲ್ಕತ್ತೆಯಲ್ಲಿ ಹಠಾತ್ತನೆ ಮರಣ ಹೊಂದಿದರು. ೧೦ ವರ್ಷದ ಬಾಲಕ ಕೃಷ್ಣರಾಜ ಒಡೆಯರು ಪಟ್ಟಕ್ಕೆ ಬಂದುದರಿಂದ ಅರಮನೆಯ ಆಡಳಿತ ಸ್ಥಿತಿಗತಿಗಳು ಏರುಪೇರಾಯಿತು. ಈ ಸಂದರ್ಭದಲ್ಲಿ ನಾಗರತ್ನಮ್ಮನವರು ಮತ್ತೆ ಬೆಂಗಳೂರಿಗೇ ಹಿಂದಿರುಗಿದರು. ಈ ಬಾರಿ ನಗರದ ನಗರ್ತಪೇಟೆಯ ಒಂದು ಮನೆಯಲ್ಲಿ ವಾಸ. ಸಂಜೆಯ ವೇಳೆ ವಿದ್ವಾಂಸರು ಹಾಗೂ ರಸಿಕರಿಗಾಗಿ ಸಂಗೀತ ಸಮಯಗಳು. ಹಾಗೆ ಅವರ ಸಂಗೀತಕ್ಕಾಗಿ ಸೇರುವ ಅಭಿಮಾನಿಗಳ ಸಂಖ್ಯೆಯೂ ಹೆಚ್ಚಿ ಒಳ್ಳೆಯ ಪ್ರೋತ್ಸಾಹ ಸಿಗುತ್ತಿತ್ತು. ಅವರ ಪೈಕಿ ಕೆ.ಪಿ. ಪುಟ್ಟಣ್ಣ ಶೆಟ್ಟರು, ಜಸ್ಟಿಸ್‌ ಚಂದ್ರಶೇಖರ ಅಯ್ಯರ್, ಚೀಫ್‌ ಜಡ್ಜ್‌ ನರಹರಿರಾಯರು ಮುಂತಾದ ಗಣ್ಯರೂ ಇದ್ದರು.
ಬೆಂಗಳೂರಿನಲ್ಲಿ ನೆಲೆಸಿದ ಮೇಲೆ, ಅವರ ಸಂಗೀತ, ಸಾಹಿತ್ಯ, ನೃತ್ಯ, ಲಾವಣ್ಯ, ಸುಸ್ವಭಾವಗಳನ್ನು ಮೆಚ್ಚಿಕೊಂಡ ಚೀಫ್‌ ಜಸ್ಟಿಸ್‌ ನರಹರಿರಾಯರು ಆಕೆಯ ಆಶ್ರಯದಾತರಾದರು. ಸಂಗೀತ ಸಾಹಿತ್ಯಗಳಲ್ಲಿ ಸ್ವತಃ ಉತ್ತಮ ಅಭಿರುಚಿಯುಳ್ಳವರೂ ಗೌರವಾನ್ವಿತರೂ ಆಗಿದ್ದ ರಾಯರು ಇತರ ಅಭಿಮಾನಿಗಳೊಡನೆ ಪ್ರತಿದಿನ ಸಾಯಂಕಾಲ ನಾಗರತ್ನಮ್ಮನವರ ಮನೆಗೆ ಬಂದು ದೈವೀಕವಾದ ಅವರ ಸಂಗೀತ ಸುಧೆಯನ್ನು ಸವಿದು ಮನೆಗೆ ಹಿಂದಿರುಗುತ್ತಿದ್ದರು. ಕೆಲವು ಸಮಯದ ನಂತರ, ನಾಗರತ್ನಮ್ಮನವರ ಸಂಗೀತ ಸಂಜೆಗಳಿಗೆ ಈಗಿನ ನರಿಹರಿರಾಯನ ಗುಡ್ಡವನ್ನು, ಸೂಕ್ತವಾದ ಸ್ಥಳವೆಂದು ಆರಿಸಿ, Mount of Joy (ಆನಂದ ಶೈಲ) ಎಂದು ಹೆಸರಿಟ್ಟು, ಆಗಾಗ್ಗೆ ರಸಿಕರೊಡನೆ ಬಂದು ಸಂಗೀತ ಸಮಾರಾಧನೆಯಲ್ಲಿ ಪಾಲ್ಗೊಳ್ಳುತ್ತಿದ್ದರು. ಆ ದಿವ್ಯವಾದ ಸಂಗೀತವನ್ನು ಒಮ್ಮೆ ಕೇಳಿದವರು ಮತ್ತೆಂದೂ ಮರೆಯಲು ಸಾಧ್ಯವಿರಲಿಲ್ಲವೆಂದು ಅನೇಕ ರಸಿಕರು ನೆನಪುಮಾಡಿಕೊಳ್ಳುತ್ತಿದ್ದರು.
ನರಹರಿರಾಯರು ಕೆಲಸದಿಂದ ನಿವೃತ್ತರಾಗುವ ದಿನಗಳು ಹತ್ತಿರವಾದಂತೆ ರಾಯರು ಚಿಂತಾಕ್ರಾಂತರಾದರು. ಸಂಗೀತಸಂಜೆಗಳಲ್ಲಿ ಕೆಲವಾರು ದಿನಗಳು ಕಳೆದರೂ ರಾಯರು ಮೌನಿಯಾಗಿ ವಿಮುಖರಾಗಿರುವ ಕಾರಣ ತಿಳಿಯದೆ ನಾಗರತ್ನಮ್ಮ ಗೊಂದಲಕ್ಕೀಡಾದರು. ಒಂದು ಸಂಜೆ ಸಂಗೀತ ಸಮಯದಲ್ಲಿ ಕಮಾಚ್‌ರಾಗದಲ್ಲಿ ‘ಮಾತಾಡಬಾರದೇನೋ ಮಾರಮಣನೆ’, ಎಂಬ ಕನ್ನಡ ಜಾವಳಿಯನ್ನು ಸಮಯಸ್ಪೂರ್ತಿಯಿಂದ ರಚಿಸಿ, ಕುಳಿತಲ್ಲೇ ಅಭಿನಯಿಸುತ್ತಾ ಅದ್ಭುತವಾಗಿ ಹಾಡಿಯೇ ಬಿಟ್ಟರಂತೆ. ಈ ಜಾವಳಿ, ನಂತರ ಎಲ್ಲೆಲ್ಲೋ ಪ್ರಸಿದ್ಧವಾಯಿತು. ನಾಗರತ್ನಮ್ಮನವರ ಸಂಗೀತ ಮತ್ತೂ ಬೆಳೆಯಬೇಕು, ಹೆಚ್ಚು ಹೆಚ್ಚು ಜನರನ್ನು ತಲುಪಬೇಕು, ಅವರ ಪ್ರತಿಭೆ ಬೆಳಗಬೇಕು ಎಂಬ ದೂರಾಲೋಚನೆಯಿಂದ, ರಾಯರು, ಸಂಗೀತ ನೃತ್ಯ ವಿದ್ವಾಂಸರ ಕೇಂದ್ರವಾಗಿರುವ ಮದರಾಸು ಇದಕ್ಕೆ ತಕ್ಕ ವಾತಾವರಣವುಳ್ಳ ಸ್ಥಳವೆಂದು ನಿರ್ಧರಿಸಿ, ಮದರಾಸಿನ ಆಗರ್ಭ ಶ್ರೀಮಂತರಾದ ಸಾಹುಕಾರ್ ಸಿ.ಎಸ್‌. ರಾಜರತ್ನಂ ಮೊದಲಿಯಾರ್ ಎಂಬುವವರಲ್ಲಿ ಆಕೆಗೆ ಆಶ್ರಯ ಕಲ್ಪಿಸಿಕೊಟ್ಟರು. ಅವರ ನಿರ್ಧಾರ ಸೂಕ್ತವಾದುದೆಂದು ತಿಳಿದು ನಾಗರತ್ನಮ್ಮನವರು ಮದರಾಸಿಗೆ ೧೯೦೩ ರಲ್ಲಿ ಹೋಗಿ ನೆಲೆಸಿದರು. ವಾಸ, ಸಂಗೀತ ಪ್ರದರ್ಶನಗಳ ಏರ್ಪಾಟೂ ಆಯಿತು. ಎಂದಿನಂತೆ ಸಂಗೀತ ಸಂಜೆಗಳಿಗಾಗಿ ಅನೇಕ ಗಣ್ಯರು, ವಿದ್ವಾಂಶರು, ರಸಿಕರು ಬರುತ್ತಿದ್ದರು. ಆ ಪೈಕಿ ಘನ ವಿದ್ವಾಂಸರಾಗಿದ್ದ ರಾಮನಾಡದ್ ಶ್ರೀನಿವಾಸ ಅಯ್ಯಂಗಾರ್ಯರ ಪರಿಚಯವಾಗಿ, ಅವರೇ ನಾಗರತ್ನಮ್ಮನವರ ಮುಂದಿನ ಸಂಗೀತ ವಿದ್ಯಾ ಗುರುಗಳಾದರು. ಅತ್ಯುತ್ತಮವಾಗಿ ಸಂಗೀತ ಶಿಕ್ಷಣ ಮುಂದುವರೆಯಿತು. ಕಾಲಾನಂತರದಲ್ಲಿ ನಾಗರತ್ನಮ್ಮನವರು ಪ್ರಸಿದ್ಧ ವಿದ್ವಾಂಸರುಗಳಾದ ತಿರುಕ್ಕೋಡಿ ಕಾವಲ್‌ ಕೃಷ್ಣ ಅಯ್ಯರ್, ಕೋನೇರಿ ರಾಜಪುರಂ ವೈದ್ಯನಾಥ ಅಯ್ಯರ್, ಪಿಟೀಲು ವಿದ್ವಾಂಸರಾದ ತಿರುಚ್ಚಿ ಗೋವಿಂದ ಸಾಮಿ ಪಿಳ್ಳೆಯವರುಗಳಲ್ಲೂ ಸಂಧರ್ಭಾನುಸಾರ ಸಂಗೀತದಲ್ಲಿ ಮಾರ್ಗದರ್ಶನ ಪಡೆದಂತೆ ತಿಳಿದು ಬರುತ್ತದೆ.
ಮದರಾಸಿನಲ್ಲಿ ನೆಲೆಸಿದ ಸ್ವಲ್ಪ ಸಮಯದಲ್ಲಿಯೇ ನಾಗರತ್ನಮ್ಮನವರು ಪಾಂಡಿತ್ಯ ಪೂರ್ಣವೂ, ಭಾವಭಕ್ತಿಯಿಂದ ಪರಿಪಕ್ವವೂ ಆದ ತಮ್ಮ ಗಾಯನದಿಂದ, ಸಂಗೀತ ಪ್ರಪಂಚದಲ್ಲಿ ತಮ್ಮ ಆಸ್ಥಿತ್ವವನ್ನು ಸ್ಥಿರಗೊಳಿಸಿಕೊಂಡರು. ಸಾಹಿತ್ಯದಲ್ಲಿ ಪ್ರಬುದ್ಧೆಯಾಗಿ ಬೆಳೆದು, ಸಂಗೀತದಲ್ಲಿ ಪ್ರೌಢರಾಗಿ, ಕಲಾ ಪರಿಪೂರ್ಣೆಯಾದ ಆಕೆ ಯಾರೊಬ್ಬರ ಆಶ್ರಯವೂ ಇಲ್ಲದೆ ಸ್ವತಂತ್ರವಾಗಿ ಬಾಳಿ ಬೆಳಗುವಂತಾದರು. ದಕ್ಷಿಣಭಾರತದ ಉತ್ತರತುದಿ ಬೊಬ್ಬಿಲಿ ಸಂಸ್ಥಾನದಿಂದ ಕೇರಳದ ಅನಂತ ಶಯನದವರೆಗೂ ಅಸಂಖ್ಯಾತ ಕಚೇರಿಗಳನ್ನು ಮಾಡಿ ಸಹಸ್ರಾರು ಮಂದಿ ರಸಿಕರನ್ನೂ ವಿದ್ವಜ್ಜನರನ್ನೂ ರಂಜಿಸಿದರು. ಯಶಸ್ಸು ಕೀರ್ತಿಗಳು ಅವರನ್ನು ಅರಸಿ ಬರಲು ಪ್ರಾರಂಭವಾಯಿತು. ಬಿರುದು ಪ್ರಶಸ್ತಿಗಳು ಸಾಲುಗಟ್ಟಿನಿಂತವು. ಧನಸಂಗ್ರಹಣೆಯೂ ಆಯಿತು. ಅವರ ಸಂಗೀತಾಭಿಮಾನಿಯಾಗಿದ್ದ ಕೃಷ್ಣಮಾಚಾರ್ಯರೆಂಬ ವಕೀಲರು ಎಲ್ಲ ಕಚೇರಿಗಳಲ್ಲೂ ತಪ್ಪದೆ ಹಾಜರಾಗುತ್ತಿದ್ದರು. ಆಕೆ ೧೯೦೫ರಿಂದ ೧೯೩೪೫ರವರೆಗೆ ದೇಶದ ವಿವಿಧ ಭಾಗಗಳಲ್ಲಿ ಮಾಡಿದ ೧೨೩೫ ಕ್ಕೂ ಮೀರಿ ಶ್ರೇಷ್ಠ ಕಚೇರಿಗಳನ್ನು ದಾಖಲಿಸಿ ಇಟ್ಟಿದ್ದರಂತೆ. ಆ ಪೈಕಿ ಸುಮಾರು ನೂರು ಕಚೇರಿಗಳಲ್ಲಿ ದಿಗ್ವಿಜಯ ಸಾಧಿಸಿ, ಜಯಪತ್ರ ಸಂಪಾದಿಸಿದ್ದರು.
ಮದರಾಸಿನಲ್ಲಿ ಪ್ರತಿವರ್ಷವೂ ತಾವು ನಡೆಸುತ್ತಿದ್ದ ತ್ಯಾಗರಾಜ ಸ್ವಾಮಿಗಳ ಆರಾಧನೆಯನ್ನು, ಇನ್ನೂ ವೈಭವವಾಗಿ ನಡೆಸಲು ತೀರ್ಮಾನಿಸಿ, ಅದಕ್ಕೆ ಸೂಕ್ತವಾದ, ವಿಶಾಲವಾಗಿದ್ದು ಅಂದವಾದ ಮನೆಯನ್ನು ಶ್ರೀನಿವಾಸ ಅಯ್ಯರ್ ರಸ್ತೆಯಲ್ಲಿ ಖರೀದಿಸಿದರು. ಗಾಯಕಿ ತಿರುವಳಂದೂರು ರಾಜಾಯಿ, ಪ್ರಸಿದ್ಧವಾದಕಿ ವೀಣಾ ಧನಂ ಕೊಯಮತ್ತೂರು ತಾಯಿ, ಕೋಲಾರ ನಾಗರತ್ನ, ಸೇಲಂ ಗೋದಾವರಿ, ಗಾಯಕಿ ಹಾಗೂ ನರ್ತಕಿ ವನಜಾಕ್ಷಿ, ಏನಾಡಿ ಸಹೋದರಿಯಂತಹ ಸುಪ್ರಸಿದ್ಧ ಸಂಗೀತ ನೃತ್ಯ ಕಲಾ ಕೋವಿದರು ಅವರ ನೆರೆಹೊರೆಯವರಾಗಿದ್ದರು. ತಮ್ಮ ನೂತನ ಗೃಹ ಪ್ರವೇಶದ ಸಮಾರಂಭಕ್ಕೆ ಗುರುಗಳಾದ ಬಿಡಾರಂ ಕೃಷ್ಣಪ್ಪನವರಿಂದ ಕನ್ನಡ ಕೃತಿಗಳ ವಿಶೇಷ ಕಚೇರಿ ಏರ್ಪಡಿಸಿದ್ದರು. ಬಿಡಾರಂರವರನ್ನು ಮದರಾಸಿಗೆ ಮೊಟ್ಟಮೊದಲ ಬಾರಿಗೆ ಪರಿಚಯಿಸಿದವರೇ ನಾಗರತ್ನಮ್ಮನವರು. ಆ ಕಚೇರಿಗೆ ಬಂದಿದ್ದ ಮದರಾಸಿನ ವಿದ್ವಾಂಸರು, ಗಣ್ಯರು, ರಸಿಕರು ಮೆಚ್ಚಿ ಕೊಂಡಾಡಿದರು. ಆ ಸಂದರ್ಭದಲ್ಲಿ ದೇವರನಾಮಗಳಲ್ಲೇ ಅನೇಕ ಕಚೇರಿಗಳನ್ನು ಮಾಡಿ ಬಿಡಾರಂ ರವರು ತಮಿಳುನಾಡಿನಲ್ಲಿ ಜಯಭೇರಿ ಹೊಡೆದರೆಂದು ತಿಳಿದುಬರುತ್ತದೆ.
೧೯೩೫ರ ಹೊತ್ತಿಗೆ ಒಳ್ಳೆಯ ಸ್ಥಿತಿವಂತರಾಗಿದ್ದ ನಾಗರತ್ನಮ್ಮ ಧರ್ಮಕಾರ್ಯಗಳಕಡೆಗೆ ಗಮನ ಹರಿಸಿದ್ದರು. ಬಡಬಗ್ಗರಿಗೆ ದಾನಧರ್ಮ, ಬ್ರಾಹ್ಮಣರಿಗೆ ಅನ್ನ ಸಂತರ್ಪಣೆ, ತಾಯಿಯ ಸ್ಮರಣಾರ್ಥ ಬೆಂಗಳೂರಿನ ಶ್ರೀರಾಮರ ದೇವಸ್ಥಾನದಲ್ಲಿ ವಾರ್ಷಿಕ ಬ್ರಹ್ಮೋತ್ಸವ, ಮದರಾಸಿನ ತಾತ ಮುತ್ತಯ್ಯಪ್ಪನ್‌ ಬೀದಿಯ ಶ್ರೀಸೀತಾರಾಮ ಪ್ರಸನ್ನ ಆಂಜನೇಯಸ್ವಾಮಿಯ ವಾರ್ಷಿಕ ಉತ್ಸವ, ಮೇಲುಕೋಟೆಯ ವೈರಮುಡಿ ಉತ್ಸವ ಮಾರ್ಗದಲ್ಲಿ ಒಂದು ಮಂಟಪ ನಿರ್ಮಾಣ, ಮದರಾಸಿನ ನಂದುಕೇಶ ದೇವಾಲಯದಲ್ಲಿ ದೀಪೋತ್ಸವ ಮುಂತಾದ ಅನೇಕ ಸತ್ಕಾರ್ಯಗಳನ್ನು ಕೊಡುಗೈಯಿಂದ ಮಾಡುತ್ತಿದ್ದರು. ಆದರೆ ಅವರು ಜೀವನದಲ್ಲಿ ಸಾಧಿಸಿದ ಧರ್ಮಕಾರ್ಯಗಳಲ್ಲೆಲ್ಲ ಕಳಸಪ್ರಾಯವಾದ ಪವಿತ್ರಕಾರ್ಯವೆಮದರೆ ಸದ್ಗುರು ತ್ಯಾಗರಾಜರು ಬಾಳಿ ಬದುಕಿದ ತಿರುವಯ್ಯಾರಿನಲ್ಲಿ ಅವರ ಸಮಾಧಿ ಸ್ಥಳದ ಪುನರುತ್ಥಾನ ಮಾಡಿ ಮಂಟಪ ಮತ್ತು ಶ್ರೀಸೀತಾರಾಮ ದೇವಾಲಯವನ್ನು ನಿರ್ಮಿಸಿದುದು.
ಒಂದು ರಾತ್ರಿ ಸ್ವಪ್ನದಲ್ಲಿ ಅವರ ಆರಾಧ್ಯ ದೈವವಾದ ಶ್ರೀ ತ್ಯಾಗರಾಜರ ಸಮಾಧಿ ಸ್ಥಳವು ಕಂಡಂತಾಯಿತು. ಅಲ್ಲದೆ ತ್ಯಾಗರಾಜರು ತಮ್ಮ ಬೃಂದಾವನದ ಬಳಿ ಮಂಟಪ ದೇವಾಲಯವನ್ನು ನಿರ್ಮಿಸಲು ಆದೇಶಕೊಟ್ಟಂತೆ ಭಾಸವಾಯಿತು. ಒಡನೆಯೇ ಅವರಿಗೆ, ತಮ್ಮ ಸರ್ವಸ್ವವನ್ನೂ ಧಾರೆ ಎರೆದು ಮೈಸೂರಿನಲ್ಲಿ ಪ್ರಸನ್ನ ಸೀತಾರಾಮ ಮಂದಿರವನ್ನು ಆಕಾಲದಲ್ಲಿ ಕಟ್ಟಿಸಿದ ತಮ್ಮ ಗುರುಗಳಾದ ಬಿಡಾರಂ ಕೃಷ್ಣಪ್ಪನವರ ನೆನಪಾಯಿತು. ತ್ಯಾಗರಾಜರ ಕೃಪೆಯಿಂದ ಜೀವನದಲ್ಲಿ ಅಪಾರ ಕೀರ್ತಿ, ಧನಕನಕಾದಿಗಳು ಲಭ್ಯವಾಗಿವೆ. ತಾನೂ ಸಹ ತನ್ನ ಗುರುವನ್ನು ಅನುಸರಿಸಿ ತನ್ನ ಸರ್ವಸ್ವವನ್ನೂ ತ್ಯಾಗಯ್ಯನವರಿಗೂ, ಅವರ ಆರಾಧ್ಯ ದೈವವಾದ ಶ್ರೀರಾಮನ ಸೇವೆಗಾಗಿ ಧಾರೆ ಎರೆದು, ಸಮಾಧಿಸ್ಥಳದ ಮಂಟಪ ನಿರ್ಮಿಸಲು ನಿರ್ಧರಿಸಿ ತಕ್ಷಣ ಕಾರ್ಯಪ್ರವೃತ್ತರಾದರು. ಕೆಲವು ಮಿತ್ರರೊಡನೆ ಮದರಾಸಿನಿಂದ ತಿರುವಯ್ಯಾರಿಗೆ ಧಾವಿಸಿದರು. ಕಾವೇರಿ ತೀರದಲ್ಲಿ ಗಿಡಗಂಟೆಗಳ ಮಧ್ಯೆ ಮುಚ್ಚಿಹೋಗಿದ್ದ ಸಮಾಧಿ ಸ್ಥಳವನ್ನು ಗುರುತಿಸಿ, ಆ ಸ್ಥಳದ ಸುತ್ತಮುತ್ತಲ್ಲಿನ ಜಾಗವನ್ನು ಸರಕಾರದಿಂದ ಅಧಿಕೃತವಾಗಿ ಪಡೆಯುವುದರಿಂದ ಹಿಡಿದು, ಅವರ ಮಂಟಪ ನಿರ್ಮಾಣ ಕಾರ್ಯ ಪ್ರಾರಂಭವಾಯಿತು. ಧನ ಸಂಗ್ರಹಣೆಗಾಗಿ ನೂರಾರು ಕಚೇರಿಗಳನ್ನು ಮಾಡಿದರು. ನಾಗರತ್ನಮ್ಮನವರು ಈ ವೇಳೆಗೆ ಇದ್ದ ಒಂದೆರಡು ಮಕ್ಕಳನ್ನು ಕಳೆದುಕೊಂಡು, ಜೀವನದಲ್ಲಿ ನೋವುಂಡು ಒಂಟಿಯಾಗಿದ್ದರು. ಐಹಿಕ ಭೋಗ ಭಾಗ್ಯಗಳಲ್ಲಿ ಅವರಿಗೆ ಯಾವ ಆಸಕ್ತಿಯೂ ಉಳಿದಿರಲಿಲ್ಲ. ಶ್ರೀತ್ಯಾಗರಾಜರ ಸಮಾಧಿ ಸ್ಥಳದ ಮಂಟಪ ದೇವಾಲಯ ನಿರ್ಮಾಣವೇ ಅವರ ಜೀವನದ ಏಕೈಕ ಗುರಿಯಾಯಿತು. ತಮ್ಮಲ್ಲಿದ್ದ ಸಮಸ್ತ ಧನರಾಶಿಯೊಂದಿಗೆ, ಮದರಾಸಿನ ತಮ್ಮ ಭವ್ಯವಾದ ಮನೆಯನ್ನು ಮಾರಿ ಬಂದ ೩೦,೦೦೦ ರೂಗಳನ್ನು, ಅತ್ಯಮೂಲ್ಯವಾದ ತಮ್ಮ ವಜ್ರವೈಡೂರ್ಯದ ನಿಲುವಾಭರಣಗಳನ್ನು ಮಾರಿ ಬಂದ ಹಣವನ್ನೂ ಕಟ್ಟಡದ ನಿಧಿಗೆ ಸೇರಿಸಿದರು. ಪುಣ್ಯಕಾರ್ಯಕ್ಕೆ ಒದಗಿ ಬಂದ ಜನಸಹಾಯ ಧನ ಸಹಾಯಗಳಿಂದಾಗಿ ೧೯೨೧ರಲ್ಲಿ ಪ್ರಾರಂಭವಾದ ಸಮಾಧಿ ಸ್ಥಳದ ಮಂಟಪ ದೇವಾಲಯದ ನಿರ್ಮಾಣ ಕಾರ್ಯ ೧೯೨೫ರಲ್ಲಿ ಸುಗಮವಾಗಿ ಮುಗಿಯಿತು.
ತ್ಯಾಗರಾಜರ ಆರಾಧನೆಯ ಸಮಯದಲ್ಲಿ ಸೇರುವ ಸಹಸ್ರಾರು ಸಂಗೀತ ವಿದ್ವಾಂಸರಿಗೂ ಸಂಗೀತ ಸೇವೆ ಸಲ್ಲಿಸಲು ಅನುಕೂಲವಾಗುವಂತೆ ದೇವಾಲಯದ ಕಟ್ಟಡ ನಿರ್ಮಾಣವಾಯಿತು. ಬೃಂದಾವನದ ಮುಂಭಾಗದಲ್ಲಿ ಕರಿಯ ಶಿಲೆಯ ತ್ಯಾಗರಾಜರ ಮೂರ್ತಿಯ ಪ್ರತಿಷ್ಠಾಪನೆಯಾಯಿತು. ನಾಗರತ್ನಮ್ಮನವರು ತಮ್ಮಲ್ಲಿದ್ದ ಅಮೂಲ್ಯ ದೇವತಾ ವಿಗ್ರಹಗಳನ್ನೂ, ಅಲಂಕಾರ ಪ್ರಭಾವಳಿಗಳನ್ನು ದೇವಾಲಯಕ್ಕೇ ಕೊಟ್ಟು, ತ್ಯಾಗರಾಜರ ವಂಶಸ್ಥರಾದ ರಾಮುಡು ಭಾಗವತರನ್ನು ದೈನಂದಿನ ಪೂಜೆಗೆ ನೇಮಿಸಿದರು. ಬೃಂಧಾವನದ ದಿನನಿತ್ಯದ ಪೂಜೆ ಮತ್ತು ವಿಶೇಷ ಉತ್ಸವಾದಿ ದಿನಗಳ ಪೂಜಾ ಕೈಂಕರ್ಯಗಳು ನಿರಂತರವಾಗಿ ಸುಗಮವಾಗಿ ನಡೆಯಬೇಕೆಂಬ ಉದ್ದೇಶದಿಂದ, ದೇವಾಲಯದ ಹೆಸರಿನಲ್ಲಿ ಹುಟ್ಟುವಳಿ ಮಾಡಲು ಸ್ವಲ್ಪ ಭೂಮಿಯನ್ನು ಕ್ರಯಿಸಿದುದಲ್ಲದೆ, ತಮ್ಮಲ್ಲಿ ಅಳಿದುಳಿದಿದ್ದ ಚಿನ್ನಾಭರಣಗಳನ್ನೂ ಸ್ವಾಮಿಯ ಸೇವೆಗಾಗಿ ಕೊಟ್ಟುಬಿಟ್ಟರು. ಈ ಏರ್ಪಾಡುಗಳ ಉಸ್ತುವಾರಿಗೆ ವಕೀಲ್‌ ರಾಜಗೋಪಾಲಚಾರ್ಯರು, ನಾಗರಾಜಭಾಗವತರು ಮತ್ತು ಪಿಟೀಲು ವಿದ್ವಾನ್‌ ಸುಬ್ರಹ್ಮಣ್ಯ ಅಯ್ಯರ್ ಅಂತಹ ಗಣ್ಯವ್ಯಕ್ತಿಗಳನ್ನು ಧರ್ಮದರ್ಶಿಗಳಾಗಿ ನೇಮಿಸಿದರು.
ದೇವಾಲಯದ ಕುಂಭಾಭಿಷೇಕದ ದಿನ ಪೂಜಾ ವಿಧಿಗಳು ಮುಗಿದು, ತಾವೇ ರಚಿಸಿದ ತ್ಯಾಗರಾಜ ಅಷ್ಟೋತ್ತರ ಶತನಾಮಾವಳಿಯನ್ನು ಪಠಿಸಿ, ಕೈಯ್ಯಾರ ಚಾಮರಸೇವೆ ನಡೆಸಿ, ಮಂಗಳ ಮಾಡಿದಾಗ ಅವರಲ್ಲಿ ಧನ್ಯತೆಯ ಭಾವ ಉಕ್ಕಿತು. ಅವರ ಜೀವನದ ಕನಸು ನನಸಾಗಿತ್ತು. ಇಹಪರಗಳೆರಡಕ್ಕೂ ಸಲ್ಲುವಂತಹ ಮಹತ್ಕಾರ್ಯವನ್ನು ನಾಗರತ್ನಮ್ಮನವರು ತ್ಯಾಗ, ಭಕ್ತಿ, ಶ್ರದ್ಧೆ, ನಿಸ್ವಾರ್ಥಸೇವೆ ಮತ್ತು ಕಾರ್ಯಸಾಧನೆಯಿಂದ ನಿರ್ವಹಿಸಿದ್ದರು.
ಸಿ. ನಾಗಯ್ಯನವರೆಂಬ ತೆಲುಗುಪ್ರಾಂತದ ಹಿರಿಯ ಚಿತ್ರನಟರು, ನಾಗರತ್ನಮ್ಮನವರ ವಾಸಕ್ಕಾಗಿ, ‘ತ್ಯಾಗಬ್ರಹ್ಮನಿಲಯ’ವೆಂಬ ಮನೆಯನ್ನು ಇತ್ತರು. ನಾಗರತ್ನಮ್ಮ ಕೊನೆಯವರೆಗೂ ಈ ಮನೆಯಲ್ಲೇ ಇದ್ದರು. ತ್ಯಾಗರಾರಜರ ಕೃತಿಗಳ ಸಂಪ್ರದಾಯಬದ್ಧ ಶಿಕ್ಷಣಕ್ಕಾಗಿ ತ್ಯಾಗಬ್ರಹ್ಮನಿಲಯದಲ್ಲೇ ಒಂದು ಸಂಗೀತ ಶಾಲೆಯನ್ನು ಪ್ರಾರಂಭಿಸಿದರು. ಬೃಂದಾನವನ್ನು ಸಂದರ್ಶಿಸಲು ಬರುವ ಭಕ್ತಾದಿಗಳಿಗೂ ಇಳಿದುಕೊಳ್ಳಲು ಅಲ್ಲಿಯೇ ಅವಕಾಶ ಕಲ್ಪಿಸಲಾಯಿತು. ಪ್ರತಿದಿನ ತ್ಯಾಗರಾಜರ ಬೃಂದಾವನದ ಪೂಜಾಕೈಂಕರ್ಯಗಳಲ್ಲಿ ಭಾಗವಹಿಸುತ್ತ, ಮೇಲ್ವಿಚಾರಣೆ ನಡೆಸುತ್ತ, ಸಂಗೀತಕಲಿಯುವ ಆಸೆಯುಳ್ಳವರಿಗೆ ವಿದ್ಯಾದಾನ ಮಾಡುತ್ತ, ಸಂದರ್ಶಿಸುವ ಭಕ್ತರು ವಿದ್ವಾಂಸರೊಡನೆ ಸಂಗೀತದ ಬಗ್ಗೆ ಸಂಭಾಷಣೆ ಮಾಡುತ್ತ ತಮ್ಮ ದಿನಗಳನ್ನು ಕಳೆಯುತ್ತಿದ್ದರು. ಪ್ರತಿವರ್ಷ ಆರಾಧನೆಯ ದಿನ ಅವರ ಸಂಭ್ರಮ ಹೇಳತೀರದು. ಬೆಳಗ್ಗೆ ಪ್ರಾರ್ಥನೆಯನ್ನು ಸಲ್ಲಿಸಿ, ನಂತರ ಪಕ್ಕವಾದ್ಯಗಳೊಡನೆ ವೇದಿಕೆಏರಿ, ತ್ಯಾಗರಾಜರ ಹಲವಾರು ಕೃತಿಗಳನ್ನು ಹಾಡುತ್ತಿದ್ದರು. ಬೃಂದಾವನದ ಸುತ್ತಲೂ ಸಾವಿರಾರು ವಿದ್ವಾಂಸರು ಸೇರಿ ಹಾಡುವ ತ್ಯಾಗರಾಜರ ಪಂಚರತ್ನ ಕೃತಿಗಳ ಗೋಷ್ಠಿಗಾಯನದಿಂದ ಪುಳಕಿತರಾಗುತ್ತಿದ್ದರು. ಸಂಗೀತಸೇವೆ ಬಗೆ ಬಗೆಯಾಗಿ ನಡೆಯುತ್ತಿತ್ತು. ಅಂತಹ ಕಾರ್ಯಕ್ರಮಗಳಲ್ಲಿ ತಿರುವಯ್ಯಾರ್ ಅಣ್ಣಾಸಾಮಿ ಭಾಗವತರ ಹರಿಕಥೆ, ಬನ್ನಿಬಾಯಿಯವರ ಕಥಾ ಕಾಲಕ್ಷೇಪ, ಎಂಬಾರ್ ವಿಜಯರಾಘವಾಚಾರ್ಯರ ಸಂಗೀತರೂಪಕಗಳು ನಾಗರತ್ನಮ್ಮನವರಿಗೆ ಅತ್ಯಂತ ಪ್ರಿಯವಾಗಿದ್ದುವಂತೆ. ಪ್ರತಿವರ್ಷ ಆರಾಧನೆಯಂದು ಪಲ್ಲಡಂ ಸಂಜೀವರಾಯರು ಕೊಳಲಿನಲ್ಲಿ ‘ಚೇತುಲಾರ’ ಮತ್ತು ‘ನೆನೆಂದು ವೆದಕುದುರಾ’ ಕೃತಿಗಳನ್ನು ಇತರ ಕಾರ್ಯಕ್ರಮಗಳಿಗೂ ಮೊದಲು ನುಡಿಸಲೇಬೇಕು. ದೀಪಾರಾಧನೆಗೆ ಮೊದಲು ನಾಗರತ್ನಮ್ಮನವರ ಸ್ವರಚಿತ ತ್ಯಾಗರಾಜ ಅಷ್ಟೋತ್ತರ, ಚಾಮರಸೇವ ನಡೆಸುವ ಸಂಪ್ರದಾಯ ರೂಢಿಯಾಯಿತು. ತ್ಯಾಗರಾಜರ ಉತ್ಸವವು ತ್ಯಾಗ ಬ್ರಹ್ಮನಿಲಯದ ಮುಂದೆ ನಿಂತು ನಾಗರತ್ನಮ್ಮನವರಿಂದ ಆರತಿ ಸ್ವೀಕರಿಸಿ ಮುಂದೆ ಸಾಗುವುದು ಸಂಪ್ರದಾಯವಾಗಿತ್ತು.
ತಿರುವಯ್ಯಾರಿಗೆ ಬರುವ ಕನ್ನಡನಾಡಿನ ವಿದ್ವಾಂಸರಿಗೆ ಪ್ರತ್ಯೇಕವಾಗಿ ಒಂದು ಮೈಸೂರು ಛತ್ರವನ್ನು ಕಟ್ಟಿಸಬೇಕೆಂಬುದು ಅವರ ಹೆಬ್ಬಯಕೆ. ಅದಕ್ಕಾಗಿ ಬಹಳ ಪ್ರಯತ್ನಪಟ್ಟರೂ ಅನುಕೂಲವಾಗಲಿಲ್ಲ. ಕೊನೆಗೂ ಕಾರ್ಯವೇನೋ ಪ್ರಾರಂಭವಾದರೂ, ಸಂಪೂರ್ಣವಾದುದನ್ನು ಅವರು ಕಾಣಲಿಲ್ಲ. ನಾಗರತ್ನಮ್ಮನವರು ೮೦ ವರ್ಷಗಳ ತುಂಬು ಜೀವನ ನಡೆಸಿದರು. ಕೊನೆಯವರೆಗೂ ಸದ್ಗುರು ತ್ಯಾಗರಾಜರ ಭಕ್ತೆ ನಾಗರತ್ನಮ್ಮ ವಿರಕ್ತೆಯಾಗಿ, ಗುರುಭಕ್ತಿ, ಗುರುಧ್ಯಾನಗಳಲ್ಲಿಯೂ, ಭಜನೆ ಸಂಗೀತಗಳಲ್ಲಿಯೂ ದಿನ ಕಳೆಯುತ್ತಿದ್ದರು. ವೈಶಾಖಮಾಸದ ಬಹುಳ ಏಕಾದಶಿ (೧೫ ಮೇ ೧೯೫೨) ಯಂದು ತ್ಯಾಗರಾಜರ ಪೂಜೆಸಲ್ಲಿಸಿ, ಒಂದು ಲೋಟ ಹಾಲಿನ ಪ್ರಸಾದವನ್ನು ಸ್ವೀಕರಿಸಿದ ನಾಗರತ್ನಮ್ಮನವರು, ಮುಂದಿನ ನಿಮಿಷದಲ್ಲಿ ರಾಮನಾಮವನ್ನು ಪಠಿಸುತ್ತ ಕಣ್ಮುಚ್ಚಿ ಅನಂತದಲ್ಲಿ ಲೀನರಾದರು.
ಅವರ ಇಚ್ಛೆಯಂತೆ ತ್ಯಾಗರಾಜಸ್ವಾಮಿಗಳ ಸಮಾಧಿಗೆ ಎದುರಾಗಿ ಸ್ವಲ್ಪ ದೂರದಲ್ಲಿ ಅವರ ಸಮಾಧಿ ಮಾಡಿ ಒಂದು ಪುಟ್ಟಗುಡಿ ಕಟ್ಟಲಾಯಿತು. ಅದರಲ್ಲಿ ಸದ್ಗುರುವಿನ ಬೃಂದಾವನವನ್ನೇ ನೋಡುತ್ತ ಕೈಮುಗಿದು ಕುಳಿತಿರುವ ಮಹಾಭಕ್ತೆ ನಾಗರತ್ನಮ್ಮನವರ ಮೂರ್ತಿಯನ್ನು ಪ್ರತಿಷ್ಠಾಪಿಸಲಾಗಿದೆ.
ಸಂಗೀತ-ನೃತ್ಯಕಲೆ ಗಳೊಡನೆ ಸೌಂದರ್ಯ ಸಿರಿಸಂಪದಗಳ ಸಂಗಮದಂತಿದ್ದ ‘ವಿದ್ಯಾಸುಂದರಿ’ ನಾಗರತ್ನಮ್ಮನವರು ವಿನಯ ವಿದೇಯತೆಗಳ ತೌರು, ವೈರಾಗ್ಯದ ಬೀಡಾಗಿದ್ದರು. ನವಿರಾದ ಸಂಭಾಷಣೆ, ಸೌಮ್ಯವಾದ ನಡುವಳಿಕೆಯಿಂದ ಎಲ್ಲರ ಪ್ರೀತಿ ಗೌರವಾದರಗಳಿಗೆ ಪಾತ್ರರಾಗಿದ್ದರು. ನಾಗರತ್ನಮ್ಮನವರದು ನೋಡಿದವರಲ್ಲಿ ಪೂಜ್ಯಭಾವನೆಯನ್ನು ಮೂಡಿಸುವಂತಹ ಲಕ್ಷಣವಾದ ಸ್ನಗ್ಧ ಸೌಂದರ್ಯ. ಹಾಡುವಗಲೂ ಶಬ್ಧ-ಅರ್ಥಗಳ ಭಾವ ವಿಶೇಷಗಳನ್ನು ತಾವೂ ತಲ್ಲೀನರಾಗಿ ಅನುಭವಿಸಿ ಶ್ರೋತೃಗಳಿಗೂ ವರ್ಗಾಯಿಸುತ್ತಿದ್ದರು. ಯಶಸ್ಸು, ಪ್ರಶಸ್ತಿ, ಧನಸಂಗ್ರಹಣೆಯ ಹೆಮ್ಮೆಯ ಕ್ಷಣಗಳು ಕಳೆಯುತ್ತಲೇ, ಅವರ ಮನಸ್ಸು ಹೆಚ್ಚು ಹೆಚ್ಚು ವೈರಾಗ್ಯ, ದಾನಧರ್ಮ, ಪೂಜೆ ಗುರುಭಕ್ತಿಗಳನ್ನು ಓಲೈಸುತ್ತಿತ್ತು. ಗುರುಹಿರಿಯರಲ್ಲಿ ಭಕ್ತಿ, ದೀನ ದಲಿತರಲ್ಲಿ ಅನುಕಂಪ ಅವರ ಹುಟ್ಟುಗುಣ. ಸಮಾಜದ ಅನೇಕ ಗಣ್ಯರು ಗೌರವಾನ್ವಿತ ಅಭಿಮಾನಿಗಳು, ವಿದ್ವಾಂಸರು, ಸಾಹಿತಿಗಳು, ಕಲಾರಸಿಕರು ನಾಗರತ್ನಮ್ಮನವರ ಕಲೆಯನ್ನೂ ವ್ಯಕ್ತಿತ್ವವನ್ನೂ ಸಮೀಪದಿಂದ ಕಂಡು ಮೆಚ್ಚಿ ಕೊಂಡಾಡಿದ್ದಾರೆ. ಕರ್ನಾಟಕದ ಚೀಫ್‌ ಜಡ್ಜ್‌ ನರಹರಿರಾಯರು, ಜಸ್ಟಿಸ್‌ ಚಂದ್ರಶೇಖರ ಅಯ್ಯರ್, ಪುಟ್ಟಣ್ಣ ಶೆಟ್ಟರು, ವೀಣೆ ಸುಬ್ಬಣ್ಣನವರು, ಮೈಸೂರು ವಾಸುದೇವಾಚಾರ್ಯರು, ಡಿ.ವಿ. ಗುಂಡಪ್ಪನವರು, ಬಿ.ವಿ.ಕೆ ಶಾಸ್ತ್ರಿಗಳು, ರಾಜಶ್ರೀ ಮುಂತಾದ ದಿಗ್ಗಜರು ಆ ಪೈಕಿ ಕೆಲವರೆಂದ ಮೇಲೆ ನಾಗರತ್ನಮ್ಮನವರ ಹಿರಿಮೆ ಎಷ್ಟೆಂದು ಊಹಿಸಬಹುದು. ಅಂತಹ ಒಂದೆರಡು ಭೇಟಿಗಳನ್ನು ಇಲ್ಲಿ ನೆನೆದರೆ ಅಪ್ರಸ್ತುತವಾಗಲಾರದು.
ಒಮ್ಮೆ ವಾಸುದೇವಾಚಾರ್ಯರು ನಾಗರತ್ನಮ್ಮನವರನ್ನು ಕಾಣಲು ಮದರಾಸಿನಲ್ಲಿ ಅವರ ಮನೆಗೆ ಹೋಗಿದ್ದರು. ಅಲ್ಲಿ ತಂಬೂರಿಯನ್ನು ಕಂಡೊಡನೆ ಆಚಾರ್ಯರು ನಾಗರತ್ನಮ್ಮನವರ ಗಾಯನ ಕೇಳಿ ಬಹಳ ದಿನಗಳಾದುವೆಂದು, ಆಕೆಯ ಸಂಗೀತವನ್ನು ಕೇಳ ಬಯಸಿದರು. ನಾಗರತ್ನಮ್ಮನವರು, ‘ಸೂರ್ಯನಿಗೆ ದೀಪೋತ್ಸವವೇ’ ಎಂದು ಆಚಾರ್ಯರ ಹಿರಿಮೆಯನ್ನು ಜಾಣತನದಿಂದ ಹೊಗಳಿದರಂತೆ. ಆದರೆ ಅಂದು ಅವರು ದಿವ್ಯವಾಗಿ ಹಾಡಿದ ಸದಾಶಿವರಾಯರ ಕಮಾಚ್‌ ರಾಗದ ‘ಪರಮಾದ್ಭುತ ಮೈನ’ ಎಂಬ ಕೃತಿಯನ್ನು ಎಂದೂ ಮರೆಯಲಾಗದು ಎಂದಿದ್ದಾರೆ ಆಚಾರ್ಯರು.
ಮತ್ತೊಮ್ಮೆ ಡಿ.ವಿ. ಜಿಯವರು ವಯಸ್ಸಾದ ನಾಗರತ್ನಮ್ಮನವರನ್ನು ಭೇಟಿಯಾದಾಗ ಆಕೆಯ ಹಾಸ್ಯಪ್ರಜ್ಞೆಯ ಅನುಭವವಾಯಿತು. ಆಕೆ ತನ್ನ ವಿಷಯವನ್ನೇ ತಮಾಷೆಯಾಗಿ ಹೇಳಿಕೊಳ್ಳುತ್ತ, “ಹುಟ್ಟಿನಲ್ಲಿ ನಾಗರತ್ನ, ಆಮೇಲೆ ಭೋಗ ರತ್ನ, ಈಗ ರೋಗ ರತ್ನ” ಎಂದರಂತೆ. ಕವಿವರ್ಯರು ಮಾತಿನಲ್ಲಿ ಸೋಲಲಿಲ್ಲ. “ಮತ್ತೆರಡನ್ನು ಮರೆತುಬಿಟ್ಟಿರಿ. ಒಂದು ರಾಗರತ್ನ, ಇನ್ನೊಂದು ತ್ಯಾಗರತ್ನ. ಭೋಗರೋಗಗಳು ಕ್ಷಣಿಕವಾದುವು. ನಿಮ್ಮ ರಾಗ ಕೇಳಿದವರ ಮನಸ್ಸಿನಲ್ಲಿ …….. ಚಿರಕಾಲ ಉಳಿದುಕೊಂಡಿರುತ್ತದೆ. ನಿಮ್ಮ ತ್ಯಾಗದ ಪ್ರತ್ಯಕ್ಷರೂಪವಾದ ತಿರುವಯ್ಯಾರು ಕ್ಷೇತ್ರದ ದೇವತಾಮಂದಿರಗಳು ಶಾಶ್ವತವಾಗಿ ನಿಂತಿರುತ್ತವೆ” ಎಂದು ಹೃತ್ಪೂರ್ವಕವಾಗಿ ಆಕೆಯ ಕಲೆ ವ್ಯಕ್ತಿತ್ವಗಳನ್ನು ಅಭಿನಂದಿಸಿದರಂತೆ.
ಸಂಪ್ರದಾಯ ಬದ್ಧವಾದ ಶಾಸ್ತ್ರೀಯ ಸಂಗೀತ ನಾಟ್ಯಗಳು ನಾಗರತ್ನಮ್ಮನವರ ನರನಾಡಿಗಳಲ್ಲಿ ಹರಿಯುತ್ತಿದ್ದವು. ಡಿ.ವಿ.ಜಿ.ಯವರು ಬೆಂಗಳೂರಿನಲ್ಲಿ ಅವರನ್ನು ಕಡೆಯಬಾರಿಗೆ ಭೇಟಿಯಾದಾಗ ನಾಗರತ್ನಮ್ಮನವರು ವಯೋಧರ್ಮದಿಂದ ಸ್ವಲ್ಪ ಆಲಸ್ಯವಾಗಿ ಮಲಗಿದ್ದರು. ಮಾತು ನಾಟ್ಯಕಲೆ ಸಂಪ್ರದಾಯದ ಕಡೆ ತಿರುಗಿದಾಗ ನಾಗರತ್ನಮ್ಮನವರಲ್ಲಿ ಸ್ಫೂರ್ತಿ ಉಕ್ಕಿತು. ತಕ್ಷಣ ಎದ್ದು ಕುಳಿತು ಕೈಮುಗಿದುರಾಗಾಲಾಪನೆ ಮಾಡಿ ‘ಸಭಾಕಲ್ಪತರುಂ ವಂದೇ’ ಎಂದು ನಾಟರಾಗದಲ್ಲಿ ಸಭಾವಂದನೆ ಮಾಡಿ, ವಸಂತರಾಗದ ಪದಮಟ್ಟು ವರ್ಣವನ್ನು ನರ್ತನ ಮಾಡಬೇಕೆಂದು ತಿಳಿಸಿ ಹತ್ತು ನಿಮಿಷ ಕುಳಿತಲ್ಲೇ ನಾಟ್ಯ ಪ್ರದರ್ಶನ ಮಾಡಿದರಂತೆ. ಮುಂದುವರಿದು, ‘ಅಲರಿಪು’ ಮಾಡಿ ಸಭಿಕರ ಮನಸ್ಸು ಅರಳಬೇಕು’ ಎಂದರಂತೆ. ಕಲೆಯಲ್ಲಿ ಅವರಿಗೆ ಅವಿನಾಭಾವ. ಅನಂತರ ‘ಯಾಹಿ ಮಾಧವ…. ಯಾಹಿಕೇಶವ’ ಎಂಬ, ಅವರಿಗೆ ಬಹುಪ್ರಿಯವಾದ ಅಷ್ಟಪದಿಯನ್ನು ಮೋಹನರಾಗದಲ್ಲಿ ಹಾಡಿ, ‘ಯಾಹಿ’ ಎಂಬ ಒಂದೇ ಪದಕ್ಕೆ ದೂರಹೋಗು, ಹತ್ತಿರ ಬಾ, ಬೇಸರ, ಆಕ್ಷೇಪಣೆ, ನಿರಾಶೆ ಮುಂತಾದ ಅನೇಕ ಅರ್ಥಗಳನ್ನು ನಾಗರತ್ನಮ್ಮನವರು ಲೀಲಾಜಾಲವಾಗಿ ಅಭಿನಯಿಸುತ್ತ, ಸಂಪ್ರದಾಯ ಬದ್ಧವಾದ ನಾಟ್ಯವನ್ನು ಪರಿಚಯಿಸಿದರಂತೆ.
ಅವರ ಸಂಗೀತ ಪಾಠಕ್ರಮವೂ ವಿಶಿಷ್ಟವೇ. ಸಾಮಾನ್ಯವಾಗಿ ವಿದ್ವಾಂಸರು ಪಾಠಮಾಡಬಹುದಾದ ಸರಳವಾದ ಕೃತಿಗಳನ್ನು ತೆಗೆದುಕೊಳ್ಳದೇ, ಕ್ಲಿಷ್ಟವಾದ ಅಪರೂಪದ ಕೃತಿಗಳನ್ನೇ ಆರಿಸಿಕೊಳ್ಳುತ್ತಿದ್ದರು. ವಿಶೇಷವಾಗಿ ಗಮಕಗಳನ್ನೂ, ಪಲುಕುಗಳನ್ನೂ, ಜಾರುಗಳನ್ನೂ ಹಾಡಿ ತೋರಿಸಿ ತಿದ್ದುತ್ತ, ಶಿಷ್ಯರಿಗೆ ಸ್ವರಗಳ ಮಾರ್ಗದರ್ಶನ ಮಾಡುತ್ತಿದ್ದರು. ಸಹಜವಾಗಿಯೇ ಅವರಿಗೆ ತ್ಯಾಗರಾಜರ ಕೃತಿಗಳಲ್ಲಿ ಪ್ರೀತಿ. ಯದುಕುಲಕಾಂಭೋದಿ ರಾಗದ ತ್ಯಾಗರಾಜರ ಕೃತಿ ‘ಶ್ರೀ ರಾಮ ಜಯರಾಮ’ ಅವರ ಶಾರೀರದಲ್ಲಿ ಘನವಾಗಿರುತ್ತಿತ್ತೆಂದು ವಾಸುದೇವಚಾರ್ಯರು ನೆನೆಸಿಕೊಳ್ಳುತ್ತಿದ್ದಂತೆ, ಕಚೇರಿಗಳಲ್ಲಿಯೂ ತ್ಯಾಗಯ್ಯನವರ ಕೃತಿಗಳು, ಕನ್ನಡ ದೇವರನಾಮಗಳೇ ಹೆಚ್ಚಾಗಿರುತ್ತಿದ್ದುವು. ದೀಕ್ಷಿತರ ಕೃತಿಗಳು ಕಡಿಮೆ. ಸರಿಯಾದ ಸಾಮರ್ಥ್ಯವಿಲ್ಲದೆ, ಕ್ಲಿಷ್ಟವಾದ ಸಾಹಿತ್ಯವುಳ್ಳ ದೀಕ್ಷಿತರ ಕೃತಿಗಳನ್ನು ಹಾಡಬಾರದೆಂದು ಹೇಳುತ್ತಿದ್ದರು. ಅವರದು ಅಚ್ಚುಕಟ್ಟಾದ ಬಿಗಿಯಾದ ಸಂಗೀತ. ಮಧುರವಾದ ಕಂಠದಲ್ಲಿ ಗಂಭೀರವಾದ ಪುರುಷ ಶೈಲಿಯ ಬಿಕ್ಕಟ್ಟು ಅವರ ಸಂಗೀತದ ವಿಶೇಷ. ಖಚಿತವಾದ ಲಯಜ್ಞಾನ, ಸಂಗೀತಶಾಸ್ತ್ರ ಅಧ್ಯಯನ, ನಾಟ್ಯ ಮತ್ತು ಅಭಿನಯಗಳ ಶಾಸ್ತ್ರೋಕ್ತ ಅಧ್ಯಯನ ನಡೆಸಿದ್ದುದರಿಂದ, ಭಕ್ತಿಭಾವಗಳ ಸಂಗಮವೂ ಆದಾಗ ಅವರ ಸಂಗೀತ ವಿಶೇಷ ಮೆರುಗನ್ನು ಪಡೆಯುತ್ತಿತ್ತು. ಮನೋಧರ್ಮಕ್ಕೆ, ಅದರಲ್ಲೂ ಉನ್ನತ ಮಟ್ಟದ ರಾಗಾಲಾಪನೆಗೆ ತಮ್ಮ ಕಾರ್ಯಕ್ರಮಗಳಲ್ಲಿ ಅಗ್ರಸ್ಥಾನವೀಯುತ್ತಿದ್ದರು. ಕಲ್ಪನಾಸ್ವರಗಳು ವಿದ್ವತ್ಪೂರ್ಣವೂ, ರಂಜನೀಯವೂ ಆಗಿರುತ್ತಿದ್ದವು. ಸಂಗೀತ ನಾಟ್ಯಗಳೆರಡರಲ್ಲೂ ಅಪ್ರತಿಮ ಪಾಂಡಿತ್ಯವಿತ್ತಾದರೂ, ಅವರ ಒಲವು ಗಾಯನದ ಕಡೆಗೇ. ಇವರ ಸಂಗೀತ ಕಚೇರಿಗಳಿಗೆ ಮದರಾಸಿನ ಶಿವ ಸುಬ್ರಹ್ಮಣ್ಯ ಅಯ್ಯರ್‌ ಎಂಬ ವಿದ್ವಾಂಸರು ಪಿಟೀಲು ನುಡಿಸುತ್ತಿದ್ದರು.
ಗ್ರಾಮಫೋನ್‌ ರೆಕಾರ್ಡ್‌‌ಗಾಗಿ ಅವರು ಹಾಡಿದ್ದ ‘ಭಕ್ತಾಪಾಯ ಭುಜಂಗ ಗಾರುಡ ಮನಿಃ ತ್ರೈಲೋಕ್ಯರಕ್ಷಾಮಣಿಃ’, ‘ಶತ್ರುಚ್ಛೇದೆಕ ಮಂತ್ರಂ’ ಮೊದಲಾದ ಮುಕುಂದ ಮಾಲಾ ಸ್ತೋತ್ರದ ಸಂಸ್ಕೃತ ಶ್ಲೋಕಗಳು ಅದ್ವಿತೀಯವಾದುವೆಂದು ವಿದ್ವಾಂಸರಿಂದ ಮೆಚ್ಚುಗೆ ಪಡೆದಿವೆ. ಚಂದ್ರಶೇಖರ ಶಾಸ್ತ್ರಿಗಳ ಅನೇಕ ಜಾವಳಿಗಳನ್ನು ನಾಗರತ್ನಮ್ಮನವರು ಜನಪ್ರಿಯಗೊಳಿಸಿದರು. ಗ್ರಾಮಫೋನ್‌ ರೆಕಾರ್ಡ್‌‌ನಲ್ಲಿ ‘ಜಾಣತನಮು ಮಾಟಲು’ ಎಂಬ ಕಾಪಿರಾಗ, ಮಿಶ್ರ ಛಾಪುತಾಳದ ‘ಗರಳಪುರೀಶ’ ಅಂಕಿತವಿರುವ ಜಾವಳಿಯನ್ನೂ ‘ಬಾರೋಪ್ರಿಯ’ ಎಂಬ ತೋಡಿರಾಗ ರೂಪಕತಾಳದ ಜಾವಳಿಯನ್ನೂ, ‘ತೋರೆ ತೋಯಜನೇತ್ರೆ’ ಎಂಬ ಕಮಾಚ್‌ರಾಗ ಆದಿತಾಳದ ಜಾವಳಿಯನ್ನೂ ಹಾಡಿದ್ದಾರೆ. ಅವರು ವಾಗ್ಗೆಯಕಾರರಲ್ಲದಿದ್ದರೂ ಅವರೇ ರಚಿಸಿದ ಸಮಯ ಸ್ಪೂರ್ತಿಯ ಜಾವಳಿ ‘ಮಾತಾಡ ಬಾರದೇನೋ’(ಕಮಾಚ್‌), ಕೊಯಮತ್ತೂರು ತಾಯಿಯ ಧ್ವನಿಯಲ್ಲಿ ಮುದ್ರಿತವಾಗಿದೆ. ಅವರಿಗಿದ್ದ ಭಾಷಾಪಾಂಡಿತ್ಯ ಅವರ ಹಲವಾರು ಸಾಹಿತ್ಯ ರಚನೆಗಳಲ್ಲಿ ಹೊರಹೊಮ್ಕಿತು. ತ್ಯಾಗಬ್ರಹ್ಮರ ಅಷ್ಟೋತ್ತರ ಶತನಾಮಾವಳಿಯಲ್ಲದೇ ಸಹಸ್ರನಾಮ, ಗಣಪತಿ ಅಷ್ಟೋತ್ತರ, ಆಂಜನೇಯ ಅಷ್ಟೋತ್ತರಗಳನ್ನೂ ರಚಿಸಿದ್ದರೆಂದು ತಿಳಿದುಬರುತ್ತದೆ. ಕನ್ನಡನಾಡಿನಲ್ಲಿ ಇವು ಎಲ್ಲರಿಗೂ ತಲುಪದೇ ಇರುವುದು ಕನ್ನಡಿಗರ ದುರದೃಷ್ಟ. ತಮಿಳಿನಲ್ಲಿ ‘ಪಂಚೀಕರಣ ಚೌಕ್ತಿಕ ವಿವೇಕವಿಳಕ್ಕು’ ಎಂಬ ಗ್ರಂಥವನ್ನೂ, ‘ಮದ್ಯಪಾನಮ್‌’ ಎಂಬ ತೆಲುಗು ಪುಸ್ತಕವನ್ನೂ ಇವರು ಬರೆದಿದ್ದಾರೆ.
ಅವರಿಗೆ ದೊರೆತ ಅನೇಕಾನೇಕ ಬಿರುದುಗಳಲ್ಲಿ ಮೊದಲನೆಯದು ವಿದ್ಯಾಸುಂದರಿ. ಆಂಧ್ರದ ಕವಿಚಕ್ರವರ್ತಿ ಎಂದೇ ಪ್ರಸಿದ್ಧರಾದ ಪುರಾಣಂ ಸೂರ್ಯನಾರಾಯಣ ತೀರ್ಥರು ಈ ಮೇಲಿನ ಬಿರುದಿತ್ತರು. ತಿರುಪತಿ ಸಂಸ್ಥಾನದ ಕವಿಗಳಾದ ಶತಾವಧಾನಿ ಚಲ್ಲಪ್ಪ ವೆಂಕಟೇಶ್ವರ ಕವಿ ಎಂಬುವವರು ನಾಗರತ್ನಮ್ಮನವರ ಪಾಂಡಿತ್ಯ ಪ್ರತಿಭೆಗಳನ್ನು ಪ್ರಶಂಸಿಸಿ ಒಂದು ಚಿಕ್ಕ ಕಾವ್ಯವನ್ನು (ಗಿರಟಮ್‌) ಬರೆದುದಲ್ಲದೆ, ಬೊಬ್ಬಿಲಿ ಮಹಾರಾಜನ ಸಿಂಹಾಸನ ಆರೋಹಣ ಸಂದರ್ಭದಲ್ಲಿ ಹೊರಬಂದ ಸ್ಮರಣ ಸಂಚಿಕೆಯಲ್ಲೂ ಆಕೆಯನ್ನು ಪ್ರಶಂಸಿಸಿ ಬರೆದಿದ್ದಾರೆ. ಅಂದು ಆಕೆಗೆ ಅಲ್ಲಿ ಸನ್ಮಾನವಾಯಿತು. ೧೯೨೯ರಲ್ಲಿ ಮದರಾಸಿನಲ್ಲಿ ನಡೆದ ಅಖಿಲ ಭಾರತ ಸನಾತನ ಧರ್ಮ ಸಮ್ಮೇಳನದಂತಹ ಸಭೆಯಲ್ಲಿ ಅವರು ಪ್ರಾರ್ಥನೆ ಹಾಡಿದ್ದನ್ನು ಮರೆಯಲಾಗದ ಅನುಭವ ಎಂದಿದ್ದಾರೆ. ೧೯೩೨ರಲ್ಲಿ ಮದರಾಸಿನ S.K.P.D. Charities Hall ನಲ್ಲಿ ಸೇರಿದ್ದ ಸಂಗೀತಗಾರರ ಬೃಹತ್‌ಸಭೆಯಲ್ಲಿ, ಕವಿಸಾರ್ವಭೌಮ ಶ್ರೀಪಾದ ಕೃಷ್ಣ ಮೂರ್ತಿ ಶಾಸ್ತ್ರಿಗಳು ನಾಗರತ್ನಮ್ಮನವರಿಗೆ ಗಾನಕಲಾವಿಶಾರದಾ ಎಂಬ ವಿಶೇಷ ಬಿರುದಿತ್ತು ಗೌರವಿಸಿದರು. ಅಂದಿನ ಭಾಷಣ ಸಂಭಾಷಣೆಗಳನ್ನು ಸಂದರ್ಭಕ್ಕೆ ತಕ್ಕಂತೆ ಸಂಸ್ಕೃತ ಭಾಷೆಯಲ್ಲೇ ಮಾಡಿದರಂತೆ. ರಾಜಮಹೇಂದ್ರಿಯಲ್ಲಿ ಸಂಸ್ಕೃತ ಮಹಾಸಮ್ಮೇಳನದಲ್ಲಿಯೂ ಮೇಲೆ ಹೇಳಿದ ಕವಿಸಾರ್ವಭೌಮರ ಮುಂದಾಳತ್ವದಲ್ಲಿ ನಡೆದ ಅಭೂತಪೂರ್ವ ಸನ್ಮಾನ ಸಮಾರಂಭದಲ್ಲಿ ನಾಗರತ್ನಮ್ಮನವರ ಸಂಸ್ಕೃತ ಭಾಷಣ, ಗಾಯನ ಕಚೇರಿಗಳ ನಂತರ ವಜ್ರ ಕೆಂಪುಗಳಿಂದ ಅಲಂಕೃತವಾದ ‘ಗಂಡಪೇರುಂಡ’ ವೆಂಬ ವಿಶೇಷ ಕಾಲಂದುಗೆಯನ್ನು ತೊಡಿಸಿ ಗೌರವಿಸಿದರು.
ಹುಟ್ಟಿದ ತೌರೂರು ನಂಜನಗೂಡನ್ನು ಬಿಟ್ಟುಬಂದ ಒಂದೂವರೆ ವರ್ಷದ ಪುಟ್ಟ ಅಸಹಾಯಕ ಕೂಸಾಗಿ, ಬೆಂಗಳೂರಿನಲ್ಲಿ ಬೆಳೆದು, ದಕ್ಷಿಣದೇಶದಲ್ಲಿ ಸಂಗೀತ ಸರಸ್ವತಿಯಾಗಿ ಮೆರೆದು, B.N.R. ಎಂದು ಪ್ರಸಿದ್ಧರಾಗಿ ಮನೆಮಾತಾಗಿದ್ದ, ಬೆಂಗಳೂರು ನಾಗರತ್ನಮ್ಮನವರು ಕರ್ನಾಟಕ ಸಂಗೀತ ಪ್ರಪಂಚಕ್ಕೆ ಕನ್ನಡ ನಾಡು ಕೊಟ್ಟ ಆಣಿನಮುತ್ತಿನ ಅಪೂರ್ವ ಕೊಡುಗೆ.
ಗ್ರಂಥಋಣ
ಜ್ಞಾಪಕ ಚಿತ್ರಶಾಲೆ: ಡಿ.ವಿ. ಗುಂಡಪ್ಪನವರು
ನಾ ಕಂಡ ಕಲಾವಿದರು: ಮೈಸೂರು ವಾಸುದೇವಾಚಾರ್ಯರು
ಬೆಂಗಳೂರು ನಾಗರತ್ನಮ್ಮ: ಬಿ.ವಿ.ಕೆ. ಶಾಸ್ತ್ರಿಗಳು
ಕರ್ನಾಟಕ ಸಂಗೀತ ಪಾರಿಭಾಷಿಕ ಶಬ್ದಕೋಶ(೨):
ವಿ.ಎಸ್‌.ಸಂಪತ್ಕುಮಾರಾಚಾರ್ಯರು
ಪಿಟೀಲು ತಾಯಪ್ಪ
ಧನುರ್ವೀಣೆ, ರಾವಣ ಹಸ್ತ, ಕೂರ್ಮವೀಣೆ ಎಂಬ ಹೆಸರಿನ ನಮ್ಮ ದೇಶದ ಪ್ರಾಚೀನ ವಾದ್ಯವು ನೂರಾರು ವರ್ಷಗಳು ಪ್ರಪಂಚ ಪರ್ಯಟನೆ ಮಾಡಿ, ರೂಪಾಂತರಗಳನ್ನು ಹೊಂದಿ, ಸುಧಾರಿತಗೊಂಡು ಪಿಟೀಲು ವಾದ್ಯವಾಗಿ, ಸುಮಾರು ೧೮೦ ವರ್ಷಗಳ ಹಿಂದೆ ಭಾರತವನ್ನು ಪ್ರವೇಶಿಸಿತು. ಮೊಟ್ಟಮೊದಲನೆಯ ಮೂರು ಪಿಟೀಲುಗಳನ್ನು ಸ್ವಾತಿ ತಿರುನಾಳ್‌ ಮಹಾರಾಜರು ಹೊರದೇಶದಿಂದ ತಮ್ಮ ಆಸ್ಥಾನ ವಿದ್ವಾಂಸರಿಗಾಗಿ ತರಿಸಿದರು. ರಾಮಸ್ವಾಮಿ ದೀಕ್ಷಿತರು ಪಿಟೀಲು ವಾದ್ಯವನ್ನು ಪ್ರಪ್ರಥಮವಾಗಿ ಕರ್ನಾಟಕ ಸಂಗೀತಕ್ಕೆ ಅಳವಡಿಸಿದರು. ತಂಜಾವೂರು ಸಹೋದರರಲ್ಲಿ ಒಬ್ಬರಾದ ವಡಿವೇಲು ಹಾಗೂ ತಿರುಕ್ಕೋಡಿ ಕಾವಲ್‌ ಕೃಷ್ಣ ಅಯ್ಯರ್, ತಿರುಚಿ ಗೋವಿಂದ ಸ್ವಾಮಿ ಪಿಳ್ಳೆ ಮುಂತಾದ ಅನೇಕ ವಿದ್ವಾಂಸರು ಈ ವಾದ್ಯವನ್ನು ಕಲಿತು, ರೂಢಿಗೆ ತಂದು, ಕರ್ನಾಟಕ ಸಂಗೀತ ಕಚೇರಿಗೆ ಅಳವಡಿಸಿ, ಭದ್ರ ಬುನಾದಿ ಹಾಕಿ ಜನಪ್ರಿಯಗೊಳಿಸಿದರು. ಇದೇ ಸಮಯದಲ್ಲಿ, ಮೈಸೂರು ಸಂಸ್ಥಾನದಲ್ಲಿಯೂ ಅನೇಕ ವಿದ್ವಾಂಸರು ಪಿಟೀಲು ವಾದನವನ್ನು ಕಲಿತು ಪ್ರಸಿದ್ಧರಾದರು. ೧೯೦೦ ರಿಂದ ೩೦ ವರ್ಷಗಳ ಕಾಲ ಬೆಂಗಳೂರಿನ ಪಿಟೀಲು ತಾಯಪ್ಪನವರ ಹೆಸರು, ಖ್ಯಾತಿ ಎಲ್ಲೆಲ್ಲೂ ಕೇಳಿ ಬರುತ್ತಿತ್ತು. ಮೈಸೂರು ಟಿ. ಚೌಡಯ್ಯನವರ ಪಿಟೀಲು ವಾದನದ ಖ್ಯಾತಿ ಎಲ್ಲೆಡೆ ಹರಡಿ, ಹೆಸರು ಗಳಿಸುವವರೆಗೆ, ತಾಯಪ್ಪನವರ ಹೆಸರೇ ಜನಜನಿತವಾಗಿದ್ದಿತು.
ಬೆಂಗಳೂರಿನ ಅವೆನ್ಯೂ ರಸ್ತೆಯಲ್ಲಿನ ಬಳ್ಳಾಪುರದ ಪೇಟೆ ಎಂಬ ಹೆಸರಿನ ಪ್ರದೇಶವು, ಅಲ್ಲಿಯ ತುಪ್ಪದ ಆಂಜನೇಯಸ್ವಾಮಿ ದೇವಸ್ಥಾನದಿಂದ ಸುಮಾರು ಕಿಲಾರಿ ರಸ್ತೆಯವರೆಗೂ ವ್ಯಾಪಿಸಿದೆ. ಸಣ್ಣಪುಟ್ಟ ವ್ಯಾಪಾರಸ್ಥರು, ಅಕ್ಕಸಾಲಿಗರು, ಕಮ್ಮಾರರು, ಪಾನ್‌ವಾಲಾಗಳೂ ಸೇರಿದಂತೆ ಬಗೆಬಗೆಯ ಉದ್ಯೋಗಗಳಲ್ಲಿ ನಿರತರಾಗಿರುವ ಜನರಿಂದ, ಇಲ್ಲಿರುವ ಸಣ್ಣಪುಟ್ಟ ಗಲ್ಲಿ ರಸ್ತೆಗಳು ಗಿಜಿ ಗುಟ್ಟುತ್ತಿರುತ್ತವೆ. ಈ ಪೈಕಿ ಇಲ್ಲೇ ಹುಟ್ಟಿ ಬೆಳೆದು ಹೆಸರು ಗಳಿಸಿದ್ದ ಅನೇಕ ಸಂಗೀತ ವಿದ್ವಾಂಸರೂ, ನಾಟ್ಯರಾಣಿಯರೂ ಇದ್ದರು. ಈ ಸಂಗೀತಗಾರರಲ್ಲಿ ವೀರಭದ್ರಪ್ಪನವರೆಂಬ ಪಿಟೀಲು ವಿದ್ವಾಂಸರು ೧೮೭೦ರ ಸುಮಾರಿನಲ್ಲಿ ಬಳ್ಳಾಪುರದ ಪೇಟೆಯಲ್ಲಿ ಬಹಳ ಹೆಸರುವಾಸಿಯಾಗಿದ್ದರು. ಪಿಟೀಲು ತಾಯಪ್ಪನವರು, ಪಿಟೀಲು ವೀರಭದ್ರಪ್ಪನವರ ಮಗ. ಅವರ ಜನ್ಮ ದಿನಾಂಕ ೩, ನವೆಂಬರ್, ೧೮೮೦ ಎಂದು ತಿಳಿದು ಬರುತ್ತದೆ.
ಚಿಕ್ಕಂದಿನಿಂದಲೇ ಮಗು ತಾಯಪ್ಪ, ಸಂಗೀತದಲ್ಲಿ ತೋರಿಸುತ್ತಿದ್ದ ಆಸಕ್ತಿ ಅಭಿರುಚಿಗಳನ್ನು ಗಮನಿಸಿದ ಅವರ ತಂದೆ, ಮಗುವಿಗೆ ಸಂಗೀತದಲ್ಲಿಯೇ ಶಿಕ್ಷಣವನ್ನು ಕೊಡಲು ನಿರ್ಧರಿಸಿದರು. ವೀರಭದ್ರಪ್ಪನವರೇ ತಾಯಪ್ಪನವರಿಗೆ ಮೊದಲ ಗುರು. ಗಾಯನದಲ್ಲೂ, ಪಿಟೀಲು ವಾದನದಲ್ಲೂ ಶಿಕ್ಷಣ ಪ್ರಾರಂಭವಾಯಿತು. ತಂದೆಯವರಿತ್ತ ಕಠಿಣವಾದ ಶಿಕ್ಷಣ, ಸಾಧನೆ, ಪರಿಶ್ರಮ ಮತ್ತು ಶಿಸ್ತಿನ ಅಭ್ಯಾಸದಿಂದಾಗಿ, ತಾಯಪ್ಪನವರು ಅತ್ಯಲ್ಪ ಕಾಲದಲ್ಲಿಯೇ ಗಾಯನ ಮತ್ತು ಪಿಟೀಲು ವಾದನಗಳೆರಡರಲ್ಲೂ ಪಾಂಡಿತ್ಯಗಳಿಸಿ ಪರಿಣತರಾದರು. ಸುಮಾರು ೨೦ ವಯಸ್ಸಿನ ಪ್ರಾಯದಲ್ಲಿಯೇ ಹೆಸರಾಂತ ವಿದ್ವಾಂಸರೆನ್ನಿಸಿಕೊಂಡರು. ತಾಯಪ್ಪನವರಿಗೆ ಒಳ್ಳೆಯ ಶಾರೀರವಿದ್ದಿತು. ಎರಡೂವರೆ ಸ್ಥಾಯಿಗಳಲ್ಲಿ ಸುಶ್ರಾವ್ಯವಾಗಿ ಹಾಡಬಲ್ಲವರಾಗಿದ್ದರು. ಅವರ ಕಚೇರಿಗಳಲ್ಲಿ ಯಾವಾಗಲೂ ರಸಿಕರು ಕಿಕ್ಕಿರಿದು ನೆರೆದಿರುತ್ತಿದ್ದರು. ನೂರಾರು ಗಾಯನ ಕಚೇರಿಗಳನ್ನು ನೀಡಿ ಜನಪ್ರಿಯರಾಗಿದ್ದರು. ಒಮ್ಮೆ ಪ್ರಸಿದ್ಧ ಬರಹಗಾರರಾದ ಡಿ.ವಿ.ಜಿ.ಯವರು ಯಾರೋ ಅಪರಿಚಿತರ ಮದುವೆ ಮನೆಯಲ್ಲಿ ಎರ್ಪಾಟಾಗಿದ್ದ ತಾಯಪ್ಪನವರ ಗಾಯನ ಕಚೇರಿಯನ್ನು ಕೇಳಲೇಬೇಕೆಂದು, ತಮ್ಮ ಸ್ನೇಹಿತರಾದ ಎನ್‌. ನರಸಿಂಹಮೂರ್ತಿಯವರೊಂದಿಗೆ, ಮದುವೆ ಮನೆಗೆ ಹೋಗಿ ಕಚೇರಿಯನ್ನು ಕೇಳಿ ಆನಂದಿಸಿದ ವಿಷಯವನ್ನು ಹೇಳಿದ್ದಾರೆ. ಆದಿನ ರಾತ್ರಿ ೯.೩೦ ರ ಹೊತ್ತಿಗೆ ಪ್ರಾರಂಭವಾದ ಅವರ ಗಾಯನ ಅತ್ಯದ್ಭುತವಾಗಿದ್ದಿತಂತೆ. ಅಂದಿನ ಅವರ ಮನೋಧರ್ಮ, ಪಾಂಡಿತ್ಯ; ಶಾರೀರ ಸೌಖ್ಯಗಳಿಂದಾಗಿ, ಅವರು ಹಾಡಿದ ಗೌಳಿಪಂತು ರಾಗ, ತ್ಯಾಗರಾಜರ ‘ತೆರತೀಯಗರಾದಾ’ ಕೃತಿ ಎಲ್ಲರನ್ನೂ ಮೋಡಿ ಮಾಡಿ ಮೈ ಮರೆಯುವಂತೆ ಮಾಡಿತು, ಮತ್ತೆಂದೂ ಅಂತಹ ಗೌಳಿಪಂತುರಾಗವನ್ನು ಯಾರಿಂದಲೂ ಕೇಳಲಿಲ್ಲ ಎಂದು ನೆನಸಿದ್ದಾರೆ. ತಾಯಪ್ಪನವರು ಅಪರೂಪದ ರಾಗಗಳನ್ನೇ ಹೆಚ್ಚಾಗಿ ವಿಸ್ತರಿಸಲು ಇಷ್ಟಪಡುತ್ತಿದ್ದರು.
ದುರದೃಷ್ಟವಶಾತ್‌, ೧೯೧೮ ರಲ್ಲಿ ಊರಿಗೆ ಬಂದ ಇನ್‌ಪ್ಲೂಯೆಂಜಾ ಪಿಡುಗು ಇವರನ್ನೂ ಬಿಡಲಿಲ್ಲ. ಖಾಯಿಲೆಯಿಂದ ಚೇತರಿಸಿಕೊಂಡರೂ, ಗಾಯನ ಕಷ್ಟಸಾಧ್ಯವಾಗುತ್ತಿತ್ತು. ಆದರೂ ಗಾಯನ ಕಚೇರಿಗಳನ್ನು ಮುಂದುವರಿಸಿದ್ದರು. ೧೯೧೯ ರಲ್ಲಿ ಅಲಸೂರಿನ ಸೋಮೇಶ್ವರ ದೇವಾಲಯದಲ್ಲಿ ಪುಟ್ಟಪ್ಪನವರ ಪಿಟೀಲು ಮತ್ತು ನಂಜಪ್ಪನವರ ತಬಲವಾದನ ಸಹಕಾರದೊಂದಿಗೆ ತಾಯಪ್ಪನವರ ಗಾಯನ ಕಚೇರಿ ಏರ್ಪಾಟಾಗಿದ್ದಿತು. ಕಚೇರಿಯ ಮಧ್ಯದಲ್ಲಿ ತಾಯಪ್ಪನವರು ರಕ್ತವನ್ನು ಕಾರಿ ಅಸ್ವಸ್ಥರಾದರು. ರಸಿಕವೃಂದಕ್ಕೆ ಅದೇ ಅವರ ಕೊನೆಯ ಗಾಯನ ಕಚೇರಿಯಾಯಿತು. ಇದಾದ ನಂತರ ತಾಯಪ್ಪ ಹಾಡುವುದಿರಲಿ, ಮಾತನಾಡುವುದೂ ಕಷ್ಟವಾಗುತ್ತಿತ್ತು. ಸುಮಾರು ಮೂರು ವರ್ಷಗಳು ನರಳಿದ ನಂತರ ಅವರ ಸ್ಥಿತಿ ಸುಧಾರಿಸಿ ಸಂಪೂರ್ಣ ಗುಣಮುಖರಾದರು. ಆದರೆ ಮತ್ತೆ ಹಾಡುವುದು ಸಾಧ್ಯವಾಗಲಿಲ್ಲ. ತಮಗೆ ದೈವದತ್ತವಾಗಿ ಒಲಿದಿದ್ದ ಪಿಟೀಲು ವಾದನವನ್ನೇ ಮುಂದೆ ಗಂಭೀರವಾಗಿ ರೂಢಿಸಿಕೊಳ್ಳುವುದೆಂದು ನಿರ್ಧರಿಸಿದರು. ಕಠಿಣ ಪರಿಶ್ರಮ ಸಾಧನೆಗಳಿಂದ ತಾವು ಈಗಾಗಲೇ ಕಲಿತಿದ್ದ ಪಿಟೀಲು ವಾದನವನ್ನು, ಮತ್ತಷ್ಟು ಮೆರುಗಿತ್ತು ವಿದ್ವತ್ಪೂರ್ಣವಾಗಿಸಿಕೊಂಡರು.
ತಾಯಪ್ಪನವರು ಬೆಂಗಳೂರಿನ ಅತ್ಯಂತ ಪ್ರತಿಷ್ಠಿತ ವಿದ್ವಾಂಸರ ಪೈಕಿ ಒಬ್ಬರೆನಿಸಿಕೊಂಡಿದ್ದರು. ಅಂದು ಮೈಸೂರಿನಲ್ಲಿ ರಾಜಮಹಾರಾಜರುಗಳಿಂದ ದೊರೆಯುತ್ತಿದ್ದ ಧಾರಾಳವಾದ ಕಲಾಪೋಷಣೆಗೆ ಹೋಲಿಸಿದರೆ, ಬೆಂಗಳೂರಿನಲ್ಲಿ ಕಾಲವಿದರಿಗೆ ಸಿಗುತ್ತಿದ್ದ ಆಶ್ರಯ ಅತ್ಯಲ್ಪ. ಆದರೂ ಅನೇಕ ಮಂದಿ ಹೆಸರಾಂತ ವಿದ್ವಾಂಸರು ಬೆಂಗಳೂರಿನಲ್ಲಿಯೂ ಇದ್ದರು. ಉದಾ: ಕೆಂಪೇಗೌಡರು, ದಕ್ಷಿಣಾಮೂರ್ತಿ ಶಾಸ್ತ್ರಿಗಳು, ಕರೂರು ದಕ್ಷಿಣಾ ಮೂರ್ತಿಗಳು, ಅನಂತ ಕೃಷ್ಣ ಶಾಸ್ತ್ರಿಗಳು, ರುದ್ರಪಟ್ಟಣದ ವೆಂಕಟರಾಮಯ್ಯನವರು, ವೀಣೆ ಗೋಪಾಲರಾಯರು, ಪಿಟೀಲು ಪುಟ್ಟಪ್ಪನವರು, ನಾಗಭೂಷಣಂ ಮೊದಲಾದವರು.
೧೯೧೪-೪೦ರ ನಡುವೆ ಬೆಂಗಳೂರಿನಲ್ಲಿ ನಡೆದ ಸಂಗೀತ ಕಚೇರಿಗಳಿಗೆ, ತಾಯಪ್ಪನವರ ಪಿಟೀಲು ವಾದ್ಯ ಸಹಕಾರಕ್ಕಾಗಿ ಅತ್ಯಂತ ಹೆಚ್ಚು ಬೇಡಿಕೆ ಇದ್ದಿತು. ಅವರ ಸಮಕಾಲೀನರಾಗಿದ್ದ ಬಿಡಾರಂ ಕೃಷ್ಣಪ್ಪನವರು, ಚಿಕ್ಕರಾಮರಾಯರು, ಅನಂತ ಶಾಸ್ತ್ರಿಗಳು, ಕೆಂಪೇಗೌಡರು, ಚಿಂತಲಪಲ್ಲಿ ವೆಂಕಟರಾಯರು, ಚಿಂತಲಪಲ್ಲಿ ರಾಮಚಂದ್ರರಾಯರು, ಬಿ.ಎಸ್‌.ರಾಜ ಅಯ್ಯಂಗಾರ್ಯರು ಮೊದಲಾದ ಕನ್ನಡನಾಡಿನ ಅನೇಕ ಸುಪ್ರಸಿದ್ಧ ಗಾಯಕರಿಗೆ ಅವರು ಪಿಟೀಲು ವಾದನ ಸಹಕಾರವಿತ್ತಿದ್ದರು. ಪ್ರಧಾನ ಕಲಾವಿದರೊಡನೆ ಸ್ವಲ್ಪವೂ ಘರ್ಷಣೆ ಆಗದಂತೆ, ಅವರ ಮನೋಧರ್ಮ ಕಲ್ಪನೆಗಳನ್ನು ಅನುಸರಿಸಿ, ಪ್ರೋತ್ಸಾಹಿಸಿ, ಸಂಗೀತ ಸೌಖ್ಯವನ್ನು ಹೆಚ್ಚಿಸುತ್ತಿದ್ದ ತಾಯಪ್ಪನವರ ಪಿಟೀಲು ವಾದನ ಸಹಕಾರ ಎಂದೆಂದೂ ರಸಿಕರ ಮನಸ್ಸಿನಲ್ಲಿ ಉಳಿಯುವಂತಹುದಾಗಿತ್ತು. ೧೯೧೪ರಲ್ಲಿ ಮೊಟ್ಟ ಮೊದಲ ಬಾರಿಗೆ ಬೆಂಗಳೂರಿನಲ್ಲಿ ೧೮ ಪ್ರಾಯದ ಚೆಂಬೈ ವೈದ್ಯನಾಥ ಭಾಗವತರಿಗೆ ಪಕ್ಕವಾದ್ಯ ನೀಡಿದ್ದ ತಾಯಪ್ಪನವರು, ಮುಂದೆ ಅನೇಕ ಕಚೇರಿಗಳಲ್ಲಿ ಚೆಂಬೈಯವರೊಡನೆ ಪಿಟೀಲು ವಾದಕರಾಗಿ ವೇದಿಕೆ ಏರಿದ್ದರು. ೭೪ರ ವೃದ್ಧಾಪ್ಯದಲ್ಲಿ ಚೆಂಬೈಯವರು ಒಮ್ಮೆ ಬೆಂಗಳೂರಿನ ಫೋರ್ಟ್‌ ಹೈಸ್ಕೂಲಿನಲ್ಲಿ ಸಂಗೀತೋತ್ಸವಕ್ಕಾಗಿ ಬಂದಿದ್ದರು. ಆಗ ಪ್ರಸಿದ್ಧ ಸಂಗೀತ ಸಾಹಿತಿಗಳಾದ ‘ರಾಜಶ್ರೀ’ಯವರು ತಾಯಪ್ಪನವರ ಬಗ್ಗೆ ಅವರ ಅಭಿಪ್ರಾಯ ಕೇಳಲಾಗಿ, ಚೆಂಬೈಯವರು ತಮ್ಮ ಅನೇಕ ಕಚೇರಿಗಳಿಗೆ ತಾಯಪ್ಪನವರ ಪಕ್ಕವಾದ್ಯ ಸಹಕಾರವನ್ನು ನೆನೆದು ಶ್ರುತಿ ಶುದ್ಧತೆ ಮತ್ತು ಸುಸ್ವರಗಳು ಅವರ ಪಿಟೀಲು ವಾದನದ ವಿಶಿಷ್ಟತೆ ಅಲ್ಲದೆ ಪ್ರಧಾನ ಕಲಾವಿದರು ಧೈರ್ಯವಾಗಿ ಮುನ್ನಡೆಯಬಹುದಾದ ವಿಶ್ವಾಸನೀಯ ಪಿಟೀಲು ವಾದನ ಸಹಕಾರ ಅವರದು, ಎಂದರಂತೆ. ಗಾಯನ ಸಮಾಜದಲ್ಲಿ ಏರ್ಪಾಟಾಗಿದ್ದ ಚೆಂಬೈ-ತಾಯಪ್ಪ-ನಂಜಪ್ಪನವರುಗಳು ಸೇರಿದ್ದ ಘನವಾದ ಕಚೇರಿ ಚಿರಸ್ಮರಣೀಯ ಎನ್ನುತ್ತಾರೆ, ಕೇಳಿದ್ದ ರಸಿಕರು.
೧೯೪೦ರಲ್ಲಿ ನಗರದ ಶಿವಾನಂದ ಥಿಯೇಟರ್ ನಲ್ಲಿ ಸುಪ್ರಸಿದ್ಧ ವಿದ್ವಾಂಸರಾದ ಅರಿಯಕ್ಕುಡಿಯವರ ಕಚೇರಿಗೆ ತಾಯಪ್ಪನವರದೇ ಪಿಟೀಲು ಸಹಕಾರ. ಅಕ್ಷರಶಃ ‘ಪಿಟೀಲು ಸಹಕಾರ’ವನ್ನು ಇತ್ತಿದ್ದ ತಾಯಪ್ಪನವರನ್ನು ಮೆಚ್ಚಿ ಮಾರುಹೋದ ಅರಿಯಕ್ಕುಡಿಯವರು, ವೇದಿಕೆಯಲ್ಲೇ ತಾಯಪ್ಪನವರನ್ನು ಕುರಿತು ‘
ನೀವು ಮಗುವನ್ನು ಎಲ್ಲ ರೀತಿಯಲ್ಲೂ ಪ್ರೀತಿಯಿಂದ ಪೋಷಿಸಿ ಬೆಳೆಸುವ ತಾಯಿಯಂತೆ ಇದ್ದೀರಿ. ಕಚೇರಿಯಲ್ಲಿ ಪಕ್ಕವಾದ್ಯದವರಾಗಿ ಕುಳಿತು, ಪ್ರಧಾನ ಗಾಯಕನ ಸಂಗೀತವನ್ನು ಪ್ರೀತಿಯಿಂದ ಪೋಷಿಸುತ್ತಿರುವ ನೀವು ನಿಜವಾಗಿ ಗಾಯಕನಿಗೆ ತಾಯಿ ಇದ್ದಂತೆ. ನಿಮ್ಮ ಹೆಸರು ನಿಮಗೆ ಅನ್ವರ್ಥ ನಾಮವಾಗಿದೆ’ ಎಂದು ಹೃದಯತುಂಬಿ ಭಾವುಕರಾಗಿ ಹೊಗಳಿದರೆಂದು ತಿಳಿದು ಬರುತ್ತದೆ.
ತಾಯಪ್ಪನವರ ಕಲೆಯ ಹಿರಿಮೆಯನ್ನು ಅವರು ನಡೆಸಿಕೊಟ್ಟ ಅಸಂಖ್ಯಾತ ಕಚೇರಿಗಳೇ ತಿಳಿಸುತ್ತವೆ. ತಾಯಪ್ಪನವರ ಪಿಟೀಲು ವಾದನ ಸಹಕಾರವೆಂದರೆ ಪ್ರಧಾನ ಕಲಾವಿದರಿಗೆ ಅತ್ಯಂತ ಹೆಮ್ಮೆಯ ವಿಷಯ. ತಾಯಪ್ಪನವರಿಂದ ಮೆಚ್ಚುಗೆ ಪಡೆದರೆ ಅಂದಿನ ಕಚೇರಿ ಸಾರ್ಥಕವಾದಂತೆ ಎಂಬ ಭಾವನೆ ಇತ್ತು. ಅವರ ಅನೇಕ ಕಚೇರಿಗಳಿಗೆ, ಪ್ರಸಿದ್ಧ ಪಿಟೀಲು ವಿದ್ವಾಂಸರಾಗಿದ್ದ ಪಿ. ಭುವನೇಶ್ವರಯ್ಯನವರ ತಂದೆ, ಕೆ.ವೈ.ಪಿಳ್ಳಯ್ಯನವರ ತಬಲ ವಾದನ ಸಹಕಾರವಿರುತ್ತಿತ್ತು. ತಾಯಿನಾಡು ಪತ್ರಿಕೆಯ ಸಂಪಾದಕರಾಗಿದ್ದ ಪಿ.ಬಿ. ಶ್ರೀನಿವಾಸನ್‌ ರವರು, ಎ. ಸುಬ್ಬರಾಯರು, ‘ಸುಧಾ’ ಪತ್ರಿಕೆಯ ಪ್ರಧಾನ ಸಂಪಾದಕರಾಗಿದ್ದ ಇ.ಆರ್. ಸೇತೂರಾಮ್‌ ಅವರು, ‘ರಾಜಶ್ರೀ’ಯವರು, ‘ಸಾರಗ್ರಾಹಿ’ ಮೊದಲಾದ ಕಲಾ ವಿಮರ್ಶಕರು, ಪ್ರಸಿದ್ಧ ಸಾಹಿತಿಗಳಾದ ಡಿ.ವಿ. ಗುಂಡಪ್ಪನವರು ಮುಂತಾದ ಹಲವಾರು ಗಣ್ಯ ವ್ಯಕ್ತಿಗಳು ತಾಯಪ್ಪನವರ ಕಲೆ ಮತ್ತು ವ್ಯಕ್ತಿತ್ವಗಳನ್ನು ಸಮೀಪದಿಂದ ಕಂಡು ಅರಿತವರು. ತಾಯಪ್ಪನವರು ಮದರಾಸು, ತಿರುಚಿ ಮತ್ತು ಮೈಸೂರು ಬಾನುಲಿ ಕೇಂದ್ರಗಳಿಂದ ನಿಯಮಿತವಾಗಿ ಕಾರ್ಯಕ್ರಮಗಳನ್ನೀಯುತ್ತಿದ್ದರು. ಮೇಲೆ ಹೇಳಿದ ಪ್ರದೇಶಗಳಲ್ಲಿಯೂ, ಸೇಲಂ, ಕೊಯಮತ್ತೂರು, ಮುಂತಾದ ಅನೇಕ ದಕ್ಷಿಣ ಭಾರತದ ಪ್ರಸಿದ್ಧ ಊರುಗಳಲ್ಲೂ ಕಚೇರಿ ನೀಡಿ ಪ್ರಖ್ಯಾತರಾಗಿದ್ದರು. ಬೆಂಗಳೂರಿನ ಒಂದು ಅಪರೂಪದ ಕಚೇರಿಯಲ್ಲಿ ಕಾಂಚೀಪುರದ ಸುಪ್ರಸಿದ್ಧ ವಿದ್ವಾಂಸರಾದ ನಾಯನಾ ಪಿಳ್ಳೆಯವರಿಗೆ ಪಿಟೀಲು ವಾದನದಲ್ಲಿ ಸಹಕಾಋ ನೀಡಿ ಮೆಚ್ಚುಗೆ ಪಡೆದ ಹಿರಿಮೆ ತಾಯಪ್ಪನವರದು. ಅವರ ಪಕ್ಕವಾದ್ಯದೊಡನೆ ವಿಜೃಂಭಿಸಿದ ಮತ್ತೆ ಕೆಲವು ದಿಗ್ಗಜರ ಅವಿಸ್ಮರಣೀಯ ಕಚೇರಿಗಳೆಂದರೆ, ಗಾಯನ ಸಮಾಜದಲ್ಲಿ ನಡೆದ ಚಿಂತಲಪಲ್ಲಿ ರಾಮಚಂದ್ರರಾಯರ ಪ್ರಥಮ ಕಚೇರಿ (೧೯೩೦), ಚೆಂಬೈಯವರು ಮಹಾರಾಜಪುರಂನಲ್ಲಿ (ಫೆಬ್ರವರಿ, ೨೪, ೧೯೩೫), ಮೈಸೂರು ಕೆ. ವಾಸುದೇವಾಚಾರ್ಯರು (ಏಪ್ರಿಲ್‌ ೧೪, ೧೯೩೭), ಪಲ್ಲಡಂ ಸಂಜೀವರಾಯರ ಕೊಳಲು (೧೯೩೭), ಪಾಲ್ಫಾಟ್‌ ರಾಮಭಾಗವತರು (೧೯೩೮) ಮುಂತಾದವು. ೧೯೧೨ರ ಸುಮಾರಿನಲ್ಲಿ ತಿರುಚಿ ಮೊದಲಾದ ದಕ್ಷಿಣ ದೇಶದ ಸಂಗೀತ ಕೇಂದ್ರಗಳಲ್ಲಿ ನಡೆದ ಮೈಸೂರು ಕೆ. ವಾಸುದೇವಾಚಾರ್ಯರ ಅನೇಕ ಕಚೇರಿಗಳಿಗೆ ತಾಯಪ್ಪನವರು ಪಿಟೀಲುವಾದನ ಸಹಕಾರ ನೀಡಿದ್ದರು. ಮಲ್ಲೇಶ್ವರದಲ್ಲಿ ನಡೆದ ಎಸ್.ಎನ್‌.ಮರಿಯಪ್ಪನವರ ಗಾಯನ ಮತ್ತು ತಾಯಪ್ಪನವರ ಪಿಟೀಲು ವಾದನದ ಘನವಾದ ಕಚೇರಿ, ಹಿರಯರನೇಕರಿಗೆ ನೆನಪಿರಬಹುದು. ಪ್ರಸಿದ್ಧ ಖಂಜರಿ ವಿದ್ವಾಂಸರಾಗಿದ್ದ ಸಿಂಗಾರಮ್‌ ಪಿಳ್ಳೆ, ಮೃದಂಗವಿದ್ವಾನ್‌ ಪುಟಾಚಾರ್ ಸಾಮಾನ್ಯವಾಗಿ ಅವರ ಸಹ ವಾದಕರಾಗಿರುತ್ತಿದ್ದರು.
ಪ್ರಸಿದ್ಧ ಸಂಗೀತ, ಚಲನಚಿತ್ರ ಮತ್ತು ಹರಿಕಥಾ ವಿದ್ವಾಂಸರಾಗಿದ್ದ ಹೊನ್ನಪ್ಪ ಭಾಗವತರು ಕನ್ನಡನಾಡಿನ ಒಳಗೂ ಹೊರಗೂ ಅನೇಕ ಸಂಗೀತ ಕಚೇರಿಗಳನ್ನು ಮಾಡಿ ಪ್ರಸಿದ್ಧರಾಗಿದ್ದರು. ಅವರಿಗೆ ತಮಿಳುನಾಡಿನ ಕಚೇರಿಗಳಲ್ಲಿ ತಾಯಪ್ಪನವರು ಮತ್ತು ಅವರ ಮಗ ಬಿ.ಟಿ. ರಾಜಪ್ಪನವರು ಪಿಟೀಲಿನಲ್ಲೂ, ಸೇಲಂ ಪಳಿನಿ ಸಾಮಿ ಮೃದಂಗ ವಾದನದಲ್ಲೂ ಸಹಕಾರವಿತ್ತು ಕಚೇರಿಗಳು ಅತ್ಯಂತ ಯಶಸ್ವಿಯಾಗುವುದಕ್ಕೆ ಕಾರಣರಾದರು. ಹಾಗೆಯೇ, ಅನೇಕ ವರ್ಷಗಳ ಹಿಂದೆ ಬೆಂಗಳೂರಿನ ಕುಳಿತಲೈ ಕೃಷ್ಣಸ್ವಾಮಿರಾವ್‌ ಎಂಬುವರ ಗೃಹದಲ್ಲಿ ನಡೆದ, ಘನ ವಿದ್ವಾಂಶರೂ ವಾಗ್ಗೇಯಕಾರರೂ ಆಗಿದ್ದ ಟೈಗರ್‌ ವರದಾಚಾರ್ಯರ ಸಂಗೀತಕ್ಕೆ ತಾಯಪ್ಪನವರು ಪಿಟೀಲು ನುಡಿಸಿದ ‘ಆ ಕಚೇರಿ’ ಎಂದಿಗೂ ಮರೆಯಲು ಸಾಧ್ಯವಿಲ್ಲ ಎಂದು ಆ ಕಚೇರಿಗೆ ಮೃದಂಗ ಸಹವಾದನ ನೀಡಿದ್ದ ಹೆಚ್‌. ಪುಟ್ಟಾಚಾರ್ ಪದೇ ಪದೇ ನೆನೆಯುತ್ತಿದ್ದರೆಂದು ತಿಳಿದು ಬರುತ್ತದೆ.
ಸಂಗೀತ ಕ್ಷೇತ್ರದಲ್ಲಿ ಅವರು ತಾಯ್ನಾಡಿಗೆ ಸಲ್ಲಿಸಿದ ಸೇವೆ, ತಂದ ಕೀರ್ತಿಗಾಗಿ, ಅಂದಿನ ಮೈಸೂರು ಸಂಸ್ಥಾನದ ಆಳರಸರಾದ ನಾಲ್ವಡಿ ಕೃಷ್ಣರಾಜ ಒಡೆಯರ್ ಅವರು ತಾಯಪ್ಪನವರನ್ನು ಆಸ್ಥಾನ ವಿದ್ವಾಂಸರಾಗಿ ನೇಮಿಸಿ ಗೌರವಿಸಿದರು. ತಾಯಪ್ಪನವರಿಗೆ ದೇಶದ ಪ್ರಪ್ರಥಮ ಸಂಗೀತ ಸಂಸ್ಥೆಯಾದ ಗಾಯನ ಸಮಾಜದ ಬಗ್ಗೆ ಬಹಳ ಅಭಿಮಾನ. ಸಮಾಜ ತಾಯಪ್ಪನವರಿಗೆ ಅವರ ಕೊನೆಗಾಲದವರೆಗೂ ನಿರಂತರವಾಗಿ ಪ್ರೋತ್ಸಾಹವಿತ್ತು ಅವರ ಕಲಾ ಪೋಷಣೆ ಮಾಡುತ್ತಿತ್ತು. ಸಮಾಜದಲ್ಲಿ ನಡೆಯುವ ಎಲ್ಲ ಕಾರ್ಯಕ್ರಮಗಳಿಗೂ ಅವರು ತಪ್ಪದೆ ಹಾಜರಿರುತ್ತಿದ್ದರೆಂದು ತಿಳಿದು ಬರುತ್ತದೆ. ಬೆಂಗಳೂರಿನ ಎಣ್ಣೆ ವ್ಯಾಪಾರಿಗಳಾಗಿದ್ದ ತಿರುವೆಂಗಡಸ್ವಾಮಿ ಮೊದಲಿಯಾರ್ ಎಂಬ ಧನಿಕರು ತಾಯಪ್ಪನವರ ಪ್ರಮುಖ ಕಲಾ ಪೋಷಕರೂ, ಕಲಾ ಪ್ರಾಯೋಜಕರೂ ಆಗಿದ್ದರು. ಅವರ ಮನೆಯ ಯಾವೊಂದು ಸಮಾರಂಭವೂ ತಾಯಪ್ಪನವರ ಪಿಟೀಲು ವಾದನದ ಸಂಭ್ರಮವಿಲ್ಲದೆ ನಡೆಯುತ್ತಿರಲಿಲ್ಲ. ಸಮಾರಂಭದ ನಂತರ ಕೊಡುಗೈಯಿಂದ ಅನೇಕ ಕಾಣಿಕೆಗಳನ್ನಿತ್ತು ಸನ್ಮಾನಿಸುತ್ತಿದ್ದರು.
ನಾಟಕರಂಗದ ನಟ ಸಾರ್ವಭೌಮ, ನಾಟಕ ಶಿರೋಮಣಿ ಎನಿಸಿದ ಶ್ರೀ ಎ.ವಿ. ವರದಾಚಾರ್ ಅವರಂತಹ ಕಲಾವಿದರೂ ಸಹ ತಾಯಪ್ಪನವರ ಪಿಟೀಲು ವಾದನದ ವೈಖರಿಗೆ ಮಾರು ಹೋಗಿದ್ದರು. ಎ.ವಿ. ವರದಾಚಾರ್ ಅವರ ಜನಪ್ರಿಯ ಕಂಪೆನಿ ನಾಟಕಗಳು ಸಂಗೀತಕ್ಕೆ ಪ್ರಸಿದ್ಧವಾಗಿದ್ದವು. ಇವರ ನಾಟಕಗಳಲ್ಲಿ, ಅದರಲ್ಲೂ ನಾಟಕದ ಕಂಪೆನಿಯು ಬೆಂಗಳೂರಿನಲ್ಲಿ ಮೊಕ್ಕಾಂ ಹೂಡಿದಾಗ ಬಿ.ಎಸ್‌. ರಾಜಯ್ಯಂಗಾರ್ಯರ ಅದ್ಭುತ ಗಾಯನಕ್ಕೆ, ಅರುಣಾಚಲಪ್ಪನವರ ಹಾರ್ಮೋನಿಯಂ ಮತ್ತು ತಾಯಪ್ಪನವರ ಪಿಟೀಲು, ಪಿಳ್ಳಯ್ಯನವರ ತಬಲವಾದನದೊಡನೆ ತಪ್ಪದೆ ಇರುತ್ತಿತ್ತು. ರಂಗಭೂಮಿಯಲ್ಲಿ, ತಾಯಪ್ಪನವರು ತಮ್ಮ ಹಿನ್ನೆಲೆ ಸಂಗೀತದಿಂದ ಪ್ರೇಕ್ಷಕರಿಗೆ ಮೈಮರೆಸುವಂತಹ ವಿಶೇಷ ನಾದ ಲೋಕವನ್ನು ಸೃಷ್ಟಿಸುತ್ತಿದ್ದರು. ಪಿಟೀಲಿನ ತಂತಿಗಳನ್ನು ಜಗ್ಗಿ, ಹಿಡಿದು ನಾನಾ ರೀತಿಗಳಲ್ಲಿ ವಾದನ ತಂತ್ರಗಳನ್ನು ಅನುಸರಿಸಿ, ನಾಟಕದಲ್ಲಿ ನಟರಿಗೆ ಸಂದರ್ಭೋಚಿತವಾಗಿ ನಾಟಕೀಯವಾದ ಧ್ವನಿ ವಿಶೇಷಗಳನ್ನು ಹೊರಹೊಮ್ಮಿಸುವುದರಲ್ಲಿ ತಾಯಪ್ಪನವರಿಗೆ ಯಾರೂ ಸರಿಸಾಟಿ ಇರಲಿಲ್ಲ. ಹಾಗೆಯೇ ನಾಟಕ ರಂಗದ ಮತ್ತೊಬ್ಬ ಮಹಾನ್‌ ಕಲಾವಿದರಾದ ಬಳ್ಳಾರಿ ರಾಘವಾಚಾರ್ಯರೂ ಸಹ ತಮ್ಮ ನಾಟಕಗಳಲ್ಲಿ ತಾಯಪ್ಪನವರ ಪಿಟೀಲು ವಾದನವನ್ನು ಅತ್ಯವಶ್ಯಕವಾಗಿ ಬಳಸಿಕೊಳ್ಳುತ್ತಿದ್ದರು. ಅವರು ತಾಯಪ್ಪನವರ ಆತ್ಮೀಯ ಗೆಳೆಯರೂ, ಶ್ರೇಯೋಭಿಲಾಷಿಯೂ ಆಗಿದ್ದರು.
ಅಂದಿನ ಸುಪ್ರಸಿದ್ಧ ಹರಿಕಥಾ ವಿದ್ವಾಂಸರಾಗಿದ್ದ ಸೋಸಲೆ ರಾಮದಾಸರಿಗೆ ತಾಯಪ್ಪನವರಲ್ಲಿ ಅತ್ಯಂತ ಗೌರವ. ಅವರ ಕಥಾ ಕಾಲಕ್ಷೇಪಗಳಲ್ಲಿಯೂ ಸಾಮಾನ್ಯವಾಗಿ ತಾಯಪ್ಪನವರದೇ ಪಿಟೀಲು ವಾದನವಿರುತ್ತಿತ್ತು. ಹಾರ್ಮೋನಿಯಂ ವಿದ್ವಾಂಸರಾದ ಅರುಣಾಚಲಪ್ಪನವರೂ ಸಹ ತಾಯಪ್ಪನವರ ಕಲೆ ಮತ್ತು ವ್ಯಕ್ತಿತ್ವಗಳ ಬಗ್ಗೆ ಅತ್ಯಂತ ಗೌರವ ಪೂರ್ಣವಾಗಿ ಹೊಗಳುತ್ತಿದ್ದರೆಂದು ಕೇಳಿಬರುತ್ತದೆ. ಖಂಜರಿ ವಾದನದಲ್ಲಿ ಸುಪ್ರಸಿದ್ಧರಾಗಿದ್ದ ಸಿಂಗಾರಂ ಪಿಳ್ಳೆಯವರು ತಾಯಪ್ಪನವರ ಪಾಂಡಿತ್ಯ ಹಿರಿತನಗಳನ್ನು ಮನಗಂಡು, ಅವರ ಮಾರ್ಗದರ್ಶನವಿಲ್ಲದೆ ಯಾವ ಕಾರ್ಯಕ್ಕೂ ಕೈ ಹಾಕುತ್ತಿರಲಿಲ್ಲವಂತೆ, ಅವರೀರ್ವರೂ ಪ್ರತಿವರ್ಷವೂ ತ್ಯಾಗರಾಜಸ್ವಾಮಿಗಳ ಆರಾಧನೆಯನ್ನು ಒಟ್ಟಾಗಿ ಸೇರಿಯೇ ಆಚರಿಸುತ್ತಿದ್ದರೆಂದು ತಿಳಿದು ಬರುತ್ತದೆ.
ತಾಯಪ್ಪನವರು ವಿಳಂಬಕಾಲದ ನೆಮ್ಮದಿಯ ವಾದನದಲ್ಲಿ ಪ್ರವೀಣರಾಗಿದ್ದರು. ಅಲ್ಲಲ್ಲಿ ದ್ರುತಕಾಲದ ಸಂಚಾರಗಳೂ ಮಿಂಚಿನಂತೆ ಸುಳಿದಾಡುತ್ತಿದ್ದವು. ವಿಳಂಬ ಕಾಲದ ಗಜ ಗಾಂಭೀರ್ಯ ಗತಿಯಲ್ಲಿ ಸಾಗುವ ಅವರ ಸಂಗೀತ ರಚನೆಯಾಗಲೀ, ರಾಗಾಲಾಪನೆಯಾಗಲೀ, ಶ್ರೋತೃಗಳಿಗೆ, ಭಾವ ಪೂರ್ಣವಾದ ಸಂಗೀತದ ಸ್ವರೂಪವನ್ನು ಪರಿಚಯಿಸುತ್ತಿದ್ದವು. ತಾಯಪ್ಪನವರು ಕಟ್ಟಾ ಸಂಪ್ರದಾಯವಾದಿ. ಮನೋಧರ್ಮದ ಹೆಸರಿನಲ್ಲಿ ಸ್ವರಗಳೊಡನೆ ಸ್ವೇಚ್ಛೆಯಾಗಿ ಕಸರತ್ತು ಮಾಡುವುದು ಅವರಿಗೆ ಒಗ್ಗುತ್ತಿರಲಿಲ್ಲ. ಅವರ ಮನೋಧರ್ಮದ ಅಂಶಗಳು ನಾವೀನ್ಯತೆಯಿಂದ ಕೂಡಿದ್ದರೂ ಸಂಪ್ರದಾಯ ಬದ್ಧವಾಗಿಯೇ ಇರುತ್ತಿತ್ತು. ಸಂಗೀತ ಯಾವಾಗಲೂ ಸರಳವಾಗಿದ್ದು, ಹೃದಯದಿಂದ ಭಾವಪೂರ್ಣವಾಗಿ ಹೊರಹೊಮ್ಮಿ, ಕೇಳುಗರ ಆತ್ಮವನ್ನು ಸಹಜವಾಗಿ ಮುಟ್ಟಬೇಕೆಂದು ಅವರು ಹೇಳುತ್ತಿದ್ದರಂತೆ. ಸಂಗೀತ ಕಲಿಕೆಯೂ ಸಹ ಬೌದ್ಧಿಕವಾಗಿರುವುದಕ್ಕಿಂತಕ ಹೆಚ್ಚಾಗಿ ಹೃದಯ ಭಾವಗಳ ಸಂಗಮವಾಗಿರಬೇಕೆಂಬುದು ಅವರ ಅಭಿಪ್ರಾಯವಾಗಿತ್ತು.
ಅವರ ಪಿಟೀಲುವಾದನವು ಅವರದೇ ಆದ ವಿಶಿಷ್ಟ ಶೈಲಿಯನ್ನು ಹೊಂದಿತ್ತು. ಅದರಲ್ಲಿ ಗಾಂಭೀರ್ಯ ಮತ್ತು ಸರಳತೆಗಳು ಭವ್ಯವಾಗಿ ಮನೆ ಮಾಡಿದ್ದವು. ಅವರ ವಾದನದ ಮಾಧುರ್ಯ, ನಾದ ಸೌಖ್ಯಗಳು ಶ್ರೋತೃಗಳಿಗೆ ಅವರ್ಣನೀಯವಾದ ಆನಂದ ಕೊಡುತ್ತಿದ್ದವು. ಸೊಗಸು ಸರಳತೆಗಳು ಅವರ ಸಂಗೀತದ ಅಡಿಪಾಯ. ಆದ್ದರಿಂದ ಕಲಾ ರಸಿಕರಿಗೆ ಗೊಂದಲವಿಲ್ಲದ, ಅಬ್ಬರ ಆರ್ಭಟಗಳಿಲ್ಲದ ನಾದದ ತನಿರಸ ಸರಳ ರೀತಿಯಲ್ಲೇ ಲಭ್ಯವಾಗುತ್ತಿತ್ತು. ಸವಿದು ಮೆಲುಕು ಹಾಕುವಂತಹ ನಾದ ಸಂಗೀತದ ಸರ್ವತೋಮುಖ ಸೌಂದರ್ಯವನ್ನು ಹೊರಸೂಸುವುದಕ್ಕೆ ಬೇಕಾದಂತಹ ಸೂಕ್ಷ್ಮವಾದ ಕೈಚಳಕ, ಪಿಟೀಲುವಾದನದ ತಂತ್ರಗಳು ಅವರಲ್ಲಿ ವಿಶೇಷವಾಗಿದ್ದವು. ಸಂಗೀತ ಮತ್ತು ಸಾಹಿತ್ಯಗಳೊಂದಾಗಿ ಸುಂದರವಾದ ಕುಸುರಿ ಕೆಲಸದಂತೆ ಬೆಳವಣಿಗೆಯಾಗುತ್ತಿದ್ದುದನ್ನು ಅವರ ಪಿಟೀಲಿನ ನುಡಿಸಾಣಿಕೆಯಲ್ಲಿ ಶ್ರೋತೃಗಳು ಅನುಭವಿಸಿ ಆನಂದಿಸುತ್ತಿದ್ದರು. ಅವರ ಕಲ್ಪನಾ ಸ್ವರಗಳೂ ಚೊಕ್ಕವಾಗಿ ಕ್ರಮಬದ್ಧವಾಗಿ, ಲಯಭರಿತವಾಗಿ ಹರಿವ ನದಿಯಂತೆ ಸಹಜ ಸುಂದರವಾಗಿರುತ್ತಿದ್ದವು ಎಂದು ತಿಳಿದುಬರುತ್ತದೆ. ಸಂಗೀತದ ಕಲ್ಪನೆಗಳಾದರೋ, ಸುಸ್ಪಷ್ಟವಾದ ಸರಣಿಯಲ್ಲಿ ಅನುಕ್ರಮಿಸುತ್ತಿದ್ದವು ಎನ್ನುವುದು ಹಿರಿಯ ರಸಿಕರ ನೆನಪು.
‘ತಾಯಪ್ಪನವರು ಸಜ್ಜನರು, ಕಪಟವಿಲ್ಲದವರು ಮತ್ತು ಉದಾರಿಗಳು’ ಎಂದಿದ್ದಾರೆ. ಡಿ.ವಿ.ಜಿ.ಯವರು. ಅವರ ಸರಳತೆ, ಸುಸ್ವಭಾವ, ಪ್ರಾಮಾಣಿಕತೆ, ಸ್ನೇಹ ಸೌಹಾರ್ಧಯುತ ಸರಳವಾದ ಜೀವನಕ್ರಮಗಳಿಂದಾಗಿ ಎಲ್ಲರಿಗೂ ಪ್ರಿಯರಾಗಿದ್ದರು. ಅವರಿಗಿಂತ ಸ್ವಲ್ಪ ಕಿರಿಯ ವಯಸ್ಸಿನವರಾಗಿದ್ದ ಪಿಟೀಲು ಪುಟ್ಟಪ್ಪನವರಲ್ಲಿ ಒಳ್ಳೆಯ ಸ್ನೇಹವಿತ್ತು. ಇಬ್ಬರೂ ಪಿಟೀಲು ವಾದನದಲ್ಲಿ ಒಂದೇ ಕಾಲಕ್ಕೆ ಜೊತೆಯಾಗಿ ಅನೇಕ ದ್ವಂದ್ವ ಕಚೇರಿಗಳನ್ನು ಮಾಡುತ್ತಿದ್ದರು. ವ್ಯಕ್ತಿಯಲ್ಲಿ ಬೋಧಕರಾಗಿ, ಮುದ್ರಣಾಲಯವನ್ನು ನಡೆಸುತ್ತಿದ್ದ ವೀಣಾ ಗೋಪಾಲರಾಯರಲ್ಲೂ ತಾಯಪ್ಪನವರಿಗೆ ಆತ್ಮೀಯ ಗೆಳೆತನವಿದ್ದಿತು. ಸಮಾಜದಲ್ಲಿ ಹೆಸರು, ಹಣ, ಕೀರ್ತಿ ಮುಂತಾದ ಪ್ರಾಪಂಚಿಕ ಭೋಗ ಭಾಗ್ಯಗಳಿಗೆ, ಅವರಲ್ಲಿದ್ದ ಪ್ರಾಮಾಣಿಕ ಕಲಾವಿದ ಎಂದೂ ಮಣಿಯುತ್ತಿರಲಿಲ್ಲ. ಶ್ರೇಷ್ಠವಾದ ಸಂಗೀತಕಲೆಗೆ ಮಾತ್ರ ಶರಣಾಗುತ್ತಿದ್ದರು. ರಸಿಕ ವೃಂದದ ಮೆಚ್ಚುಗೆ, ಕರತಾಡನ, ಪ್ರಶಸ್ತಿ ಇದ್ಯಾವುದರಿಂದಲೂ ವಿಚಲಿತರಾಗದೆ, ಸಂಗೀತಕ್ಕಾಗಿ ಸಂಗೀತವನ್ನು ನುಡಿಸುತ್ತಿದ್ದರು. ತಮ್ಮ ಕಚೇರಿಗಳನ್ನು ಪ್ರಾಯೋಜಿಸಲು ಅವರು ಎಂದೂ ಯಾರನ್ನೂ ಆಶ್ರಯಿಸುತ್ತಿರಲಿಲ್ಲ, ಬೇಡುತ್ತಿರಲಿಲ್ಲ. ಬೆಂಬಲ ಪ್ರೋತ್ಸಾಹ ಇದ್ದಲ್ಲಿ ಕಲಾವಿದರು ಬೇಗ ರಸಿಕರ ಕಣ್ಣಿಗೆ ಬೀಳುತ್ತಾರೆ ಮತ್ತು ಪ್ರಸಿದ್ಧರಾಗುತ್ತಾರೆ ಎನ್ನುವುದು ಅಂದಿಗೂ ಇಂದಿಗೂ ಸತ್ಯವೇ. ತಾಯಪ್ಪನವರ ಸ್ವಭಾವದಿಂದಾಗಿ ಅವರು ಬೆಳಕಿಗೆ ಬಂದು, ರಸಿಕವೃಂದ ಅವರ ಪ್ರತಿಭೆಯನ್ನು ಗುರುತಿಸುವುದಕ್ಕೆ ಸಾಕಷ್ಟು ವಿಳಂಬವಾಯಿತು.
ತಾಯಪ್ಪನವರು ಕಲಾಬಂಧುಗಳ ಸಂಕಷ್ಟಕ್ಕೆ ಮರುಗಿ, ಬೆಂಬಲವೀಯುತ್ತಿದ್ದ ಸ್ನೇಹಮಯಿ. ಒಮ್ಮೆ ಮೈಸೂರಿನ ಎ.ಎಸ್‌. ಚಂದ್ರಶೇಖರಯ್ಯ (೧೯೦೫) ಪ್ರಸಿದ್ಧ ವೀಣಾ ವಿದ್ವಾಂಶರು ಕಾರಣಾಂತರಗಳಿಂದ ೧೯೩೦ ರ ಸುಮಾರಿನಲ್ಲಿ ಬೆಂಗಳೂರಿನಲ್ಲಿ ಬಂದು ನೆಲೆಸಬೇಕಾಯಿತು. ಹೊಸಜಾಗ, ಹೊಸ ಜನಗಳ ಮಧ್ಯೆ ಅವರಿಗೆ ಬೆಂಗಳೂರಿನಲ್ಲಿ ನೆಲೆಸಲು ಸಾಧ್ಯವಾಗುವಂತೆ, ತಾಯಪ್ಪನವರೇ ಒತ್ತಾಸೆಯಾಗಿ ಮುಂದೆ ನಿಂತರಲ್ಲದೆ, ಆ ಮೈಸೂರಿನ ವಿದ್ವಾಂಸರಿಗೆ ಹಲವಾರು ಸಂಗೀತ ಪಾಠಗಳನ್ನು ಗೊತ್ತು ಮಾಡಿಕೊಟ್ಟರೆಂದು ತಿಳಿದುಬರುತ್ತದೆ. ತಾಯಪ್ಪನವರು ದೈವಭಕ್ತರು. ನಂಜನಗೂಡಿನ ಶ್ರೀ ಕಂಠೇಶ್ವರನಲ್ಲಿ ಅವರಿಗೆ ಪರಮ ಭಕ್ತಿ. ಪ್ರತಿ ವರ್ಷವೂ ಗಿರಿಜಾ ಕಲ್ಯಾಣ ಮಹೋತ್ಸವದ ಸಮಯದಲ್ಲಿ ತಪ್ಪದೆ ನಂಜನಗೂಡಿಗೆ ತೆರಳಿ, ೪ ದಿನಗಳಿದ್ದು, ಸಂಗೀತ ಸೇವೆ ನಡೆಸಿ ಕೊಡುತ್ತಿದ್ದರು ಎಂಬುದಾಗಿ ತಿಳಿದುಬರುತ್ತದೆ. ಗುಡುಮಯ್ಯನ ಪೇಟೆ ಎಂಬಲ್ಲಿದ್ದ ತಮ್ಮ ಮನೆಯಲ್ಲಿ ಪ್ರತಿ ಶುಕ್ರವಾರವೂ ತಾಯಪ್ಪನವರು ಭಜನೆ ನಡೆಸುವ ಸಂಪ್ರದಾಯವನ್ನಿಟ್ಟು ಕೊಂಡಿದ್ದರು. ಅನೇಕ ಮಂದಿ ರಸಿಕರು ಕಲಾವಿದರು ಅಲ್ಲಿ ಸೇರುತ್ತಿದ್ದರು. ಅಂದು ಅವರಿಗೆಲ್ಲ ಸಂಗೀತದ ರಸದೌತಣ ಹಾಗೂ ಮರೆಯಲಾಗದ ಸಂಗೀತಾನುಭವವಾಗಿರುತ್ತಿತ್ತು.
೧೯೪೦ರ ನಂತರ ತಾಯಪ್ಪನವರ ಆರೋಗ್ಯ ಅಷ್ಟೇನೂ ತೃಪ್ತಿಕರವಾಗಿರಲಿಲ್ಲ. ಬಾಗಿದ ಬೆನ್ನು, ಕ್ಷೀಣಿಸುತ್ತಿದ್ದ ದೃಷ್ಟಿಗಳಿಂದಾಗಿ ಅವರಿಗೆ ಸ್ವತಂತ್ರವಾಗಿ ಓಡಾಡುವುದೂ ಕಷ್ಟವಾಗುತ್ತಿತ್ತು. ಆದರೂ ಮಗ ಬಿ.ಟಿ.ರಾಜಪ್ಪನವರ ಜೊತೆ ಸಮಾಜದ ಕಚೇರಿಗಳಿಗೆ ಬಂದು ಕುಳಿತು, ಸದ್ದಿಲ್ಲದೆ ಸಂಗೀತವನ್ನು ಸವಿದು ಹೋಗುತ್ತಿದ್ದರಂತೆ.
ತಾಯಪ್ಪನವರು ಪಿಟೀಲಿನಲ್ಲಿ ಅನೇಕ ಶೀಷ್ಯರನ್ನು ತಯಾರು ಮಾಡಿದ್ದಾರೆ. ಆ ಪಕಿ ಪ್ರಮುಖರಾದವರೆಂದರೆ ಅವರ ಮಗ ಬಿ.ಟಿ. ರಾಜಪ್ಪ, ಆನೇಕಲ್‌ ಮುನಿಸ್ವಾಮಪ್ಪ, ಪುಟ್ಟಸ್ವಾಮಯ್ಯ, ಶಂಭುಲಿಂಗಪ್ಪ ಮತ್ತಿತರರು. ಮಗನಿಗಾಗಿ ಉತ್ತಮ ಭವಿಷ್ಯವನ್ನು ತಾಯಪ್ಪನವರು ಎದುರು ನೋಡುತ್ತಿದ್ದರು. ಆದರೆ ವಿಧಿ ಸಂಕಲ್ಪ ಬೇರೆಯಾಗಿತ್ತು. ಮುಂದೆ ರಾಜಪ್ಪನವರಿಗೆ ಬುದ್ಧಿ ಭ್ರಮಣೆಯಾಗಿ ಕಲಾಪ್ರಪಂಚದಿಂದ ದೂರಸರಿಯಬೇಕಾಯಿತು. ಇದೇ ಸ್ಥಿತಿಯಲ್ಲಿ ಸುಮಾರು ೨೦ ವರ್ಷಗಳು ದಾರುಣವಾಗಿ ಜೀವಿಸಿದ್ದು ೧೯೬೮ರಲ್ಲಿ ಬಿ.ಟಿ. ರಾಜಪ್ಪನವರು ನಿಧನ ಹೊಂದಿದರು. ತಾಯಪ್ಪನವರ ನಂತರ ಅವರ ಪಿಟೀಲು ವಾದನದ ಶೈಲಿ ಸಂಪ್ರದಾಯಗಳನ್ನು ಉಳಿಸಿ ಬೆಳೆಸಲು ಅವರ ಬಂಧುಗಳಾಗಲೀ, ಶಿಷ್ಯವರ್ಗವಾಗಲೀ ಮುಂದೆ ಬರಲಿಲ್ಲ.
ತಾಯಪ್ಪನವರು ಫೆಬ್ರುವರಿ, ೧೫, ೧೯೪೪ ರಂದು ಸಹಸ್ರಾರು ಮಂದಿ ರಸಿಕರನ್ನೂ ಅಭಿಮಾನಿಗಳನ್ನೂ ತೊರೆದು ಸ್ವರ್ಗಸ್ಥರಾದರು. ಅವರ ಸಾವಿನ ಸುದ್ಧಿ ಕೇಳಿದ ಆತ್ಮೀಯ ಸ್ನೇಹಿತರಾಗಿದ್ದ ರಾಘವಾಚಾರ್ಯರು, ತಾಯಪ್ಪನವರ ಮಗ ಬಿ.ಟಿ. ರಾಜಪ್ಪನವರಿಗೆ ಸಮಾಧಾನ ತಿಳಿಸಿ ಬರೆದ ಪತ್ರ ಈಗಲೂ ಆತನ ತಂಗಿಯ ಬಳಿ ಉಂಟೆಂದು ತಿಳಿದು ಬರುತ್ತದೆ. ಪತ್ರದ ಒಕ್ಕಣೆಯಲ್ಲಿ `Dear boy, A great Soul has passed away, I expect you will be able to maintain the respect and greatness of your father, you have my blessing’ ಎಂಬುದಾಗಿ ಇದ್ದಿತೆಂದು ತಿಳಿದು ಬರುತ್ತದೆ. ಪಿಟೀಲು ತಾಯಪ್ಪನವರಂತಹ ಅಪರೂಪದ ಕಲಾವಿದರು, ಸರಳ ವ್ಯಕ್ತಿಗಳು ತಲೆಮಾರುಗಳೇ ಕಳೆದರೂ ಮತ್ತೆ ಜನ್ಮ ತಾಳಿ ಬರುವುದು ಸಂಶಯವೇ.
 
ವೀಣಾ ಶಿವರಾಮಯ್ಯ
ಮೈಸೂರಿನ ವೀಣಾ ಪದ್ಮನಾಭಯ್ಯನವರ ಏಕೈಕ ಪುತ್ರರು ವೀಣಾ ಶಿವರಾಮಯ್ಯನವರು. ಪದ್ಮನಾಭಯ್ಯನವರು ಸಂಸ್ಕೃತವನ್ನು ಬಲ್ಲವರು ಮತ್ತು ಮೈಸೂರಿನ ಸುಪ್ರಸಿದ್ಧ ವೈಣಿಕ ಆಸ್ಥಾನ ವಿದ್ವಾನ್‌ ವೀಣೆ ಶಾಮಣ್ಣನವರ ಶಿಷ್ಯರು. ಉತ್ತಮ ವಾಗ್ಗೇಯಕಾರರಾಗಿದ್ದ ಪದ್ಮನಾಭಯ್ಯನವರು ಮುಮ್ಮಡಿ ಹಾಗೂ ನಾಲ್ವಡಿ ಕೃಷ್ಣರಾಜ ಒಡೆಯರ ಆಸ್ಥಾನದಲ್ಲಿ ವಿದ್ವಾಂಸರಾಗಿದ್ದರು. ಹೀಗೆ ಶಿವರಾಮಯ್ಯನವರಿಗೆ ಹುಟ್ಟಿನಿಂದಲೇ ಸಂಗೀತ ಮತ್ತು ಸಾಹಿತ್ಯಗಳು ರಕ್ತಗತವಾಗಿತ್ತು. ಪದ್ಮನಾಭಯ್ಯನವರು ಮಗನಿಗೆ ತಮ್ಮ ಶಿಷ್ಯ ಸುಂದರ ಶಾಸ್ತ್ರಿಗಳಿಂದ ಸಂಸ್ಕೃತ, ಕಾವ್ಯ, ವ್ಯಾಕರಣ ಸಹಿತವಾಗಿ ನಾಟಕಾದಿಗಳನ್ನು ಕಲಿಯಲೂ ಮತ್ತೊಬ್ಬ ಉಪಾಧ್ಯಾಯರಿಂದ ಇನ್ನಿತರ ಸಾಮಾನ್ಯ ವಿಷಯಗಳಿಗೂ ಮನೆಯಲ್ಲೇ ಶಿಕ್ಷಣದ ಏರ್ಪಾಟು ಮಾಡಿದ್ದರು. ತಾವೇ ಸ್ವತಃ ವೀಣಾ ವಾದನ-ಗಾಯನವನ್ನೂ ಕಲಿಸುತ್ತಿದ್ದರು. ಶಿವರಾಮಯ್ಯನಗವರು ತಮ್ಮ ೧೪ನೇ ವರುಷದ ವೇಳೆಗೆ ಕಾವ್ಯ, ಗಾಯನ, ವೀಣಾ ವಾದನಗಳಲ್ಲಿ ಪ್ರೌಢ ಮಟ್ಟವನ್ನು ತಲುಪಿದ್ದರು. ೧೯೦೦ರಲ್ಲಿ ಶಿವರಾಮಯ್ಯನವರಿಗೆ ಪಿತೃವಿಯೋಗವಾಯಿತು. ೧೪ ವರುಷದ ತರುಣ ಶಿವರಾಮರಿಗೆ ತಾಯಿ ಹಾಗೂ ಇಬ್ಬರು ಸಹೋದರಿಯರನ್ನೊಳಗೊಂಡ ಸಾಂಸಾರಿಕ ಜವಾಬದ್ದಾರಿ ಹೆಗಲಿಗೆ ಬಿತ್ತು. ತಂದೆಯ ನಿಧನದ ನಂತರ ಮೂರು ತಿಂಗಳಲ್ಲೇ ಅರಮನೆಯಲ್ಲಿ ಒಂಬತ್ತು ರೂಪಾಯಿಗಳ ಮಾಸಾಶನದೊಂದಿಗೆ ಆಸ್ಥಾನ ವಿದ್ವಾಂಸರಾಗಿ ನೇಮಕಗೊಂಡರು. ಕೌಟುಂಬಿಕ ಸಮಸ್ಯೆಗಳಿಂದಾಗಿ ಕೆಲವು ಕಾಲ ತಾಯಿ ಮತ್ತು ತಂಗಿಯವರೊಡನೆ ಮಾವ ಭೈರವ ಶಾಸ್ತ್ರಿಗಳಲ್ಲಿ ಆಶ್ರಯ ಪಡೆದರು. ೧೯೦೪ರಲ್ಲಿ ಭೈರವ ಶಾಸ್ತ್ರಿಗಳ ಮಗಳಾದ ವೆಂಕಟಲಕ್ಷ್ಮಮ್ಮನನ್ನು ವಿವಾಹವಾದರು. ೧೯೧೪ರಲ್ಲಿ ಮಾತೃವಿಯೋಗವಾಯಿತು. ಕಡುಕೋಪಿಷ್ಟರಾಗಿದ್ದ ಪದ್ಮನಾಭಯ್ಯನವರ ಸ್ವಭಾವಕ್ಕೆ ತದ್ವಿರುದ್ಧವಾದ ಶಾಂತ ಸ್ವಭಾವ ಮಗ ಶಿವರಾಮಯ್ಯನವರದಾಗಿದ್ದು ಸಹನೆ, ತಾಳ್ಮೆಗಳು ಅವರು ಜೀವನದ ಜಟಿಲತೆಯನ್ನು ಎದುರಿಸುವಲ್ಲಿ ಗುರಾಣಿಯಂತೆ ನಿಂತಿತು. ಕೌಟುಂಬಿಕ ಜಂಜಾಟಗಳೇನಿಲ್ಲದಿದ್ದರೂ ಶಿವರಾಮಯ್ಯನವರು ಸಂಸ್ಕೃತ, ಸಾಹಿತ್ಯಾಭ್ಯಾಸ, ವೀಣಾಭ್ಯಾಸವನ್ನು ಬಿಡದೆ ಕಾಪಾಡಿಕೊಂಡು ಬಂದರು. ಕೆಲವು ಕಾಲ ಕರಿಗಿರಿರಾಯರಲ್ಲೂ ಹಾಗೂ ವಾಸುದೇವಾಚಾರ್ಯರಲ್ಲೂ ಗಾಯನವನ್ನು ಕಲಿತರು. ಅಂದಿನ ದಿನಗಳಲ್ಲಿ ರಾಜಾಸ್ಥಾನದಲ್ಲಿ ಪ್ರಬಲರಾಗಿದ್ದ ವೀಣಾ ಶೇಷಣ್ಣನವರಲ್ಲಿ ವೀಣಾಭ್ಯಾಸವನ್ನು ಮುಂದುವರೆಸಲು, ಇವರ ಹಿತಾಸಕ್ತರು ಕೆಲವರು ಸಲಹೆ ನೀಡಿದರು.
೧೯೦೬ರಲ್ಲಿ ಶಿವರಾಮಯ್ಯನವರು ಶೇಷಣ್ಣನವರಲ್ಲಿ ವೀಣಾಭ್ಯಾಸಕ್ಕೆಕ ಸೇರಿದರು. ತಂದೆ ಪದ್ಮನಾಭಯ್ಯನವರು, ಶೇಷಣ್ಣನವರೂ ವೃತ್ತಿಪರವಾಗಿ ಮಿತ್ರತ್ವ ಹೊಂದಿರದೆ ಕಡುವೈರಿಗಳಿಂತಿದ್ದವರು. ಆದ ಕಾರಣ ಶಿವರಾಮಯ್ಯನವರಲ್ಲಿ ವಿಶ್ವಾಸ ಹೊಂದಿರದ ಶೇಷಣ್ಣನವರು ಇವರನ್ನ ನೇರವಾಗಿ ಶಿಷ್ಯರೆಂದು ಪರಿಗಣಿಸದೆ, ಕೇವಲ ತಮ್ಮ ವಾದನವನ್ನು ಕೇಳಲು ಮಾತ್ರ ಅವಕಾಶವನ್ನು ನೀಡಿದ್ದರು. ಸೂಕ್ಷ್ಮಗ್ರಾಹಿಯೂ, ತಾಳ್ಮೆ, ಸಹನೆಗಳ ಪ್ರತಿರೂಪವಾಗಿದ್ದ ಶಿವರಾಮಯ್ಯನವರು ಸನ್ನಡತೆಯಿಂದ ಶೇಷಣ್ಣನವರ ಮನಗೆದ್ದರು. ೧೯೦೮ರಲ್ಲಿ ಶೇಷಣ್ಣನವರು ಶಿವರಾಮಯ್ಯನವರನ್ನು ಶಿಷ್ಯರನ್ನಾಗಿ ಒಪ್ಪಿದರು. ಆದರೆ ಪ್ರೌಢಮಟ್ಟದಲ್ಲಿ ನುಡಿಸಬಲ್ಲವರಾಗಿದ್ದಾಗ್ಯೂ ಅವರಿಗೆ ತಮ್ಮ ಸ್ವಂತ ರಚನೆ ಸ್ವರಜತಿಯಿಂದ ಪಾಠವನ್ನು ಆರಂಭಿಸಿದರು. ಕ್ರಮೇಣ ಶಿಷ್ಯನಲ್ಲಿದ್ದ ವಿದ್ಯಾಸಕ್ತಿ, ಸತತಾಭ್ಯಾಸಗಳನ್ನು ಮೆಚ್ಚಿದ ಗುರುಗಳು ಶಿಷ್ಯನಿಗೆ ತಮ್ಮೊಡನೆ ನಾಲ್ವಡಿ ಕೃಷ್ಣರಾಜ ಒಡೆಯರ ಸಮ್ಮುಖದಲ್ಲಿ ಒಂದು ಗಂಟೆ ಕಾಲ ವೀಣಾ ವಾದನದಲ್ಲಿ ಪಾಲ್ಗೊಳ್ಳುವ ಸದವಕಾಶ ೧೯೦೯ರಲ್ಲಿ ಕಲ್ಪಿಸಿದರು.
ಗುರುಗಳೊಡನೆ ನಡೆಸಿದ ಮೊದಲ ಕಚೇರಿಯು ಅರಸರ ಮೆಚ್ಚುಗೆಗೆ ಪಾತ್ರವಾದುದು ಶಿವರಾಮಯ್ಯನವರಿಗೆ ಸಂತಸ, ಸಮಾಧಾನವನ್ನೂ, ಆತ್ಮವಿಶ್ವಾಸವನ್ನೂ ತಂದಿತು. ನಂತರ ಕ್ರಮೇಣದಲ್ಲಿ ಗುರುಗಳೊಂದಿಗೆ ಪಂಚವೀಣಾ ಕಾರ್ಯಕ್ರಮದಲ್ಲಿ ವೆಂಕಟಗಿರಿಯಪ್ಪ, ಲಕ್ಷ್ಮೀನಾರಾಯಣಪ್ಪ, ವೆಂಕಟಕೃಷ್ಣಪ್ಪನವರೊಂದಿಗೆ ಸಹವಾದಕರಾಗಿ ಸೇರ್ಪಡೆಯಾದರು.
ಶೇಷಣ್ಣನವರು ತಮ್ಮ ಪ್ರವಾಸ ಕಾರ್ಯಗಳಿಗೆ ತೆರಳುವಾಗ ಶಿವರಾಮಯ್ಯನವರಿಗೆ ತಮ್ಮ ಅನಪಸ್ಥಿತಿಯಲ್ಲಿ ತಮ್ಮ ಕೆಲವು ಶಿಷ್ಯರಿಗೆ ಪಾಠ ಮಾಡುವ ಹೊಣೆಯನ್ನು ಒಪ್ಪಿಸಿದ್ದರು. ಗುರುಹಿರಿಯರಲ್ಲಿ ಅಪಾರ ಭಕ್ತಿ, ಗೌರವ ಹೊಂದಿದ್ದ ಶಿವರಾಮಯ್ಯ ಗುರುಗಳ ಮಾತಿಗೆ ಚಕಾರವೆತ್ತದೆ ಒಪ್ಪಿದ್ದರು. ಹೀಗೆ ಒಪ್ಪಿದ ಸಂದರ್ಭದಲ್ಲಿ ಗುರುಗಳ ಒಬ್ಬ ಮಹಿಳಾ ಶಿಷ್ಯೆಗೆ ಆಕೆಯ ನಡತೆಯ ಕಾರಣ ಕಸಿವಿಸಿಯುಂಟಾಗಿ ಪಾಠಮಾಡಲು ಒಪ್ಪದೆ ಪಾಠ ನಿಲ್ಲಿಸಿದುದು ಕೊಟ್ಟಮಾತಿಗೆ ಭಂಗ ಬಂದು ಗುರುಗಳ ಅವಕೃಪೆಗೆ ಪಾತ್ರರಾಗಲು ಕಾರಣವಾಯಿತು.
ಶಿವರಾಮಯ್ಯನವರ ಕುಟುಂಬದಲ್ಲಿ ಸಹೋದರಿಯರಿಬ್ಬರು, ತಮ್ಮ ನಾಲ್ಕು ಹೆಣ್ಣು ಮಕ್ಕಳು, ಇಬ್ಬರು ಗಂಡು ಮಕ್ಕಳ ಲಾಲನೆ, ಪೋಷಣೆಯು ಮೊದಲಾಗಿ ಹೊಣೆಗಾರಿಕೆಯೂ ಏರುತ್ತಲಿದ್ದು, ಅವರ ಪಾಂಡಿತ್ಯಕ್ಕೆ, ವಿದ್ವತ್ತಿಗೆ ತಕ್ಕ ಪ್ರೋತ್ಸಾಹ, ಕೆಲಸಗಳು ಅರಮನೆಯಲ್ಲಿ ಬಹುಕಾಲ ದೊರೆಯದೆ, ನೀರಸವಾದ ಕೆಲಸ ಮಾಡಿ ನಿರ್ವಹಿಸುವಲ್ಲಿ ಅತೀವವಾದ ನಿರುತ್ಸಾಹ, ಮನೋವೇದನೆಗಳಿಗೆ ಕಾರಣವಾಯಿತು. ಏನೇ ಆದರೂ ಅವರ ನಿತ್ಯಾಭ್ಯಾಸ, ಕುಂಠಿತವಾಗಲಿಲ್ಲ. ಅಂತೆಯೇ ಮನೆತನದ ಧಾರ್ಮಿಕ ಕಾರ್ಯಕ್ರಮಗಳನ್ನು ಬಿಡದೆ ನಿರ್ವಹಿಸುತ್ತಿದ್ದರು. ತಮ್ಮ ಮನೆಯಲ್ಲಿನ ತಮ್ಮ ಅಭ್ಯಾಸಕೊಠಡಿಯಲ್ಲಿ ತಾವು ಅಭ್ಯಾಸ ಮಾಡುತ್ತಿದ್ದ ಜಾಗದ ಗೋಡೆಯ ಮೇಲೆ ವಿದ್ಯಾಧಿದೇವತೆ ಸರಸ್ವತಿ ತಮ್ಮ ಗುರುಮಠದ ಶೃಂಗೇರಿಯ ಶಾರದೆಯ ಚಿತ್ರಗಳ ಕೆಳಗೆ ಪಿತೃಸಮಾನರು, ಗುರುಗಳಾದ ಶೇಷಣ್ಣನವರ ಚಿತ್ರದ ಇಕ್ಕೆಲಗಳಲ್ಲಿ ವಾಸುದೇವಾಚಾರ್ಯರ ಮತ್ತು ವೀಣಾಸುಬ್ಬಣ್ಣನವರ ಚಿತ್ರಗಳು. ಹೀಗೆ ದೈವದಲ್ಲಿ, ಪೂಜ್ಯಗುರು ಹಿರಿಯರ ಪಾದದಲ್ಲಿ ನಿಷ್ಠೆಯಿಂದ ಕಲಾಭ್ಯಾಸವನ್ನು ಸಾಧನೆಯನ್ನು ನಡೆಸುತ್ತಿದ್ದರು.
ಕೌಟುಂಬಿಕ ಹೊಣೆಯ ಒತ್ತಡ, ವೃತ್ತಿಯಲ್ಲಿ ಆಗಾಗ್ಗೆ ಎದುರಾಗುತ್ತಿದ್ದ ಅನಾದರ, ಅನ್ಯಾಯಗಳನ್ನು ಅತ್ಯಂತ ಸಂಯಮದಿಂದ ನುಂಗಿಕೊಂಡು ರಾಜಾಸ್ಥಾನದ ತಮ್ಮ ಪಾಲಿನ ಕೆಲಸಗಳನ್ನು ಶ್ರದ್ಧೆಯಿಂದ ಮಾಡುತ್ತಿದ್ದರು. ೧೯೧೦ ರಿಂದ ಕೆಲವು ಕಾಲ ಮೈಸೂರಿನ ವಿಧವಾ ಗೃಹ (widows home) ದಲ್ಲೂ ಸಂಗೀತ ಉಪಾಧ್ಯಾಯರಾಗಿ ಕೆಲಸ ಮಾಡಿದರು.
೧೯೧೬ರಲ್ಲಿ ಅರಮನೆಯ ಚಂದ್ರಶಾಲಾ ತೊಟ್ಟಿಯ ಸಂಗೀತ ಶಾಲೆಯಲ್ಲಿ ಹಿರಿಯ ವಿದ್ವಾಂಸರೊಂದಿಗೆ ಸೇರ್ಪಡೆಯಾದರು. ಶಿವರಾಮಯ್ಯನವರ ಮತ್ತೊಂದು ಸತ್ಸಂಪ್ರದಾಯವೆಂದರೆ ತಮ್ಮ ಪಾಲಿಗೆ ಬಂದ ಕೆಲಸ ಕಾರ್ಯಗಳನ್ನು ಅಚ್ಚುಕಟ್ಟಾಗಿ ನಿರ್ವಹಿಸುವುದರೊಂದಿಗೆ ತಮ್ಮೆಲ್ಲ ಕೆಲಸ ಕಾರ್ಯಗಳ ವಿವರಗಳನ್ನೂ, ಅನಿಸಿಕೆಗಳನ್ನೂ, ದಿನ, ತಿಂಗಳು, ಇಸವಿಯೊಂದಿಗೆ ವಿವರವಾಗಿ ಬರೆದಿಡುವ ಹವ್ಯಾಸ. ಇತರರಲ್ಲಿ ಸಾಮಾನ್ಯವಾಗಿ ಇರದ ಈ ಹವ್ಯಾಸ ಅವರಲ್ಲಿದ್ದ ದಾಖಲಾತಿ (preservAtion & documentation) ಸಂರಕ್ಷಣ ಗುಣಗಳಿಗೆ ಸೂಚಕವಾಗಿದೆ. ೧೯೧೬ರಲ್ಲೇ ಕೃಷ್ಣರಾಜ ಒಡೆಯರ ವರ್ಧಂತಿಯಂದು ಮಹಾರಾಜರಿಂದ ೧೦೦ ರೂ.ಗಳ ಬಹುಮಾನವು ತಾವು ಕೆಲಸ ಕಾರ್ಯಗಳು ನಿರ್ವಹಿಸಿದ ಅಚ್ಚುಕಟ್ಟುತನಕ್ಕೆ ದೊರೆತಿದ್ದು ಶಿವರಾಮ್ಯಯನವರಿಗೆ ಸ್ವಲ್ಪ ಸಂತಸವನ್ನು ತಂದು ಕೊಟ್ಟಿತು.
ತಮ್ಮ ಪ್ರತಿಭೆ, ಪಾಂಡಿತ್ಯಗಳಿಗೆ ತಕ್ಕ ಪ್ರೋತ್ಸಾಹ, ಪ್ರದರ್ಶನಾವಕಾಶ ದೊರೆಯದಿದ್ದುದು, ಏರುತ್ತಿದ್ದ ಕೌಟುಂಬಿಕ ಆರ್ಥಿಕ ಒತ್ತಡ ಎಲ್ಲದರ ಪರಿಣಾಮವಾಗಿ ಶಿವರಾಮಯ್ಯನವರಲ್ಲಿ ತಮ್ಮ ಪ್ರತಿಭಾ ಪ್ರದರ್ಶನಕ್ಕಾಗಿ ದೇಶ ಪರ್ಯಟಣೆಯ ಆಕಾಂಕ್ಷೆ ಮೂಡಿತು. ಆ ವೇಳೆಗೆ ಅವರು ಹಲವು ಉತ್ತಮ ಮಟ್ಟದ ಶಿಷ್ಯಂದಿರನ್ನೂ (ಸುಬ್ರಹ್ಮಣ್ಯ ಶರ್ಮ, ಯೋಗೀಶ್ವರರು, ಚೆನ್ನಕೇಶವಯ್ಯ, ಸಿ. ರಂಗಯ್ಯ,) ಹೊಂದಿದ್ದರು.
ತಮ್ಮ ದೇಶ ಪರ್ಯಟನೆ ಆಸೆ ಪ್ರಬಲವಾಗಲು ೧೯೧೯ರ ಅಕ್ಟೋಬರ್ – ನವೆಂಬರ್ ನಲ್ಲಿ ಶೃಂಗೇರಿಗೆ ತೆರಳಿ ಶಾರದಾಂಬೆ ಹಾಗೂ ಪೀಠಾಧಿಪತಿಗಳ ಸನ್ನಿಧಿಯಲ್ಲಿ ನಾದಸೇವೆ ಸಲ್ಲಿಸಿ ದೈವದ, ಸ್ವಾಮಿಗಳ ಶುಭ ಆಶೀರ್ವಾದ ಪ್ರಸಾದದೊಂದಿಗೆ ಪ್ರವಾಸವನ್ನು ಕೈಗೊಂಡರು. ೧೯೨೧ರಲ್ಲಿ ತಿರುವಾಂಕೂರು, ಕೊಚ್ಚಿನ್‌ ಸಂಸ್ಥಾನಗಳಿಗೆರ ಶಿಷ್ಯ ಸುಬ್ರಹ್ಮಣ್ಯ ಶರ್ಮರೊಡಗೂಡಿ ತೆರಳಿದರು. ಶಿವರಾಮಯ್ಯನವರ ವಿದ್ವತ್ತು ಪಾಂಡಿತ್ಯಕ್ಕೆ ಮನಸೋತ ತಿರುವಾಂಕೂರ ಅರಸರು ಅವರಿಗೆ ವೀರಸಂಗಲಿ ಎಂಬ ಸುವರ್ಣ ಕಟಕ (ತೋಡ)ವನ್ನು ನೀಡಿ ಗೌರವಿಸಿದರು. ಶೃಂಗೇರಿಗೆ ಬಂದು ಮತ್ತೊಮ್ಮೆ ನಾದ ಸೇವೆ ಸಲ್ಲಿಸಿದಾಗ ಪೀಠಾಧಿಪತಿಗಳಿಂದ ಆಶೀರ್ವಾದ ಪುರಸ್ಸರವಗಾಗಿ ಶಾಲು ಜೋಡಿ ಸನ್ಮಾನವನ್ನು ಪಡೆದರು. ಶಿವರಾಮಯ್ಯನವರು ತಮ್ಮ ಪ್ರವಾಸದಲ್ಲಿ ಪಡೆದ ಯಶಸ್ಸು, ಗೌರವ ಕೀರ್ತಿಗಳು, ಆಳರಸರಿಗೆ ಬಹಳ ಸಂತೋಷ, ಮೆಚ್ಚುಗೆಯನ್ನು ಕೊಟ್ಟಿತು. ಅಲ್ಲದೆ, ಪದ್ಮನಾಭಯ್ಯನವರ ಮಗನಾದ ಕಾರಣ ಅದುವರೆಗೂ ಶಿಷ್ಯನಲ್ಲಿದ್ದ ತಾತ್ಸಾರ ಮನೋಭಾವ ಶೇಷಣ್ಣನವರಿಂದ ಹಿಂದೆ ಸರಿದು ಅಭಿಮಾನಕ್ಕೆ ದಾರಿ ಮಾಡಿಕೊಟ್ಟು “ಭೇಷ್‌ ನೀನು ಪದ್ಮನಾಭಯ್ಯನವರ ಮಗನೇ ಸರಿ” ಎಂಬ ಮನಃಪೂರ್ವಕವಾದ ಮೆಚ್ಚುಗೆಯು ಆಶೀರ್ವಾದಕ್ಕೆ ಕಾರಣವಾಯಿತು.
ದಿವಾನ್‌ ಗೋವಿಂದರಾಯರಿಂದ ಪರಿಚಯ ಪತ್ರವನ್ನೂ ಗುರುಗಳಾದ ಶೇಷಣ್ಣ, ವಾಸುದೇವಾಚಾರ್ಯರಿಂದ ಶುಭ ಆಶೀರ್ವಾದವನ್ನೂ ಪಡೆದು ೧೯೨೨ಕ್ಕೆ ಉತ್ತರ ಭಾರತದ ಪ್ರವಾಸ ಕೈಗೊಂಡರು. ಬರೋಡಾ, ಇಂದೋರ್, ಧಾರ್ ಮುಂತಾದ ಕಡೆಗಳಲ್ಲಿ ರಾಜಸಭೆಗಳಲ್ಲಿ ತಮ್ಮ ವಿದ್ವತ್‌ ಪ್ರದರ್ಶಿಸಿ ಅಪಾರವಾದ ಗೌರವ, ಸನ್ಮಾನಗಳನ್ನು ಪಡೆದರು. ಹೀಗೆ ತಮ್ಮ ಪ್ರವಾಸದಿಂದ ನೆರೆ, ಹೊರನಾಡಿನಲ್ಲಿ ಯಶಸ್ಸು, ಕೀರ್ತಿಗಳನ್ನು ಪಡೆದು ಬಂದುದರಿಂದ ತಮ್ಮ ಊರಿನಲ್ಲಿ ತಕ್ಕಮಟ್ಟಿಗೆ ಗೌರವ, ಆದರಗಳೂ ಹೆಚ್ಚಲು ಕಾರಣವಾಯಿತು.
ಮಹಾರಾಜರ ಆದೇಶದಂತೆ ಹಿಂದೂಸ್ತಾನಿ, ಪಾಶ್ಚಾತ್ಯ ಸಂಗೀತವನ್ನು ಕಲಿಯುವ ಅವಕಾಶ ಇವರದಾಯಿತು. ಎರಡೂ ಪದ್ಧತಿಯಲ್ಲಿ ಸಾಕಷ್ಟು ತರಬೇತಿಯನ್ನು ಪಡೆದ ನಂತರ ಮಹಾರಾಜರ ಅಪೇಕ್ಷೆಯಂತೆ ರಾಜರ ಸ್ವಂತ ಪುಸ್ತಕಕ್ಕೆ ರಾಜರಿಗೆ ಪ್ರಿಯವಾಗಿದ್ದ ಕರ್ನಾಟಕ ಮತ್ತು ಹಿಂದೂಸ್ತಾನಿ ರಚನೆಗಳನ್ನು ಪಾಶ್ಚಾತ್ಯ ಸಂಗೀತ ಸ್ವರ ಲಿಪಿಯಲ್ಲಿ ಬರೆದಿಡುವ ಕಾರ್ಯ ಇವರ ಪಾಲಿಗೆ ಬಂತು. ಅರಮನೆಯಲ್ಲಿ ಮಹಾರಾಜರ ಹಾಗೂ ಪ್ರಮುಖ ಅತಿಥಿಗಳ ಎದುರು ಆಗಿಂದಾಗ್ಗೆ ನಡೆಯುತ್ತಿದ್ದ ಸಂಗೀತ ಗೋಷ್ಠಿಗಳಲ್ಲಿ ಭಾಗವಹಿಸುವುದೇ ಅಲ್ಲದೆ ಕಿರಿಯ ವಿದ್ವಾಂಸರಲ್ಲಿ ಕೆಲವರಿಗೆ ಪಾಠ ಹೇಳುವುದು ಮತ್ತು “ರಾಜರ ಶಿವಪೂಜೆ ಸಮಯದಲ್ಲಿ ಕಿರಿಯ ವಿದ್ವಾಂಸರುಗಳನ್ನು ಹಾಗೂ ಅವರು ಹಾಡಬೇಕಿದ್ದ ಮುತ್ತಯ್ಯಭಾಗವತರ ಚಾಮುಂಡೇಶ್ವರಿ ಅಷ್ಟೋತ್ತರ ಶತನಾಮ ಕೃತಿಗಳನ್ನು ಪರೀಕ್ಷಿಸಿ ಪರಿಶ್ರಮ ಹೊಂದಿರುವರೇ ಇಲ್ಲವೇ” ಎಂಬುದಾಗಿ ಭಕ್ಷಿಯವರಿಗೆ ವರದಿಯೊಂದನ್ನು ನಿವೇದಿಸಬೇಕಾದ ಜವಾಬ್ದಾರಿಯೂ ಒದಗಿತ್ತು. ಇಷ್ಟೇ ಅಲ್ಲದೆ ರಾಜಾಜ್ಞೆ ಮೇರೆಗೆ ಆಸ್ಥಾನ ವಿದ್ವಾಂಸರುಗಳಾದ ಯಕ್ಷಗಾನ ಕಲಾವಿದ ಬಿಡಾರಂ ಸುಬ್ಬಯ್ಯ ಭಾಗವತರು, ಅಂಧ ಕಲಾವಿದ ಶಿವಪ್ಪ. ಎಂ, ನಾಗಸ್ವರ ಕಲಾವಿದ ಶ್ರೀನಿವಾಸ (ಶೀನಪ್ಪ) ಇವರುಗಳಿಗೆ ಮನೆಯಲ್ಲಿ ಪಾಠವನ್ನು ಮಾಡಬೇಕಿತ್ತು. ಇವರ ಜೊತೆಗೆ ಶಿವರಾಮಯ್ಯನವರ ಇತರ ಶಿಷ್ಯರು ಎಂ.ಎಚ್‌.ಜಯಮ್ಮ, ರಾ.ಸೀತಾರಾಂ. ಬಿ.ಕೆ.ಪದ್ಮನಾಭರಾಯರು, ಮಗ ಎಸ್‌. ಪದ್ಮನಾಭರಾವ್‌, ಅಂಧ ವಿದ್ಯಾರ್ಥಿ ವೆಂಕಟರಾವ್‌, ಮೊದಲಾದವರಿಗೆ ಶಿಕ್ಷಣವನ್ನು ನೀಡಿತ್ತಿದ್ದರು. ಅವರ ಶಿಷ್ಯರುಗಳಲ್ಲಿ ವೀಣಾ ವಾದನ ಮಾತ್ರವಲ್ಲದೇ ಗಾಯನ, ನಾಗಸ್ವರ ವಾದಕರೂ ಇದ್ದುದು ವಿಶೇಷ.
೧೯೨೩ರ ನಂತರದಲ್ಲಿ ರಾಜಾಜ್ಞೆಯಕೆಲಸಗಳು ಹೆಚ್ಚಿದವು. ಬೆಳಿಗ್ಗೆ ಮನೆಗೆ ಬರುತ್ತಿದ್ದ ತಮ್ಮ ಖಾಸಗಿ(ವಿದ್ಯಾರ್ಥಿ)ಗಳಿಗೆ ಪಾಠ, ಅನಂತರ ಅಂಧ ವಿದ್ಯಾರ್ಥಿಗಳ ಶಾಲೆಯಲ್ಲಿ ಕೆಲಸ, ಸಂಜೆ ಖಾಸ್‌ ಬಂಗ್ಲೆಯ ಕೆಲಸ, ಹೀಗೆ ಸುಮಾರು ೯.೦೦ ರಿಂದ ೧೦.೦೦ ಗಂಟೆಗಳಿಗೂ ಹೆಚ್ಚು ದುಡಿದು ಹಣ್ಣಾಗಿ ಮನೆಗೆ ಬರುತ್ತಿದ್ದರು. ಇಷ್ಟೆಲ್ಲಾ ಕೆಲಸಗಳನ್ನು ನಿರ್ವಹಿಸಲೂ ಆಗಿದ್ದುದು ಅವರಿಗೆ ಭಗವಂತನಿತ್ತ ಕಾಲುಗಳಲ್ಲಿನ ಶಕ್ತಿ ಸೌಕರ್ಯ ಮಾತ್ರ. ಈಗಿನಂತೆ ಯಾವ ವಾಹನ ಸೌಕರ್ಯವೂ ಇರಲಿಲ್ಲ. ದೀರ್ಘಕಾಲದ ಪ್ರವಾಸ, ಮಿತಿಮೀರಿದ ದುಡಿತದ ಪರಿಣಾಮವಾಗಿ ಸ್ವಲ್ಪ ದೇಹಾಲಸ್ಯದಿಂದ ನರಳಿದ್ದುದೂ ಉಂಟು. ಇಷ್ಟೆಲ್ಲಾ ನಿರ್ವಹಣಾ ಕಾರ್ಯಗಳಿದ್ದರೂ ದೈವಭಕ್ತಿ, ರಾಜಭಕ್ತಿಗಳ ಸಂಗಮವೆನಿಸಿದ್ದ ಶಿವರಾಮಯ್ಯನವರು ಜ್ಞಾನಾರ್ಜನೆ, ಕಲಾಸೇವೆಗೆ ಅವಿರತವಾಗಿ ಸೇವೆ ಸಲ್ಲಿಸಿದ ನಿಷ್ಠಾ ವಿದ್ಯಾರ್ಥಿಯೇ ಆಗಿದ್ದರು. ಬಂಧು ಬಾಂಧವರು ಮತ್ತು ಕಲಾ ಬಂಧುಗಳಲ್ಲಿ ಸ್ನೇಹಪರತೆ ಆತ್ಮೀಯತೆಯನ್ನೂ ಹೊಂದಿದ್ದರು.
ವಂಶವಾಹಿನಿಯಾಗಿ ತಂದೆಯವರಿಂದ ಹರಿದು ಬಂದ ಸಾಹಿತ್ಯ-ಸಂಗೀತಗಳ ಸಂಪತ್ತು, ಶಿವರಾಮಯ್ಯನವರ ವಾಗ್ಗೇಯತ್ವವನ್ನು ದ್ವಿಗುಣಗೊಳಿಸಿತ್ತು. ಕೃಷ್ಣರಾಜರ ಅಪ್ಪಣೆಯಂತೆ ಅಂದಿನ ದಿನಗಳಲ್ಲಿ ಅಷ್ಟಾಗಿ ಬಳಕೆಯಲ್ಲಿ ಇರದ ಅಪೂರ್ವ ರಾಗಗಳಲ್ಲಿ ಕೆಲವು ಸ್ವಂತ ಸಾಹಿತ್ಯ ರಚನೆಗಳೂ, ಕೆಲವಕ್ಕೆ ಆಸ್ಥಾನದ ಹಿರಿಯ ಸಾಹಿತ್ಯ ಮಿತ್ರ ವಿದ್ವಾಂಸರ ಮಾತುಗಳ ನೆರವಿನೊಂದಿಗೆ ಧಾತುಗಳ ರಚನೆಗಳನ್ನು ರಚಿಸಿದರು. ಗುರುಗಳಾದ ವಾಸುದೇವಾಚಾರ್ಯರು ತಮ್ಮ ಗುರುಗಳಾದ ಪದ್ಮನಾಭಯ್ಯನವರಲ್ಲಿ ಇರಿಸಿಕೊಂಡಿದ್ದ ಭಕ್ತಿ, ಗುರುಪುತ್ರನೂ ತಮ್ಮ ಶಿಷ್ಯನೂ ಆದ ಇವರಲ್ಲಿ ಹೊಂದಿದ್ದ ವಾತ್ಸಲ್ಯ, ಅಭಿಮಾನದಿಂದ ತಮಗೆ ಅವಶ್ಯವೆನಿಸಿದಾಗ ಗುರುಗಳ ಹಾಗೂ ಶಿಷ್ಯನ ಮನೆಯಾಗಿದ್ದ ಇವರಲ್ಲಿಗೆ ಬಂದು ಮನೆಯವರಲ್ಲೊಬ್ಬರಂತೆ ಹೊಂದಿಕೊಂಡು ಮನೆಯ ಎಲ್ಲರಿಗೂ ಆಪ್ತರಾಗಿದ್ದರು. ಹೀಗೆ ಇವರಲ್ಲಿ ಉಳಿದಿದ್ದಾಗ ಗುರುಗಳ ರಚನೆಗಳನ್ನು ತಮ್ಮ ಬಿಡುವಿನ ವೇಳೆಯಲ್ಲಿ ಸ್ವತಃ ಬರೆದು ಗುರುಗಳಿಗೆ ಒಪ್ಪಿಸುವುದಾಗಿಯೂ ಉಲ್ಲೇಖಿಸಿರುತ್ತೃಎ ಅಯ್ಯನವರು. ಗುರುಶಿಷ್ಯರಿಬ್ಬರೂ ನಿಖರವಾಗಿ ಶ್ರುತಿಗೆ ಹೊಂದಿಸಿಟ್ಟ ತಂಬೂರಿಯ ನಾದಕ್ಕೆ ಮನಸೋತು ಅಭ್ಯಾಸ ಮಾಡುತ್ತಿದ್ದರೆಂಬುದು ಉಲ್ಲೇಖಾರ್ಹ.
ಹೀಗೆ ಗುರುಗಳೊಡನಾಟ, ಅವರ ಕೃತಿರಚನಾಕಾರ್ಯದಲ್ಲಿ ಸಹಕಾರ ನೀಡುತ್ತಿದ್ದುದು, ಶಿವರಾಮಯ್ಯನವರ ಜ್ಞಾನಭಂಡೃ ಶ್ರೀಮಂತಗೊಳ್ಳಲು ಸಹಾಯಕವಾಯಿತು.
೧೯೩೦ರಲ್ಲಿ ಕೇವಲ ಮೂರು ಸ್ವರಗಳಾದ ಷಡ್ಜ, ಗಾಂಧಾರ, ಪಂಚಮಗಳಿಂದ ಸ.ಗ.ಪ.ಸ. ಎಂಬ ಅಪೂರ್ವವಾದ “ಸ್ವಯಂಭೂ ಸ್ವರ’ರಾಗವನ್ನು ಅನ್ವೇಷಿಸಿದರು. ಈ ರಾಗದಲ್ಲಿ ನಾಲ್ಕು ಸುಂದರ ರಚನೆಗಳನ್ನು ರಚಿಸಿರುವರು. ೧೯೩೪ರಲ್ಲಿ ತಮ್ಮ ಈ ನವೀನ ರಚನೆಯನ್ನು ಸ್ಥಳೀಯ ಸಂಗೀತ ಸಮ್ಮೇಳನದಲ್ಲಿ ಹಿರಿಯ ವಿದ್ವಾಂಶರುಗಳಾದ ವೀಣಾ ಸುಬ್ಬಣ್ಣ, ಗುರುಗಳಾದ ವಾಸುದೇವಾಚಾರ್, ಮುತ್ತಯ್ಯ ಭಾಗವತರುಗಳನ್ನೊಳಗೊಂಡ ವಿದ್ವತ್‌ ಸಭೆಯಲ್ಲಿ ಗಾಯನ ವಾದನಗಳಿಂದ ನಿರೂಪಿಸಿದರು. ಅವರ ಈ ಪ್ರಯೋಗವು ಹಿರಿಯರಿಂದ ಪ್ರಶಂಸೆ, ಆಶೀರ್ವಾದ, ಮಿತ್ರಕಲಾಬಂಧುಗಳ ಮೆಚ್ಚುಗೆಯನ್ನು ಪಡೆಯಿತು. ಅದೇ ವರುಷ ಮುತ್ತಯ್ಯ ಭಾಗವತರ ಸಲಹೆಯ ಮೇರೆಗೆ ಮದ್ರಾಸ್ ಸಂಗೀತ ಅಕಾಡೆಮಿಯ ವಿದ್ವತ್‌ ಗೋಷ್ಠಿಯಲ್ಲಿ ಪ್ರದರ್ಶಿಸಿದಾಗ, ಅಲ್ಲಿಯ ಹಿರಿಯ ವಿದ್ವಾಂಸರುಗಳಿಂದಲೂ ಇವರ ಈ ಅನ್ವೇಷಣೆಗೆ, ಸ್ವಯಂಭೂಸ್ವರ ರಚನೆಗೆ ಅಪಾರ ಮೆಚ್ಚುಗೆ ಪ್ರೋತ್ಸಾಹ, ಮನ್ನಣೆ ಪಡೆದರು. ಕಲಾಸರಸ್ವತಿಯ ಮುಡಿಗೇರಿಸಿದ ತನ್ನ ಅನ್ವೇಷಣದ ನವೀನ ರಾಗ ಕುಸುಮ ಸಮಕಾಲೀನ ವಿದ್ವಾಂಸರಿಂದ ಮನ್ನಣೆ ಪಡೆದುದು ಶಿವರಾಮಯ್ಯನವರಿಗೆ ತನ್ನ ಶ್ರಮಕ್ಕೆ ಸಂತಸ, ಸಮಾಧಾನವನ್ನು ತಂದು ಕೊಟ್ಟಿತು. ಸ್ವಯಂಭುರಾಗದ ಸ್ವರಗಳನ್ನು ಶೃತಿ ಭೇದ ಮಾಡುವುದರಿಂದ ಹೊಸರಾಗಗಳು ಉದಯಿಸುವುದನ್ನು ಗುರುತಿಸಿ ೧೨ ಮೂರ್ಛನಾ ರಾಗಗಳನ್ನು ಪಟ್ಟಿ  ಮಾಡಿರುವರು. ಇವರ ಈ ಪ್ರಯೋಗಶೀಲತೆ ಇತರ ಹಿರಿಯ ಕಿರಿಯ ಕಲಾವಿದರಿಗೂ  ಸ್ಪೂರ್ತಿದಾಯಕವಾಗಿತ್ತೆಂಬುದಕ್ಕೆ ಮುತ್ತಯ್ಯ ಭಾಗವತರ ‘ನಿರೋಷ್ಠ’ ರಾಗ ರಚನೆಯು ನಿದರ್ಶನವಾಗಿದೆ.
ತಮ್ಮ ಮನೆಯ ಹೆಣ್ಣು ಮಕ್ಕಳು ದೇವತಾದಿ ಪೂಜಾಕಾರ್ಯಗಳಲ್ಲಿ ಹಾಡಿಕೊಳ್ಳುವ ಸಲುವಾಗಿ ಕನ್ನಡದಲ್ಲಿ ಹಾಡುಗಳನ್ನು ರಚಿಸಿ ಸರಳವಾದ ಶಾಸ್ತ್ರದ ಚೌಕಟ್ಟಿನಲ್ಲಿ ಹುದುಗಿಸಿದ್ದಾರೆ. “ಬಾಲಿಕಾ ಗೀತ ಮುಕ್ತ ಕಲಾಪ” ಎಂಬುದು ಮೈಸೂರಿನ ವಿಧವಾ ಗೃಹ (Widows Home) ದಲ್ಲಿ ಪಾಠ ಹೇಳಲು ಅನುವಾಗುವಂತೆ ರಚಿಸಿದ್ದ ಪುಸ್ತಕ. ಅದರ ಕೆಲವು ಪದಗಳಿಗೆ ವರ್ಣಮಟ್ಟನ್ನು ರಚಿಸಿದ್ದಾರೆ. “ಸಂಗೀತಲಕ್ಷಣ ಪ್ರಶ್ನೋತ್ತರ ರತ್ನಾವಳಿ” ಅಂಧ ವಿದ್ಯಾರ್ಥಿಗಳ ವ್ಯಾಸಂಗಕ್ಕೆ ರಚಿಸಿದ ಪುಸ್ತಕಗಳಾಗಿವೆ. ಮೈಸೂರು ಮತ್ತು ಮದ್ರಾಸಿನ ಆಕಾಶವಾಣಿಯಲ್ಲಿ ಇವರ ವೀಣಾ ವಾದನವು ಪ್ರಸಾರವಾಗುತ್ತಿತ್ತು. ಇವರ ವೀಣಾ ವಾದನವನ್ನು ಕೇಳಲು ಆಶಿಸಿ ತಮ್ಮ ಮನೆಗೆ ಬಂದವರಿಗೆ ಸಂತೋಷದಿಂದ ನಾದಾಮೃತವನ್ನು ಉಣಬಡಿಸಿ ರಸದೌತಣವನ್ನು ನೀಡುತ್ತಿದ್ದರು. ಆಗ್ಗಾಗ್ಗೆ ನಡೆಯುತ್ತಿದ್ದ ರಾಮೋತ್ಸವ, ಕೃಷ್ಣೋತ್ಸವ, ತ್ಯಾಗರಾಜ ಆರಾಧನಾ ಉತ್ಸವಗಳಲ್ಲಿ, ಸಂಗೀತೋತ್ಸವಗಳಲ್ಲಿ ತಪ್ಪದೆ ಭಾಗವಹಿಸಿ, ತಮ್ಮ ವಾದನ ಸೇವೆಯನ್ನೂ ಗೈಯ್ಯುತ್ತಿದ್ದರು. ಹಿರಿಯ ವಿದ್ವಾಂಸರ ಕಚೇರಿಗೆ ಹೋಗಿ ಜ್ಞಾನವೃದ್ಧಿಸಿಕೊಳ್ಳುವಂತೆ, ಕಿರಿಯ ವಿದ್ವಾಂಸರ ಕಚೇರಿಗೂ ತಪ್ಪದೆ ಹೋಗಿ ಸಾವಧಾನವಾಗಿ ಕೇಳಿ, ಕಿರಿಯರಿಗೆ ಪ್ರೋತ್ಸಾಹಕರವಾದ ಹಿತನುಡಿಗಳನ್ನು ಹೇಳಿ ಬರುತ್ತಿದ್ದರು.
ಅಂತೆಯೇ ಶಿವರಾಮಯ್ಯನವರ ಮತ್ತೊಂದು ವಿಶೇಷತೆ ಏನೆಂದರೆ ಹಿಂದಿನವರಲ್ಲಿ ಕೆಲವರು ಗರ್ಭಿಣಿ ಹೆಣ್ಣು ಮಕ್ಕಳ ಸೀಮಂತದಲ್ಲಿ ವೀಣಾವಾದನ ಶ್ರವಣ ಶಾಸ್ತ್ರೋಕ್ತವಾಗಿ ನಡೆಸುವ ಪದ್ಧತಿ ಇದ್ದು ಅಂತಹ ಸಂದರ್ಭದಲ್ಲಿ ಆಹ್ವಾನಿತರಾದಾಗ ಪ್ರತಿಫಲದ ನಿರೀಕ್ಷಣೆ ಇಲ್ಲದೆ ಸ್ವಸಂತೋಷದಿಂದ ಶಾಸ್ತ್ರೋಕ್ತವಾಗಿ ತಮ್ಮ ವೀಣಾವಾದನದ ಝೇಂಕಾರವನ್ನು ತುಂಬಿ ಬರುತ್ತಿದ್ದರು. ಶಿವರಾಮಯ್ಯನವರಿಗೆ ಸಹಜವಾಗಿಯೇ ಗುರುಗಳಾದ ವಾಸುದೇವಾಚಾರ್ಯರ ಗಾಯನ ಹಾಗೂ ಶೇಷಣ್ಣನವರ ವಾದನದ ಪ್ರಭಾವ ಬಹಳವಾಗಿತ್ತು. “ಇವರ ವೀಣಾವಾದನವು ಶೇಷಣ್ಣನವರ ವಾದನದ ನೆನಪು ತರುತ್ತಿತೆಂಬುದು”, ಇವರ ವಿನಿಕೆಯನ್ನು ಕೇಳಿ ಮೈ ಮರೆತವರ ಸಂತಸದ ನುಡಿ.
೧೯೪೧ರಲ್ಲಿ ಶಿವರಾಮಯ್ಯನವರಿಗೆ ಜಯಚಾಮರಾಜರ ಆಳ್ವಿಕೆಯಲ್ಲಿ ಚಿನ್ನದ ತೋಡಾ ಖಿಲ್ಲತ್ತು ಸಮೇತ ವೈಣಿಕ ಪ್ರವೀಣ ಬಿರುದು ಸಂದಿತು. ಆಸ್ಥಾನದ ಈ ಮರ್ಯಾದೆಗೆ ಗೌರವವಿದ್ದರೂ ಸಕಾಲದಲ್ಲಿ ಕೃಷ್ಣರಾಜರ ಆಳ್ವಿಕೆಯಲ್ಲಿ ಬಂದಿದ್ದರೇ ಎಂಬ ಪರಿತಾಪವೂ ಇತ್ತು. ಇಷ್ಟೆಲ್ಲಾ ಪಡೆದರೂ ಅವರ ಆರ್ಥಿಕ ಪರಿಸ್ಥಿತಿಗೆ ಅರಮನೆಯಿಂದ ೧೯೪೪ರಲ್ಲೂ ೩ ಅಂಕೆಯೆಂದರೆ, ೧೦೦ ರೂಗಳನ್ನು ಮೀರಿರಲಿಲ್ಲ.
ವಾಸುದೇವಾಚಾರ್ಯರು, ಚಿಕ್ಕರಾಮರಾಯರು ಮತ್ತು ಶಿವರಾಮಯ್ಯನವರ ಸ್ನೇಹ ಬಂಧನ ಹಿರಿದಾದುದು. ಇವರ ಸಭೆಯಲ್ಲಿ ಹೊಸ ಕೃತಿಗಳ ಪ್ರದರ್ಶನ, ವಿಮರ್ಶೆ ಮುಂತಾದವುಗಳೇ ವಿಶೇಷವಾಗಿರುತ್ತಿತ್ತು. ಶಿವರಾಮಯ್ಯನವರು ೧೯೩೫ರಲ್ಲಿ ತಮ್ಮ “ಸ್ವಯಂಭೂಸ್ವರ ರಾಗ ಕೀರ್ತನ ಪಂಚರತ್ನಂ” ಎಂಬ ಪುಸ್ತಕವನ್ನು ಶ್ರೀಮತ್‌ಗ ತ್ಯಾಗರಾಜರ ಜಯಂತೀ ಮಹೋತ್ಸವ ಸಮಾರಂಭದಲ್ಲಿ ತ್ಯಾಗರಾಜ ಪಾದಾರವಿಂದದಲ್ಲಿ ಸಮರ್ಪಣೆ ಮಾಡಿದ್ದಾರೆ. ಶಿವರಾಮಯ್ಯನವರು ತಮ್ಮ ಅರವತ್ತೊಂದನೇ ವಯಸ್ಸಿನಲ್ಲಿ ೧೩-೦೩-೧೯೪೬ ರಂದು ನಾದಸಾಗರದಲ್ಲಿ ಒಂದಾಗಿ ಇಹಲೋಕದಿಂದ ತೆರಳಿದರು.
ಅವರ ನಂತರ ಅವರ ಮಕ್ಕಳಲ್ಲಿ ಆಸ್ಥಾನ ವಿದ್ವಾಂಸರಾಗಿದ್ದ ಎಸ್‌. ಅನಂತ ಪದ್ಮನಾಭರಾವ್‌ ತಂದೆಯ ವೀಣೆಯ ನಾದ ತರಂಗಗಳನ್ನು ಕಾಪಾಡಿಕೊಂಡುಬಂದರು. ಎಂ.ಎಸ್‌. ನಾರಾಯಣ ಮೂರ್ತಿಯವರಿಗೂ ಹಾಗೂ ವಂಶದ ಕುಡಿಗಳಾದ ಸುಬ್ಬುಲಕ್ಷ್ಮೀ, ಪ್ರಭಾವತಿ, ರೋಹಿಣಿ, ಅನಂತಲಕ್ಷ್ಮೀ, ವಿಮಲ, ಎ.ವಿ.ಉಷಾ ಅವರಿಗೂ ಸಂಗೀತದಲ್ಲಿ ಶಿಕ್ಷಣವನ್ನು ಇತ್ತಿರುವರು.
ಶಿವರಾಮಯ್ಯನವರ ದ್ವಿತೀಯ ಪುತ್ರರಾದ ಎಂ.ಎಸ್‌. ನಾರಾಯಣ ಮೂರ್ತಿಗಳು ತಮ್ಮ ತಂದೆಯವರಾದ ಆಸ್ಥಾನ ವಿದ್ವಾನ್‌ ವೈಣಿಕ ಪ್ರವೀಣ ವೀಣಾ ಶಿವರಾಮ್ಯಯ್ಯನವರ ಸಂಗೀತ ರಚನೆಗಳನ್ನು ಸಂಗ್ರಹಿಸಿ ಸಂಪಾದಿಸಿ “ಶಿವರಾಮ ಸಂಗೀತ ಸುಧಾ-ಭಾಗ ೧” ಗ್ರಂಥವನ್ನು ಅನನ್ಯ ಜಿ.ಎಂ.ಎಲ್‌. ಕಲ್ಚರಲ್‌ ಅಕಾಡೆಮಿಯಿಂದ ೨೦೦೧ ಡಿಸೆಂಬರ್ ನಲ್ಲಿ ಪ್ರಕಟ ಮಾಡಿದ್ದಾರೆ. ಇದರಲ್ಲಿ ಶಿವರಾಮಯ್ಯನವರ ೧೦ ಸ್ವರಜತಿ, ೩೦ ಕೃತಿ (ಕನ್ನಡ ಸಾಹಿತ್ಯ), ೧೦ (ಸಂಸ್ಕೃತ ಸಾಹಿತ್ಯ) ೨ (ತೆಲುಗು ಸಾಹಿತ್ಯಗಳು) ಹಾಗೂ ಸಂಗೀತ ಕಲಾರತ್ನ ರಾ. ಸತ್ಯನಾರಾಯಣರ ವಿದ್ವತ್‌ ಪೂರ್ಣ ಮುನ್ನುಡಿ, ಶಿವರಾಮಯ್ಯನವರ ಆಪ್ತ ಶಿಷ್ಯ ವಿದ್ವಾನ್‌ ರಾ. ಸೀತಾರಾಂ ಬರೆದಿರುವ ತಮ್ಮ ಗುರುಗಳ ಮನೆಯ ಅಪೂರ್ವ ರೇಖಾ ಚಿತ್ರಗಳು ವಿಶೇಷವಾಗಿದೆ.
ಇದಲ್ಲದೆ “ಶಿವರಾಮ ಸಂಗೀತ ಸುಧಾ -ಭಾಗ ೨” ರಲ್ಲಿ ಶಿವರಾಮಯ್ಯನವರ ೩೦ಕ್ಕೂ ಹೆಚ್ಚು ಕೃತಿಗಳನ್ನು ತರುವ ಆಶಯ ಅವರ ಪುತ್ರ ಎಂ.ಎಸ್‌. ನಾರಾಯಣ ಮೂರ್ತಿಯವರದು.
ವೀಣಾ ಪದ್ಮನಾಭಯ್ಯನವರಿಂದ ಅಂಕುರವಾದ ನಾದ ಬಿಂದು ಇವರ ಮನೆತನದಲ್ಲಿ ಮಗ ವೀಣಾ ಶಿವರಾಮಯ್ಯನವರು, ಮೊಮ್ಮಗ ವೀಣಾ ಅನಂತ ಪದ್ಮನಾಭರಾವ್‌ರವರಿಂದ ಪಲ್ಲವಿಸಿ ಮೊಮ್ಮಗಳಾದ ಎ.ವಿ.ಉಷಾ ಅತ್ಯುತ್ತಮ ಗಾಯಕಿಯಿಂದ ಮಾರ್ದನಿಗೊಳ್ಳುತ್ತಲಿದೆ. ಇವರು ರಾಜ್ಯಕ್ಕೇ ಪ್ರಥಮ ಅಂಧ ಮಹಿಳಾ ಪಧವೀದರೆಯೆನಿಸಿದ್ದಾರೆ. ಸಂಗೀತದಲ್ಲಿ ಎಂ.ಎ. ಪದವೀಧರರಾಗಿ ತಾತ ಶಿವರಾಮಯ್ಯನವರ, ಮುತ್ತಾತ ಪದ್ಮನಾಭಯ್ಯನವರ ಹೆಸರಿಗೆ ಕೀರ್ತಿ ಪ್ರಾಯರಾಗಿದ್ದು ಪ್ರಸಕ್ತ ಸಂಗೀತ ಶಿಕ್ಷಕಿಯಾಗಿ ಸೇವೆ ಸಲ್ಲಿಸುತ್ತಿರುವರು.
ವೀಣಾ ವೆಂಕಟಗಿರಿಯಪ್ಪ
“ಕುಮಾರವ್ಯಾಸನು ಹಾಡಿದನೆಂದರೆ ಕಲಿಯುಗ ದ್ವಾಪರವಾಗುವುದು ಭಾರತ ಕಣ್ಣಲಿ ಕುಣಿಯುವುದು” ಎಂಬ ಕಾವ್ಯ ವಚನವನ್ನು ಅನುಕರಿಸುವಂತೆ ಮೈಸೂರು ಎಂದೊಡನೆ ನಮ್ಮ ಮನವೆಂಬ ರಜತ ಪರೆದೆಯ ಮೇಲೆಸುಳಿಯುವ ಚಿರಸ್ಮರಣೀಯವಾದ ರಮಣೀಯ ಚಿತ್ರವೆಂದರೆ ಕಣ್ಣಿಗೆ ಆಕರ್ಷಣೀಯವಾದ ಮೈಸೂರಿನ ಕಾವೇರಿ ಬೃಂದಾವನ ಕನ್ನಂಬಾಡಿ ಜಲಾಶಯ, ಮೂಗಿಗೆ ಶ್ವಾಸೋಲ್ಲಾಸ ತರುವ ಶ್ರೀಗಂಧ, ಮೈಸೂರು ಮಲ್ಲಿಗೆ, ಬುತ್ತಿ ಚಿಗುರು ವೀಳ್ಳೇದೆಲೆ, ಜಿಹ್ವಾ ಚಾಪಲ್ಯಕ್ಕೆ ಮೈಸೂರುಪಾಕ್‌, ಶ್ರವಣಕ್ಕೆ ಸುಶ್ರಾವ್ಯವಾದ ಮೈಸೂರು ವೀಣೆಯ ನಾದ; ಅಚ್ಚುಕಟ್ಟಾದ ಊರಿನ ರಾಜ್ಯ ರಕ್ಷಣೆಯನ್ನು ನಿರ್ವಹಿಸುವ ಭಾರವನ್ನು ಕೈಗೊಂಡಿರುವ ತಾಯಿ ಶ್ರೀ ಚಾಮುಂಡೇಶ್ವರಿ. ಎತ್ತರವಾದ ಶಿಖರದಲ್ಲಿ ಸಿಂಹಾಸನಾರೂಢಳಾಗಿ ಎಲ್ಲವನ್ನೂ ನೋಡಿ ದಕ್ಷತೆಯಿಂದ ಅಂದು, ಇಂದು ಎಂದೂ ಕರುಣೆಯಿಂದ ಪಾಲಿಸುತ್ತಿರುವುದು ಅವಳ ದಯೆ, ಕಾವೇರಿ ನೀರಾಗಲೀ, ಗಂಧದ ಗುಡಿಯ ಶ್ರೀಗಂಧವಾಗಲೀ, ಮಲ್ಲಿಗೆಯಾಗಲೀ, ವೀಣೆಯ ನಾದವಾಗಲೀ ಎಲ್ಲವೂ ಅವಳ ಅಭಿಷೇಕಕ್ಕೆ ಅವಳ ಆರಾಧನೆಗೆ ಮತ್ತು ಅವಳ ನೈವೇದ್ಯಕ್ಕೆ ಅರ್ಪಣ. ಅಂತಹ ಸಂದರ್ಭವನ್ನೂ ಅಪಾರ ಕರುಣೆಯಿಂದ ಅನುಗ್ರಹಿಸಿ ಆಯಾ ವರ್ಗಗಳಲ್ಲಿ ದೀಕ್ಷೆ ತೊಟ್ಟು ತಮ್ಮ ತಮ್ಮ ಸೇವೆಯನ್ನು ಸಲ್ಲಿಸುತ್ತಿರುವ ಸರ್ವರೂ ಸುಕೃತಶಾಲಿಗಳು. ಅಮೃತ ಪ್ರಾಯವಾದ ಸಂಗೀತವನ್ನುಂಟು ಮಾಡುವ ವೀಣೆಯ ಝೇಂಕಾರ ನಾದದಿಂದ ದೇವಿಯನ್ನು ಆರಾಧಿಸುವ ಕೃಪೆಗೆ ಪಾತ್ರರಾದ ನಾದಚಕ್ರವರ್ತಿಗಳಲ್ಲಿ ಒಬ್ಬರಾದ ಪರಿಣತ ಮೈಸೂರು ಶ್ರೀವೆಂಕಟಗಿರಿಯಪ್ಪನವರು. ಇವರ ಹಿರಿಮೆಯ ಬಗ್ಗೆ ಬರೆದು ವಿನಿಮಯ ಮಾಡಿಕೊಳ್ಳುವುದೆಂದರೆ ಅದೊಂದು ಮಹಾಭಾಗ್ಯ. ವೀಣಾಗಾನ ಲೋಕವೆಂಬ ಗಗನದಲ್ಲಿ ಅವರು ಧ್ರುವ ನಕ್ಷತ್ರದಂತೆ.
ವೀಣೆ ವೆಂಕಟಗಿರಿಯಪ್ಪನವರು ದಿನಾಂಕ ೨೬.೪.೧೮೮೭ ರಂದು ಹೆಗ್ಗಡದೇವನ ಕೋಟೆಯಲ್ಲಿ ವೈದಿಕ ಮನೆತನದಲ್ಲಿ ಜನ್ಮ ತಾಳಿದರು. ತಂದೆ ವೆಂಕಟರಾಮಯ್ಯ, ತಾಯಿ ನರಸಮ್ಮ. ಕೇವಲ ಹನ್ನೊಂದು ತಿಂಗಳ ಹಸುಗೂಸಾಗಿದ್ದಾಗಲೇ ವೆಂಕಟಗಿರಿಯಪ್ಪನವರಿಗೆ ಪಿತೃವಿಯೋಗವಾಯಿತು. ತಾಯಿ ನರಸಮ್ಮ ಮಗುವಿನೊಂದಿಗೆ ಮೈಸೂರಿಗೆ ಬಂದು ತಂದೆ ದೊಡ್ಡ ಸುಬ್ಬರಾಯರಲ್ಲಿ ಆಶ್ರಯ ಪಡೆದರು. ದೊಡ್ಡ ಸುಬ್ಬರಾಯರಿಗೆ ಐದು ಜನ ಹೆಣ್ಣುಮಕ್ಕಳು, ಏಕೈಕ ಪುತ್ರ ಚಿಕ್ಕ ಸುಬ್ಬರಾಯರು. ಇವರ ನಾಮಕರಣದ ದಿನ ದೊಡ್ಡ ನಾಗರ ಹಾವೊಂದು ಮನೆಯ ಹೊಸ್ತಿಲಲ್ಲೇ ಕುಳಿತಿದ್ದನ್ನು ಕಂಡ ದೊಡ್ಡ ಸುಬ್ಬರಾಯರು ಮಗನನ್ನು ಸುಬ್ಬರಾಯನೆಂದೇ ಕರೆದರು. ದಿನ ಕಳೆದಂತೆ ಅವರನ್ನು ಚಿಕ್ಕ ಸುಬ್ಬರಾಯರೆಂದು ಕರೆಯುವ ರೂಢಿಯಾಯಿತು.
ಚಿಕ್ಕ ಸುಬ್ಬರಾಯರಿಗೆ ಮಕ್ಕಳನ್ನು ಸಾಕುವ ಅದೃಷ್ಟವಿಲ್ಲವಾಗಿ ತಂಗಿಯ ಮಗ, ವೆಂಕಟಗಿರಿಯಪ್ಪನವರನ್ನೇ ಮಗನಂತೆ ಸಾಕಿ ವಿದ್ಯಾಭ್ಯಾಸ ಮಾಡಿಸಿದರು.
ವೆಂಕಟಗಿರಿಯಪ್ಪನವರಿಗೆ ಐದನೆಯ ವರ್ಷದಿಂದ ವೀಣೆ ಪಾಠ ಸ್ವತಃ ದೊಡ್ಡ ಸುಬ್ಬರಾಯರಿಂದಲೇ, ದೊಡ್ಡ ಸುಬ್ಬರಾಯರು ಮುಮ್ಮಡಿ ಕೃಷ್ಣರಾಜ ಒಡೆಯರ ಆಸ್ಥಾನದಲ್ಲಿ ಪ್ರಮುಖ ವಿದ್ವಾಂಸರಾಗಿದ್ದರು. ಇದರಿಂದ ಇವರದು ವೀಣಾ ಮನೆತನ ಎಂಬುದು ವಿದಿತವಾಗುತ್ತದೆ. ವಿಜಯದಶಮಿ ದಿನ ದೇವರಿಗೂ ವೀಣೆಗೂ ಮೊಮಮ್ಮಗನಿಂದ ಪೂಜೆ ಮಾಡಿಸಿ ವೀಣೆ ಪಾಠ ಪ್ರಾರಂಭಿಸಿದ ದೊಡ್ಡ ಸುಬ್ಬರಾಯರು ತಮ್ಮ ಅಂತ್ಯ ಕಾಲವನ್ನರಿತು ಮುಂದಿನ ಜವಾಬ್ದಾರಿಯನ್ನು ಪುತ್ರ ಚಿಕ್ಕಸುಬ್ಬರಾಯರಿಗೆ ಒಪ್ಪಿಸಿದರು. ಚಿಕ್ಕ ಸುಬ್ಬರಾಯರು ತಮಗೆ ವೀಣೆಯಲ್ಲಿದ್ದ ಘನ ಪಾಂಡಿತ್ಯವನ್ನು ಹೊರಗೆ ತೋರಗೊಡದೆ ಎಲೆ ಮರೆ ಕಾಯಿಯಂತೆ ಶಿಷ್ಯರಿಗೆ ಪಾಠ ಹೇಳುವುದರ ಮೂಲಕ ವಿನಿಯೋಗಿಸುತ್ತಿದ್ದರು. ಮಗನಂತೆಯೇ ಬೆಳೆದ ಸೂಕ್ಷ್ಮಮತಿಯಾದ ವೆಂಕಟಗಿರಿಯಪ್ಪನವರಿಗೆ ಮೀಟಿನ ಸೂಕ್ಷ್ಮ, ಎಡಗೈ ಬೆರಳುಗಳ ಕೌಶಲ್ಯ ಎಲ್ಲವನ್ನೂ ಶಿಸ್ತಿನಿಂದ ಸಂಪ್ರದಾಯಕ್ಕೆ ತಕ್ಕಂತೆ ಶ್ರದ್ಧೆಯಿಂದ ಸುಮಾರು ಒಂದು ಸಾವಿರ ಕೀರ್ತನೆಗಳನ್ನು ಪಾಠ ಮಾಡಿಸಿ ಘನ ವಿದ್ವಾಂಸರನ್ನಾಗಿ ಮಾಡಿದರು.
ಆಳುವ ಮಹಾಪ್ರಭುಗಳು ಸ್ವತಃ ಕಲಾವಿದರೂ ಮಹಾರಸಿಕರೂ ಆಗಿದ್ದರು. ಅವರಿಂದ ಮೆಚ್ಚುಗೆ ಪಡೆಯುವುದೆಂದರೆ ಅದು ಸುಲಭ ಸಾಧ್ಯವಾಗದು. ಆದರೆ ವಿದ್ವನ್ಮಣಿಗಳಾದ ವೆಂಕಟಗಿರಿಯಪ್ಪನವರು ಮಹಾರಾಜರ ಶಿಸ್ತಿನ ಪರೀಕ್ಷೆಯಲ್ಲಿ ಶ್ರದ್ಧೆಯಿಂದ ವೀಣೆ ನುಡಿಸುವುದರ ಮೂಲಕ ಶ್ಲಾಘ್ಯತೆ ಪಡೆದು ಆಸ್ಥಾನ ವಿದ್ವಾಂಸರಾಗಿ ನೇಮಕಗೊಂಡರು. ಮಹಾಪ್ರಭುಗಳು ಇವರ ಪಾಲಿಗೆ ಕಲ್ಪವೃಕ್ಷ ಕಾಮಧೇನುವೆ ಆದರು. ಇನ್ನೂ ಹೆಚ್ಚಾಗಿ ಹೇಳಬಹುದಾದರೆ ನಿಜಕ್ಕೂ ಇವರಲ್ಲಿ ಪರಸ್ಪರ Friend, Philosopher, Guide ಎನ್ನುವಂತಹ ಆತ್ಮೀಯತೆ ಬೆಳೆದಿತ್ತು.
ಆ ಸಮಯದಲ್ಲಿ ವೈಣಿಕ ಶಿಖಾಮಣಿ ವೀಣೆ ಶೇಷಣ್ಣನವರ ಸಾನ್ನಿಧ್ಯವೂ, ಅವರ ವೀಣಾ ನಿನಾದವನ್ನು ಆಲಿಸುವ ಅವಕಾಶವೂ ಒದಗಿ ಬರುತ್ತಿತ್ತು. ವೀಣೇ ಶೇಷಣ್ಣನವರ ಶೈಲಿ, ರಾಗಾಲಾಪನೆ, ಮನೋಧರ್ಮ, ತಾನದ ವೈಖರಿ, ಸ್ವರ ಪ್ರಸ್ತಾರ, ಎಲ್ಲವನ್ನೂ ಅವರ ಆತ್ಮೀಯ ಶಿಷ್ಯರಾಗಿ, ಗುರುವಿನ ಪ್ರಾಮಾಣಿಕ ವಿದ್ಯಾರ್ಥಿಯಾಗಿ ಅಭ್ಯಸಿಸಿ ಅವರ ಮೆಚ್ಚುಗೆಯನ್ನು ಗಳಿಸಿ ಗುರುಸೇವೆ ಮಾಡಿದರು. ಗುರುವಿನ ಪೂರ್ಣಾನುಗ್ರಹ ಪಡೆದರು. ಗುರುವಿನ ಪ್ರಶಂಸೆಗೆ ಪಾತ್ರರಾದರು. ಇವರ ಕಚೇರಿಯನ್ನು ಕೇಳಿದ ರಸಿಕರು, ವೀಣೆ ಶೇಷಣ್ಣನವರ ಕಚೇರಿಯನ್ನೇ ಕೇಳಿದಷ್ಟು ತೃಪ್ತಿ ಸಂತೋಷಗೊಂದು ಪ್ರಶಂಸಿಸುತ್ತಿದ್ದರು.
ರಾಜಸ್ಥಾನದಲ್ಲಿ ವೆಂಕಟಗಿರಿಯಪ್ಪನವರು ಅತ್ಯುತ್ತಮವಾದ ರೀತಿಯಲ್ಲಿ ಸೇವೆ ಸಲ್ಲಿಸುತ್ತಾ ಸಂಗೀತ ವಿದ್ವಾಂಸರ ಸ್ಥಾನವನ್ನೇ ಮಹತ್ವ ಉಳ್ಳದ್ದಾಗಿ ಮಾಡಿದ ಪ್ರಮುಖರಾಗಿದ್ದರು. ಮಹಾರಾಜರಿಗೆ ದಕ್ಷಿಣಾದಿ ಸಂಗೀತದಷ್ಟೇ ಅಭಿರುಚಿ ಉತ್ತರಾದಿ ಮತ್ತು ಪಾಶ್ಚಾತ್ಯ ಸಂಗೀತದಲ್ಲಿಯೂ ಇದ್ದುದರಿಂದ ವೆಂಕಟಗಿರಿಯಪ್ಪನವರನ್ನು ಉತ್ತೇಜಿಸಿ ಪಿಯಾನೊ, ಕೆರಮಿಮ್‌ ಮುಂತಾದ ವಾದ್ಯಗಳನ್ನು ಕಲಿಯುವ ಆಸಕ್ತಿ ಬೆಳೆಸಿದರು. ಪಾಶ್ಚಿಮಾತ್ಯ ಸಂಗೀತವನ್ನೂ ಅಭ್ಯಸಿಸಿದ ನಂತರ ವೆಂಕಟಗಿರಿಯಪ್ಪನವರು ವಾದ್ಯಗೋಷ್ಠಿ ಮತ್ತು ಅರಮನೆ ಕರ್ನಾಟಕ ಬ್ಯಾಂಡಿನ ಮೇಲ್ವಿಚಾರಕರಾಗಿ ಜವಾಬ್ದಾರಿ ಹೊತ್ತರು. ಮಹಾರಾಜರಿಗೆ ಪ್ರಿಯವಾದ ಕೃತಿಗಳನ್ನೆಲ್ಲಾ, ಶ್ರಮವನ್ನ ಲೆಕ್ಕಿಸದೆ ಶ್ರದ್ಧೆಯಿಂದ ಬರೆದಿಡುತ್ತಿದ್ದರು. ಕರ್ನಾಟಕ ಸಂಗೀತದ ಕೃತಿಗಳನ್ನು ಪಾಶ್ಚಿಮಾತ್ಯ ನೊಟೇಶನ್‌ ಪ್ರಕಾರ ಬರೆಯುವ ಜವಾಬ್ದಾರಿ ಇವರ ಪಾಲಿಗೆ ಬಂದಿದ್ದರಿಂದ ಅದಕ್ಕಾಗಿ ಬಹಳ ಶ್ರಮಿಸಿದ್ದಾರೆ. ಇಂಗ್ಲಿಷ್‌ ಬ್ಯಾಂಡ್‌ನ ಶಕರಾಗಿದ್ದ ಸ್ಮಿತ್‌ ಅವರು, ವೆಂಕಟಗಿರಿಯಪ್ಪನವರು ಮಹಾರಾಜರಿಗೆ ಬರೆದು ಕೊಟ್ಟಿದ್ದ ಪಾಶ್ಚಿಮಾತ್ಯ ನೊಟೇಷನ್‌ ನೋಡಿ ತಮ್ಮ ಮೆಚ್ಚುಗೆಯನ್ನು ಸೂಚಿಸಿದರು. ಇದರಿಂದ ಹರ್ಷಗೊಂಡ ಮಹಾರಾಜರು ಇಂಥಾ ವಿದ್ವಾಂಸರು ತಮ್ಮ ಆಸ್ಥಾನದಲ್ಲಿರುವುದರ ಬಗ್ಗೆ ಹೆಮ್ಮೆಗೊಂಡು ಇವರನ್ನು ಕರ್ನಾಟಕ ಬ್ಯಾಂಡ್‌ಗೆ ನಿರ್ದೇಶಕರಾಗಿ ನೇಮಿಸಿದರು. ಇದಕ್ಕಾಗಿ ಹೆಚ್ಚುವರಿಭತ್ಯದ ಅಪ್ಪಣೆಯೂ ಆಯಿತು. ಕ್ರಮೇಣ ಇವರು ಅರಮನೆ ಗವಾದ್ಯಗೋಷ್ಠಿಯ ಮುಖ್ಯ ನಿರ್ದೇಶಕರಾದರು. ಹಿಂದೂಸ್ತಾನಿ, ಕರ್ನಾಟಕ ಸಂಗೀತದ ಅತ್ಯುತ್ತಮ ಗಾಯಕರು, ವಾದಕರು ನುಡಿಸಿ ಹಾಡಿರುವ ಕೃತಿಗಳ ಗ್ರಾಮಫೋನ್‌ ರೆಕಾರ್ಡನ್ನು ಕೇಳಿ ಅದನ್ನೂ ಸ್ವರ ಪಡಿಸಿ ಬರೆದು ಆ ಕೃತಿಗಳನ್ನು ವಾದ್ಯಗೋಷ್ಠಿಯಲ್ಲಿ ತಯಾರು ಮಾಡಿ ಮಹಾರಾಜರ ಸಮ್ಮಖದಲ್ಲಿ ಪ್ರದರ್ಶಿಸಿ ಅವರ ಮೆಚ್ಚುಗೆ, ಪ್ರಶಂಸೆ, ಬಹುಮಾನಗಳಿಗೆ ಪಾತ್ರರಾದರು. ಈ ಮೂರೂ ಸಂಗೀತ ಪದ್ಧತಿಗಳಿಗೂ ಮಹಾರಾಜರ ಆಸ್ಥಾನದಲ್ಲಿ ವಿಶೇಷ ಪ್ರೋತ್ಸಾಹವಿದ್ದಿತು. ನವರಾತ್ರಿ ಸಮಯದ ವಿಶೇಷ ಸಮಾರಂಭದಲ್ಲಿ ಪಾಲ್ಗೊಳ್ಳಲು ಅನೇಕ ವಿದ್ವಾಂಸರು ಅವಕಾಶಕ್ಕಾಗಿ ಅರಮನೆಗೆ ಅರ್ಜಿ ಹಾಕಿಕೊಳ್ಳುತ್ತಿದ್ದರು. ಈ ವಿದ್ವಾಂಸರ ವಿದ್ಯಾರ್ಹತೆಯನ್ನು ಪರೀಕ್ಷಿಸುವ ಅಧಿಕಾರವನ್ನು ವೆಂಕಟಗಿರಿಯಪ್ಪನವರು ೧೯೩೪ ರಲ್ಲಿ ಪಡೆದರು. ಇವರಿಂದ ಆಯ್ಕೆಯಾದ ಸಂಗೀತ ವಿದ್ವಾಂಸರ ಕಲಾ ಪ್ರೌಢಿಮೆಯ ಬಗ್ಗೆ ಸಂತೋಷಗೊಂಡ ಮಹಾರಾಜರು ತಕ್ಕ ರೀತಿಯಲ್ಲಿ ಸನ್ಮಾನಿಸುತ್ತಿದ್ದರು.
ಇವರ ಸ್ಥಾನಮಾನ ಉತ್ತಮಗೊಳ್ಳುತ್ತಲೇ ಇದ್ದಿತು. ಯುವರಾಜ ಕಂಠೀರವ ನರಸಿಂಹರಾಜ ಒಡೆಯರ ಪುತ್ರಿಯರಾದ ರಾಜಕುಮಾರಿ ವಿಜಯ, ರಾಜಕುಮಾರಿ ಸುಜಯ ಮತ್ತು ರಾಜಕುಮಾರಿ ಚಾಮುಂಡಮ್ಮಣ್ಣಿಯವರಿಗೂ ವೀಣಾ ಶಿಕ್ಷಣದ ಏರ್ಪಾಡಾಯಿತು. ಮಹಾರಾಜರು ಕಲಾವಿದರ ಏಳಿಗೆಯ ಬಗ್ಗೆ ಆಸಕ್ತಿ, ಅಭಿಮಾನವನ್ನು ತಳೆದದ್ದರಿಂದ ಕಲಾಭ್ಯಾಸ ಮಾಡಲು ಅವಕಾಶವಿಲ್ಲದ ಆಸಕ್ತ ಮಕ್ಕಳಿಗಾಗಿ ಉತ್ತಮ ವಿದ್ವಾಂಸರಿಂದ ಉಚಿತವಾಗಿ ಪಾಠ ಕಲಿಸುವ ಮಹದವಕಾಶ ಒದಗಿಸಿಕೊಟ್ಟು, ಅದರ ಮೇಲ್ವಿಚಾರಣೆಯನ್ನೂ ಇವರಿಗೇ ವಹಿಸಿದರು.
 
ವೀಣಾ ವೆಂಕಟಗಿರಿಯಪ್ಪನವರು ಸರ್ಕಾರದ ಟ್ರೈನಿಂಗ್‌ ಕಾಲೇಜಿನಲ್ಲೂ, ಮಹಾರಾಣಿ ಹೈಸ್ಕೂಲಿನಲ್ಲಿಯೂ ಅಧ್ಯಾಪಕರಾಗಿ ವಿಶಿಷ್ಟವಾಗಿ ಸೇವೆ ಸಲ್ಲಿಸಿದರು.
ಸರ್ಕಾರದ ಕಾನೂನು, ವೇಳಾಪಟ್ಟಿ, ಪಾಠ ಪಟ್ಟಿ ಇವುಗಳಿಗೆ ಬದ್ಧರಾಗದೆ, ಕ್ರಮವಾಗಿ ಪಾಠಮಾಡಿ ಪಠ್ಯಕ್ರಮದಲ್ಲಿದ್ದುದಕ್ಕಿಂತ ಹೆಚ್ಚಾಗಿಯೇ ಕ್ಲಿಷ್ವಾದ ಕೃತಿಗಳನ್ನೂ ಕೂಡ ಕಲಿಸಿ, ತಮ್ಮ ಪ್ರತಿಭೆ, ಪ್ರಾಮಾಣಿಕತೆ ವಾತ್ಸಲ್ಯಗಳನ್ನು ಹೊರಸೂಸುತ್ತಿದ್ದರು. ಈ ವಿದ್ಯಾರ್ಥಿನಿಯರಿಂದಲೂ ವಾದ್ಯಗೋಷ್ಠಿ ತಯಾರುಮಾಡಿ ಮಹಾರಾಜರ ಸಮ್ಮುಖದಲ್ಲಿ ಪ್ರದರ್ಶಿಸಿ ಮಹಾರಾಜರಿಂದ ಶ್ಲಾಘನೆಯನ್ನೂ ಪಡೆದರು.
ಕಾಲೇಜಿನಲ್ಲಿ ಸೇವೆ ಸಲ್ಲಿಸುತ್ತಿದ್ದರೂ ಅಲ್ಲಿಯ ಕಾನೂನು ಮುಂತಾದ ವಿಷಯದಲ್ಲಿ ಪ್ರತಿನಿತ್ಯ ಹನ್ನೊಂದು ಘಂಟೆಗೆ ಹೋಗಿ ರುಜು ಹಾಕಬೇಕೆಂಬುದನ್ನೂ ಅರಿಯದ ಮುಗ್ಧತೆ ಅವರದು. ಅರಮನೆ ಕೆಲಸ ಮುಗಿಸಿ, ಮನೆಯಲ್ಲಿ ಶಿಷ್ಯರಿಗೆ ಪಾಠ ಹೇಳಿದನಂತರ ಹಣ್ಣು, ಪೆಪ್ಪರ್ ಮಿಂಟ್‌ಗಳನ್ನೂ ತೆಗೆದುಕೊಂಡು ಹೋಗಿ ವಿದ್ಯಾರ್ಥಿನಿಯರಿಗೆ ವಾತ್ಸಲ್ಯದಿಂದ ಹಂಚಿದರೂ ಇವರ ಪಾಠಕ್ರಮದಲ್ಲಿ ಖಚಿತತೆ ಪರಿಪೂರ್ಣತೆಗಳಿಗೆ ಪ್ರಾಮುಖ್ಯತೆ ಇರುತ್ತಿತ್ತು. ಶಾಲೆಯ ಶಿಸ್ತಿನ ಬಗ್ಗೆ ತಿಳಿಯದ ಇವರನ್ನು ಪ್ರಶ್ನಿಸಲು ಮುಖ್ಯೋಪಾಧ್ಯಾಯನಿಗೆ ಅವಕಾಶ ಸಿಗದು. ಶಾಲೆಯ ಇನ್‌ಸ್ಪೆಕ್ಟರ್ ಭೇಟಿ ಕೊಟ್ಟಾಗ, ಇವರು ತಡವಾಗಿ ಬಂದೂ ಹಣ್ಣನ್ನು ಹಂಚಿ ಪಾಠವನ್ನಾರಂಭಿಸಿದಾಗ ಇವರ ತರಗತಿಯ ಸರದಿ. ಆದರೆ ಇವರು ಗಾಬರಿಯಾಗದೆ ಅಧಿಕಾರಿಗಳನ್ನೂ ಕುಳ್ಳಿರಿಸಿ, ಹಣ್ಣುಕೊಟ್ಟು ಉಪಚರಿಸಿ ವಿದ್ಯಾರ್ಥಿನಿಯರಿಂದ ಸುಶ್ರಾವ್ಯ ಸಂಗೀತವನ್ನೂ ಕೇಳಿಸಿದರು. ಅದನ್ನು ಲೆಕ್ಕಿಸದೆ ಅಧಿಕಾರಿ, ಸಿಲಬಸ್‌ ಬಗ್ಗೆ ವಿಚಾರಿಸಿ ಪರಿಶೀಲಿಸಿದಾಗ ಅದಕ್ಕಿಂತ ಎರಡರಷ್ಟು ಕೃತಿಗಳನ್ನು ಕಲಿಸಿದ್ದು ಅರಿವಾಗಿ ಇವರ ಮೇಲೆ ಗೌರವ ಮೂಡಿ ಸಂತೋಷದಿಂದ ಉತ್ತಮ ರೀತಿಯ ರಿಪೋರ್ಟ್‌ ಬರೆದರು.
ಪರೀಕ್ಷಕರಾಗಿ ಬಂದರೂ ಸಹ ವಿದ್ಯಾರ್ಥಿಗಳನ್ನು ಹುರಿದುಂಬಿಸಿ ಪ್ರೋತ್ಸಾಹಿಸಿ, ಉತ್ತೇಜನ ನೀಡಿ ಆತ್ಮೀಯವಾಗಿ ಮಾತನಾಡಿ ಅವರ ಮನಸ್ಸಿನಲ್ಲಿದ್ದ ಆತಂಕ, ಭಯ ಎಲ್ಲಾ ಮಾಯವಾಗುವಂತೆ ಮಾಡಿ ಅವರಿಂದ ಸುಸ್ವರ ಬಂದರೆ ಸಂತೋಷದಿಂದ ಮತ್ತೂ ಹುರಿದುಂಬಿಸಿ ಅವರಿಗೆ ಹಣ್ಣು, ಪೆಪ್ಪರ್ ಮಿಂಟ್‌, ಕಾಫಿ ಮುಂತಾದುವನ್ನು ಕೊಟ್ಟು ಅವರಿಗೆ ಪರೀಕ್ಷೆ ಎಂಬ ಭಾವೆನೆಯೇ ಬರದ ರೀತಿಯಲ್ಲಿ ನಡೆಸುತ್ತಿದ್ದರು.
ಇವರ ಕಲಾಪ್ರೌಢಿಮೆ ಹೊರ ಸಂಸ್ಥಾನಗಳಲ್ಲೂ ವ್ಯಾಪಕವಾಗಿದ್ದು ಕಲಾಪ್ರತಿನಿಧಿಯಾಗಿ ಭಾರತಾದ್ಯಂತ ಪ್ರವಾಸ ಮಾಡಿ ಅಲ್ಲಿಯ ರಸಿಕರ ಮೆಚ್ಚುಗೆಯನ್ನು ಗಳಿಸಿದ್ದರು. ಸಂಗೀತ ಸಮ್ಮೇಳನಗಳಿಗೆ ಪ್ರತಿನಿಧಿಯಾಗಿಯೂ ಮಠ, ಧರ್ಮಕ್ಷೇತ್ರ, ಸಂಗೀತ ಸಭೆಗಳಲ್ಲೂ ಭಾಗವಹಿಸುತ್ತಿದ್ದರು. ಶೃಂಗೇರಿ, ಕಂಚಿ ಮತ್ತು ಕುಂಭಕೋಣ ಮುಂತಾದ ಮಠಾಧಿಪತಿಗಳಿಂದ ಆಶೀರ್ವದಿಸಲ್ಪಟ್ಟು ಸನ್ಮಾನ ಹೊಂದಿದರು.
ಇವರ ಸಂಗೀತ ಕಚೇರಿಗಳಲ್ಲಿ ಸ್ವಾರಸ್ಯಕರವೂ, ಚಿರಸ್ಮರಣೀಯವೂ ಆದ ಘಟನೆಗಳು ನಡೆಯುತ್ತಿದ್ದವು. ತಿರುವಾಂಕೂರು ದಿವಾನರಾಗಿದ್ದ ಸರ್.ಸಿ.ಪಿ. ರಾಮಸ್ವಾಮಯ್ಯರ್ ಮನೆಯಲ್ಲಿ ಕಚೇರಿ. ಅಂದು ಶ್ರೇಷ್ಠ ವಿದ್ವಾಂಸರೂ ಕಲಾರಸಿಕರೂ ಸ್ವಯಂ ವೀಣಾ ವಿದುಷಿ ಮಹಾರಾಣಿ ಸೇತು ಪಾರ್ವತಿಬಾಯಿಯವರು ಆಗಮಿಸಿದ್ದರು. ವೆಂಕಟಗಿರಿಯಪ್ಪನವರು ನುಡಿಸುತ್ತಿದ್ದ ಘನರಾಗ ತಾನಗಳನ್ನೂ ಅದರ ಅಪೂರ್ವ ಶೈಲಿ ಮತ್ತು ದಾಟುಸ್ವರಗಳ ವಿಚಿತ್ರ ಸಂಯೋಜನೆಗಳಿಂದ ಆಕರ್ಷಿತರಾದ, ನಾದಮಾಧುರ್ಯದಿಂದ ಪ್ರಭಾವಿತರಾದ ಮಹಾರಾಣಿಯವರು ಇವರ ಸಮೀಪಕ್ಕೆ ಬಂದು, ಒಂದೆರಡು ನಿಮಿಷ ವೀಣೆ ನುಡಿಸುವುದನ್ನು ತಡೆ ಹಿಡಿಯುವಂತೆ ಕೈ ಮುಗಿದು ಕೇಳಿಕೊಂಡರು. ಅರಮನೆಯಿಂದ ತರಿಸಿದ್ದ ೩-೪ ಬೆಳ್ಳಿ ತಟ್ಟೆಗಳ ತುಂಬಾ ಜಾಜಿ, ಗುಲಾಬಿ, ಸಂಪಿಗೆ ಹೂಗಳಿಂದ ಇವರನ್ನೂ ವೀಣೆಯನ್ನೂ ಪೂಜಿಸಿದ ನಂತರ ಕಚೇರಿ ಮುಂದುವರಿಸಿ ಮುಕ್ತಾಯದ ನಂತರ ಮಹಾರಾಣಿಯವರು ರತ್ನ ಖಚಿತವಾದ ತೋಡಾ, ಖಿಲ್ಲತ್ತು, ಸಾವಿರಾರು ರೂಪಾಯಿಗಳನ್ನು ನೀಡಿ ಗೌರವಿಸಿದರು.
ಎಂದಿನಂತೆ ಕಂಚಿ ಸ್ವಾಮಿಗಳ ಸನ್ನಿಧಿಯಲ್ಲಿ ನಡೆಯುವ ಸೇವೆಯು ಸ್ವಾಮಿಗಳವರ ಅನಾರೋಗ್ಯದ ನಿಮಿತ್ತ ರದ್ದಾಗಿ, ಅವರು ಕೊಡಬೇಕೆಂದಿದ್ದ ಖಿಲ್ಲತ್ತನ್ನು ಮೈಸೂರಿಗೆ ಕಳಿಸಿಕೊಟ್ಟಿದ್ದು ಅದನ್ನು ಬಿಡಾರಂ ಕೃಷ್ಣಪ್ಪನವರ ರಾಮಮಂದಿರದಲ್ಲಿ ವಿತರಣೆ ಮಾಡುವ ಏರ್ಪಾಡಿನ ಕಾರಣ ವೆಂಕಟಗಿರಿಯಪ್ಪನವರ ವೀಣಾ ಕಚೇರಿ ನಡೆಯಿತು. ಇವರ ನಾದ ಮಾಧುರ್ಯಕ್ಕೆ ಮನಸೋತ ಬಿಡಾರಂ ಕೃಷ್ಣಪ್ಪನವರು ಆನಂದ ಬಾಷ್ಪಪೂರಿತವಾಗಿ ಅವರಿಗೆ ಶಾಲು ಹೊದಿಸಿ, ನಮ್ಮ ಮಂದಿರದಲ್ಲಿ ವರ್ಷಾ ವರ್ಷ ನಿಮ್ಮ ವೀಣಾ ಕಚೇರಿಯನ್ನೇ ಇಡಬೇಕು ನಿಮ್ಮ ಕೈಯಲ್ಲಿ ಹೊಮ್ಮುವ ಮಧುರನಾದ ಕೇಳಿ ಶೇಷಣ್ಣನವರ ಸಂಗೀತವನ್ನೇ ಕೇಳಿದಂತಾಯಿತು ಎಂದು ಹೊಗಳಿದರು.
ಜೋಧ್‌ಪುರದಲ್ಲಿ ನಡೆದ ಸಂಗೀತ ಸಮ್ಮೇಳನದಲ್ಲಿ ವೆಂಕಟಗಿರಿಯಪ್ಪನವರು ರಾತ್ರಿ ೧೨.೩೦ ರಿಂದ ಬೆಳಗಿನ ೪ ಘಂಟೆಯವರೆಗೂ ಅಮೋಘವಾಗಿ ವೀಣೆನುಡಿಸಿ ಪಂಡಿತ್‌ ಓಂಕಾರ್ ನಾಥ್‌ ಮತ್ತು ಬಿಸ್ಮಿಲ್ಲಾ ಖಾನ್‌ ಮೊದಲಾದ ಪಂಡಿತರನ್ನೂ ಚಕಿತಗೊಳಿಸಿದರು. ಅಂದು ಇವರಿಗೆ ವಜ್ರದುಂಗುರ, ಸಹಸ್ರಾರು ರೂಪಾಯಿಗಳನ್ನು ನೀಡಲಾಯಿತು.
ಸುಮಾರು ೧೯೪೨ ರಲ್ಲಿ ವಿಶ್ವವಿದ್ಯಾಲಯದಲ್ಲಿ ಹಿಂದಿ ಪ್ರಾಧ್ಯಾಪಕರಾಗಿದ್ದ ನಾಗಪ್ಪನವರಿಂದ ಏರ್ಪಡಿಸಲ್ಪಟ್ಟ ಇವರ ಸುಮಧುರ ಕಚೇರಿ ಕೇಳಿದ, ಅಂದಿನ ಕಾರ್ಯಕ್ರಮದ ಅಧ್ಯಕ್ಷತೆ ವಹಿಸಿದ ಆಂಧ್ರದ ಹೈಕೋರ್ಟ್‌ ನ್ಯಾಯಾಧೀಶರಾಗಿದ್ದ ಬುಲಸು ಸಾಂಬಮೂರ್ತಿಯವರ ಮಾತಿನಲ್ಲಿ ಹೇಳುವುದಾದರೆ “ಇವತ್ತು ವೀಣೆ ನುಡಿಸಿದವರು ಶೇಷಣ್ಣನವರೋ, ವೆಂಕಟಗಿರಿಯಪ್ಪನವರೋ ನನಗೆ ತಿಳಿಯದು. ಈ ದಿನ ನಾನು, ಪರಿಶುದ್ಧವೂ, ಸಂಪ್ರದಾಯಬದ್ಧವೂ ಆದ ಸುಶ್ರಾವ್ಯವಾದ ಸಂಗೀತವನ್ನು ಕೇಳಿದೆ” (Today I heard a chaste, traditional, very sweet, feminine music) ಎಂದು ಹೇಳಿ ತಟಸ್ಥರಾಗಿ ಬಿಟ್ಟರು.
ಕುಂಭಕೋಣದ ಶ್ರೀಗಳವರಿಂದ ವೈಣಿಕ ಶಿಖಾಮಣಿ ಎಂಬ ಬಿರುದನ್ನೂ, ಎರಡೂ ಕೈಗಳಿಗೆ ತೋಡಾವನ್ನೂ ಪಡೆದರು. ಶೃಂಗೇರಿ ಕಂಚೀ ಗುರುಗಳೂ ತೋಡಾ ಶಾಲು ಇತ್ತು ಆಶೀರ್ವದಿಸಿದರು.
ವೆಂಕಟಗಿರಿಯಪ್ಪನವರು ಉತ್ತರ ಭಾರತ ಪ್ರವಾಸ ಕೈಗೊಳ್ಳುವಾಗ ತಮ್ಮ ಆತ್ಮೀಯ ಶಿಷ್ಯರುಗಳಾದ ದೊರೆಸ್ವಾಮಿ ಐಯ್ಯಂಗಾರ್ ಮತ್ತು ಆರ್.ಎನ್‌. ದೊರೆಸ್ವಾಮಿಗಳನ್ನೂ ಜೊತೆಯಲ್ಲಿ ಕರೆದುಕೊಂಡು ಹೋಗುವ ವಾಡಿಕೆ. ಈ ಪ್ರವಾಸದ ಸಂಧರ್ಭದಲ್ಲಿ ಇವರ ಆರೋಗ್ಯದಲ್ಲಿ ಏರು ಪೇರುಂಟಾಗಿ ೧೦೪ ಡಿಗ್ರಿ ಜ್ವರ ಬಂದು ತೋಳು ಊದಿಕೊಂಡು, ಕೈ ಚಳುಕು ಬಂದು ಧೈರ್ಯಗುಂದಿ ಮಾತನಾಡುತ್ತಿದ್ದರೂ ಕೂಡ, ಸಂಜೆ ರಾಜರ ಸಮ್ಮುಖದಲ್ಲಿ ಕಚೇರಿಯನ್ನು ಧೃತಿಗೆಡದೆ, ಮಾತೆ ಸರಸ್ವತೀದೇವಿಯೇ ಬೆರಳುಗಳಲ್ಲಿ ನರ್ತನ ಮಾಡುತ್ತಿರುವಳೋ ಎಂಬಂತೆ ಮಹಾರಾಜರನ್ನೂ ಸಭಿಕರನ್ನೂ ಮಂತ್ರ ಮುಗ್ಧರನ್ನಾಗಿಸಿ, ಅವರು ಕಂಬನಿಗೈಯ್ಯುವ ರೀತಿಯಲ್ಲಿ ರಾಗ ತಾನಗಳನ್ನು ನುಡಿಸಿ ವಿಜೃಂಭಿಸಿದರು. ಮಹಾರಾಜರಿಂದ ಅಮೂಲ್ಯ ಖಿಲ್ಲತ್ತು ಸಾವಿರಾರು ರೂಪಾಯಿ ಸಂಭಾವನೆ ಪಡೆದರು.
ವೀಣಾವಾದನ ಕೌಶಲ್ಯ: ನಾದಮಯ ಸಂಗೀತ, ರಮ್ಯ ಮಧುರ ಚಿತ್ರ ವಿಚಿತ್ರ ಕಲ್ಪನೆ, ನಾದದ ಪ್ರಪಂಚ, ಮಾಧುರ್ಯಯುಕ್ತ ಯಮುನೆಯ ರಂಗತರಂಗ, ಕೋಲ್ಮಿಂಚು, ವೇಣುವಿನ ಮಾಧುರ್ಯ, ಶಂಖನಾದದ ಗಾಂಭೀರ್ಯ, ಸುಂಧರ ಸಂಕೀರ್ಣ ಭಾವತರಂಗ ಅಲೌಕಿಕ ವಾಚ್ಯಾತೀತ ಸೌಂದರ್ಯಯುಕ್ತ, ಮೈಸೂರು ಸಂಪ್ರದಾಯದ ವೀಣೆಯ ಶೈಲಿ ಸ್ವರೂಪ. ಅದರ ಹಿರಿಮೆ, ಮೀಟಿನ ಸೂಕ್ಷ್ಮ, ಹೊರಹೊಮ್ಮವ ನಾದದ ಮಾಧುರ್ಯ, ಎಡಗೈ ಬೆರಳುಗಳ ಕೌಶಲ, ಚಳಕ, ರೋಮಾಂಚಕಾರಿಯಾದ ದಾಟುಸ್ವರ ಸಂಯೋಜನೆ, ವಿವಿಧ ಸಂಗೀತ ಪದ್ಧತಿಗಳ ಸೌಖ್ಯದಾಯಕ ಅಂಶಗಳನ್ನೂ ಆರಿಸಿಕೊಂಡು ಬಹುಮುಖ ಸೌಖ್ಯವನ್ನು ಉಂಟುಮಾಡುವಂತಹ ಕೌತುಕಮಯ ವಾತಾವರಣವನ್ನು ನಿರ್ಮಿಸುವ ವೈವಿಧ್ಯಮಯ ಅವರ ವೀಣಾಗಾನ.
ವೆಂಕಟತಿರಿಯಪ್ಪನವರು ವಾಗ್ಗೇಯಕಾರರಾಗಿಯೂ ವಿಜೃಂಭಿಸಿದ್ದಾರೆ. ಮಹಾವೈದ್ಯನಾಥಯ್ಯರ್ ರವರ ೭೨ ಮೇಳರಾಗಮಾಲಿಕೆಯನ್ನು ಕೇಳಿ ಪ್ರಭಾವಿತರಾದ ಇವರು ಮಹಾರಾಜರ ಅಣತಿಯಂತೆ ಸುಮಾರು ೩೦ ಮೇಳ ರಾಗಗಳಲ್ಲಿ ಕೃತಿಗಳನ್ನೂ ರಚಿಸಿದರು. “ರಾಜಾ ಪ್ರತ್ಯಕ್ಷ ದೇವತಾ” ಎಂಬುದನ್ನು ಸಾದರ ಪಡಿಸುವ ರೀತಿಯಲ್ಲಿ, ರಾಜರಿಗೆ ಶುಭವನ್ನು ಹಾರೈಸಿ ಪ್ರತಿವರ್ಷ ವರ್ಧಂತಿಯಲ್ಲಿ ಅಪರೂಪ ರಾಗಗಳಾದ ಪ್ರಭಾಪ್ರಿಯ, ಸುನಾದ ವಿನೋಧಿನಿ, ಭುವನ ಗಾಂಧಾರಿ, ಕುಲಭೂಷಣಿ, ಶಾರದಾ ಪ್ರಿಯ, ಬುಧಮನೋಹರಿ ಮುಂತಾದ ರಾಗಗಳಲ್ಲಿ ಕನ್ನಡ ಸಾಹಿತ್ಯದೊಂದಿಗೆ ಕೃತಿರಚನೆ ಮಾಡಿ ಅವುಗಳನ್ನು ಅರಮನೆ ಬ್ಯಾಂಡ್‌ನಲ್ಲಿ ಸಾದರಪಡಿಸಿ ಮಹಾರಾಜರ ಪ್ರಶಂಸೆಗೆ ಪಾತ್ರರಾದರು. ವರ್ಣಗಳು, ತಿಲ್ಲಾನಗಳು, ರಾಗಮಾಲಿಕೆ, ನಗ್ಮಗಳು(ಹಿಂದೂಸ್ತಾನಿ ಗತ್ತು) ಇವರ ರಚನೆಗಳ ವೈವಿಧ್ಯತೆ.
ಮೈಸೂರಿನ ಗಣ್ಯ ವ್ಯಕ್ತಿಗಳೂ ಮಹಾ ಪಂಡಿತರೂ ಎನಿಸಿಕೊಂಡ ಜಿ.ಆರ್. ಜ್ಯೋಸ್ಯರ್ ರವರು ಆಸ್ತಿಕ ಮಹಾಶಯರ ಸುಲಭ ಪಾರಾಯಣಕ್ಕಾಗಿ ಒಟ್ಟುಗೂಡಿಸಿದ ಗಾಯತ್ರಿ ರಾಮಾಯಣವನ್ನು ನೋಡಿ ಅದರ ಅರ್ಥವನ್ನು ತಿಳಿದು ಅದಕ್ಕೆ ಹೊಂದುವಂತಹ ವರ್ಣಮಟ್ಟು ಹಾಕಿ ರಾಗಮಾಲಿಕೆಯನ್ನು ತಮ್ಮ ಶಿಷ್ಯರಿಂದ ನುಡಿಸಿ ಹಾಡಿಸಿ ಆನಂದಬಾಷ್ಪ ಸುರಿಸಿದ್ದಾರೆ. ಲಕ್ಷ್ಮೀ ಅಷ್ಟಕ, ಶಾರದಾ ಪಂಚರತ್ನ, ಶಿವ ಪಂಚಾಕ್ಷರಿ ಸ್ತೋತ್ರಗಳನ್ನು, ರಾಗಮಾಲಿಕೆಯಾಗಿ ರಚಿಸಿದ್ದಾರೆ. ‘ಸಂಗೀತಾಮೃತಸಾರ’ವೆಂಬ ಗ್ರಂಥವನ್ನು ಬರೆದಿದ್ದಾರೆ. ಇದರಲ್ಲಿ ಕೃತಿಗಳ ಆಯ್ಕೆ, ಸ್ವರ ಪ್ರಸ್ತಾರ, ಅರ್ಥವಿವರಣೆ ಇರುವುದು ಗ್ರಂಥನಿರ್ಮಾಪಕರಿಗೆ ಬಹಳ ಉಪಯುಕ್ತ. ಇದು ಮೈಸೂರು ಸರ್ಕಾರದಿಂದ ಪ್ರಕಟಗೊಂಡಿದೆ.ಅವರ ವ್ಯಕ್ತಿತ್ತವೇ ಒಂದು ವೈಶಿಷ್ಟ್ಯಪೂರ್ಣ-ಮೂರು ಇಂಚು ಜರತಾರಿ ಅಂಚಿನ ಮಧುರೆ ಪಂಚೆ ಉಟ್ಟು, ರುಮಾಲು ಧರಿಸಿ ಹೊರಟರೆ ಯಾರೂ ಮರ್ಯಾದೆಯಿಂದ ತಲೆ ಬಾಗುವಂಥಾ ಗಂಭೀರತೆ. ಅವರು ದರ್ಬಾರ್ ಡ್ರೆಸ್‌ ಧರಿಸಿ ನವರಾತ್ರಿ ದರ್ಬಾರ್ ಗೆ ಬಂದರೆಂದರೆ ಎರಡನೇ ಮಹಾರಾಜರೇ ಬಂದರೋ ಎನ್ನುವಂತಹ ವರ್ಚಸ್ಸು! ಅಪ್ರತಿಮ ಪಾಂಡಿತ್ಯ, ಕೀರ್ತಿ ಗಳಿಸಿದ್ದರೂ ಶ್ರದ್ಧೆಯಿಂದ ವಿದ್ಯಾರ್ಥಿಗಳಿಗೆ ವಿದ್ಯೆ ಕಲಿಸಿ, ಅವರ ಶ್ರೇಯೋಭಿವೃದ್ಧಿಯನ್ನು ಕಂಡು ಸಂತೋಷ ಪಡುತ್ತಿದ್ದರು. ತಮ್ಮ ವೀಣಾವಾದನವನ್ನು ಯಾರಾದರೂ ಪ್ರಶಂಸಿಸಿದರೆ ಅವರಾಡುತ್ತಿದ್ದ ಮಾತು, “ನಮ್ಮ ದೊರೆಸ್ವಾಮಿ ವೀಣೆ ಕೇಳಿದ್ದೀರಾ” ಎಂದು! ಇಂಥಾ ಗುರುಗಳನ್ನು ಪಡೆಯುವುದು ಶಿಷ್ಯರ ಪೂರ್ವ ಪುಣ್ಯವೇ ಸರಿ.
ಹಸುಗೂಸಿನಂತಹ ಮುಗ್ಧ ಮನಸ್ಸು, ಮಾತ್ಸರ್ಯ ರಹಿತ ವಾತ್ಸಲ್ಯ ಮನೋಭಾವ, ನಿಷ್ಕಲ್ಮಷ ಹೃದಯ, ಸಹಾನುಭೂತಿ ಇವೇ ಅವರಲ್ಲಿ ಮೂರ್ತಿವೆತ್ತಿದ್ದವು.
ಮೃದು ಅಂತಃಕರಣ, ಅಪಾರ ಔದಾರ್ಯ, ಹೃದಯ ಶ್ರೀಮಂತಿಕೆ ಅವರದಾಗಿತ್ತು. ಒಂದು ಶುದ್ಧಸ್ವರ, ಮಧುರ ಸಂಗತಿಯನ್ನು ಕೇಳಿದ ಕೂಡಲೇ ಕೈಯಲ್ಲಿದ್ದ ವಜ್ರ ಕೆಂಪಿನ ಉಂಗುರವನ್ನೋ, ಗಡಿಯರವನ್ನೋ ಯಾವುದಾದರೂ ಸರಿ, ಕೊಟ್ಟು ಪ್ರೋತ್ಸಾಹಿಸುವುದು ಅವರ ವಾಡಿಕೆ. ಮನೆಯಲ್ಲೇ ಆದರೆ ಶಲ್ಯ, ಪಂಚೆ, ಬೆಳ್ಳಿತಟ್ಟೆ ಬಹುಮಾನವನ್ನೇ ಕೊಡುವುದರ ಮೂಲಕ ಮೆಚ್ಚುಗೆ ಸೂಸುತ್ತಿದ್ದರು.
ವೆಂಕಟಗಿರಿಯಪ್ಪನವರ ಜನಪ್ರಿಯತೆ, ಕೃತಿರಚಿಸುವ ಸಾಮರ್ಥ್ಯ, ಕಚೇರಿಯಿಂದ ಶ್ರೋತೃಗಳನ್ನು ಬೆರಗುಗೊಳಿಸುವ ವಿದ್ವತ್ತು ಮತ್ತು ಬೋಧನ ಕಲೆ, ಸಹಯ ವಿದ್ವಾಂಸರಲ್ಲಿ ತೋರುತ್ತಿದ್ದ ಅಂತಃಕರಣ, ಪ್ರೋತ್ಸಾಹ, ಔದಾರ್ಯ, ಶಿಷ್ಯ ವಾತ್ಸಲ್ಯ ಇವೆಲ್ಲ ಅವರ ಸಹೃದಯತೆಯ ಕುರುಹುಗಳು. ತ್ರಿರತ್ನ ಪ್ರಾಯವಾದ ಹೃದಯ ಸಂಪತ್ತು ಅವರದು.
ಇವರಿಗೆ ಸಂದ ಪ್ರಶಸ್ತಿ ಪುರಸ್ಕಾರಗಳ ಬಗ್ಗೆ ಹೇಳುತ್ತಲೇ ಹೋಗಬಹುದು. ಅವರ ರಚನೆ ನಗ್ಮಾವನ್ನು ಇವರಿಂದಲೇ ಕಲಿತ, ಮಹಾರಾಜ ಜಯಚಾಮರಾಜೇಂದ್ರ ಒಡೆಯರವರ ಸೋದರಿ ರಾಣಿ ವಿಜಯದೇವಿ BBC ಯಲ್ಲಿ ಪ್ರಸಾರ ಮಾಡಿದರು. ಇದನ್ನು ಕೇಳಿದ BBC ನಿರ್ದೇಶಕರು ಮೆಚ್ಚಿ “ಇದನ್ನು ರಚಿಸಿದಾತನಿಗೆ ನಿಜವಾಗಿಯೂ ಸ್ವತಂತ್ರ ಮನೋಧರ್ಮವಿದೆ”. Your Professor has an unbounded creative faculty. His music is masculine, bold and impressive.” ಎಂದು ಶ್ಲಾಘಿಸಿದ್ದನ್ನು ಕೇಳಿ ಸಂತೋಷಗೊಂಡು ೩೦೦೦ ರೂಪಾಯಿಗಳನ್ನು ಮೆಚ್ಚುಗೆಗಾಗಿ ಇವರಿಗೆ ಕಳಿಸಿದರು.
ಭಾರತದ್ಯಂತ ಪ್ರವಾಸ ಮಾಡಿ ಮೈಸೂರಿನ ವೀಣೆಯ ಕಂಪನ್ನು ಪಸರಿಸಿ ಮೈಸೂರಿಗೇ ಕೀರ್ತಿ ಗೌರವಗಳನ್ನು ತಂದದನ್ನು ಕಂಡು ಮುದಗೊಂಡ ಮಹಾರಾಜರು ೧೯೩೬ರಲ್ಲಿ ದಸರಾ ಮಹೋತ್ಸವದ ಸಮಯದಲ್ಲಿ ವೆಂಕಟಗಿರಿಯಪ್ಪನವರಿಗೆ ವೈಣಿಕ ಪ್ರವೀಣ ಎಂಬ ಬಿರಿದು, ಮೈಸೂರು ಸಂಸ್ಥಾನದ ಗಂಡಭೇರುಂಡ ಲಾಂಧನವಿರುವ ರತ್ನ ಖಚಿತವಾದ ತೋಡಾ, ಬೆಲೆ ಬಾಳುವ ಖಿಲ್ಲತ್ತನ್ನು ಹೆಮ್ಮೆಯಿಂದ ದಯಪಾಲಿಸಿ ಗೌರವಿಸಿದರು.
ಶ್ರೀಮಜ್ಜಯಚಾಮರಾಜೇಂದ್ರ ಒಡೆಯರ್ ರವರೂ ಕೂಡ ಸ್ವತಃ ಸಂಗೀತ ವಿದ್ವನ್ಮಣಿಗಳೂ, ವಾಗ್ಗೇಯಕಾರರೂ, ಕಲಾ ಪೋಷಕರೂ ಆಗಿದ್ದರು. ೧೯೪೬ರಲ್ಲಿ ಸಂಗೀತ ವಿಶಾರದ ಎಂಬ ಪ್ರಶಸ್ತಿ ನೀಡಿ, ವಜ್ರ ಕೆಂಪಿನ ಗಂಡಭೇರುಂಡ ಪದಕವುಳ್ಳ ರತ್ನಹಾರವನ್ನು ಖಿಲ್ಲತ್ತನ್ನೂ ನೀಡಿ ಪುರಸ್ಕರಿಸಿದರು.
ಯಾವ ಸಂಸ್ಥಾನಕ್ಕೆ ಹೋದರೂ ಇವರ ಪ್ರತಿಭೆಗೆ ಮಾರು ಹೋಗಿ ರಾಜಯೋಗ್ಯವಾದ ರೀತಿಯಲ್ಲಿ ಸನ್ಮಾನಿಸುತ್ತಿದ್ದರು. ಕೊಲ್ಲಂಗೋಡು, ತಿರುವಾಂಕೂರು, ಭರತ್‌ಪುರ, ಪಂಡಾರ ಸನ್ನಿಧಿ, ಧರ್ಮಪುರ, ಬರೋಡ, ಜಯಪುರ, ಬೋಧ್‌ಪುರ, ಪುದಕೋಟ್ಟೈ ಮತ್ತು ಬಂಗನಪಲ್ಲಿ ಸಂಸ್ಥಾನದ ರಾಜರುಗಳಿಂದ ಚಿನ್ನದ ಪದಕಗಳು, ರತ್ನಖಚಿತ ತೋಡಾ, ಖಿಲ್ಲತ್ತುಗಳನ್ನೂ ಅಪಾರ ಹಣವನ್ನೂ ಗಳಿಸಿದರು.
ವೆಂಕಟಗಿರಿಯಪ್ಪನವರು ಸಂಗೀತ ಕಲಾ ಲೋಕಕ್ಕೆ ಅಮೂಲ್ಯವಾದ ಶಿಷ್ಯ ಪರಂಪರೆಯನ್ನು ಬೆಳೆಸಿ ವೀಣಾ ಪ್ರಪಂಚದಲ್ಲಿ ಚಿರಂತನ ಧ್ರುವ ನಕ್ಷತ್ರವಾಗಿ ಪ್ರಕಾಶಿಸುತ್ತಿದ್ದಾರೆ. ಅವರ ಶಿಷ್ಯ ಸಂಪತ್ತು ಅಪಾರ. ಅವರೊಬ್ಬ ಆದರ್ಶ ಗುರುವಾಗಿದ್ದರು. ನಿರಪೇಕ್ಷಾಭಾವದಿಂದ ಶಿಷ್ಯರಿಗೆ ವಿದ್ಯೆಯನ್ನು ಧಾರೆಯೆರೆಯುತ್ತಿದ್ದರು.
ವೆಂಕಟಗಿರಿಯಪ್ಪನವರ ಶಿಷ್ಯರಲ್ಲಿ ಅಂತರರಾಷ್ಟ್ರೀಯ ಕೀರ್ತಿವಂತರೂ, ಪ್ರತಿಭಾಶಾಲಿಗಳೂ ಆಗಿದ್ದವರು ಶ್ರೀ ದೊರೆಸ್ವಾಮಿ ಐಯ್ಯಂಗಾರ್ಯರು. ಹಾಗೆಯೇ ಇನ್ನೊಬ್ಬ ಪ್ರತಿಭಾವಂತರು ಆರ್.ಎನ್‌. ದೊರೆಸ್ವಾಮಿಯವರು.
ಇವರ ಶೀಷ್ಯ ವೃಂದದಲ್ಲಿದ್ದವರು ವೀಣಾ ಎಂ.ಚೆಲುವರಾಯಸ್ವಾಮಿಗಳು, ಎಂ.ಜೆ. ಶ್ರೀನಿವಾಸ ಐಯ್ಯಂಗಾರ್ಯರು ಇನ್ನೂ ಅನೇಕರು.
ವೆಂಕಟಗಿರಿಯಪ್ಪನವರು ಸಂಸಾರದಲ್ಲಿ ಬಹಳ ದುಃಖ ಅನುಭವಿಸಿದರು. ಅವರ ಪ್ರೀತಿಯ ಪುತ್ರ ಪ್ರಸನ್ನನ ಸಾವಂತೂ ಅವರ ಮನಸ್ಸು, ದೇಹದ ಮೇಲೆ ತೀವ್ರ ಆಘಾತವನ್ನುಂಟು ಮಾಡಿತು. ಅವರ ಮಕ್ಕಳೆಲ್ಲಾ ಸುಸಂಸ್ಕೃತರು, ಸಂಗೀತ ಕ್ಷೇತ್ರದಲ್ಲಷ್ಟೇ ಅಲ್ಲದೆ ಇತರ ಕ್ಷೇತ್ರಗಳಲ್ಲೂ ಪ್ರತಿಭಾಶಾಲಿಗಳಾಗಿದ್ದಾರೆ. ಶ್ರೀಮತಿ ಅಮೃತ, ಶ್ರೀ ಪ್ರಭಾಕರ್ ಮತ್ತು ಶ್ರೀ ಹರಿಪ್ರಸಾದ್‌ ಪ್ರಾಧ್ಯಾಪಕರೂ, ಎಂಜಿನಿಯರ್, ವೈದ್ಯಕೀಯ ವೃತ್ತಿಯಲ್ಲಿ ಮಹತ್ತರವಾದ ಸೇವೆ ಸಲ್ಲಿಸುತ್ತಿದ್ದಾರೆ.
ವೆಂಕಟಗಿರಿಯಪ್ಪನವರು ೧೯೫೨ ಜನವರಿ ೩೦ ರಂದು ಸರಸ್ವತಿ ಮಾತೆಯ ಪಾದಾರವಿಂದದಲ್ಲಿ ಲೀನವಾಗಿ ಹೋದರು.
ಬೆಳಕವಾಡಿ ಶ್ರೀನಿವಾಸ ಐಯ್ಯಂಗಾರ್
ಹಿಂದುಸ್ತಾನಿ ಕಾಪಿ ರಾಗದಲ್ಲಿ ಇಂದು, ಪ್ರಚಾರದಲ್ಲಿರುವ ಪುರಂದರದಾಸರ “ಆಡಿಸಿದಳೆಶೋದೆ ಜಗದೋದ್ಧಾರನ” ಪದಕ್ಕೆ, ರಾಗ ಸಂಯೋಜನೆ ಮಾಡಿ ಜೀವ ತುಂಬಿದವರೇ ಬೆಳಕವಾಡಿ ಶ್ರೀನಿವಾಸ ಐಯ್ಯಂಗಾರ್ಯರು.
ಶ್ರೀವೈಷ್ಣವ ಸಂಪ್ರದಾಯಕ್ಕೆ ಸೇರಿದ್ದ ಶ್ರೀನಿವಾಸ ರಂಗಾಚಾರ್ಯರು, ಶಿವನ ಸಮುದ್ರದ ಜಗನ್ಮೋಹನ ರಂಗನಾಥ ಸ್ವಾಮಿ ದೇವಸ್ಥಾನದಲ್ಲಿ ರಾಮಾಯಣ ಪಾರಾಯಣ ಮಾಡುತ್ತಿದ್ದರು. ಇವರ ಧರ್ಮಪತ್ನಿ ವೆಂಕಟಲಕ್ಷಮ್ಮ. ಹುಟ್ಟಿದ್ದ ಐದು ಮಕ್ಕಳನ್ನೂ
ಕಳೆದುಕೊಂಡಿದ್ದ ಈ ದಂಪತಿಗಳಿಗೆ ರಂಗನಾಥನ ದಯೆಯಿಂದ ೧೩ನೇ ಮಾರ್ಚ್ ೧೮೮೮ರಂದು, ಕರ್ನಾಟಕದ ಶಿವಗಂಗೆಯ ಹತ್ತಿರವಿದ್ದ ಶ್ರೀಗಿರಿಪುರದಲ್ಲಿ ಒಂದು ಗಂಡು ಮಗು ಜನನವಾಯಿತು. ಕುಪ್ಪಸ್ವಾಮಿ ಎಂದು ನಾಮಕರಣ ಮಾಡಿದರೂ, ಮುಂದೆ ಆ ಮಗು ಹೆಸರು ವಾಸಿಯಾದದ್ದು ಶ್ರೀನಿವಾಸ ಐಯ್ಯಂಗಾರ್ಯರೆಂಬ ಹೆಸರಿನಿಂದ.
ದುರದೃಷ್ಟವಶಾತ್‌ ತಮ್ಮ ಆರನೇ ವಯಸ್ಸಿನಲ್ಲಿ ತಂದೆಯನ್ನು ಕಳೆದುಕೊಂಡ ಶ್ರೀನಿವಾಸ ಐಯ್ಯಂಗಾರ್ಯರು, ಚಿಕ್ಕಪ್ಪ ವರದದೇಶಿಕಾಚಾರ್ಯರ ಮನೆಯಲ್ಲಿ ಬೆಳೆದರು. ವರದದೇಶಿಕಾಚಾರ್ಯರು ವೇದಾಂತ, ತರ್ಕ, ವ್ಯಾಕರಣ, ಸಂಸ್ಕೃತ, ಜ್ಯೋತಿಷ್ಯ, ಸಾಹಿತ್ಯಗಳಲ್ಲಿ ಪಂಡಿತರಾಗಿದ್ದರಲ್ಲದೆ, ಆಯುರ್ವೇದ ವೈದ್ಯರೂ ಆಗಿದ್ದರು. ಮೈಸೂರಿನ ಆಸ್ಥಾನ ವಿದ್ವಾಂಸರಾಗಿದ್ದ, ವೀಣೆ ಸಾಂಬಯ್ಯನವರ ಶಿಷ್ಯರಾಗಿದ್ದ ದೇಶಿಕಾಚಾರ್ಯರು, ಎಂಟು ವರ್ಷದ ಶ್ರೀನಿವಾಸನಿಗೆ ಹಾಡುಗಾರಿಕೆಯನ್ನು ಪ್ರಾರಂಭ ಮಾಡಿದರು. ಶ್ರೀಗಿರಿಪುರದಲ್ಲಿದ್ದ ಸೋದರಮಾವ ಕುಪ್ಪಾಚಾರ್ಯರಿಂದ ಪಿಟೀಲನ್ನು ಕಲಿತು, ಅನಂತರ ಕೊಳ್ಳೆಗಾಲದ ಕೃಷ್ಣಭಾಗವತರಿಂದ ಸಂಗೀತವನ್ನು ಮುಂದುವರೆಸಿದರು. ತಮ್ಮ ಹನ್ನೆರಡನೆಯ ವಯಸ್ಸಿನಲ್ಲಿ ಹತ್ತು ವರ್ಷದ ಬೆಳಕವಾಡಿಯ ಲಕ್ಷ್ಮಮ್ಮನವರನ್ನು ಲಗ್ನವಾದರು. ಆದರೆ ದೈವೇಚ್ಛೆ ಬೇರೆಯೇ ಆಗಿದ್ದಿತು. ೧೯೧೩ರಲ್ಲಿ ಲಕ್ಷ್ಮಮ್ಮನವರು ಪ್ಲೇಗ್‌ ರೋಗಕ್ಕೆ ಬಲಿಯಾಗಿ, ತಮ್ಮ ಮೂರು ಮಕ್ಕಳು ಶ್ರೀರಂಗಮ್ಮ, ಶ್ರೀನಿವಾಸ ರಂಗಾಚಾರ್ಯ ಮತ್ತು ವರದರಾಜರನ್ನ ತಬ್ಬಲಿ ಮಾಡಿ, ಮೃತರಾದರು, ಮೂರು ವರ್ಷಗಳ ನಂತರ ಶ್ರೀನಿವಾಸ ಐಯ್ಯಂಗಾರ್ಯರು ಅಲಮೇಲಮ್ಮನವರನ್ನು ಮರು ಲಗ್ನವಾದರು. ಇವರಿಗೆ ಹುಟ್ಟಿದ ಮಕ್ಕಳೇ ನಾಗರತ್ನ ಮತ್ತು ರಂಗಸ್ವಾಮಿ.
ಈ ಹೊತ್ತಿಗಾಗಲೇ ಶ್ರೀನಿವಾಸ ಐಯಂಗಾರ್ಯರು ಸಂಗೀತ ಕಚೇರಿಗಳನ್ನು ನೀಡಿ, ಹೆಸರುವಾಸಿಯಾಗಿದ್ದರು ಆಗಿನ ಕಾಲದಲ್ಲಿ ಎಲ್ಲ ಕಡೆಗೂ ರೈಲಿನ ಸೌಲಭ್ಯವಿರಲಿಲ್ಲ. ಸ್ವಲ್ಪ ದೂರ ರೈಲಿನಲ್ಲಿ ಪ್ರಯಾಣ ಮಾಡಿ, ನಂತರ ಬಂಡಿಯಲ್ಲಿ ಪ್ರಯಾಣ ಮುಂದುವರೆಸುವ ವಾಡಿಕೆಯಿತ್ತು. ಹೀಗೆ ಗದ್ವಾಲ್‌, ವಾನಪರ್ತಿ, ಆತ್ಮಾಕೂರ್‌, ಮತ್ತು ತೆಲುಗು ಸೀಮೆಯ ಇನ್ನೂ ಅನೇಕ ಸಂಸ್ಥಾನಗಳಲ್ಲಿ ಕಚೇರಿಗಳನ್ನು ನಡೆಸಿ, ಎಲ್ಲಾ ಕಡೆಯೂ ಶಾಲು ಜೋಡಿ ಮತ್ತು ೧೦೧/-ರೂಗಳ ಸಂಭಾವನೆಯೊಂದಿಗೆ ಗೌರವಿಸಲ್ಪಟ್ಟಿದ್ದರು. ಕೆಲವು ಕಡೆ ಕಂಠೀಹಾರದಿಂದಲೂ ಸನ್ಮಾನಿತರಾಗಿದ್ದರು.
ಮೈಸೂರಿನಲ್ಲಿ ಆಗ ವೀಣೆ ಶೇಷಣ್ಣ, ಭಕ್ಷಿ ಸುಬ್ಬಣ್ಣ, ಬಿಡಾರಂ ಕೃಷ್ಣಪ್ಪ ಮುಂತಾದ ಇನ್ನೂ ಅನೇಕ ಸಂಗೀತ ದಿಗ್ಗಜರುಗಳು ಇದ್ದಂಥ ಕಾಲ. ಶ್ರೀನಿವಾಸ ಐಯ್ಯಂಗಾರ್ಯರು ವೀಣಾ ಭಕ್ಷಿ ಸುಬ್ಬಣ್ಣನವರ ಶಿಷ್ಯರಾಗಬೇಕೆಂಬ ಆಸೆಯಿಂದ, ೧೯೧೨ರಲ್ಲಿ ಮೈಸೂರಿಗೆ ಬಂದರು. ಸುಬ್ಬಣ್ಣನವರು ಸಂತೋಷದಿಂದ ಇವರನ್ನು ಶಿಷ್ಯರನ್ನಾಗಿ ಸ್ವೀಕರಿಸಿದರು. ನಾಲ್ಕು ವರ್ಷಗಳ ಕಾಲ ಸುಬ್ಬಣ್ಣನವರ ಗುರುಕುಲ ವಾಸದಲ್ಲಿ ಸಂಗೀತವನ್ನು ಮತ್ತಷ್ಟು ವೃದ್ಧಿ ಮಾಡಿಕೊಂಡು ಒಬ್ಬ ಅತ್ಯುತ್ತಮ ಸಂಗೀತಗಾರರೆನಿಸಿಕೊಂಡರು. ಸುಬ್ಬಣ್ಣನವರಿಗಂತೂ ಶಿಷ್ಯನ ಸಂಗೀತವೆಂದರೆ ಹೆಗ್ಗಳಿಕೆ. ಅಂದಿನ ದೊರೆಗಳಾಗಿದ್ದ ನಾಲ್ವಡಿ ಕೃಷ್ಣರಾಜ ಒಡೆಯರ ಹತ್ತಿರ ಶ್ರೀನಿವಾಸ ಐಯ್ಯಂಗಾರ್ಯರನ್ನು ಕರೆದುಕೊಂಡು ಹೋಗಿ ಶಿಷ್ಯನ ಹಾಡುಗಾರಿಕೆಯನ್ನು ದೊರೆಗಳು ಕೇಳಬೇಕೆಂದು ವಿನಂತಿಸಿಕೊಂಡರು. ಮಹಾರಾಜರು ಶೇಷಣ್ಣ, ಸುಬ್ಬಣ್ಣನವರ ಮಾತುಗಳನ್ನು ತಳ್ಳಿಹಾಕುತ್ತಿರಲಿಲ್ಲ. ಒಡೆಯರ ಸಮ್ಮುಖದಲ್ಲಿ ಐಯ್ಯಂಗಾರ್ಯರ ಮೂರು ಕಚೇರಿಗಳು ನಡೆದವು. ಇವರ ವಿದ್ವತ್ತಿಗೆ ಮೆಚ್ಚಿ, ೧೯೧೬ರಲ್ಲಿ ನಾಲ್ವಡಿ ಕೃಷ್ಣರಾಜರು ಬೆಳಕವಾಡಿ ಶ್ರೀನಿವಾಸ ಐಯ್ಯಂಗಾರ್ಯರನ್ನು ೧೫ ರೂಗಳ ಸಂಬಳದ ಮೇಲೆ ಆಸ್ಥಾನ ವಿದ್ವಾಂಸರನ್ನಾಗಿ ನೇಮಿಸಿಕೊಂಡರು. ಆಸ್ಥಾನ ವಿದ್ವಾಂಸರಾದ ನಂತರ, ೧೯೧೭ರಲ್ಲಿ ಐಯ್ಯಂಗಾರ್ಯರು, ಅದುವರೆಗೂ ಬೆಳಕವಾಡಿಯಲ್ಲೇ ನೆಲೆಸಿದ್ದ ತಮ್ಮ ಸಂಸಾರವನ್ನು ಮೈಸೂರಿಗೆ ಕರೆಸಿಕೊಂಡರು.
ಅರಮನೆಯ ಚಂದ್ರ ಶಾಲಾ ತೊಟ್ಟಿಯಲ್ಲಿ, ಮಹಾರಾಜರು ಸಂಗೀತ ಶಾಲೆಯನ್ನು ಪ್ರಾರಂಭಿಸಿ, ಸಾಮಾನ್ಯ ಜನರು ಸಂಗೀತವನ್ನು ಕಲಿಯುವ ಅವಕಾಶವನ್ನು ಕಲ್ಪಿಸಿಕೊಟ್ಟಿದ್ದರು. ಈ ಸಂಗೀತ ಶಾಲೆಯಲ್ಲಿ ಹಿರಿಯ ವಿದ್ವಾಂಸರು ಪಾಠ ಮಾಡುತ್ತಿದ್ದರು. ಅವರುಗಳಲ್ಲಿ ಶ್ರೀನಿವಾಸ ಐಯ್ಯಂಗಾರ್ಯರು ಒಬ್ಬರು. ಇದರೊಂದಿಗೆ ಅರಮನೆ ವಾದ್ಯವೃಂದದಲ್ಲೂ ಭಾಗವಹಿಸುತ್ತಿದ್ದರು. ಐಯ್ಯಂಗಾರ್ಯರಿಗೆ ಮಧ್ಯಾಹ್ನದ ಹೊತ್ತು ನಿದ್ದೆ ಮಾಡುವ ಪರಿಪಾಠವಿತ್ತು. ಇದನ್ನು ತಪ್ಪಿಸಲು ಆಸ್ಥಾನದಲ್ಲಿ ಕನ್ನಡ ಪಂಡಿತರಾಗಿದ್ದ, ಅವರ ಸ್ನೇಹಿತರು ಆನವಟ್ಟಿಕ ರಾಮರಾಯರು, ಐಯ್ಯಂಗಾರ್ಯರನ್ನು ಕಿವುಡರು ಮತ್ತು ಮೂಗರ ಶಾಲೆಯಲ್ಲಿ ಸಂಗೀತ ಅಧ್ಯಾಪಕರನ್ನಾಗಿ ಸೇರಿಸಿದರು. ಅನಂತರ ೧೯೨೮ರಲ್ಲಿ ಮೈಸೂರು ಸರ್ಕಾರದ ತರಬೇತಿ ಕಾಲೇಜಿಗೆ ವರ್ಗವಾಗಿ ೧೯೩೬ರವರೆಗೆ ಸೇವೆ ಸಲ್ಲಿಸಿದರು.
ಶ್ರೀನಿವಾಸ ಐಯ್ಯಂಗಾರ್ಯರಿಗೆ ಹಾಡುಗಾರಿಕೆ, ಪಿಟೀಲುಗಳಲ್ಲದೆ ಗೋಟುವಾದ್ಯವನ್ನು ನುಡಿಸುವುದರಲ್ಲೂ ಪರಿಶ್ರಮವಿತ್ತು. ಆಗ ಮೈಸೂರಿನಲ್ಲಿ ಗೋಟುವಾದ್ಯ ಅಷ್ಟು ಪ್ರಚಾರದಲ್ಲಿರಲಿಲ್ಲ. ಅಂಥ ಒಳ್ಳೆಯ ವಾದ್ಯವನ್ನು ಎಲ್ಲರೂ ಕಲಿಯಲೆನ್ನುವ ದೃಷ್ಟಿಯಿಂದ, ಮುತ್ತಯ್ಯ ಭಾಗವತರು ಗೋಟುವಾದ್ಯ ನುಡಿಸುವ ಸ್ಪರ್ಧೆಯನ್ನು ಏರ್ಪಡಿಸಿದರು. ಆಗ ಬಹಳಷ್ಟು ವಿದ್ವಾಂಸರು ಈ ವಾದ್ಯವನ್ನು ಕಲಿತು ನುಡಿಸಿದರು. ಶ್ರೀನಿವಾಸ ಐಯ್ಯಂಗಾರ್ಯರೇ ಆ ಸ್ಪರ್ಧೆಯಲ್ಲಿ ಮೊದಲ ಬಹುಮಾನವನ್ನು ಪಡೆದು, ಚಿನ್ನದ ಸರ ಮತ್ತು ಪದಕದೊಂದಿಗೆ ಸನ್ಮಾನಿತರಾದರು. ಮುಂದೆ ೧೯೩೪ರಲ್ಲಿ, ಗುಬ್ಬಿ ವೀರಣ್ಣನವರ ಸದಾರಮೆ ಚಿತ್ರದ, ಹಿನ್ನೆಲೆ ಸಂಗೀತಕ್ಕೆ ಗೋಟುವಾದ್ಯವನ್ನು ನುಡಿಸಿದರು. ಇದರ ಧ್ವನಿ ಮುದ್ರಣಕ್ಕೆ, ಬೊಂಬಾಯಿಗೆ ಹೋಗಿ, ಬರುವ ಖರ್ಚು ನೀಡಿ ಜೊತೆಗೆ ೧೦೦೦/ ರೂ.ಗಳ ಸಂಭಾವನೆಯನ್ನು ಕೊಟ್ಟು ಐಯ್ಯಂಗಾರ್ಯರನ್ನು ಕರೆಸಿಕೊಂಡರು.
ಶ್ರೀನಿವಾಸ ಐಯ್ಯಂಗಾರ್ ಅವರು ಮೈಸೂರಲ್ಲದೆ ಮದರಾಸು, ತಿರುಚಿರಾಪಳ್ಳಿ, ರಾಮೇಶ್ವರಂ, ಮಧುರೈ, ದೇವಕೋಟೆ ಮುಂತಾದ ಅನೇಕ ಸಂಸ್ಥಾನಗಳಲ್ಲಿ ಕಚೇರಿಗಳನ್ನು ನಡೆಸಿ, ಬಿರುದು ಬಹುಮಾನಗಳನ್ನು ಪಡೆದಿದ್ದರು. ತೋಡಿ ಮತ್ತು ಕಾಂಬೋಧಿ ರಾಗಗಳು ಇವರ ಅಚ್ಚುಮೆಚ್ಚಿನ ರಾಗಗಳು. ಅವರ ಆಲಾಪನೆಯಲ್ಲಿ, ಪುನರಾವರ್ತನೆಗಳಿಲ್ಲದ ಸಂಗತಿಗಳೊಂದಿಗೆ, ಆ ರಾಗದ ಒಂದು ಸಂಪೂರ್ಣ ಚಿತ್ರಣವನ್ನು ತೋರಿಸುವುದು. ಶ್ರೀನಿವಾಸ ಐಯ್ಯಂಗಾರ್ಯರ ವೈಶಿಷ್ಟ್ಯತೆ ಎಂದು ಅವರ ಸಂಗೀತವನ್ನು ಕೇಳಿದವರು ನೆನಪಿಸಿಕೊಳ್ಳುವುದುಂಟು. ಒಮ್ಮೆ ಕೊಟ್ಟಿಯೂರಿನಲ್ಲಿ ಒಂದು ಮದುವೆ ಸಮಾರಂಭ. ಅಲ್ಲಿ ಐಯ್ಯಂಗಾರ್ಯರದೇ ಹಾಡುಗಾರಿಕೆ. ಕಾರೈಕುಡಿ ಸಹೋದರರಲ್ಲದೆ ಇನ್ನೂ ಅನೇಕ ಸಂಗೀತ ವಿದ್ವಾಂಶರು ಉಪಸ್ಥಿತರಿದ್ದರು. ರಾಗ, ತಾನವನ್ನ ವಿಸ್ತರಿಸಿ, ಇನ್ನೇನು ಪಲ್ಲವಿಯನ್ನು ಹಾಡಬೇಕೆನ್ನುವಷ್ಟರಲ್ಲಿ, ಕಾರೈಕುಡಿ ಸಹೋದರಲ್ಲೊಬ್ಬರಾದ ಸಾಂಬಶಿವ ಐಯ್ಯರ್ ರವರು ವೇದಿಕೆಗೆ ಬಂದರು. ಎಲ್ಲರೂ ಆಶ್ಚರ್ಯದಿಂದ ನೋಡುತ್ತಿದ್ದ ಹಾಗೆ, ಒಂದು ಜರತಾರಿ ಅಂಗವಸ್ತ್ರವನ್ನು ಶ್ರೀನಿವಾಸ ಐಯ್ಯಂಗಾರ್ಯರಿಗೆ ಹೊದ್ದಿಸಿ, “ಮೈಸೂರಿನ ಮಧುರಾಯಿ ಪುಷ್ಪವನಂ” ಅಂತ ಹೊಗಳಿದರು.
ಮೈಸೂರಿನ ಕಲಾ ರಸಿಕರು ರಂಗಾಚಾರ್ಲು ಸ್ಮಾರಕ ಭವನದಲ್ಲಿ ಒಂದು ಸಮಾರಂಭವನ್ನು ಏರ್ಪಡಿಸಿ, ಶ್ರೀನಿವಾಸ ಐಯ್ಯಂಗಾರ್ಯರಿಗೆ ಗಜಲಕ್ಷಿ ವಿಗ್ರಹವನ್ನು ಕೆತ್ತಿದ್ದ ಪದಕದೊಂದಿಗೆ ಬಂಗಾರದ ಸರವನ್ನು ವೀಣೆ ಶೇಷಣ್ಣನವರಿಂದ ತೊಡಿಸಿ ಸನ್ಮಾನಿಸಿದರು. ಆಗಿನ ದಿನಗಳಲ್ಲಿ ಶೇಷಣ್ಣ, ಸುಬ್ಬಣ್ಣ ಮುಂತಾದವರ ಮನೆಗಳಲ್ಲಿ ಸ್ಥಳೀಯ ಮತ್ತು ಪರಸ್ಥಳಗಳಿಂದ ಬರುತ್ತಿದ್ದ ವಿದ್ವಾಂಸರ ಕಚೇರಿಗಳು ನಡೆಯುತ್ತಿದ್ದವು. ಹಾಗೊಮ್ಮೆ ಅರಿಯಾಕುಡಿ ರಾಮಾನುಜ ಅಯ್ಯಂಗಾರ್ಯರು ಶೇಷಣ್ಣನವರ ಮನೆಗೆ ಬಂದಾಗ, ಶ್ರೀನಿವಾಸ ಐಯಂಗಾರ್ಯರಿಂದ ಹಾಡಿಸಿ “ನಮ್ಮ ಮೈಸೂರು ಸಂಗೀತ ಕೇಳಿ ಐಯ್ಯಂಗಾರ್ಯರೇ” ಅಂತ ಜಂಭದಿಂದ ಶೇಷಣ್ಣನವರು ಹೇಳಿಕೊಂಡರಂತೆ. ಅಂದು ಶ್ರೀನಿವಾಸ ಐಯಂಗಾರ್ಯರ ಹಾಡುವಿಕೆಗೆ ಪಿಟೀಲಿನಲ್ಲಿ ವೆಂಕಟರಮಣ ಮತ್ತು ಮುತ್ತುಸ್ವಾಮಿ ತೇವರ್ ಮೃದಂಗದಲ್ಲಿ ಸಹಕರಿಸಿದರಂತೆ. ಕಚೇರಿ ಆದ ಮೇಲೆ “ನಾಮಕ್ಕೆ ನಾಮಾನೇ ಎದುರಾಯಿತಲ್ಲಾ” ಅಂತ ಶೇಷಣ್ಣನವರು ತಮಾಷೆ ಮಾಡಿದ್ದನ್ನು ಉಪಸ್ಥಿತರಿದ್ದ ಹಲವಾರು ವಿದ್ವಾಂಸರು ನೆನಪಿಸಿಕೊಂಡಿರುವುದುಂಟು.
ಇನ್ನೊಮ್ಮೆ ಶೇಷಣ್ಣನವರ ಮನೆಯಲ್ಲಿ ಶ್ರೀನಿವಾಸ ಐಯ್ಯಂಗಾರ್ಯರು ಭೈರವಿ ರಾಗವನ್ನು ಹಾಡಿದರು. ಆ ಇಂಪು ಮತ್ತು ವಿದ್ವತ್ತಿಗೆ ಮೆಚ್ಚಿ ಶೇಷಣ್ಣನವರು ಸಂತೋಷದಿಂದ “ನಿನ್ನೆ ನನ್ನದಾಗಿದ್ದ ಭೈರವಿ ಇವತ್ತು ನಿಂದಾಯಿತಲ್ಲೋ ಶ್ರೀನಿವಾಸ” ಅಂದರಂತೆ. ಅಲ್ಲೇ ಇದ್ದ ವೀಣೆ ವೆಂಕಟಗಿರಿಯಪ್ಪನವರು ತಮ್ಮ ಉಂಗುರವನ್ನು ತೆಗೆದು “ಶ್ರೀ ವೈಷ್ಣವರು ತುಂಬಾ ಚೆನ್ನಾಗಿ ಹಾಡಿದ್ದಾರೆ ಇದನ್ನು ಅವರಿಗೆ ತೊಡಿಸಿ” ಅಂತ ಶೇಷಣ್ಣನವರಿಗೆ ಕೊಟ್ಟರಂತಗೆ. ಚಿಕ್ಕವರೇ ಆಗಲಿ ದೊಡ್ಡವರೇ ಆಗಲಿ, ವಿದ್ವತ್‌ ಪ್ರದರ್ಶನವಾದಾಗ, ಅಂದಿನ ಹಿರಿಯ ವಿದ್ವಾಂಸರು, ತಲೆದೂಗಿ, ಪ್ರಶಂಸಿಸಿ, ಉತ್ತೇಜನವನ್ನು ನೀಡಿ, ಬಹುಮಾನಗಳನ್ನು ಕೊಡುತ್ತಿದ್ದ ಕಾಲವದು.
೧೯೨೬ರಲ್ಲಿ ಶರ್ಮ ಸಹೋದರರು ಮೈಸೂರಿಗೆ ಬಂದಿದ್ದರು. ಒಬ್ಬರು ವೀಣೆ ಮತ್ತೊಬ್ಬರು ಪಿಟೀಲು ನುಡಿಸುತ್ತಿದ್ದರು. ದ್ವಂದ್ವ ಕಚೇರಿಗಳನ್ನು ನೀಡುತ್ತಿದ್ದರು. ಇದರಿಂದ ಪ್ರೇರಿತರಾಗಿ ಶ್ರೀನಿವಾಸ ಐಯ್ಯಂಗಾರ್ಯರು ಮತ್ತು ಭೈರವಿ ಲಕ್ಷ್ಮಿ ನಾರಾಣಪ್ಪನವರು, ಪಿಟೀಲು ಮತ್ತು ವೀಣೆಯನ್ನು ನುಡಿಸಿ ದ್ವಂಧ್ವ ಕಚೇರಿಗಳನ್ನು ನೀಡಿ, ಎಲ್ಲರ ಮೆಚ್ಚುಗೆಯನ್ನು ಗಳಿಸಿದ್ದರು. ೧೯೨೪ರಲ್ಲಿ ಬೆಳಗಾವಿಯಲ್ಲಿ ನಡೆದ ಕಾಂಗ್ರೆಸ್‌ ಸಮಾವೇಶದಲ್ಲಿ, ಮೈಸೂರಿನ ಪ್ರತಿಷ್ಠಿತ, ವಿದ್ವಾಂಸರನೇಕರು ಪಾಲ್ಗೊಂಡಿದ್ದರು. ಅದರಲ್ಲಿ ಐಯ್ಯಂಗಾರ್ಯರು ಒಬ್ಬರು. ಮಹಾತ್ಮಾ ಗಾಂಧಿ ಮತ್ತು ಇತರ ಗಣ್ಯವ್ಯಕ್ತಿಗಳ ಸಮಕ್ಷಮದಲ್ಲಿ ಐಯ್ಯಂಗಾರ್ಯರು ಹಾಡಿ, ಪ್ರಶಂಸೆ ಪಡೆದಿದ್ದರು.
ಆಗಿನ ಕಾಲದ ನಾಟಕಗಳು ಶಾಸ್ತ್ರೀಯ ಸಂಗೀತದಿಂದ ತುಂಬಿ ತುಳುಕುತ್ತಿದ್ದವು. ಸಾಧಾರಣವಾಗಿ ಮುಖ್ಯ ಪಾತ್ರಗಳನ್ನು ಸಂಗೀತಗಾರರೇ ಅಭಿನಯಿಸುತ್ತಿದ್ದರು. ನಾಟಕಗಳಲ್ಲಿ ಹಾಡುಗಳ ಮುಖಾಂತರವೇ ತಮ್ಮ ಅನಿಸಿಕೆಗಳನ್ನು ತೋಡಿಕೊಳ್ಳುತ್ತಿದ್ದರು. ಆ ಪಾತ್ರಧಾರಿಗಳು. ರಾಗಮಾಲಿಕೆಗಳಲ್ಲಿ ವಾದವಿವಾದಗಳು ನಡೆಯುತ್ತಿದ್ದವು. ಅಷ್ಟು ಶಾಸ್ತ್ರೀಯವಾಗಿಯೂ, ಉತ್ಕೃಷ್ಟವಾಗಿಯೂ ಇರುತ್ತಿದ್ದವು ಅಂದಿನ ನಾಟಕಗಳು.
ಶ್ರೀನಿವಾಸ ಐಯ್ಯಂಗಾರ್ಯರು ಒಳ್ಳೆಯ ನಟರು. ಚಿಕ್ಕ ವಯಸ್ಸಿನಿಂದಲೇ ನಾಟಕಗಳಲ್ಲಿ ಪಾತ್ರ ಮಾಡುತ್ತಿದ್ದರು. ಬೆಳಕವಾಡಿಯಲ್ಲಿ ಒಂದು ನಾಟಕ ಕಂಪೆನಿಯನ್ನು ಪ್ರಾರಂಭ ಮಾಡಿ, ಹೆಚ್ಚಾಗಿ ಪೌರಾಣಿಕ ನಾಟಕಗಳನ್ನೇ ಆಡುತ್ತಿದ್ದರು. ಅವುಗಳಲ್ಲಿ ಐಯ್ಯಂಗಾರ್ಯರೇ ನಾಯಕನ ಪಾತ್ರವನ್ನು ಅಭಿನಯಿಸುತ್ತಿದ್ದುದು. ಮೈಸೂರಿಗೆ ಬಂದ ನಂತರ ಇವರ ನಟನೆಗೆ ಮತ್ತಷ್ಟು ಪ್ರೋತ್ಸಾಹ ಸಿಕ್ಕಿತು. ಅರಮನೆ ನಾಟಕ ಕಂಪೆನಿಯಲ್ಲಿ ಸೇರುವ ಮೊದಲು ಎ.ವಿ. ವರದಾಚಾರ್ ಕಂಪನಿಯಲ್ಲಿ ಪಾತ್ರ ಮಾಡುತ್ತಿದ್ದರು. ಅರಮನೆಗೆ ಸೇರಿದ್ದ ಶಾಕುಂತಲ ನಾಟಕ ಕರ್ನಾಟಕ ಸಭೆಯಲ್ಲಿ ಚಿಕ್ಕರಾಮರಾಯರೊಂದಿಗೆ ಬಹಳಷ್ಟು ನಾಟಕಗಳಲ್ಲಿ ಭಾಗವಹಿಸಿದ್ದರು. ಇವರಿಬ್ಬರ ಜೋಡಿ ಅದ್ಭುತವಾಗಿರುತ್ತಿತ್ತೆಂದು ನೋಡಿರುವವರು ನೆನೆಸಿಕೊಳ್ಳುವುದುಂಟು. ಶ್ರೀನಿವಾಸ ಐಯಂಗಾರ್ಯರು ಅರ್ಜುನನಾದರೆ, ಚಿಕ್ಕರಾಮರಾಯರು ಬಬ್ರುವಾಹನನಾಗುತ್ತಿದ್ದರು. ಅಥವಾ ಐಯ್ಯಂಗಾರ್ಯರು ರಾಮನಾದರೆ, ರಾಮರಾಯರು ದಶರಥನಾಗುತ್ತಿದ್ದರು. ೧೯೨೪ರವರೆಗೂ ನಟಿಸಿ, ನಾಟಕಗಳಿಂದ ನಿವೃತ್ತಿ ಹೊಂದಿದರು. ವೀರಸಿಂಹ ಚರಿತ್ರೆ, ಬಬ್ರುವಾಹನ, ಸುಧನ್ವ ಚರಿತ್ರೆ, ಗುಳೆಬಕಾವಲಿ, ವಿರಾಟಪರ್ವ, ಧ್ರುವಚರಿತ್ರೆ, ರುಕ್ಮಾಂಗದ ಚರಿತ್ರೆ, ಅಭಿಜ್ಞಾನ ಶಾಕುಂತಲ, ಮುಂತಾದ ನಾಟಕಗಳಲ್ಲಿ ನಾಯಕ ನಟನಾಗಿ ಅಭಿನಯಿಸಿ, ಜನರ ಮೆಚ್ಚುಗೆಯನ್ನು ಪಡೆದಿದ್ದರು. ಒಮ್ಮೆ ಇವರ ನಾಟಕ ಕಂಪೆನಿ ಮದರಾಸಿನಲ್ಲಿ ಪ್ರದರ್ಶನ ನೀಡಿದಾಗ, ಶ್ರೀನಿವಾಸ ಐಯ್ಯಂಗಾರ್ಯರ ಅಭಿನಯಕ್ಕೆ ಮೆಚ್ಚಿ, ಬೆಳ್ಳಿ ಲೋಟವನ್ನಿತ್ತು ಸನ್ಮಾನಿಸಿದ್ದರು.
ಇವರು ಬೆಳಕವಾಡಿಯಿಂದ ಮೈಸೂರಿಗೆ ಬಂದ ನಂತರವೇ ವಾಗ್ಗೇಯಕಾರರಾಗಿದ್ದು. ಕಿವುಡರು ಮತ್ತು ಮೂಗರ ಶಾಲೆಯಲ್ಲಿ ವಿದ್ಯಾರ್ಥಿಗಳಿಗೆ ಹೇಳಿ ಕೊಡುವ ಸಲುವಾಗಿ, ಪುಟ್ಟ ಹಾಡುಗಳನ್ನು ರಚಿಸಿದರು. ಮುಂದೆ ವರ್ಣಗಳು ಮತ್ತು ಕೃತಿಗಳು ರೂಪ ತಾಳಿದವು. ಕನ್ನಡ ಮತ್ತು ತೆಲುಗು ಭಾಷೆಗಳಲ್ಲಿ ಪಾಂಡಿತ್ಯವಿದ್ದಿದ್ದರಿಂದ, ಕೃತಿಗಳು ಆ ಭಾಷೆಗಳಲ್ಲಿವೆ. “ಶ್ರೀನಿವಾಸ” ಇವರು ಬಳಸಿರುವ ಅಂಕಿತ.
ಮಧುರೈ ಪೊನ್ನುಸ್ವಾಮಿಯು ನಾಗಸ್ವರದಲ್ಲಿ ನುಡಿಸಿದ ಸಿಂಹೇಂದ್ರ ಮಧ್ಯಮ ರಾಗಾಲಾಪನೆಯಿಂದ ಪ್ರೇರಿತರಾಗಿ “ಮನಸುಲೋನಿ” ಎಂಬ ಕೃತಿಯನ್ನು ಅದೇ ರಾಗದಲ್ಲಿ ರಚಿಸಿದ್ದಾರೆ. ಸರಸ್ವತಿ ರಾಗದಲ್ಲಿ ರಚಿತವಾಗಿರುವ “ಏಪಾಪಮು” ಕೃತಿ ರೂಪ ತಾಳಿದ್ದು, ತಂದೆಯ ನಂತರ ಸಾಕಿ ಸಲುಹಿದ ಚಿಕ್ಕಪ್ಪ ನಿಧನರಾದಾಗ, ದುಃಖಸ್ತರಾಗಿದ್ದಾಗ ರಚಿಸಿರುವ ಕೃತಿ ಎಂದು ಅದರ ಸಾಹಿತ್ಯದಿಂದಲೇ ತಿಳಿಯುತ್ತದೆ. ಹೀಗೆ ಹಲವಾರು ಸನ್ನಿವೇಶಗಳಿಂದ ಪ್ರೇರಿತವಾಗಿ, ಐಯ್ಯಂಗಾರ್ಯರು ಕೃತಿಗಳನ್ನು ರಚಿಸಿದರು. ಬಹಳ ವಿಶೇಷವಾದ ಸಂಗತಿಯೆಂದರೆ ಇವರು ೭೨ ಮೇಳ ಕರ್ತರಾಗಗಳೆಲ್ಲದರಲ್ಲೂ ಕೃತಿಗಳನ್ನು ರಚನೆ ಮಾಡಿದ್ದಾರೆ.
ಒಮ್ಮೆ ನಾಗಸ್ವರ ವಿದ್ವಾಂಸರಾದ ಮಧುರೈ ಪೊನ್ನುಸ್ವಾಮಿಯವರು ಮೈಸೂರು ಸಂಸ್ಥಾನಕ್ಕೆ ಭೇಟಿಯಿತ್ತಾಗ, ೭೨ ಮೇಳ ಕರ್ತರಾಗಗಳಲ್ಲಿ ಕೆಲವು ಮಾತ್ರ ಕೃತಿ ರಚನೆಗೆ ಯೋಗ್ಯವಾಗಿದ್ದು, ಮಿಕ್ಕವು ಉಪಯುಕ್ತವಿಲ್ಲವೆಂದೂ, ಬೇಡವಾದ ರಾಗಗಳನ್ನು ತೆಗೆದುಬಿಡಬೇಕೆಂದು ಹೇಳಿದರು. ಮೈಸೂರು ಅರಸರಾಗಿದ್ದ, ನಾಲ್ವಡಿ ಕೃಷ್ಣರಾಜ ಒಡೆಯರು ಇದರಿಂದ ಬೇಸರಗೊಂಡು, ಎಲ್ಲಾ ೭೨ ಮೇಳ ಕರ್ತರಾಗಗಳಲ್ಲೂ ಕೃತಿಗಳನ್ನು ರಚನೆ ಮಾಡಬೇಕೆಂದು ಆಸ್ಥಾನ ವಿದ್ವಾಂಸರಿಗೆಲ್ಲಾ ಆದೇಶಿದರು, ಹೀಗೆ ೭೨ ರಾಗಗಳಲ್ಲೂ ಕೃತಿಗಳನ್ನು ರಚನೆ ಮಾಡಿ, ಮಹಾರಾಜರಿಗೆ ಸಮರ್ಪಿಸಿದ ಮೊದಲ ವಿದ್ವಾಂಸರು ಬೆಳಕವಾಡಿ ಶ್ರೀನಿವಾಸ ಐಯಂಗಾರ್ಯರು. ಆಗಿನ ಕಾಲದಲ್ಲಿ ರಾಜ ನಿಷ್ಠೆ ಬಹಳ ಇತ್ತು. ಕೃತಿಗಳ ಒಂದು ಪ್ರತಿಯನ್ನು ತಮ್ಮಲ್ಲಿ ಇಟ್ಟುಕೊಂಡು ಮತ್ತೊಂದನ್ನು ಅರಮನೆಗೆ ನೀಡಬೇಕೆಂದು ಆಲೋಚಿಸಲಿಲ್ಲ. ಇದ್ದ ಒಂದು ಪ್ರತಿಯನ್ನು ಮಹಾ ಪ್ರಭುಗಳಿಗೆ ಅರ್ಪಿಸಿದ್ದು, ಇಂದು ಅವು ನಮಗೆ ಲಭ್ಯವಾಗದಿರುವುದು ಶೋಚನೀಯ. ಇವರು ೭೨ ಮೇಳಕರ್ತರಾಗಗಳಲ್ಲಿ ರಚನೆ ಮಾಡಿ, ಅರಮನೆಗೆ ಅರ್ಪಿಸಿದ್ದಕ್ಕೆ ಸಾಕ್ಷಿ, ಅರಮನೆ ಪತ್ರಾಗಾರದಲ್ಲಿ ಸಿಗುವ ಮಾಹಿತಿಗಳಿಂದ ಮಾತ್ರ. ೫ನೇ ಏಪ್ರಿಲ್‌ ೧೯೨೬ ಮತ್ತು ೩ನೇ ಮೇ ೧೯೨೭ ರಂದು ಸ್ವತಃ ಭಕ್ಷಿಯವರೆ ಮಹಾರಾಜರಿಗೆ ಬರೆದ ಪತ್ರಗಳಿಂದ ಅಲ್ಲದೆ ಬೇಸಿಗೆ ಅರಮನೆಯಲ್ಲಿ ಸ್ವತಃ ಮಹಾರಾಜರೇ, ಐಯ್ಯಂಗಾರ್ಯರೊಡನೆ ೭೨ ರಾಗಗಳು ಮತ್ತು ಕೃತಿಗಳ ಬಗ್ಗೆ ಚರ್ಚಿಸಿ, ಶ್ರೀನಿವಾಸ ಐಯಂಗಾರ್ಯರು ಪಿಟೀಲಿನಲ್ಲಿ ಅವುಗಳನ್ನು ನುಡಿಸಿ ತೋರಿಸಿದ್ದರು. ಮಹಾರಾಜರು ಮೆಚ್ಚಿ ೧೦೦೦/- ರೂಗಳ ಬಹುಮಾನವನ್ನೂ ನೀಡಿದ್ದರೆಂದು ದಾಖಲೆಗಳಿಂದ ತಿಳಿದು ಬರುತ್ತವೆ.
ಇವರು ಸಂಗೀತದ ಶಾಸ್ತ್ರ ಮತ್ತು ಪ್ರಯೋಗ ಭಾಗಗಳೆರಡೂ ಒಳಗೊಂಡಿರುವಂತೆ “ಗಾನಾಮೃತ” ಎಂಬ ಪುಸ್ತಕವನ್ನು ಕನ್ನಡದಲ್ಲಿ ಬರೆದರು. ಶಾಲೆ ಮತ್ತು ಕಾಲೇಜು ವಿದ್ಯಾರ್ಥಿಗಳಿಗೆ ಉಪಯೋಗವಾಗಬೇಕೆಂದು ಯೋಚಿಸಿ, ಪಬ್ಲಿಕ್‌ ಇನ್‌ಸ್ಟ್ರಕ್ಷನ್ನಿನ ನಿರ್ದೇಶಕರಾಗಿದ್ದ ಎನ್‌.ಎಸ್‌.ಸುಬ್ಬರಾಯರು ಶ್ರೀನಿವಾಸ ಐಯಂಗಾರ್ಯರಿಂದ ಈ ಪುಸ್ತಕವನ್ನು ಬರೆಸಿದರು. ದುರದೃಷ್ಟವಶಾತ್‌ ಈ ಪುಸ್ತಕ ಪ್ರಕಟಣೆಯಾಗುವ ಮೊದಲೇ ಐಯ್ಯಂಗಾರ್ಯರು ನಿಧನರಾದರು. ಅವರ ಮಗ ಶ್ರೀನಿವಾಸ ಐಯಂಗಾರ್ಯರು, ಪುಸ್ತಕದ ಮೊದಲ ಪ್ರತಿಯನ್ನು ಪರಿಶೋಧಿಸಿ, ೧೯೩೬ರಲ್ಲಿ ಅದನ್ನು ಪ್ರಕಟಿಸಿದರು. ಪುಸ್ತಕ ಬರೆದಿದ್ದಕ್ಕೆ ಲೇಖರಿಗೆ, ಇಲಾಖೆಯಿಂದ ೪೦೦ ರೂ. ಗಳ ಸಂಭಾವನೆ ನೀಡಲಾಯಿತು.
ಇವರ ಶಿಷ್ಯರನೇಕರಲ್ಲಿ ಅವರ ಪುತ್ರರು ಬೆಳಕವಾಡಿ ಶ್ರೀನಿವಾಸ ಐಯ್ಯಂಗಾರ್, ವರದರಾಜ ಐಯ್ಯಂಗಾರ್ (ಇಬ್ಬರೂ ಆಸ್ಥಾನ ವಿದ್ವಾಂಸರು), ರಂಗಸ್ವಾಮಿ ಐಯ್ಯಂಗಾರ್, ಪಿಟೀಲು ವೆಂಕಟರಮಣ, ಸುಬ್ಬುಕೃಷ್ಣಯ್ಯ, ರಾಮಯ್ಯರ್ ಮುಂತಾದವರು ಪ್ರಮುಖರು.
ಶ್ರೀನಿವಾಸ ಐಯ್ಯಂಗಾರ್ಯರು ತಮ್ಮ ೪೮ನೇ ವಯಸ್ಸಿನಲ್ಲಿ, ನೌಕರಿಯಲ್ಲಿರುವಾಗಲೇ ದೈವಾಧೀನರಾದರು. ಸಂಗೀತ ಪ್ರಪಂಚಕ್ಕೆ ಇನ್ನೂ ಬಹಳಷ್ಟು ಸೇವೆಯನ್ನು ಮಾಡಬೇಕಾಗಿದ್ದವರು ತಮ್ಮ ಮಧ್ಯ ವಯಸ್ಸಿನಲ್ಲಿಯೇ ಅಂದರೆ ೧೭ನೇ ಸೆಪ್ಟೆಂಬರ್‌ ೧೯೩೬ರಂದು ನಿಧನರಾದರು.
ಎ.ಎಸ್‌.ಶಿವರುದ್ರಪ್ಪ
ಪಿಟೀಲು ವಿದ್ವಾಂಸರಾಗಿದ್ದ ಎ.ಎಸ್‌. ಶಿವರುದ್ರಪ್ಪನವರು ೩೦.೩.೧೮೯೨ ಬೆಂಗಳೂರು ಸಮೀಪದ ಆನೇಕಲ್‌ನಲ್ಲಿ ಜನಿಸಿದರು. ಅಲ್ಲೇ ಕೆಲವು ವರ್ಷಗಳು ವಾಸವಾಗಿದ್ದರು. ಬಡತನಕ್ಕೆ ಸಿಲುಕಿ ಚಿಕ್ಕವಯಸ್ಸಿನಲ್ಲೇ ಭಿಕ್ಷಾಟನೆಯಿಂದ ಜೀವಿಸಬೇಕಾದ ಪರಿಸ್ಥಿತಿ ಒದಗಿತು. ಇವರು ಹುಟ್ಟು ಕುರುಡರು. ಬಾಲ್ಯದಿಂದಲೂ ಸಂಗೀತದಲ್ಲಿ ಆಸಕ್ತಿ ಇದ್ದ ಇವರು ತಮ್ಮ ಸಂಗೀತಾಭ್ಯಾಸವನ್ನು ಪಿಟೀಲು ವಿದ್ವಾನ್‌ ಮುನಿಶಂಕರಪ್ಪನವರಲ್ಲಿ ಆರಂಭಿಸಿದರು. ಅವರಲ್ಲಿ ಕೆಲವು ವರ್ಣಗಳು ಮತ್ತು ಕೀರ್ತನೆಗಳನ್ನು ಕಲಿತರು. ಮುಂದೆ ಮೈಸೂರಿನಲ್ಲಿರುವ ಕುರುಡ, ಮೂಗರ ಶಾಲೆಗೆ ಸೇರುವ ಇಚ್ಛೆಯಿಂದ ಮೈಸೂರಿಗೆ ಬಂದರು. ಮೈಸೂರಿನಲ್ಲೂ ಭಿಕ್ಷಾಟನೆಯಿಂದಲೇ ಒಂದೆರಡು ವರ್ಷ ಜೀವಿಸಬೇಕಾಯಿತು. ಶಾಲೆಯ ಶಿಕ್ಷಣ ಕ್ರಮ ಹಿಡಿಸದಿದ್ದ ಕಾರಣ ಯಾರಾದರೂ ಒಳ್ಳೆಯ, ಹಿರಿಯ ವಿದ್ವಾಂಸರಲ್ಲಿ ಸಂಗೀತ ಕಲಿಯಬೇಕೆಂಬ ಹಂಬಲ ತೀವ್ರವಾಯಿತು.
ಈ ಕಾಲದಲ್ಲಿ ನಾಲ್ವಡಿ ಕೃಷ್ಣರಾಜ ಪ್ರಭುಗಳು ಆಳುತ್ತಿದ್ದರು. ಪ್ರಭುಗಳು ನಿತ್ಯವೂ ತಮ್ಮ ಕುಲದೇವತೆ ಶ್ರೀ ಚಾಮುಂಡೇಶ್ವರಿ ದರ್ಶನಕ್ಕೆ ಹೋಗುತ್ತಿದ್ದರು. ಶಿವರುದ್ರಪ್ಪನವರು ಪ್ರಭುಗಳ ಸಮಯ ತಿಳಿದು ದೇವಸ್ಥಾನದ ಬಳಿ ಹಾಡುತ್ತಾ ಕುಳಿತಿದ್ದರಂತೆ. ಈ ದೃಶ್ಯವನ್ನು ಕಂಡ ಪ್ರಭುಗಳು ಬಾಲಕನನ್ನು ಮಾತನಾಡಿಸಿ ಅರಮನೆಗೆ ಬರಮಾಡಿಕೊಂಡರು ಮತ್ತು ಅರಮನೆ ಬಿಡದಿಯಲ್ಲೇ ಊಟಕ್ಕೆ ಅನುಕೂಲ ಮಾಡಿಕೊಟ್ಟರು. ಅರಮನೆಯ ಖಾಸ ಸಮ್ಮುಖದಲ್ಲಿಯೇ ಮೈಸೂರು ಸಹೋದರರ ತೀರ್ಥರೂಪರು ವಿದ್ವಾನ್‌ ರಾಮಯ್ಯನವರು ಶಿವರುದ್ರಪ್ಪನವರ ಊಟ ತಿಂಡಿ ಇತರ ಸಂಗತಿಗಳನ್ನು ಗಮನಿಸುತ್ತಿದ್ದರು.
ಈ ಅಂಧ ಬಾಲಕನಲ್ಲಿದ್ದ ಸಂಗೀತಾಸಕ್ತಿ ಮತ್ತು ಕಷ್ಟ ಪರಿಸ್ಥಿತಿಗಳನ್ನು ಅರಿತ ಪ್ರಭುಗಳು ಇವನಿಗೆ ಆಕಾಲದಲ್ಲೇ ಹಿರಿಯ ಸಂಗೀತ ವಿದ್ವಾಂಸರಾಗಿದ್ದ ಬಿಡಾರಂ ಕೃಷ್ಣಪ್ಪ ಅವರಲ್ಲಿ ಸಂಗೀತ ಕಲಿಯಲು ಅನುಕೂಲ ಮಾಡಿಕೊಟ್ಟರು. ಅಂಧ ಬಾಲಕನ ಮೇಲೆ ಕೃಪೆ ತೋರಿ ವಿದ್ವಾನ್‌ ಬಿಡಾರಂರವರು ತಮ್ಮ ಶಿಷ್ಯನನ್ನಾಗಿ ಸ್ವೀಕರಿಸಿ ಪಿಟೀಲು ವಾದನದಲ್ಲಿ ಪ್ರೌಢಶಿಕ್ಷಣವನ್ನಿತ್ತರು. ಶಿವರುದ್ರಪ್ಪನವರು ಸೇರುವುದಕ್ಕೆ ಮುಂಚೆಯೇ, ಇವರಿಗಿಂತ ಎರಡು ವರ್ಷ ಕಿರಿಯರಾದ ಟಿ. ಚೌಡಯ್ಯನವರು ಬಿಡಾರಂರವರಲ್ಲಿ ಪಿಟೀಲು ಅಭ್ಯಾಸಮಾಡುತ್ತಿದ್ದು, ಗುರುಗಳಿಗೆ ಪಕ್ಕವಾದ್ಯ ನುಡಿಸುತ್ತಿದ್ದರಂತೆ. ಶಿವರುದ್ರಪ್ಪನವರೂ ಸಹ ಗುರುಗಳ ಅಣತಿಯಂತೆ ಗುರುಗಳಿಗೆ ಪಕ್ಕವಾದ್ಯ ನುಡಿಸುತ್ತಿದ್ದರು. ಇವರು ಗುರುಗಳಂತೆಯೇ ಶುದ್ಧವಾಗಿ ಪಿಟೀಲು ನುಡಿಸುತ್ತಿದ್ದರು. ಒಳ್ಳೆಯ ಪಾಂಡಿತ್ಯ ಗಳಿಸಿಕೊಂಡರು. ಇವರಲ್ಲಿ ತುಂಬಾ ಅಭಿಮಾನವಿದ್ದ ನಾಲ್ವಡಿಯವರು ೧೯೨೬ರಲ್ಲಿ ೧೦ ರೂ ವೇತನದ ಜೊತೆಗೆ ದಿನಭತ್ಯೆಯನ್ನು ನೀಡಿ ಫಿಡಲ್‌ಬಾಯ್‌ (Fiddle boy) ಎಂದು ನೇಮಕ ಮಾಡಿಕೊಂಡರು.
ಕಾಲಕ್ರಮೇಣ ಆಸ್ಥಾನ ವಿದ್ವಾಂಸರನ್ನಾಗಿ ನೇಮಿಸಿಕೊಂಡರು. ಪ್ರಭುಗಳ ಆಸ್ಥಾನದಲ್ಲಿದ್ದ ಎಲ್ಲಾ ವಿದ್ವಾಂಸರಿಗಿಂತ ಕಿರಿಯ ವಯಸ್ಸಿನ ಆಸ್ಥಾನ ವಿದ್ವಾಂಸ ಹಾಗೂ ಎಲ್ಲರಿಗಿಂತ ದೀರ್ಘಕಾಲ ಸೇವೆ ಸಲ್ಲಿಸಿದ ಹೆಗ್ಗಳಿಕೆ ಇವರದು.
ನಾಲ್ವಡಿ ಪ್ರಭುಗಳ ನಂತರ ಪಟ್ಟಕ್ಕೆ ಬಂದ ಶ್ರೀ ಜಯಚಾಮರಾಜೇಂದ್ರ ಒಡೆಯರ್ ರವರೂ ತಮ್ಮ ದೊಡ್ಡಪ್ಪನವರಂತೆ ಅದೇ ಅಭಿಮಾನದಿಂದ ಶಿವರುದ್ರಪ್ಪನವರಿಗೆ ಮಾಹೆಯಾನ ೮೦ ರೂ.ಗಳನ್ನು ನೀಡಿದ್ದೇ ಅಲ್ಲದೆ ಅವರ ಕುಟುಂಬವು ವಾಸಿಸಲು ಸೀತಾವಿಲಾಸ ಛತ್ರದಲ್ಲಿ ಮನೆಯನ್ನು ನೀಡಿ ಅನುಕೂಲ ಮಾಡಿಕೊಟ್ಟರು. ಇಂದಿಗೂ ಆ ಮನೆಯಲ್ಲಿ ಇವರ ಸಾಕುಮಗ ವಾಸಿಸುತ್ತಿರುವರು. ಅಲ್ಲದೆ ಶಿವರುದ್ರಪ್ಪನವರಿಗೆ ಖಾಸ್‌ ಬಿಡದಿಯಲ್ಲೇ ಪ್ರತಿನಿತ್ಯದ ಭೋಜನ ವ್ಯವಸ್ಥೆಯಾಗಿತ್ತು.
ಹೀಗೆ ನಿತ್ಯವೂ ವಿರ್ದ್ವಾ ರಾಮಯ್ಯನವರೂ ಶಿವರುದ್ರಪ್ಪನವರೂ ಭೇಟಿಯಾಗುತ್ತಿದ್ದರು. ಪ್ರತಿನಿತ್ಯ ಕಾಶಿಪತಿಲಾಯದಲ್ಲಿದ್ದ ವಿದ್ವಾನ್‌ ರಾಮಯ್ಯನವರ (ಮೈಸೂರು ಸಹೋದರರ ತಂದೆಯವರು) ಮನೆಗೆ ಶಿವರುದ್ರಪ್ಪನವರು ಬರುತ್ತಿದ್ದರು. ಈ ಬಾಂಧವ್ಯದಿಂದ, ಮೈಸೂರು ಸಹೋದರರಾದ ದಿ.ವಿದ್ವಾನ್‌ ರಾ. ಚಂದ್ರಶೇಖರಯ್ಯ ಮತ್ತು ವಿದ್ವಾನ್‌ ರಾ. ಸೀತಾರಾಮ್‌ರವರು ದ್ವಂದ್ವ ಗಾಯನ ಕಚೇರಿ ನಡೆಸುತ್ತಿದ್ದರೂ ಶಿವರುದ್ರಪ್ಪನವರ ಒತ್ತಾಯದಿಂದ ಅವರಲ್ಲಿಗೆ ಹೋಗುತ್ತಿದ್ದರು. (೧) ಪಾಶ್ಚಾತ್ಯ ಸಂಗೀತದಲ್ಲೂ ಆಸಕ್ತರಾಗಿದ್ದ ನಾಲ್ವಡಿಯವರು ಶಿವರುದ್ರಪ್ಪನವರಿಗೆ ಹಾರ್ನ್‌ಫಿಡಲನ್ನು (Horn Violin) ಪಾಶ್ಚಾತ್ಯದೇಶದಿಂದ ತರಿಸಿಕೊಟ್ಟಿದ್ದರು. ಶಿವರುದ್ರಪ್ಪನವರು ಅದರಲ್ಲೂ ಪ್ರಾವಿಣ್ಯತೆ ಪಡೆಯುವಂತೆ ಪ್ರೋತ್ಸಾಹಿಸುತ್ತಿದ್ದರು ಪ್ರಭುಗಳು. ಯಾವಾಗಲೂ ಆ ಪಿಟೀಲಿನಲ್ಲೇ ನುಡಿಸುತ್ತಿದ್ದ ಶಿವರುದ್ರಪ್ಪನವರ ವಾದನದೊಂದಿಗೆ ಮೈಸೂರು ಸಹೋದರರು ಹಾಡುತ್ತಿದ್ದರು.(೨) ಶಿವರುದ್ರಪ್ಪನವರು ಅನೇಕ ವಿದ್ವಾಂಸರಿಗೆ ಪಿಟೀಲು ಪಕ್ಕವಾದ್ಯ ನುಡಿಸುತ್ತಿದ್ದರು. ಆ ಕಾಲದಲ್ಲಿ ಮೈಸೂರಿನಲ್ಲಿ ಪಿಟೀಲು ವಾದಕರು ಹೆಚ್ಚಾಗಿ ಇರದಿದ್ದುದು ಕಾರಣವಿರಬಹುದು.
ಶಿವರುದ್ರಪ್ಪನವರು ಸಾಧನೆ ಮಾಡುತ್ತಿದ್ದಾಗ ಒಮ್ಮೆಮ್ಮೆ ಗಾಢ ತನ್ಮಯತೆಯಿಂದಾಗಿ ನುಡಿಸುವುದು ತಾನೇ ತಾನಾಗಿ ನಿಂತು ಹೋಗುತ್ತಿದ್ದು ಸ್ವಲ್ಪ ಹೊತ್ತಿನ ನಂತರ ಪುನಃ ಸ್ಮರಣೆ ಬಂದು ನುಡಿಸುವುದನ್ನು ಕಣ್ಣಾರೆ ಕಂಡ ವಿದ್ವಾನ್‌ ಆರ್. ಸೀತಾರಾಮ್‌ ತಿಳಿಸಿದ್ದಾರೆ. ಇದೇ ಸ್ಥಿತಿ ಶಿವರುದ್ರಪ್ಪನವರ ಗುರುಗಳಾದ ಬಿಡಾರಂ ಕೃಷ್ಣಪ್ಪನವರಲ್ಲೂ ಆಗುತ್ತಿತ್ತಂತೆ.
ಶಿವರುದ್ರಪ್ಪನವರಿಗೆ ಹಾಡುಗಾರಿಕೆಯೂ ತಿಳಿದಿತ್ತು. ಯಾರು ಚೆನ್ನಾಗಿ ಹಾಡಿದರೂ ಅವರ ಬಳಿ ಹೋಗಿ ಮಾತನಾಡಿಸಿ ಅವರನ್ನು ಪ್ರೋತ್ಸಾಹಿಸುತ್ತಿದ್ದರು.
ಇವರು ಬಹಳವಾಗಿ ಮೆಚ್ಚಿಕೊಂಡಿದ್ದ ಪಿಟೀಲು ವಿದ್ವಾಂಸರೆಂದರೆ ಪಿಟೀಲು ಟಿ. ಚೌಡಯ್ಯನವರು. ಇವರನ್ನು ಬಿಟ್ಟರೆ ವಿದ್ವಾನ್‌ ದ್ವಾರಂ ವೆಂಕಟಸ್ವಾಮಿ ನಾಯ್ದುರವರು. ನಾಯ್ದುರವರ ಪಿಟೀಲು ವಾದನದ ಧ್ವನಿಮುದ್ರಿಕೆ ಇವರಲ್ಲಿತ್ತು. ಅದರಲ್ಲಿ ವೀಣೆಯನ್ನು ಪಕ್ಕವಾದ್ಯಕ್ಕೆ ಹಾಕಿಕೊಂಡ ಧೀರ ಇವರೊಬ್ಬರೇ ಎಂದು ಶ್ಲಾಘಿಸುತ್ತಿದ್ದರಂತೆ. ಯಾರಲ್ಲಿಯೂ ತಪ್ಪು ಹುಡುಕುವ ಸ್ವಭಾವದವರಲ್ಲ. ಸದಾ ಹಸನ್ಮುಖಿ. ಯಾವ ರಾಜಕೀಯಕ್ಕೂ ಪ್ರವೇಶಿಸಿದವರಲ್ಲ.
ಶಿವರುದ್ರಪ್ಪನವರದ್ದು ಗೋಧಿ ಮೈ ಬಣ್ಣ, ಸುಮಾರು ಐದುವರೆ ಅಡಿ ಎತ್ತರ. ದಪ್ಪವಿಲ್ಲದ ದೃಢ ಶರೀರ. ನೀಳ ಕೂದಲು! ಅವರ ಪತ್ನಿಯಿಂದ ಕೇಶರಾಶಿಯನ್ನು ಬಾಚಿಸಿಕೊಳ್ಳುತ್ತಿದ್ದರಂತೆ. ಹಣೆಯಲ್ಲಿ ವಿಭೂತಿ, ಜರೀಪೇಟ, ತುಂಬು ಕಾಲರಿನ ನಿಲುವಂಗಿ, ಬಿಳೀ ಕಚ್ಚೆಪಂಚೆ, ಯಾವಾಗಲೂ ಕಣ್ಣಿಗೆ ತಂಪು ಕನ್ನಡಕ. ಅರಮನೆಗೆ ಹೋಗುವಾಗ ಬಿಳಿಷರಾಯಿ ಮತ್ತು ಕೋಟಿನ ಮೇಲೆ ಒಂಬತ್ತು ಮೊಳದ ಜರೀವಲ್ಲಿ ಹಾಕುತ್ತಿದ್ದರು. ಸ್ಥಳೀಯ ಕಚೇರಿಗಳಿಗೆ ಹೋಗುವಾಗ ಕೆಲವೊಮ್ಮೆ ಎರಡು ಮೂರು ಮೆಡಲ್‌ಗಳನ್ನು ಹಾಕಿಕೊಂಡು ಹೋಗುತ್ತಿದ್ದರಂತೆ. ಸದಾ ಎಲೆ ಅಡಿಕೆ ಹಾಕುವ ಅಭ್ಯಾಸ.
ಇವರಿಗೆ ಗುರುಗಳಾದ ಬಿಡಾರಂ ಕೃಷ್ಣಪ್ಪನವರಲ್ಲಿ ಅಪಾರ ಭಕ್ತಿ. ಗುರುಗಳಂತೆಯೇ ಇವರು ಅನೇಕ ವಿದ್ಯಾರ್ಥಿಗಳಿಗೆ ಸಂಗೀತ ವಿದ್ಯಾದಾನ ಮಾಡಿರುವರು.
ಕಚೇರಿಗಳು: ಶಿವರುದ್ರಪ್ಪನವರ ಮೊದಲ ಕಚೇರಿಯು ನಾಲ್ವಡಿ ಕೃಷ್ಣರಾಜ ಒಡೆಯರ್ ರವರ ಸಮ್ಮುಖದಲ್ಲಿ ನಡೆಯಿತು.
ಒಮ್ಮೆ ಬನಾರಸ್‌ ಹಿಂದೂ ವಿಶ್ವವಿದ್ಯಾಲಯಕ್ಕೆ ನಾಲ್ವಡಿ ಪ್ರಭುಗಳು ಭಾಷಣ ನೀಡಲು ಹೋಗಬೇಕಾಯಿತು. ಆಗ ಪ್ರಭುಗಳು ಜೊತೆಯಲ್ಲಿ ಶಿವರುದ್ರಪ್ಪನವರನ್ನು ಕರೆದುಕೊಂಡು ಹೋದರು. ಬನಾರಸ್‌ನಲ್ಲಿ ಪಂಡಿತ್‌ ಮದನಮೋಹನ ಮಾಳವೀಯ ಅವರ ಅಧ್ಯಕ್ಷತೆಯಲ್ಲಿ ಪಿಟೀಲು ವಾದನ ಕಚೇರಿ ನಡೆಸಿದರು.
ಚಿತ್ರದುರ್ಗ, ಕೊಲ್ಹಾಪುರ, ಮದರಾಸು, ಹುಬ್ಬಳ್ಳಿ, ಬೆಂಗಳೂರು, ಬೊಂಬಾಯಿ, ಮೈಸೂರು ಮುಂತಾದ ಸ್ಥಳಗಳಲ್ಲಿ, ಸಭೆ ಸಮಾರಂಭಗಳಲ್ಲಿ, ಸಂಸ್ಥೆಗಳಾದ ಬೆಂಗಳೂರು ಗಾಯನ ಸಮಾಜ, ಕರ್ನಾಟಕ ಗಾನ ಕಲಾ ಪರಿಷತ್‌ ಮುಂತಾದೆಡೆ ಪಿಟೀಲು ತನಿ ಕಚೇರಿಗಳನ್ನು, ಅನೇಕ ಹಿರಿಯ ವಿದ್ವಾಂಸರಿಗೆ ಪಕ್ಕವಾದ್ಯವನ್ನು ನುಡಿಸಿದ್ದಾರೆ. ಇವರ ಪಿಟೀಲು ಕಾರ್ಯಕ್ರಮ ಆಕಾಶವಾಣಿಯಿಂದಲೂ ಬಿತ್ತರಗೊಳ್ಳುತ್ತಿತ್ತು. ಮೈಸೂರಿನಲ್ಲಿ ನಡೆಯುತ್ತಿದ್ದ ರಾಮೋತ್ಸವ, ಗಣೇಶೋತ್ಸವ, ಹನುಮಂತೋತ್ಸವಗಳಲ್ಲಿ ತನಿಕಚೇರಿಗಳೇ ಅಲ್ಲದೆ ಪಕ್ಕವಾದ್ಯವನ್ನೂ ನುಡಿಸಿದ ಕೀರ್ತಿ ಇವರದ್ದು.
ಪ್ರಶಸ್ತಿ–ಬಿರುದುಗಳು: ಇವರ ಪಾಂಡಿತ್ಯಕ್ಕೆ ಅನೇಕ ಬಿರುದುಗಳು ಮತ್ತು ಸನ್ಮಾನಗಳು ದೊರಕಿದ್ದವು. ಅವುಗಳೆಂದರೆ ಬನಾರಸ್‌ ಹಿಂದೂ ವಿದ್ಯಾಲಯ-ಸ್ವರ್ಣಪದಕ ಮತ್ತು ‘ಪಿಟೂಲುವಾದನ ವಿಶಾರದ’-,೧೯೬೮-ಕರ್ನಾಟಕ ಸಂಗೀತ ನೃತ್ಯ ಅಕಾಡೆಮಿ ಪ್ರಶಸ್ತಿ, ೧೯೭೧-ಕರ್ನಾಟಕ ಗಾನಕಲಾ ಪರಿಷತ್‌ ಸನ್ಮಾನ, ೧೯೮೩-ಅಕಾಡೆಮಿ ಆಫ್‌ ಮ್ಯೂಸಿಕ್‌, ಬೆಂಗಳೂರು ಚೌಡಯ್ಯ ಸ್ಮಾರಕ ಪ್ರಶಸ್ತಿ, ೧೯೯೨-ಹೊನ್ನಪ್ಪ ಭಾಗವತರ್ ಟ್ರಸ್ಟ್‌ ಬೆಂಗಳೂರು-‘ಸಂಗೀತ ಕಲಾ ಶಿರೋಮಣಿ’.
ರಾಳ್ಲಪಲ್ಲಿ ಅನಂತಕೃಷ್ಣಶರ್ಮ
ಮೈಸೂರು ರಾಜಧಾನೀ ನಗರಕಲಾಶಾಲಿಕಾ ಬುಧಂ ಮಾನ್ಯಮ್‌|
ಸಂಗೀತ ಸಾಹಿತ್ಯವೀಥೀಸಂಚಾರಂ ನಮಾಮಿ ತಂ ಕೃಷ್ಣಮ್‌||
ಈ ಶ್ಲೋಕದಲ್ಲಿ ಉಭಯಭಾಷಾ ಪ್ರವೀಣರು ಗೌರಿಪೆದ್ದಿ ರಾಮಸುಬ್ಬಶರ್ಮರು ಸಂಗೀತಸಾಹಿತ್ಯವೀಥೀಸಂಚಾರರೆಂದು ಬಣ್ಣಿಸಿರುವ ಶ್ರೀ ರಾಳ್ಲಪಲ್ಲಿ ಅನಂತಕೃಷ್ಣಶರ್ಮರು ೧(ನಮ್ಮ ತಂದೆಯವರಾದ ರಾಳ್ಲಪಲ್ಲಿ ಅನಂತಕೃಷ್ಣಶರ್ಮರನ್ನು ಕುರಿತ ಈ ಲೇಖನವನ್ನು ವಸ್ತುನಿಷ್ಠವಾಗಿ ಇಡಬೇಕೆಂಬ ಉದ್ದೇಶದಿಂದ, ಅನ್ಯರು ಬರೆದಂತೆ ಬರೆದಿದ್ದೇನೆ.) ನಂದನ ಸಂವತ್ಸರ, ಮಾಘಶುಕ್ಲ ಷಷ್ಠಿ, ಸೋಮವಾರದಂದು(೨೩-೧೧-೧೮೯೩) ರಾಳ್ಲಪಲ್ಲಿ ಗ್ರಾಮದಲ್ಲಿ ರ್ಶರೀ ಕರ್ನಮಡಕಲ ಕೃಷ್ಣಮಾಚಾರ್ಯ, ಶ್ರೀಮತಿ ಅಲಮೇಲು ಮಂಗಮ್ಮ ದಂಪತಿಗಳ ಎರಡನೆಯ ಮಗನಾಗಿ ಜನಿಸಿದರು. ಆಂಧ್ರಪ್ರದೇಶದ, ರಾಯಲಸೀಮೆ, ಅನಂತಪುರ ಜಿಲ್ಲೆ, ಕಂಬದೂರು ತಾಲ್ಲೂಕಿಗೆ ಸೇರಿದ ಚಿಕ್ಕ ಹಳ್ಳಿ ರಾಳ್ಲಪಲ್ಲಿ. ಬಾಲ್ಯದಲ್ಲೇ ತೀರಿಕೊಂಡ ಐದಾರು ಮಕ್ಕಳನ್ನು ಬಿಟ್ಟರೆ, ರಾಳ್ಲಪಲ್ಲಿ ಕೃಷ್ಣಮಾಚಾರ್ಯ ದಂಪತಿಗಳಿಗೆ ಉಳಿದವರು ಎಂಟು ಮಂದಿ, ಆರು ಗಂಡು ಮಕ್ಕಳು, ಇಬ್ಬರು ಹೆಣ್ಣು ಮಕ್ಕಳು.
ಬಾಲ್ಯದಲ್ಲಿ ಅನಂತಕೃಷ್ಣಶರ್ಮರಿಗೆ ಹಾಗೂ ಅವರ ಅಣ್ಣ ತಮ್ಮಂದಿರಿಗೆ, ಅಕ್ಕ ತಂಗಿಯರಿಗೂ ಕೂಡ ತಂದೆ ಕೃಷ್ಣಮಾಚಾರ್ಯರೇ ಗುರುಗಳು. ಮಕ್ಕಳಿಗೇ ಅಲ್ಲದೆ ಗ್ರಾಮದ ಇತರ ಜನರಿಗೂ ಕೂಡ, ಹೆಣ್ಣು ಗಂಡು ಎಂಬ ಪಕ್ಷಪಾತ ಮಾಡದೇ ತಾವು ಕಲಿತಿದ್ದ ತೆಲುಗು, ಸಂಸ್ಕೃತ ಸಾಹಿತ್ಯಗಳನ್ನು ಬೋಧಿಸಿದರು. ಸಾಹಿತ್ಯಸೃಷ್ಟಿ ಮಾಡುವಂತೆ ಎಲ್ಲರನ್ನೂ ಪ್ರೋತ್ಸಾಹಿಸಿದರು.
ತಾಯಿ ಅಲಮೇಲಮ್ಮನವರೇ ಶರ್ಮರಿಗೆ ಬಾಲ್ಯದ ಸಂಗೀತ ಗುರು. ಎಲ್ಲಿ ಹೇಗೆ ಯಾರಿಂದ ಕಲಿತಿದ್ದರೋ! ಆಕೆಗೆ ಕೆಲವು ನೂರು-ಸಂಸ್ಕೃತ, ತೆಲುಗು, ಕನ್ನಡ, ತಮಿಳು, ಮರಾಠಿ ಹಾಡುಗಳು ಕಂಠಗತವಾಗಿದ್ದುವು. ೨) ಶರ್ಮರ ಹಳೆಯ ಕಾಗದ ಪತ್ರಗಳ ಸಂಗ್ರಹದಲ್ಲಿ ನನಗೆ ಅಲಮೇಲಮ್ಮನವರ ಎರಡು ಹಾಡಿನ ಪುಸ್ತಕಗಳು ದೊರೆಕಿವೆ. ಕೈ ಬರಹ ಇಬ್ಬರು, ಮೂವರರ ಕೊಡುಗೆ ಇದ್ದಂತಿದೆ ಈ ಎರಡು ನೋಟ್‌ ಬುಕ್‌ಗಳಲ್ಲಿ ಒಟ್ಟು ೨೩ ಹಾಡುಗಳಿವೆ.)ಇವೆಲ್ಲವನ್ನೂ ಆಕೆ ಮಕ್ಕಳಿಗೆ, ಪ್ರಧಾನವಾಗಿ ಮಗ ಅನಂತನಿಗೆ, ಹಿರಿಯ ಮಗಳು ಯದುಗಿರಿಯಮ್ಮನಿಗೆ ಕಲಿಸಿ ಹಾಡಿಸುತ್ತಿದ್ದರು. ರಾಳ್ಲಪಲ್ಲಿಯ ಕೋಟೆ ಆಂಜನೇಯನ ಗುಡಿಯಲ್ಲಿ ಪ್ರತಿ ಶನಿವಾರವೂ ನಡೆಯುತ್ತಿದ್ದ ಭಜನೆ ಕಾರ್ಯಕ್ರಮದಲ್ಲಿ ಅಕ್ಕ ತಮ್ಮಂದಿರ ಗಾಯನ ನಡೆಯುತ್ತಿತ್ತು. ಇಬ್ಬರದೂ ಬಹಳ ಸುಶ್ರಾವ್ಯವಾದ ಶಾರೀರವಾಗಿತ್ತೆಂದು ಪ್ರತೀತಿ.
ವಿದ್ಯಾಭ್ಯಾಸಕ್ಕಾಗಿ ಮೈಸೂರಿಗೆ ವಲಸೆ: ಶ್ರೀ ಕೃಷ್ಣಬ್ರಹ್ಮಯತೀಂದ್ರರ ಸನ್ನಿಧಿಯಲ್ಲಿ ಸಂಸ್ಕೃತ ಸಾಹಿತ್ಯ ಕಲಿಕೆಯನ್ನು ಮುಂದುವರಿಸಿದರು.
ಕ್ರಿ.ಶ. ೧೯೦೫ರಲ್ಲಿ ಅನಂತಕೃಷ್ಣಶರ್ಮರು ಉತ್ತಮ ವಿದ್ಯಾಧ್ಯಯನಕ್ಕೆಂದು ರಾಳ್ಲಪಲ್ಲಿ ಗ್ರಾಮವನ್ನು ಬಿಟ್ಟು ಮೈಸೂರಿಗೆ ಪ್ರಯಾಣ ಬೆಳೆಸಿದರು. ಅವರಿಗೆ ಮೈಸೂರಿನ ರ್ಶರೀ ಬ್ರಹ್ಮತಂತ್ರ ಪರಕಾಲ ಮಠದಲ್ಲಿ ಊಟ ವಸತಿಗಳ ಸೌಲಭ್ಯವು ದೊರೆಯಿತು. ಆ ಸಮಯದಲ್ಲಿ ಮಠದ ಆಸ್ಥಾನ ಪೀಠಾಧಿಪತಿಗಳಾಗಿದ್ದ ಶ್ರೀ ಕೃಷ್ಣಬ್ರಹ್ಮ ಯತೀಂದ್ರರು ಬಾಲಕ ಅನಂತನ ವಿನಯ ವಿಧೇಯತೆಗಳನ್ನೂ, ಬುದ್ಧಿಗ್ರಹಣಧಾರಣಾಶಕ್ತಿಗಳನ್ನೂ, ಅದುವರೆಗಾಗಲೇ ಸಂಪಾದಿಸಿಕೊಂಡಿದ್ದ ಸಾಹಿತ್ಯ ಪ್ರಜ್ಞೆಯನ್ನೂ ಗಮನಿಸಿ ತಮ್ಮಲ್ಲೇ ಅಂತೇವಾಸಿಯಾಗಿ ಸೇರಿಸಿಕೊಂಡರು. ಅವರ ಸನ್ನಿಧಿಯಲ್ಲಿ ತಮ್ಮ ಕಲಿಕೆಯ ಬಗ್ಗೆ ಶರ್ಮರು ಹೀಗೆ ಬರೆದಿದ್ದಾರೆ. “ನನ್ನ ಎರಡನೆಯ ಆಚಾರ್ಯರು ಮೈಸೂರಿನ ರಾಜಗುರುಗಳಾಗಿ ಶ್ರೀ ಬ್ರಹ್ಮತಂತ್ರ ಪರಕಾಲಸ್ಥಾನವನ್ನು ಅಲಂಕರಿಸಿದ್ದ ಶ್ರೀ ಕೃಷ್ಣಬ್ರಹ್ಮ ಯತೀಂದ್ರರು”. ಆ ಕಾಲಕ್ಕೇ ಅವರು ಬಹುಗ್ರಂಥಕರ್ತರು. ವಶ್ಯವಾಕ್ಕುಗಳು. ತಮ್ಮ ಕವಿತಾಸುಧಾಸ್ರವಂತಿಯಿಂದ ಗದ್ವಾಲ್‌, ವನಪರ್ತಿ ಮೊದಲಾದ ಅನೇಕ ರಾಜಾಸ್ಥಾನಗಳಲ್ಲಿ ಗೌರವ ಸನ್ಮಾನಗಳನ್ನು ಸಂಪಾದಿಸಿಕೊಂಡಿದ್ದರು. ಅವರ ವಾಕ್ಚಾತುರ್ಯವು ಅನನ್ಯ ಸಾಮಾನ್ಯವಾದದ್ದು. ಬಹು ಶಾಸ್ತ್ರ ನಿಷ್‌ಆತರಾದ ಅವರಿಗೆ ಸಾಹಿತ್ಯಕಲೆಯಲ್ಲಿ ಶಕ್ತಿರಕ್ತಿಗಳು ವಿಶಾಲಗಂಭೀರವಾಗಿ ವಿಕಾಸಗೊಂಡಿದ್ದವು…… ನಾನು ಅವರ ಸನ್ನಿಧಿಯಲ್ಲಿ ಪುಸ್ತಕ ಹಿಡಿದು ಪಾಠವನ್ನು ಓದಲಿಲ್ಲ. ಗ್ರಂಥರಚನೆ ಅವರ ನಿತ್ಯಕೃತ್ಯಗಳಲ್ಲೊಂದಾಗಿತ್ತು. ‘ಅಲಂಕಾಋ ಮಣಿಹಾರ’ ವೆಂಬ ಸ್ವತಂತ್ರವಾದ ಲಕ್ಷ್ಯ ಲಕ್ಷಣಗಳನ್ನೊಳಗೊಂಡ ಮಹಾಗ್ರಂಥವನ್ನು ಶ್ರೀಯವರು ರಚಿಸುತ್ತಿದ್ದ ಕಾಲವದು. ಅವರಿಗೆ ದೃಷ್ಟಿಪಾಟವ ಸಾಕಷ್ಟು ಇಲ್ಲದೇ ಇದ್ದ ಕಾರಣ, ಅವರಿಗೆ ಬೇಕಾದ ಗ್ರಂಥಗಳಿಂದ ವಿಷಯಗಳನ್ನು ಓದಿ ಹೇಳುವುದು, ಶ್ರೀಯವರು ಹೇಳಿದ್ದನ್ನು ಬರೆಯುವುದು, ಪಂಡಿತರು ಯಾರಾದರೂ ಬಂದಿದ್ದರೆ ಶ್ರೀಯವರ ರಚನೆಗಳನ್ನು ಅವರಿಗೆ ಓದಿ ಕೇಳಿಸುವುದು, ಈ ಮೊದಲಾದ ವ್ಯಾಸಂಗಭಾಗ್ಯವು ಕೆಲವು ವರ್ಷಗಳ ಕಾಲ ನನಗೆ ಲಭಿಸಿತ್ತು. ಇದರಿಂದ ನನಗುಂಟಾದ ಹೃದಯ ಸಂಸ್ಕಾರವು ಅನುಭವೈಕ ವೇದ್ಯ.(ನನ್ನ ಗುರುಗಳು“ರಾ.ಅ.ಕೃ.ಶರ್ಮ, ೩೮,೩೯ ‘ಉತ್ಥಾನ’ ೧೯೮೩)
ಪಂಡಿತ ಚಾಮರಾಜನಗರದ ರಾಮಾಶಾಸ್ತ್ರಿಗಳು ಶರ್ಮರ ಮೂರನೆಯ ಸಂಸ್ಕೃತ ಸಾಹಿತ್ಯ ಗುರುಗಳು. ಶಿಷ್ಯನ ಮಾತುಗಳಲ್ಲಿ, “ಸಾಹಿತ್ಯಕ್ಷೇತ್ರದಲ್ಲಿ ಸ್ಮರಣೀಯರಾದ ನನ್ನ ಮೂರನೆಯ ದೇಶಿಕರು ಶ್ರೀ ಚಾಮರಾಜನಗರದ ರಾಮಾಶಾಸ್ತ್ರಿಗಳು. ಬಾಯಲ್ಲಿ ಒಂದು ಹಲ್ಲೂ ಇಲ್ಲದ ವಯಸ್ಸು. ಆದರೆ, ಆ ಬಕ್ಕಬಾಯಿಂದಲೇ ಅವರಂತೆ ಸ್ಪಷ್ಟವಾಗಿ, ನೆಮ್ಮದಿಯಾಗಿ, ಕಮನೀಯವಾಗಿ ಉಚ್ಛಾರಣೆ ಮಾಡಿ ಸಂಸ್ಕೃತ ಗದ್ಯಪದ್ಯಗಳನ್ನು ಓದಬಲ್ಲವರನ್ನು ನಾನು ನೋಡಿಲ್ಲ”. ಇನ್ನು ಅವುಗಳಿಗೆ ತಾತ್ಪರ್ಯ ಹೇಳುವ ವಿಧಾನವು ಅವರಿಗೆ ಮಾತ್ರವೇ ತಿಳಿದ ಕಲೆ. ಅದನ್ನು ಅನುಭವಿಸಬಲ್ಲವರಿಗೆ ಮೌನವೇ ಪರಾಯಣ. ಅವರ ಪಾಠಕ್ರಮದ ಪ್ರಶಾಂತ ಮಧುರ ವಾತಾವರಣವು ನನ್ನ ಸಿಹಿನೆನಪುಗಳಲ್ಲಿ ಮುಖ್ಯವಾದುದು.(“ನನ್ನ ಗುರುಗಳು”, ರಾ.ಅ.ಕೃ.ಶರ್ಮ, ಪ್ರ ೩೯, ‘ಉತ್ಥಾನ’೧೯೮೩)
ಕನ್ನಡ ದೇಶದಲ್ಲಿ ಶರ್ಮರಿಗೆ ತಂದೆಯವರ ಹತ್ತಿರ ಕಲಿತಿದ್ದ ತೆಲುಗು ಸಾಹಿತ್ಯಾಧ್ಯಯನವನ್ನು ಮುಂದುವರಿಸಲು ಅವಕಾಶಗಳಿರಲಿಲ್ಲ. ಕಲಿತದ್ದು ಕೂಡ ಮಾಸಿಹೋಗುವ ಪರಿಸ್ಥಿತಿಯುಂಟಾಗಿತ್ತು. ಆ ಸಂದರ್ಭದಲ್ಲಿ ಅದರ ಪುನರುದ್ಧಾರಕ್ಕೆ ಕಾರಣರಾದ ಮಹಾನುಭಾವರು ಶ್ರೀ ಕಟ್ಟಮಂಚಿ ರಾಮಲಿಂಗಾರೆಡ್ಡಿಯವರು. ರೆಡ್ಡಿಯವರನ್ನು ತಮ್ಮ ನಾಲ್ಕನೆಯ ಗುರುಗಳಾಗಿ ಶರ್ಮರು ಕೃತಜ್ಞತೆಯಿಂದ ಸ್ಮರಿಸಿಕೊಂಡಿದ್ದಾರೆ. ರೆಡ್ಡಿಯವರೊಡನೆ ೧೯೧೦ರಲ್ಲಿ ಅವರಿಗೆ ಪರಿಚಯ ಉಂಟಾದಾಗ, ಅವರು ಮೈಸೂರು ಮಹಾರಾಜಾ ಕಾಲೇಜಿನಲ್ಲಿ ಪ್ರಾಧ್ಯಾಪಕರಾಗಿದ್ದರು. ಚರಿತ್ರೆ, ತತ್ವಶಾಸ್ತ್ರ, ತರ್ಕಶಾಸ್ತ್ರ, ಆಂಗ್ಲಸಾಹಿತ್ಯಗಳನ್ನು ಬೋಧಿಸುತ್ತಿದ್ದರು. ತೆಲುಗು ಸಾರಸ್ವತ ಕ್ಷೇತ್ರದಲ್ಲಿ ಪ್ರಸಿದ್ಧ ವ್ಯಕ್ತಿಗಳಾಗಿದ್ದರು. ತಮ್ಮ ತೆಲುಗು ಸಾಹಿತ್ಯ ಅಧ್ಯಯನದ ಪ್ರಗತಿಗೆ ರೆಡ್ಡಿಯವರ ಕೊಡುಗೆಯನ್ನು ಶರ್ಮರು ಹೀಗೆ ವಿವರಿಸಿದ್ದಾರೆ. “ಕಾಲೇಜು ಓದಿಗೂ ನನಗೂ ಸಂಬಂಧವಿರಲಿಲ್ಲ”. ಹಳೆಯ ಪ್ರಪಂಚದಲ್ಲೇ ಮುಳುಗಿಕೊಂಡಿದ್ದ ನನಗೆ ಅವರ ಸಹವಾಸವು ಆಧುನಿಕ ಪ್ರಪಂಚದ ಬಾಗಿಲನ್ನು ತೆರೆದು ಆಹ್ವಾನಿಸಿತು. ಅದರ ಬೆಲೆ ಅವರ ಇತರ ಶಿಷ್ಯರಿಗಿಂತ ನನಗೇ ಹೆಚ್ಚು ಅರ್ಥವಾಯಿತೆಂದು ಹೇಳಬಹುದು. ತೆಲುಗು ಕಾವ್ಯಗಳನ್ನು, ಮುಖ್ಯವಾಗಿ ಕವಿತ್ರಯರ ರಚನೆಗಳನ್ನು ಓದುವುದು, ಅವುಗಳ ಬಗ್ಗೆ, ಅನೇಕ ವಿಷಯಗಳನ್ನು, ವೈಶಿಷ್ಟ್ಯಗಳನ್ನು ತಾವು ಹೇಳುವುದು, ನನ್ನಿಂದ ಹೇಳಿಸುವುದು, ಇವೇ ನಮ್ಮ ಗೋಷ್ಠಿಯ ಕಾರ್ಯಕ್ರಮಗಳು. ತೆಲುಗಿನಲ್ಲಿ ಕವಿತ್ವರಚನೆಗೆ ನಾನು ಶ್ರೀಕಾರ ಹಾಕಿದ್ದು ರೆಡ್ಡಿಯವರ ವಿನೋಧಕ್ಕಾಗಿಯೇ. ನಾನು ರಚಿಸಿದ ತಾರಾದೇವಿ, ಮೀರಾಬಾಯಿ ಖಂಡಕಾವ್ಯಗಳನ್ನು ಶ್ರದ್ಧೆಯಿಂದ ಕೇಳಿ ಅಭಿನಂದಿಸಿದರು. ನನ್ನ ತೆಲುಗು ಸಾಹಿತ್ಯ ಜೀವನಕ್ಕೆ ಮುಖ್ಯದೋಹದವು ರೆಡ್ಡಿಯವರದೇ.
ಸಂಗೀತ ವಿದ್ಯಾಭ್ಯಾಸ–ಗುರುಗಳು: ಮಾತೃಶ್ರೀ ಅಲಮೇಲಮ್ಮನವರು ಕಲಿಸಿದ್ದ ಹಾಡುಗಳನ್ನು ಅವರು ಮರೆತಿರಲಿಲ್ಲ. ಸಂಗೀತದ ಮೇಲಿನ ಒಲವು, ಶ್ರದ್ಧೆಗಳು ಗಾಢವಾಗಿಯೇ ಮುಂದುವರೆದಿದ್ದವು. ಮೈಸೂರಿನಲ್ಲಿ ಆ ದಿನಗಳಲ್ಲಿ ಅನೇಕ ಸಂಗೀತ ವಿದ್ವಾಂಸರಿದ್ದರು. ಮೈಸೂರು ಮಹಾರಾಜರಿಂದ ವಿಪುಲವಾಗಿ, ಪ್ರೋತ್ಸಾಹ, ಆಶ್ರಯ, ಪೋಷಣೆಗಳು ದೊರೆಯುತ್ತಿದ್ದ ಕಾಲವದು. ದೇವಸ್ಥಾನಗಳಲ್ಲಿ, ಭಜನಮಂದಿರಗಳಲ್ಲಿ, ಸಂಗೀತಪ್ರಿಯರಾದ ಸಾಹುಕಾರರ ಮನೆಗಳಲ್ಲಿ ಸತತವಾಗಿ ಸಂಗೀತ ಕಚೇರಿಗಳು ನಡೆಯುತ್ತಿದ್ದುವು. ಅನಂತಕೃಷ್ಣಶರ್ಮರು ಈ ಕಚೇರಿಗಳಿಗೆ ಅವಕಾಶ ದೊರೆತಾಗಲೆಲ್ಲಾ ತಪ್ಪದೆ ಹೋಗಿ ಸಂಗೀಥ ಸುಧೆಯನ್ನು ಅನುಭವಿಸಿ ಬರುತ್ತಿದ್ದರು. ಹೇಗಾದರೂ ಶಾಸ್ತ್ರೀಯ ಸಂಗೀತವನ್ನು ಕಲಿಯಬೇಕೆಂಬ ಹಂಬಲವು ದಿನೇದಿನೇ ಪ್ರಬಲವಾಗಿ ಬೆಳೆಯುತ್ತಿತ್ತು. ವೀಣೆ ಶೇಷಣ್ಣ, ಸುಬ್ಬಣ್ಣ, ಕರಿಗಿರಿರಾಯರು, ವಾಸುದೇವಾಚಾರ್ಯರು, ಬಿಡಾರಂ ಕೃಷ್ಣಪ್ಪನವರು, ಚಿಕ್ಕರಾಮರಾಯರು, ಇನ್ನೂ ಇತರ ಸಂಗೀತ ವಿದ್ವಾಂಸರ ಗಾಯನ, ವಾದನ ಪ್ರತಿಭೆಯು ಅವರ ಸಂಗೀತ ವಿದ್ಯಾಕಾಂಕ್ಷೆಯನ್ನು ಉದ್ದೀಪನಗೊಳಿಸಿತ್ತು. ಆದರೆ, ಈ ಅಜ್ಞಾತ ತರುಣನಿಗೆ ಕಲಿಸುವವರು ಯಾರು? ಅನೇಕ ವಿದ್ವಾಂಸರನ್ನು ಭೇಟಿ ಮಾಡಿ ತಮಗೆ ಸಂಗೀತವನ್ನು ಹೇಳಿಕೊಡಿ ಎಂದು ಬೇಡಿಕೊಂಡಂತೆ ಕಾಣುತ್ತದೆ. ಆದರೆ ಯಾರಿಂದಲೂ ಸಹಕಾರ ದೊರೆಯಲಿಲ್ಲ. ತನಗೆ ಸಂಗೀತವನ್ನು ಕಲಿಯುವ ಅದೃಷ್ಟವಿಲ್ಲವೆಂಬ ನಿರಾಶೆಯು ಬಾಧಿಸತೊಡಗಿತ್ತು. ಕೊನೆಗೆ ಒಂದು ದಿನ ೧೯೦೯ರಲ್ಲಿ ಜ್ಯೇಷ್ಠ ಶುಕ್ಲ ಏಕಾದಶಿ, ಮುಮ್ಮಡಿ ಶ್ರೀಕೃಷ್ಣರಾಜ ಒಡೆಯರ ವರ್ಧಂತಿ ಉತ್ಸವದ ಪ್ರಯುಕ್ತ ಮೈಸೂರಿನ ಅರಮನೆಯಲ್ಲಿ ನಡೆದ ಸಭೆಯಲ್ಲಿ ಬಿಡಾರಂ ಕೃಷ್ಣಪ್ಪನವರ ಸಂಗೀತ ಕಚೇರಿಯಲ್ಲಿ ಅವರು ಆಲಾಪನೆ ಮಾಡಿದ ಧನ್ಯಾಸಿ ರಾಗ, ಹಾಡಿದ ‘ಧ್ಯಾನಮೇ ವರಮೈನ ಗಂಗಾಸ್ನಾನಮೇ’ ತ್ಯಾಗರಾಜರ ಕೃತಿಯನ್ನು ಕೇಳಿ ಸಂಗೀತವನ್ನು ಕಲಿಯಬೇಕೆಂಬ ಅಭಿಲಾಷೆಯ ವೇಗವನ್ನು ತಡೆದುಕೊಳ್ಳಲಾರದೆ ಗಾನವಿಶಾರದರನ್ನೇ ಬೇಡಿಕೊಳ್ಳಬೇಕೆಂದು ತೀರ್ಮಾನ ಮಾಡಿದರು. ಕೃಷ್ಣಪ್ಪನವರು ಉದಾರ ಹೃದಯದಿಂದ ಶರ್ಮರನ್ನು ಶಿಷ್ಯನ್ನಾಗಿ ಸ್ವೀಕರಿಸಿ, ನಾಲ್ಕೈದು ವರ್ಷಗಳು ತುಂಬು ಮನಸ್ಸಿನಿಂದ ಸಂಗೀತ ವಿದ್ಯಾದಾನ ಮಾಡಿದರು. ಗುರುಗಳ ಸಂಗೀತಸಾಧನೆ, ಪಾಠ ಹೇಳಿಕೊಡುವ ಕ್ರಮ, ಸಂಗೀತ ಕಲೆಯ ಸ್ವರೂಪಗಳ ಬಗ್ಗೆ, ಶರ್ಮರ ಮಾತುಗಳು ಬಹಳ ಹೃದಯಂಗಮವಾಗಿವೆ. “ಸಂಗೀತಕಲೆಗೆ ಮೂಲಾಧಾರಗಳಾದ ನಾದಕಾಲಗಳೆರಡರಲ್ಲೂ ನಿಷ್ಕಲ್ಮಷವಾದ ಪಾರಿಶುಧ್ಯವನ್ನು ಸಾಧಿಸುವುದಕ್ಕಾಗಿ ಅವರು ಮಾಡಿದ ತಪಸ್ಸು ಅಸಾಧಾರಣವಾದುದು. ಅದರ ಫಲವಾಗಿ ಮೂರು ಸ್ಥಾಯಿಗಳಲ್ಲೂ ನಿಷ್ಕಂಪವಾದ ಧೀರವಾಭಿನಾದವನ್ನು ಹೊರತರುವ ಶಖ್ತಿ, ಅದನ್ನು ಯಾವ ಕಾಲದಲ್ಲಾಗಲೀ ಓಟ ಎಳೆತಗಳಿಲ್ಲದೆ, ಗಮಕಶುದ್ಧವಾಗಿ ನಡೆಸುವ ಸ್ವಾತಂತ್ಯ್ರ ಅವರಿಗೆ ಲಭಿಸಿದಷ್ಟು, ನನ್ನ ಅನುಭವದಲ್ಲಿ ಇನ್ನಾರಿಗೂ ಸಿದ್ಧಿಸಿದಂತೆ ಕಾಣುವುದಿಲ್ಲ. ಇವೆಲ್ಲದರ ಜೊತೆಗೆ ಶುದ್ಧವಾದ, ಸ್ಪಷ್ಟವಾದ ಉಚ್ಚಾರಣೆ, ಹಾಡಿದ ಕೃತಿಗಳ ಅರ್ಥವನ್ನು ಚೆನ್ನಾಗಿ ತಿಳಿದುಕೊಂಡು ಪ್ರಸ್ತಾರ ಮಾಡುವುದು, ಶಾಸ್ತ್ರೀಯವಾದ ರಾಗತಾಳಗಳ ಜ್ಞಾನ, ಅಚಂಚಲವಾದ ರಾಮಭಕ್ತಿ, ಸಾಕ್ಷಾತ್‌ ಭಗವಂತನೇ ಗಾನರೂಪದಲ್ಲಿ ತನ್ನ ಕಂಠದ ಮೂಲಕ ಹೊರಬರುತ್ತಿದ್ದಾನೆಂಬ ನಂಬಿಕೆ”. ಇವು ಕೃಷ್ಣಪ್ಪನವರ ವ್ಯಕ್ತಿತ್ವವನ್ನು ರೂಪಿಸಿದ್ದವು.(ನನ್ನ ಗುರುಗಳು”, ಪ್ರ.೪೪,‘ಉತ್ಥಾನ’ ೧೯೮೩) ಗಾನವಿಶಾರದಲ್ಲಿ ಕಂಡುಕೊಂಡ ಈ ಗುಣಗಳನ್ನು ಶರ್ಮರು ತಮ್ಮ ಗಾಯನ ಶೈಲಿಯಲ್ಲಿ ಅನುಸರಿಸಲು ಸತತವಾಗಿ ಪ್ರಯತ್ನ ಮಾಡಿದ್ದರು.
ಸಾಹಿತ್ಯಕ್ಷೇತ್ರದಲ್ಲಿ ರಾಳ್ಲಪಲ್ಲಿಯವರ ಸಾಧನೆ: ಅವರ ಸಾಹಿತ್ಯ ಕೃಷಿಯು ಗಂಗಾಸ್ರವಂತಿಯಂತೆ ಮೂರು ಭಾಷೆಗಳಲ್ಲೂ, ಮೂರು ಪ್ರಕಾರಗಳಲ್ಲೂ ಪ್ರಸರಿಸಿದೆ. ತೆಲುಗು, ಸಂಸ್ಕೃತ, ಕನ್ನಡ ಭಾಷೆಗಳಲ್ಲೂ, ಕಾವ್ಯ, ಅನುವಾದ, ಸಂಪಾದನೆ ಕ್ರಿಯೆಗಳಲ್ಲೂ ಅವರ ಸಾಹಿತ್ಯ ಸೃಷ್ಟಿಯು ಹರಡಿದೆ. ಅವರು ಶೇಖರಿಸಿದ್ದ ಜ್ಞಾನಭಂಡಾರವನ್ನೂ, ಬರವಣಿಗೆಯ ಸೌಲಭ್ಯವನ್ನೂ ಗಮನಿಸಿದರೆ, ಅವರು ಬರೆದದ್ದು ಬಹು ಸ್ವಲ್ಪ. ಬರೆಯಬಹುದಾಗಿದ್ದ, ಬರೆಯಬೇಕಾಗಿದ್ದ ವಿಚಾರಗಳು ಬಹಳಷ್ಟು ಇದ್ದವು. ಆದರೆ ಅವರು ಬರೆಯುವ ಮನಸ್ಸು ಮಾಡಲಿಲ್ಲ. ವಾಲ್ಮೀಕಿ, ಕಾಳಿದಾಸ, ಕವಿತ್ರಯರು ನನ್ನಯ್ಯ, ತಿಕ್ಕನ್ನ, ಎರ್ ನ್ನ, ಪೋತನಾದಿ ಮಹಾಕವಿಗಳ ಕಾವ್ಯಗಳನ್ನು ಗಮನಿಸಿದರೆ ನಮ್ಮಂತಹ ಅಲ್ಪಪ್ರಜ್ಞರು ಏನು ಬರೆಯಬಲ್ಲೆವು? ಇದು ಅವರ ನಿರ್ವೇದ. ಆದ ಕಾರಣ ತಮ್ಮದೇ ಆದ ಹೊಸ ಭಾವನೆ, ನೂತನ ಸೃಷ್ಟಿ, ಅಭಿಪ್ರಾಯ, ಕೊಡುಗೆ ಇದೆಯೆಂದು ಅನಿಸಿದಾಗ ಮಾತ್ರ ಬರೆಯಲು ಉದ್ಯುಕ್ತರಾಗುತ್ತಿದ್ದರು. ವಿಶೇಷವಾಗಿ ತಾವು ಹೇಳುವುದು ಏನೂ ಇಲ್ಲವೆಂದಾಗ ಬರೆಯುವ ಪ್ರಯತ್ನ ಮಾಡುತ್ತಿರಲಿಲ್ಲ.
ಖಂಡಕಾವ್ಯಗಳು: ಯೌವನದಲ್ಲಿ ಉತ್ಸಾಹವು ಉಕ್ಕಿಬರುತ್ತಿದ್ದಾಗ ‘ತಾರಾದೇವಿ’(೧೯೧೧), ‘ಮೀರಾಬಾಯಿ’(೧೯೧೨) ಖಂಡಕಾವ್ಯಗಳನ್ನು ರಚಿಸಿದರು. ಈ ಖಂಡಕಾವ್ಯಗಳನ್ನು ಬರೆದಾಗ ಅವರ ವಯಸ್ಸು ಕ್ರಮವಾಗಿ ೧೮, ೧೯ ವರ್ಷಗಳು. ‘ಸರಸ್ವತಿ’ ಎಂಬ ಮಾಸಪತ್ರಿಕೆಯಲ್ಲಿ ‘ತಾರಾದೇವಿ’, ‘ಮಾನವಸೇವ’ ಪತ್ರಿಕೆಯಲ್ಲಿ ‘ಮೀರಾಬಾಯಿ’ಯೂ ಪ್ರಕಟಗೊಂಡವು. ಪುಸ್ತಕರೂಪದಲ್ಲಿ ಅವುಗಳ ಪುನರ್ಮುದ್ರಣವಾಗಲಿಲ್ಲ. ೧೯೨೬ರಲ್ಲಿ ‘ಭಾರ್ಗವೀ ಪಂಚವಿಂಶತಿ’ ಎಂಬ ಪದ್ಯಸಂಗ್ರಹವನ್ನು ಪ್ರಕಟಿಸಿದರು.
ಗದ್ಯರಚನೆಗಳು: ತೆಲುಗು ಗದ್ಯಸಾಹಿತ್ಯದಲ್ಲಿ ರಾಳ್ಲಪಲ್ಲಿಯವರ ಸ್ಥಾನವು ಅದ್ವಿತೀಯವಾದುದು. ಗದ್ಯ ಬರವಣಿಗೆಯಲ್ಲಿ ಅವರಿಗೆ ಸಮಾನರು ಇಲ್ಲ ಎನ್ನುವುದು ಎಲ್ಲರೂ ಅನುಮೋದಿಸಿರುವ ವಿಷಯ. ಈ ಕ್ಷೇತ್ರದಲ್ಲಿ ಅವರು ಪ್ರಕಟಿಸಿರುವ ಗ್ರಂಥಗಳು ಪ್ರಧಾನವಾಗಿ ಮೂರು. ವೇಮನ, ನಾಟಕೋಪನ್ಯಾಸಮುಲು ಮತ್ತು ಸಾರಸ್ವತಾಲೋಕಮು.
ವೇಮನನನ್ನು ಕುರಿತು ವಿಪುಲವಾದ ಪರಿಶೋಧನೆ ಮಾಡಿ, ವಿವಿಧ ವಿಷಯಗಳಲ್ಲಿ ಆತನ ಪ್ರತಿಭೆಯನ್ನು ವಿವರಿಸಿ ವಿಮರ್ಶೆ ಮಾಡಿ ಏಳು ಉಪನ್ಯಾಸಗಳನ್ನು ಬರೆದು, ೧೯೨೮ರಲ್ಲಿ ಅನಂತಪುರದ ಪ್ರಭುತ್ವ ಕಲಾಶಾಲೆಯಲ್ಲಿ ಏರ್ಪಡಿಸಿದ್ದ ಸಭೆಯಲ್ಲಿ ಏಳು ದಿನಗಳು ಪ್ರತಿದಿನಕ್ಕೊಂದರಂತೆ, ಓದಿದರು. ಈ ಸಾಹಿತ್ಯ ಕ್ರಿಯೆಗೆ ರಾಳ್ಲಪಲ್ಲಿಯವರನ್ನು ಒಪ್ಪಿಸಿ, ಅವರಿಂದ ಬರೆಸಿ, ಆ ಉಪನ್ಯಾಸಗಳನ್ನು ನಂತರ ಪುಸ್ತಕ ರೂಪದಲ್ಲಿ ಪ್ರಕಟಿಸಿದ ಗೌರವವು ಆಂಧ್ರ ವಿಶ್ವಕಲಾಪರಿಷತ್ತಿನವರಿಗೆ ಸಲ್ಲುತ್ತದೆ. ಈ ಉಪನ್ಯಾಸಗಳ ಕಾರ್ಯಕ್ರಮವು ಮುಗಿದ ನಂತರ, ಶರ್ಮರ ಪ್ರತಿಭೆಯನ್ನು ಪ್ರಶಂಸಿಸಿ, ವಿಮರ್ಶೆ ಮಾಡಿ ಡಾ. ಚಿಲುಕೂರಿ ನಾರಾಯಣರಾವ್‌ರವರು “ಕೀರ್ತನೀಯ ಚರಿತ ಕೃಷ್ಣಶರ್ಮ” ಎಂಬ ಪದ್ಯಸರಣಿಯನ್ನು ರಚಿಸಿ ಪ್ರಕಟಿಸಿದರು. ೧೯೨೮ರಿಂದ ಈಚೆಗೆ ಅನೇಕರು ವೇಮನನನ್ನು ಕುರಿತು ಪುಸ್ತಕಗಳನ್ನು ಪ್ರಕಟಿಸಿದ್ದಾರೆ. ಆದರೆ ಶರ್ಮರ ಪುಸ್ತಕಕ್ಕಿಂತ ಉತ್ತಮವಾದ ಗ್ರಂಥವು ಪ್ರಕಟವಾಗಿಲ್ಲ ಎಂಬುದು ಪಂಡಿತರೆಲ್ಲರೂ ಆಮೋದಿಸಿರುವ ಮಾತು.
ಅವರ ನಾಟಕೋಪನ್ಯಾಸಮುಲು ೧೯೩೫ರಲ್ಲಿ ಹೊರಬಂದ ಗ್ರಂಥ. ಇದು ಕೂಡ ಉಪನ್ಯಾಸಗಳ ಸಂಕಲನವೇ. ಈ ಉಪನ್ಯಾಸ ಕಾರ್ಯಕ್ರಮವು ಬಳ್ಳಾರಿಯಲ್ಲಿ ಸುಪ್ರಸಿದ್ಧ ನಾಟಕ ಕರ್ತೃಗಳಾದ ಧರ್ಮವರಂ ಕೃಷ್ಣಮಾಚಾರ್ಯ, ಕೋಲಾಚಲಂ ಶ್ರೀನಿವಾಸ ರಾವ್‌ರವರ ಸ್ಮಾರಕೋತ್ಸವ ಸಂದರ್ಭದಲ್ಲಿ ನಡೆಯಿತು. ಈ ಉಪನ್ಯಾಸಗಳಲ್ಲಿ ನಾಟಕ ಕಲೆಗೆ ಸಂಬಂಧಪಟ್ಟ ಅನೇಕ ವಿಷಯಗಳನ್ನೂ, ಸಮಸ್ಯೆಗಳನ್ನು ಚರ್ಚಿಸಿದ್ದಾರೆ. ಮುಖ್ಯವಾದುವು ನಾಟಕದಲ್ಲಿ ಗೇಯಗಳು, ಪಾತ್ರ ನಿರ್ವಹಣೆಯಲ್ಲಿ ಸ್ತ್ರೀಯರ ಪಾತ್ರ, ಪ್ರಾಚ್ಯ ಪಾಶ್ಚಾತ್ಯ ನಾಟಕ ಪದ್ಧತಿಗಳು, ವಿಷಾದಾಂತ ನಾಟಕಗಳು, ನಾಟಕಗಳಲ್ಲಿ ನೀತಿ ಬೋಧೆ ಮುಂತಾದುವು.
ಸಾರಸ್ವತಾಲೋಕಮು: ತೆಲುಗು ಸಾರಸ್ವತಕ್ಕೆ ಸಂಬಂಧಪಟ್ಟ ಅನೇಕ ವಿಷಯಗಳನ್ನು ಕುರಿತ ವಿಮರ್ಶಾತ್ಮಕ ಲೇಖನಗಳ ಸಂಕಲನ ಈ ಗ್ರಂಥ. ಇದರಲ್ಲಿ ತೆನಾಲಿರಾಮಕೃಷ್ಣನ ಪಾಂಡುರಂಗ ಮಾಹಾತ್ಮ್ಯದಲ್ಲಿ ನಿಗಮಶರ್ಮನ ಅಕ್ಕಳ ಪಾತ್ರ, ಕೃಷ್ಣದೇವರಾಯರ ಕಾಲದ ರಸಿಕತೆ, ರಂಗನಾಥರಾಮಾಯಣದ ಕರ್ತೃತ್ವ ಪ್ರಶ್ನೆ, ತಿಕ್ಕನ್ನನ ಉತ್ತರರಾಮ ಚರಿತ್ರೆಯಲ್ಲಿ ಸೀಥೆಯ ಪಾತ್ರ, ಮೊದಲಾದ ವಿಷಯಗಳ ಬಗ್ಗೆ ವಿಮರ್ಶಾತ್ಮಕ ಲೇಖನಗಳಿವೆ. ಸಾರಸ್ವತಾಲೋಕಮು ಗ್ರಂಥವು ತೆಲುಗುನಾಡಿನ ವಿಶ್ವವಿದ್ಯಾಲಯಗಳ ಸ್ನಾತಕೋತ್ತರ ವಿದ್ಯಾರ್ಥಿಗಳಿಗೆ ಸತತವಾಗಿ ಅನೇಕ ವರ್ಷಗಳು ಪಠ್ಯಗ್ರಂಥವಾಗಿತ್ತು. ಮಾತ್ರವಲ್ಲದೆ ಶಾಲಾಕಾಲೇಜುಗಳ ಪಠ್ಯಗ್ರಂಥಗಳಲ್ಲಿ ಪ್ರೌಢಶಾಲೆಯಿಂದ ಮೊದಲುಗೊಂಡು ಎಲ್ಲಾ ಹಂತಗಳಲ್ಲೂ ಶರ್ಮರ ಸಾರಸ್ವತಲೋಕದಿಂದ ಆರಿಸಿದ ಗದ್ಯ ಲೇಖನವೊಂದನ್ನು ಸೇರಿಸಿಯೇ ಇರುತ್ತಾರೆ. ಆದ್ದರಿಂದ ರಾಳ್ಲಪಲ್ಲಿಯವರ ಸಾಹಿತ್ಯವನ್ನು ಅರಿಯದವರು ಬಹಳ ಕಡಿಮೆ.
ಸಂಸ್ಕೃತ ಪ್ರಾಕೃತ ಕಾವ್ಯಗಳ ಅನುವಾದ: ಶರ್ಮರು ತಾರುಣ್ಯ ವಯಸ್ಸಿನಲ್ಲೇ ಕಾಳಿದಾಸನ ರಘುವಂಶ, ಭಾಸನ ಸ್ವಪ್ನವಾಸವದತ್ತ, ಮೊದಲಾದ ಸಂಸ್ಕೃತ ಕಾವ್ಯ-ನಾಟಕಗಳನ್ನು ತೆಲುಗಿಗೆ ಭಾಷಾಂತರ ಮಾಡಿದಂತೆ ಕಾಣುತ್ತದೆ. ಅನುವಾದದಲ್ಲಿ ಮೂಲಗ್ರಂಥದ ವಿಶಿಷ್ಟಗುಣಗಳು ಪ್ರತಿಬಿಂಬಿತವಾಗಲಿಲ್ಲವೆಂಬ ಅತೃಪ್ತಿಯುಂಟಾಗಿ ಅವನ್ನು “ಗೆದ್ದಲು ಪಾಲು ಮಾಡಿದೆ” ಎಂದು ಅವರೇ ಹೇಳಿಕೊಂಡಿದ್ದಾರೆ. ಇಂತಹ ಗ್ರಂಥನಾಶಕ್ಕೊಳಗಾಗದೆ ಉಳಿದುಕೊಂಡವು (ನಮ್ಮ ಅದೃಷ್ಟ!) ಕೆಲವಿದೆ.
ಅವರು ತೆಲುಗಿಗೆ ಭಾಷಾಂತರಿಸಿದ ಗ್ರಂಥಗಳಲ್ಲಿ “ಶಾಲಿವಾಹನ ಗಾಥಾ ಸಪ್ತಶತೀಸಾರಮು” ಅತ್ಯುತ್ತಮವಾದ ಕೃತಿಯೆಂದು ಪರಿಗಣಿತವಾಗಿದೆ. “ಶಾಲಿವಾಹನ ಗಾಥಾ ಸಪ್ತಶತಿ” ಎಂಬ ಪ್ರಾಕೃತ ಗ್ರಂಥವು ಆರ್ಯಾವೃತ್ತದಲ್ಲಿ ಬರೆಯಲ್ಪಟ್ಟಿದೆ. ಅನೇಕ ಸಹಸ್ರ ಗಾಥೆಗಳಲ್ಲಿ ೭೦೦ನ್ನು ಸಂಗ್ರಹಿಸಿದ ‘ಶಾಲಿವಾಹನ ಗಾಥಾ ಸಪ್ತಶತಿ’ಯಿಂದ ೩೯೫ ಗಾಥೆಗಳನ್ನು ಆರಿಸಿ, ತೆಲುಗಿಗೆ ಅನುವಾದ ಮಾಡಿ “ಶಾಲಿವಾಹನ ಗಾಥಾ ಸಪ್ತಶತೀಸಾರಮು” ಎಂಬ ಶೀರ್ಷಿಕೆಯುಳ್ಳ ಗ್ರಂಥವನ್ನು ರಾಳ್ಲಪಲ್ಲಿ ಅನಂತಕೃಷ್ಣ ಶರ್ಮರು ೧೯೩೧ರಲ್ಲಿ ಪ್ರಕಟಿಸಿದರು. ಕೆಲವು ವರ್ಷಗಳ ನಂತರ ಜರ್ಮನಿಯ ಪ್ರಾಕೃತಭಾಷಾ ಪಂಡಿತ ‘ವೀಬರನು ಪ್ರಕಟಿಸಿದ ಪ್ರತಿಯನ್ನು ನೋಡಿ, ಇನ್ನೂ ಕೆಲವು ಗಾಥೆಗಳನ್ನು ಅನುವಾದ ಮಾಡಿ ಸೇರಿಸಿ. ೧೯೬೪ರಲ್ಲಿ “ಪರಿವರ್ಧಿತ ಸಂಸ್ಕರಣ” ಮಾಡಿದರು. ಇದನ್ನು ಆಂಧ್ರ ಸಾರಸ್ವತ ಪರಿಷತ್ತು ಪ್ರಕಟಿಸಿದ್ದಾರೆ.
ಅನಂತಕೃಷ್ಣ ಶರ್ಮರು ತೆಲುಗಿಗೆ ಅನುವಾದ ಮಾಡಿರುವ ಇತರ ಗ್ರಂಥಗಳು ಸುಂದರ ಪಾಂಡ್ಯನ ‘ಆರ್ಯಾ’ ಮತ್ತು ಜಾಯಪ ಸೇನಾನಿಯ ‘ನೃತ್ತರತ್ನಾವಳಿ’, ವೇದಾಂತ ದೇಶಿಕರ ಸ್ತೋತ್ರರತ್ನ ‘ಅಭೀತಸ್ತವ’ವನ್ನು ಕೂಡ ತೆಲುಗಿಗೆ ತರ್ಜುಮೆ ಮಾಡಿದ್ದಾರೆ.
ತೆಲುಗು ಗ್ರಂಥಗಳ ಸಂಪಾದನೆ: ಈ ವಿಭಾಗದಲ್ಲಿ ಹೆಸರಿಸಬೇಕಾದ ಪ್ರಧಾನ ಗ್ರಂಥಗಳು, ತೆನಾಲಿ ರಾಮಕೃಷ್ಣನ ಪಾಂಡುರಂಗ ಮಾಹಾತ್ಮ್ಯಮು (ಸಹ ಸಂಪಾದಕರು ಶ್ರೀ ಗೌರಿಪೆದ್ದಿ ರಾಮಸುಬ್ಬಶರ್ಮ) ಬಮ್ಮೆರ ಪೋತನನ ಭಾಗವತ, ಬ್ರಹ್ಮಶ್ರೀ, ಸುಬ್ಬರಾಮ ದೀಕ್ಷಿತರ “ಸಂಗೀತ ಸಂಪ್ರದಾಯ ಪ್ರದರ್ಶಿನಿ”, ತಾಳ್ಲಪಾಕ ಅನ್ನಮಾಚಾರ್ಯನ ಆಧ್ಯಾತ್ಮಿಕ ಮತ್ತು ಶೃಂಗಾರ ಸಂಕೀರ್ತನೆಗಳು.
ಕನ್ನಡ ಸಾಹಿತ್ಯಕ್ಕೆ ರಾಳ್ಲಪಲ್ಲಿಯವರ ಕೊಡುಗೆ: ಕನ್ನಡ ಭಾಷೆಯಲ್ಲಿ ಪ್ರಕಟಿತವಾಗಿರುವ ಅವರ ಗ್ರಂಥಗಳು ಪ್ರಧಾನವಾಗಿ ಎರಡು: ಗಾನಕಲೆ ಹಾಗೂ ಸಾಹಿತ್ಯ ಮತ್ತು ಜೀವನ ಕಲೆ. ಈ ಎರಡೂ ಬಹುತೇಕ ಅವರು ಸಂಗೀತ, ಸಾಹಿತ್ಯಗಳ ಬಗ್ಗೆ ತೆಲುಗಿನಲ್ಲಿ ಪ್ರಕಟಿಸಿರುವ ಲೇಖನಗಳ ಕನ್ನಡ ಅನುವಾದಗಳ ಸಂಕಲನಗಳು ಕೆಲವು ಅವರೇ ಕನ್ನಡಿಸಿದ ಲೇಖನಗಳು. ಒಟ್ಟಾರೆ, ‘ಗಾನಕಲೆ’ಯಲ್ಲಿ ಸಂಗೀತಕ್ಕೆ ಸಂಬಂಧ ಪಟ್ಟ ಉಪನ್ಯಾಸಗಳೂ, ‘ಸಾಹಿತ್ಯ ಮತ್ತು ಜೀಔನ ಕಲೆ’ಯಲ್ಲಿ ಸಾಹಿತ್ಯಕ್ಕೆ ಸಂಬಂಧಪಟ್ಟ ವಿಷಯಗಳೂ ಸೇರಿವೆ. ಗಾನಕಲೆಯಲ್ಲಿ ಮೈಸೂರಿನ ಸಂಗೀತ ದಿಗ್ಗಜಗಳಾಗಿದ್ದ ವೈಣಿಕ ಶಿಖಾಮಣಿ ಶೇಷಣ್ಣನವರು, ಗಾನವಿಶಾರದ ಬಿಡಾರಂ ಕೃಷ್ಣಪ್ಪ ಮೊದಲಾದವರ ಕಲೆ ಪ್ರತಿಭೆ, ಸಾಧನೆಗಳನ್ನೂ, ಕರ್ನಾಟಕ, ಸಂಗೀತದ ಶ್ರೇಷ್ಠ ಬಯಕಾರರಾದ ತ್ಯಾಗರಾಜ, ಶ್ಯಾಮಾಶಾಸ್ತ್ರಿ, ಮುತ್ತುಸ್ವಾಮಿ ದೀಕ್ಷಿತ, ಸ್ವಾತಿ ತಿರುನಾಳರ ಕಲ್ಪನಾ ಪ್ರತಿಭೆ, ಧಾತು ಮಾತುಗಳ ವೈಶಿಷ್ಟ್ಯ, ಭಕ್ತಿ ಮೊದಲಾದ ಗುಣಗಳ ವಿಶ್ಲೇಷಣೆಯನ್ನೂ ಕಾಣಬಹುದು. ಹೈಂದವ, ಪಾಶ್ಚಾತ್ಯಾ ಕರ್ನಾಟಕ ಹಿಂದುಸ್ತಾನಿ ಸಂಗೀತ ಪದ್ಧತಿಗಳು, ನಮ್ಮ ದೇಶದ ಸಂಗೀತ ವಾದ್ಯಗಳು, ಮೊದಲಾದ ಸಮಸ್ಯೆಗಳ ಬಗ್ಗೆ ತುಲನಾತ್ಮಕವಾದ, ವಿಮರ್ಶಾತ್ಮಕವಾದ ಲೇಖನಗಳಿವೆ. ‘ಸಾಹಿತ್ಯ ಮತ್ತು ಜೀವನ ಕಲೆ’ ಗ್ರಂಥದಲ್ಲಿ ‘ಕಲೆ’ಯ ಬಗ್ಗೆ ತಮ್ಮದೇ ಆದ ಒಂದು ಸಿದ್ಧಾಂಥವನ್ನು ಪ್ರತಿಪಾದಿಸಿದ್ದಾರೆ. ‘ಕಲೆಯ ವಿಶಿಷ್ಟ ಧರ್ಮ ಲಯ’, ‘ಲಯ’ ಎಂದರೆ’ ‘ಸಮತೆ’ ಎಂಬ ತಮ್ಮ ಸಿದ್ಧಾಂತವನ್ನು ದೀರ್ಘವಾಗಿ, ಸೋದಾಹರಣವಾಗಿ ಚರ್ಚೆ ಮಾಡಿದ್ದಾರೆ. ಈ ಸಿದ್ಧಾಂತವು ಸಂಗೀತ ಕಲೆಗೆ ಸೀಮಿತವಾಗದೆ ಸಮಸ್ತ ಕಲಾ ಪ್ರಕಾರಗಳಿಗೂ ಅನ್ವಯಿಸುವ ವಿಶಾಲ ದೃಷ್ಟಿಯನ್ನೊಳಗೊಂಡಿದೆ.
ಮೈಸೂರು, ಬೆಂಗಳೂರು ಆಕಾಶವಾಣಿಗಳ ಮೂಲಕ ಅನಂತ ಕೃಷ್ಣಶರ್ಮರ ಅನೇಕ ಕನ್ನಡ ಲೇಖನಗಳು ಪ್ರಸಾರಗೊಂಡಿವೆ. ಅವುಗಳಲ್ಲಿ ಕೆಲವು ಮಾತ್ರ ಪ್ರಕಟಿತವಾಗಿವೆ.
ತೆಲುಗು ಸಾರಸ್ವತ ಪ್ರಪಂಚದಲ್ಲಿ ದೇಶವ್ಯಾಪಿ ಪ್ರಖ್ಯಾತರಾಗಿದ್ದ ರಾಳ್ಲಪಲ್ಲಿಯವರಿಗೆ ತೆಲುಗಿಗಿಂತ ಸಂಸ್ಕೃತದ ಮೇಲೆಯೇ ಹೆಚ್ಚು ಪ್ರೇಮ. ಬಾಲ್ಯದಲ್ಲಿ ರಚಿಸಿದ ಹಾಡುಗಳೆಲ್ಲಾ ಸಂಸ್ಕೃತದಲ್ಲೇ ಇವೆ. ಅವರ ಮೊಟ್ಟ ಮೊದಲನೆಯ ಸಂಸ್ಕೃತ ಗೇಯವಾದ ‘ಜಲರಾಶಿಬಲೇ ಲೋಲೇ’ ಎಂಬ ಲಕ್ಷ್ಮೀದೇವಿಯನ್ನು ಉದ್ದೇಶಿಸಿ ರಚಿಸಿದ ಪೂಜೆ ಹಾಡು ಬರೆದಾಗ ಅವರ ವಯಸ್ಸು ೧೩-೧೪ ವರ್ಷಗಳೆಂದು ಕೇಳಿದ್ದೇನೆ. ಯೌವನ, ಮಧ್ಯಮ, ಪ್ರೌಢ ಮತ್ತು ಪಕ್ವವಯಸ್ಸುಗಳಲ್ಲಿ ಅವರು ರಚಿಸಿದ ಕೀರ್ತನಗಳೆಲ್ಲಾ, ಒಂದೆರಡು ಅಪವಾದಗಳ ಹೊರತು, ಸಂಸ್ಕೃತದಲ್ಲೇ ಇವೆ. ಅವರ ಸಂಸ್ಕೃತ ಶೈಲಿಯು ಸರಳ, ಸುಂದರ, ಶುದ್ಧ, ಮಧುರ ಮತ್ತು ಶಾಸ್ತ್ರ ಸಮ್ಮತ. ಪಾಂಡಿತ್ಯ ಪ್ರದರ್ಶನ ಅವರ ಉದ್ಧೇಶವಲ್ಲ. ಸಂಗೀತ ರಚನೆಗಳನ್ನು ಹೊರತು ಪಡಿಸಿದರೆ ಅವರ ಸಂಸ್ಕೃತ ಬರಹಗಳು ಕೆಲವೇ ಇವೆ. ಇವೆಲ್ಲವನ್ನೂ ‘ಅನಂತ ಭಾರತಿ’ ಎಂಬ ಸಣ್ಣ ಹೊತ್ತಿಗೆಯಲ್ಲಿ ‘ಸುರಭಾರತೀ ಪ್ರಕಾಶನ’ದವರು ಪ್ರಕಟಿಸಿದ್ದಾರೆ. ಈ ಪುಸ್ತಕದಲ್ಲಿ ೧. ಶ್ರೀ ಮಹಿಶೂರ ರಾಜ್ಯಾಭ್ಯುದಯಾದರ್ಶಃ ಎಂಬ ಚಂಪೂ ಕಾವ್ಯ ೨. ಶ್ರೀ ಗೀತಗೋವಿಂದೇ ಪಾಠ ಪರೀಕ್ಷಣಂ ಎಂಬ ವಿಮರ್ಶೆ ೩. ವಾಲ್ಮೀಕೇಃಗೇಯಪರಿಸ್ಪಂದಃ ಎಂಬ ಲೇಖನ ಮತ್ತು ೪. ನ್ಯಾಸ ಕಲಾನಿಧಿಸ್ತವಃ ಎಂಬ ಸ್ತೋತ್ರಾವಳಿಯು ಸೇರಿವೆ.
ಮೈಸೂರು ರಾಜ್ಯದಲ್ಲಿ ಮಹಾರಾಜರ ಆಳ್ವಿಕೆಯ ಕಾಲದಲ್ಲಿ ಸಾಧಿಸಿದ್ದ ಅಭ್ಯುದಯವನ್ನು ಸಂಸ್ಕೃತ ಭಾಷೆಯಲ್ಲಿ ಬರೆಯಬೇಕೆಂದು ಒಂದು ಕವಿತಾಪರೀಕ್ಷೆ ನಡೆಯಿತು. ಕ್ರೋಧನ ಸಂ. ಚೈತ್ರ ಶುಕ್ಲ ದ್ವಿತೀಯ, ಗುರುವಾರದಂದು ನಡೆದ ಈ ಪರೀಕ್ಷೆಯಲ್ಲಿ ೪೦ ಕವಿಗಳು ಸ್ಪರ್ಧಿಸಿದ್ದರು. ಅನಂತಕೃಷ್ಣಶರ್ಮರು ಬರೆದ ‘ಮಹಿಶೂರ ರಾಜ್ಯಾಭ್ಯುದಯಾ ದರ್ಶಃ’ ಚಂಪೂ ಕಾವ್ಯಕ್ಕೆ ಪ್ರಥಮ ಬಹುಮಾನವನ್ನು ಕೊಡಲಾಯಿತು. ೮೩ ಪದ್ಯಗಳು ನಾಲ್ಕುಗದ್ಯ ಭಾಗಗಳಿಂದ ಕೂಡಿದ ಈ ಪ್ರಬಂಧವನ್ನು ೨೯.೪.೧೯೨೫ರಲ್ಲಿ ದೇವನಾಗರಿ ಲಿಪಿಯಲ್ಲಿ ಪ್ರಕಟಿಸಲಾಯಿತು.
ಶರ್ಮರ ಸಮಕಾಲೀನ, ಸಮವಯಸ್ಕ ಸಂಸ್ಕೃತ ಪಂಡಿತರೂ ಪೆನುಗೊಂಡೆ ಪ್ರೌಢಶಾಲೆಯಲ್ಲಿ ಉಪಾಧ್ಯಾಯರೂ ಆಗಿದ್ದ ಶ್ರೀ ಬುಕ್ಕಪಟ್ಟಣಂ ಅಣ್ಣಯಾಚಾರ್ಯಾರು ರಚಿಸಿದ ಒಂದು ಪುಸ್ತಕಕ್ಕಾಗಿ ಆಚಾರ್ಯರ ಕೋರಿಕೆಯ ಮೇರೆಗೆ ರಚಿಸಿದ ಸ್ತೋತ್ರರತ್ನವು, “ನ್ಯಾಸ ಕಳಾನಿಧಿಸ್ತವ”. ಇದರ ಕೊನೆಯಲ್ಲಿ, “ಸ್ವಯಂ ಸ್ವಪ್ರೀತಯೇ ಶ್ರೀಮಾನ್‌ಇಮಂನ್ಯಾಸಕಳಾನಿಧಿಸ್ತವಂ ಸದಯೋಸನಂತಕೃಷ್ಣಸ್ಯ ವದನಾದುದದೀಧರತ್‌”-ಶ್ರೀಮನ್ನಾರಾಯಣನು ತಾನೇ ತನ್ನ ಪ್ರೀತಿಗೋಸ್ಕರವೇ ಈ ನ್ಯಾಸಕಳಾನಿಧಿಸ್ತವವನ್ನು ಅನಂತ ಕೃಷ್ಣನ ವದನದ ಮೂಲಕ ಹೇಳಿಸಿದ್ದಾನೆ ಎಂದು ವಿನಯದಿಂದ ಹೇಳಿಕೊಂಡಿದ್ದಾರೆ. ಈ ಸ್ತೋತ್ರದಲ್ಲಿ ಭಗವದ್ಭಕ್ತಿ, ಪ್ರಾರ್ಥನೆಯ ಬಗ್ಗೆ ವಿಶಿಷ್ಟ ಭಾವನೆಗಳನ್ನೂ, ದೃಷ್ಟಿಕೋನವನ್ನೂ ಕಾಣಬಹುದು.
ಕರ್ನಾಟಕ ಸಂಗೀತ: ರಾಳ್ಲಪಲ್ಲಿಯವರ ಸಾಧನೆಗಳನ್ನು ಮೂರು ಪ್ರಕಾರಗಳಾಗಿ ವಿಂಗಡಿಸಬಹುದು ಅವುಗಳೆಂದರೆ ಗಾಯನ, ಸಂಶೋಧನೆ,ಗೇಯ ರಚನೆ.
ತೆಲುಗುನಾಡಿನಲ್ಲಿ ಸಾರಸ್ವತ ಸಾರ್ವಭೌಮರೆಂದು ಪ್ರಸಿದ್ಧರಾಗಿದ್ದ ರಾಳ್ಲಪಲ್ಲಿ ಅನಂತಕೃಷ್ಣಶರ್ಮರು ಕನ್ನಡ ನಾಡಿನ ಜನತೆಗೆ ಸಂಗೀತಗಾರರೆಂದೇ ಹೆಚ್ಚು ಪರಿಚಿತರು. ವಾಸ್ತವವಾಗಿ ಅವರು ಸಂಗೀತ ಸಾಹಿತ್ಯಗಳೆರಡರಲ್ಲೂ ಅಸಾಧಾರಣ ಪ್ರತಿಭೆಯನ್ನು ಸಾಧಿಸಿದ್ದ ಸವ್ಯಸಾಚಿ. ಸಂಗೀತ ಪ್ರಪಂಚದಲ್ಲಿ ಕೆಲವರು ಶಾಸ್ತ್ರ ಪಂಡಿತರು. ಅನುಷ್ಠಾತರಾಗಿ ಅವರಿಗೆ ಹೆಸರಿಲ್ಲ. ವೇದಿಕೆಯ ಮೇಲೆ ಗಾಯನ ವಾದನ ಕಲೆಯನ್ನು ಪ್ರದರ್ಶಿಸಿ ಜನಪ್ರಿಯತೆಯನ್ನು ಗಳಿಸಿರುವುದಿಲ್ಲ. ಇನ್ನೂ ಕೆಲವರು ಸಮರ್ಥ ಅನುಷ್ಠಾತರು. ಶ್ರೋತೃ, ಪ್ರೇಕ್ಷಕರ ಮುಂದೆ ಹಾಡಿ, ನುಡಿಸಿ ಪ್ರಖ್ಯಾತಿಯನ್ನು ಸಂಪಾದಿಸಿಕೊಂಡಿರುತ್ತಾರೆ. ಅವರ ಸಂಗೀತ ಶಾಸ್ತ್ರ ಜ್ಞಾನವು ಮಿತವಾಗಿರಬಹುದು. ಸಂಗೀತವು ಪ್ರಧಾನವಾಗಿ ಅನುಷ್ಠಾನ ಕಲೆ (Performing Art). ಆದ್ದರಿಂದ ಹಾಡಿ, ನುಡಿಸಿ ತೋರಿಸಬಲ್ಲ ಕಲಾವಿದರಿಗೆ ಜನಸಾಮಾನ್ಯರಲ್ಲಿ ಹೆಚ್ಚು ಗೌರವ. ಅನುಷ್ಠಾನ, ಶಾಸ್ತ್ರಜ್ಞಾನಗಳೆರಡರಲ್ಲೂ ಸಮಾನ ಸಾಮರ್ಥ್ಯಗಳನ್ನು ಸಾಧಿಸಿದ ಕಲಾವಿದರು ವಿರಳ.
ಹಾಡುಗಾರಿಕೆಯಲ್ಲಿ ಶಿಕ್ಷಣ ಪಡೆದ ಶರ್ಮರು ಗಾಯಕರಾಗಿ ಹೆಸರು ಗಳಿಸಲಿಲ್ಲ. ಇದಕ್ಕೆ ಮುಖ್ಯ ಕಾರಣಗಳು ಎರಡು. ಮೊದಲನೆಯದು ಅವರು ಗುರು ಬಿಡಾರಂ ಕೃಷ್ಣಪ್ಪನವರಿಗೆ ಮಾಡಿದ ವಾಗ್ದಾನ. ಶಿಷ್ಯನನ್ನಾಗಿ ಸ್ವೀಕರಿಸುವುದಕ್ಕೆ ಮುಂಚೆ ಆತನಿಂದ ಸಂಗೀತವನ್ನು ಜೀವನನೋಪಾಯಕ್ಕಾಗಿ, ಸಂಪಾದನೆಗಾಗಿ ಬಳಸಬಾರದೆಂದು ನಿಯಮ ಮಾಡಿಸಿಕೊಂಡರು. ಪ್ರತಿಭಾವಂತ, ಸಾಹಿತ್ಯ ಪಂಡಿತನಾಗಿದದ ಆತನಿಗೆ ಉದ್ಯೋಗವಕಾಶಗಳಿಗೆ  ಏನೂ ಕೊರೆತೆ ಇರುವುದಿಲ್ಲ. ಆದಕಾರಣ ಆತನು ಸಂಗೀತವನ್ನೇ ಅವಲಂಬಿಸಿದ ವಿದ್ಯಾರ್ಥಿಗಳೊಡನೆ ಅವರ ಕ್ಷೇತ್ರದಲ್ಲಿ ಸ್ಪರ್ಧೆಗೆ ಇಳಿಯಬಾರದು ಎಂದು ಗಾನವಿಶಾರದ ಅಭಿಪ್ರಾಯವಿದ್ದಂತೆ ಕಾಣುತ್ತದೆ. ಶರ್ಮರು ಒಂದು ಕ್ಷಣವೂ ಹಿಂದುಮುಂದು ನೋಡದೆ ಗುರುಗಳ ನಿಯಮವನ್ನು ಒಪ್ಪಿಕೊಂಡರು. ಕೊಟ್ಟ ಮಾತಿಗೆ ತಪ್ಪದಂತೆ ಜೀವಮಾನವೆಲ್ಲಾ ನಡೆದುಕೊಂಡರು. ನಾನು ಹೈಸೂಲ್ಕಿನಲ್ಲಿ ಓದುತ್ತಿದ್ದ ಕಾಲ. ಒಂದು ದಿನ ಸಂಜೆ ನನ್ನನ್ನು ಮುತ್ತಯ್ಯ ಭಾಗವತರ ಮನೆಗೆ ಕರೆದುಕೊಂಡು ಹೋಗಿದ್ದರು. ಭಾಗವತರು ಹೇಳಿದರು. “ಶರ್ಮ, ನೀವು ಅರಮನೆಯಲ್ಲಿ ಮಹಾರಾಜರ ಸಭೆಯಲ್ಲಿ ಹಾಡಬೇಕು. ನಾನು ಅವರೊಡೆನೆ ಮಾತನಾಡಿದ್ದೇನೆ. ಅವರು ಒಪ್ಪಿಗೆ ಕೊಟ್ಟಿದ್ದಾರೆ. ಕಚೇರಿ ಯಾವಾಗ ಏರ್ಪಾಡು ಮಾಡೋಣ, ಹೇಳಿ” ಅಂದರು. ಶರ್ಮರು ಹೇಳಿದರು, “ಭಾಗವತರೇ, ನಿಮ್ಮ ಅಭಿಮಾನಕ್ಕೆ ನಾನು ಋಣಿ, ಆದರೆ ನಾನು ಹಾಡಲಾರೆ, ಕ್ಷಮಿಸಿ” ಎಂದಷ್ಟೇ ಉತ್ತರಿಸಿದರು. ಕಾರಣ ಹೇಳಲಿಲ್ಲ. ಕಾರಣ ನನಗೂ ಗೊತ್ತಿರಲಿಲ್ಲ. ಗುರುಗಳೊಂದಿಗೆ ಮಾಡಿಕೊಂಡಿದ್ದ ನಿಯಮವನ್ನು ರಹಸ್ಯವಾಗಿಟ್ಟಿದ್ದರು. ತಮ್ಮ ದೊಡ್ಡ ಮಗಳಿಗೆ ಮಾತ್ರ, ಅನೇಕ ವರ್ಷಗಳ ನಂತರ ತಿರುಪತಿಯಲ್ಲಿದ್ದಾಗ ಹೇಳಿಕೊಂಡಂತೆ ಕಾಣುತ್ತದೆ. ಎರಡನೆಯ ಕಾರಣ. ಶರ್ಮರಿಗೆ ಮೊದಲನೆಯ ಮಹಾಯುದ್ಧದ ಕಾಲದಲ್ಲಿ ಹುಟ್ಟಿಕೊಂಡ ಮಹಾಮಾರಿ ಇನ್‌ಪ್ಲುಯೆಂಜಾ ಖಾಯಿಲೆಯು ತಗಲಿ, ಕೆಲವು ವರ್ಷಗಳ ಕಾಲ ನರಳಿದ್ದರು. ಆ ಕಾಲದಲ್ಲಿ ಅವರ ಕಂಠ ಸೌಭಾಗ್ಯವು ಕುಂದಿಹೋಗಿತ್ತು. ಕೆಲವು ವರ್ಷಗಳ ನಂತರ ವೈದ್ಯ ಚಿಕಿತ್ಸೆಯ ಫಲವಾಗಿ ಕಂಠ ಮಾಧುರ್ಯವನ್ನು ಮತ್ತೆ ಪಡೆದುಕೊಂಡಿದ್ದರು. ಆದಾಗ್ಯೂ ಗುರುಗಳಿಗೆ ಕೊಟ್ಟ ವಚನವನ್ನು ಪಾಲಿಸಿಕೊಂಡೇ ಬಂದರು.
ಅವರ ಗಾಯನ ಪ್ರತಿಭೆಯು ಅನೇಕರಿಗೆ ತಿಳಿದಿತ್ತು. ಅಂಥವರು ಶರ್ಮರ ಮನೆಗೆ ಬಂದು, ಅವರಿಂದ ಹಾಡಿಸಿಕೇಳಿ ಆನಂದಪಡುತ್ತಿದ್ದರು. ಅಂಥವರ ಪೈಕಿ ಕೆಲವರು ಬಹಳ ಹಿರಿಯ ಅಧಿಕಾರ, ಸ್ಥಾನಗಳಲ್ಲಿದ್ದವರು. ಇಂತಹ ಅಭಿಮಾನಿಗಳಲ್ಲಿ ನಾನು ಕಂಡಂತೆ, ವೈಸ್‌ ಛಾನ್ಸಲರ್ ಎನ್‌.ಎಸ್‌. ಸುಬ್ಬರಾಯರು, ಡಿ.ಸಿ. ಗಳಾಗಿದ್ದ ಟಿ.ಜಿ. ರಾಮಯ್ಯರ್ ದಂಪತಿಗಳು ಸೇರಿದ್ದರು. ಶರ್ಮರ ಮನೆಯಲ್ಲಿ ಪ್ರತಿ ಶುಕ್ರವಾರ ಸಾಯಂಕಾಲ ‘ಭಜನೆ’ ಕಾರ್ಯಕ್ರಮ ಇರುತ್ತಿತ್ತು. ಈ ಕಾರ್ಯಕ್ರಮಗಳಲ್ಲಿ ಮೈಸೂರಿನ ಮತ್ತು ಹೊರಗಿನ ಸಂಗೀತ ವಿದ್ವಾಂಸರು ಅನೇಕರು ಪಾಲ್ಗೊಂಡು ‘ಕಚೇರಿ’ ಮಾಡುತ್ತಿದ್ದರು. ಅವರ್ಯಾರು ಇಲ್ಲದ ದಿನಗಳಲ್ಲಿ ಶರ್ಮರೇ ಹಾಡುತ್ತಿದ್ದರು. ಅವರ ಹಾಡು ಕೇಳುವುದಕ್ಕಾಗಿಯೇ ಅನೇಕರು ಸಂಗೀತ ಪ್ರೇಮಿಗಳು ಬರುತ್ತಿದ್ದರು. ಅವರಲ್ಲಿ ಪ್ರಮುಖರು ವಿ. ಸೀತಾರಾಮಯ್ಯನವರು, ಬಿ. ವೆಂಕಟರಾಮಯ್ಯನವರು, ಆರ್.ಕೆ. ಪಟ್ಟಾಭಿರಾಮನ್‌ ಮತ್ತಿತರರು. ಈ ಸಂಗೀತ ಪ್ರೇಮಿಗಳು ತಮಗೆ ಪ್ರಿಯವಾದ ರಾಗಗಳನ್ನು ಕೃತಿಗಳನ್ನು ಕೇಳಬಯಸುತ್ತಿದ್ದರು. ವಿ.ಸೀ. ಯವರಿಗೆ ಕ್ಷೇತ್ರಜ್ಞಪದಗಳ ಬಗ್ಗೆ ಒಲವು. ಅವರು ಬಂದ ದಿನ ಕ್ಷೇತ್ರಜ್ಞನ ಎಕ್ಕಡಿನೇಸ್ತಮು, ಎಕ್ಕಡಿನೆನರು (ಸಾರಂಗ ರಾಗ), ಪೋಯಿರಮ್ಮನವೇ (ಕೇದಾರಗೌಳ) ಮಗುವ ತನಕೇಳಿಕಾ ಮಂದಿರಮು ವೆಡಲೆನ್‌(ಮೋಹನ ರಾಗ) ಅಥವಾ ಇನ್ನಾವುದಾದರೂ ಪದವನ್ನು  ತಪ್ಪದೆ ಹಾಡುತ್ತಿದ್ದರು. ಶರ್ಮರಂತೆ ಕ್ಷೇತ್ರಜ್ಞ ಪದಗಳನ್ನು ಮಧುರವಾಗಿ, ಭಾವಯುತವಾಗಿ, ಸಾಹಿತ್ಯ ಶುದ್ಧವಾಗಿ ಹಾಡಬಲ್ಲವರು ಇನ್ನಾರೂ ಇರಲಿಲ್ಲವೆಂದು ನಿರ್ಭಯವಾಗಿ ಹೇಳಬಹುದು. ಅಂತೆಯೇ, ಜಯದೇವನ ಅಷ್ಟಪದಿಗಳನ್ನು ಹಾಡಬಲ್ಲವರೂ ಯಾರೂ ಇರಲಿಲ್ಲ. ಪ್ರಳಯಪಯೋಧಿಜಲೇ (ಸೌರಾಷ್ಟ್ರ), ನಾಥಹರೇ ಜಗನ್ನಾಥ ಹರೇ (ಸಿಂಧು ಭೈರವಿ), ಸಂಚರದಧರ ಸುಧಾಮಧುರ ಧ್ವನಿ(ತೋಡಿ) ಮೊದಲಾದುವು ಅವರ ಮಧುರ ಕಂಠದಿಂದ, ತನ್ಮಯತೆಯನ್ನುಂಟು ಮಾಡುತ್ತಿದ್ದ ಜಯದೇವನ ಅಷ್ಟಪದಿಗಳು. ಶ್ರೋತೃಗಳು ಅವರಿಂದ ಅಪೇಕ್ಷಿಸುತ್ತಿದ್ದ ಇತರ ಗೇಯಗಳು ದೊರೆಸ್ವಾಮಯ್ಯನವರ ಶಿವತಾಮಡವ ಕೃತಿಗಳು: ಧೂರ್ಜಟಿ ನಟಿಂಚೆನೇ (ಗೌರಿ ರಾಗ) ಮತ್ತು ಆಡೆನಮ್ಮ ಹರುಡು(ಫರಜ್‌ರಾಗ). ಕನ್ನಡ ಹರಿದಾಸರ ಪೈಕಿ, ಕನಕದಾಸರ ಕೃತಿಗಳ ಬಗ್ಗೆ ಅವರಿಗೆ ವಿಶೇಷ ಅಭಿಮಾನ. ಭಜಿಸಿ ಬದುಕೆಲೋ ಮಾನವ (ಶಂಕರಾಭರಣ) ಮಗನೆಂದಾಡಿಸುವಳು (ಆನಂದ ಭೈರವಿ) ಹಾಡುಗಳನ್ನು ಅನುಭವಿಸಿ ಹಾಡುತ್ತಿದ್ದರು. ಪುರಂದರ ದಾಸರ ಮಾನವ ಜನ್ಮ ದೊಡ್ಡದು (ಪೂರ್ವಿ ಕಲ್ಯಾಣಿ) ಏನುಧನ್ಯಳೋಲಕುಮಿ (ತೋಡಿ) ಹಾಡುಗಳ ಬಗ್ಗೆಯೂ ಅವರಿಗೆ ವಿಶೇಷ ಅಭಿಮಾನ. ಶುಕ್ರವಾರ ಭಜನೆಯ ಕೊನೆಯಲ್ಲಿ ಮಂಗಳ ಹಾಡುವುದಕ್ಕೆ ಮುಂಚೆ ಸಾಮಾನ್ಯವಾಗಿ ತಪ್ಪದೆ ಹಾಡುತ್ತಿದ್ದ ಪುರಂದರ ದಾಸರ ಪದ ಪಾವನ ಗುಣ ನಿಸ್ಸೀಮನ, ಭಾವುಕ ಹೃದಯಾಭಿರಾಮನ (ಕುರಂಜಿ ರಾಗ).
ಸಂಗೀತ ಲಕ್ಷಣ ಗ್ರಂಥಗಳ ಅಧ್ಯಯನ: ರಾಳ್ಲಪಲ್ಲಿಯವರ ಸಂಗೀತ ಶಾಸ್ತ್ರಜ್ಞಾನವು ವಿಶಾಲ, ವಿಪುಲ, ವಿಮರ್ಶಾತ್ಮಕ. ಅವರದು ವಿಕಾಸಾತ್ಮಕವಾದ ದೃಷ್ಟಿಕೋನ. ಈ ದಿಶೆಯಲ್ಲಿ ಅವರು ಸಂಪಾದಿಸಿಕೊಂಡಿದ್ದ ಜ್ಞಾನಭಂಡಾರವನ್ನು, ತಾಳ್ಲಪಾಕ ಪಾಟಲು ಗ್ರಂಥದ ಎರಡು ಸಂಪುಟಗಳಲ್ಲಿ ಅವರು ಬರೆದಿರುವ ಸುಮಾರು ೩೦ ರಾಗಗಳ ವಿಶ್ಲೇಷಣೆಯನ್ನು ಓದಿದವರಿಗೆ ಅವರ ಅಸಾಧಾರಣ ಸಿದ್ಧಿಯು  ಸಂಗ್ರಹವಾಗದೇ ಇರಲಾರದು. ಅವರ ರಾಗಲಕ್ಷಣ ವಿಶ್ಲೇಷಣೆಯು ಸಮಗ್ರ, ಸಂಗ್ರಹ, ಸುಗ್ರಾಹ್ಯ,ಅಸಂದಿಗ್ಧ. ಅವರ ಜ್ಞಾನವು ಶುಷ್ಕ ಪಾಂಡಿತ್ಯವಲ್ಲ. ರಾಗಗಳ ಬಗ್ಗೆ ಅವರು ವಿವರಿಸಿದ ಲಕ್ಷಣಗಳನ್ನೂ, ವಿಶೇಷ ಪ್ರಯೋಗಗಳನ್ನೂ, ಹಾಡಿ ಪ್ರಾಯೋಗಿಕವಾಗಿ ಪ್ರದರ್ಶಿಸಬಲ್ಲವರಾಗಿದ್ದರು. ಸಾಮವೇದದಿಂದ ಸುಬ್ಬರಾಮ ದೀಕ್ಷಿತ “ಸಂಗೀತ ಸಂಪ್ರದಾಯ ಪ್ರದರ್ಶಿನಿ’ಯ ವರೆಗಿನ ಎಲ್ಲಾ ಶಾಸ್ತ್ರ ಗ್ರಂಥಗಳನ್ನು ಅವರು ಓದಿ ಜೀರ್ಣಿಸಿಕೊಂಡಿದ್ದರು.
ವಾಗ್ಗೇಯಕಾರರಾಗಿ ಅನಂತ ಕೃಷ್ಣಶರ್ಮರು: ಬಾಲ್ಯದ ಗೇಯಗಳ ಹಂತವನ್ನು ದಾಟಿ ಶಾಸ್ತ್ರ ಸಮ್ಮತವಾದ ಸಮಗೀತ ಕೃತಿಗಳನ್ನು ರಚಿಸಬಲ್ಲ ಸಾಮರ್ಥ್ಯವು ಅವರಲ್ಲಿ ವಿಕಾಸಗೊಂಡಿತು. ಈ ಹಂತದಲ್ಲಿ ಅವರು ಬರೆದ ಮೊದಲನೆಯ ಕೃತಿಯು “ಗಾನರಸ ಮೂರ್ತಿ ತ್ಯಾಗರಾಜ ಪಾಟಲು ತೇನೆಲ ತೇಟಲು” ಎಂಬ ಕೇದಾರಗೌಳ ರಾಗ, ಆದಿತಾಳ, ಚೌಕನಡೆ, ತಾರಸ್ಥಾಯಿ ಷಡ್ಜದಲ್ಲಿ ಪ್ರಾರಂಭವಾಗುವ, ವಿಳಂಬ ಕಾಲದ ಕೃತಿ. ಇದನ್ನು ರಚಿಸಿದಾಗ ಅವರ ವಯಸ್ಸು ಸುಮಾರು ೧೮-೨೦ ವರ್ಷಗಳು. ಈ ಕೃತಿಯು ಗುರು ಕೃಷ್ಣಪ್ಪನವರಿಗೆ ಬಹಳ ಪ್ರಿಯವಾಗಿತ್ತೆಂದೂ, ಅದನ್ನು ಆಗಾಗ್ಗೆ ಶಿಷ್ಯನಿಂದ ಹಾಡಿಸಿ, ಕೇಳಿ ಆನಂದಬಾಷ್ಪಗಳನ್ನು ಸುರಿಸುತ್ತಿದ್ದರೆಂದೂ ಕೇಳಿದ್ದೇನೆ.
ಇದಾದ ನಂತರ ಶರ್ಮರು ಗೀತೆಗಳು, ಸ್ವರಜತಿ, ವರ್ಣ, ಮಧ್ಯಮ ವಿಳಂಬಕಾಲದ ಕೃತಿಗಳು, ಮಧುರ ಗೀತೆ, ತಿಲ್ಲಾನ, ಮಂಗಳಗಳನ್ನು ರಚಿಸಿದ್ದಾರೆ. ಅವರ ಕೃತಿಗಳ ಸಂಕಲನ ಪರಮಾನಂದ ಗಾನಸುಧಾ ಗ್ರಂಥವು ೨೦೦೨ರಲ್ಲಿ ಪ್ರಕಟಿತಗೊಂಡಿದೆ. ಅವರ ರಚನಾಪ್ರಕಾರಗಳಲ್ಲಿ ಇಷ್ಟೊಂದು ವೈವಿಧ್ಯತೆ ಇದ್ದರೂ,ಸಂಖ್ಯೆಯಲ್ಲಿ ಬಹು ಕಡಿಮೆ, ಇಪ್ಪತ್ತೈದಕ್ಕೂ ಕಡಿಮೆ. ತಮ್ಮ ಕೃತಿಗಳಿಗೆ ಅವರು ಪ್ರಚಾರ ನೀಡಲಿಲ್ಲ; ತಮ್ಮ ಕಚೇರಿಗಳಲ್ಲಿ ಹಾಡಲಿಲ್ಲ; ಮಿತ್ರರಿಗೆ ಕೂಡ ಹಾಡಿ ಕೇಳಿಸಲಿಲ್ಲ; ಅವುಗಳನ್ನು ಒಂದು ಕಡೆ ಬರೆದಿಡಲಿಲ್ಲ; ಅಚ್ಚು ಹಾಕಿಸಿ ಪ್ರಕಟಿಸಲಿಲ್ಲ. ಕೃತಿಯನ್ನು ಬರೆದು ಮುಗಿಸಿದ ನಂತರ, ತಮ್ಮ ಜವಾಬ್ದಾರಿಯು ಮುಗಿಯಿತೆಂದೂ, ನಂತರದ ಹೊಣೆಯು ತಮ್ಮಿಂದ ಬರೆಯಿಸಿದ ಭಗವಂತನದೆಂದೂ ನಂಬಿ ನಿಶ್ಚಿಂತರಾಗಿರುತ್ತಿದ್ದರು.
ಭಕ್ತಿರಸವೇ ಎಲ್ಲಾ ಶ್ರೇಷ್ಠ ಬಯಕಾರರ ಕೃತಿಗಳ ಮುಖ್ಯವಸ್ತು, ಶರ್ಮರ ಕೃತಿಗಳಲ್ಲೂ ಭಕ್ತಿಭಾವನೆಯೇ ಪ್ರಧಾನರಸ. ಆದರೆ ಅವರುತಮ್ಮ ಉಪಾಸ್ಯದೈವವನ್ನು “ಭಕ್ತಿ ಮುಕ್ತಿ”ಗಾಗಿ ಬೇಡಲಿಲ್ಲ. “ನನ್ನ ಬುದ್ಧಿಯನ್ನು ಪ್ರಚೋದಿಸು” (ಮಮ ಧೀಯಂ ಪ್ರಚೋದಯ) “ನನ್ನ ಪಾಪ ಸಂಚಯನವನ್ನು ಸದಾ ಉಪಶಮನ ಮಾಡು”(ಮಮದುರಿತತತಿಂ ಅನಿಶಂ ಉಪಶಮಯ);“ನನ್ನ ಮನಸ್ಸಿನ ಕತ್ತಲೆಯನ್ನು ಹೋಗಲಾಡಿಸಿ ಬೆಳಕನ್ನು ಚೆಲ್ಲು” (ಮಮ ಮಾನಸಕುಹರಂ ಪ್ರದೀಪಯ) ಎಂಬುದಾಗಿ ಪ್ರಾರ್ಥಿಸಿಕೊಂಡಿದ್ದಾರೆ. ಅವರ ಕೃತಿಗಳು ಸುಪರಿಚಿತ ರಂಜಕ ರಾಗಗಳಾದ ಕೇದಾರ ಗೌಳ, ಆರಭಿ, ಮುಖಾರಿ, ಕಲ್ಯಾಣಿ, ಕಾಂಭೋಜಿ, ಬಿಲಹರಿ ರಾಗಗಳಲ್ಲೇ ಅಲ್ಲದೆ, ಹೆಚ್ಚು ಪ್ರಚಾರವಿಲ್ಲದ ಲಲಿತ ಪಂಚಮ, ಶುದ್ಧಶೀಮಂತಿನಿ, ಉಮಾಭರಣ ರಾಗಗಳಲ್ಲೂ ಅಳವಡಿಸಲ್ಪಟ್ಟಿವೆ. ಚತುರಶ್ರ, ತ್ರಿಶ್ರನಡೆಗಳಲ್ಲೂ, ಆದಿ, ರೂಪಕ, ಝಂಪ (ಖಂಡ ಛಾಪು), ತ್ರಿಪುಟ (ಮಿರ್ಶರ ಛಾಪು) ತಾಳಗಳಲ್ಲೂ ಅಳವಡಿಸಿರುವ ಕೃತಿಗಳಿವೆ.
ಬಾಲಕನಾಗಿದ್ದಾಗ ಬರೆದ ಹಾಡುಗಳಲ್ಲಿ ತಮ್ಮ ಕರ್ತೃತ್ವವನ್ನು ಸೂಚಿಸಲು ತಮ್ಮ ಹೆಸರನ್ನೇ ಚಿಕ್ಕದಾಗಿ “ಅನಂತಕೃತ” ಎಂದು ಹೇಳಿಕೊಂಡಿದ್ದಾರೆ. ಅವರ ಮೋಹನ ರಾಗದ ಮಂಗಳದ ಕೊನೆಯಲ್ಲಿ ಅಶ್ಮಪುರಿ(ರಾಳ್ಲಪಲ್ಲಿಗೆ ಸಂಸ್ಕೃತ) ನಿವಸದನಂತ’ ಎಂದು ಬರೆದು ಕೊಂಡಿದ್ದಾರೆ. ತಮ್ಮ ರಚನೆಗಳಲ್ಲಿ ಹೆಸರನ್ನು ಉಲ್ಲೇಖಿಸುವುದು ಅಹಂಕಾರ ಸೂಚಕವೆಂದು ಭಾವಿಸಿ ಯೌವನ ಬರುವ ಕಾಲಕ್ಕೇ ಆ ಪ್ರವೃತ್ತಿಯನ್ನು ಕೈ ಬಿಟ್ಟರು. ಅವರ ಮೊಟ್ಟಮೊದಲನೆಯ ಶಾಸ್ತ್ರ ಬದ್ಧವಾದ “ಗಾನರಸ ಮೂರ್ತಿ” ಕೀರ್ತನೆಯಲ್ಲಿ ಅವರ ಹೆಸರಿಲ್ಲ. ಕರ್ತೃತ್ವವನ್ನು ಸೂಚಿಸುವ ಇನ್ನಾವ ಗುರುತೂ ಇಲ್ಲ. ಅನಂತರ ಬರೆದ ಕೃತಿಗಳಲ್ಲಿ “ಆನಂದ ಪರಮಾನಂದ” ಎಂಬ ಪದವನ್ನು ತಮ್ಮ ಕರ್ತೃತ್ವದ ಗುರುತಾಗಿ ಬಳಸಿದ್ದಾರೆ.
ತಾಳ್ಲಪಾಕ ಅನ್ನಮಾಚಾರ್ಯನ ಸಂಕೀರ್ತನೆಗಳಿಗೆ ಸ್ವರತಾಳ ಸಂಯೋಜನೆ ಮಾಡಿ ರಾಳ್ಲಪಲ್ಲಿಯವರು ತಮ್ಮ ಪ್ರತಿಭೆಯ ಇನ್ನೊಂದು ಮುಖವನ್ನು ಸಂಗೀತ ಪ್ರಪಂಚದ ಮುಂದಿಟ್ಟಿದ್ದಾರೆ. ತಾಳ್ಲಪಾಕ ಅನ್ನಮಾಚಾರ್ಯನು (ಕ್ರಿ.ಶ. ೧೪೦೮-೧೫೦೩) ತೆಲುಗಿನಲ್ಲಿ ೩೨,೦೦೦ ಹಾಡುಗಳನ್ನು ಬರೆದಿದ್ದಾನೆ. ಈ ಹಾಡುಗಳನ್ನು ಸಂಕೀರ್ತನೆಗಳೆಂದು ಕರೆಯುತ್ತಾರೆ. ಅವುಗಳಿಗೆ ‘ಪದ’ಗಳೆಂಬ ಪರ್ಯಾಯ ಪದವೂ ಉಂಟು. ಅನ್ನಮಯ್ಯನ ಸುಮಾರು ೧೩,೦೦೦ ಸಂಕೀರ್ತನೆಗಳನ್ನು ಕೆತ್ತಿಸಿರುವ ತಾಮ್ರದ ಹಲಗೆಗಳು ತಿರುಮಲೆಯ ದೇವಸ್ಥಾನದ “ಸಂಕೀರ್ತನ ಭಂಡಾರ”ದಲ್ಲಿ ದೊರೆತಿವೆ. ಈ ಸಂಕೀರ್ತನೆಗಳನ್ನು ತಿರುಮಲ ತಿರುಪತಿ ದೇವಸ್ಥಾನದವರು ಸಂಶೋಧನೆ ಮಾಡಿಸಿ, ಸಂಪಾದನೆ ಮಾಡಿಸಿ, ಮುದ್ರಿಸಿ ಪ್ರಕಟಿಸಿದ್ದಾರೆ. ಈ ಸಂಶೋಧನ, ಸಂಪಾದನ ಕಾರ್ಯದಲ್ಲಿ ರಾಳ್ಲಪಲ್ಲಿಯವರು (೧೯೫೦ ರಿಂದ ೧೯೭೪ ವರೆಗೆ) ತೊಡಗಿದ್ದು ಸುಮಾರು ೮೦೦೦ ಸಂಕೀರ್ತನೆಗಳ ಪ್ರಕಟಣೆಯಲ್ಲಿ ಪಾಲ್ಗೊಂಡಿದ್ದುದೇ ಅಲ್ಲದೆ, ಸುಮಾರು ೧೨೦ ಸಂಕೀರ್ತನೆಗಳಿಗೆ ಸ್ವರತಾಳ ಸಂಯೋಜನೆ ಮಾಡಿದ್ದಾರೆ. ತನ್ನ ಸಂಕೀರ್ತನೆಗಳಿಗೆ ಅನ್ನಮಯ್ಯನೇ ರಾಗ ನಿರ್ದೇಶನ ಮಾಡಿದ್ದಾನೆ. ತಾಳ, ಧಾತುಗಳನ್ನು ನಿರ್ದೇಶಿಸಿಲ್ಲ. ಆ ಸಂಕೀರ್ತನೆಗಳಿಗೆ ಧಾತು ತಾಳಗಳನ್ನು ಊಹಿಸಿಕೊಂಡು,ಆತನೇ ನಿರ್ದೇಶಿಸಿದ ರಾಗಗಳಲ್ಲೇ ವರ್ಣಮೆಟ್ಟುಗಳನ್ನು ನಿರ್ಮಿಸಿ ರಾಳ್ಲಪಲ್ಲಿಯವರು ಪ್ರಕಟಿಸಿದ್ದಾರೆ. ಆತನ ಕಾಲದಲ್ಲಿ ಪ್ರಚಲಿತವಾಗಿದ್ದ ಸುಮಾರು ೯೦ ರಾಗಗಳಲ್ಲಿ ಆ ಕೀರ್ತನೆಗಳನ್ನು ಅನ್ನಮಯ್ಯನು ಬರೆದಿದ್ದಾನೆ. ಆ ರಾಗಗಳಲ್ಲಿ ಕೆಲವು ಪ್ರಸಿದ್ಧ ರಾಗಗಳು, ಶಂಕರಾಭರಣ, ಭೈರವಿ, ಮುಖಾರಿ, ಕಾಂಭೋಜಿ ಇತ್ಯಾದಿ.
ಅನ್ನಮಾಚಾರ್ಯನು ಬಳಸಿದ್ದು, ಈಗ ಅಳಿಸಿ ಹೋಗಿರುವ ಕೆಲವು ರಾಗಗಳನ್ನು ಪುನರುದ್ಧಾರ ಮಾಡಬಹುದೆಂಬ ಉದ್ದೇಶದಿಂದ ರಾಳ್ಲಪಲ್ಲಿಯವರು, ಆ ರಾಗಗಳಲ್ಲೇ ಸಂಕೀರ್ತನೆಗೆ ವರ್ಣಮೆಟ್ಟುಗಳನ್ನು ನಿರ್ಮಿಸಿದ್ದಾರೆ. ಸಾಮಂತ, ಶುದ್ಧವಸಂತ, ದೇಶಾಕ್ಷಿ, ಸಾಳಂಗನಾಟ ಮೊದಲಾದ ರಾಗಗಳಲ್ಲಿ ಧಾತುವನ್ನು ಅಳವಡಿಸಿದ್ದಾರೆ.
ಗೌರವ, ಪ್ರಶಸ್ತಿ ಸನ್ಮಾನಗಳು: ಸಾಹಿತಿಯಾಗಿ, ವಿಮರ್ಶಕರಾಗಿ, ಕವಿಯಾಗಿ, ಸಂಗೀತ ಲಕ್ಷ್ಯ-ಲಕ್ಷಣ ವಿಬುಧರಾಗಿ, ವಾಗ್ಗೇಯಕಾರರಾಗಿ ಬಹುವಿಧಗಳಲ್ಲಿ ಸೇವೆ ಸಲ್ಲಿಸಿದ ರಾಳ್ಲಪಲ್ಲಿ ಅನಂತಕೃಷ್ಣಶರ್ಮರಿಗೆ ಅಯಾಚಿತವಾಗಿ ಸಂದ ಸನ್ಮಾನಗಳು, ಪ್ರಮಾಣ ಪತ್ರಗಳು, ಗೌರವ ಪಟ್ಟಗಳು, ಬಿರುದು ಪತ್ರಗಳು ಅನೇಕ, ಅಸಂಖ್ಯಾತ. ಪ್ರಶಸ್ತಿಗಳಲ್ಲಿ ಮುಖ್ಯವಾದುವು.
೧. ಗಾನಕಲಾಸಿಂಧು: ಮೈಸೂರು ಶ್ರೀ ಪ್ರಸನ್ನಸೀತಾರಾಮ ಮಂದಿರ, ಸಂಗೀತ ಸಮ್ಮೇಳನ,(೧೯೬೧),
೨.ಗಾನಕಲಾ ಪ್ರಪೂರ್ಣ: ಆಂಧ್ರಪ್ರದೇಶ ಸಂಗೀತ ನಾಟಕ ಅಕಾಡೆಮಿ,(೧೯೬೯),
೩.ಸಂಗೀತ ಕಲಾರತ್ನ: ಬೆಂಗಳೂರು ಗಾಯನ ಸಮಾಜ, (೧೯೭೦),
೪ ಕೇಂದ್ರ ಸಂಗೀತ ನಾಟಕ ಅಕಾಡೆಮಿಯ ಗೌರವಸದಸ್ಯತ್ವ,
೫. ಗೌರವ ಡಾಕ್ಟರೇಟ್‌ (D.L.H.) ಶ್ರೀ ವೆಂಕಟೇಶ್ವರ ವಿಶ್ವವಿದ್ಯಾಲಯ, ತಿರುಪತಿ,  (೧೯೭೪).
೬.ಸಂಗೀತ ಕಲಾನಿಧಿ: ಮದ್ರಾಸ್‌ ಮ್ಯೂಸಿಕ್‌ ಅಕಾಡೆಮಿ,(೧೯೭೪), ೭.ಸಂಗೀತ ಸಾಹಿತ್ಯ ಆಸ್ಥಾನ ವಿದ್ವಾನ್‌: ತಿರುಪತಿ ತಿರುಮಲ ವೆಂಕಟೇಶ್ವರ ಸಂಸ್ಥಾನ, (೧೯೭೯)
ಇವೇ ಅಲ್ಲದೆ, ಸಂಗೀತ ಸಾಹಿತ್ಯ ಸರಸ್ವತಿ, ಅಭಿನವ ತ್ಯಾಗರಾಜ, ವಿಮರ್ಶಕಾಗ್ರೇಸರ, ಇತ್ಯಾದಿ ಇನ್ನೂ ಅನೇಕ. ಆದರೆ, ತಮ್ಮ ಜೀವನದಲ್ಲಿ ಅವರು ಯಾವ ಸಂದರ್ಭದಲ್ಲೂ ಯಾವ ಬಿರುದನ್ನೂ, ಪಟ್ಟವನ್ನೂ ಉಲ್ಲೇಖಿಸಲಿಲ್ಲ. ಪತ್ರೋತ್ತರ ನಡೆಸುವುದಕ್ಕಾಗಿ ಅಚ್ಚು ಹಾಕಿಸಿ ಇಟ್ಟುಕೊಂಡಿದ್ದ “ಪತ್ರ ಶಿರೋನಾಮೆ”ಯಲ್ಲಿ “ರಾಳ್ಲಪಲ್ಲಿ ಅನಂತಕೃಷ್ಣ ಶರ್ಮ” ಎಂದು ಮಾತ್ರವೇ ಇರುತ್ತಿತ್ತು.
ರಾಳ್ಲಪಲ್ಲಿಯವರ ವ್ಯಕ್ತಿತ್ವ: ಕರ್ನಾಟಕದಲ್ಲಿ ಪಂಡಿತ ಪ್ರಪಂಚಕ್ಕೆ ಮಾತ್ರ ಪರಿಚಿತರಾಗಿದ್ದ ರಾಳ್ಲಪಲ್ಲಿ ಅನಂತಕೃಷ್ಣಶರ್ಮರು ತೆಲುಗುದೇಶದಲ್ಲಿ ಪಂಡಿತ ಪಾಮರರಿಬ್ಬರಿಗೂ ಸುಪರಿಚಿತ ವ್ಯಕ್ತಿ. ಈ ಸಾರ್ವತ್ರಿಕ ಜನಪ್ರಿಯತೆಗೆ ಅವರ ವಿದ್ಯಾವ್ಯುತ್ಪನ್ನಗಳು ಎಷ್ಟು ಕಾರಣಗಳೋ ಅವರ ವ್ಯಕ್ತಿತ್ವಗುಣಗಳು ಅಷ್ಟೇ ಕಾರಣ. ರಘುಕುಲತಿಲಕ ಶ್ರೀ ರಾಮಚಂದ್ರನಂತೆ ಅವರು ಸರ್ವಗುಣ ಸಂಪನ್ನರು. ಪ್ರಿಯದರ್ಶನರು. ಅನಸೂಯಕರು. ಸ್ಮಿತ ಭಾಷಿಗಳು, ನಿಗರ್ವಿಗಳು, ನಿಯತಾತ್ಮರು, ಸರಳ ಸ್ವಭಾವದವರು, ವಾಗ್ಮಿಗಳು, ಸಮರ್ಥರು, ಜಿತಕ್ರೋಧರು, ವಿನಯೋಪೇತರು, ಅಜಾತಶತ್ರುಗಳು. ಅವರ ಸರಳ ಸೌಜನ್ಯ ಸ್ವಭಾವವನ್ನು ಅನೇಕರು ಮೆಚ್ಚಿಕೊಂಡು ಬರೆದಿದ್ದಾರೆ. ಅವರು ಸಮವಯಸ್ಕರು, ವೃದ್ಧರು, ಯುವಕರು, ಪಂಡಿತರು, ಪಾಮರರು ಎಲ್ಲರನ್ನೂ ಸಮಭಾವನೆಯಿಂದ ನೋಡುತ್ತಿದ್ದರು. ತಮ್ಮ ಅಭಿಪ್ರಾಯಗಳಿಗೆ ತೀವ್ರವಾದ ವಿರೋಧಭಾವನೆಗಳನ್ನು ವ್ಯಕ್ತಪಡಿಸಿದವರೊಡನೆ ಜಗಳವಾಡುತ್ತಿರಲಿಲ್ಲ. ಅವರದು ಸಾಂಪ್ರದಾಯಿಕವಾದ ದೃಷ್ಟಿ, ಅನೇಕ ನವೀನ, ವಿಪ್ಲವಕಾರಿ ದೃಷ್ಟಿಯುಳ್ಳವರ ಲೇಖನಗಳನ್ನು ಅವರು ತೀವ್ರವಾಗಿ ವಿಮರ್ಶೆ ಮಾಡಿದ್ದರು. ಆದರೆ ಅವರಲ್ಲಿದ್ದ ಗುಣಗಳನ್ನು ಉದಾರ ಭಾವನೆಯಿಂದ ಮೆಚ್ಚಿಕೊಳ್ಳುತ್ತಿದ್ದರು.
ಯಾವ ವಿಷಯವೇ ಆಗಲಿ, ಅವರದು ಸ್ವತಂತ್ರ ದೃಷ್ಟಿಕೋನ. ಒಮ್ಮೆ ಸಸ್ಯಶಾಸ್ತ್ರತಜ್ಞರೊಬ್ಬರು ಅವರಿಗೆ ಬೆಂಗಳೂರಿನ ಲಾಲ್‌ಬಾಗ್‌ನಲ್ಲಿರುವ ಗಿಡಮರಗಳ ಬಗ್ಗೆ ಬಹಳ ಉತ್ಸಾಹದಿಂದ ಮಾತನಾಡುತ್ತಾ, ಆ ತೋಟದಲ್ಲಿ ಕೆಲವು ಸಾವಿರ ಜಾತಿಯ ಸಸ್ಯಗಳಿವೆ. ಅಂತಹ ತೋಟ ಮತ್ತೊಂದಿಲ್ಲ ಎಂದು ಹೆಮ್ಮೆಯಿಂದ ಹೇಳಿದರು. ಎಲ್ಲವನ್ನೂ ಸಾವಧಾನದಿಂದ ಕೇಳಿದ ಶರ್ಮರು, “ಬಹಳ ಸಂತೋಷ ಆದರೆ ನಿಮ್ಮ ಗಮನಕ್ಕೆ ಬಂದಿದೆಯೊ ಇಲ್ಲವೋ ಆ ತೋಟದಲ್ಲಿ ನಮ್ಮ ನಾಡಿನ ಮೈಸೂರು ಮಲ್ಲಿಗೆಯೇ ಇಲ್ಲ!” ಅಂದರು. ಮೂಲತಃ ತೆಲುಗರಾಗಿದ್ದು. ಆಂಧ್ರ, ತಮಿಳುನಾಡು, ಕನ್ನಡನಾಡುಗಳ ಪರಿಚಯವಿದ್ದ ಶರ್ಮರಿಗೆ ಕನ್ನಡನಾಡಿನ ಬಗ್ಗೆಯೇ ಹೆಚ್ಚು ಒಲವು. ಮೈಸೂರು ಮಲ್ಲಿಗೆ, ವೀಳ್ಯದೆಲೆ, ರಸಪುರಿ, ಬಾದಾಮಿ, ಮಾವಿನಹಣ್ಣು, ನಂಜನಗೂಡು ರಸಬಾಳೆ, ಮೈಸೂರು ಅಗರಬತ್ತಿ, ಇದಕ್ಕೆ ಸಮನಾದ್ದು ಬೇರೆಲ್ಲೂ ಇಲ್ಲ ಎಂದು ಹೇಳುತ್ತಿದ್ದುದನ್ನು ನಾನು ಅನೇಕ ಬಾರಿ ಕೇಳಿದ್ದೇನೆ. ಹಾಗೆಯೇ, ಇತರ ಪ್ರಾಂತ್ಯದವರು ‘ಅತಿಥಿ ಸತ್ಕಾರ’ ಹೇಗೆ ಮಾಡಬೇಕೆಂಬುದನ್ನು ಕನ್ನಡಿಗರಿಂದ ಕಲಿಯಬೇಕು ಎಂದು ಹೇಳುತ್ತಿದ್ದರು.
ಶ್ರೀ ರಾಳ್ಲಪಲ್ಲಿ ಅನಂತಕೃಷ್ಣಶರ್ಮರು ಕಾಳಯುಕ್ತಿ ಸಂವತ್ಸರ ಫಾಲ್ಗುಣ ಶುಕ್ಲ ತ್ರಯೋದಶಿಯಂದು (೧೧.೩.೧೯೭೯) ತಿರುಪತಿ ತಿರುಮಲ ದೇವಸ್ಥಾನ ಆಸ್ಥಾನದಿಂದ ಸಂಗೀತ ಸಾಹಿತ್ಯ ಆಸ್ಥಾನ ವಿದ್ವಾನ್‌ ಪ್ರಶಸ್ತಿಯನ್ನು, ಎಕ್ಸಿಕ್ಯೂಟಿವ್‌ ಆಫೀಸರ್ ಪಿ.ವಿ.ಆರ್.ಕೆ. ಪ್ರಸಾದ್‌ರವರ ಸ್ವಗೃಹದಲ್ಲೇ ಸ್ವೀಕರಿಸಿದ ಒಂದೆರಡು ಗಂಟೆಗಳ ನಂತರವೇ ವೆಂಕಟೇಶ್ವರಸ್ವಾಮಿಯ ತಿರುವಡಿಗಳನ್ನಪ್ಪಿದರು.
ಚಿಕ್ಕರಾಮರಾಯರು
ನಮ್ಮ ಇಪ್ಪತ್ತನೇ ಶತಮಾನದ ಪೂರ್ವಭಾಗದ ನಾಲ್ಕು ದಶಕಗಳಲ್ಲಿ ಮೈಸೂರು ರಾಜ್ಯವನ್ನಾಳಿದ ಪ್ರಭು ನಾಲ್ವಡಿ ಕೃಷ್ಣರಾಜ ಒಡೆಯರು. ತಮ್ಮ ತಂದೆ, ತಾತಂದಿರ ರಾಜಧರ್ಮ ಆದರ್ಶಗಳನ್ನುಳಿಸಿಕೊಂಡು ಮೈಸೂರು ರಾಜ್ಯದ ಸರ್ವತ್ರ ಪ್ರಗತಿಯ ‘ನವೋದಯ’ ಕಟ್ಟಿ ಅದಕ್ಕೆ ಪ್ರಜಾವಾತ್ಸಲ್ಯದ ಕಳಶವನ್ನೇರಿಸಿ ಬೆಳಗಿಸಿದ ರಾಜರ್ಷಿ ಈ ಕೃಷ್ಣಭೂಪ. ಪ್ರಜೆಗಳ ಸುಖ ಕ್ಷೇಮಗಳೇ ಇವರ ಆಡಳಿತದ ಆದರ್ಶ. ಇಂತಹ ರಾಜಾಶ್ರಯದಲ್ಲಿ ನಮ್ಮ ಕಾಲಕ್ಕಿಂತ ವಿಪುಲವಾಗಿ ದೇಶದಲ್ಲಿ ಸುಭಿಕ್ಷವಿತ್ತು. ಪ್ರಜಾಜೀವನದಲ್ಲಿ ಸುಸಂಸ್ಕೃತಿಯಿತ್ತು. ಲಲಿತಕಲೆಗಳ ಸುಸೂತ್ರದ ಬೆಳವಣಿಗೆಯ ಬಂಗಾರದ ಕಾಲ. ಸಂಸ್ಥಾನದ ಈ ನವೋದಯ ನಾನಾ ಮುಖಗಳನ್ನು ಆದರಣೀಯವಾಗಿ ಕಂಡು ಮೆಚ್ಚಿದ “ಮಹಾತ್ಮಗಾಂಧಿಯವರು” ಮೈಸೂರನ್ನು ‘ಮಾದರೀ ಸಂಸ್ಥಾನ’ವೆಂದು ಸಾರಿ ಸಂತಸಪಟ್ಟ ಕಾಲವದು. ದಕ್ಷಿಣಭಾರತ ಸಂಗೀತ ಕ್ಷೇತ್ರದಲ್ಲಿ ತಂಜಾವೂರಿನಷ್ಟೇ ಪ್ರತಿಷ್ಠಿತವಾದ ಪ್ರಮುಖ ಕೇಂದ್ರವಾಗಿತ್ತು. ಆಗಿನ ನಮ್ಮ ಕೃಷ್ಣಪ್ರಭುವಿನ ರಾಜಾಸ್ಥಾನದಲ್ಲಿ ವೈಭವದಿಂದ ಮೆರೆದ ಸಂಗೀತ ವಿಭೂತಿ ಪುರುಷರು ಅನೇಕ. ಇಂತಹ ಆರಿಸಿದ ಸಾಲಿಗೆ ಸೇರಿದ ಮಹನೀಯರು ನಮ್ಮ ಗುರುಗಳಾದ “ಸಂಗೀತರತ್ನ” ಚಿಕ್ಕರಾಮರಾಯರು. ಅರಮನೆಯ ನಾಟಕ ಕಂಪನಿಯಲ್ಲಿ ಇವರಿಗಿಂತ ಹಿರಿಯ ವಯಸ್ಸಿನ ರಾಮರಾಯರೊಬ್ಬರಿದ್ದುದರಿಂದ, ಸುಲಭವಾಗಿ ಗುರುತಿಸಿ ಕೂಗಿ ಕರೆಯಲು, ಇವರ ಹೆಸರಿನ ಹಿಂದೆ “ಚಿಕ್ಕ” ಎಂಬ ‘ಪೂರ್ವಪದವನ್ನು’ ಸೇರಿಸಿದ್ದರಿಂದ ರೂಢಿಯಲ್ಲಿ ಆ ಹೆಸರೇ ನಿಂತಿತು. ದೇಹದ ಮಾಟದ ಉದ್ದ ಅಗಲ ಮಾತ್ರ ಆ ಪೂರ್ವಪದಕ್ಕೆ ಒಪ್ಪುತ್ತಿತ್ತು. ಆದರೆ ಅವರ ಕಲಾಪ್ರತಿಭೆ, ಜೀವನ ಕ್ರಮದ ಪರಿಚಯ ಇದ್ದವರಿಗೆ ಅವರು “ತ್ರಿವಿಕ್ರಮ”ರಾಗಿಯೇ ಕಂಡರು.
ಮಾನ್ಯ ಶ್ರೀ ವಿಷ್ಣುನಾರಾಯಣ ಭಾತ್ಕಂಡೆಯವರ ನೇತೃತ್ವದಲ್ಲಿ ಬರೋಡಾದಲ್ಲಿ ಅಖಿಲಭಾರತ ಸಂಗೀತ ಸಮ್ಮೇಳನ ಜರುಗಿತು. ಆಗ ಮೈಸೂರಿನ ಗಾಯಕ ಪ್ರತಿನಿಧಿ ೧೭ ವರ್ಷದ “ಚಿಕ್ಕರಾಮು”ವನ್ನು ಸಂಸ್ಥಾನ ಕಳುಹಿಸಿತ್ತು. ಸಮ್ಮೇಳನದ ಕೊನೆಯ ದಿನದ ಕಾರ್ಯಕ್ರಮಗಳ ಕೊನೆಯ ಭಾಗದವರೆಗೂ ಈ ತೇಜಸ್ವಿ ತರುಣನನ್ನು ಆದರಿಸಿ ಕೂಡಿಸಿದ್ದರೇ ಹೊರತು, ಈತನ ಗಾಯನಕ್ಕೆ ಅವಕಾಶವನ್ನೇ ಕೊಟ್ಟಿರಲಿಲ್ಲ, ವಯಸ್ಸಿನಲ್ಲಿ ಕಿರಿಯವನೆಂದು. ಇನ್ನೇನು ಸಮ್ಮೇಳನ ಮುಗಿಯಿತೇನೋ ಅನ್ನುವ ಹೊತ್ತಿಗೆ ಈ ತರುಣನ ಗಾಯನಕ್ಕೆ ಅವಕಾಶ ಸಿಕ್ಕಿತ್ತು.
ಸಮ್ಮೇಳನದಲ್ಲಿ ಸಂಗೀತವಿನಿಕೆ ನೀಡಿದ್ದ ಮಹಾನ್‌ಪಂಡಿತ, ಉಸ್ತಾದರ ಸಂಗೀತ ಕೇಳಿ ಸ್ಪೂರ್ತಿ ಪಡೆದಿದ್ದ, ಈ ಹದಿನೇಳು ವಯಸ್ಸಿನ ಹುಡುಗ ತನ್ನ ಗಾಯನದ ವಿನಿಕೆ ನೀಡಿದ. ಈತನ ಗಂಭೀರನಾದ, ಅಖಂಡ ಸುಸ್ವರ ಕೇಳಿದ ಹಿರಿಯರೆಲ್ಲ, ಒಕ್ಕೊರಲಿನಿಂದ ಹೊಗಳಿ ಹರಸಿದರು. ಈ ತರುಣನಿಗೆ ಬಂಗಾರದ ಪದಕ ನೀಡಿ ಆನಂದ ಪಟ್ಟರು. (ಅ.ನ.ಕೃ ತಮ್ಮ “ಕರ್ನಾಟಕದ ಕಲಾವಿದರು” ಅನ್ನುವ ಪುಸ್ತಕದ ಮೊದಲನೆಯ ಭಾಗದಲ್ಲಿ ಈ ಸಂದರ್ಭವನ್ನು ಸೊಗಸಾಗಿ ಚಿತ್ರಿಸಿದ್ದಾರೆ).
ಚಿಕ್ಕರಾಮ ರಾಯರ ಜನನವಾದದ್ದು ೧೮೯೩ರಲ್ಲಿ. ಇವರ ಸಂಗೀತ ಶಿಕ್ಷಣ ಮೊದಲು ನಡೆದದ್ದು ಆಸ್ಥಾನ ಸಂಗೀತ ವಿದ್ವಾಂಸರಾಗಿದ್ದ “ಸಂಗೀತ ಕಂಠೀರವ” ಕರಿಗಿರಿರಾಯರಲ್ಲಿ. ಸಣ್ಣ ವಯಸ್ಸಿನಲ್ಲೇ ಸಂಗೀತ ಪ್ರತಿಭೆ ಸೂಸುತ್ತಿದ್ದ ರಾಯರಿಗೆ ಗುರುಗಳು ಮನಬಿಚ್ಚಿ ಪಾಠ ಹೇಳಿದರು. ಶಿಷ್ಯನ ಸಂಗೀತ ಪ್ರಗತಿಯನ್ನು ಕಂಡು ‘ಸಂಗೀತ ಕಂಠೀರವ’ರು ಹಿಗ್ಗಿದರು, ಹೆಮ್ಮೆಪಟ್ಟರು. ಬಿಡಾರಂ ಕೃಷ್ಣಪ್ಪನವರ ಮಾರ್ಗದರ್ಶನವೂ ಇವರ ಸಂಗೀತ ಪ್ರಗತಿಗೆ ಅನುವಾಯಿತಂತೆ. ಅನಂತರ ‘ವೀಣಾ ಭಕ್ಷಿ’ ಸುಬ್ಬಣ್ಣನವರಲ್ಲಿ ಪಾಠ ಮುಂದುವರೆಸಿ ಮಹಾವಿದ್ವಾಂಸರಾಗಿ ಮೆರೆದರು. ಸಂಗೀತದಲ್ಲಿ ಇವರಿಗಿದ್ದ ವಿದ್ವತ್ತು, ಕಲಾಪ್ರತಿಭೆಯನ್ನು ಗುರುತಿಸಿದ “ನಾಲ್ವಡಿ ಕೃಷ್ಣರಾಜ” ಒಡೆಯರವರು ಅವರನ್ನು ತಮ್ಮ ಆಸ್ಥಾನ ವಿದ್ವಾಂಸರನ್ನಾಗಿ ಆರಿಸಿಕೊಂಡು ಮಾನ್ಯ ಮಾಡಿದರು. ರಾಯರ ಸಂಗೀತವೆಂದರೆ ‘ವೈಣಿಕ ಶಿಖಾಮಣಿ’ ಶೇಷಣ್ಣನವರಿಂದ ಹಿಡಿದು ಎಲ್ಲ ಸಹೃದಯ ರಸಿಕರ ಪಾಲಿಗೆ ಒಂದು ರಸದೌತಣವಿದ್ದಂತೆ! ರಾಯರ ಸಂಗೀತ ಪ್ರತಿಭೆಗೆ ಉತ್ತರ ದಕ್ಷಿಣ ಎರಡು ಭಾಗದಲ್ಲೂ ಮನ್ನಣೆ ಪುರಸ್ಕಾರ ದೊರೆತು, ಅವರ ಕೀರ್ತಿ ವಿಶಾಲವಾಗಿ ಹರಡಿತು.
ರಾಯರದ್ದು ನೋಡಲು ಸುಂದರಾಕಾರ. ತಿದ್ದಿತೀಡಿದ ತೇಜಸ್ವೀ ಮುಖಭಾವ. ಹೊಂಬಣ್ಣದ ಮೈಕಾಂತಿ. ಉಡುಪು ಧರಿಸುತ್ತಿದ್ದ ರೀತಿಯಲ್ಲೂ ಒಪ್ಪ ಓರಣ ಎದ್ದು ಕಾಣುತ್ತಿತ್ತು. ನಡೆ ನುಡಿ ನಡಿಗೆ ಎಲ್ಲದರಲ್ಲೂ ಒಂದು ವಿಶಿಷ್ಟ ಗಾಂಭೀರ್ಯ.
ದಿನನಿತ್ಯದ ಉಡಿಗೆ ತೊಡುಗೆಗಳಲ್ಲೂ, ದರ್ಬಾರ್ ಡ್ರೆಸ್ಸಿನಲ್ಲೂ ಅವರ ಮುಖದಲ್ಲಿ ಮಿಂಚುತ್ತಿದ್ದುದು ರಾಜಕಳೆ. ಶ್ರೀ ನಾಲ್ವಡಿ ಕೃಷ್ಣರಾಜೇಂದ್ರರು ರಾಯರ ಕಲಾಪ್ರತಿಭೆ ಮತ್ತು ಗಳಿಸಿದ್ದ ಕೀರ್ತಿಯಿಂದ ಸುಪ್ರೀತರಾಗಿ, “ಸಂಗೀತ ರತ್ನ” ಬಿರುದು ಕೊಟ್ಟು ಸನ್ಮಾನಿಸಿದಾಗಿನ ಭಾವಚಿತ್ರ ನೋಡಿದವರಿಗೆ ತಟ್ಟನೆ ಇದು ನಮ್ಮ ಮಹಾರಾಜರಾದ ಕೃಷ್ಣರಾಜ ಪ್ರಭುಗಳದ್ದೇ ಅಲ್ಲವೇ? ಎಂದು ಭ್ರಮಿಸುವಂತಿದೆ. ಅವರ ರಸಾಭಿಜ್ಞ ಸಂಗೀತವೂ ಅಷ್ಟೇ ರಾಗ-ಭಾವ ಲಯ ಭಾವಗಳಿಂಧ ಅಲಂಕೃತವಾದ ನವರತ್ನ ಕರಂಡದಂತೆ!
ಮಿಷನ್‌ ಸ್ಕೂಲಿನಲ್ಲಿ ಓದಿದ ರಾಯರ ಕನ್ನಡ ಮತ್ತು ಇಂಗ್ಲೀಷ್‌ ಭಾಷೆ ಅಪ್ಪಟ ದರ್ಜೆಯದು. ಆಡಿದರೂ ಅಷ್ಟೆ, ಬರೆದರೂ ಅಷ್ಟೆ ಲೋಕದ ತಿಳುವಳಿಕೆ, ಅದರ ಆಗು ಹೋಗುಗಳಲ್ಲಿ ಅವರಿಗಿದ್ದ ಆಸಕ್ತಿ, ನನಗೆ ತಿಳಿದಂತೆ ಆ ಕಾಲದ ಯಾವ ಸಂಗೀತ ವಿದ್ವಾಂಸರಿಗೂ ಇದ್ದಂತಿಲ್ಲ. ಆಧ್ಯಾತ್ಮ ಜ್ಞಾನದಿಂದ ಆಧುನಿಕ ಕಾಲದ ಎಲ್ಲ ಬೆಳವಣಿಗೆಯಿಂದಲೂ ಜ್ಞಾನ ಸಂಪಾದಿಸುವ ಕುತೂಹಲ, ಹಂಬಲ ಅವರಿಗಿತ್ತು. ನಾಟಕಗಳಲ್ಲೇ ಪಳಗಿದ ಅವರ ಆಸಕ್ತಿ ಸಿನಿಮಾ ಮಾಧ್ಯಮವನ್ನು ಕಂಡಾಗ ಅವರನ್ನು ವಿಸ್ಮಯಗೊಳಿಸಿತು. “ಏನಯ್ಯಾ, ಈ ಸಿನಿಮಾ ಮಾಧ್ಯಮ ಬರುವ ಕಾಲಕ್ಕೆ ನನಗೆ ವಯಸ್ಸಾಗಿ ಬಿಡ್ತಲ್ಲಾ!” ಎಂದು ಎಷ್ಟೋಸಾರಿ ನನಗೆ ಹೇಳಿದ್ದುಂಟು. ಒಂದು ರೀತಿಯಲ್ಲಿ ಅವರದ್ದು ‘ವರ್ಸಟೈಲ್‌’ ವ್ಯಕ್ತಿತ್ವ.
ಅರಮನೆ ನಾಟಕ ಕಂಪೆನಿ ಆ ಕಾಲದಲ್ಲಿ ಬಹಳ ಹೆಸರುವಾಸಿಯಾಗಿತ್ತು. ಅದರಲ್ಲಿ ಸೇರಿ ನುರಿತವರು ರಾಯರು. ಬಿಡೃಂ ಕೃಷ್ಣಪ್ಪನವರ ಜೊತೆ ಆ ಕಂಪನಿಯಲ್ಲಿ ಪಾತ್ರ ವಹಿಸುತ್ತಿದ್ದರು. ಅದು ಹೇಗೋ ಆ ಕಂಪನಿ, “ಶಾಕುಂತಲಾ ಕರ್ನಾಟಕ ನಾಟಕ ಮಂಡಲಿ” ಎಂದು ಪರಿವರ್ತನೆ ಹೊಂದಿ, ಅರಮನೆಯಿಂಧ ಹೊರಗೆ ಬಂದಿತು. “ನವರಾತ್ರಿ” ಉತ್ಸವದ ಸಂದರ್ಭದಲ್ಲಿ, ಮೂರು ದಿನಗಳು ‘ಮೈಸೂರು ಟೌನ್‌ಹಾಲ್‌’ ಇವರ ಕಂಪೆನಿಯ ನಾಟಕಗಳಿಗೇ ಮೀಸಲು. ರಾಯರೇ ಕಂಪನಿ ಮನೆಗೆ ಬಂದು ಮಿಕ್ಕವರೆಲ್ಲರಿಗೂ ಪಾತ್ರದ ಹಾಗೂ ಸಂಗೀತದ ಅಭ್ಯಾಸ ಮಾಡಿಸುತ್ತಿದ್ದರು. “ದುಷ್ಯಂತ, ಗಯ, ಸುಧನ್ವ, ಇಂದ್ರ, ಅರ್ಜುನ, ಕೀಚಕ ಮತ್ತು ಎಸ್‌. ಪಾಲ್‌” ಈ ನಾಟಕಗಳ ಇವರ ಮುಖ್ಯ ಪಾತ್ರ ಜನಾದರಣೀಯವಾಗಿತ್ತು. ಅವುಗಳಲ್ಲಿ ಅವರು ಹಾಡುತ್ತಿದ್ದ ಹಾಡುಗಳಿಗೆ, ಕಂದ ಪದ್ಯಗಳಿಗೆ “ಒನ್ಸ್‌ಮೋರ್”ಗಳು ಬರುತ್ತಿದ್ದವೆಷ್ಟೊ! ಆ ಕಾಲದ ಪ್ರಸಿದ್ಧ ನಟರಲ್ಲಿ ರಾಯರ ಹೆಸರು ವಿಜೃಂಭಿಸುತ್ತಿತ್ತು. ಅವರ ಜೊತೆ ಎಷ್ಟೋ ನಾಟಕಗಳಲ್ಲಿ ಬಾಲಕನ ಪಾತ್ರ ಮಾಡುತ್ತಿದದ ನನಗೆ, ಅದರ ನೆನಪು ಹಚ್ಚ ಹಸಿರಾಗಿದೆ.
“ವಿದ್ವತ್ತಿನ ದುಡಿಮೆ ಮನೆಯಲ್ಲಿ, ಆದರೆ ಕಲೆಯ ಅಭಿವ್ಯಕ್ತಿ ವೇದಿಕೆಯಲ್ಲಿ” ಅನ್ನುವುದು ಅವರ ಸಂಗೀತದ ಗುರಿ. “Singing should happen in the soul. The main aim of the art is to get closer to the Lord” ಅನ್ನುವಂತಹದು. ಅವರು ಆರಿಸಿದ, ಆದರಿಸಿದ ಕಲಾಪ್ರವೃತ್ತಿ ಸಂಗೀತ ಸಾಹಿತ್ಯ ಒಂದಕ್ಕೊಂದು ಪೂರಕವಾಗಿರಬೇಕು. ಅನ್ನುವ ಕಲಾ ಸೂಕ್ಷ್ಮತೆ ಅವರಲ್ಲಿದ್ದಂತೆ ಇತರ ವಿದ್ವಾಂಸರಲ್ಲಿ ನಾನು ಕಂಡಿರುವುದು ಅಪರೂಪ.
“ವೀಣಾವಾದನ ಲೋಲುಡೌ” ಎಂದು ಅವರು ಹಾಡಿದಾಗ ಅವರು ಕೊಡುತ್ತಿದ್ದ ಕಂಠದ ನಾದ ವೀಣಾಗವಾದನದಷ್ಟೇ ಮಧುರ, ಮಂಜುಳ.
“ಬಾಯಿಯಲ್ಲಿ ವೀಣಾ ವಾದನ” ಎಂದು ಹಾಡ್ತೀಯಾ? ಆದರೆ ನಾದ ಮಟ್ಟಿಗೆ ನಾಗಸ್ವರದ ನಾದದಷ್ಟು ಕೊಟ್ಟರೆ, ಸಂಗೀತವೇ ಹೋಗಿ ಬಿಡುತ್ತಲ್ಲಯ್ಯಾ!” ಎಂದು ನವಿರಾಗಿ ಮೂದಲಿಸುವಷ್ಟು ಸೂಕ್ಷ್ಮ, ಅವರಲ್ಲಿದ್ದ ಕಲೆಯ ಒಲವು.
ಸಂಗೀತದಲ್ಲಿ ಸಾಹಿತ್ಯದ ಪದಗಳನ್ನು ಉಚ್ಚರಿಸುವಾಗ, ಕೃತಿಯ ಅಥವಾ ದೇವರ ನಾಮದ ಸಮಗ್ರ ವೈಭವ ಕಾಣುವಂತಿರಬೇಕು ಅನ್ನುವುದು ಅವರ ಕೋಮಲ ಹೃದಯದ ಕಲಾಗುರಿ. ವೀಣಾನಾದದಿಂದ ಸಿಂಹನಾದದವರೆಗೆ ಯಾವ ಪ್ರಮಾಣದಲ್ಲೂ ಬರುವಂತಿರಬೇಕು ‘ನಾದಸಂಸ್ಕರಣ’, ಅನ್ನುವುದು ಅವರ ಖಚಿತವಾದ ಅಭಿಪ್ರಾಯ. ಅಂತಹ ಸುಸಂಸ್ಕಾರಕ ನಮ್ಮ ಕಾಲದಲ್ಲಿ ಎಷ್ಟು ಮಂದಿ ಗಾಯಕರಲ್ಲಿ ಕಂಡು ಬರುತ್ತಿದೆ! ರಾಯರಂತಹ ರಸ-ಋಷಿಗಳಿಗೆ ಮಾತ್ರ ಅದು ಸಾಧ್ಯ.
ರಾಯರು ಸಂಗೀತ ಮತ್ತು ಜೀವನದ ಎಲ್ಲ ಮುಖಗಳಲ್ಲೂ ಧರ್ಮ ಮತ್ತು ಸಂಪ್ರದಾಯಕ್ಕೆಕ ಕಟ್ಟುಬಿದ್ದವರು. ಇವರು ವಿನಯಸಂಪನ್ನರು. ಕಲಾ ಮರ್ಯಾದೆ ಬಲ್ಲವರು. ಎಲ್ಲರನ್ನೂ ಪ್ರೀತಿ ವಿಶ್ವಾಸದಿಂದ ನೋಡುವಂತಹ ಸಹೃದಯರು. ಆದರೆ ಅವರ ವಿದ್ವತ್ತನ್ನು ಕೆಣಕಲು ಬಂದ ಭಂಡರನ್ನು ಅವರು ಹದಗೊಳಿಸುತ್ತಿದ್ದ ರೀತಿ ಅವರಿಗೇ ಮೀಸಲು. ಅಂತಹ ಭಂಡರಿಗೆ ವಿದ್ವತ್‌ ಸೂಜಿಮದ್ದನ್ನು ಕೊಟ್ಟು ಹತೋಟಿಗೆ ತರುತ್ತಿದ್ದ ಸಾಮರ್ಥ್ಯ ಇದ್ದವರು. ಆದರೂ ಸಾಮಾನ್ಯರಿಗೆ ಅರ್ಥವಾಗುವಂತೆ ಅವರ ಅವಿವೇಕವನ್ನು ಬಯಲಿಗೆಳೆಯುವ ಸ್ವಭಾವ ಅವರದ್ದಲ್ಲ. ಯಾರ ತೇಜೋವಧೆಯನ್ನೂ ಮಾಡದಂತಹ ಸಾತ್ವಿಕರು. “ಪಲ್ಲವಿ” ಗಾಯನದಲ್ಲಿ ಅವರಿಗಿದ್ದ ಪರಿಣತಿಯನ್ನು ಮೆಚ್ಚಿ ಅವರನ್ನು “ಲಯ-ಬ್ರಹ್ಮ” ಎಂದು ಅಭಿನಂದಿಸಿದರು ಪುದುಕೋಟೆ ದಕ್ಷಿಣಾಮೂರ್ತಿ ಪಿಳ್ಳೆಯವರು. (ಪಿಳ್ಳೆಯವರನ್ನು ಎಲ್ಲ ವಿದ್ವಾಂಸರೂ “ಕಲಿಯುಗದ ನಂದಿಕೇಶ್ವರ” ಎಂದು ಹೊಗಳುತ್ತಿದ್ದರು.)
ರಾಯರು ದೇವರನಾಮಗಳನ್ನು ಹಾಡುತ್ತಿದ್ದ ರೀತಿ ಅನುಕರಣೀಯ ಮತ್ತು ಅಭಿನಂದನೀಯ. “ಬಾಗಿಲನು ತೆರೆದು ಸೇವೆಯನು ಕೊಡು ಹರಿಯೆ”. “ಸಂಗೀತಪ್ರಿಯ ಮಂಗಳ ಸುಗುಣತರಂಗ ಮುನಿಕುಲೋತ್ತುಂಗ ಕಣಮ್ಮಾ”, “ಎಲ್ಲಿರುವೆ ತಂದೆ ಬಾರೋ ಮಾರುತಿ” ಮತ್ತು ‘ಜಯದೇವ ಕವಿಯ’ಯ “ನಾಥ ಹರೇ ಜಗನ್ನಾಥ ಹರೇ” ಇವುಗಳನ್ನು ಅವರು ಹಾಡುತ್ತಿದ್ದ ಶೈಲಿ ವಿಶಿಷ್ಟವಾದದ್ದು ಹೃದಯ ಸ್ಪರ್ಶಿಯಾದದ್ದು.
ಶ್ರೀರಾಮನವಮಿ ಉತ್ಸವವನ್ನು ಪ್ರತಿವರ್ಷವೂ ಅವರ ಮನೆಯಲ್ಲೇ ನಡೆಸುತ್ತಿದ್ದರು. ಒಂದೊಂದು ದಿನ ಒಬ್ಬೊಬ್ಬ ವಿದ್ವಾಂಸರ ಕಚೇರಿ. ಕರ್ನಾಟಕ ಸಂಗೀತ ವಿದ್ವಾಂಸರ ಗಾಯನ ಒಂದು ದಿನ ನಡೆದರೆ, ಮತ್ತೊಂದು ದಿನ ಹಿಂದುಸ್ತಾನಿ ಸಂಗೀತ ಪಂಡಿತರು ಹಾಡುತ್ತಿದ್ದರು. ಸಂಗೀತ ಉಸ್ತಾದರಾದ ‘ಅಮಾನತ್‌ ಅಲೀ ಖಾನ್‌’, ಬರ್ ಖತ್‌ ಉಲ್ಲಾಖಾನ್‌ ಇಂತಹ ಮಹಾನುಭಾವರ ಗಾಯನ, ವಾದನ ನಾನು ಕೇಳಿದ್ದು, ರಾಯರು ನಡೆಸುತ್ತಿದ್ದ ಶ್ರೀರಾಮನವಮಿ ಉತ್ಸವದಲ್ಲೇ! ಹಿಂದುಸ್ತಾನಿ ಸಂಗೀತ ಮಾಧುರ್ಯ ರಾಯರಿಗೆ ಅಪ್ಯಾಯಮಾನವಾಗಿತ್ತು. ರಾಯರೂ ಹಿಂದುಸ್ತಾನಿ ರಾಗಗಳನ್ನು ಬಹುವಾಗಿ ಹಾಡುತ್ತಿದ್ದರು.
ಕಲಾಲೋಕ ವಿಹಾರದಲ್ಲಿ ಅವರು ಕಂಡ ವೈಭವಕ್ಕೂ, ಕಠಿನ ಭವಜೀವನದಲ್ಲಿ ಉಂಡ ನೋವಿಗೂ ಸಂಬಂಧವೇ ಇಲ್ಲ. ಹತ್ತು ಹನ್ನೆರಡು ವರ್ಷಗಳು ವಾತ್ಸಲ್ಯದಿಂದ ಬೆಳೆಸಿದ, ದಂತದ ಗೊಂಬೆಗಳಂತೆ ಅಂದವಾಗಿದ್ದ ಅವರ ಇಬ್ಬರು ಹೆಣ್ಣು ಮಕ್ಕಳು “ಪೋಲಿಯೋ” ಖಾಯಿಲೆಗೆ ತುತ್ತಾಗಿ ಅಸುನೀಗಿದರು. ಆ ಖಾಯಿಲೆಯನ್ನು ವಾಸಿಮಾಡುವಂತಹ ಮದ್ದು ಆಗ ಇರಲಿಲ್ಲವೇನೊ> ತಮ್ಮ ಹೃದಯದ ಸಂಕಟವನ್ನು ತಾವೇ ನುಂಗಿಕೊಂಡರು. ನಂಜು ನುಂಗಿದ ನಂಜುಂಡನಂತೆ! ಇಷ್ಟಾದರೂ ಹೊರಗೆ ಬಂದರೆ ಮಾತ್ರ, ಇವರಷ್ಟು ಸುಖಿ ರಾಜ್ಯದಲ್ಲೇ ಇಲ್ಲವೇನೋ ಅನ್ನುವ ಮಟ್ಟಿಗೆ ನಡೆದುಕೊಳ್ಳುತ್ತಿದ್ದರು.
ರಾಯರಿಗೆ ಸೊಗಸಾದ `Sense of humour’ ಇತ್ತು. ಪಾಠದಲ್ಲಿ ತಪ್ಪುಮಾಡಿದ ಹುಡುಗರನ್ನು ಬಯ್ಯದೆ, ನವಿರಾಗಿ ಗೇಲಿ ಮಾಡಿ, ಅನಂತರ ಅವರ ತಪ್ಪುಗಳನ್ನು ತಿದ್ದುತ್ತಿದ್ದರು. ಅವರ ಸಂಗೀತದ ಜಾಡನ್ನು ಹಿಡಿಯ ಬಯಸುವ ಶಿಷ್ಯನಿಗೆ ತಕ್ಕಮಟ್ಟಿಗೆ ಒಳ್ಳೆಯ ಸಂಗೀತದ ಪೂರ್ವಜನ್ಮದ ಸುಕೃತ ಅಗತ್ಯವಾಗಿ ಬೇಕಾಗಿತ್ತು.
ಗುರುಗಳಾದ ಭಕ್ತಿ ಸುಬ್ಬಣ್ಣನವರ ಕೊನೆಯ ದಿನಗಳಲ್ಲಿ ಪ್ರತಿನಿತ್ಯವೂ ಹೋಗಿ ನೋಡಿಕೊಂಡು ಸಾಧ್ಯವಾದಷ್ಟು ಸೇವೆ ಮಾಡಿ ಬರುತ್ತಿದ್ದರು.
ಸಂಗೀತವನ್ನು ಹಾಡುವಗ ಅವರ ಅಂತರಂಗ, ಭಾವತರಂಗಗಳನ್ನು ಮಿಡುಯುತ್ತಿತ್ತು. ಜೀವನದಲ್ಲಿ ಅವರು ಅನುಭವಿಸಿದ ನೋವುಗಳೇ ಹಾಗೆ ಮಿಡಿಸುತ್ತಿದ್ದವೇನೊ! “The finest music often comes out of the saddest moments in life” ಅನ್ನುವ ಕವಿವಾಣಿ ಇವರಿಗಾಗಿಯೇ ಬಂದುದೇನೊ!
ಗಾನವಿಶಾರದ, ಗಾಯಕ ಶಿಖಾಮಣಿ ಬಿಡಾರಂ ಕೃಷ್ಣಪ್ಪನವರ ಪ್ರಸನ್ನ ಸೀತಾರಾಮ ಮಂದಿರದಲ್ಲಿ ಒಂದು ಸಲ ರಾಯರ ಕಚೇರಿ ಆಯಿತು. ಆರಂಭದಲ್ಲಿಯೇ ಆದಿತಾಳದ ವರ್ಣ ಹಾಡಿದ ರೀತಿಗೆ ನೆರೆದಿದ್ದ ವಿದ್ವಾಂಸರು ತಾಳ ಹುಡುಕುತ್ತ ಕಣ್ಣುಕಣ್ಣು ಬಿಟ್ಟರಂತೆ. ಕೃಷ್ಣಪ್ಪನವರು ತರುಣ ವಿದ್ವಾಂಸನನ್ನು ಮೆಚ್ಚಿಕೊಂಡು, “ನಮ್ಮ ನಂತರ ದೊಡ್ಡ ಸಂಗೀತವೇ ಹೋಗಿ ಬಿಡುತ್ತದೆಂದು ಭಾವಿಸಿದ್ದೆವು. ನಿಮ್ಮಂತಹ ತರುಣರಿರುವವರೆಗೆ ಆ ಭಯವಿಲ್ಲವಾಗಿದೆ” ಎಂದು ರಾಯರನ್ನು ಹರಸಿದರಂತೆ.
ತಂಜಾವೂರಿಗೆ ರಾಯರು ೧೯೩೧ ರಲ್ಲಿ ಶ್ರೀ ತ್ಯಾಗರಾಜರ ಆರಾಧನಾ ಉತ್ಸವಕ್ಕೆ ಆಹ್ವಾನಿತರಾಗಿ ಹೋಗಿದ್ದರು. ದೊಡ್ಡವಿದ್ವಾಂಸರು ಕೂಡ ತಮ್ಮ ಸೇವೆಯನ್ನು ಹತ್ತು ನಿಮಿಷಗಳಲ್ಲಿ ಮುಗಿಸಬೇಕಾಗಿತ್ತು. ಆದರೆ ಶ್ರೋತೃವರ್ಗ ನಾಲ್ಕೂವರೆ ಗಂಟೆ ಕಾಲ ರಾಯರ ಗಾನಸುಧಾರಸವನ್ನು ಸವಿಯಿತು. ಗಾಯನ ಮುಗಿದಾಗ ರಾತ್ರೆ ಹನ್ನೊಂದು ಗಂಟೆ. ಅಭಿನವ ತ್ಯಾಗರಾಜರನ್ನು ಕಂಡೆವೆಂದು ಸಭೆ ಹರ್ಷಿಸಿತು.
ರಾಯರ ಜೀವನದಲ್ಲಿ ಬಹಳ ದುಃಖದ ಪ್ರಸಂಗವೊಂದು ಕಾರ್ಮೋಡದಂತೆ ಕವಿಯುತ್ತ ಬರುತ್ತಿತ್ತು. ೧೯೩೭ರಲ್ಲಿ ರಾಯರ ಮನೆಯಲ್ಲಿ ನಡೆದ ರಾಮೋತ್ಸವಕ್ಕೆ ಅವರ ಗುರುಗಳು ದಯಮಾಡಿಸಿದ್ದರು. ಶಿಷ್ಯನಿಂದ, “ಮಂಚ ಬಾರದು, ಮಡದಿ ಬಾರಳು” ಎಂಬ ದೇವರ ನಾಮ ಹಾಡಿಸಿ ಕೇಳಿ ಆನಂದ ತುಂದಿಲರಾಗಿ “ಪ್ರಾಯಶಃ ಹೀಗೆ ನಾನು ನೋಡುವುದು ಇದೇ ಕೊನೆಯ ರಾಮೋತ್ಸವ, ರಾಮು.” ಎಂದರು. ಮಾರನೆಯ ವರ್ಷ ಸುಬ್ಬಣ್ಣನವರು ಹಾಸಿಗೆ ಹಿಡಿದು ಮಲಗಿಬಿಟ್ಟರು. ಶಿಷ್ಯನಿಂದ ಪುರಂದರದಾಸರ ಕೆಲವು ದೇವರನಾಮ ಹಾಡಿಸಿ ಕೇಳಿ, “ರಾಮು, ನಿನಗೆ ಕೊಡಬೇಕಾದುದೆಲ್ಲವನ್ನೂ ಕೊಟ್ಟಿದ್ದೇನೆ. ನಮ್ಮ ಗುರು-ಶಿಷ್ಯ ಬಾಂಧವ್ಯ ಜನ್ಮ ಜನ್ಮಾಂತರಗಳಲ್ಲೂ ಇರಲಿ” ಎಂದು ಮೈದಡವಿ ಹರಸಿದರು. ಅದೇ ಅವರ ಕೊನೆಯುಸಿರಾಯಿತು. ರಾಯರು ಅನಾಥರಾದರು.
ರಾಯರು ಕರ್ನಾಟಕ ಸಂಗೀತ ವಿದ್ವಾಂಸರಲ್ಲಿ ಹಿರಿಯ ಸ್ಥಾನ ಪಡೆದುಕೊಂಡಿದ್ದವರು. ಇವರ ರಾಗ ವಿಸ್ತಾರ, ತಾಳ ಯೋಜನೆ, ಶ್ರುತಿ ಪ್ರಾಧಾನ್ಯ ಅಸಮಾನ್ಯ ವ್ಯಕ್ತಿತ್ವವನ್ನು ತೋರುತ್ತಿದ್ದವು. ಒಮ್ಮೆ ಕೇಳಿದರೆ ಮರೆಯಲಾಗದಂತಹ ಗಂಡು ಸಂಗೀತ, ಶಾರೀರವೂ ಅಷ್ಟೆ, ಸಶಕ್ತ ಸಂಗೀತ ಚಿತ್ತವನ್ನು ಮುತ್ತಿಬಿಡುವ ಸ್ವರ-ತಾನಗಳ ಲಾಸ್ಯ, ರಾಯರ ಗಾನ ಪರ್ವತಧಾರೆಯಂತೆ ಗಹನವೂ ಗಂಭೀರವೂ ಆದುದು. ಅದರ ವೈಖರಿ, ರಾಜವೈಖರಿ.
ದಕ್ಷಿಣಾದಿ ಸಂಗೀತದಲ್ಲಿ ಅನೇಕ ಸಂಪ್ರದಾಯಗಳ ಪರಿಚಯವಿದ್ದುದರಿಂದ, ರಾಯರ ಸಂಗ್ರಹ ಅಪಾರವಾಗಿತ್ತು. ಶಾಸ್ತ್ರ ಭಾಗದಲ್ಲಿಯಾಗಲೀ, ಕಲಾಭಾಗದಲ್ಲಿಯಾಗಲೀ ಅಧಿಕಾರವಾಣಿಯಿಂದ ತಮ್ಮ ಅಭಿಪ್ರಾ:ಯವನ್ನು ಮಂಡಿಸಬಲ್ಲ ಸಾಮರ್ಥ್ಯವಿತ್ತು. ಅದಕ್ಕನುಗುಣವಾದ ವಿದ್ವತ್ತಿನ ಕೆಚ್ಚೂ ಇತ್ತು. ರಾಯರಿಗೆ ಕರ್ನಾಟಕ ಸಂಗೀತವೇ ಅಲ್ಲದೆ, ಹಿಂದೂಸ್ತಾನಿ ಪದ್ಧತಿ ಸಾಕಷ್ಟು ಗೊತ್ತಿತ್ತು. ಚೀಜುಗಳನ್ನು ಗವಾಯ್‌ಗಳಂತೆಯೇ ಹಾಡಲು ರಾಯರು ಸಮರ್ಥರಾಗಿದ್ದರು.
ರಾಯರು ಕರ್ನಾಟಕದ ಉತ್ಕಟ ಅಭಿಮಾನಿಗಳು. ವಿಜಯನಗರದ ಸ್ಮಾರಕೋತ್ಸವದಲ್ಲಿ ಇವರು ಹಾಡಿದ ಕನ್ನಡ ಕೀರ್ತನೆಗಳು ಇಂದಿಗೂ ಶ್ರಾವಕರ ಕಿವಿಯಲ್ಲಿ ಪ್ರತಿಧ್ವನಿಸುತ್ತಿದೆ. ಕನ್ನಡ ದೇವರನಾಮ, ಕೀರ್ತನೆಗಳನ್ನು ರಾಯರು ಒಂದು ವೈಶಿಷ್ಟದಿಂದ ಹಾಡುತ್ತಿದ್ದರು.
ಚಿಕ್ಕರಾಮರಾಯರು ಸಂಗೀತ ಕಲೆಯಲ್ಲಿ ದೊಡ್ಡವರು, ಶಾಸ್ತ್ರದಲ್ಲಿ ನಿಪುಣರು. ಶಿಷ್ಯರಿಗೆ ಧಾರಾಳವಾಗಿ ಹೇಳಿಕೊಡುವ ಬುದ್ದಿ, ಹೊಸಹೊಸ ಅಂಶಗಳನ್ನು ಕಲೆಯಲ್ಲಿ ಶೋಧಿಸುವ ಪ್ರಾಯೋಗಿಕ ಮನೋಭಾವ. ಈ ಎಲ್ಲ ಗುಣಗಳಿಂದ ಹಿಂದೂಸ್ಥಾನದ ಕಲಾವಿದರ ಪಂಕ್ತಿಯಲ್ಲಿ ರಾಯರು ಹಿರಿಯ ಸ್ಥಾನ ಗಳಿಸಿಕೊಂಡವರು. ಇವರು ಕನ್ನಡಿಗರೆಂದ ಮೇಲೆ ನಮ್ಮ ಹೆಮ್ಮೆಗೆ ಅಡ್ಡಿಯೇನುಂಟು? ಎಂದು “ಅ.ನ.ಕೃ” ಹಾಡಿ ಹೊಗಳಿದ್ದಾರೆ. ಶ್ರೀಯುತರ ಶಿಷ್ಯರು ಅವರ ಪರಂಪರೆಯನ್ನು ಕಾಪಾಡಿಕೊಂಡು ಬಂದು ಅವರ ಹೆಸರು ಅಚ್ಚಳಿಯದಂತೆ ಉಳಿಸಲೆಂದು ನಮ್ಮ ಹಾರೈಕೆ.
ಅರಕೆರೆ ನಾರಾಯಣರಾವ್‌, ಆರ್.ಆರ್.ಕೇಶವಮೂರ್ತಿ, ಬಿ.ವಿ.ಕೆ. ಶಾಸ್ತ್ರಿ, ಬಿ.ಎನ್‌.ಶ್ರೀನಿವಾಸನ್‌, ಎ.ಸುಬ್ಬರಾವ್‌ ಹೀಗೆ ಅನೇಕ ಮಂದಿಗೆ ವಿದ್ಯಾದಾನ ಮಾಡಿದ ಉದಾರಿಗಳು. ಇವರನ್ನು ಗುರುವಾಗಿ ಪಡೆದ ನಾವೆಲ್ಲರೂ ಪುಣ್ಯವಂತರಲ್ಲವೆ?
ರಾಯರ ಸಂಗೀತ ರಚನೆಗಳನ್ನು ಪಾಠ ಮಾಡಿದವರಿಗೆ ಅವರ ಮಹಿಮೆ ಅರ್ಥವಾಗುತ್ತದೆ.
ಈ ಸಂಗೀತ ರಸ-ಋಷಿ, ೧೯೪೫ ರ ಜನವರಿ ೮ ರಂದು ತಮ್ಮ ಇಹಲೋಕ ವ್ಯಾಪಾರ ಮುಗಿಸಿದರು. ಆದರೆ ಅವರು ನಮ್ಮ ಶಿಷ್ಯರೆಲ್ಲರ ಪಾಲಿಗೆ ಬಿಟ್ಟುಹೋದ ಸಂಗೀತ, ಪ್ರೀತಿ-ವಾತ್ಸಲ್ಯಗಳು ಅಮರವಾಗಿ ಉಳಿದಿವೆ.
 
ಪಿಟೀಲು ಚೌಡಯ್ಯ
ವಿದ್ಯೆ ಸುಲಭವಾಗಿ ದಕ್ಕುವ ವಸ್ತುವಲ್ಲ ತಪಸ್ಸಿನಿಂದ ಮಾತ್ರ ಶಾರದೆಯನ್ನು ಒಲಿಸಿಕೊಳ್ಳಲು ಸಾಧ್ಯ. ಈ ಮಾತು ಕರ್ನಾಟಕ ಸಂಗೀತ ಪರಂಪರೆಯ ಮಹಾನ್‌ ಸಾಧಕ ಬಿಡಾರಂ ಕೃಷ್ಣಪ್ಪನವರು ತಮ್ಮಲ್ಲಿ ಶಿಷ್ಯವೃತ್ತಿಯನ್ನರಸಿ ಬಂದ ಹದಿನಾರರ ತರುಣ ಚೌಡಯ್ಯನಿಗೆ ಹೇಳಿದ್ದು. ಈ ವಯಸ್ಸಿಗೆ ನೇಗಿಲು ಹಿಡಿದು ಭೂಮಿಯನ್ನು ಉತ್ತಿ, ಬಿತ್ತಿ ಫಸಲು ತೆಗೆದು ಅನ್ನದಾತನೆನಿಸಬೇಕಾಗಿದ್ದ ಒಕ್ಕಲಿಗ ಹುಡುಗ ತನ್ನ ಹಳ್ಳಿಯನ್ನು ಬಿಟ್ಟು ಮೈಸೂರಿಗೆ, ಅದರಲ್ಲೂ ಬಿಡಾರಂ ಕೃಷ್ಣಪ್ಪನವರಲ್ಲಿಗೆ ಬಂದು ಸಂಗೀತ ವಿದ್ಯೆಗಾಗಿ ಕೈಚಾಚಿ ನಿಂತ ಇಂಥ ಸಂದರ್ಭಗಳಲ್ಲಿ ಗುರುಗಳಾದರೂ ಬೇರೇನು ಹೇಳಬಹುದು. ಆದರೆ ಈ ರೈತಾಪಿ ಹುಡುಗನ ಸಂಸ್ಕಾರ ಬೇರೆಯದೇ ಆಗಿತ್ತು. ಚೌಡಯ್ಯ ಒಂದರ್ಥದಲ್ಲಿ ವಿದ್ಯೆಯನ್ನರಿಸಿ ಹೋಗಿರಲಾರರು, ವಿದ್ಯೆಯೇ ಆತನನ್ನು ಅರಸಿ ಬಂದಿರಬೇಕು. ಮೈಸೂರು ಟಿ.ಚೌಡಯ್ಯ ಹುಟ್ಟಿನೊಂದಿಗೇ ಸಂಗೀತ ಕಲೆಯನ್ನು ಸಾಧಿಸಿಯೇ ತೀರುವ ಛಲವನ್ನು ತಳೆದು ಬಂದವರು. ಅದರೊಂದಿಗೆ ಅವರ ಹಿರಿಯರ ಸದಭಿರುಚಿ, ಕಲಾಭಿಮಾನ, ಜೊತೆಗೆ ಅವರಿಗೆ ಅದಕ್ಕೆಲ್ಲ ಬೇಕಾದ ವಾತಾವರಣ ಹಠಯೋಗಿಯಂಥ ಗುರು ಸಿಕ್ಕದ್ದು ಅದೃಷ್ಟವೇ ಅನ್ನಬೇಕು.
ಮೈಸೂರು ಟಿ. ಚೌಡಯ್ಯನವರು ಕರ್ನಾಟಕ ವಾದ್ಯ ಸಂಗೀತ ವಲಯದ ಅನರ್ಘ್ಯರತ್ನ, ಅಪೂರ್ವ ತಾರೆ ಅನ್ನಿಸಿಕೊಂಡವರು. ಪಕ್ಕವಾದ್ಯವಿರಲಿ, ಸೋಲೋ ಇರಲಿ ಅವರದೇ ವಿಶಿಷ್ಟ ಛಾಪು, ಶೈಲಿ. ಹುಲಿಯಿಂತಹ ಧೀರತ್ವ, ಸಿಂಹದಂತಹ ತೇಜಸ್ಸು, ಮಹಾನ್‌ ಸಾಗರದಂತಹ ಭೋರ್ಗರೆವ ನಾದ. ಚೌಡಯ್ಯನವರನ್ನು ಮೀರಿಸುವ ಇನ್ನೊಬ್ಬ ಚೌಡಯ್ಯ ಹುಟ್ಟಲೇ ಇಲ್ಲ.
ಮೈಸೂರು ಟಿ. ಚೌಡಯ್ಯ ಎಂದು ಪ್ರಖ್ಯಾತರಾಗಿದ್ದರೂ ಅವರು ಮೂಲತಃ ಮೈಸೂರಿನಿಂದ ಸುಮಾರು ಹದಿನಾರು ಮೈಲಿಗಳ ದೂರದಲ್ಲಿರುವ ತಿರುಮಕೂಡಲಿನವರು.
ಶ್ರೀಮಂತ ರೈತಾಪಿ ಮನೆತನ. ತಂದೆ ದೊಡ್ಡ ಅಗಸ್ತ್ಯೇಗೌಡರು. ದಾನಗುಣ ಸಂಪನ್ನರು. ಸಂಗೀತ, ಸಾಹಿತ್ಯ, ಸಂಸ್ಕೃತಿಯಲ್ಲಿ ಆಳವಾದ ಅಭಿರುಚಿ. ಊರಿನ ಬ್ರಾಹ್ಮಣ ಪಂಡಿತರು, ವಿದ್ವಾಂಸರಿಗೆ ಆಗಾಗ್ಗೆ ಇವರಲ್ಲಿ ಭೋಜನದ, ವಿದ್ಯಾರ್ಥಿಗಳಿಗೆ ವಾರಾನ್ನದ ವ್ಯವಸ್ಥೆ. ಜೊತೆಗೆ ಇವರ ಹಟ್ಟಿಯ ಹಜಾರದಲ್ಲೇ ಅಥವಾ ಜಗುಲಿಯನ್ನೇ ಸಂಗೀತ, ಸಂಸ್ಕೃತ, ಸಾಹಿತ್ಯ ಕುರಿತು ಚಿಂತನೆ, ವಿಚಾರ ವಿನಿಮಯ. ಆಧುನಿಕ ಚಿಂತನೆ, ದೃಷ್ಟಿಕೋನಗಳನ್ನು ಹೊಂದಿದ್ದ ಅಗಸ್ತ್ಯೇಗೌಡರಿಗೆ ಅನುರೂಪಳಾದ ಸ್ಫುರದ್ರೂಪಿ ಧರ್ಮಪತ್ನಿ ಸುಂದರಮ್ಮ. ಈಕೆ ಗಂಡನಿಗಿಂತಲೂ ಹೆಚ್ಚು ಜ್ಞಾನಿ, ಪ್ರಜ್ಞಾವಂತೆ. ಈ ಸಂಪ್ರದಾಯಸ್ಥ ಹೆಣ್ಣು ಮಗಳಿಗೆ ಗಂಡನ ಸಮ್ಮುಖದಲ್ಲಿ ಮನೆಯಂಗಳದಲ್ಲಿ ನಡೆಯುತ್ತಿದ್ದ ಸಾಹಿತ್ಯಿಕ ವೇದಿಕೆಗಳಲ್ಲಿ ವಿದ್ವಾಂಸರ ಚರ್ಚೆಗಳನ್ನು ಆಲಿಸುವ, ಪಾಲ್ಗೊಳ್ಳುವ ಅವಕಶ. ಚಿಕ್ಕ ವಯಸ್ಸಿನಲ್ಲೇ ಇಂತಹ ವಾತಾವರಣ ಸಿಕ್ಕಿದ್ದಕ್ಕೋ ಅಥವಾ ಆಕೆಗೆ ಹುಟ್ಟಿನಿಂದಲೇಕ ಸಿದ್ಧಿಸಿದ್ಧ ಕಾರಣಕ್ಕೋ ಏನೋ ಸಂಸ್ಕೃತ, ನಾಟ್ಯ ಶಾಸ್ತ್ರ, ಸಂಗೀತ, ಸಾಹಿತ್ಯ ಕಲೆ ಪ್ರಖರಗೊಂಡು, ಪ್ರಕಾಶಿಸತೊಡಗಿತು. ಮಹಾ ದೈವ ಭಕ್ತೆಯೂ ಆದ ವಿದ್ಯಾವತಿ ಸುಂದರಮ್ಮ ಮತ್ತು ಸಂಗೀತ ವಿದ್ಯಾನುರಾಗಿ ದೊಡ್ಡ ಅಗಸ್ತ್ಯೇಗೌಡರಿಗೆ ವಿದ್ಯಾಗುಣ ಸಂಪನ್ನರೂ, ಕಲಾರಾಧಕರೂ ಆದ ಮಕ್ಕಳು ಹುಟ್ಟುವುದರಲ್ಲಿ ಆಶ್ಚರ್ಯವೇನು.
ಸುಂದರಮ್ಮನವರ ಮೊದಲ ಹೆಣ್ಣುಮಗು ಹುಟ್ಟಿದ ವರ್ಷದೊಳಗೇ ಅಕಾಲಮೃತ್ಯವಿಗೆ ಬಲಿಯಾದ ಮೇಲೆ ಅವರು ನಿರಂತರ ದೇವತಾಕಾರ್ಯಗಳಲ್ಲಿ ತೊಡಗಿದರು. ತಿರುಮಕೂಡಲಿನಲ್ಲೇ ಇರುವ ಶೇಷಚಂದ್ರಿಕಾಚಾರ್ಯರ ವೃಂದಾವನ, ಬ್ರಹ್ಮಾಶ್ವತ್ಥ, ನಾಗಪ್ರತಿಮೆ, ಅಗಸ್ತ್ಯೇಲಿಂಗದ ಸನ್ನಿಧಿಗಿಂತ ಬೇರಾವ ಪವಿತ್ರ ಕ್ಷೇತ್ರ ಬೇಕು. ದಂಪತಿಗಳು ದೇವಕೈಂಕರ್ಯದಲ್ಲಿ ಪಾಲ್ಗೊಂಡರು. ಸುಂದರಮ್ಮನವರು ಮತ್ತೆ ಗರ್ಭವತಿಯಾದಾಗಲೂ ಹಟ್ಟಿಯ ಅಂಗಳದಲ್ಲಿ ನಡೆಯುತ್ತಿದ್ದ ವಿದ್ವಾಂಸರ ವಿಚಾರ ವಿನಿಮಯ, ಮುಕ್ತ ಚರ್ಚೆ ನಡೆಯುತ್ತಲೇ ಇದ್ದವು. ದಂಪತಿಗಳು ಅದರಲ್ಲಿ ಭಾಗಿಯಾಗುತ್ತಲೂ ಇದ್ದರು. ೧೮೯೪ರ ಜನವರಿ ೧ನೇ ತಾರೀಖು ಅಗಸ್ತ್ಯೇಶ್ವರ ದೇವಸ್ಥಾನದಲ್ಲಿ ಘಂಟಾಧ್ವನಿ ಮೊಳಗುವ ವೇಳೆ ಸುಂದರಮ್ಮನವರು ಗಂಡಶಿಶುವಿಗೆ ಜನ್ಮ ನೀಡಿದರು. ಈ ಮಗು ಮುಂದೆ ಜಗದ್ವಿಖ್ಯಾತನಾಗುವ ನಾಮಬಲ ಹೊಂದಿದ್ದನೆಂದು ಆಗ ಯಾರೂ ಊಹಿಸಿರಲಾರರು. ಚೌಡಯ್ಯನವರ ನಂತರ ಹುಟ್ಟಿದವರಿಗೂ ಕಲಾಸರಸ್ವತಿ ಒಲಿಯದೇ ಇರಲಿಲ್ಲ. ಆದರೆ ಚೌಡಯ್ಯ ಮಾತ್ರ ಕಣ್ಣುಕೋರೈಸುವ ಸೂರ್ಯನಂತಾದದ್ದಕ್ಕೆ ಅವರ ಅಚಲ ಸಾಧನಾಶಕ್ತಿ, ಏಕೀಕೃತಗೊಂಡ ಆತ್ಮವಿಶ್ವಾಸ ಹಾಗೂ ಸಂಗೀತದ ಮೇಲಿನ ಬಿಗಿಹಿಡಿತ ಜೊತೆಗೆ ಪ್ರೇಮವೇ ಮುಖ್ಯ ಕಾರಣಗಳೆನ್ನಬಹುದು.
೧೯೦೦ರಲ್ಲಿ ಐದಾರು ವರ್ಷದ ಬಾಲಕ ಚೌಡಯ್ಯನಿಗೆ ಔಪಚಾರಿಕ ಶಿಕ್ಷಣ ಪ್ರಾರಂಭವಾಯಿತು. ಓದು ಹಿಡಿಸಲಿಲ್ಲ, ಬದಲಿಗೆ ಕಾವೇರಿ ದಂಡೆಯ ಮುಕ್ತ ವಾತಾವರಣದಲ್ಲಿ ತನ್ನ ಪಾಡಿಗೆ ತಾನು ಹಾಡಿಕೊಳ್ಳುವ ಸ್ವಾತಂತ್ಯ್ರ ಚೌಡಯ್ಯನಿಗೆ ಬೇಕಾಗಿತ್ತು. ಆದರೂ ಘನ ವಿದ್ವಾಂಸರಾಗಿದ್ದ ಗುಂಡಾಚಾರ್ಯರು ತಮಗೆ ಆತ್ಮೀಯರಾಗಿದ್ದ ಅಗಸ್ತ್ಯೇಗೌಡರ ಪ್ರೀತಿಯ ಪುತ್ರನಿಗೆ ಹೆಚ್ಚಿನ ಆಸಕ್ತಿಯಿಂದಲೇ ಸಂಸ್ಕೃತ ಪಾಠಾಭ್ಯಾಸ ಮಾಡಿಸಿದರು. ಅಮರ, ರಘುವಂಶ ಆಯಿತು. ಆದರೆ ಮನಸ್ಸು ಸಂಗೀತಾಭಿಮುಖವಾಗಿ ತಿರುಗಿ ನಿಂತಿತ್ತು.
ಈ ಹೊತ್ತಿನಲ್ಲಿ ಚೌಡಯ್ಯನವರ ಭಾಗ್ಯದ ಬಾಗಿಲನ್ನು ತೆರೆದವರು ಸೋಸಲೆ ಮಠದ ಹಿರಿಯ ವಿದ್ವಾಂಸರಾದ ವಿದ್ಯಾ ಕಾಂತಾಚಾರ್ಯರು. ಅವರನ್ನು ತಂಪು ಹೊತ್ತಿನಲ್ಲೇ ನೆನೆಯಬೇಕು ಎಂದು ಚೌಡಯ್ಯನವರೇ ಹೇಳುತ್ತಿದ್ದರು. ತಿರುಮಕೂಡಲಿನಿಂದ ದೋಣಿಯಲ್ಲಿ ಕಪಿಲೆಯನ್ನು ದಾಟಿ ಗುಂಜಾನರಸಿಂಹನ ಕ್ಷೇತ್ರವಾದ ನರಸೀಪುರಕ್ಕೆ ಚೌಡಯ್ಯ ಶಾಲೆಗೆ ಹೋಗಬೇಕಾಗಿತ್ತು. ಹೀಗೆ ಒಂದು ದಿನ ಶಾಲೆಗೆ ಹೋಗಲು ಮನಸ್ಸಿಲ್ಲದ ಮನಸ್ಸಿನಲ್ಲಿ ಕಪಿಲೆಯ ತಟದಲ್ಲಿ ದೋಣಿಗಾಗಿ ಕಾಯುತ್ತಿದ್ದ ಚೌಡಯ್ಯನಿಗೆ ಸಿಕ್ಕ ವಿದ್ಯಾಕಾಂತಾಚಾರ್ಯರು ಹುಡುಗನ ಅನಾಸಕ್ತ ಮುಖ ನೋಡಿಯೇ ಇವನಿಗೆ ಶಾಲೆಗೆ ಹೋಗಲು ಆಸಕ್ತಿಯಿಲ್ಲ ಎಂದು ಅರ್ಥಮಾಡಿಕೊಂಡರು. ಸಂಗೀತದಲ್ಲಿ ಆತನಿಗೆ ಒಲವಿದೆ ಎಂದು ಅವನಿಂದಲೇ ತಿಳಿದು, ಅವನ ಹಸ್ತ ರೇಖೆಯನ್ನು ನೋಡಿ ಅವನ ತಂದೆ ತಾಯಿಯರನ್ನು ಕಂಡು ಸಂಗೀತ ಪಾಠ ಮಾಡಿಸುವಂತೆ ಸೂಚಿಸಿದರಲ್ಲದೆ, ಆ ಕ್ಷೇತ್ರದಲ್ಲಿ ಅವನಿಗೆ ಯಾರೂ ಸಾಟಿಯಾಗದ ರೀತಿಯಲ್ಲಿ ಬೆಳೆದು ನಿಲ್ಲುತ್ತಾನೆಂದೂ ತಿಳಿಸಿದರು. ಹಾಡುಗಾರಿಕೆಗೆ ಬೇಕಾದ ಮಧುರ ಶಾರೀರ ಚೌಡಯ್ಯನವರಿಗಿರಲಿಲ್ಲ. ಅವರ ಸೋದರ ಸಂಬಂಧಿ ಪಕ್ಕಣ್ಣ ಹಿರಿಯರ ಬಲವಂತಕ್ಕೆ ಪಿಟೀಲು ಕಲಿಸಲು ಆರಂಭಿಸಿದನಾದರೂ, ಅದು ಬಹಳ ಕಾಲ ನಡೆಯಲಿಲ್ಲ. ಮುಂದೆ ಚೌಡಯ್ಯನಿಗೆ ಸ್ವಲ್ಪ ಕಾಲ ತಿರುಮಕೂಡಲು ಸುಬ್ಬಣ್ಣ, ರಾಮಣ್ಣ ಎನ್ನುವವರಲ್ಲೂ ಪಾಠವಾಯಿತು. ಆ ವೇಳೆಗೆ ತಮ್ಮ ಉಳಿದ ಮಕ್ಕಳ ವಿದ್ಯಾಭ್ಯಾಸಕ್ಕಾಗಿ ಅಗಸ್ತ್ಯೇಗೌಡರು ಕುಟುಂಬವನ್ನು ಮೈಸೂರಿಗೆ ವರ್ಗಾಯಿಸುವ ಸನ್ನಾಹದಲ್ಲಿದ್ದರು. ಅದೇ ಸಂದರ್ಭದಲ್ಲಿ ಸುಂದರಮ್ಮನವರ ಅಣ್ಣ, (ಅವರೂ ಚೌಡಯ್ಯ ಅಂತಲೇ) ತರುಣ ಚೌಡಯ್ಯನಿಗೆ ಮೈಸೂರಿನಲ್ಲೇ ಬಿಡಾರಂ ಕೃಷ್ಣಪ್ಪನವರ ಬಳಿ ಸಂಗೀತಾಭ್ಯಾಸಕ್ಕೆ ಸೇರಿಸುವಂತೆ ಸೂಚಿಸಿದ್ದು ಅಗಸ್ತ್ಯೇಗೌಡರಿಗೂ ಒಪ್ಪಿತು.
ಆದರೆ ಬಿಡಾರಂ ಕೃಷ್ಣಪ್ಪನವರಲ್ಲಿ ಶಿಷ್ಯವೃತ್ತಿ ಸಿಗುವುದು ಸುಲಭದ ವಿಚಾರವಾಗಿರಲಿಲ್ಲ. ಚೌಡಯ್ಯನ ದೈವೀಕಳೆ, ಸ್ಪರದ್ರೂಪ, ದಿಟ್ಟಮೈಕಟ್ಟು, ಅಜಾನುಬಾಹು ವ್ಯಕ್ತಿತ್ವ ಎಲ್ಲಕ್ಕಿಂತ ಹೆಚ್ಚಾಗಿ ಕಾಂತಿಯುಕ್ತ ಕಣ್ಣುಗಳಲ್ಲಿ ಹೊಮ್ಮುತ್ತಿದ್ದ ಸಾತ್ವಿಕ ತೇಜಸ್ಸು ಕೃಷ್ಣಪ್ಪನವರ ಮನ ಮುಟ್ಟಿರಬೇಕು. ಆಗಲೇ ಅವರು ಹೇಳಿದ್ದು ವಿದ್ಯೆ ಸುಲಭವಾಗಿ ದಕ್ಕುವ ವಸ್ತುವಲ್ಲ. ಅದಕ್ಕೆ ತಪಸ್ಸು ಮಾಡಬೇಕು ಎಂದು.
ಚೌಡಯ್ಯ, ಚೌಡಯ್ಯನವರು ಎನಿಸಿಕೊಳ್ಳಬೇಕಾದರೆ ಹಿಡಿದ ಸಾಧನಾ ಮಾರ್ಗ ಯಾವ ತಪಸ್ಸಿಗೂ ಕಡಿಮೆಯದಾಗಿರಲಿಲ್ಲ. ೧೯೧೦ರ ಆಷಾಢ ಮಾಸದ, ತುಂಬು ಅಮಾವಾಸ್ಯೆಯ ದಿನ ಆರಂಭವಾದ ಅವರ ಪಾಠ ೧೯೧೮ರ ವರೆಗೆ ಅವ್ಯಾಹತವಾಗಿ ಸಾಗಿತು . ಚೌಡಯ್ಯನಿಗೆ ನಿದ್ರಾಹಾರದಲ್ಲೂ ಚಿಂತನ ಮಂಥನದಲ್ಲೂ ಸಮಸ್ತ ಕೆಲಸ ಕಾರ್ಯಗಳಲ್ಲೂ ನಾದೋಪಾಸನೆಯೊಂದೇ ತುಂಬಿಹೋಯಿತು. ಪಿಟೀಲಿನ ಮಧುರ ನಿನಾದ ಆತನ ಉಸಿರಾಯಿತು, ಆತ್ಮವಾಯಿತು. ಸಂಗೀತಗಾರನಿಗೆ ಶರೀರ ಸಂಪತ್ತು ಇರಬೇಕೆಂದು ಗುರುಗಳು ಹೇಳಿದ ಮಾತಿನಂತೆ ಚೌಡಯ್ಯ ಅಂಗ ಸಾಧನೆಯನ್ನೂ ಮಾಡಿಕೊಳ್ಳಬೇಕಿತ್ತು. ಬೆಳಗ್ಗೆ ೪ ರಿಂದ ೮ ಗಂಟೆಯವರೆಗೆ ವ್ಯಾಯಾಮ, ಸಾಮು, ಸ್ನಾನ, ಉಪಹಾರಗಳ ನಂತರ ೯ ರಿಂದ ೧೨ ಗಂಟೆವರೆಗೆ ಪಿಟೀಲು ಸಾಧನೆ, ಭೋಜನ. ವಿಶ್ರಾಂತಿಯ ನಂತರ ೩ ರಿಂದ ೫ರವರೆಗೆ ಮತ್ತೆ ಸಾಧನೆ. ಸಂಜೆ ೫ ರಿಂದ ೭ರವರೆಗೆ ವಾಯುವಿಹಾರ ಮುಗಿಸಿ ೮ ಗಂಟೆಗೆ ಊಟದ ನಂತರ ಮನಸ್ಸು ಹರಿದಷ್ಟು ಕಾಲ ಸಂಗೀತಾಭ್ಯಾಸ. ಒಂದು ವಾರವಿಡೀ ಒಂದೇ ರಾಗದ ಸಂಪೂರ್ಣ ಅಭ್ಯಾಸ. ಬಿಡಾರಂ ಕೃಷ್ಣಪ್ಪನವರೂ ತರುಣನ ಸಂಗೀತ ಜ್ಞಾನ, ಪಿಟೀಲು ನುಡಿಸುವಿಕೆಯ ಸಾಮರ್ಥ್ಯ, ಶೈಲಿ, ಅದರಲ್ಲಿ ಏಕಾಗ್ರತೆ, ತಲ್ಲೀನತೆಗಳನ್ನೆಲ್ಲ ಲಕ್ಷ್ಯಕ್ಕೆ ತೆಗೆದುಕೊಂಡು ಈತನೊಬ್ಬ ಅರ್ಹಶಿಷ್ಯ ಎಂಬ ರೀತಿಯಲ್ಲಿ ತಾವು ಕಷ್ಟಪಟ್ಟು ಲಗ್ರಹಿಸಿ ಕರತಲಾಮಲಕ ಮಾಡಿಕೊಂಡಿದ್ದ ಅದ್ಭುತ ಸಾಧನೆಗಳನ್ನೆಲ್ಲಲ ಚೌಡಯ್ಯನವರಿಗೆ ಧಾರೆ ಎರೆದರು. ಈ ದಾನ ಎಲ್ಲೂ ಅಪಾತ್ರವೆನಿಸದಂತೆ ಚೌಡಯ್ಯನವರು ಅದನ್ನು ಕಾಯ್ದುಕೊಂಡರು. ಗುರುವಿನ ಗ್ರಹಿಕೆ ಹುಸಿಹೋಗಲಿಲ್ಲ.
ಗುರುವಿಗೇ ಪಕ್ಕ ವಾದ್ಯ ನುಡಿಸುವ ಮೂಲಕವೇ ಮೊದಲ ಕಚೇರಿ ನಡೆಸುವ ಭಾಗ್ಯ ಎಷ್ಟು ಶಿಷ್ಯರಿಗಿದ್ದೀತು. ಅಥವಾ ಶಿಷ್ಯನ ಪಾಂಡಿತ್ಯದ ಮೇಲೆ ಸಂಪೂರ್ಣ ನಂಬಿಕೆ ಬರದ ಹೊರತು ಯಾವ ಗುರು ತಾನೇ ಪಕ್ಕವಾದ್ಯಕ್ಕೆ ಅವನನ್ನು ಕೂಡಿಸಿಕೊಳ್ಳಬಹುದು. ೧೯೧೧ರಲ್ಲಿ ಮೈಸೂರಿನಲ್ಲಿ ಶಿವಗಂಗೆ ಮಠಾಧಿಪತಿಗಳ ಸನ್ನಿಧಿಯಲ್ಲಿ ಬಿಡಾರಂ ಕೃಷ್ಣಪ್ಪನವರಿಗೇ ತಮ್ಮ ಮೊದಲ ಪಕ್ಕ ವಾದ್ಯ ನುಡಿಸಿ ಗುರುಕಾಣಿಕೆ ಸಲ್ಲಿಸಿದ ಭಾಗ್ಯ ಚೌಡಯ್ಯನವರದಾಯಿತು. ತಮ್ಮ ಜೀವಮಾನದಲ್ಲೇ ಅದೊಂದು ಮರೆದಯ ಅನುಭವ ಎನ್ನುತ್ತಿದ್ದರು ಚೌಡಯ್ಯ. ಅಲ್ಲಿಂದಾಚೆಗೆ ಈ ಗುರು, ಶಿಷ್ಯ ಜೋಡಿ ಹೆಸರುವಾಸಿಯಾಗಿಬಿಟ್ಟಿತು. ಆದರೆ ಎಲ್ಲ ಸಂದರ್ಭಗಳಲ್ಲೂ ಅವರು ಗುರು, ಶಿಷ್ಯರೇ ಆಗಿದ್ದರೇ ಹೊರತು ಎಲ್ಲೂ ಒಂದೇ ವೇದಿಕೆಯನ್ನು ಹಂಚಿಕೊಂಡ ಸಮಾನಸ್ಥ ಭಾವ ಅವರಿಬ್ಬರಿಗೂ ಬರಲೇ ಇಲ್ಲ. ಒಮ್ಮೆ ಅಡ್ಡಜ್ಞಾನರಲ್ಲಿ ಚೌಡಯ್ಯನವರ ಕೈತಪ್ಪಿ ಒಂದೆಳೆ ಅಪಸ್ವರ ಪಿಟೀಲಿನಿಂದ ಹೊರಟಿದ್ದೇ ತಡ ಕೃಷ್ಣಪ್ಪನವರು ಅದು ಸಾರ್ವಜನಿಕ ಕಚೇರಿ ಎನ್ನುವುದನ್ನೂ ಮರೆತು ಚೌಡಯ್ಯನವರ ಕೆನ್ನೆಗೆ ಹೊಡೆದದ್ದೂ ಇದೆ. ಇಂತಹ ಸಂದರ್ಭಗಳಲ್ಲಿ ದುಃಖದಿಂದ ಖಿನ್ನರಾಗುವ ಬದಲು ಉತ್ತಮ ಮಾರ್ಗದರ್ಶನ ದೊರೆತಂತೆ ಉತ್ಸಾಹದಿಂದ ನುಡಿಸುತ್ತಿದ್ದರು. ಅವರಲ್ಲಿ ನಿಜಕ್ಕೂ ಒಬ್ಬ ನಿಷ್ಠ ಶಿಷ್ಯನನ್ನೇ ಅವನು ಪರಿಪಕ್ವಾಗಿ ಮಾಗುತ್ತಿರುವುದನ್ನೇ ತೋರಿಸುತ್ತಿತ್ತು.
ಅಲ್ಲಿಂದಾಚೆಗೆ ಚೌಡಯ್ಯ ಮೈಸೂರನ್ನು ಮೀರಿ, ಕರ್ನಾಟಕವನ್ನೂ ಮೀರಿ, ದಕ್ಷಿಣಾದಿಕ ಸಂಗೀತಕ್ಕೆಕ ಮೇಲುಗೈ ಆಗಿದ್ದ ಚೆಟ್ಟಿನಾಡು, ಮದರಾಸು ವಲಯಗಳಿಗೂ ಹಬ್ಬಿಕೊಂಡರು. ದಕ್ಷಿಣ ದೇಶದ ಎಲ್ಲ ಘಟಾನುಘಟಿ ವಿದ್ವಾಂಸರಿಗೂ ಸಮಾನಸ್ಥರಾಗಿ, ಹಲವು ವೇಳೆ ತಾವೇ ಮೇಲಾಗಿ ವಾದ್ಯ ಪಟುತ್ವ ತೋರುತ್ತಿದ್ದರು. ಘನ ವಿದ್ವಾಂಸರಾದ ವಾಸುದೇವಾಚಾರ್ಯ,ಅರಿಯಕುಡಿ ರಾಮಾನುಜ ಐಯ್ಯಂಗಾರ್ಯ, ಚಂಬೈ ವೈದ್ಯನಾಥ ಭಾಗವತರ್, ಜಿ.ಎನ್‌. ಬಾಲಸುಬ್ರಹ್ಮಣ್ಯಂ, ಆಲತ್ತೂರು ಸಹೋದರರು, ಟೈಗರ್ ವರದಾಚಾರ್ಯ, ಪಲ್ಲಡಂ ಸಂಜೀವರಾವ್‌, ಮಧುರೆ ಮಣಿ ಅಯ್ಯರ್, ಮಹಾರಾಜ ಪುರಂ ವಿಶ್ವನಾಥ ಅಯ್ಯರ್, ಮುಸುರಿ ಸುಬ್ರಹ್ಮಣ್ಯ ಅಯ್ಯರ್ ಮುಂತಾದ ಹುಲಿಗಳ ನಡುವೆ ಚೌಡಯ್ಯ ಧೀಮಂತ ಹುಲಿಯಾಗಿ ಸಭಿಕರ ಗಮನ ಸೆಳೆಯುತ್ತಿದ್ದರು. ತಮಗಿಂತ ಕಿರಿಯರಾದ ಅನೇಕರಿಗೆ, ಆ ಕಾಲಕ್ಕೆ ಮಾನ್ಯತೆ ಗಳಿಸದಿದದ ಸ್ತ್ರೀ ಗಾಯನಕ್ಕೂ ಪಕ್ಕವಾದ್ಯ ನೀಡಿ ಅವರನ್ನು ಪ್ರೋತ್ಸಾಹಿಸಿದ್ದಾರೆ. ಟೀಕೆಗೂ ಒಳಗಾಗಿದ್ದಾರೆ. ಟಿ.ಆರ್‌. ಮಹಾಲಿಂಗಂ ಅವರ ವೇಣುವಾದನ, ದೊರೆಸ್ವಾಮಿ ಅಯ್ಯಂಗಾರರ ವೀಣಾ ವಾದನಕ್ಕೂ ಪಿಟೀಲಿನ ಸಾಹಚರ್ಯ ನೀಡಿದ್ದಾರೆ.
ಪಿಟೀಲು ನಮ್ಮ ದೇಶದ ವಾದ್ಯವೇ ಅಲ್ಲ ಎಂದು ಹೇಳುವ ಮೂಲಕ ಅದರ ಶಾಸ್ತ್ರೀಯತೆಯನ್ನು ಪ್ರಶ್ನಿಸಿದ ಹಲವರಿಗೆ ಚೌಡಯ್ಯ ಆಧಾರಸಹಿತ ಉತ್ತರ ನೀಡಿದ್ದಾರೆ. ಪಿಟೀಲು ಭಾರತೀಯ ಪರಂಪರೆಗೆ ಸೇರಿದ ವಾದ್ಯ ಎಂಬ ಸತ್ಯವನ್ನು ಸಂಶೋಧಿಸಲು ಅವರು ಬಹಳ ದೂರ ಕ್ರಮಿಸಬೇಕಾಗಲಿಲ್ಲ. ಅವರ ಹುಟ್ಟೂರಾದ ತಿರುಮಕೂಡಲಿನ ಅಗಸ್ತ್ಯೇಶ್ವರ ದೇವಾಲಯದ ಕಂಬವೊಂದರ ಮೇಲೆ ಸ್ತ್ರೀ ಪುತ್ಥಳಿಯೊಂದು ಕಮಾನು ಬಳಸಿ ತಂತಿ ವಾದ್ಯವನ್ನು ನುಡಿಸುತ್ತಿರುವ ಚಿತ್ರವಿದೆ. ಧನುರ್ವೀಣಾ ಎನ್ನುವ ಈ ವಾದ್ಯ ಪಿಟೀಲನ್ನು ಹೋಲುವುದರಿಂದ ಪಿಟೀಲಿಗೆ ಭಾರತೀಯ ಇತಿಹಾಸ ಇದೆ ಎಂದವರು ತೋರಿಸಿಕೊಟ್ಟರು.
ಚೌಡಯ್ಯನವರ ಸಂಶೋಧಕ ಮನಸ್ಸು ಸಂಗೀತ ಕ್ಷೇತ್ರದಲ್ಲಿ ನಡೆಸಿದ ಪ್ರಯೋಗಗಳು ತೀರಾ ಗಮನಾರ್ಹ. ಸಾಮಾನ್ಯವಾಗಿ ನುಡಿಸುವ ಪಿಟೀಲಿಗೆ ನಾಲ್ಕು ತಂತಿಗಳಿದ್ದು, ಅದರಿಂದ ಹೊಮ್ಮುವ ನಾದ ನದಿಯಂತೆ ಸರಿದುಹೋಗುತ್ತದೆ. ಅದರಲ್ಲೂ ಆ ಕಾಲದಲ್ಲಿ ಮೈಕ್‌ ವ್ಯವಸ್ಥೆ ಇರದಿದ್ದುದರಿಂದ ತುಂಬಿದ ಸಭೆಗೆ ಪಿಟೀಲಿನ ನಾದ ಮಾಧುರ್ಯವನ್ನು ಸಮನಾಗಿ ಹಂಚುವುದು ಕಷ್ಟವೆಂದು ಭಾವಿಸಿದ ಚೌಡಯ್ಯನವರು ಪಿಟೀಲಿನ ನಾಲ್ಕು ತಂತಿಗಳಿಗೆ ಇನ್ನೂ ಮೂರು ತಂತಿಗಳನ್ನು ಅಳವಡಿಸಿದರು. ಮೊದಲಿನ ಪಂಚಮ, ಷಡ್ಜ ಮತ್ತು ಮಧ್ಯ ಪಂಚಮದ ತಂತಿಗಳಿಗೆ ಕೆಳಗಿನ ಸ್ಥಾಯಿಯ ಇನ್ನೂ ಮೂರು ತಂತಿಗಳನ್ನು ಅಳವಡಿಸಿದರು. ಮೊದಲಿನ ಪಂಚಮ, ಷಡ್ಜ ಮತ್ತು ಮಧ್ಯ ಪಂಚಮದ ತಂತಿಗಳಿಗೆ ಕೆಳಗಿನ ಸ್ಥಾಯಿಯ ಇನ್ನೂ ಮೂರು ತಂತಿಗಳನ್ನು ಸೇರಿಸಿ ಏಳುತಂತಿಯ ತುಂಬುನಾದದ ಪಿಟೀಲನ್ನು ಸಿದ್ಧಪಡಿಸಿದರು. ಸಭೆಗಳಲ್ಲಿ ನುಡಿಸಿದರು. ಗುರು ಬಿಡೃಂ ಕೃಷ್ಣಪ್ಪನವರು, ವೀಣೆ ಶೇಷಣ್ಣ, ಮತ್ತಿತರ ವಿದ್ವಾಂಸರ, ಮಿಗಿಲಾಗಿ ಶ್ರೋತೃರಸಿಕರ ಮನಗೆದ್ದರು. ಹಾಗೇ ಅದು ಶಾಸ್ತ್ರ ಸಮ್ಮತವಲ್ಲ ಎಂಬ ಟೀಕೆಗೂ ಗುರಿಯಾದರು. ಆಗಿನ ಪ್ರತಿಷ್ಠಿತ ಮದ್ರಾಸ್‌ ಮ್ಯೂಸಿಕ್‌ ಅಕಾಡೆಮಿಯಲ್ಲಿ ನುಡಿಸದಂತೆ ಚೌಡಯ್ಯನವರನ್ನು ಬಹಿಷ್ಕರಿಸಲಾಯಿತು. ಅದರ ಪರಿಣಾಮವೇನಾಯಿತೆಂದರೆ, ಕರ್ನಾಟಕ ಸಂಗೀತದ ಅತ್ಯುನ್ನತ ವಿದ್ವಾಂಸರ್ಯಾರು ಅಕಾಡೆಮಿಗೆ ಹೋಗದೆ ತಮ್ಮ ಪ್ರತಿರೋಧ ವ್ಯಕ್ತಪಡಿಸಿದರಲ್ಲದೆ ಇಂಡಿಯನ್‌ ಫೈನ್‌ ಆರ್ಟ್ಸ್ ಎನ್ನುವ ಸಂಸ್ಥೆಯನ್ನು ಅಕಾಡೆಮಿಗೆ ಸಮಾನಾಂತರವಾಗಿ ಸ್ಥಾಪಿಸಿದರು. ಮುಂದೊಮ್ಮೆ ಏಳುತಂತಿ ಪಿಟೀಲಿನಿಂದಲೇ ಜನಮನ ಗೆದ್ದ ಚೌಡಯ್ಯ ೧೯೫೭ರಲ್ಲಿ ಅಕಾಡೆಮಿಯ ಸಂಗೀತ ಸಮ್ಮೇಳನದ ಅಧ್ಯಕ್ಷರೂ ಆದರು. ಜಲಪಾತದಂತೆ ಭೋರ್ಗರೆದು ಧುಮಿಕ್ಕುವ ಶಬ್ದ ಮಾಧುರ್ಯವಿದ್ದ ಏಳುತಂತಿ ಪಿಟೀಲಿನ ಸೌಂಡಯ್ಯ ಆದರು.
ಚೌಡಯ್ಯನವರ ಇನ್ನೊಂದು ಪ್ರಯೋಗ ೧೯ ತಂತಿ ಪಿಟೀಲಿನದು. ಏಳು ತಂತಿಯ ಪಿಟೀಲಿಗೆ ತಂತಿಗಳ ಇಕ್ಕೆಲಗಳಲ್ಲಿ ಆರಾರು ಸಣ್ಣ ತಂತಿಗಳನ್ನು ಬಿಗಿದು ಸಂಗೀತದ ಸೂಕ್ಷ್ಮಾತಿಸೂಕ್ಷ್ಮ ವಿವರಗಳನ್ನೂ ವಾದ್ಯದಲ್ಲಿ ನೀಡುವ ಪ್ರಯತ್ನ ಮಾಡಿದರು. ಈ ಪ್ರಯೋಗವೂ ಯಶಸ್ವಿಯಾಯಿತಾದರೂ ಅದನ್ನು ಅರಿತು, ಕರಗತ ಮಾಡಿಕೊಂಡು, ನುಡಿಸುವ ಜಾಣ್ಮೆ, ವಿದ್ವತ್ತು, ತಾಳ್ಮೆ, ಕಲೆಗಾರಿಕೆ ಬೇರೆಯವರಲ್ಲಿ ಕಷ್ಟಸಾಧ್ಯವಾಗಿ, ಅದು ಬಳಕೆಗೆ ಬಾರದ ವೈಶಿಷ್ಟ್ಯವಾಗಿ ಉಳಿಯಿತು. ಸೂಕ್ಷವಾದ ತಾಂತ್ರಿಕ ಮಾಹಿತಿಗಳುಳ್ಳ ಈ ವಾದ್ಯ ಸ್ವರ ಸಿದ್ಧಾಂತವನ್ನು ವಿವರಿಸುವ ಪ್ರಾಯೋಗಿಕ ಪರಿಕರವಾಯಿತು.
ಜೀವ ಸಂಕುಲದ ಮೇಲೆ ಸಂಗೀತದ ಹೀಲಿಂಗ್‌ ಎಫೆಕ್ಟ್‌ ಇರುತ್ತದೆ ಎಂಬ ಅಂಶವನ್ನು ಒಂದು ಪ್ರಯೋಗದ ಆಧಾರದಲ್ಲಿ ಸಾಬೀತುಮಾಡಲು ಪ್ರಯತ್ನಿಸಿದವರು ಚೌಡಯ್ಯನವರೇ. ಆದರೆ ಇದನ್ನು ಅವರೆಲ್ಲೂ ದಾಖಲಿಸಿಡದೇ ಹೋದದ್ದು ದುರದೃಷ್ಟಕರ. ತಮ್ಮ ಮನೆಯ ಮುಂದೆ ಎರಡೂ ಬದಿಗಳಲ್ಲಿ ಏಕಕಾಲಕ್ಕೆ ಎರಡು ನಿಂಬೆಗಿಡಗಳನ್ನು  ನೆಟ್ಟು ಪ್ರತಿನಿತ್ಯವೂ ಒಂದು ಗಿಡದ ಬಳಿಗಿದ್ದ ಕೊಠಡಿಯಲ್ಲಿ ಕುಳಿತು ಸುಶ್ರಾವ್ಯವಾಗಿ ಪಿಟೀಲು ನುಡಿಸುತ್ತಿದ್ದರಂತೆ. ಎರಡೂ ಗಿಡಗಳಿಗೆ ನೀರು, ಗೊಬ್ಬರ ಮುಂತಾದವುಗಳನ್ನು ಸಮನಾಗಿ ನೀಡಿದರಾದರೂ, ಒಂದು ಗಿಡಕ್ಕೆ ಸಂಗೀತ ನೀಡಲಿಲ್ಲ. ಪರಿಣಾಮವಾಗಿ ಅವರ ಸಂಗೀತ ಸುಧಾಮೃತವನ್ನುಂಡ ನಿಂಬೆ ಗಿಡ ಊಹಿಸಲಾರದಷ್ಟು ಹುಲುಸಾಗಿ, ಆದರೆ ಮತ್ತೊಂದು ಗಿಡ ಸಾಮಾನ್ಯವಾಗಿ ಬೆಳೆಯಿತಂತೆ. ಈ ವಿಷಯವನ್ನು ಅವರು ಆಕಾಶವಾಣಿಯಲ್ಲಿ ಭಾಷಣದ ಮೂಲಕ ತಿಳಿಸಲು ಬಯಸಿದ್ದರಾದರೂ ಸಮಯ ಕೂಡಿ ಬರಲೇ ಇಲ್ಲ.
ಚೌಡಯ್ಯನವರು ಕೇವಲ ಪಿಟೀಲು ವಾದಕರಷ್ಟೇ ಆಗಿದ್ದರೆಂದೇ ಬಹಳಷ್ಟು ಜನ ಭಾವಿಸುತ್ತಾರೆ. ಆದರೆ ಅವರದು ಬಹುಮುಖ ಪ್ರತಿಭೇ. ಕಲೆಯ ವಿವಿಧ ಕ್ಷೇತ್ರಗಳಲ್ಲಿ ಅಪಾರ ಜ್ಞಾನ ಉಳ್ಳವರಾಗಿದ್ದರು. ಸಾಹಿತ್ಯ, ನೃತ್ಯ, ಸಂಶೋಧನೆಯಷ್ಟೇ ಅಲ್ಲದೆ ತಾಂತ್ರಿಕ ಮಾಧ್ಯಮವಾದ ಸಿನಿಮಾ ಕ್ಷೇತ್ರದಲ್ಲೂ ಕೈಯಾಡಿಸಿದ್ದಾರೆ. ಚೌಡಯ್ಯನವರು ಕನ್ನಡದ ಪ್ರಮುಖ ವಾಗ್ಗೇಯಕಾರರಲ್ಲೊಬ್ಬರು. ಕನ್ನಡ, ತೆಲುಗು, ಸಂಸ್ಕೃತ ಭಾಷೆಗಳಲ್ಲಿ ಹಲವು ಕೀರ್ತನೆಗಳನ್ನೂ, ತಿಲ್ಲಾನಗಳನ್ನೂ ರಚಿಸಿದ್ದಾರೆ. ತ್ರಿಮಕುಟವಾಸ ಎನ್ನುವ ಅಂಕಿತದ ಅವರ ರಚನೆಗಳು ಸರಳವೂ ಸುಂದರವೂ ಭಕ್ತಿರಸ ಸ್ಫುರಿತವೂ ಆಗಿವೆ.
ಸುಪ್ರಸಿದ್ಧ ನಾಟ್ಯಾಚಾರ್ಯರಾಗಿದ್ದ ಹೆಚ್‌. ದಾಸಪ್ಪನವರೊಂದಿಗೆ ಚೌಡಯ್ಯನವರು ಭರತನಾಟ್ಯದ ವಿಷಯವಾಗಿ ಚರ್ಚೆ, ವಿಚಾರ ವಿನಿಮಯ ಮಾಡುತ್ತಿದ್ದರು. ದಾಸಪ್ಪನವರ, ಅವರ ಶಿಷ್ಯರ ನೃತ್ಯಗಳನ್ನು ನೋಡಿ ಅದರ ಕಲಾಸೂಕ್ಷ್ಮತೆಯನ್ನು ಅರಿತು ಆನಂದಿಸುತ್ತಿದ್ದರು..
೧೯೪೩ರಲ್ಲಿ ಚೌಡಯ್ಯನವರು ವಾಣಿ ಎನ್ನುವ ಕನ್ನಡ ಚಿತ್ರವನ್ನೂ ನಿರ್ಮಿಸಿದರು. ಹಾರ್ಮೋನಿಯಂ ಶೇಷಗಿರಿರಾವ್‌ ಅವರ ಜೊತೆಗೂಡಿ ಈ ಚಿತ್ರಕ್ಕೆ ತಾವೇ ಸಂಗೀತ ನಿರ್ದೇಶನ ಮಾಡಿದ್ದೂ ವಿಶೇಷ. ವಾಣಿ ಕನ್ನಡದ ಮೊದಲ ಸಂಗೀತಕ ಪ್ರಧಾನ ಚಿತ್ರ ಎನಿಸಿಕೊಂಡಿದೆ. ಹೆಚ್‌.ಆರ್.ಜಿ.ಸಿ. ಶ್ರೀ ಪಿಕ್ಚರ್ಸ್ ಲಾಂಛನದಡಿಯಲ್ಲಿ ತಯಾರಾದ ಈ ಚಿತ್ರದಲ್ಲಿ ಚೌಡಯ್ಯನವರು ನಾಯಕ ನಟರಾಗಿಯೂ ಅಭಿನಯಿಸಿದ್ದರು.
ಅವರಿಗೆ ಅನೇಕ ಗೀಳುಗಳಿದ್ದವು. ಹಳೆಯ ಮಾಡೆಲ್ಲಿನ ಆಸ್ಟಿನ್‌ ಕಾರು ಓಡಿಸುವ ಗೀಳು, ಸದಾಕಾಲ ಗೆಳೆಯರ ಹಿಂಡನ್ನೆ ಬೆನ್ನಲ್ಲಿ ಕಟ್ಟಿಕೊಂಡು ಸಾಗುವ ಗೀಳು, ಕೇಳಿದವರಿಗೆ ಬೇಕಾದ್ದನ್ನು ಕೊಡುವ ದಾನಗುಣ ಅರ್ಥಾತ್‌ ದುಂದುಗಾರಿಕೆ, ಎಲ್ಲಕ್ಕಿಂತ ಹೆಚ್ಚಾಗಿ ಭಾಷಣ ಮಾಡುವ ಗೀಳು.
ಚೌಡಯ್ಯನವರು ಅವರಿವರ ಮದ ಮಾತ್ಸರ್ಯಕ್ಕೆ ಸೊಪ್ಪು ಹಾಕಿದವರಲ್ಲ. ಸ್ವತಃ ತಾವೂ ಮತ್ಸರಿಯಲ್ಲ. ಕೋಪದ ಹಿಂದಯೇ ಶಾಂತಿ, ಜೋರು ಮಾತಿನ ಹಿಂದೆಯೇ ನಗು. ಚೌಡಯ್ಯನವರಿಗೆ ಯಾರೂ ಶತ್ರುವಲ್ಲ. ಯಾರೂ ನಿಷ್ಠುರರಲ್ಲ. ಜನರನ್ನು ಬೇಕು ಮಾಡಿಕೊಳ್ಳುವುದು ಕಲೆಗಾರಿಕೆಯೇ ಅಲ್ಲವೆ.
ಪಂಡಿತ ಜವಹರಲಾಲ್‌ ನೆಹರೂ ಮೆಚ್ಚುಗೆಯನ್ನು ಗಳಿಸಿದ್ದ ಚೌಡಯ್ಯನವರಿಗೆ ಶ್ರೇಷ್ಠ ಪ್ರಶಸ್ತಿ, ಬಿರುದು, ಸನ್ಮಾನ ಮರ್ಯಾದೆಗಳೂ ಸಂದಿವೆ. ೧೯೩೯ರಲ್ಲಿ ಮೈಸೂರು ಸಂಸ್ಥಾನದ ವಿದ್ವತ್‌ ಪದವಿ ಪಡೆದ ಚೌಡಯ್ಯನವರಿಗೆ ನಾಲ್ವಡಿ ಕೃಷ್ಣರಾಜ ಒಡೆಯರ್ ಅವರು ೧೯೪೧ರಲ್ಲಿ ಸಂಗೀತರತ್ನ ಬಿರುದು ನೀಡಿ ಸನ್ಮಾನಿಸಿದರು. ೧೯೫೬ರಲ್ಲಿ ಕೇಂದ್ರ ಸಂಗೀತ ನಾಟಕ ಅಕಾಡೆಮಿಯ ಗೌರವ ಪ್ರಶಸ್ತಿ, ೧೯೫೭ರಲ್ಲಿ ಮದ್ರಾಸ್‌ ಮ್ಯೂಸಿಕ್‌ ಅಕಾಡೆಮಿಯ ಸಮ್ಮೇಳನಾಧ್ಯಕ್ಷರಾಗಿ ಸಂಗೀತ ಕಲಾನಿಧಿ ಬಿರುದು, ೧೯೫೨ರಿಂದ ೫೮ರವರೆಗೆ ಮೈಸೂರು ಸರ್ಕಾರದ ಎಂ.ಎಲ್‌.ಸಿ ಸ್ಥಾನ, ೧೯೫೯ರಲ್ಲಿ ಮೈಸೂರು ಪ್ರಸನ್ನ ಸೀತಾರಾಮ ಮಂದಿರದ ಸಂಗೀತ ಸಮ್ಮೇಳನದ ಅಧ್ಯಕ್ಷರಾಗಿದ್ದು ಗಾನಕಲಾ ಸಿಂಧು ಬಿರುದು, ಅದೇ ವರ್ಷ ಅವರನ್ನು ಮಧುರೆಯಲ್ಲಿ ಆನೆಯ ಮೇಲೆ ಕೂರಿಸಿ ಭಾರಿ ಮೆರವಣಿಗೆ ಮಾಡಿ, ಅದ್ದೂರಿ ಸನ್ಮಾನ ಮಾಡಿದ್ದಂತೂ ಅವರ ಸಂಗೀತ ಸಾಧನೆಯ ಎತ್ತರದ ದ್ಯೋತಕ. ಕಂಚಿ ಕಾಮಕೋಟಿ ಪೀಠದ ಶ್ರೀಗಳು ಚೌಡಯ್ಯನವರಿಗೆ ಪೊನ್ನುಡೈ ನೀಡಿ ಆಶೀರ್ವದಿಸಿದರೆ, ಶೃಂಗೇರಿಯ ಜಗದ್ಗುರು ಶ್ರೀ ಅಭಿನವ ವಿದ್ಯಾತೀರ್ಥರು ೧೯೬೦ರಲ್ಲಿ ಸಂಗೀತ ರತ್ನಾಕರ ಬಿರುದು ನೀಡಿ ಅನುಗ್ರಹಿಸಿದರು. ಮೈಸೂರು ರಾಜ್ಯದ ಸಂಗೀತ ನಾಟಕ ಅಕಾಡೆಮಿ ಪ್ರಶಸ್ತಿಯೂ ಅವರಿಗೆ ಸಂದಿತ್ತು. ವಿದ್ವಾನ್‌ ಸಂಗೀತ ರತ್ನ ಮೈಸೂರು ಟಿ. ಚೌಡಯ್ಯ ಸುವರ್ಣ ಮಹೋತ್ಸವ ಎನ್ನುವ ಭರ್ಜರಿ ಸಮಾರಂಭವೇ ೧೯೬೨ರಲ್ಲಿ ಕಲ್ಕತ್ತಾದಲ್ಲಿ ನಡೆಯಿತು.
ಕರ್ನಾಟಕದ ವಾದ್ಯ ಸಂಗೀತ ಪರಂಪರೆಯಲ್ಲಿ ಮೇರು ಸ್ವರೂಪರಾದ ಚೌಡಯ್ಯನವರನ್ನು ಅವಿಸ್ಮರಣೀಯರಾಗಿ ಮಾಡಿರುವುದು, ಅವರ ಹೆಸರಿನಲ್ಲಿ ಪಿಟೀಲಿನಾಕಾರದಲ್ಲಿ ಬೆಂಗಳೂರಿನಲ್ಲಿ ನಿರ್ಮಿಸಲಾಗಿರುವ ಸ್ಮಾರಕ ಭವನ. ಸ್ಯಾಂಕಿ ರಸ್ತೆ ಎಂದು ಕರೆಯಲಾಗುತ್ತಿದ್ದ ಬೃಹತ್‌ ರಸ್ತೆಗೆ ಟಿ. ಚೌಡಯ್ಯ ರಸ್ತೆ ಎಂದೇ ನಾಮಕರಣ ಮಾಡಲಾಗಿರುವ ರಸ್ತೆಯಲ್ಲೇ ಈ ಸಭಾಭವನವಿದೆ.
ಬದುಕು ಯಾರಿಗೂ ಶಾಶ್ವತವಲ್ಲ. ಆದರೆ ಬದುಕಿದ ಪರಿ ವ್ಯಕ್ತಿಯ ಪಡಿಯಚ್ಚನ್ನು ಮೂಡಿಸುತ್ತದೆ. ಸಮಾಜವನ್ನೂ ತಮ್ಮ ತಂತಿಗಳ ಮಾಯಾಜಾಲದಲ್ಲಿ ಹೆಣೆದಿಟ್ಟುಕೊಂಡ ಚೌಡಯ್ಯ ನಾಕು ತಂತಿಗಳ ತಮ್ಮ ಬದುಕಿನ ಗಾಯನಕ್ಕೆ ಮಂಗಳ ಹಾಡುವ ಕಾಲ ಒದಗಿಬಂತು. ಮೈಸೂರಿನ ಕೃಷ್ಮರಾಜ ಆಸ್ಪತ್ರೆಯಲ್ಲಿ ಪ್ರಜ್ಞಾಹೀನರಾಗಿ ಮಲಗಿದ್ದಾಗಲೂ ಅವರ ಎಡಗೈ ಬೆರಳುಗಳು ಪಿಟೀಲು ಹಿಡಿದಂತೆ ಮಿಡಿಯುತ್ತಿದ್ದವು. ೧೯೬೭ರ ಜನವರಿ ೧೯ನೇ ತಾರೀಖು ಗುರುವಾರ ಮಧ್ಯರಾತ್ರಿ ನಾದೋಪಾಸಕ ಚೌಡಯ್ಯನವರ ತಪಸ್ಸು ಪೂರ್ಣಗೊಂಡಿತು. ನಾದಬ್ರಹ್ಮ ಅವರನ್ನು ತನ್ನೆಡೆಗೆ ಸೆಳೆದುಕೊಂಡ. ಸಂಗೀತ ಲೋಕದ ಉಜ್ವಲ ಧ್ರುವತಾರೆ ಕಳಚಿಬಿತ್ತು. ಮಹಾನ್‌ ಯುಗಪುರುಷ, ಯೋಗಪುರುಷ ಇನ್ನಿಲ್ಲವಾದರು. ಅವರ ಜೀವನದ ಧ್ಯೇಯ ವಾಕ್ಯವೊಂದೇ ಇಂದಿಗೂ ಉಳಿದಿವೆ. ಮೊದಲು ಯೋಗ್ಯತೆಯನ್ನು ಸಂಪಾದಿಸು, ಯೋಗ ತಾನಾಗಿಯೇ ಬರುತ್ತದೆ.
ಬಿ. ಸುಬ್ಬರಾಯರು
ಭಾರತೀಯ ಸಂಗೀತ ಪದ್ಧತಿಗಳಾದ ದಕ್ಷಿಣಾದಿ-ಉತ್ತರಾದಿ ಎರಡೂ ಪ್ರಕಾರಗಳಲ್ಲೂ ತೀವ್ರವಾದ ಆಸಕ್ತಿ ಹೊಂದಿ ಅದನ್ನು ತಮ್ಮ ಅಪ್ರತಿಮ ಸಾಧನೆಯಿಂದ ಕರಗತ ಮಾಡಿಕೊಂಡವರು ನಾಗಪುರದ ರಾಗನಿಧಿ ಬಿ. ಸುಬ್ಬರಾಯರು.
ಸಂಗೀತದ ಹುಚ್ಚು ಆವರಿಸಿದ ಕ್ಷಣಗಳೇ ತಮ್ಮ ಜೀವನದ ಅತ್ಯಂತ ಆನಂದದ ಕ್ಷಣಗಳೆಂದು ಹೇಳಿಕೊಳ್ಳುತ್ತಿದ್ದರು. ಸುಬ್ಬರಾಯರ ಸಂಗೀತ ಶಿಕ್ಷಣ, ಸಂಗೀತ ಪ್ರೇಮ ಹಾಗೂ ಸಂಗೀತ ಪ್ರಪಂಚದಲ್ಲಿ ಅವರ ವಿವಿಧ ಸಾಧನೆಗಳು ಇಂದಿನವರಲ್ಲಿ ಸೋಜಿಗ ಹುಟ್ಟಿಸುವಂತಹವು. ನಾಗಪುರದ ಸುಬ್ಬರಾಯರು, ರಾಗನಿಧಿ ಸುಬ್ಬರಾಯರು ಎಂದು ಸಂಗೀತ ಲೋಕ ಗಮನಿಸಿ ಮೆಚ್ಚಿದ ಬಿ. ಸುಬ್ಬರಾಯರು ಹಾಡುಗಾರಿಕೆ, ಪಿಟೀಲು ವಾದನ, ಗೋಟು ವಾದ್ಯ (ವಿಚಿತ್ರ ವೀಣಾ) ಇವುಗಳಲ್ಲಿ ಒಳ್ಳೆಯ ಪರಿಶ್ರಮ ಗಳಿಸಿದೆದು, ವೇದಿಕೆಯ ಕಲಾವಿದರಾಗಿದ್ದರು. ಶಿಕ್ಷಣ ಉದ್ಯೋಗಗಳು ಭಾರತದ ಹಲವೆಡೆಗಳಲ್ಲಿ ಸಂಚರಿಸುವ, ವಾಸಮಾಡುವ ಸಂದರ್ಭ ಒದಗಿಸಿದವು. ಇದರಿಂದಾಗಿ ಹಿಂದುಸ್ತಾನಿ ಹಾಗೂ ಕರ್ನಾಟಕ ಇವೆರಡು ಪದ್ಧತಿಗಳ ಶ್ರೇಷ್ಠ ಮಟ್ಟದ ಸಂಗೀತವನ್ನೂ ಕೇಳಿ ಆನಂದಿಸುವ, ಕಲಿಯುವ ಹಾಗೂ ಶ್ರೇಷ್ಠ ಸಂಗೀತಗಾರರೊಂದಿಗೆ ಬೆರೆತು ವಿಚಾರ ವಿನಿಮಯ ಮಾಡಿಕೊಳ್ಳುವ ಅವಕಾಶ ಸುಬ್ಬರಾಯರಿಗೆ ಲಭಿಸಿತು. ಹಿಂದುಸ್ತಾನಿ ಮತ್ತು ಕರ್ನಾಟಕ ಇವೆರಡು ಪದ್ಧತಿಗಳಲ್ಲಿ ಜನಪ್ರಿಯವಾಗಿರುವ ಎಲ್ಲ ರಾಗಗಳ ಅಧ್ಯಯನ ಸುಬ್ಬರಾಯರು ತಮ್ಮ ಜೀವನದುದ್ದಕ್ಕೂ ಅಪಾರ ಶ್ರದ್ಧೆಯಿಂದ ನಡೆಸಿದ ಒಂದು ಪ್ರಮುಖ ಸಾಧನೆಯಾಗಿದೆ. ಹಲವು ದಶಕಗಳಲ್ಲಿ ಅವರು ಗಳಿಸಿದ ಪಾಂಡಿತ್ಯವೇ ಸಂಗೀತ ಲೋಕಕ್ಕೆ ಸುಬ್ಬರಾಯರು ನೀಡಿರುವ ಮಹತ್ತರ ಕೊಡುಗೆಯಾದ ಉದ್ಗ್ರಂಥ ‘ರಾಗನಿಧಿ’, ಉತ್ತರಾದಿ-ದಕ್ಷಿಣಾದಿ ಎರಡು ಸಂಗೀತ ಪದ್ಧತಿಗಳಲ್ಲೂ ಅನೇಕ ಕೃತಿಗಳನ್ನು ರಚಿಸಿರುವ ಸುಬ್ಬರಾಯರು, ಎರಡು ವಿಭಿನ್ನ ಪದ್ಧತಿಗಳನ್ನು ಸಮನ್ವಯಗೊಳಿಸುವಂಥ ಹಲವು ಪ್ರಯತ್ನಗಳನ್ನೂ ನಡೆಸಿದ್ದಾರೆ. ಆಕಾಶವಾಣಿಯ ರಾಷ್ಟ್ರಮಟ್ಟದ ಕಾರ್ಯಕ್ರಮಗಳಲ್ಲಿ ಸಂಗೀತ ತಜ್ಞರಾಗಿ ವಿವಿಧ ಜವಾಬ್ದಾರಿಗಳನ್ನೂ ನಿರ್ವಹಿಸಿದ್ದಾರೆ.
ಬಸವಾಪಟ್ಟಣ ಸುಬ್ಬರಾಯರನ್ನು ಮನೆಯಲ್ಲಿ ಪ್ರೀತಿ-ಸಲುಗೆಗಳಿಂದ ಕರೆಯುತ್ತಿದ್ದ ಹೆಸರು ‘ಶ್ಯಾಮಣ್ಣಿ’. ಇವರ ತಂದೆ ಬಿ. ರಾಮಸ್ವಾಮಯ್ಯ ಹಾಗೂ ತಾಯಿ ವೆಂಕಟಲಕ್ಷ್ಮಮ್ಮ (ಅಮ್ಮಾಡಿ). ಕೌಶಿಕ ಸಂಕೇತಿ ಜನಾಂಗಕ್ಕೇ ಮೊದಲಿಗರಾಗಿ ಪದವೀಧರರಾದ್ದರಿಂದ ಬಿ.ಎ. ರಾಮಸ್ವಾಮಯ್ಯ ಎಂದು ಜನಪ್ರಿಯರಾಗಿದ್ದವರು. ಅರಣ್ಯ ಇಲಾಖೆಯಲ್ಲಿ ಜವಾಬ್ದಾರಿಯುತ ಹುದ್ದೆಗಳಲ್ಲಿ ಕಾರ್ಯನಿರ್ವಹಿಸಿ, ಕನ್ಸರ್ವೇಟರ್ ಆಫ್‌ ಫಾರೆಸ್ಟ್ಸ್ ಹುದ್ದೆಯಲ್ಲಿ ನಿವೃತ್ತರಾದರು. ಸಂಗೀತದಲ್ಲಿ ವಿಶೇಷ ಆಸಕ್ತಿ ಹೊಂದಿದ್ದ ರಾಮಸ್ವಾಮಯ್ಯನವರು ತಮ್ಮ ಊರಿನ ಸಾಂಸ್ಕೃತಿಕ ಚಟುವಟಿಕೆಗಳ ಮುಂದಾಳತ್ವ ವಹಿಸಿ, ಎಲ್ಲ ಸಂಗೀತಗಾರರ ಗೌರವ ಆದರಗಳಿಗೆ ಪಾತ್ರರಾಗಿದ್ದರು. ಹಿರಿಯ ಸಂಗೀತಗಾರರನ್ನು ತಮ್ಮ ಮನೆಯಲ್ಲೇ ಇರಿಸಿಕೊಂಡು ತಮ್ಮ ಎಲ್ಲ ಮಕ್ಕಳಿಗೂ ಸಂಗೀತ ಶಿಕ್ಷಣ ಕೊಡಿಸುವುದು ಹೀಗೆ ಮನೆಯಲ್ಲಿಯೇ ಇದ್ದ ವಿದ್ವಾಂಸರಿಂದ ಸಂಗೀತ ಕಚೇರಿಗಳನ್ನು, ಹರಿಕಥಾ ಕಾರ್ಯಕ್ರಮಗಳನ್ನು ಏರ್ಪಡಿಸುವುದು ರಾಮಸ್ವಾಮಯ್ಯನವರ ವೈಶಿಷ್ಟ್ಯ. ಇದರಿಂದ ಸಂಗೀತಗಾರರಿಗೆ ಪೋಷಣೆ ಲಭಿಸುವುದರ ಜೊತೆಗೆ ಮನೆಯ ಎಲ್ಲರಿಗೂ ಸಂಗೀತದ ಅಭಿರುಚಿ ಬೆಳೆಯಲು ಹಾಗೂ ಊರಿನವರಿಗೆಲ್ಲ ಒಳ್ಳೆಯ ಸಂಗೀತ ಕೇಳಲು ಅವಕಾಶ ಲಭಿಸುತ್ತಿತ್ತು. ಇಂತಹ ಸಹೃದಯತೆ ಇಂದು ಕಣ್ಮರೆಯಾಗಿರುವುದು ನಮ್ಮ ಸಾಂಸ್ಕೃತಿಕ ಇತಿಹಾಸದ ಒಂದು ವೈಚಿತ್ಯ್ರ.
ರಾಮಸ್ವಾಮಯ್ಯನವರ ಇಬ್ಬರು ಗಂಡುಮಕ್ಕಳಲ್ಲಿ ಕಿರಿಯರು ಸುಬ್ಬರಾಯರು. ಅಣ್ಣ ಲಕ್ಷ್ಮಣರಾಯರು ಕಲ್ಕತ್ತಾ ವಿಶ್ವವಿದ್ಯಾನಿಲಯದ ಗಣಿತಶಾಸ್ತ್ರದ ಎಂ.ಎ. ಪದವಿಯಲ್ಲಿ ಮೊದಲಿಗರಾಗಿ ಆಡಳಿತ ತರಬೇತಿಗಾಗಿ ಕರ್ನಾಟಕ ಸರ್ಕಾರದ ವತಿಯಿಂದ ಲಂಡನ್ನಿಗೆ ತೆರಳಿದವರು ಕಾರಣಾಂತರಗಳಿಂದ ಹಿಂದಿರುಗಲಿಲ್ಲ. ಸುಬ್ಬರಾಯರಿಗೆ ನಾಲ್ವರು ಸಹೋದರಿಯರು
೧೮೯೪ರಲ್ಲಿ ಜನಿಸಿದ ಸುಬ್ಬರಾಯರು ಚಿಕ್ಕಂದಿನಿಂದಲೇ ಹಲವಾರು ವಿಷಯಗಳಲ್ಲಿ ಆಸಕ್ತಿ ಉಳ್ಳ, ಅಪಾರ ಚಟುವಟಿಕೆಯ ತುಂಟ ಹುಡುಗನೆನಿಸಿದ್ದರು. ನೋಡಲು ಸಣಕಲಾಗಿದ್ದರೂ ಅವರಲ್ಲಿ ಶಕ್ತಿ ಉತ್ಸಾಹಗಳಿಗೇನೂ ಕೊರತೆಯಿರಲಿಲ್ಲ. ಈಜುವುದರಲ್ಲಿ ಮತ್ತು ಕ್ರೀಡೆಗಳಲ್ಲಿ ಆಸಕ್ತರಾಗಿದ್ದ ಸುಬ್ಬರಾಯರಿಗೆ ಕ್ರಿಕೆಟ್‌, ಫುಟ್‌ಬಾಲ್‌ ಹಾಗೂ ಟೆನ್ನಿಸ್‌ ಆಟಗಳಲ್ಲಿ ಹೆಚ್ಚಿನ ಪರಿಶ್ರಮವಿತ್ತು. ಸರ್ಕಾರಿ ಉದ್ಯೋಗದಲ್ಲಿದ್ದ ಅವರ ತಂದೆಯವರ ವರ್ಗಾವಣೆಗಳಿಂದಾಗ ಸುಬ್ಬರಾಯರ ಶಾಲಾ ಶಿಕ್ಷಣ ಕೋಲಾರ, ಚಿತ್ರದುರ್ಗ, ಮೈಸೂರು, ಬೆಂಗಳೂರು ಹೀಗೆ ಹಲವೆಡೆಗಳಲ್ಲಿ ನಡೆಯಿತು. ಸಂಗೀತ ಕ್ಷೇತ್ರದಲ್ಲಿ ಹೆಸರು ಮಾಡಿದ ಚಿಕ್ಕರಾಮರಾಯರು ಸುಬ್ಬರಾಯರ ಸಹಪಾಠಿಗಳಾಗಿದ್ದರು. ದೂರದ ನಾಗಪುರದ ಕೃಷಿ ವಿಜ್ಞಾನ ಕಾಲೇಜಿನಲ್ಲಿ ಅಭ್ಯಾಸಿಸಲೆಂದು ೧೯೧೪ರಲ್ಲಿ ಮಧ್ಯಪ್ರದೇಶಕ್ಕೆ ತೆರಳಿದ ಸುಬ್ಬರಾಯರು ಮುಂದೆ ಅದೇ ಕಾಲೇಜಿನಲ್ಲಿ ಸುಮರು ಇಪ್ಪತ್ತು ವರ್ಷಗಳು ಅಧ್ಯಾಪಕರಾಗಿ ಸೇವೆ ಸಲ್ಲಿಸಿದರು. ಸುಬ್ಬರಾಯರ ಹಲವು ಆಸಕ್ತಿಗಳು ಮೊಳೆತು ಚಿಗುರೊಡೆಯಲು ನಾಗಪುರ ಅವಕಾಶ ಮಾಡಿಕೊಟ್ಟಿತು. ವಿದ್ಯಾರ್ಥಿ ದೆಸೆಯಲ್ಲಿದ್ದಾಗ ಟೆನ್ನಿಸ್‌ ಛಾಂಪಿಯನ್‌ ಆಗಿಯೂ ಕ್ರಿಕೆಟ್‌ನಲ್ಲಿ ವಿಕೆಟ್‌ ಕೀಪರ್ ಆಗಿಯೂ ಹೆಸರುಗಳಿಸಿದ್ದರು. ಶಿಕ್ಷಣ, ಆಟಗಳಲ್ಲಿ, ಸಾಮಾಜಿಕ ಕಾರ್ಯಶೀಲತೆ ಇವೆಲ್ಲದರಲ್ಲೂ ಅಸಾಮಾನ್ಯರಾದವರಿಗೆಂದು ಮಿಸಲಾದ ಪ್ರತಿಷ್ಠಿತ ‘ಕಾರೊನೇಶನ್‌ ಮೆಡಲ್‌’ ೧೯೧೭ರಲ್ಲಿ ಸುಬ್ಬರಾಯರನ್ನು ಅಲಂಕರಿಸಿತು. ಕ್ರೀಡಾಚಟುವಟಿಕೆಗಳು ಸಂಗೀತ ಸಾಧನೆಗೆ ಅವಶ್ಯವಾದ ದೇಹದಾರ್ಢ್ಯವನ್ನು ತಮಗೆ ಒದಗಿಸಿದವೆಂದು ಸುಬ್ಬರಾಯರು ಹೇಳಿಕೊಂಡಿದ್ದಾರೆ. ಅಧ್ಯಾಪಕರಾಗಿದ್ದ ಕಾಲದಲ್ಲಿ ಅನೇಕ ವರ್ಷಗಳು ಅಲ್ಲಿದ್ದ ಕ್ರೀಡಾಚಟುವಟಿಕೆಯ ವ್ಯವಸ್ಥೆಯ ಜವಾಬ್ದಾರಿಯನ್ನು ಸುಬ್ಬರಾಯರು ನಿರ್ವಹಿಸಿದರು. ಕೃಷಿ ವಿಜ್ಞಾನದ ಒಂದು ಅಂಗವಾದ ‘ಆಗ್ರೋನೋಮಿ’ಯಲ್ಲಿ ನಿಪುಣರೆಂದು ಖ್ಯಾತಿಗಳಿಸಿದ್ದರು. ಮುಂದೆ ಕೃಷಿ ಇಲಾಖೆಯ ಇತರ ಹುದ್ದೆಗಳಲ್ಲಿ ಹೊಶಂಗಾಬಾದ್‌ ಪ್ರಾಂತ್ಯದ ಅಮರಾವತಿಯಲ್ಲಿ ಹಾಗೂ ನಾಗಪುರದಲ್ಲಿ ಸೇವೆ ಸಲ್ಲಿಸಿ, ಕೃಷಿ ಇಲಾಖೆಯ ಡೆಪ್ಯುಟಿ ಡೈರೆಕ್ಟರ್ ಸ್ಥಾನದಲ್ಲಿ ನಿವೃತ್ತರಾದರು. ‘ಪುಸಾ’ ಹೊಗೆಸೊಪ್ಪು ಬೆಳೆ ಸಂಶೋಧನೆಯಲ್ಲೂ ಪಾಲ್ಗೊಂಡಿದ್ದರು. ಸರ್ಕಾರಿ ಸೇವೆಯಲ್ಲಿ ಉತ್ತಮ ಕಾರ್ಯನಿರ್ವಹಣೆಗಾಗಿ ಸುಬ್ಬರಾಯರು ಪ್ರಶಂಸೆ ಗಳಿಸಿದ್ದರು.
ನೇರ ನಿಲುವಿನ ನೇರ ದೃಷ್ಟಿಯ ಎತ್ತರದ ವ್ಯಕ್ತಿ ಸುಬ್ಬರಾಯರು ಉದ್ಯೋಗದಿಂದ ನಿವೃತ್ತರಾಗಿ ಮೈಸೂರಿನಲ್ಲಿ ನೆಲೆಸಿದ ನಂತರ ಇವರ ವೇಷ ಶುಭ್ರ ಬಿಳಿಯ ಕಚ್ಚೆಪಂಚೆ, ಕ್ಲೋಸ್‌ ಕಾಲರ್ ಕೋಟು ಹಾಗೂ ಕಪ್ಪುಟೋಪಿ. ಯಾವ ವಿಷಯದಲ್ಲೇ ಆದರೂ ಅವರ ಅಭಿಪ್ರಾಯ ಸ್ಪಷ್ಟವಾದದ್ದು ಹಾಗೂ ದೃಢವಾದದ್ದು, ಸುಲಭವಾಗಿ ಸೋಲೊಪ್ಪುತ್ತಿರಲಿಲ್ಲ. ಆದರೆ ತಮ್ಮ ಅಭಿಪ್ರಾಐವನ್ನೂ ಎತ್ತಿ ಹಿಡಿಯಲೆಂದು ವಿತಂಡವಾದಕ್ಕೆ ಎಂದೂ ಇಳಿದವರಲ್ಲ. ದೇಶ ಸುತ್ತಿ ಗಳಿಸಿದ್ದ ವಿಶಾಲ ಮನೋಭಾವ, ವೈಜ್ಞಾನಿಕ ದೃಷ್ಟಿ, ಚುರುಕಾದ ಬುದ್ಧಿಶಕ್ತಿಯಿಂದ ಒದಗಿದ ನಿಖರತೆ, ಭಾಷೆಯ ಮೇಲೆ ಹಿಡಿತ ಹಾಗೂ ನಿರರ್ಗಳತೆ ಇವು ಸಾಮಾಜಿಕ ಜೀವನದಲ್ಲಿ, ಅದರಲ್ಲೂ ಸಂಗೀತಕ್ಕೆ ಸಂಬಂಧಿಸಿದ ವಿದ್ವತ್‌ ಸಭೆ ವಿಚಾರ ಸಂಕಿರಣಗಳಲ್ಲಿ ಕಂಡು ಬರುತ್ತಿದ್ದ ಸುಬ್ಬನರಾಯರ ವ್ಯಕ್ತಿ ವಿಶೇಷಗಳಾಗಿದ್ದವು.
ಸಾಮಾಜಿಕ ಜೀವನದಲ್ಲಿ ಯಾರ ಮುಲಾಜಿಗೂ ಸಿಗದೆ, ಏನನ್ನೂ ಬಯಸದೆ ನೇರವಾಗಿ, ಕಠಿಣವಾಗಿ ತೋರುತ್ತಿದ್ದ ಸುಬ್ಬರಾಯರು ವೈಯುಕ್ತಿಕ ಸಂಬಂಧಗಳಲ್ಲಿ ಅತ್ಯಂತ ಸ್ನೇಹಪರರರೂ, ಸರಳರೂ ಆಗಿದ್ದರು. ಯಾವ ಕೃತ್ರಿಮವನ್ನೂ ಅರಿಯದೆ, ಯಾರ ಗೋಜಿಗೂ ಹೋಗದೆ, ಮನೆಯ ಜವಾಬ್ದಾರಿಯನ್ನೆಲ್ಲ ಪತ್ನಿ ರಾಜಮ್ಮನವರ ಪಾಲಿಗೆ ಬಿಟ್ಟು, ತಾವು ತಮ್ಮ ಸಂಗೀತ ಪ್ರಪಂಚದಲ್ಲಿ ದಿನವೆಲ್ಲ ಮುಳುಗಿರುತ್ತಿದ್ದರು. ಸುಬ್ಬರಾಯರ ಪತ್ನಿ ರಾಜಮ್ಮ ಸಂಗೀತದಲ್ಲಿ ಹೆಚ್ಚಿನ ಆಸಕ್ತಿ ಹೊಂದಿದ್ದು, ವೀಣೆ, ಹಾರ್ಮೋನಿಯಂ ಹಾಗೂ ತಬಲ ವಾದ್ಯಗಳನ್ನು ನುಡಿಸಬಲ್ಲವರಾಗಿದ್ದರು. ಸ್ವಂತ ಮಕ್ಕಳಿಲ್ಲ ಎನ್ನುವುದು ಎಂದೂ ಈ ದಂಪತಿಗಳನ್ನು ಬಾಧಿಸಲಿಲ್ಲ ಸಂಗೀತ ಕಲಿಯಲೆಂದು ಬರುತ್ತಿದ್ದ ಕೆಲವು ವಿದ್ಯಾರ್ಥಿಗಳು ಹಾಗೂ ಸೋದರ ಸಂಬಂಧಿ ಮಕ್ಕಳು ಇವರ ಮನೆ ಮನಗಳನ್ನು ತುಂಬಿದ್ದರು. ಅರಸಿ ಬಂದ ಕೆಲವು ವಿದ್ಯಾರ್ಥಿಗಳಿಗೆ ಸುಬ್ಬರಾಯರು ಪ್ರೀತಿಯಿಂದ ಧಾರಾಳವಾಗಿ ತಮ್ಮ ಸಂಗೀತ ಜ್ಞಾನವನ್ನು ಧಾರೆಯೆರೆಯುತ್ತಿದ್ದರು. ಆ ವಿದ್ಯಾರ್ಥಿಗಳಿಂದ ಯಾವುದೇ ಶುಲ್ಕ ತೆಗೆದುಕೊಳ್ಳುತ್ತಿರಲಿಲ್ಲ. ಅವರು ಮೈಸೂರಿನಲ್ಲಿ ಕಳೆದ ನಿವೃತ್ತಿಯ ವರ್ಷಗಳಲ್ಲಂತೂ ದಿನಕ್ಕೆ ಸುಮೃಉ ೧೦-೧೨ ಗಂಟೆಗಳ ಕಾಲ ಸಂಗೀತಕ್ಕಾಗಿಯೇ ಮೀಸಲಾಗಿದ್ದವು. ಹಾಡುತ್ತಾ, ಪಿಟೀಲು ನುಡಿಸುತ್ತಾ, ಗೋಟುವಾದ್ಯ ನುಡಿಸುತ್ತಾ ಸಂಗೀತದಲ್ಲಿ ತೊಡಗಿರುತ್ತಿದ್ದರು. ಮನೆಗೆ ಬರುತ್ತಿದ್ದ ಇತರ ಸಂಗೀತ ತಜ್ಞರೊಡನೆ ಸಂಗೀತ ವಿಷಯಕ ಚರ್ಚೆಗಳು, ಕೃತಿ ರಚನೆ, ಸಂಗೀತಕ್ಕೆ ಸಂಬಂಧಿಸಿದ ಅಧ್ಯಯನ ಇಲ್ಲವೇ ಬರವಣಿಗೆ ಹೀಗೆ ಇನ್ನಷ್ಟು ಕಾಲ ವಿನಿಯೋಗವಾಗುತ್ತಿತ್ತು. ಬೇರೆಲ್ಲ ಕೆಲಸಗಳ ನಡುವೆಯೂ ಸಂಗೀತ ಕೃತಿಗಳನ್ನು ಶಿಳ್ಳೆ ಹಾಕುತ್ತಲೇ ಇರುತ್ತಿದ್ದರು.
ಕ್ರೀಡಾಮೈದಾನದಲ್ಲಿ, ಸದಾ ಹಲವಾರು ಚಟುವಟಿಕೆಗಳಲ್ಲಿ ಕ್ರಿಯಾಶೀಲವಾಗಿದ್ದು, ಬೆಳೆಸಿಕೊಂಡ ದೇಹದಾರ್ಢ್ಯ, ಅವರ ಬದುಕಿನ್ನುದ್ದಕ್ಕೂ ಅವರಿಗೆ ಒಳ್ಳೆ ಆರೋಗ್ಯವನ್ನು ಕೊಟ್ಟಿತು. ಎಂಭತ್ತೊಂದು ವರ್ಷಗಳ ಫಲಕಾರಿಯಾದ ಪೂರ್ಣ ಬದುಕನ್ನು ಬಾಳಿ ೧೯೭೫ರ ಕೊನೆಯಲ್ಲಿ ಸುಬ್ಬರಾಯರು ಹೈದರಾಬಾದಿನಲ್ಲಿ ಕೊನೆಯುಸಿರೆಳೆದರು. ಯಾರಿಗೆ ತೊಂದರೆ ಕೊಡದ ನರಳಾಟವಿಲ್ಲದ, ರೀತಿಯಲ್ಲಿ ನಿದ್ರೆಯಲ್ಲಿಯೇ ಅನಂತದೊಂದಿಗೆ ಒಂದಾಗಬೇಕೆಂದು ಸುಬ್ಬರಾಯರು ಮತ್ತೆ ಮತ್ತೆ ಹೇಳುತ್ತಿದ್ದ ರೀತಿಯಲ್ಲೇ ಅವರ ಬಾಳು ಮುಕ್ತಾಯಗೊಂಡಿತು. ಸಾವು ತೀರ ಸಮೀಪವಾಗಿದ್ದಾಗಲೂ ಸಂಗೀತದ ಹುಚ್ಚು ಅವರನ್ನು ಬಿಟ್ಟಿರಲಿಲ್ಲ. ತಮ್ಮ ಮಂದವಾದ ಕಿವಿಗಳಿಂದ ಸಂಗೀತವನ್ನು ಕೇಳುವುದು ಹೇಗೆ ಎಂಬ ಸಮಸ್ಯೆಗೆ ವೈಜ್ಞಾನಿಕ ಉತ್ತರವನ್ನು ಅರಸುತ್ತಿದ್ದರು ಅವರು.
ತಮ್ಮ.ಸುದೀರ್ಘ ಬದುಕಿನುದ್ದಕ್ಕೂ ಭಾರತೀಯ ಸಂಗೀತದ ವೈವಿಧ್ಯ-ವೈಶಿಷ್ಟ್ಯಗಳ ಬಗ್ಗೆ ಆಳ ವಿಸ್ತಾರಗಳ ಬಗ್ಗೆ ಅಚ್ಚರಿ ಕುತೂಹಲಗಳನ್ನು ಉಳಿಸಿಕೊಂಡಿದ್ದು, ಸದಾಕಾಲವೂ ಸಂಗೀತದ ಹುಚ್ಚಿನಲ್ಲೇ ಮುಳುಗಿರುತ್ತಿದ್ದ ಸುಬ್ಬರಾಯರ ಮತ್ತು ಸಂಗೀತದ ಸಂಬಂಧದ ಘಟ್ಟಗಳನ್ನು ಗುರುತಿಸುವುದು ಅತಿ ಕಷ್ಟವಾದ ಕೆಲಸ. ಅವರ ಸಂಗೀತ ಶಿಕ್ಷಣದಲ್ಲಿ ಹಲವು ಗುರುಗಳಿಂದ ಅವರು ಕಲಿತದ್ದನ್ನು ಮೀರಿಸುವಂಥದ್ದು ಅವರೇ ಸ್ವಪ್ರಯತ್ನದಿಂದ, ಕೇಳಿ, ನೋಡಿ ಕಲಿತ ಭಾಗ. ಹಾಗೆಯೇ ಅವರು ಸಂಗೀತ ಪ್ರಪಂಚದಲ್ಲಿ ಸಾಧಿಸಿದ್ದು ಏನು ಎನ್ನುವುದನ್ನೂ ಇಷ್ಟೇ ಎಂದೂ ನಿಖರವಾಗಿ ಹೇಳಲಾಗುವುದಿಲ್ಲ. ಅವರ ಹಾಡುಗಾರಿಕೆ, ಅವರ ವಾದ್ಯ ನೈಪುಣ್ಯ, ಅವರು ರಚಿಸಿದ ಸಂಗೀತ ಕೃತಿಗಳು, ಅವರು ರಚಿಸಿದ ‘ರಾಗನಿಧಿ’ ಇವುಗಳನ್ನು ಪಟ್ಟಿಮಾಡುವುದು ಸಾಧ್ಯ. ಆದರೆ ಅಪರೂಪದ ಲೋಕಾನುಭವ, ಹೃದಯ ವೈಶಾಲ್ಯಗಳಿಂದ, ಅಮಿತವಾದ ಶ್ರದ್ಧೆ ಆಸಕ್ತಿಗಳಿಂದ, ಬೇಸರವರಿಯದ ಸಾಧನೆಯಿಂದ ಅವರು ಬೆಳೆಸಿಕೊಂಡಿದ್ದ ಸಂಗೀತಗಾರನ ವೈಕ್ತಿತ್ವ ಸಂಗೀತಲೋಕಕ್ಕೆ ಮಾದರಿಯಾಗಿದ್ದು ಇದರ ಬೆಲೆಕಟ್ಟುವುದು ಎಂದೂ ಸಾಧ್ಯವಿಲ್ಲ. ತಮ್ಮ ವೈಜ್ಞಾನಿಕ ದೃಷ್ಟಿ ದಿಟ್ಟವಾದ ಅಭಿಪ್ರಾಯಗಳಿಂದ ಸಂಗೀತ ಸಂಬಂಧಿ ವಿಚಾರಗೋಷ್ಠಿಗಳಿಗೆ ಅವರು ನೀಡುತ್ತಿದ್ದ ಘನತೆ, ತಮ್ಮ ಸನಿಯಹಕ್ಕೆ ಬಂದವರಲ್ಲೆಲ್ಲಾ ಅವರು ಮೂಡಿಸುತ್ತಿದ್ದ ಸಂಗೀತದ ಕುತೂಹಲ. ಯಾವಾಗಲೂ ಅವರನ್ನೂ ಆವರಿಸಿ ಕಂಪು ಬೀರುತ್ತಿದ್ದ ನಿಷ್ಕಪಟ ಸಹೃದಯತೆ ಇವು ಅವರ ಇತರ ಸಾಧನೆಗಳಷ್ಟೇ ಸಂಗೀತ ಲೋಕಕ್ಕೆ ಅಮೂಲ್ಯವಾಗಿವೆ.
ಸಂಗೀತದೊಂದಿಗೆ ಸುಬ್ಬರಾಯರ ಒಡನಾಟ ಅವರ ಬಾಲ್ಯಾವಸ್ಥೆಯಲ್ಲೇ ಪ್ರಾರಂಭವಾಯಿತು. ಅವರ ಸಂಗೀತ ಶಿಕ್ಷಣದ ಮಾರ್ಗ ವೈವಿಧ್ಯ ಪೂರ್ಣವಾದದ್ದು. ಹಿರಿಯ ಸಂಗೀತ ವಿದ್ವಾಂಸರಿಗೆ ಹಲವು ವರ್ಷಗಳ ಕಾಲ ತಮ್ಮ ಮನೆಯಲ್ಲೇ ಆಶ್ರಯಕೊಟ್ಟು ಇರಿಸಿಕೊಳ್ಳುವುದು ಇವರ ಮನೆಯ ಒಂದು ಪರಿಪಾಠ. ಅಂತಹ ಸಂಗೀತಗಾರರು (ಕೆಲವು ಸಂದರ್ಭಗಳಲ್ಲಿ ದಂಪತಿಗಳು) ಇವರ ಮನೆಯ ಸದಸ್ಯರಾಗಿಯೇ ಇದ್ದು, ಮನೆಯ ಮಕ್ಕಳಿಗೆ ಸಂಗೀತ ಶಿಕ್ಷಣ ನೀಡುವುದು. ಅವರ ಸಂಗೀತಾಭ್ಯಾಸದ ಮೇಲ್ವಿಚಾರಣೆ ನೋಡುವುದು, ಆಗೊಮ್ಮೆ ಈಗೊಮ್ಮೆ ಆಹ್ವನಿತರ ಸಮ್ಮುಖದಲ್ಲಿ ಕಚೇರಿ ಹಾಡುವುದು. ಈ ರೀತಿ ಕಾರ್ಯನಿರತರಾಗಿರುತ್ತಿದ್ದರು. ಹೀಗೆ ಸಂಗೀತ ಕಲಿಸಲೆಂದು ಬಂದವರ ಪಕ್ಕವಾದ್ಯಕ್ಕೆಂದು, ಜೊತೆಗೆ, ಪಿಟೀಲು ವಾದಕರನ್ನೂ ಪರ ಊರಿನಿಂದ ಕರೆಸಿಕೊಂಡು ತಮ್ಮಲ್ಲೇ ಇರಿಸಿಕೊಳ್ಳುತ್ತಿದ್ದುದೂ ಉಂಟು. ಕೆಲವು ಸಂಗೀತಗಾರರು ಹರಿಕಥೆಗಳನ್ನು ನಡೆಸುತ್ತಿದ್ದರು. ಉದ್ಯೋಗ ನಿಮಿತ್ತ ಪ್ರವಾಸದಲ್ಲಿ ತೊಡಗಿರುತ್ತಿದ್ದ ರಾಮಸ್ವಾಮಯ್ಯನವರು ಸ್ವಂತ ಊರಿನಲ್ಲಿ ಉಳಿದ ದಿನಗಳಲ್ಲಿ ಇಂತಹ ಕಚೇರಿ ಹರಿಕಥೆಗಳು ನಡೆಯುತ್ತಿದ್ದವು. ಇಂತಹ ವಾತಾವರಣದಲ್ಲಿ ಮನೆಯ ಎಲ್ಲರೂ ಸಂಗೀತದ ಆಕರ್ಷಣೆಗೆ ಗುರಿಯಾಗುವುದು ಅನಿವಾರ್ಯವೇ ಆಗಿತ್ತು. ಸುಬ್ಬರಾಯರು ತಾವೇ ಗುರುಮುಖೇನ ಸಂಗೀತ ಶಿಕ್ಷಣ ಪಡೆದಿದ್ದರು. ಜೊತೆಗೆ ಸಹೋದರಿಯರ ಸಂಗೀತಾಭ್ಯಾಸವನ್ನು ಕೇಳಿಯೂ ಬಹಳಷ್ಟು ಕಲಿತರು. ಇವರ ಮೊದಲ ಗುರು ವೈಣಿಕ ವಿದ್ವಾಣ್‌ ವಿಶ್ವನಾಥ ಶಾಸ್ತ್ರಿಗಳು. ಮಹಾವೈದ್ಯನಾಥ ಅಯ್ಯರ್ ಅವರ ನೇರ ಶಿಷ್ಯರಾದ ಈ ಶಾಸ್ತ್ರಿಗಳು ಕೋಲರ, ಮಾಲೂರು, ಚಿತ್ರದುರ್ಗದಲ್ಲಿ ಅನೇಕ ವರ್ಷ ಸುಬ್ಬರಾಯರ ಮನೆಯಲ್ಲೇ ಇದ್ದರು. ಇವರ ಸುಬ್ಬರಾಯರಲ್ಲಿ ನಿಖರವಾದ ಸ್ವರಜ್ಞಾನ ಮೂಡಿಸಿದರು. ಇವರ ತಾನವಾದನ ಕ್ರಮ ವಿಶಿಷ್ವವಾಗಿತ್ತು. ತಮ್ಮ ಗುರುಗಳ ಮೇರು ರಚನೆಯಾದ ಎಪ್ಪತ್ತೆರಡು ಮೇಳಕರ್ತರಾಗಗಳ ರಾಗಮಾಲಿಕೆಯನ್ನು ತಮ್ಮ ಶಿಷ್ಯರಿಗೆ ಇವರು ಕಲಿಸಿಕೊಟ್ಟರು. ಪಕ್ಕವಾದ್ಯಕ್ಕೆಂದೇ ಬಂದ ಪಿಟೀಲು ವಿದ್ವಾಂಸರಾದ ಗೋಪಾಲಯ್ಯನವರು ಹಾಡುಗಾರಿಕೆಯ ಅಭ್ಯಾಸದ ಮೇಲ್ವಿಚಾರಣೆ ಮಾಡುತ್ತಿದ್ದರು. ಬೆಂಗಳೂರಿನಲ್ಲಿ ಪೆನುಕೊಂಡ ನರಸಿಂಹಾಚಾರಿ ಎನ್ನುವ ವಿದ್ವಾಂಶರು ಸುಬ್ಬರಾಯರ ಸೋದರಿಯರಿಗೆ ಗುರುವೆಂದು ನೇಮಕಗೊಂಡಿದ್ದರು. ಆ ಪಾಠ ನಡೆಯುವಾಗ ಕೇಳ್ಮೆಯಿಂದಲೇ ಹಲವು ಮೇರುಕೃತಿಗಳನ್ನು ಸುಬ್ಬರಾಯರು ಕಲಿತರು.
ನಾಗಪುರಕ್ಕೆ ವಿದ್ಯಾರ್ಥಿಯಾಗಿ ತೆರಳಿದ ಸುಬ್ಬರಾಯರು ಬೀದಿಯಲ್ಲಿ ನಡೆದು ಹೋಗುತ್ತಿದ್ದಾಗ ಹಿಂದುಸ್ತಾನಿ ಹಾಡುಗಾರಿಕೆಯ ಶಿಕ್ಷಣ ನಡೆಯುತ್ತಿದ್ದುದು ಕೇಳಿ ಬಂದು, ಅಲ್ಲಿ ಅವರಿಗೆ ಪಂಡಿತ ದಿನಕರರಾವ್‌ ಪಟವರ್ಧನ್‌ ಅವರ ಪರಿಚಯವಾಯಿತು. ಅವರು ಸುಬ್ಬರಾಯರ ಕರ್ನಾಟಕ ಸಂಗೀತವನ್ನೂ ಮೆಚ್ಚಿಕೊಂಡು, ಇಬ್ಬರೂ ಪರಸ್ಪರರಿಗೆ ಸಂಗೀತ ಕಲಿಸಿದರು. ಅವರಿಬ್ಬರ ಸ್ನೇಹ ಅನೇಕ ವರ್ಷಗಳ ಕಾಲ ನಡೆಯಿತು. ಪಂಡಿತ ವಾವನರಾವ್‌ ಜೋಷಿ ಕೆಲವಾರು ಕೃತಿಗಳನ್ನು ಸ್ವರಪ್ರಸ್ತಾರ ಸಹಿತ ಸುಬ್ಬರಾಯರಿಗೆ ಕಲಿಸಿಕೊಟ್ಟರು. ಅಮರಾವತಿಯಲ್ಲಿ ತಮ್ಮೊಡನೆ ಸುಮಾರು ಎರಡು ವರ್ಷಗಳ ಕಾಲವಿದ್ದ ಪಂಡಿತ ಬಾಂಡಕರ್‌ ಅವರಿಂದ ಸುಬ್ಬರಾಯರು ಅನೇಕ ಹಿಂದಿ ಮತ್ತು ಮರಾಠಿ ರಂಗಗೀತೆಗಳು, ಖ್ಯಾಲ್‌ಗಳು, ಠುಮ್ರಿಗಳನ್ನು ಕಲಿತರು. ರಂಗಸಂಗೀತ ಸುಬ್ಬರಾಯರ ವಿದ್ಯಾರ್ಥಿದೆಸೆಯಿಂದಲೇ ಅವರನ್ನು ಆಕರ್ಷಿಸಿತ್ತು. ಅಂದಿನ ಮರಾಠೀ ರಂಗಭೂಮಿಯಲ್ಲಿ ಅನೇಕ ಪ್ರಖ್ಯಾತ ಸಂಗೀತಗಾರರಿದ್ದು, ಮರಾಠೀ ರಂಗಸಂಗೀತವು ಪರಿಚಿತ ಶಾಸ್ತ್ರೀಯ, ಹಿಂದೂಸ್ತಾನಿ ಕೃತಿಗಳನ್ನೂ ಕೆಲವೊಮ್ಮೆ ಕರ್ನಾಟಕ ಕೃತಿಗಳನ್ನು ಅನುಸರಿಸುತ್ತಿತ್ತು. ಶಿಕ್ಷಣಕ್ಕೆಂದು ನಾಗಪುರಕ್ಕೆ ಹೋದ ಸುಬ್ಬರಾಯರು ತಮ್ಮ ವಿದ್ಯಾರ್ಥಿದೆಸೆಯಲ್ಲಿಯೇ ಬಾಲಗಂಧರ್ವರ ನಾಟಕಗಳಿಂದ ತುಂಬಾ ಆಕರ್ಷಿತರಾದರು. ತಮ್ಮ ವಿದ್ಯಾರ್ಥಿನಿಲಯದಿಂದ ಮೂರು ಮೈಲಿ ನಡೆದು ಹೋಗಿ ನಾಟಕ ನೋಡಿ ಅರ್ಧರಾತ್ರಿಯಲ್ಲಿ ನಡೆದು ಹಿಂದಿರುಗುತ್ತಿದ್ದರಂತೆ. ಆಯಾ ನಾಟಕದ ಹಾಡುಗಳನ್ನು ಸ್ವರಪ್ರಸ್ತಾರದೊಂದಿಗೆ ಛಾಪಿಸಿ ಮಾರುವ ವಾಡಿಕೆಯಿದ್ದು ಅವುಗಳ ಸಹಾಯದಿಂದ ರಂಗಗೀತೆಗಳನ್ನು ಸುಲಭವಗಿ ಕಲಿತ ಸುಬ್ಬರಾಯರು ಹಿಂದಿರುಗಿ ಬರುವಾಗಲೇ ಅಂದಿನ ಹಾಡುಗಳನ್ನು ಹಾಡಿ ತಮ್ಮ ಗೆಳೆಯರನ್ನು ರಂಜಿಸುತ್ತಿದ್ದರು. ಹೀಗೆ ಅನೇಕ ರಂಗಗೀತೆಗಳನ್ನು ಅವರು ಕಲಿತರು.
ಹೀಗೆ ಹಲವು ಗುರುಗಳಿಂದ ಗಾಯನವನ್ನು ಕಲಿತ ಸುಬ್ಬರಾಯರು ವಾದ್ಯಸಂಗೀತವನ್ನು ರೂಢಿಸಿಕೊಂಡದ್ದು ಸ್ವಪ್ರಯತ್ನದಿಂದಲೇ. ಶ್ರೇಷ್ಠ ಸಂಗೀತಗಾರರಾದ ಗೋವಿಂದಸ್ವಾಮಿ, ತಿರುಕ್ಕೋಡಿಕಾವಲ್‌ ಕೃಷ್ಣಅಯ್ಯರ್ ಮುಂತಾದವರ ಪಿಟೀಲು ವಾದನ ಸುಬ್ಬರಾಯರ ಮೇಲೆ ಅಗಾಧ ಪರಿಣಾಮ ಬೀರಿತು. ಮದ್ರಾಸಿನ ಮಧುರ ಸುಬ್ರಮಣಿ ಅಯ್ಯರ್ ನಾಗಪುರಕ್ಕೆ ಪದೇ ಪದೇ ಭೇಟಿಕೊಡುತ್ತಿದ್ದು. ಅವರು ಸುಬ್ಬರಾಯರಿಗೆ ಪಿಟೀಲು ವಾದನದ ಹಲವು ತಂತ್ರಗಳನ್ನು ತೋರಿಸಿಕೊಟ್ಟರಲ್ಲದೆ ತ್ಯಾಗರಾಜರ ಅನೇಕ ಕೃತಿಗಳನ್ನೂ ಕಲಿಸಿದರು.
ಹೀಗೆ ಬಾಲ್ಯದಿಂದಲೂ ಹತ್ತು ಹಲವು ಪ್ರಭಾವಗಳಿಗೆ ಮೈದೆರೆದುಕೊಂಡ ಸುಬ್ಬರಾಯರು ಕರ್ನಾಟಕ ಮತ್ತು ಹಿಂದುಸ್ತಾನಿ ಎರಡು ಪದ್ಧತಿಗಳ ಸಂಗೀತದ ಲಕ್ಷ್ಯ ಲಕ್ಷಣಗಳಲ್ಲೂ ಉತ್ತಮ ಪರಿಶ್ರಮ ಹಾಗೂ ಅಪಾರ ಜ್ಞಾನ ಸಂಪಾದಿಸಿದರು. ಚಿಕ್ಕವಯಸ್ಸಿನಿಂದಲೇ ಸುಬ್ಬರಾಯರ ಸಂಗೀತ ಕೇಳುವವರ ಮೆಚ್ಚುಗೆ ಗಳಿಸಿತ್ತು. ಉದ್ಯೋಗದಲ್ಲಿದ್ದಾಗ ಪಿಟೀಲು ಹಾಗೂ ಗೋಟು ವಾದ್ಯ (ಹಿಂದುಸ್ತಾನಿ ವಿಚಿತ್ರ ವೀಣಾ)ಗಳ ಪರಿಶ್ರಮ ಹಾಗೂ ಸಂಗೀತಶಾಸ್ತ್ರದ ಜ್ಞಾನ ಸುಬ್ಬರಾಯರಿಗೆ ಖ್ಯಾತಿ ತಂದುಕೊಟ್ಟಿದ್ದವು. ಗಾಯನ, ಪಿಟೀಲು ವಾದನ, ಗೋಟುವಾದ್ಯ ಮೂರರಲ್ಲೂ ಕರ್ನಾಟಕ ಮತ್ತು ಹಿಂದುಸ್ತಾನಿ ಎರಡು ಸಂಗೀತ ಪದ್ಧತಿಗಳಲ್ಲೂ ವೇದಿಕೆಯ ಮೇಲೆ ಕಚೇರಿ ಮಾಡಬಲ್ಲವರಾಗಿದ್ದರು. ಆಕಾಶವಾಣಿಯ ಕಲಾವಿದರಾಗಿಯೂ ಸೇವೆ ಸಲ್ಲಿಸಿದರು. ಅನೇಕ ಶ್ರೇಷ್ಠ ಗಾಯಕರಿಗೆ ಪಿಟೀಲು ಪಕ್ಕವಾದ್ಯ ನುಡಿಸಿದ್ದರು. ಪ್ರೊ. ರತನ್‌ಜಂಕರ್ ಅವರ ಹಾಡುಗಾರಿಕೆಗೆ ಸುಬ್ಬರಾಯರು ಅನೇಕ ಬಾರಿ ಪಿಟೀಲು ಪಕ್ಕವಾದ್ಯ ನುಡಿಸಿದ್ದರು. ಮುಂಬಯಿಯ ಜಿ.ಎನ್‌.ಪಲುಸ್ಕರ್, ಗುರುರಾವ್‌ ದೇಶಪಾಂಡೆ, ಶ್ರೀಕೃಷ್ಣ ರತನ್‌ಜಂಕರ್ ಅವರಿಗೂ ವಾದ್ಯಸಹಕಾರ ನೀಡಿದ್ದರು. ತಮ್ಮ ತಂದೆಯವರ ಸಂಪ್ರದಾಯವನ್ನೇ ಮುಂದುವರೆಸಿ ಹಿಂದುಸ್ತಾನಿ ಹಾಗೂ ಕರ್ನಟಕದ ಸಂಗೀತಗಾರರಿಗೆ ಆಶ್ರಯ ನೀಡಿ ವಿವಿಧ ರೀತಿಗಳಲ್ಲಿ ಪ್ರೋತ್ಸಾಹಿಸುತ್ತಿದ್ದರು. ಕೃಷಿ ವಿಜ್ಞಾನ ಕಾಲೇಜಿನ ಹಾಸ್ಟಲ್‌ಗೆ ಸುಬ್ಬರಾಯರು ವಾರ್ಡನ್‌ ಆಗಿದ್ದ ಕಾಲದಲ್ಲಿ ಭೇಟಿ ನೀಡುವ ಸಂಗೀತಗಾರರಿಗೆಂದೇ ಒಂದು ಕೋಣೆ ಮೀಸಲಾಗಿತ್ತು.
ಸಂಗೀತ ಲೋಕಕ್ಕೆ ಸುಬ್ಬರಾಯರು ನೀಡಿರುವ ಒಂದು ಕೊಡುಗೆಯೆಂದರೆ ಹಿಂದುಸ್ತಾನಿ ಕರ್ನಾಟಕ ಇವೆರಡು ಪದ್ಧತಿಗಳ ಅನೇಕ ಶ್ರೇಷ್ಠ ಸಂಗೀತ ರಚನೆಗಳು. ಹಿಂಧುಸ್ತಾನಿ ಮತ್ತು ಕರ್ನಾಟಕ ಸಂಗೀತ ಪದ್ಧತಿಗಳೆರಡರಲ್ಲೂ ಇವರು ರಚಿಸಿರುವ ಕೃತಿಗಳ ವೈವಿಧ್ಯ ಹಾಗೂ ರಮಣೀಯತೆಯಲ್ಲಿ ಸುಬ್ಬರಾಯರ ಸಂಗೀತ ಜ್ಞಾನದ ಆಳ ಹಾಗೂ ಅವರ ಸೃಜನಶೀಲತೆ ಎದ್ದು ಕಾಣುತ್ತವೆ. ಹಿಂದಿ, ತೆಲುಗು, ಸಂಸ್ಕೃತ ಮೂರು ಭಾಷೆಗಳಲ್ಲೂ ವರ್ಣ, ಕೀರ್ತನೆ, ರಾಗಮಾಲಿಕೆ, ಭಜನ್‌ ಮುಂಥಾದವನ್ನು ರಚಿಸಿದ್ದಾರೆ. ಹಿಂದುಸ್ತಾನಿ ರಾಗಗಳಲ್ಲಿ ಕರ್ನಾಟಕ ಸಂಗೀತದಲ್ಲಿ ಕಂಡು ಬರುವ ವರ್ಣ, ಕೃತಿ ಮುಂತಾದ ಸಂಗೀತ ಪ್ರಕಾರಗಳನ್ನು ರಚಿಸಿದ್ದಾರೆ. ‘ದ್ವಿಗಾಂಧಾರ ಭೂಷಿಣಿ’ ಎನ್ನುವುದು ಸುಬ್ಬರಾಯರೇ ಸೃಜಿಸಿದ ಒಂದು ರಾಗವಾಗಿದೆ. ಸುಬ್ಬರಾಯರಲ್ಲಿದ್ದ ರಾಜಭಕ್ತಿ, ದೈವಭಕ್ತಿಗಳು ಅವರ ಕೃತಿಗಳಲ್ಲಿ ಒಡಮೂಡಿವೆ. ಮೈಸೂರು ಮಹಾರಾಜರಾದ ನಾಲ್ವಡಿ ಕೃಷ್ಣರಾಜ ಒಡೆಯರ್‌ ಅವರ ೫೫ನೇ ವರ್ಧಂತಿಯ ಸಂದರ್ಭದಲ್ಲಿ ‘ವಿನತಿ ಕರತ ಹೂಂ ಶಂಕರಾ’’ ಎಂಬ ಒಂಬತ್ತು ರಾಗಗಳ ನವರತ್ನ ರಾಗಮಾಲಿಕಾ ರಚಿಸಿದರು. ಆ ಮಹಾರಾಜರು ನಿಧನರಾದ ಸುದ್ದಿ ತಿಳಿದ ಕೂಡಲೇ ಮೂಡಿ ಬಂದ ಕೃತಿ “ಕೃಷ್ಣರಾಜಾ ಋಷಿರಾಜಾ” ಜೋಗಿಯಾ ರಾಗದಲ್ಲಿದೆ. ನಂತರ ಪಟ್ಟಕ್ಕೆ ಬಂದ ಶ್ರೀ ಜಯಚಾಮರಾಜ ಒಡೆಯರ್ ಅವರಿಗೆ ಶುಭ ಹಾರೈಸುವ ‘ಜಯ ಜಯ ಚಾಮರಾಜಾ’ ಐದು ಹಿಂದುಸ್ತಾನಿ ರಾಗಗಳನ್ನೊಳಗೊಂಡ ರಾಗಮಾಲಿಕೆಯಾಗಿದೆ. ಸುಬ್ಬರಾಯರ ಇನ್ನೊಂದು ಹಿಂದುಸ್ತಾನಿ ರಾಗಮಾಲಿಕೆ ಐದುರಾಗಗಳನ್ನೊಳಗೊಂಡಿದ್ದು, ಗಾಂಧೀಜಿಯವರ ಮಹಿಮೆಯನ್ನು ಇದು ಕೊಂಡಾಡುತ್ತದೆ. ಮಹಾರಾಜರ ಬಗ್ಗೆ ರಚಿಸಿರುವ ಕೃತಿಗಳನ್ನು ಸ್ವರಪ್ರಸ್ತಾರ ಸಹಿತ ಕಿರುಪುಸ್ತಕಗಳಾಗಿ ಪ್ರಕಟಿಸಲಾಗಿದ್ದರೂ ‘ಗಾಂಧೀಜಿ ಕಾ ಜೀವನಾದರ್ಶ’ ಮಾತ್ರ ಸ್ವರಪ್ರಸ್ತಾರವಿಲ್ಲದೆ ಕೇವಲ ಸಾಹಿತ್ಯ ರೂಪದಲ್ಲಿ ಬಿಡಿ ಹಾಳೆಯಲ್ಲಿ ಅಚ್ಚಾಗಿದೆ.
ವಿಶೇಷವೊಂದರಿಂದ ತೀವ್ರವಾಗಿ ಪ್ರಭಾವಿತರಾದ ಸುಬ್ಬರಾಯರು ಶಿರಡಿ ಬಾಬಾ ಅವರ ಭಕ್ತರಾಗಿದ್ದು ಶಿರಡಿ ಸಾಯಿಬಾಬಾ ಅಷ್ಟೋತ್ತರ ಶತನಾಮಗಳನ್ನು ಆಧರಿಸಿ ಹನ್ನೆರಡು ಕೀರ್ತನೆಗಳನ್ನು ರಚಿಸಿದ್ದಾರೆ. ಇವೆಲ್ಲ ಕರ್ನಾಟಕ ರಾಗಗಳಲ್ಲಿದ್ದು ಸಾಹಿತ್ಯ ದೇವನಾಗರಿ ಮತ್ತು ತಮಿಳಿನಲ್ಲೂ, ಸ್ವರ ಪ್ರಸ್ತಾರ ಕೇವಲ ದೇವನಾಗರಿಯಲ್ಲೂ ಇರುವಂತೆ ಕಿರು ಪುಸ್ತಕ ರೂಪದಲ್ಲಿ ಪ್ರಕಟವಾಗಿವೆ.
ಸಂಗೀತ ಶಾಸ್ತ್ರಜ್ಞರ ಪೈಕಿ ಸುಬ್ಬರಾಯರದ್ದು ಒಂದು ವಿಶಿಷ್ಟವಾದ ಸ್ಥಾನ. ಭಾರತೀಯ ಸಂಗೀತದ ಶಾಸ್ತ್ರಭಾಗವನ್ನು ಅವಲೋಕಿಸುವಾಗ ಅದಕ್ಕೆ ತಮ್ಮದೇ ಆದ ವಿಶೇಷ ವೈಚಾರಿಕ ಆಯಾಮಗಳನ್ನು ನೀಡಬಲ್ಲವರಾಗಿದ್ದರು. ಅವರ ವೈಜ್ಞಾನಿಕ ದೃಷ್ಠಿಕೋನ, ಲೋಕಾನುಭವ, ಭಾಷಾಪ್ರೌಢಿಮೆ, ಬುದ್ಧಿಮತ್ತೆ ಇವು ಅವರ ಚಿಂತನೆ, ಮಾತುಗಾರಿಕೆ, ಬರಹಗಳಲ್ಲಿ ಎದ್ದು ಕಾಣುತ್ತಿದ್ದವು. ಬೇರೊಂದು ಜವಾಬ್ದಾರಿಯುತ ಉದ್ಯೋಗದಲ್ಲಿದ್ದರೂ ಕೂಡ ಸಂಗೀತದ ಬಗ್ಗೆ ರಾಯರು ಹೊಂದಿದ್ದಕ ಶ್ರದ್ಧೆ. ನಿರಂತರವಾಗಿ ಸಂಗೀತದ ಲಕ್ಷ್ಯ ಲಕ್ಷಣಗಳೆರಡರಲ್ಲೂ ಅವರು ತೋರುತ್ತಿದ್ದ ಉತ್ಕಟವಾದ ಕುತೂಹಲಗಳು ಯಾವುದೇ ವೃತ್ತಿ ಸಂಗೀತಗಾರರನ್ನೂ ನಾಚಿಸುವಂಥವು. ಗುರುಭಕ್ತಿ, ಆಸಕ್ತಿ, ಶಕ್ತಿ ಇವೇ ತಮ್ಮ ಸಂಗೀತಸಾಧನೆಯ ಗುಟ್ಟು ಎಂದು ಅವರು ಹೇಳಿಕೊಂಡಿದ್ದಾರೆ. ಹೀಗೆ ತೀವ್ರ ಆಸಕ್ತಿ ಕುತೂಹಲಗಳಿಂದ ತಾವು ಕಂಡುಕೊಂಡಿದ್ದನ್ನು ಅತ್ಯಂತ ಶಿಸ್ತಿನಿಂದ ಕ್ರಮಬದ್ಧವಾಗಿ ದಾಖಲಾತಿ ಮಾಡುವ ಅವರ ಅಭ್ಯಾಸವೇ ‘ರಾಗನಿಧಿ’ ಎನ್ನುವ ಮೇರುಕೃತಿ ರಚನೆಗೆ ಅವಕಾಶ ಮಾಡಿಕೊಟ್ಟಿತು.
ತಮ್ಮ ಸ್ವಂತ ಉಪಯೋಗಕ್ಕೆಂದು ಅವರು ಕರ್ನಾಟಕ ಮತ್ತು ಹಿಂದುಸ್ತಾನಿ ರಾಗಗಳ ಲಕ್ಷಣಗಳನ್ನು ಪರಸ್ಪರ ಸಂಬಂಧಗಳನ್ನು ಗುರುತು ಹಾಕಿಟ್ಟುಕೊಳ್ಳುತ್ತಿದ್ದರು. ಇಂತಹ ವ್ಯವಸ್ಥಿತ ಟಿಪ್ಪಣಿಗಳೇ ಸಂಗೀತ ಕ್ಷೇತ್ರದ ಮಿತ್ರರ ಮತ್ತು ಅಭಿಮಾನಿಗಳ ಪ್ರೋತ್ಸಾಹದಿಂದಾಗಿ ಒಂದು ಉದ್ಗಂಥವಾಗಿ ರೂಪುಗೊಂಡವು. ನಾಲ್ಕು ಭಾಗಗಳಲ್ಲಿ ಈ ಗ್ರಂಥ ಪ್ರಕಟವಾಗಿದೆ. ಪೂನಾದ ವಿಷ್ಣುದಿಗಂಬರ್ ಸ್ಮಾರಕ ಸಮಿತಿಯ ವತಿಯಿಂದ ಮೊದಲ ಭಾಗವೂ, ಮದರಾಸಿನ ಸಂಗೀತ ಅಕಾಡೆಮಿಯ ಕಡೆಯಿಂಧ ಇತರ ಮೂರು ಭಾಗಗಳೂ ಪ್ರಕಟವಾಗಿವೆ. ಇಂಗ್ಲಿಷ್‌ ವರ್ಣಮಾಲೆಯ ಅಕ್ಷರ ಕ್ರಮವನ್ನು ಇಲ್ಲಿ ತುಲನಾತ್ಮಕವಾಗಿ ಪರಿಚಯ ಮಾಡಿಕೊಡಲಾಗಿದೆ. ಒಟ್ಟು ಒಂಬೈನೂರ ಐದು (೯೦೫) ರಾಗಗಳು ಚರ್ಚಿಸಲ್ಪಟ್ಟಿವೆ. ಕರ್ನಾಟಕ ಸಂಗೀತದ ಎಪ್ಪತ್ತೆರಡು ಮೇಳಕರ್ತ ರಾಗಗಳ ವರ್ಗೀಕರಣ ಕ್ರಮ, ಹಿಂದೂಸ್ತಾನಿ ಪದ್ಧತಿಯ ಹತ್ತು ಧಾಟಿಗಳು, ಎರಡು ಪದ್ಧತಿಗಳಲ್ಲೂ ವಿವಿಧ ಸಂಗೀತ ಸ್ವರಗಳನ್ನು ಗುರುತಿಸುವ ರೀತಿ ಮುಂತಾದ ಅವಶ್ಯಕ ವಿವರಗಳನ್ನು ಪ್ರತಿ ಗ್ರಂಥದಲ್ಲೂ ನೀಡಿರುವುದರಿಂದ, ಭಾರತೀಯ ಸಂಗೀತದ ಯಾವ ವಿದ್ಯಾರ್ಥಿಯಾದರೂ ಅರ್ಥಮಾಡಿಕೊಳ್ಳುವುದಕ್ಕೆಕ ಅನುಕೂಲವಾಗಿದೆ.
ಪ್ರತಿಯೊಂದು ರಾಗದ ಬಗ್ಗೆಯೂ ಬರೆಯುವಾಗ ಆ  ಹೆಸರಿನ ರಾಗ ಎರಡು ಸಂಗೀತ ಪದ್ಧತಿಗಳಲ್ಲೂ ಇದೆಯೇ, ಇದ್ದರೆ ಅದರ ಆರೋಹ-ಅವರೋಹಗಳು ಹೇಗಿವೆ. ಸ್ವರಗಳ ಸಂಚಾರದ ವೈಶಿಷ್ಟ್ಯ, ಜನಕ-ಜನ್ಯ ವಿವರಗಳು, ಜೀವ ಸ್ವರಗಳು ಮತ್ತು ರಂಜನೀಯ ಪ್ರಯೋಗಗಳು. ಆಯಾರಾಗದ ಪ್ರಮುಖ ಕೃತಿಗಳು ಇವೆಲ್ಲ ವಿವರಗಳನ್ನೂ ಕ್ರಮಬದ್ಧವಾಗಿ ನೀಡಲಾಗಿದೆ. ‘ರಾಗನಿಧಿ’ ಉದ್ಗಂಥದ ನಾಲ್ಕು ಭಾಗಗಳ ಪೂರ್ಣ ಹಕ್ಕುಗಳನ್ನು ಮದರಾಸಿನ ಸಂಗೀತ ಅಕಾಡೆಮಿಗೆ ಸುಬ್ಬರಾಯರು ಕೊಡುಗೆಯಾಗಿ ನೀಡಿದ್ದಾರೆ. ಭಾರತೀಯ ಸಂಗೀತ ಪದ್ಧತಿಗಳ ತುಲನಾತ್ಮಕ ಅಧ್ಯಯನದ ಮೊಟ್ಟಮೊದಲ ಗಂಭೀರ ಪ್ರಯತ್ನ ಎಂಬ ಪ್ರಶಂಸೆಗೆ ‘ರಾಗನಿಧಿ’ ಪಾತ್ರವಾಗಿದೆ. ನಮ್ಮ ಸಂಗೀತ ರಾಗಗಳ ಅಧ್ಯಯನ ಮಾಡುವವರಿಗೆ ಅದೊಂದು ಅತ್ಯವಶ್ಯಕವಾದ ಅವಲೋಕನ ಗ್ರಂಥವೆನಿಸಿದ್ದು ರಾಷ್ಟ್ರೀಯ, ಅಂತರ ರಾಷ್ಟ್ರೀಯ ಜನಪ್ರಿಯತೆಯನ್ನೂ ಗಳಿಸಿದೆ.
ಸುಬ್ಬರಾಯರ ಮಾತುಗಾರಿಕೆಯಲ್ಲಿ ಹಾಸ್ಯಪ್ರಜ್ಞೆ, ಜಾಣತನಗಳು, ವಿಶೇಷವಾಗಿದ್ದು, ಸಂಗೀತ ಪ್ರಪಂಚದ ಅವರ ಅನುಭವಗಳು ಕೇಳಲು ಬಹು ಆಕರ್ಷಕವಾಗಿರುತ್ತಿದ್ದವು. ತಾವು ಕಂಡ ಹಲವಾರು ಹಿರಿಯ ಸಂಗೀತ ಚೇತನಗಳು, ವೇದಿಕೆಯ ಸಂಗೀತಗಾರನಾಗಿ ತಮ್ಮ ಹಲವಾರು ಅನುಭವಗಳು, ಪೇಚಿಗೆ ಸಿಕ್ಕಿಕೊಂಡ ಸಂದರ್ಭಗಳು ಇವನ್ನೆಲ್ಲ ಅತ್ಯಂತ ಸ್ವಾರಸ್ಯವಾಗಿ ಅವರು ಹೇಳುತ್ತಿದ್ದರು. ಅಭಿಮಾನಿಗಳ ಒತ್ತಾಯದ ಮೇರೆಗೆ ಇಂತಹ ಹಲವು ವಿಷಯಗಳನ್ನೂ ‘ದಿ ಮ್ಯೂಸಿಂಗ್ಸ್ ಆಫ್‌ಎ ಮ್ಯುಸೀಷಿಯನ್‌’ (The Musings of a Musician) ಎಂಬ ಹೆಸರಿನಲ್ಲಿ ಪುಸ್ತಕ ರೂಪದಲ್ಲಿ ದಾಖಲಿಸಿದ್ದಾರೆ.  ಈ ಪುಸ್ತಕ ಹಸ್ತಲಿಪಿಯಲ್ಲಿದ್ದು ಇನ್ನೂ ಪ್ರಕಟವಾಗ ಬೇಕಾಗಿದೆ.
ತಮ್ಮ ಸ್ವಂತ ಅನುಕೂಲಕ್ಕೆಂದು ಸುಬ್ಬರಾಯರು ತಮ್ಮ ಸಂಗೀತವಾದ್ಯಗಳಲ್ಲಿ ಒಂದೆರಡು ಮಾರ್ಪಾಡುಗಳನ್ನೂ ಮಾಡಿಕೊಂಡಿದ್ದರು. ಇವು ಇತರರಿಗೂ ಅನುಕೂಲವಾಗುವಂಥದೇ ಆಗಿವೆ. ಸುಬ್ಬರಾಯರ ಪತ್ನಿ ರಾಜಮ್ಮ ವೀಣಾ ವಾದಕರಾಗಿದ್ದು ಸುಬ್ಬರಾಯರಾದರೋ ಗೋಟು ವಾದ್ಯ (ವಿಚಿತ್ರ ವೀಣಾ) ನುಡಿಸುತ್ತಿದ್ದರು. ಇವೆರಡು ಪರಸ್ಪರ ಹೆಚ್ಚಿನ ಹೋಲಿಕೆಯುಳ್ಳ ವಾದ್ಯಗಳು. ಇದು ದೊಡ್ಡ ಅಳತೆಯ ವಾದ್ಯಗಳಾಗಿವೆ. ಎರಡು ವಾದ್ಯಗಳಿಗೂ ಇರುವ ಮುಖ್ಯವಾದ ವ್ಯತ್ಯಾಸವೆಂದರೆ ವೀಣೆಯಲ್ಲಿ ದಂಡಿಯ ಮೇಲೆ ಹಿತ್ತಾಳೆ ಇಲ್ಲವೇ ಕಂಚಿನ ಮೆಟ್ಟಿಲುಗಳನ್ನು ಮೇಣದ ಸಹಾಯದಿಂದ ಸಾಲಾಗಿ ಕೂರಿಸಿರುತ್ತಾರೆ. ಮೆಟ್ಟಿಲುಗಳಿಂದ ಸ್ವಲ್ಪವೇ ಎತ್ತರದಲ್ಲಿ ಹಾದುಹೋಗಿರುವ ತಂತಿಗಳನ್ನು ವಾದಕ ತನ್ನ ಎಡಗೈ ಬೆರಳುಗಳಿಂದ ಅಮುಕುತ್ತಾ ಬಲಗೈಯಿಂದ ತಂತಿಗಳನ್ನೂ ಮೀಟುವಾಗ ವೀಣೆಯ ತಂತಿಗಳು ಆಯಾ ಮೆಟ್ಟಿಲಿಗೆ ತಗುಲಿದಂತೆಲ್ಲ ಬೇರೆ ಬೇರೆ ಸ್ವರಸ್ಥಾನದಲ್ಲಿ ನಾದೋತ್ಪತ್ತಿಯಾಗುತ್ತದೆ. ಗೋಟುವಾದ್ಯದಲ್ಲಾದರೋ ದಂಡಿಯ ಮೇಲೆ ಸಮತಳವಾದ ಹಲಗೆ ಇದ್ದು ಇವರಿಂದ ಸ್ವಲ್ಪ ಹೆಚ್ಚು ಎತ್ತರದಲ್ಲಿ ತಂತಿಗಳು ಕಟ್ಟಿಲ್ಪಟ್ಟಿರುತ್ತವೆ. ಮರದ ಗೊಟ್ಟಿನಿಂದ ತಂತಿಗಳನ್ನು ಉಜ್ಜುತ್ತಾ ಬಲಗೈಯಿಂದ ತಂತಿಗಳನ್ನು ಮೀಟುವುದರಿಂದ ಸಂಗೀತ ಉತ್ಪತ್ತಿಯಾಗುತ್ತದೆ. ವೀಣೆಯ ತಂತಿಗಳನ್ನು ಅವುಗಳ ಕೆಳಗಿನ ಮೆಟ್ಟಿಲುಗಳ ಸ್ಪರ್ಶ ಬಾರದಂತೆ ಸ್ವಲ್ಪ ಹೆಚ್ಚು ಎತ್ತರದಲ್ಲಿ ಸ್ಥಾಪಿಸುವುದರಿಂದ ವೀಣೆಯಲ್ಲೇ ಗೋಟುವಾದ್ಯವನ್ನೂ ನುಡಿಸಬಹುದೆಂದು ಸುಬ್ಬರಾಯರು ಕಂಡುಕೊಂಡರು. ವೀಣೆಯ ದಂಡಿಯ ಎಡತುದಿಯಲ್ಲಿರುವ ಲೋಹದ ಮೊದಲ ಮೆಟ್ಟಿಲು ಹಾಗೂ ಬಲಗಡೆ ಎಡಹಲಗೆಯ ಮಧ್ಯದಲ್ಲಿರುವ ಸೇತುವೆ ಇವೆರಡರ ಮೇಲೂ ಸುಮಾಋಉ ಒಂದಂಗುಲ ಎತ್ತರದ ಹೆಚ್ಚುವರಿ ಮೆಟ್ಟಿಲು ಸೇತುವೆಗಳನ್ನು ಬೇಕೆಂದಾಗ ಅಳವಡಿಸಿಕೊಂಡು ಹಾಗೆ ವೀಣೆಯಲ್ಲೇ ಗೋಟುವಾದ್ಯ ನುಡಿಸುವುದು ಸಾಧ್ಯವೆಂದು ಕಂಡುಕೊಂಡ ಸುಬ್ಬರಾಯರು ವಿದ್ವತ್‌ ಸಭೆಗಳಲ್ಲಿ ಅದನ್ನು ಪ್ರತ್ಯಕ್ಷವಾಗಿ ಪ್ರದರ್ಶಿಸಿದರು. ಹಾಗೆ ಅವರು ಸಿದ್ಧಪಡಿಸಿಕೊಂಡ ‘ಚಿತ್ರವತೀ ವೀಣ’ ವಾದಕನ ಅವಶ್ಯಕತೆಗಳಿಗನುಗುಣವಾಗಿ ವೀಣೆಯಾಗಿ ಇಲ್ಲವೇ ಗೋಟು ವಾದ್ಯವಾಗಿ ಉಪಯುಕ್ತವಾಗುತ್ತದೆ.
ವೃದ್ಧಾಪ್ಯದಿಂದಾಗಿ ಶ್ರವಣಶಕ್ತಿ ದುರ್ಬಲವಾದಂತೆ ಗೋಟುವಾದ್ಯವನ್ನೇ ಶೃತಿಬದ್ಧವಾಗಿ ನುಡಿಸುವ, ಕೇಳಿ ಆನಂದಿಸುವ ಅಸಾಮರ್ಥ್ಯ ಸುಬ್ಬರಾಯರನ್ನು ಕಾಡತೊಡಗಿತು. ಈ ಸಮಸ್ಯೆಗೆ ಪರಿಹಾರವನ್ನು ವೈದ್ಯರ ಸ್ಟೆತೊಸ್ಕೋಪ್‌ನಲ್ಲಿ ಕಂಡುಕೊಂಡರು. ಸ್ಟೆತೋಸ್ಕೋಪಿನ ಡಯಾಫ್ರಾಮ್‌ (Diaphragm) ಅನ್ನೂ ತಮ್ಮ ವಾದ್ಯದ ಎದೆಹಲಗೆಯ ಮೇಲೆ ಅಂಟಿಸಿ, ಅದರ ಇಯರ್ ಪೀನ್‌ಗಳನ್ನೂ (ear-peice) ತಮ್ಮ ಕಿವಿಗೆ ಸಿಕ್ಕಿಸಿಕೊಂಡಾಗ ವಾದ್ಯದಿಂದ ಹೊರಹೊಮ್ಮುವ ನಾದ ವರ್ಧನೆಗೊಂಡು ಕೇಳುತ್ತದೆಂದು ಅವರು ಕಂಡುಕೊಂಡರು. ವಾದ್ಯದಿಂದಲೇ ನೇರವಾಗಿ ನಾದವರ್ಧನೆಯಾಗುತ್ತಿದ್ದರಿಂದ ಹೊರಗಿನ ಸದ್ದುಗಳ ನಿವಾರಣೆ ಆಗಿ, ತಮ್ಮ ಶ್ರವಣಶಕ್ತಿಯ ದೌರ್ಬಲ್ಯ ನಿವಾರಣೆಯಾಗಿ ಆನಂದವಾಯಿತು ಸುಬ್ಬರಾಯರಿಗೆ. ‘ವೀಣಾಸ್ಕೋಪ್‌’ ಎಂದು ತಾವು ಕಂಡುಕೊಂಡ ಈ ತಂತ್ರವನ್ನು ಅವರು ಕರೆದರಾದರೂ ಅವರ ವಯಸ್ಸು ಅನಾರೋಗ್ಯಗಳಿಂದಾಗಿ ಇದಕ್ಕೆ ಪ್ರಚಾರ ಸಾಧ್ಯವಾಗಲಿಲ್ಲ.
ನಾಗಪುರದ ವಿಶ್ವವಿದ್ಯಾಲಯದಲ್ಲಿ ಸಂಗೀತವನ್ನು ಒಂದು ಅಧ್ಯಯನ ವಿಷಯವಾಗಿ ಸೇರಿಸುವುದರಲ್ಲಿ ಆಸಕ್ತಿ ವಹಿಸಿದ ಸುಬ್ಬರಾಯರು ಸುಮಾರು ಹತ್ತು ವರ್ಷಗಳ ಕಾಲ ಆ ವಿಷಯದ ಅಧ್ಯಯನ ಮಂಡಳಿಯ ಸದಸ್ಯರಾಗಿದ್ದು, ಆ ವಿಭಾಗದ ಪಠ್ಯಕ್ರಮ ರೂಪಿಸುವುದರಲ್ಲಿ ಪಾತ್ರವಹಿಸಿ, ವಿಶ್ವವಿದ್ಯಾಲಯದ ಸಂಗೀತ ಶಿಕ್ಷಣಕ್ಕೆ ಅಡಿಪಾಯ ಹಾಕಿಕೊಟ್ಟರು. ಉದ್ಯೋಗದಿಂದ ನಿವೃತ್ತರಾದ ಮೇಲೆ ಬೆಂಗಳೂರು, ನಾಗಪುರ ಮತ್ತು ದೆಹಲಿಯ ಆಕಾಶವಾಣಿಯ ಹಲವು ಸಮಿತಿಗಳಲ್ಲಿ ಸದಸ್ಯರಾಗಿ ಕಾರ್ಯನಿರ್ವಹಿಸಿದರು. ಮದರಾಸಿನ ಸಂಗೀತ ಅಕಾಡೆಮಿಯ ತಜ್ಞರ ಸಮಿತಿಗೆ ೧೯೬೫ರಲ್ಲಿ ನೇಮಕಗೊಂಡ ಸುಬ್ಬರಾಯರು ಕೆಲವಾರು ವರ್ಷಗಳು ಅಲ್ಲಿ ಸೇವೆ ಸಲ್ಲಿಸಿದರು. ೧೯೬೭ರಲ್ಲಿ ಮದರಾಸಿನ ಸಂಗೀತ೫ ಅಕಾಡೆಮಿಯ ನಲವತ್ತನೇ ಸಂಗೀಥ ಸಮ್ಮೇಳನದಲ್ಲಿ ರಾಗನಿಧಿಯ ನಾಲ್ಕನೆಯ ಭಾಗ ಬಿಡುಗಡೆಯಾಯಿತು. ಆ ಸಂದರ್ಭದಲ್ಲೇ ಸುಬ್ಬರಾಯರಿಗೆ ಒಂದು ‘ಪ್ರಾವೀಣ್ಯ ಪ್ರಮಾಣ ಪತ್ರ’ (Certificate of merit) ನೀಡಿ ಸನ್ಮಾನಿಸಲಾಯಿತು.
ತಮ್ಮ ಇಡೀ ಜೀವನದ ಸಾಧನೆಯ  ಫಲವಾದ ರಾಗನಿಧಿ ತಮ್ಮ ಕಾಲದಲ್ಲೇ ಸಂಗೀತಪ್ರೇಮಿಗಳ ಕೈ ಸೇರಬೇಕೆನ್ನುವುದು ಸುಬ್ಬರಾಯರ ಹಂಬಲವಾಗಿತ್ತು. ಆ ಕೃತಿಯ ಪ್ರಕಟಣೆಗೆ ಅವರು ಕಾತರಿಸಿದಂತೆ ತಮ್ಮ ಸಂಗೀತ ಕೃತಿಗಳ ಪ್ರಕಟಣೆಗೆ ಪ್ರಾಮುಖ್ಯತೆ ನೀಡಲಿಲ್ಲ ಎನಿಸುತ್ತದೆ. ಇಡೀ ಭಾರತೀಯ ಸಂಗೀತ ಕ್ಷೇತಕ್ಕೆ ಅಮೂಲ್ಯವಾದಂಥ ಕಾರ್ಯಸಾಧನೆ ಮಾಡಿದ್ದರೂ ಜನಪ್ರಿಯತೆ ಖ್ಯಾತಿಗಳಿಗಾಗಿ, ಬಿರುದು ಸನ್ಮಾನಗಳಿಗಾಗಿ ಅವರೆಂದೂ ಕಾತರ ಪಡಲಿಲ್ಲ. ಸಂಗೀಥವನ್ನು ಅವರು ಅನುಭವಿಸಿದ, ಈ ಕ್ಷೇತ್ರದಲ್ಲಿ ಕೆಲಸ ಮಾಡಿದ ರೀತಿ ಭಾರತೀಯ ಸಂಗೀತದ ಮುನ್ನಡೆಗೆ ಮಾರ್ಗದರ್ಶಿಯಾಗಬಲ್ಲದು. ಈ ಕಾರಣಕ್ಕಾಗಿಯಾದರು ಅವರ ಸಾಧನೆಗಳನ್ನು ಅರಿತುಕೊಳ್ಳುವ ಅದಕ್ಕೆ ಅವಶ್ಯಕ ಪ್ರಚಾರ ನೀಡುವ ಜವಾಬ್ದಾರಿ ಇಂದಿನ ಸಂಗೀತ ಪ್ರೇಮಿಗಳದ್ದೇ ಆಗಿದೆ.
ಎನ್‌. ಚೆನ್ನಕೇಶವಯ್ಯ
೧೯೪೯ ನೇ ಇಸವಿ, ಆಗ ನಾನು ಹೈಸ್ಕೂಲಿನಲ್ಲಿ ಓದುತ್ತಿದ್ದೆ. ಒಂದು ದಿನ ನಮ್ಮ ಮನೆಗೆ ನನ್ನ ಬಂಧು ಒಬ್ಬಳು ಬಂದಳು. ಅವಳು ತುಂಬಾ ಚೆನ್ನಾಗಿ ಹಾಡ್ತಿದ್ದಳು. ನನಗಿನ್ನೂ ನೆನಪಿದೆ, ಅವಳು ಅಂದು ಭೈರವಿರಾಗದ “ನೀಪಾದಮುಲೆ” ಎಂಬ ಕೀರ್ತನೆಯನ್ನು ಸೊಗಸಾಗಿ ಹಾಡಿದಳು. ಅವಳ ಹಾಡು ಕೇಳುತ್ತಿದ್ದ ಹಾಗೆ ಎಷ್ಟು ಚೆನ್ನಾಗಿದೆ ಇವಳ ಗುರುಗಳ ಪಾಠಕ್ರಮ; ಕಲಿತರೆ ಅವರ ಹತ್ತಿರವೇ ಸಂಗೀತ ಕಲೀಬೇಕು ಅನ್ನುವ ತೀವ್ರ ಹಂಬಲ ಉಂಟಾಯಿತು. ಅವರ ಹೆಸರು ಎನ್‌. ಚೆನ್ನಕೇಶವಯ್ಯ. ಅವರಿಗೆ ಈಗಾಗಲೇ ಸಾಕಷ್ಟು ವಿದ್ಯಾರ್ಥಿಗಳಿದ್ದಾರೆ. ಅವರು ಎಲ್ರಿಗೂ ಪಾಠ ಹೇಳಿ ಕೊಡೋಲ್ಲ ಎಂದು ತಿಳಿದ ಮೇಲೂ ಅಳುಕಿದ್ದರೂ ಮಾನಸಿಕ ಛಲದಿಂದ ನಾನು ನನ್ನ ತಂದೆಯವರೊಡನೆ ಅವರ ಮನೆಗೆ ಹೋದೆ.
ಡಿ. ಸುಬ್ಬಯ್ಯ ರೋಡ್‌ನಲ್ಲಿ ಒಂದು ವಠಾರ. ಅಲ್ಲಿ ನಾಲ್ಕು ಮನೆಗಳು. ಒಂದರಲ್ಲಿ ಚೆನ್ನಕೇಶವಯ್ಯನವರ ಸಂಸಾರ. ಅಲ್ಲಿ ಒಂದು ದೊಡ್ಡ ಹಾಲು ಸಂಗೀತಕ್ಕೆ ಹೇಳಿ ಮಾಡಿಸಿದ ಹಾಗಿತ್ತು. ನಾವು ಅಲ್ಲಿ ಕುಳಿತ ಎರಡು, ಮೂರು ನಿಮಿಷದಲ್ಲಿ ಸಣ್ಣಗೆ ಉದ್ದಕ್ಕೆ ಇದ್ದ ಒಬ್ಬ ವ್ಯಕ್ತಿ ಬಂದರು. ಕಚ್ಚೆ ಹಾಕಿ ಉಟ್ಟಿದ್ದ ಕೆಂಪು ಮಗುಟ. ಹಣೆಯ ತುಂಬಾ ವಿಭೂತಿ. ಶಾಂತ ಮುಖ ಮುದ್ರೆ. ಅವರನ್ನು ನೋಡುತ್ತಿದ್ದ ಹಾಗೇ ಅವರಿಗೆ ಅಡ್ಡಬೀಳಬೇಕು ಎನಿಸುವಂಥ ವರ್ಚಸ್ಸು ಆ ಮುಖದಲ್ಲಿ, “ಏನು ಬಂದದ್ದು” ಎಂದರು. “ನನ್ನ ಮಗಳಿಗೆ ತಾವು ದಯವಿಟ್ಟು ಸಂಗೀತ ಪಾಠ ಕಲಿಸಬೇಕು” ಎಂದರು ನಮ್ಮ ತಂದೆಯವರು. ಹಿಂದೆ ಮುಂದೆ ಏನೂ ವಿಚಾರಿಸದೆ “ಆಯ್ತು ಬರಲಿ” ಎಂದರು ಅವರು. ನನಗೋ ಸ್ವರ್ಗಕ್ಕೆ ಮೂರೇಗೇಣು ಸಿಕ್ಕಷ್ಟು ಸಂತೋಷವಾಯ್ತು “ಹೇಗೀ ಬಂದಿದ್ದೀಯಲ್ಲ, ಇವತ್ತಿನಿಂದಾನೇ ಪಾಠ ಶುರುಮಾಡ್ತೀನಿ” ಅಂದರು. ನನಗೆ ವರ್ಣ ಕೀರ್ತನೆಗಳಷ್ಟು ಪಾಠ ಆಗಿದೆ ಎಂದೆ. ಸರಿ ಅಂತ ಹೇಳಿ “ಇಂತಚಲಮು” ಅನ್ನೋ ಬೇಗಡೆ ರಾಗದ ವರ್ಣವನ್ನು ಪ್ರಾರಂಭ ಮಾಡೇಬಿಟ್ಟರು. ಎಷ್ಟೋ ದಿನಗಳು ನೇರ ಶಾಲೆಯಿಂದ, ಮುಂದೆ ಕಾಲೇಜಿನಿಂದ ಹಾಗೇ ಗುರುಗಳ ಮನೆಗೆ ಪಾಠಕ್ಕೆ ಹೋಗುತ್ತಿದ್ದ ದಿನಗಳಲ್ಲಿ ಅವರು ತಪ್ಪದೆ “ನೋಡಿಲ್ಲಿ ಮಗೂ ಬಂದಿದೆ ಅಥವಾ ಲೀಲಾವತಿ ಬಂದಿದ್ದಾಳೆ, ಅವಳಿಗೆ ಅನ್ನ ಹಾಕು” ಅಂತ ಅವರ ಹೆಂಡತಿಗೆ ಹೇಳುತ್ತಿದ್ದರು. ಅವರು ಒಂದು ತಟ್ಟೆಯಲ್ಲಿ ಅನ್ನಕಲೆಸಿಕೊಟ್ಟು, ಒಂದು ಲೋಟ ಕಾಫಿ ಕೊಡ್ತಿದ್ದರು. ನಂತರವೇ ಪಾಠ ಹೇಳಲುತ್ತಿದ್ದುದು.
ನಾಟನಹಳ್ಳಿ ಚೆನ್ನಕೇಶವಯ್ಯನವರು ಹುಟ್ಟಿದ್ದು ಕೃಷ್ಣರಾಜಪೇಟೆ ತಾಲ್ಲೂಕಿನ ಮಂದಗೆರೆ ಸಮೀಪದ ನಾಟನಹಳ್ಳಿಯಲ್ಲಿ. ಅವರ ಜನ್ಮ ದಿನಾಂಕ ೧೮೯೫ರ ನವೆಂಬರ್‌ ೭ನೇ ತಾರೀಖು. ಹುಟ್ಟಿನಿಂದಲೇ ಇವರು ತುಂಬ ಪ್ರತಿಭಾಶಾಲಿಯಾಗಿದ್ದರು. ಜೊತೆಗೆ ಪರಂಪರೆ ಹಾಗೂ ಸುತ್ತಮುತ್ತಲ ಪರಿಸರವೂ ಇವರ ಕಲಾವಿಕಾಸಕ್ಕೆ ಇಂಬುಕೊಟ್ಟಿತೆಂದರೆ ಅತಿಶಯೋಕ್ತಿಯಲ್ಲ. ‘ಸಂಗೀತದ ಸಣ್ಣಪ್ಪ’ ಎಂದೇ ಜನ ಕರೆಯುತ್ತಿದ್ದ ಚೆನ್ನಕೇಶವಯ್ಯನವರ ತಂದೆ ನಾಟನಹಳ್ಳಿ ಕೇಶವಯ್ಯನವರು ದೇವರನಾಮಗಳನ್ನು ಹಾಡುವುದರಲ್ಲೂ, ಭಾರತವಾಚನ ಮಾಡುವುದರಲ್ಲೂ ನಿಷ್ಣಾತರಾಗಿದ್ದರು ಅಲ್ಲದೆ, ಅವರು ನಾಟಕಗಳಲ್ಲೂ ಅಭಿನಯಿಸುತ್ತಿದ್ದುದು ಉಂಟು. ಚೆನ್ನಕೇಶವಯ್ಯನವರ ತಾಯಿ ಲಕ್ಷ್ಮೀದೇವಮ್ಮನವರೂ ಸಂಸ್ಕಾರವಂತರು. ಮನೆಯ ವಾತಾವರಣ ಪರಂಪರೆಯ ಜೊತೆಗೆ ಚೆನ್ನಕೇಶವಯ್ಯನವರ ಗುರು ಪರಂಪರೆಯೂ ಪ್ರಸಿದ್ಧವಾಗಿತ್ತು. ಇವರು ತ್ಯಾಗರಾಜರ ನೇರ ಪರಂಪರೆಗೆ ಸೇರಿದವರು. ತ್ಯಾಗರಾಜರ ಶಿಷ್ಯರಾದ ಮಾನಂಬುಚಾವಡಿ ವೆಂಕಟಸುಬ್ಬಯ್ಯನವರ ಶಿಷ್ಯರೇ ಪಟ್ಣಂ ಸುಬ್ರಹ್ಮಣ್ಯಯ್ಯರ್. ಪಟ್ಣಂರವರ ಶಿಷ್ಯರು ವಾಸುದೇವಾಚಾರ್ಯರು. ವಾಸುದೇವಾಚಾರ್ಯರ ಪಟ್ಟ ಶಿಷ್ಯರೇ ನಾಟನಹಳ್ಳಿ ಚೆನ್ನಕೇಶವಯ್ಯನವರು. ಗುರುಗಳಲ್ಲಿ ದೀರ್ಘಕಾಲ ಶಿಷ್ಯವೃತ್ತಿ ಮಾಡಿದವರು ಇವರು. ಇದರ ಜೊತೆಗೆ ವೀಣೆ ಶೇಷಣ್ಣನವರು, ಸುಬ್ಬಣ್ಣನವರು, ಟೈಗರ್ ವರದಾಚಾರ್ಯರು, ಬಿಡಾಋಂ ಕೃಷ್ಣಪ್ಪನವರಂಥ ಮಹಾ ವಿದ್ವಾಂಸರ ನಿರಂತರ ಸಾನಿಧ್ಯ ಚೆನ್ನಕೇಶವಯ್ಯನವರಿಗೆ ಲಭಿಸಿತ್ತು. ಹೀಗಾಗಿ ಪ್ರತಿಭಾಶಾಲಿ ಚೆನ್ನಕೇಶವಯ್ಯನವರಿಗೆ ಭವ್ಯ ಪರಂಪರೆ ಹಾಗೂ ಪ್ರಭಾವಶಾಲಿ ಪರಿಸರವು ಪ್ರತಿಭೆಯನ್ನು ಅರಳಿಸುವಲ್ಲಿ ತುಂಬ ಸಹಕಾರಿಯಾಯಿತು.
೧೯೧೪-೧೯೧೫ರ ವೇಳೆಗೆ ಚೆನ್ನಕೇಶವಯ್ಯನವರು ಅಪ್ಪರ್ ಸೆಕೆಂಡರಿ ಟೀಚರ್ಸ್ ಟ್ರೈನಿಂಗ್‌ ಮುಗಿಸಿದ್ದರು. ಇವರು ಚಿತ್ರಕಲೆಯಲ್ಲಿ (ಡ್ರಾಯಿಂಗ್‌) ಡಿಪ್ಲೊಮಾ ಪಡೆದಿದ್ದರು. ಅಲ್ಲದೆ ಕೃಷಿ, ಪಶುವೈದ್ಯಗಳಲ್ಲೂ ಶಿಕ್ಷಣ ಪಡೆದಿದ್ದರು. ಮೈಸೂರಿನ ಶಾರದಾವಿಲಾಸ ಪಾಠಶಾಲೆಯಲ್ಲಿ ೧೯೧೬ರಿಂದ ಸುಮಾರು ಇಪ್ಪತ್ತು ವರ್ಷಗಳ ಕಾಲ ಬೋಧಕರಾಗಿ ಡ್ರಾಯಿಂಗ್‌, ಕನ್ನಡ, ಹಿಂದಿ, ಸಂಗೀತ ಮೊದಲಾದ ವಿಷಯಗಳನ್ನು ಕಲಿಸುತ್ತಿದ್ದರು.
ಚೆನ್ನಕೇಶವಯ್ಯನವರು ಶಿಕ್ಷಕ ತರಬೇತಿಯನ್ನು ಪಡೆಯುತ್ತಿದ್ದ ದಿನಗಳಲ್ಲೆ ಆಸ್ಥಾನ ವಿದ್ವಾನ್‌ ವೀಣೆ ಶಿವರಾಮಯ್ಯನವರ ಸಂಗೀತ ಪಾಠಶಾಲೆಯಲ್ಲಿ ಸಂಗೀತಾಭ್ಯಾಸವನ್ನು ಆರಂಭಿಸಿದರು. ಆದರೆ ಪಿತೃವಿಯೋಗದ ದೆಸೆಯಿಂದಾಗಿ ಕುಟುಂಬದ ಹೊರೆಯ ಭಾರ ಹೊತ್ತ ಇವರು ಬಹಳ ಕಾಲ ಅಲ್ಲಿ ಸಂಗೀತ ಪಾಠ ಮುಂದುವರೆಸಲಾಗಲಿಲ್ಲ. ಈ ಮಧ್ಯೆ ಪ್ರತಿ ಏಕಾದಶಿ ದಿನದಂದು ಶಿವರಾಮಯ್ಯನವರ ಮನೆಯಲ್ಲಿ ನಡೆಯುತ್ತಿದ್ದ ಭಜನೆಯ ಕಾರ್ಯಕ್ರಮದಲ್ಲೊಮ್ಮೆ ಚೆನ್ನಕೇಶವಯ್ಯನವರಿಗೆ ವಾಸುದೇವಾಚಾರ್ಯರ ಪರಿಚಯವಾಯಿತು. ಆಚಾರ್ಯರಲ್ಲಿ ಸಂಗೀತಾಭ್ಯಾಸ ಮಾಡಬೇಕೆಂಬ ಆಸೆಯಾಯಿತು. ಆದರೆ ಸ್ವಭಾವತಃ ಆಚಾರ್ಯರು ಯಾರನ್ನೂ ಅಷ್ಟು ಸುಲಭವಾಗಿ ಶಿಷ್ಯರಾಗಿ ಸ್ವೀಕರಿಸುತ್ತಿರಲಿಲ್ಲ. ನಿರಂತರ ಎರಡು ಮೂರು ವರ್ಷಗಳ ಕಾಲ ಆಚಾರ್ಯರ ಸಂಗೀತವನ್ನು ಕೇಳಿ ಚೆನ್ನಕೇಶವಯ್ಯನವರಿಗೆ ಆ ಶೈಲಿಯ ಪ್ರಕಾರ ಮನಸ್ಸಿನಲ್ಲಿ ಅಚ್ಚೊತ್ತಿತ್ತು. ಒಂದು ದಿನ ಚೆನ್ನಕೇಶವಯ್ಯನವರು ಧೈರ್ಯಮಾಡಿ “ನನ್ನನ್ನು ತಮ್ಮ ಶಿಷ್ಯನಾಗಿ ದಯಮಾಡಿ ಸ್ವೀಕರಿಸಬೇಕು” ಎಂದು ಆಚಾರ್ಯರನ್ನು ಕೇಳಿಯೇಬಿಟ್ಟರು. ‘ಸರಿ ನೋಡೋಣ’ ಎಂದು ಹೇಳಿ ಆಚಾರ್ಯರು ರಾತ್ರಿ ಶಂಕರಾಭರಣ ರಾಗದ ಕೃತಿಯೊಂದನ್ನು ಕಲಿಸಿ, ರಾತ್ರಿ ಅಲ್ಲಿಯೇ ಮಲಗಲು ಹೇಳಿದರು. ಮಾರನೆಯ ದಿನ ಬೆಳಗ್ಗೆ ಆಚಾರ್ಯರು ಕೇಳಿದಾಗ ನಿಶಿತಮತಿ ಚೆನ್ನಕೇಶವಯ್ಯನವರು ಚಾಚೂತಪ್ಪದೆ ಕೃತಿಯನ್ನು ಯಥಾವತ್ತಾಗಿ ಒಪ್ಪಿಸಿದರಂತೆ. ಆನಂದಾತಿರೇಕದಿಂದ ಆಚಾರ್ಯರು ಅವರನ್ನು ತಬ್ಬಿಕೊಂಡು, ಅಂದಿನಿಂದ ಚೆನ್ನಕೇಶವಯ್ಯನವರನ್ನು ಶಿಷ್ಯರಾಗಿ ಸ್ವೀಕರಿಸಿದರಂತೆ. ಶಿಷ್ಯನಿಗೆ ಬೇಕಾದ ಗುರುವು ದೊರೆತಿದ್ದರು, ಗುರುವಿಗೆ ಬೇಕಾದ ಶಿಷ್ಯ ದೊರೆತಿದ್ದ, ಹೀಘಾಗಿ ಇವರಿಬ್ಬರ ಬಾಂಧವ್ಯ ಕಾಲಕ್ರಮದಲ್ಲಿ ಅತ್ಯಂತ ಗಾಢವಾಗಿ ಬೆಳೆಯಿತು.
ಉದರ ಪೋಷಣೆಗಾಗಿ ಚೆನ್ನಕೇಶವಯ್ಯನವರು ಬಹಳ ಕಷ್ಟ ಪಡುತ್ತಿದ್ದ ಕಾಲ ಅದು. ಅದನ್ನರಿತ ಆಚಾರ್ಯರು ಶಿಷ್ಯನಿರುವಲ್ಲಿಗೇ ಹೋಗಿ ವಿದ್ಯೆಯನ್ನು ಧಾರೆಯೆರೆಯುತ್ತಿದ್ದರಂತೆ. ಅಲ್ಲದೆ ಆಚಾರ್ಯರು ಇರುವೆಡೆಯಲ್ಲಿಯೇ ಆಶ್ರಯವನ್ನೂ ಕಲ್ಪಿಸಿಕೊಟ್ಟರಂತೆ. ಎಂಥ ಗುರುಶಿಷ್ಯ ಬಾಂಧವ್ಯ! ಸಂಗೀತ ವ್ಯಾಪರೀಕರಣವಾಗುತ್ತಿರುವ ಈ ದಿನಗಳಲ್ಲಿ ಹಿಂದಿನ ಆ ಸಂಬಂಧ ಕಲ್ಪನೆಗೂ ಸಿಗದು ಎಂದರೆ ಆಶ್ಚರ್ಯವಲ್ಲ.
ಸಂಗೀತದ ಅಭ್ಯಾಸ ಕ್ರಮವೂ ಅಷ್ಟೆ. ಸಂಗೀತ ವಿದ್ಯೆ ಒಂದು ತಪ್ಸೆನ್ನುವಂತೆ ಹಗಲೂ ರಾತ್ರಿ ಸಂಗೀತಾಭ್ಯಾಸದಲ್ಲೇ ಮುಳುಗಿ ಬಿಡುತ್ತಿದ್ದರು. ಹಾಗೆಯೇ ಚೆನ್ನಕೇಶವಯ್ಯನವರೂ ಸಹ ಅಹೋ ರಾತ್ರಿ ಸಂಗೀತ ಸಾಧನೆಯನ್ನು ಮಾಡಿದರು. ಸಾಧನೆಯೆನ್ನುವಾಗ ಇಲ್ಲಿ ಒಂದು ಸಾಧನೆಯ ಕ್ರಮ ನೆನಪಾಗುತ್ತದೆ. ಟೈಗರ್ ವರದಾಚಾರ್ಯರು ಕಂಠಮಟ್ಟದವರೆಗೆ ನೀರಿನಲ್ಲಿ ನಿಂತು ಆಕಾರ ಸಾಧನೆ ಮಾಡುತ್ತಿದ್ದರಂತೆ. ಸರಸ್ವತಿ ಪೂಜಿಸಿದಷ್ಟೂ ಒಲಿಯುತ್ತಾಳೆ. ಅಂದರೆ, ಸಾಧನೆ ಮಾಡಿದಷ್ಟು ಫಲ ಮಾತ್ರ ನಮ್ಮ ಮಡಿಲಿಗೆ ಬೀಳುತ್ತದೆ. ಸಂಗೀತಾಭ್ಯಾಸದಲ್ಲೂ ಕೆಲವೊಂದು ಕ್ರಮವನ್ನು ಅನುಸರಿಸಿದಾಗ ಮಾತ್ರ ಅದನ್ನು ಸಾಕಷ್ಟು ಕರಗತ ಮಾಡಿಕಲೊಳ್ಳುವುದು ಸಾಧ್ಯ.
ಹಾಡುವಾಗ ಕುಳಿತುಕೊಳ್ಳಬೇಕಾದ ರೀತಿ, ಆಧಾರ ಶ್ರುತಿಗೆ ಶಾರೀರವನ್ನು ಸೇರಿಸುವ ಕ್ರಮ, ಶ್ವಾಸನಿರೋಧ, ಲಯಶುದ್ಧಿ, ಸಾಹಿತ್ಯೋಚ್ಚಾರಣೆ, ಪದಬಂಧಗಳ ಪರಿಕ್ರಮ, ರಾಗ ವಿಸ್ತಾರ ಕ್ರಮ, ಕಲ್ಪನಾಸ್ವರ ವಿನ್ಯಾಸಕ್ರಮ, ಭಾವ ಪ್ರಾಧಾನ್ಯತೆ, ರಂಜನೆಯ ದೃಷ್ಟಿ, ಗಮಕ ಪ್ರಯೋಗಗಳ ಔಚಿತ್ಯ ಎಲ್ಲವನ್ನೂ ಅರ್ಥ ಮಾಡಿಕೊಂಡು ಹಾಡಿದಾಗ ಮಾತ್ರ ಆ ಹಾಡಿಕೆಯ ಸೌಂಧರ್ಯ ಹಾಗೂ ಕಲೆಯ ಸಾರ್ಥಕತೆ. ಇಂಥ ಕಠಿಣಕ್ರಮವನ್ನು ಚೆನ್ನಕೇಶವಯ್ಯನವರು ತಮ್ಮ ಗುರುಗಳಿಂದ ಸಂಪೂರ್ಣವಾಗಿ ಗ್ರಹಿಸಿ, ಆ ದಿಸೆಯಲ್ಲೇ ಅಭ್ಯಾಸ ಮಾಡಿದರು. ಅವರ ಗುರುಗಳಿಂದ ಬಳುವಳಿಯಾಗಿ ಬಂದ ವಿದ್ಯೆಯನ್ನು ಶಿಷ್ಯರಿಗೆ ಮನಬಿಚ್ಚಿ ಧಾರೆಯೆರೆಯುತ್ತಿದ್ದರು.
ಗುರುವಿನ ವಿದ್ಯೆ ಶಿಷ್ಯರಾದ ಚೆನ್ನಕೇಶವಯ್ಯನವರಲ್ಲಿ ಮೈಗೂಡಿ ಸಾರ್ಥಕತೆಯನ್ನು ಪಡೆದುಕೊಂಡಿತ್ತು. ಅದರಿಂದಾಗಿ ವಿವಿಧ ರೇಡಿಯೋ ಕೇಂದ್ರಗಳಲ್ಲಿ ಅವರ ಸಂಗೀತ ಕಾರ್ಯಕ್ರಮಗಳು ನಡೆದು ಜನಮನ್ನಣೆ ಗಳಿಸಿತು. ಅಲ್ಲದೆ ತಿರುವಾಂಕೂರು, ತಿರುಚಿನಾಪಳ್ಳಿ, ಕೊಚ್ಚಿ, ಬರೋಡ, ಇಂದೋರ್‌, ಬೆಂಗಳೂರು, ಮೈಸೂರು ಇತ್ಯಾದಿ ಸ್ಥಳಗಳಲ್ಲಿ ಸಭಾ ಕಚೇರಿಗಳನ್ನು ನೀಡಿ ಜನಮನವನ್ನು ರಂಜಿಸಿದರು. ಚೆನ್ನಕೇಶವಯ್ಯನವರ ಪ್ರತಿಭೆಗೆ ಸಾಕ್ಷಿಯಾಗಿ ಒಂದು ಘಟನೆಯನ್ನು ನೆನೆಯಬಹುದು.
ಮೈಸೂರಿನಲ್ಲಿ ಒಂದುದಿನ ಸಂಜೆ ಮನೆಗೆ ಹಿಂದಿರುಗುವಾಗ ತಮ್ಮಷ್ಟಕ್ಕೆ ತಾವೇ ತೋಡಿರಾಗವನ್ನು ಆಲಾಪನೆ ಮಾಡಿಕೊಂಡು ಹೋಗುತ್ತಿದ್ದರಂತೆ. ಅವರು ಮನೆಯನ್ನು ತಲುಪುವ ವೇಳೆಗೆ ರಾಗಾಲಾಪನೆ ಮುಗಿಯಿತಂತೆ. ಆಗ ಬೆನ್ನ ಮೇಲೆ ಯಾರೋ ಕೈ ಇಟ್ಟು “ಆಹಾ, ಎಷ್ಟೊಂದು ಚೆನ್ನಾಗಿ ತೋಡಿ ರಾಗವನ್ನು ಆಲಾಪನೆ ಮಾಡಿದೆಯಯ್ಯಾ, ನೀನು ಇಷ್ಟು ಚೆನ್ನಾಗಿ ಹಾಡುತ್ತೀ ಎಂದು ನನಗೆ ಗೊತ್ತೇ ಇರಲಿಲ್ಲ” ಎಂದರಂತೆ. ಇವರನ್ನು ಹಿಂಬಾಲಿಸಿ ಬಂದಿದ್ದವರು ಮಹಾನ್‌ ಗಾಯಕರಾದ ಟೈಗರ್‌ ವರದಾಚಾರ್ಯರು.
ಚೆನ್ನಕೇಶವಯ್ಯನವರ ಹಾಗೂ ಅವರ ಗುರುಗಳ ಬಾಂಧವ್ಯ ಅತ್ಯಂತ ಆತ್ಮೀಯವಾದದ್ದು. ಹಾಗಾಗಿಯೇ ಪ್ರಾಯಶಃ ಆಚಾರ್ಯರು ತಮ್ಮ ಎಲ್ಲ ಕೆಲಸಗಳಲ್ಲೂ ಚೆನ್ನಕೇಶವಯ್ಯನವರ ಸಲಹೆಯನ್ನು ಪಡೆಯುತ್ತಿದ್ದರು. ಆಚಾರ್ಯರ ಕೃತಿ ರಚನೆಗಳ ಸ್ವರ ಹಾಗೂ ಸಾಹಿತ್ಯದ ಔಚಿತ್ಯವನ್ನು ಶಿಷ್ಯ ಚೆನ್ನಕೇಶವಯ್ಯನವರು ಮಾಡಿದರೇ ಆಚಾರ್ಯರಿಗೆ ತೃಪ್ತಿ. ಅಷ್ಟೇ ಅಲ್ಲ ಅವರ ಗುರುಗಳ ಸಂಗೀತ ಕಚೇರಿಯ ಸಂಪೂರ್ಣ ಪಟ್ಟಿಯನ್ನು ತಯಾರು ಮಾಡುವ ಜವಾಬ್ದಾರಿಯನ್ನು ಚೆನ್ನಕೇಶವಯ್ಯನವರೇ ಹೊತ್ತು ಕೊಂಡಿದ್ದರು. ಇಂಥಹ ಅನೇಕ ಸಂದರ್ಭಗಳು ಅವರ ಜೀವನದಲ್ಲಿ ಬಂದಿದೆ. ಸ್ವಭಾವತಃ ವಾಸುದೇವಾಚಾರ್ಯರಿಗೆ ಸಭಾಕಂಪ, ಜೊತೆಗೆ ಬಿಡಾರಂ ಕೃಷ್ಣಪ್ಪನವರನ್ನು ಕಂಡರೆ ಕಹೆದರಿಕೆ ಬೇರೆ. ಹಾಗಾಗಿ ಒಂದು ಸಾರಿ ಬಿಡಾರಂ ಕೃಷ್ಣಪ್ಪನವರ ರಾಮಮಂದಿರದಲ್ಲಿ ವಾಸುದೇವಾಚಾರ್ಯರ ಕಚೇರಿ ಏರ್ಪಾಡಾಗಿದ್ದ ಸಂದರ್ಭದಲ್ಲಿ “ಕಚೇರಿ ಖಂಡಿತ ಕೆಟ್ಟು ಹೋಗುತ್ತೆ” ಎಂಬ ಅಪಸ್ವರದ ನುಡಿ ಚೆನ್ನಕೇಶವಯ್ಯನವರ ಕಿವಿಗೆ ಬಿದ್ದು ಬೇಸರವಾಯಿತಂತೆ. ಹಾಗಾಗಿ ಆಚಾರ್ಯರ ಮನಸ್ಸಿನಲ್ಲಿ ಛಲ ಹುಟ್ಟುವಂತೆ ಮಾಡಿ, ಅವರ ಕಚೇರಿ ತುಂಬಾ ಯಶಸ್ವಿಯಾಗುವಂತೆ ಮಾಡಿದರಂತೆ. ಇದಕ್ಕಾಗಿ ಎಲ್ಲರಿಂದ ಮುಕ್ತ ಪ್ರಶಂಸೆ ದೊರೆಯಿತಂತೆ.
ಇನ್ನೊಮ್ಮೆ ಮದರಾಸಿನ ಮ್ಯೂಸಿಕ್‌ ಅಕಾಡೆಮಿಯ ಒಂದು ಅಧಿವೇಶನದಲ್ಲಿ ಆಚಾರ್ಯರನ್ನು ಹಾಡುವಂತೆ ಪ್ರೇರೇಪಿಸಿ ಹಾಡಿಸಿದ ಯಶಸ್ಸೂ ಚೆನ್ನಕೇಶವಯ್ಯನವರದೇ. ಚೆನ್ನಕೇಶವಯ್ಯನವರ ಇಂಗಿತವನ್ನು ಅರಿತ ಟೈಗರ್‌ ವರದಾಚಾರ್ಯರು ಧಿಗ್ಗನೆದ್ದು ಬಂದು ಆಚಾರ್ಯರನ್ನು ಬಲವಂತವಾಗಿ ಕೈ ಹಿಡಿದುಕೊಂಡು ಬಂದು ವೇದಿಕೆಯ ಮೇಲೆ ಕುಳ್ಳಿರಿಸಲು ಕಾರಣ ಚೆನ್ನಕೇಶವಯ್ಯನವರು. ಜನರೆಲ್ಲ ಪಟ್ಣಂಸುಬ್ರಹ್ಮಣ್ಯ ಅಯ್ಯರ್ ರವರ ಸಂಗೀತವನ್ನೇ ಕೇಳಿದಂತಾಯಿತು ಎಂದು ಸಂತೋಷ ಪಟ್ಟರಂತೆ. ಶಿಷ್ಯನ ಈ ಗುರುಭಕ್ತಿಯನ್ನು ಕಂಡು ಆಚಾರ್ಯರಿಗೆ ಎಷ್ಟು ಸಂತೋಷವಾಗಿರಬೇಡ.
ಚೆನ್ನಕೇಶವಯ್ಯನವರದು ನಿಶಿತಮತಿ. ಅವರನ್ನು ಏಕಸಂಧಿಗ್ರಾಹಿ ಎಂದರೂ ತಪ್ಪಾಗಲಾರದು. ಒಮ್ಮೆ ಒಂದು ಕೃತಿಯನ್ನು ಕೇಳಿದರೆಕಲ ಸಾಕು, ಒಂದೇ ಒಂದು ಸ್ವರವೂ ಬದಲಾಗದಂತೆ ಆ ಕೃತಿಯನ್ನು ಹಾಡುವ ಶಕ್ತಿ ಅವರಿಗೆ ದೈವದತ್ತವಾಗಿ ಬಂದಿತ್ತೇನೋ? ಹಾಗಾಗಿ ಒಮ್ಮೆ ಕೇಳಿದ ಕೃತಿಯನ್ನು ಸ್ವರಪ್ರಸ್ತಾರ ಹಾಕಿ ಬರೆಯುವ ಅಸಾಧಾರಣ ಕಲೆಯೂ ಅವರಿಗೆ ಚಿಕ್ಕಂದಿನಿಂದಲೇ ಮೈಗೂಡಿತ್ತು. ಈ ಒಂದು ಅಸಾಧಾರಣ ಶಕ್ತಿಯ ಬಲದಿಂದಲೇ ತಾನೇ ಚೆನ್ನಕೇಶವಯ್ಯನವರು ಆಚಾರ್ಯರ ಶಿಷ್ಯರಾದದ್ದೂ ಕೂಡ. ಇದರಿಂದ ವಾಸುದೇವಾಚಾರ್ಯರ ಕೃತಿಗಳು ಲಿಖಿತರೂಪಕ್ಕಿಳಿಯಲು ಬಹುಮಟ್ಟಿಗೆ ಚೆನ್ನಕೇಶವಯ್ಯನವರು ಕಾರಣೀಭೂತರಾದರು.
ಒಮ್ಮೆ ಹೀಗಾಯಿತಂತೆ. ಮುತ್ತಯ್ಯ ಭಾಗವತರು ರಚಿಸಿದ ‘ಮಾನಮು ಕಾವಲೆನು ತಲ್ಲಿ’ ಎಂಬ ಶಹನಾರಾಗದ ಕೃತಿಯನ್ನು ಬರೆದಿಡಬೇಕಾಯಿತು. ಭಾಗವತರು ಹಾಡುತ್ತ ಹೋದರು. ಚೆನ್ನಕೇಶವಯ್ಯನವರು ಬರೆಯುತ್ತಾ ಹೋದರು. ಭಾಗವತರು ಕೃತಿಯನ್ನು ಹಾಡಿ ಮುಗಿಸಿದ ಕಮೇಲೆ ಚೆನ್ನಕೇಶವಯ್ಯನವರು ಸ್ವರಪ್ರಸ್ತಾರ ಹಾಕಿಕೊಂಡು ಬರೆದುಕೊಂಡಿದ್ದ ಕೃತಿಯನ್ನು ಚಾಚೂ ತಪ್ಪದೆ ಮುತ್ತಯ್ಯ ಭಾಗವತರು ಹಾಡಿದಂತೆಯೇ ಹಾಡಿ ಬಿಟ್ಟರಂತೆ. ಭಾಗವತರಿಗೆ ಆಶ್ಚರ್ಯ, ಜೊತೆಗೆ ಸಂತೋಷವಾಯಿತಂತೆ.
ಚೆನ್ನಕೇಶವಯ್ಯನವರ ಅಸಾಧಾರಣ ಸ್ಮರಣಶಕ್ತಿ, ಅತಿಸೂಕ್ಷ್ಮ ಸ್ವರ ಲಯ ಜ್ಞಾನದ ಪ್ರಭಾವದಿಂದಾಗಿ ಎಷ್ಟೋ ಪ್ರಾಚೀನ ಗೇಯ ಕೃತಿಗಳು ಸ್ವರಲಿಪಿ ಸಹಿತವಾಗಿ ಗ್ರಂಥಸ್ಥವಾಗಿ ಇಂದು ನಮಗೆಲ್ಲರಿಗೂ ಮುಂದಿನ ತಲೆಮಾರಿನವರಿಗೂ ಬಳುವಳಿಯಾಗಿ ಉಳಿದಿದೆ. ಚೆನ್ನಕೇಶವಯ್ಯನವರ ವಿದ್ವತ್ತು ಬಹಳ ಹಿರಿದು. ಮೈಸೂರು ಸದಾಶಿವರಾಯರ ಹಲವು ಕೃತಿಗಳ ಸಾಹಿತ್ಯ, ಸ್ವರ ವಿನ್ಯಾಸ ಇವರಿಂದಾಗಿಯೇ ನಮಗುಳಿದಿರುವುದು. ಸದಾಶಿವರಾಯರ ಎರಡು ಸಂಕಲನಗಳನ್ನು ಅರ್ಥ, ವರ್ಣಮಟ್ಟು, ರಾಗಲಕ್ಷಣಗಳ ಸಹಿತ ಮುಂದಿನ ಪೀಳಿಗೆಗೆ ಬಿಟ್ಟುಹೋಗಿದ್ದಾರೆ. ಮೈಸೂರು ಮಹಾರಾಜರಾಗಿದ್ದ ಜಯಚಾಮರಾಜೇಂದ್ರ ಒಡೆಯರ್ ಅವರ ೯೪ ಕೃತಿಗಳನ್ನು ಅವುಗಳ ಸ್ವರಸಹಿತ ಪಾಠವನ್ನು ಸಿದ್ಧಪಡಿಸಿದ್ದರು. ಅಲ್ಲದೆ ಚಿಂತಲಪಲ್ಲಿ ವೆಂಕಟರಾಯರ ತಾತಂದಿರಾದ ಗವಿರಂಗದಾಸರ ೭೫ ಕೀರ್ತನೆಗಳನ್ನೂ ಚೆನ್ನಕೇಶವಯ್ಯನವರು ಸ್ವರಪಡಿಸಿಟ್ಟರು.
ಚೆನ್ನಕೇಶವಯ್ಯನವರು ಸಂಗೀತ ಶಾಸ್ತ್ರಪಂಡಿತರು ವಿದ್ವಾಂಶರು. ಇದರಿಂದಾಗಿ ‘ಹರಿದಾಸ ಕೀರ್ತನ ಸುಧಾಸಾಗರ’ ಎಂಬ ದಾಸಸಾಹಿತ್ಯದ ಮೂರು ಸಂಪುಟಗಳನ್ನೂ ಅಣಿಗೊಳಿಸಿ ಪ್ರಕಟಿಸಿದರು. ಇದರಲ್ಲಿ ಪುರಂದರದಾಸರು, ಕನಕದಾಸರು, ಶ್ರೀಪಾದರಾಜರು, ವಾದಿರಾಜರು, ವ್ಯಾಸತೀರ್ಥರು ಇತ್ಯಾದಿ ದಾಸಶ್ರೇಷ್ಠರ ಇನ್ನೂರಕ್ಕೂ ಹೆಚ್ಚು ಕೃತಿಗಳನ್ನು ಸ್ವರಪಡಿಸಿ, ಕೃತಿಗಳ ಅರ್ಥ, ರಾಗಲಕ್ಷಣ, ಕೃತಿಕಾರರ ಮಾಹಿತಿಯನ್ನೂ ನೀಡಿ ಪ್ರಕಟಿಸಿದ್ದಾರೆ. ಇಂಥ ಅಮೂಲ್ಯ ಗ್ರಂಥ ರಚನೆ ಚೆನ್ನಕೇಶವಯ್ಯ ನವರಂಥ ವಿದ್ವನ್‌ ಮಣಿಗಳಿಗಲ್ಲದೆ ಬೇರಾರಿಗೆ ತಾನೇ ಇಂಥ ಕೆಲಸ ಸಾಧ್ಯವಾದೀತು. ಚೆನ್ನಕೇಶವಯ್ಯನವರು ಡಿ.ವಿ.ಜಿ. ಯವರ ಆಸೆಯ ಮೇರೆಗೆ ‘ಹನುಮದ್ವಿಲಾಸ’ ಕಾವ್ಯವನ್ನು ಸ್ವರಬದ್ಧಗೊಳಿಸಿದರು. ಅಲ್ಲದೆ ಡಿ.ವಿ.ಜಿ. ಯವರ ಪ್ರೇರಣೆಯಂತೆ ಹಿಂದಿನವರಾರೋ ರಚಿಸಿದ್ದ “ಪಾರ್ಥಸಾರಥಿ ಕೀರ್ತನಂ” ಎಂಬಗ ಗೇಯ ಕೃತಿಗೆ ಅಷ್ಟಾದಶ ರಾಗಮಾಲಿಕೆಯ ಸ್ವರ ಪ್ರಸ್ತಾರ ಹಾಕಿ ಜನತೆಗೆ ನೀಡಿದರು.
ಚೆನ್ನಕೇಶವಯ್ಯನವರು ವೇದಿಕೆಯ ಹಾಡುಗಾರರಾಗಿ ಸಂಗೀತ ಕಚೇರಿಗಳನ್ನು ಮಾಡಿ ಪ್ರಸಿದ್ಧರಾಗಿದ್ದುದಕ್ಕಿಂತ ಹೆಚ್ಚಾಗಿ ಅವರು ಸಂಗೀತ ಶಾಸ್ತ್ರಾಧಿಕಾರ, ಸಂಪ್ರದಾಯ ಪಾಂಡಿತ್ಯ, ಸಂಗೀತ ಲಕ್ಷಣ ಜ್ಞಾನ, ವರ್ಣ, ಕೃತಿ, ಪಲ್ಲವಿಗಳ ಸಂಗ್ರಹಕಾರರಾಗಿ ಸಂಗೀತ ಪ್ರಪಂಚದ ವಿದ್ವನ್ಮಣಿಗಳೆನ್ನಿಸಿದರು. ಚೆನ್ನಕೇಶವಯ್ಯನವರು ಅವರ ಹರೆಯದಲ್ಲಿ ಸಾಕಷ್ಟು ಸಂಗೀತ ಕಚೇರಿಗಳನ್ನು ಮಾಡಿ ವಾಸುದೇವಾಚಾರ್ಯರಿಗೆ ತಕ್ಕ ಶಿಷ್ಯರೆಂದು ಹೆಸರು ಮಾಡಿ ಜನಮನ್ನಣೆಗಳಿಸಿದ್ದಂತೂ ನಿಜವಾದರೂ ಮುಂದಿನ ವರ್ಷಗಳಲ್ಲಿ ಶಾಸ್ತ್ರಜ್ಞಾನ ಪಂಡಿತರಾಗಿ ಮೆರೆದರು.
ನಾನು ಅವರಲ್ಲಿ ಪಾಠಕ್ಕೆ ಸೇರುವ ವೇಳೆಗೆ ಅವರು ಸಂಗೀತ ಕಚೇರಿಗಳನ್ನು ನೀಡುವುದನ್ನು ನಿಲ್ಲಿಸಿಬಿಟ್ಟಿದ್ದರೆಂದೇ ಹೇಳಬಹುದು. ಆದರೆ ಅವರಿಗೆ ಸಂಗೀತಜ್ಞಾನ ದಾಹ ಬಹಳ ಹೆಚ್ಚಾಗಿದ್ದುದರಿಂದ ಆ ನಿಟ್ಟಿನಲ್ಲೇ ಹೆಚ್ಚು ಹೆಚ್ಚು ಕೆಲಸವನ್ನು ಮಾಡಿದರು. ಅವರು ತಮ್ಮ ಸ್ವಂತ ಜ್ಞಾನಾಭಿವೃದ್ಧಿಯ ಜೊತೆಗೆ, ಇತರರಿಗೂ ತಮ್ಮ ಜ್ಞಾನವನ್ನು ಹಂಚುವುದರಲ್ಲೇ ತಮ್ಮ ಜೀವಿತಾವಧಿಯನ್ನು ಕಳೆದರು ಎಂದರೆ ಉತ್ಪ್ರೇಕ್ಷೆಯಾಗಲಾರದು. ಅವರ ಈ ಸೌಜನ್ಯದ ಸ್ವಭಾವದಿಂದಾಗಿ ಬಹಳ ಸಂಗೀತಗಾರರು ಉಪಕೃತರಾಗಿದ್ದಾರೆ. ಯಾರಿಗೆ ಯಾವ ಕೃತಿ, ಸಾಹಿತ್ಯ ಬೇಕಾದರೂ ಸಂತೋಷ, ಶ್ರದ್ಧೆಯಿಂದ ಒದಗಿಸಿ ಕೊಡುತ್ತಿದ್ದರು.
ಬೆಂಗಳೂರು, ಮೈಸೂರು ಪ್ರಾಂತ್ಯಗಳಲ್ಲಂತೂ ಸಂಗೀತದ ಬಗ್ಗೆ ಯಾರಿಗೆ ಯಾವ ಜಿಜ್ಞಾಸೆ ತಲೆದೋರಿದರೂ “ಚೆನ್ನಕೇಶವಯ್ಯನವರನ್ನು ಕೇಳಿದರೆಕ ಸಮಸ್ಯೆ  ಪರಿಹಾರವಾಗುತ್ತದೆ” ಎನ್ನುವಷ್ಟರ ಮಟ್ಟಿಗೆ ಮನೆಮಾತಾಗಿತ್ತು ಅವರ ಪಾಂಡಿತ್ಯದ ಔನ್ನತ್ಯ. ಅವರ ಜ್ಞಾನದಾಹಕ್ಕೆ ಕೈಗನ್ನಡಿಯಾಗಿ “ರಾಗಾಲಾಪನ ಪದ್ಧತಿ, ತಾನ ಮತ್ತು ಪಲ್ಲವಿ” ಕೃತಿಯಲ್ಲಿ ೧೮೧ ಪಲ್ಲವಿಗಳನ್ನು ಸ್ವರಸಮೇತ ಕೊಟ್ಟಿದ್ದಾರೆ. ಅಲ್ಲದೆ, ೧೪೮ ಪಲ್ಲವಿಗಳಿಗೆ ಸಾಹಿತ್ಯವನ್ನೂ ಒದಗಿಸಿಕೊಟ್ಟಿದ್ದಾರೆ. ಇದರ ಜೊತೆಗೆ ಸಂಗೀತಕಲೆ ಹಾಗೂ ವಾಗ್ಗೇಯಕಾರರ ಬಗ್ಗೆ ಅನೇಕ ಭಾಷಣಗಳನ್ನೂ ನಡೆಸಿಕೊಟ್ಟಿದ್ದಾರೆ. ಇವರು ಹಲವು ಸಂಚಿಕೆಗಳಿಗಾಗಿ ಲೇಖನಗಳನ್ನೂ ಬರೆಯುತ್ತಿದ್ದರು. ವೈಣಿಕ ಪ್ರವೀಣ ವೀಣೆ ಸುಬ್ಬಣ್ಣನವರ ಜೀವನ ಚರಿತ್ರೆಯನ್ನು ಬರೆದರು. ಶ್ರೀ ಗೋವಿಂದದಾಸರ ಭಜನ ಪದ್ಧತಿ ಎಂಬ ಸಂಕಲನವನ್ನು ಸಿದ್ಧಪಡಿಸಿದರು. “ತಿರುಮಲಾರ್ಯನ ಗೀತಗೋಪಾಲ” ಕಾವ್ಯದ ಸಾಹಿತ್ಯಗುಣ, ಸಂಗೀತಾಂಶ ಕುರಿತು ಸುದೀರ್ಘ ವ್ಯಾಖ್ಯಾನ ಬರೆದರು. ಹಲವು ಆಯ್ದ ಕೃತಿಗಳಿಗೆ ಸ್ವರಪ್ರಸ್ತಾರವನ್ನೂ ಹಾಕಿದರು. ಇವರು ಮದರಾಸಿನಲ್ಲಿ ಪ್ರತಿವರ್ಷ ನಡೆಯುವ ಸಂಗೀತ ಸಮ್ಮೇಳನಗಳ ವಿದ್ವದ್ಗೋಷ್ಟಿಗಳಲ್ಲಿ ಭಾಗವಹಿಸುತ್ತಿದ್ದರು. ಮೈಸೂರು, ಬೆಂಗಳೂರು, ಟಿ. ನರಸೀಪುರ ಮುಂತಾದ ಕಡೆ ನಡೆದ ಸಂಗೀತ ಸಮ್ಮೇಳನಗಳ ಅಧ್ಯಕ್ಷರಾಗಿದ್ದರು. ಚೆನ್ನಕೇಶವಯ್ಯನವರು ಮದರಾಸಿನ ವಿದ್ವತ್‌ ಪರಿಷತ್ತಿನ ತಜ್ಞ ಸಲಹೆಗಾರ ಸಮಿತಿಯ ಸದಸ್ಯರಾಗಿದ್ದರು. ಅಲ್ಲಿ ದಾಸಸಾಹಿತ್ಯ, ವಿದ್ವಜ್ಜನರ ಶರಣಸಾಹಿತ್ಯ ಇತ್ಯಾದಿ ಹಲವಾರು ವಿಷಯಗಳ ಕುರಿತು ಗೋಷ್ಠಿಗಳಲ್ಲಿ ಉಪನ್ಯಾಸ ಮಾಡಿ, ಕೃತಿಗಳನ್ನು ಹಾಡಿತೋರಿಸಿ ಪ್ರಶಂಸೆಗೆ ಪಾತ್ರರಾಗಿದ್ದರು.
ಇಂಥ ಉದ್ದಾಮ ಪಂಡಿತರೂ, ವಿದ್ವಾಂಸರೂ ಆಗಿದ್ದ ಚೆನ್ನಕೇಶವಯ್ಯನವರು ತೀರ ಸರಳ ವ್ಯಕ್ತಿಯಾಗಿದ್ದರು. ಮಗುವಿನಂಥ ಮುಗ್ಧ ಸ್ವಭಾವ ಇವರದು. ಬಿಚ್ಚುಮನಸ್ಸಿನಿಂದ ಶಿಷ್ಯರಿಗೆ ಪಾಠ ಕಲಿಸುತ್ತಿದ್ದರು. ಅವರ ಮನೆಯೇ ಒಂದು ಸರಸ್ವತಿಯ ದೇಗುಲವಾಗಿತ್ತು. ಸದಾ ಹಲವಾರು ವಿದ್ವಾಂಸರು ಅಲ್ಲಿಗೆ ಬರುತ್ತಿದ್ದರು. ವಾಸುದೇವಾಚಾರ್ಯರು, ರಾಳ್ಳಪಲ್ಲಿ ಅನಂತಕೃಷ್ಣಶರ್ಮರು, ಚಿಂತಲಪಲ್ಲಿ ವೆಂಕಟರಾಯರು, ಚಿಂತಲಪಲ್ಲಿ ರಾಮಚಂದ್ರರಾಯರು, ಬಿ. ಸುಬ್ಬರಾಯರು, ಎ.ವಿ. ಕೃಷ್ಣಮಾಚಾರ್ಯರು ಇತ್ಯಾದಿ ವಿದ್ವಾಂಸರುಗಳು ಅವರಲ್ಲಿಗೆ ಸದಾ ಬರುತ್ತಿದ್ದರು. ಅವರೆಲ್ಲರ ಮುಂದೆ ನನ್ನನ್ನು ‘ಹಾಡು’ ಎಂದು ಹೇಳಿಬಿಡುತ್ತಿದ್ದರು. ನನಗೋ ಭಯ, ಅಂತಹ ಘನ ವಿದ್ವಾಂಸರ ಮುಂದೆ ಹೇಗೆ ಹಾಡುವುದೆಂದು. “ಧೈರ್ಯವಾಗಿ ಹಾಡು, ಇಂತಹವರ ಆಶೀರ್ವಾದ ನಿನಗೆ ಬೇಕು” ಎಂದು ಹೇಳಿ ಗುರುಗಳು ನನ್ನಿಂದ ಹಾಡಿಸುತ್ತಿದ್ದರು.
ನಾಗಪುರದ ಬಿ. ಸುಬ್ಬರಾಯರು ಸದಾ ಗುರುಗಳ ಮನೆಗೆ ಬರುತ್ತಿದ್ದರು. ಅವರು ಹಿಂದಿಯಲ್ಲಿ ವರ್ಣಗಳು, ಕೀರ್ತನೆಗಳು ಹಾಗೂ ಬಿಡಿ ಹಾಡುಗಳನ್ನು ರಚಿಸಿದ್ದರು. ನಿಂಗೆ ಹಿಂದಿ ಹಾಡುಗಳು ಹಾಡೋಕೆ ಇಷ್ಟತಾನೇ? (ಆಗ ಹಿಂದಿ ಸಿನಿಮಾ ಹಾಡುಗಳನ್ನು ತುಂಬಾ ಹಾಡುತ್ತಿದ್ದೆ) “ಇವರ ಹತ್ತಿರ ಹೋಗಿ ವರ್ಣ, ಕೀರ್ತನೆಗಳನ್ನು ಕಲಿ” ಎಂದು ಹೇಳಿದರು. ಎಂಥಾ ವಿಶಾಲ ಮನೋಭಾವ! ಮಾತ್ಸರ್ಯವೇ ಕಂಡರಿಯದ ವಿನಮ್ರ ಜೀವಿ. ಕೃಷ್ಣಮಾಚಾರಿ ಹತ್ತಿರ ಕನ್ನಡ ಗೀತೆ ಕಲೀತಿದ್ದೀಯೋ? ಸರಿ. ಒಳ್ಳೇದು ಎಂದು ಅದಕ್ಕೂ ಒಳ್ಳೇ ಮಾತಾಡಿದರು. ಮಡಿವಂತಿಕೆಯ ಸಂಗೀತದ ವಲಯದಲ್ಲಿದ್ದೂ ಹೃದಯ ವೈಶಾಲ್ಯತೆ ತೋರಿಸಿದ್ದರು. ಕುವೆಂಪುರವರ “ಗುರಿ ಯಾವುದೆಂದೆನ್ನ ಕೇಳುವರು ಎನ್ನ” ಎಂಬ ಕವನಕ್ಕೆ ಶ್ರೀರಂಜನಿ ರಾಗ ಸಂಯೋಜಿಸಿ ನನಗೆ ಕಲಿಸಿದ್ದರು. ಹಿಂದೆ ನಾನು ಕರ್ನಾಟಕ ಶಾಸ್ತ್ರೀಯ ಸಂಗೀತ ಕಚೇರಿಗಳನ್ನು ಮಾಡುತ್ತಿದ್ದಾಗ ಈ ವರ್ಣ ಹಾಡು, ಕೀರ್ತನೆ ಇದನ್ನು ಹಾಡು ಎಂದೂ ಆಲಾಪನೆ, ನೆರವಲು, ಸ್ವರ ಪ್ರಸ್ತಾರ ಯಾವ ಯಾವ ಕೃತಿಗಳಿಗೆ ಮಾಡಬೇಕೆಂದೂ ಹೇಳಿಕಳುಹಿಸುತ್ತಿದ್ದರು.
ಇಂತಹ ಉತ್ತಮ ಪಂಡಿತ ಹಾಗೂ ವಿದ್ವಾಂಸರಿಗೆ ಹಲವು ಮನ್ನಣೆ, ಸನ್ಮಾನ, ಪ್ರಶಸ್ತಿಗಳು ದೊರೆತಿದ್ದವು. ಸಂಗೀತರತ್ನ ಟಿ.ಚೌಡಯ್ಯ ಪ್ರಶಸ್ತಿ, ಗಾಯನ ಸಮಾಜದ ಪ್ರಶಸ್ತಿ ಲಭಿಸಿತು. ೧೯೬೯ರಲ್ಲಿ ತಿರುಮಕೂಡಲು ನರಸೀಪುರದಲ್ಲಿ ಇವರಿಗೆ ಸಂಗೀತ ವಿದ್ಯಾನಿಧಿ ಎಂಬ ಬಿರುದನ್ನಿತ್ತು ಸನ್ಮಾನಿಸಲಾಯಿತು. ೧೯೬೯ ರಲ್ಲಿ ಬೆಂಗಳೂರಿನ ಗಾಯನ ಸಮಾಜದ ಪ್ರಪ್ರಥಮ ಸಮ್ಮೇಳನದ ಅಧ್ಯಕ್ಷರಾಗಿದ್ದರು. ೧೯೪೪ರಿಂದ ಅರಮನೆಯ ‘ಆಸ್ಥಾನ ವಿದ್ವಾಂಸರಾಗಿದ್ದರು. ೧೯೬೩ರಲ್ಲಿ ಮೈಸೂರಿನ ಪ್ರಸನ್ನ ಸೀತಾರಾಮಮಂದಿರದ ಆರನೆಯ ಸಮ್ಮೇಳನದ ಅಧ್ಯಕ್ಷರಾಗಿ, ಅಲ್ಲಿ ಗಾನಕಲಾಸಿಂಧು ಎಂಬ ಬಿರುದನ್ನು ಪಡೆದರು ಹಾಗೂ, ೧೯೭೧ರಲ್ಲಿ ಕೇಂದ್ರ ಸಂಗೀತ ನಾಟಕ ಅಕಾಡೆಮಿಯ ಪ್ರಶಸ್ತಿಯೂ ಮತ್ತು ಅದೇ ವರ್ಷ “ಕೀರ್ತನ ಸುಧಾ ಸಾಗರ” ಮಾಲಿಕೆಯ ಮೊದಲ ಸಂಪುಟಕ್ಕೆ ಕೇಂದ್ರ ಸಂಗೀತ ನಾಟಕ ಅಕಾಡೆಮಿಯ ಪ್ರಶಸ್ತಿ ಯೂ ಇವರಿಗೆ ಲಭಿಸಿತು.
ಎ.ಕೆ. ಸುಬ್ಬರಾಯರು
ಸುಮಾರು ೮೦೦-೮೫೦ ವರ್ಷಗಳ ಹಿಂದೆ, ತಮಿಳುನಾಡಿನ ‘ಶೆಂಕೋಟೈ’ ಕಡೆಯಿಂದ ವಲಸೆ ಬಂದು, ಕರ್ನಾಟಕದಲ್ಲಿ ಕಾವೇರಿ, ಹೇಮಾವತಿ ನದೀ ತಟಗಳಲ್ಲಿರುವ ಚಿಕ್ಕ ಪುಟ್ಟ ಹಳ್ಳಿ, ಗ್ರಾಮಗಳಲ್ಲಿ ನೆಲೆಸಿದ ಜನಾಂಘವು “ಸಂಕೇತಿ”ಗಳು ಎಂಬ ಹೆಸರಿನಿಂದ ಎಲ್ಲರಿಗೂ ಸುಪರಿಚಿತವಾದುದು. ವ್ಯವಸಾಯವನ್ನು ಮುಖ್ಯ ಜೀವನ ವೃತ್ತಿಯಾಗಿ, ಸಂಗೀತ, ವೇದಾಧ್ಯಯನ, ಅಧ್ಯಾಪನ, ಸಂಸ್ಕೃತ ಭಾಷಾ ವ್ಯಾಸಂಗಗಳನ್ನು ಸಹಜ ಪ್ರವೃತ್ತಿಯಾಗಿ ಹೊಂದಿರುವ ಜನಾಂಗವಿದೆಂದು ಪ್ರಖ್ಯಾತವಾಗಿದೆ. ಇವರಲ್ಲಿ ಸಂಗೀತ ಸಂಸ್ಕೃತಗಳಲ್ಲಿ ಪಾಂಡಿತ್ಯವಿರುವವರು ಅನೇಕ, ಪಾಂಡಿತ್ಯವಿಲ್ಲದವರೂ ಕೂಡ ಅಭಿರುಚಿ ಆಸಕ್ತಿವುಳ್ಳವರಂತೂ ಆಗಿಯೇ ಇರುತ್ತಾರೆ. ಇಂತಹ ಜನಾಂಗದ ಒಂದು ಸುಸಂಸ್ಕೃತ ಕುಟುಂಬದಲ್ಲಿ ಜನಿಸಿದವರು ಶ್ರೀ ಎ.ಕೆ. ಸುಬ್ಬರಾಯರು.
ಅರಕಲಗೂಡು ತಾಲ್ಲೂಕಿನ, ಅಗ್ರಹಾರವೆಂಬ ಚಿಕ್ಕ ಗ್ರಾಮದಲ್ಲಿ, ಶ್ಯಾನುಭೋಗ ಕೃಷ್ಣಪ್ಪನವರ ಪುತ್ರರಾಗಿ ೧೮೯೫ರಲ್ಲಿ ಸುಬ್ಬರಾಯರು ಜನ್ಮತಾಳಿದರು. ತಂದೆಯವರು ವೇದಾಧ್ಯಯನ ಸಂಪನ್ನರು. ಹಾಗೆಯೇ ಸಂಗೀತದಲ್ಲಿ ವಿಶೇಷ ಆಸಕ್ತಿ ತಳೆದಿದ್ದವರು. ಸಮೀಪ ಬಂಧುಗಳಾದ ಶ್ರೀ ಕೇಶವಶಾಸ್ತ್ರಿಗಳೂ ವೈದಿಕರಾಗಿದ್ದು, ಸಂಗೀತದಲ್ಲೂ ಪಾಂಡಿತ್ಯ ಪಡೆದಿದ್ದವರು. ಇಂತಹ ಸಂಗೀತಮಯ ಪರಿಸರದಲ್ಲಿ ಹುಟ್ಟಿ ಬೆಳೆದ ಸುಬ್ಬರಾಯರಿಗೆ ಸಂಗೀತಾಶಕ್ತಿ ಹುಟ್ಟಿನಿಂದಲೇ ಬಂದದ್ದು. ಭಜನೆ ಮನೆಗಳಲ್ಲಿ, ಮನೆಯ ವಿಶೇಷ ಸಮಾರಂಭಗಳಲ್ಲಿ ಸಂಸ್ಕೃತ ಶ್ಲೋಕಗಳನ್ನು ಸುಮಧುರವಾಗಿ ಹಾಡುತ್ತಿದ್ದ ಇವರಿಗೆ, ಕೇಶವಶಾಸ್ತ್ರಿಗಳು ಶಾಸ್ತ್ರರೀತ್ಯಾ ಕ್ರಮಬದ್ಧ ಸಂಗೀತ ಶಿಕ್ಷಣವನ್ನು ಆರಂಭಿಸಿದರು. ಅನಂತರ ರುದ್ರಪಟ್ಟಣದ ಕೃಷ್ಣಶಾಸ್ತ್ರಿಗಳಲ್ಲಿಯೂ ಸಂಗೀತಾಭ್ಯಾಸವನ್ನು ಮಾಡಿದರು. ಶ್ಯಾನುಭೋಗ ಕೃಷ್ಣಪ್ಪನವರು ಅಡಿಕೆ, ತೆಂಗು, ಮಾವು, ನಿಂಬೆ, ಇತ್ಯಾದಿ ಮರಗಿಡಗಳಿಂದ ಸಮೃದ್ಧವಾಗಿದ್ದ ತೋಟ, ಹೊಲ, ಗದ್ದೆಗಳ ಒಡೆಯರಾಗಿದ್ದರು. ಇವರ ಗ್ರಾಮಕ್ಕೆ, ಒಮ್ಮೆ ಆಳರಸರಾಗಿದ್ದ ಶ್ರೀ ಮುಮ್ಮಡಿ ಕೃಷ್ಣರಾಜ ಒಡೆಯರು ಭೇಟಿ ಇತ್ತರು. ತೋಟದಲ್ಲಿ ಕೊಂಬೆ ಕೊಂಬೆಗಳಲ್ಲೂ, ಎಲೆಯೇ ಕಾಣದಷ್ಟು ಮಟ್ಟಿಗೆ ನಿಂಬೆಹಣ್ಣುಗಳು ತೂಗಾಡುತ್ತಿದ್ದುದನ್ನು ನೋಡಿ ಮೆಚ್ಚಿ ಆನಂದಿಸಿದ್ದರು. ಇದಾದ ಕೆಲವೇ ದಿನಗಳಲ್ಲಿ ಕೃಷ್ಣಪ್ಪನವರು ದೈವಾಧೀನರಾದರು. ಹುಡುಗನಾಗಿದ್ದ ಸುಬ್ಬರಾಯರು, ತೋಟದಲ್ಲಿ, ಮರಗಿಡಗಳ ತಂಪುನೆರಳಿನಲ್ಲಿ ಅಡ್ಡಾಡುತ್ತ, ಹಾಡುವುದು ಜೊತೆಗೆ ಕೊಳಲನ್ನು ನುಡಿಸುವುದು ಪರಿಪಾಠವಾಗಿತ್ತು. ಇವರಿಗೆ, ಹದಿಮೂರು ವಯಸ್ಸಾಗಿದ್ದಾಗಲೇ, ಹಿರಿಯರು ಒಂದು ಕನ್ಯೆಯೊಡನೆ ವಿವಾಹ ಮಾಡಿದರು.
ಸುಬ್ಬರಾಯರಿಗೆ ವೀಣಾ ಧನಮ್ಮಾಳ್‌ ಎಂದರೆ ಬಹು ಗೌರವ. ಆಕೆ ಸಾಕ್ಷಾತ್‌ ಶಾರದೆಯೆಂದೇ ಅವರು ಭಾವಿಸಿದ್ದರು. ವಿವಾಹವಾದ ತರುಣದಲ್ಲೇ, ಮನೆ ತೊರೆದು, ಹದಿಮೂರು ವಯಸ್ಸಿನ ಸುಬ್ಬರಾಯರು, ವೀಣಾಧನಮ್ಮಾಳ್‌ ಅವರ ಶಿಕ್ಷಣ ಆಶ್ರಯಗಳನ್ನು ಕೋರಿ, ಅವರಲ್ಲಿಗೆ ಹೋದರು. ಆಕೆ, ಹುಡುಗನ ಪ್ರತಿಭೆ, ಆಸಕ್ತಿಗಳನ್ನು ಗ್ರಹಿಸಿ, ಮೈಸೂರಿನಲ್ಲಿದ್ದ ಬಿಡಾರಂ ಕೃಷ್ಣಪ್ಪನವರಲ್ಲಿ ಸಂಗೀತಾಭ್ಯಾಸ ಮಾಡುವಂತೆ ಸಲಹೆ ಇತ್ತು ಆದರಿಸಿ ಕಳುಹಿಸಿಕೊಟ್ಟರು. ಸುಬ್ಬರಾಯರು ಹೀಗೆ ಬಿಡಾರಂ ಕೃಷ್ಣಪ್ಪನವರ ಶಿಷ್ಯರಾಗಿ ಒಂದು ದಶಕಕ್ಕೂ ಮೀರಿ ಸಾಧನೆ ಮಾಡಿದರು. ಗುರುಗಳೊಡನೆ, ಸಂಗೀತ ಕಚೇರಿಗಳಲ್ಲಿ ಹಾಡುತ್ತಲೂ ಇದ್ದರು. ಉತ್ತಮವಾದ ಕಂಠ, ಪ್ರೌಢವಾದ ಶಿಕ್ಷಣ, ಒಳ್ಳೆಯ ಮಾರ್ಗದರ್ಶಕ ಗುರು ಎಲ್ಲವೂ, ಇದ್ದರೂ ಸುಬ್ಬರಾಯರಿಗೆ ಕೊಳಲಿನ ಮೋಹವೇ ಕೈ ಬೀಸಿ ಕರೆಯುತ್ತಿತ್ತು. ಸ್ವಯಂ ಸಾಧನೆಯಿಂದ, ಕೊಳಲು ವಾದ್ಯವನ್ನು ಕರಗತಮಾಡಿಕೊಂಡರೆಂದರೆ, ಅದೆಂತಹ ಹಠ ಸಾಧನೆ ಮಾಡಿರಬೇಕೆಂಬುದನ್ನು ಯಾರಾದರೂ ಊಹಿಸಬಹುದು. ಸಂಕೇತಿ ಜನಾಂಗದಲ್ಲಿ “ಕೊಳಲು ಪುಟ್ಟಣ್ಣ” ನೆಂದೇ ಇವರು ಪ್ರಸಿದ್ಧಿ ಪಡೆದಿದ್ದರು.
ಎ.ಕೆ. ಸುಬ್ಬರಾಯರ ಸೋದರಿಯ ಪುತ್ರ, ಸಂಸ್ಕೃತ ಕ್ಷೇತ್ರದಲ್ಲಿ ಗಣ್ಯರಾಗಿದ್ದ ಡಾ. ಕೃಷ್ಣಮೂರ್ತಿ (ಧಾರವಾಡ)ಯವರು. ಸುಬ್ಬರಾಯರೂ ಮೈಸೂರಿನ ಮಹಾರಾಜ ಸಂಸ್ಕೃತ ಪಾಠಶಾಲೆಯಲ್ಲಿ, ಸಾಹಿತ್ಯರತ್ನ ಕೆ. ಗೋಪಾಲಕೃಷ್ಣಶಾಸ್ತ್ರಿಗಳಂತಹ ಉದ್ಧಾಮ ಪಂಡಿತರ ಶಿಕ್ಷಣದಲ್ಲಿ ಸಾಂಗವಾಗಿ ಸಂಸ್ಕೃತಾಭ್ಯಾಸ ಮಾಡಿ ಪಾಂಡಿತ್ಯ ಗಳಿಸಿದರು. ಸಂಗೀತ ಸಾಹಿತ್ಯಗಳೆರಡರಲ್ಲೂ ವಿಶೇಷ ಪರಿಣತಿ ಪಡೆದಿದ್ದ ಸುಬ್ಬರಾಯರು, ಪಾರ್ವತಮ್ಮನವರನ್ನು ವಿವಾಹವಾದರು. ಈಕೆ ಅಂಚೆಭಕ್ಷಿ ತಿಪ್ಪಯ್ಯನವರ ವಂಶೀಕರು ಹಾಗೂ ಯೋಜನಾ ಆಯೋಗದಲ್ಲಿ ಉನ್ನತ ಹುದ್ದೆಯಲ್ಲಿದ್ದು, ಹೂವರ್ ಡ್ಯಾಮ್‌ ಪರಿವೀಕ್ಷಣೆಗಾಗಿಕ ಸರ್ಕಾರದಿಂದ ಕಳುಹಿಸಲ್ಪಟ್ಟವರಾಗಿದ್ದ, ಸಿವಿಲ್‌ ಇಂಜಿನಿಯರ್ ವೆಂಕಟರಾಮರಾಯರ ಸಹೋದರಿ. ಈ ದಂಪತಿಗಳಿಗೆ ಒಬ್ಬ ಪುತ್ರಿ ಹಾಗೂ ಮೂವರು ಪುತ್ರರು ಜನಿಸಿದರು. ಇವರೆಲ್ಲರಿಗೂ ಸಂಗೀತದಲ್ಲಿ, ಬಹಳ ಆಸಕ್ತಿ ಇದೆ. ಹಿರಿಯವರಾದ ಪಾಂಡುರಂಗರವರು ಸಿವಿಲ್‌ ಇಂಜನೀಯರ್ ಆಗಿ ದೇಶದ ನಾನಾ ಕಡೆಗಳಲ್ಲಿ ಜವಾಬ್ದಾರಿಯುತ ಕರ್ತವ್ಯಗಳನ್ನು ನಿರ್ವಹಿಸಿ, ಈಗ ನಿವೃತ್ತರಾಗಿದ್ದಾರೆ. ಪಾಂಡುರಂಗ ಅವರು, ತಂದೆಯವರ ಕಚೇರಿಗಳಿಗೆ ಹಾರ್ಮೋನಿಯಂ ಶ್ರುತಿ ಹಾಕುತ್ತಿದ್ದರು. ಕಾರ್ಯನಿಮಿತ್ತ ಅವರು ಹೊರ ರಾಜ್ಯಗಳಿಗೆ ಹೋದ ಮೇಲೆ, ಮೂರನೆಯವರಾದ ನಟರಾಜರವರು ತಂದೆಯವರ ಜೊತೆ ಕಾರ್ಯಕ್ರಮಗಳಲ್ಲಿ ಭಾಗವಹಿಸುತ್ತಿದ್ದರು. ಸುಬ್ಬರಾಯರು ಪಿಟೀಲು ವಾದ್ಯವನ್ನೂ ನುಡಿಸುತ್ತಿದ್ದರು. ಅವರು ಬಳಸುತ್ತಿದ್ದ ಆ ಪಿಟೀಲುವಾದ್ಯವೀಗ ನಟರಾಜ ಅವರ ಬಳಿಯಿದೆ. ಎರಡನೆ ಪುತ್ರ ವಸಂತಕುಮಾರ್ ಅವರು ನಮ್ಮ ದೇಶದ ಸೇನಾಪಡೆಯಲ್ಲಿ ಸೇವೆ ಸಲ್ಲಿಸಿ ಈಗ ನಿವೃತ್ತರಾಗಿದ್ದರೆ. ಈ ಪುತ್ರರೆಲ್ಲರೂ ಸೇರಿ, ಸುಬ್ಬರಾಯರ ವೇಣುವಾದನದ ಒಂದು ಕಾರ್ಯಕ್ರಮವನ್ನು ಧ್ವನಿಮುದ್ರಿಸಿದ್ದಾರೆ. ಆದರೆ, ದುರದೃಷ್ಟವಶಾತ್‌ ಆ ಧ್ವನಿ ಸುರುಳಿ ಉಪಲಭ್ಯವಿಲ್ಲ.
ಮೊದಮೊದಲಿಗೆ ಸುಬ್ಬರಾಯರ ವೇಣುವಾದನಕ್ಕೆ, ಮೈಸೂರು ಟಿ. ಚೌಡಯ್ಯನವರು ವಯೊಲಿನ್‌ ಪಕ್ಕವಾದ್ಯ ನುಡಿಸುತ್ತಿದ್ದರು. ಕಾರಣಾಂತರಗಳಿಂದ ಭಿನ್ನಾಭಿಪ್ರಾಯ ಮೂಡಿ ಈ ಇಬ್ಬರು ವಿದ್ವಾಂಸರೂ ವಿಮುಖರಾದರು. ಗೋಪಾಲ ಐಯಂಗಾರ್ಯರ ಮನೆಯಲ್ಲಿ, ಅವರ ಹೆಣ್ಣುಮಕ್ಕಳಿಗೆ ಸಂಗೀತ ಪಾಠವನ್ನು ಹೇಳಿಕೊಡುತ್ತಿದ್ದ ಸುಬ್ಬರಾಯರು, ಎಷ್ಟಮಟ್ಟಿಗೆ ಅವರ ಆದರಾಭಿಮಾನಗಳಿಗೆ ಪಾತ್ರರಾಗಿದ್ದರೆಂದರೆ, ಗೋಪಾಲ ಐಯ್ಯಂಗಾರ್ಯರು ಮೈಸೂರಿನಿಂದ ಬೆಂಗಳೂರಿಗೆ ವರ್ಗವಾಗಿ ಬಂದಾಗ, ೧೯೪೨ರಲ್ಲಿ, ಸುಬ್ಬರಾಯರೂ ಅವರ ವಿಶ್ವಾಸಕ್ಕೆ ಮಣಿದು ಬೆಂಗಳೂರಿಗೆ ಬರಬೇಕಾಯಿತು. ಮಲ್ಲೇಶ್ವರದ ಗಣೇಶ ವಿಲಾಸ್‌ ಲಾಡ್ಜ್ ನಲ್ಲಿ ವಾಸವಾಗಿದ್ದು, ಸಂಗೀತ ಪಾಠವನ್ನು ಮುಂದುವರೆಸುತ್ತಿದ್ದರು. ಮುಂದೆ ಮೂರು ವರ್ಷಗಳ ನಂತರ, ತಮ್ಮ ಕುಟುಂಬದವರೆಲ್ಲರನ್ನೂ ಬೆಂಗಳೂರಿಗೇ ಬರಮಾಡಿಕೊಂಢು, ಮಲ್ಲೇಶ್ವರದ ಪಕ್ಕದಲ್ಲಿರುವ ಶ್ರೀರಾಮಪುರ ಬಡಾವಣೆಗಳಲ್ಲಿ ವಾಸವಾಗಿದ್ದರು. ಮಲ್ಲೇಶ್ವರದ ತೆಂಗಿನಮರದ ರಸ್ತೆಯಲ್ಲಿ ಸ್ವಂತ ಗೃಹ ನಿರ್ಮಾಣ ಮಾಡಿಕೊಂಡರು. ಎಸ್‌.ಕೆ. ವೆಂಕಟರಂಗ ಐಯ್ಯಂಗಾರ್ಯರ ಪುತ್ರಿ ರಾಧಮ್ಮ ಹಾಗೂ ಶ್ರೀಮತಿ ವಿಮಲಾ ರಂಗಾಚಾರ್, ಸುಬ್ಬರಾಯರಲ್ಲಿ ಕೆಲವು ಕಾಲ ಶಿಷ್ಯರಾಗಿದ್ದರು.
ಮೈಸೂರು ಆಸ್ಥಾನದ ವಿದ್ವಾಂಸರಾಗಿದ್ದ ಸುಬ್ಬರಾಯರಿಗೆ, ವೇಣುಗಾನವಿಶಾರದ, ವೇಣುವಿಕ ರತ್ನ, ೧೯೬೪-೬೫ರ ಸಾಲಿನ ರಾಜ್ಯ ಸಂಗೀತ ನಾಟಕ ಅಕಾಡೆಮಿಯ ಪ್ರಶಸ್ತಿಗಳೂ ಸಂದಿದ್ದವು. ಸುಬ್ಬರಾಯರು ಮೈಸೂರಿನಲ್ಲಿ ವಾಸವಿದ್ದಾಗ, ವಿ. ದೊರೆಸ್ವಾಮಿ ಐಯಂಗಾರ್ಯರು, ಅವರ ಮನೆಗೆ ಹೋಗಿ, ತಮಗೆ ಬೇಕಾದ ಸಂಗೀತ ರಚನೆಗಳ ಸ್ವರ ಸಾಹಿತ್ಯವನ್ನು ಬರೆದುಕೊಳ್ಳುತ್ತಿದ್ದರು. ಕಲಿಯುವ ಆಸಕ್ತಿ ಇರುವ ಎಳೆಯರನ್ನು ಉತ್ತೇಜಿಸುವ ಗುಣ ಸುಬ್ಬರಾಯರಲ್ಲಿದ್ದುದು, ಇದರಿಂದ ವ್ಯಕ್ತವಾಗುತ್ತದೆ.
ಮಲ್ಲೇಶ್ವರದ ಸಾಯಿಮಂಡಲಿಯಲ್ಲಿ ಸುಬ್ಬರಾಯರ ವೇಣುವಾದನ ಕಚೇರಿಗಳು ಬಹಳವಾಗಿ ನಡೆಯುತ್ತಿದ್ದುವು. ವಿದ್ಯಾಸಾಗರ ಆರ್.ಆರ್. ಕೇಶವಮೂರ್ತಿಗಳ ವಯೊಲಿನ್‌ ಪಕ್ಕವಾದ್ಯದಲ್ಲಿ, ಸುಬ್ಬರಾಯರ ಕಚೇರಿಗಳು ಬಹಳಷ್ಟು ನಡೆದಿವೆ. ವೇಣುವಾದ್ಯದ ಬಗ್ಗೆ ಸುಬ್ಬರಾಯರಿಗಿದ್ದ ವಿಶೇಷ ಅಭಿಮಾನ, ಅವರ ಒಂದೊಂದು ಮಾತಿನಲ್ಲಿಯೂ ಗೋಚರವಾಗುತ್ತಿತ್ತು. ೧೯೭೨ರಲ್ಲಿ ಕರ್ನಾಟಕ ಗಾನಕಲಾ ಪರಿಷತ್ತಿನ ಸಂಗೀತ ವಿದ್ವಾಂಸರ ಮೂರನೇ ಸಮ್ಮೇಳನದ ಅಧ್ಯಕ್ಷತೆ ವಹಿಸಿ ಗಾನಕಲಾ ಭೂಷಣ ಪ್ರಶಸ್ತಿ ಪಡೆದರು. ಆ ಸಂದರ್ಭದಲ್ಲಿ ಅವರು ನೀಡಿರುವ ಅಧ್ಯಕ್ಷ ಭಾಷಣವು ಸುಬ್ಬರಾಯರಿಗೆ, ಸಂಗೀತ, ಸಂಸ್ಕೃತ, ನಾಟ್ಯ ನಾಟಕ, ಕಾವ್ಯಾದಿಗಳಲ್ಲಿದ್ದ ಪ್ರೌಢಿಮೆ ಪಾಂಡಿತ್ಯಗಳಿಗೆ ನಿದರ್ಶನವಾಗಿದೆ. ಹಾಗೆಯೇ ಕರ್ನಾಟಕ ಸಂಗೀತವನ್ನು ಉಳಿಸಿ-ಬೆಳೆಸುವ ಕಾರ್ಯದಲ್ಲಿ ಅವರಿಗಿದ್ದ ಕಳಕಳಿ, ಯುವ ಕಲಾವಿದರು ಸಾಧಿಸಬೇಕಾದುದರ ಬಗ್ಗೆ ಚಿಂತನೆ, ಎಳೆತನದಿಂದಲೇ ಸಂಗೀತಾಸಕ್ತಿ ಬೆಳೆಸುವ ವಿಷಯದಲ್ಲಿದ್ದ ಕಲ್ಪನೆಗಳೆಲ್ಲವೂ ಆ ಭಾಷಣದಲ್ಲಿ ಸಾರವತ್ತಾಗಿ ಅಭಿವ್ಯಕ್ತವಾಗಿದೆ. ಸುಷಿರವಾದ್ಯಗಳನ್ನು ಕುರಿತು ಒಂದು ಪುಸ್ತಕವನ್ನು ಬರೆದಿದ್ದಾರೆ.
ಇನ್ನೂ, ಅವರ ಸಂಸ್ಕೃತ ಜ್ಞಾನದ ಅಗಾಧತೆಯನ್ನು ಕುರಿತು ಹೇಳಬೇಕೆಂದರೆ, ೧೯೭೫ರಲ್ಲಿ ಸುಬ್ಬರಾಯರ ನಿಧನಾನಂತರದ ಒಂದು ಸಂದರ್ಭವನ್ನಿಲ್ಲಿ ಸ್ಮರಿಸಬೇಕಾಗುತ್ತದೆ.
ವಿದ್ವಾನ್‌.ಎ.ಕೆ ಸುಬ್ಬರಾಯರು, ಈ ಮೊದಲೇ ತಿಳಿಸಿರುವಂತೆ ಸಂಸ್ಕೃತ ಪಂಡಿತರೂ ಆಗಿದ್ದುದರಿಂದ, ಸಂಗೀತ ಹಾಗೂ ಸಾಹಿತ್ಯಗಳ, ಕಾವ್ಯ, ನಾಟಕಾದಿಗಳ ಸಂಸ್ಕೃತ ಪುಸ್ತಕಗಳನ್ನು ಹೆಚ್ಚು ಸಂಖ್ಯೆಯಲ್ಲಿ ಸಂಗ್ರಹಿಸಿದ್ದರು. ಅವರು ಪರಂಧಾಮವನ್ನೈದಿದ ನಂತರ, ಅವರ ಮಕ್ಕಳು ಆ ಪುಸ್ತಕಗಳನ್ನು ಕರ್ನಾಟಕ ಗಾನಕಲಾ ಪರಿಷತ್ತಿನ ಪುಸ್ತಕ ಸಂಗ್ರಹಾಲಯಲಕ್‌ಎ ದಾನ ಮಾಡಿದರು. ಪರಿಷತ್ತಿನ ಪ್ರಧಾನ ಕಾರ್ಯದರ್ಶಿಗಳಾಗಿದದ ವಿದ್ವಾನ್‌ ಬೆಂಗಳೂರು ಕೆ. ವೆಂಕಟರಾಂ ಅವರ ಮನೆಗೆ ಆ ಪುಸ್ತಕಗಳು ರವಾನೆಯಾಗಿದ್ದವು. ಭಾರಿ ಭಾರಿ ಪೆಟ್ಟಿಗೆಗಳಲ್ಲಿದ್ದ ಆ ಪುಸ್ತಕಗಳನ್ನು ವ್ಯವಸ್ಥಿತವಾಗಿ ವಿಂಗಡಿಸಿ ಜೋಡಿಸಿಡಲು ನೆರವಾಗಿ ನಾನು ಮತ್ತು ನನ್ನ ಸೋದರಿ ಟಿ.ಎಸ್‌., ಸತ್ಯವತಿಕ ಅವರ ಮನೆಗೆ ಹೋಗಿದ್ದೆವು. ಈಗ ಕಣ್ಣಿಂದ ಒಮ್ಮೆ ನೋಡಲೂ ಸಿಗದ, ಅಮೂಲ್ಯವಾದ ಪುಸ್ತಕ ರಾಶಿಯೇ ಅಲ್ಲಿತ್ತು. ಒಂದೊಂದು ಪುಸ್ತಕವನ್ನೂ ಪರಿಶೀಲಿಸುವಾಗ ನಾವು ಗಮನಿಸಿದ ಮುಖ್ಯ ಅಂಶವೆಂದರೆ, ಸುಬ್ಬರಾಯರು, ಆ ಪುಸ್ತಕಗಳನ್ನು ಅಮೂಲಾಗ್ರವಾಗಿ ಅಧ್ಯಯನ ಮಾಡಿದುದಕ್ಕೆ ನಿದರ್ಶನವಾಗಿ, ಪ್ರತಿ ಪುಟದ ಖಾಲಿ ಜಾಗದಲ್ಲಿಯೂ, ಅವರ ಕೈ ಬರಹದಲ್ಲಿ ಒತ್ತಾಗಿ ಮೂಡಿದ್ದ ಟಿಪ್ಪಣಿಗಳು. ಆಳವಾಗಿ ಅಧ್ಯಯನ ಮಾಡದೆ, ಆ ಟಿಪ್ಪಣಿಗಳನ್ನು ಬರೆದಿರಲು ಸಾಧ್ಯವೇ ಇಲ್ಲ. ಇದು ಅವರ ಜ್ಞಾನ ಸಂಪಾದನೆಯಲ್ಲಿದ್ದ ಆಸ್ಥೆಯನ್ನು ನಿರೂಪಿಸಿದರೆ, ಅಂಚೆ ಚೀಟಿಗಳನ್ನು ಸಂಗ್ರಹಿಸುವಲ್ಲಿ ಅವರಿಗಿದ್ದ ವಿಶೇಷ ಆಸಕ್ತಿಯು ಅವರ ಸೌಂದರ್ಯ ಪ್ರಜ್ಞೆಯನ್ನು ಎತ್ತಿ ತೋರಿಸುವಂತಿತ್ತು. ಆ ಅಂಚೆ ಚೀಟಿಗಳು ನಮ್ಮ ಕೇಂದರ ಸರ್ಕಾರದ ಅಂಚೆ ಇಲಾಖೆಯ ಮೂಲಕ, ಸಾಂದರ್ಭಿಕವಾಗಿ, ಮುಖ್ಯ ಘಟನೆಗಳನ್ನು ದಾಖಲುಪಡಿಸಲು, ಬಿಡುಗಡೆಯಾಗಿದ್ದುವು. ಸರ್ಕಾರದ ಈ ಉದ್ದೇಶ ಸಾಧನೆಯೊಡನೆ, ಸ್ವಂತದ ಅಭಿರುಚಿಯನ್ನು ಸೇರಿಸಿ, ಸುಬ್ಬರಾಯರು ಆ ಅಂಚೆ ಚೀಟಿಗಳನ್ನು ಪ್ರತ್ಯೇಕ ಸಂಸ್ಕೃತ ಪುಸ್ತಕಗಳ ಮೊದಲ ಒಳ ಪುಟದಲ್ಲಿ ಅಂಟಿಸಿದ್ದರು. ಅಂಛೆ ಚೀಟಿಗಳನ್ನೂ ನೋಡಿಯೇ ಪುಸ್ತಕ ಯಾವುದೆಂದು ಹೇಳಲು ಸಾಧ್ಯವಾಗುವ ರೀತಿಯಲ್ಲಿತ್ತು! ಉದಾಹರಣೆಗೆ, ಗೀತೋಪದೇಶದ ಚಿತ್ರವಿರುವ ಅಂಚೆ ಚೀಟಿ “ಭಾಗವತ”ದ ಮೊದಲ ಒಳಪುಟದಲ್ಲಿ; ಶಕುಂತಲೆ ಜಿಂಕೆಯ ಮೈ ಸವರುತ್ತಿರುವ ಚೀಟಿ, “ಅಭಿಜ್ಞಾನ ಶಾಕುಂತಲ”ದಲ್ಲಿ; ಯುವತಿಯೋರ್ವಳು ನೀಲಾಕಾಶದ ಕೆಳಗೆ, ಪ್ರಕೃತಿಯ ಮಡಿಲಲ್ಲಿ ಕುಳಿತು ಪತ್ರ ಬರೆಯುತ್ತಿರುವ ಚೀಟಿ, “ಮೇಘ ಸಂದೇಶ”ದಲ್ಲಿ; ಇಂತಹ ಪಾಂಡಿತ್ಯ, ಕಲಾಭಿಜ್ಞತೆಗಳ ಸಂಗಮವಾಗಿ, ವಿದ್ವಾನ್‌ ಎ.ಕೆ. ಸುಬ್ಬರಾಯರು ಸಾರ್ಥಕವಾಗಿ ಬಾಳಿ, ಅಮರವಾದ ಯಶಸ್ಸನ್ನು ಗಳಿಸಿದ್ದಾರೆ.
ಹೆಚ್‌. ಯೋಗನರಸಿಂಹಂ
ಶ್ರೀ ಎಚ್‌. ಯೋಗನರಸಿಂಹಂ ಜನಿಸಿದ್ದು ೧೮೯೭ನೆಯ ಇಸವಿ ಮೇ ೧೭ರಂದು, ಕೋಲಾರದಲ್ಲಿ, ತಂದೆಯವರು ಹೊಳೇನರಸೀಪುರ ಶ್ರೀ ನಾರಣಪ್ಪನವರು, ತಾಯಿ ಪಾಲಹಳ್ಳಿಯ ಶ್ರೀಮತಿ ಲಕ್ಷ್ಮೀದೇವಮ್ಮನವರು. ಈ ದಂಪತಿಗಳಿಗೆ ಲಕ್ಷ್ಮೀನರಸಿಂಹಯ್ಯ. ವಿಜಯನರಸಿಂಹಯ್ಯ, ಗೌರಮ್ಮ ಮತ್ತು ಯೋಗನರಸಿಂಹಯ್ಯ ಎಂಬ ನಾಲ್ವರು ಮಕ್ಕಳು. ಯೋಗನರಸಿಂಹಯ್ಯ ಮುಂದೆ ಯೋಗನರಸಿಂಹಂ ಆದರು.
ಯೋಗನರಸಿಂಹಂ ಬೆಳೆದದ್ದು ಸಂಗೀತದ ವಾತಾವರಣದಲ್ಲಿ, ಅವರ ತಾಯಿ ಲಕ್ಷ್ಮೀದೇವಮ್ಮ (ನನ್ನ ಅಜ್ಜಿ) ಒಳ್ಳೆಯ ಗಾಯಕಿ. ಅವರು ಕುಳಿತಾಗ, ನಿಂತಾಗ, ಕೆಲಸ ಮಾಡುವಾಗಲೆಲ್ಲ ಹಾಡುತ್ತಿದ್ದುದನ್ನು, ಅವರ ಇಳಿವಯಸ್ಸಿನಲ್ಲಿ ನಾನು ಕಂಡಿದ್ದೆ, ಕೇಳಿದ್ದೆ. ಉದ್ದುದ್ದ ಪಂಕ್ತಿಗಳಿರುವ ಭಾಗವತ, ರಾಮಾಯಣ, ಪುರಾಣ ಕತೆಗಳಿಗೆ ಸಂಬಂಧಿಸಿದ ಕನ್ನಡ, ಸಂಸ್ಕೃತ ಹಾಡುಗಳನ್ನು ಕಂಠಪಾಠದಿಂದ ಹಾಡುತ್ತಿದ್ದರು. ಅವರ ತೊಂಭತ್ತೇಳು ವರ್ಷಗಳ ದೀರ್ಘ ಜೀವಿತದಲ್ಲಿ ಇದ್ದಕ್ಕಿದಂತೆ ಅವರು ‘ಈ ಹಾಡು ನಲವತ್ತು ವರ್ಷಗಳಿಂಧ ಮರೆತೇ ಹೋಗಿತ್ತು. ನೋಡು, ಇವತ್ತು ಜ್ಞಾಪಕಕ್ಕೆ ಬಂತು’-ಎಂದು ಜ್ಞಾಪಕ ಮಾಡಿಕೊಂಡಿದ್ದುಂಟು. ತಮ್ಮ ಐದನೆಯ ವಯಸ್ಸಿನಲ್ಲಿ ಅವರು ಮೈಸೂರು ಸದಾಶಿವರಾಯರನ್ನು ನೋಡಿದ್ದುದಾಗಿ ಹೇಳುತ್ತಿದ್ದರು. ಅವರ ಕೃತಿಗಳೂ ಅಜ್ಜಿಗೆ ತಿಳಿದಿತ್ತು. ಅಂತಹ ಒಂದು ಸದಾಶಿವರಾಯರ ಕೃತಿಯನ್ನು ಅಜ್ಜಿ ಸಾಐಉವ ಕೊಂಚಕಾಲ ಮುಂಚೆ ಜ್ಞಾಪಕ ಮಾಡಿಕೊಂಡು ಹಾಡಿದ್ದರನ್ನು ನಮ್ಮ ತಂದೆ ಬರೆದಿರಿಸಿಕೊಂಡರು. ಮುಂದೆ ಆ ಕೃತಿ ಮದರಾಸಿನ Journal of Music Academyಯಲ್ಲಿ ಪ್ರಕಟವಾಯಿತು. ಸಂಪ್ರದಾಯದ ಹಾಡುಗಳನ್ನೂ ಪ್ರತಿಯೊಂದು ಸಂದರ್ಭಕ್ಕೂ ಬೇಕಾದ ಹಾಡುಗಳನ್ನೂ ನಮ್ಮ ಅಜ್ಜಿ (ಅವರನ್ನು ಅಮ್ಮಣ್ಣಮ್ಮ ಎಂದು ಕರೆಯುವ ವಾಡಿಕೆ) ಮತ್ತು ಅವರ ಮಗಳು ಗೌರಮ್ಮನವರು ನನ್ನ ಸೋದರತ್ತೆ ಇವರಿಬ್ಬರೂ ಕೂಡಿ ಹಾಡುತ್ತಿದ್ದರಂತೆ. ನಮ್ಮ ನೆಂಟರಿಷ್ಟರ ಮನೆಗಳಲ್ಲಿ ಮದುವೆ, ಮುಂಜಿ, ಪೂಜೆ ಪುನಸ್ಕಾರಗಳಿಗೆಕ ಈ ತಾಯಿ ಮಗಳು ಇಬ್ಬರನ್ನೂ ಹಾಡಲು ಆಹ್ವಾನಿಸುತ್ತಿದ್ದರಂತೆ. ನಮ್ಮ ತಂದೆಯವರು “ನಮ್ಮಕ್ಕನಿಗೆ ಎಂ.ಎಸ್‌. ಸುಬ್ಬಲಕ್ಷ್ಮಿಯಂಥ ಕಂಠ ಇತ್ತಮ್ಮ” ಎಂದು ಅಭಿಮಾನದಿಂದ ಹೇಳುತ್ತಿದ್ದುದನ್ನು ಕೇಳಿದ್ದೆ. ನಮ್ಮಜ್ಜಿಯದು ಶಕ್ತಿಯುತ ಶಾರೀರ. ಏಕಾದಶಿ ಮುಂತಾದ ಉಪವಾಸದ ದಿವಸಗಳಲ್ಲಿ ಆಯಾಸವೇ ಇಲ್ಲದೆ ಗಂಟೆಗಟ್ಟಲೆ ಹಾಡುತ್ತಿದ್ದರು.
ಅಪ್ಪನ ಅಣ್ಣಂದಿರು ಲಕ್ಷ್ಮೀನರಸಿಂಹಯ್ಯ ಮತ್ತು ವಿಜಯನರಸಿಂಹಯ್ಯನವರೂ ಸಂಗೀತ ಅಭ್ಯಾಸ ಮಾಡಿದ್ದರು. ಲಕ್ಷ್ಮೀನರಸಿಂಹಯ್ಯನವರ ಮೊಮ್ಮಗ ಆರ್. ಸುಬ್ಬರಾವ್‌ ತಾತನ ಬಳಿ ಕಲಿತದ್ದಲ್ಲದೆ ಮುಂದೆ ವಿದ್ವನ್‌ ಎನ್‌. ಚನ್ನಕೇಶವಯ್ಯನವರ ಬಳಿ ಹೆಚ್ಚಿನ ಸಂಗೀತ ಅಭ್ಯಾಸ ಮಾಡಿದರು. ವಿಜಯನರಸಿಂಹಯ್ಯನವರ ಕುಟುಂಬದಲ್ಲೂ, ಗೌರಮ್ಮನವರ ಕುಟುಂಬದಲ್ಲೂ ಈ ಸಂಗೀತದ ರುಚಿ ಹರಿದು ಬಂದಿದೆ. ನಮ್ಮ ಅಜ್ಜಿಯೇ ಸಾಕಿ ಬೆಳೆಸಿದ ಅವರ ತಮ್ಮಂದಿರಾದ ಕಿಟ್ಟಿಯ್ಯ ಮತ್ತು ಪುಟ್ಟಯ್ಯ ಇವರೂ ಕಲಾವಿದರು. ಕಿಟ್ಟಯ್ಯನವರನ್ನು ಒಮ್ಮೆ ಇಳಿ ವಯಸ್ಸಿನಲ್ಲಿ ಕಂಡಾಗ ಅವರೊಂದು ಕುರ್ಚಿಯಲ್ಲಿ ಠೀವಿಯಿಂದ ತಮ್ಮ ಗಿರಿಜಾ ಮೀಸೆಯನ್ನು ತಿರುವುತ್ತಾ ಕುಳಿತಿದ್ದರು. ಅದನ್ನು ನೋಡಿ ನಾನು ಇವರೇನು ರಾಜಾ ಪಾರ್ಟು ಮಾಡುವವರಂತೆ ಕುಳಿತಿದ್ದಾರೆ ಎಂದುಕೊಂಡಿದ್ದೆ.ಕ ಅನಂತರ ನಮ್ಮ ತಾಯಿಯವರಿಂದ ತಿಳಿಯಿತು, ಅವರು ನಿಜಕ್ಕೂ ನಾಟಕಗಳಲ್ಲಿ ರಾಜಾ ಪಾರ್ಟು ಮಾಡುತ್ತಿದ್ದರೆಂದು. ಪುಟ್ಟಯ್ಯ ಎಂದರೆ ಲಕ್ಷ್ಮೀ ನಾರಾಯಣ ಭಾಗವತರು ಇವರು ಹರಿಕಥಾ ವಿದ್ವಾಂಸರು. ಅದ್ಭುತವಾಗಿ ಹಾಡಿ, ಕಥೆ ಮಾಡುತ್ತಿದ್ದರೆಂದು ಕೇಳಿದ್ದೆ. ಅವರ ಮಕ್ಕಳೇ ಹರಿಕಥಾ ವಿದ್ವಾಂಸರಾದ ಎನ್‌. ಲಕ್ಷ್ಮೀನಾರಾಯಣ ಭಾಗವತರು, ನರಸಿಂಹಮೂರ್ತಿ ಮತ್ತು ಸ್ವಾಮಿ. ಅಪ್ಪನ ತಂದೆ ನಾರಾಣಪ್ಪನವರೇನೂ ಸಂಗೀತ ಪ್ರಿಯರಲ್ಲ. ಅವರ ವಿರೋಧವನ್ನೂ ಲೆಕ್ಕಿಸದೆ ಈ ಮನೆಯಲ್ಲಿ ಸಂಗೀತ ಅಭಿವೃದ್ಧಿಯಾಯಿತು.
ತಂದೆ ನಾರಣಪ್ಪನವರು ಹೈಸ್ಕೂಲು ಓದುವ ಆಸೆ ಹೊತ್ತು ಹೊಳೇನರಸೀಪುರ ಬಿಟ್ಟು ಕಾಲ್ನಡಿಗೆಯಲ್ಲೇ ಮೈಸೂರಿಗೆ ಓಡಿ ಬಂದು ಬ್ರಾಹ್ಮಣರ ಮನೆಗಳಲ್ಲಿ ವಾರನ್ನ ಮಾಡಿಕೊಂಡು, ಓದಿ, ಮುಂದೆ ಅರಮನೆಯಲ್ಲಿ ಅಕೌಂಟೆಂಟ್‌ಆದರು. ಲಕ್ಷ್ಮೀನರಸಿಂಹಯ್ಯನವರು ಎಸ್‌.ಎಸ್‌.ಎಲ್‌.ಸಿ. ಓದಿರಬಹುದು. ವಿಜಯನರಸಿಂಹಯ್ಯನವರು ಪ್ಲೀಡರ್ ಪರೀಕ್ಷೆ ಓದಿದರು. ಕೊನೆಯ ಮಗ ಯೋಗನರಸಿಂಹಂ ಇವರಿಗೆ ಮನೆಯಲ್ಲಿ ಮುದ್ದಿನ ಹೆಸರು ‘ದೇವುಡು’. ಚಿಕ್ಕಂದಿನಿಂದಲೂ ಬಹಳ ವಿದ್ಯಾಸಕ್ತಿಯನ್ನು ತೋರಿಸುತ್ತಿದ್ದರು. ಮರಿಮಲ್ಲಪ್ಪನವರ ಶಾಲೆಯಲ್ಲಿ ಓದುತ್ತಿದ್ದಾಗಲೇ ಅವರಿಗೆ ವೃದ್ಧಪಿತಾಮಹ ತಾತಯ್ಯ (ವೆಂಕಟಕೃಷ್ಣಯ್ಯ) ನವರ ಆಶೀರ್ವಾದ ದೊರೆತಿತ್ತು. ೧೯೧೬ರಲ್ಲಿ ಪ್ರತ್ಯೇಕ ಮೈಸೂರು ವಿಶ್ವವಿದ್ಯಾನಿಲಯ ಸ್ಥಾಪಿತವಾದಾಗ ಮಹಾರಾಜಾ ಕಾಲೇಜಿಗೆ ಪ್ರವೇಶ ಪಡೆದು ೧೯೧೮ರಲ್ಲಿ ಮೊದಲ ತಂಡದ ಬಿ.ಎ. ಪದವೀಧರರಾಗಿ ಬಂದರು. ೧೯೧೯ರಲ್ಲಿ ವಾಜಪೇಯಂ ವೆಂಕಟಸುಬ್ಬಯ್ಯನವರ ಮಗಳು ಸರಸ್ವತಿಯೊಂದಿಗೆ ವಿವಾಹವಾಯಿತು. ವಾಜಪೇಯಂ ವೆಂಕಟಸುಬ್ಬಯ್ಯನವರು ಸರ್ವೆಂಟ್ಸ್ ಆಫ್ ಇಂಡಿಯಾ ಮದರಾಸ್‌ ಶಾಖೆಯ ಆದ್ಯ ಸದಸ್ಯರಲ್ಲೊಬ್ಬರು. ಸರಸ್ವತಮ್ಮನವರೂ “ಮೈಸೂರು ಮಕ್ಕಳ ಕೂಟ”ದ ಮೂಲಕ ಕಸಮಾಜ ಸೇವಕಿಯಾಗಿ, ಗ್ರಂಥಕರ್ತೆಯಾಗಿ, ಎಲ್ಲಕ್ಕಿಂತ ಮಿಗಿಲಾಗಿ ಆದರ್ಶ ಪತ್ನಿ, ಆದರ್ಶ ತಾಯಿಯಾಗಿ ಮೆರೆದವರು. ಯೋಗನರಸಿಂಹಂ ಅವರು ೧೯೨೧ರಲ್ಲಿ ಎಂ.ಎ. ಪದವೀಧರರಾದರು. ಈ ಪರೀಕ್ಷೆಯಲ್ಲಿ ಅವರು ಚಿಲನ್ನದ ಪದಕ ಗಳಿಸಿದ್ದರು.
ನರಸಿಂಹಂ ವಿದ್ಯಾರ್ಥಿಯಾಗಿದ್ದಾಗ ಅಲ್ಲಿದ್ದ ಗುರುಕುಲ ಹೇಗಿತ್ತು? ಎಂಬುದನ್ನು ಅಣ್ಣ ಶಾರದಾಪ್ರಸಾದ್‌ ಅವರ ಮಾತಿನಲ್ಲಿ ಹೇಳುವುದಾದರೆ ಆಗ ಮಹಾರಾಜಾ ಕಾಲೇಜು ಒಂದರಲ್ಲಿಯೇ ಇಡೀ ನಾಡಿನ ವಿದ್ವತ್ತಿನ ತೋಟದ ಆಯ್ದ ಹೂವುಗಳು ಎಂಬಂತಿದ್ದವರು ಅಧ್ಯಾಪಕರಾಗಿದ್ದರು. ಸಿ.ಆರ್.ರೆಡ್ಡಿ, ಸರ್ವೇಪಲ್ಲಿ ರಾಧಾಕೃಷ್ಣನ್‌, ಕೆ.ಟಿ. ಶಹಾ, ಎಂ. ಹಿರಿಯ ಣ್ಣ, ಎನ್‌.ಎಸ್‌. ಸುಬ್ಬರಾವ್‌, ಆರ್. ಶ್ಯಾಮಶಾಸ್ತ್ರಿ, ಜೆ.ಸಿ. ರಾಲೋ, ಎ. ಆರ್. ವಾಡಿಯಾ, ರಾಧಾ ಕುಮುದ ಮುಖರ್ಜಿ, ಎಸ್‌.ವಿ. ವೆಂಕಟೇಶ್ವರ, ವಿ. ಸುಬ್ರಹ್ಮಣ್ಯ ಅಯ್ಯರ್ ಎಂಥ ಹೆಸರುಗಳು! ಇಂತಹ ಗುರುಗಳಿಂದ ಆಗಬಹುದಾದ ಪ್ರಭಾವ ಸಂಸ್ಕಾರಗಳಿಂದ ಯೋಗನರಸಿಂಹ ಅವರು ಉತ್ತಮ ಲೇಖಕರಕ ಸಾಹಿತ್ಯ ಓದಿ ಅರಗಿಸಿಕೊಂಡರು. ಇಂಗ್ಲೀಷ್‌ ಸಾಹಿತ್ಯದಲ್ಲಿ ಒಲುಮೆ ಇದ್ದುದರಿಂದ ಷೇಕ್ಸ್ ಪಿಯರ್ ನಾಟಕಗಳನ್ನೂ ಬ್ರೌನಿಂಗ್‌ ಕವಿತೆಗಳನ್ನೂ ಬಹಳ ಪ್ರೀತಿಯಿಂದ ಓದಿದ್ದರು. ಸಂಸ್ಕೃತ ಅವರ ವ್ಯಾಸಂಗ ವಿಷಯ. ಕಾಳಿದಾಸ, ಭವಭೂತಿ ಮುಂತಾದವರ ಕಾವ್ಯಗಳನ್ನು ಹೃದ್ಗತ ಮಾಡಿಕೊಂಡಿದ್ದರು. ತತ್ತ್ವಶಾಸ್ತ್ರವನ್ನು ವಿಶೇಷವಾಗಿ ವ್ಯಾಸಂಗ ಮಾಡಿದ್ದರು. ಈ ಎಲ್ಲ ವ್ಯಾಸಂಗದ ಪರಿಣಾಮವಾಗಿ ಅಧಿಕಾರಯುತವಾಗಿ ಹೇಳಬಲ್ಲಷ್ಟು ಉತ್ತಮ ಜ್ಞಾನ ಸಂಸ್ಕಾರಗಳನ್ನು ಪಡೆದುಕೊಂಡಿದ್ದರು.
ಸಂಗೀತ ಕೃಷಿ: ಇದೇ ಸಮಯದಲ್ಲಿ ಮೈಸೂರು ನಿಜವಾಗಿಯೂ ಸಾಂಸ್ಕೃತಿಕ ರಾಜಧಾನಿಯೇ ಆಗಿತ್ತು. ಮೈಸುರು ಅರಸರು ಉತ್ತಮ ಕಲಾವಿದರನ್ನೆಲ್ಲ ಇಲ್ಲಿಗೆ ಬರಮಾಡಿಕೊಂಡು ಅವರನ್ನು ಪೋಷಿಸುವುದಲ್ಲದೆ, ಕಲಾವಿದರು ತಮ್ಮ ಕಲೆಯನ್ನು ಅಭಿವೃದ್ಧಿಗೊಳಿಸಿಕೊಳ್ಳಲೂ, ಜನಸಾಮಾನ್ಯರು ಅದರ ಪ್ರಯೋಜನ ಪಡೆದುಕೊಳ್ಳಲೂ ಕಾರಣರಾಗಿದ್ದರು. ಸಂಗೀತ ಕಲಿಯಲು ಆಸಕ್ತಿಯುಳ್ಳವರಿಗೆ ಆಗ ಅರಮನೆಯಲ್ಲಿ ಸಂಗೀತ ಶಾಲೆಯನ್ನು ಕೂಡ ಆರಂಭಿಸಿದ್ದು, ವೀಣೆ ಶೇಷಣ್ಣ, ಸುಬ್ಬಣ್ಣ, ಬಿಡಾಋಂ ಕೃಷ್ಣಪ್ಪ, ಕೆ. ವಾಸುದೇವಾಚಾರ್ಯ, ವೆಂಕಟಗಿರಿಯಪ್ಪ ಮುಂತಾದ ಹೆಸರಾಂತ ಕಲಾವಿದರು ಅಲ್ಲಿ ಶಿಕ್ಷಣ ನೀಡುತ್ತಿದ್ದರು. ಮೈಸೂರು ಮಲ್ಲಿಗೆಯಂತೆ ಶಾಸ್ತ್ರೀಯ ಸಂಗೀತ ಮೈಸೂರಿನಲ್ಲೆಲ್ಲ ಹರಡಿ, ತನ್ನ ಕಂಪು ಸೂಸುತ್ತಿರಬೇಕು. ಮನೆಯಲ್ಲೇ ಸ್ವಾಭಾವಿಕವಾಗಿ ಒದಗಿ ಬಂದ ಸಂಗೀತಾಸಕ್ತಿ, ಹೊರಗಿನ ವಾತಾವರಣದಲ್ಲಿ ಒದಗಿ ಬಂದ ಉತ್ತಮ ಸಂಗೀಥದ ವಿನಿಕೆ, ಇವುಗಳಿಂದ ವಿಶೇಷವಾಗಿ ಆಕರ್ಷಿತರಾಗಿ, ನಮ್ಮ ತಂದೆ ಸಾಹಿತ್ಯ ಸಂಗೀತಗಳನ್ನು ಪೋಷಿಸಿಕೊಳ್ಳುತ್ತ ಬಂದರು. ಅವರು ಬಿಡಾರಂ ಕೃಷ್ಣಪ್ಪನವರ ಭವ್ಯ ಶಾರೀರಕ್ಕೆ ಮಾರು ಹೋಗಿದ್ದರು. ಕೃಷ್ಣಪ್ಪನವರು ಹಾಡುತ್ತಿದ್ದ ಅನೇಕ ಕೃತಿಗಳನ್ನು ಸ್ವರಪಡಿಸಿಕ ಬರೆದಿಟ್ಟು ಕೊಂಡು ಅಭ್ಯಾಸ ಮಾಡಿದ್ದರು. ಪ್ರತ್ಯಕ್ಷ ಯಾವ ಗುರುಗಳ ಮುಖೇನ ಪಾಠ ಮಾಡಿಲ್ಲ. ಆದರೆ ಅವರಿಗೆ ಹೆಚ್ಚಿನ ಮಾರ್ಗದರ್ಶನ ಕೆ. ವಾಸುದೇವಾಚಾರ್ಯರಿಂದ ದೊರಕಿತ್ತು. ಪ್ರಯೋಗ ಶಾಸ್ತ್ರ, ಎರಡರಲ್ಲೂ ಅವರಿಂದ ಬಹಳ ಪ್ರಭಾವಿತರಾಗಿ ಅವರನ್ನು ಗುರುವಾಗಿ ಭಾವಿಸಿ ಗೌರವಿಸುತ್ತಿದ್ದರು. ಅವರಿಗೆ ಸಂಸ್ಕೃತ, ಕನ್ನಡ, ತೆಲುಗು, ಇಂಗ್ಲೀಷ್‌, ಇವೆಲ್ಲದರಲ್ಲೂ ಪಾಂಡಿತ್ಯವಿದ್ದುದರಿಂದ ಸಂಗೀತ ಶಾಸ್ತ್ರ ಗ್ರಂಥಗಳ ಮೂಲಗಳನ್ನು ತಾವೇ ಸ್ವಂತವಗಿ ಓದಿ ಪಾಂಡಿತ್ಯ ಪಡೆದುಕೊಂಡಿದ್ದರು. ತಾವು ಪಡೆದುಕೊಂಡ ಜ್ಞಾನವನ್ನು ಗುರು ವಾಸುದೇವಾಚಾರ್ಯರಲ್ಲೂ, ಸಂಗೀತ ಮಿತ್ರರಾದ ಎನ್‌. ಚನ್ನಕೇಶವಯ್ಯ, ರಾಳ್ಳಪಲ್ಲಿ ಅನಂತಕೃಷ್ಣಶರ್ಮ, ಬಿ.ಕೆ. ಪದ್ಮನಾಭರಾಯರಲ್ಲೂ ಚರ್ಚಿಸಿ ಖಚಿತ ಪಡಿಸಿಕೊಳ್ಳುತ್ತಿದ್ದರು. ಹೀಗೆ ಕಾಲೇಜು ವ್ಯಾಸಂಗದೊಂದಿಗೆ ಸ್ವಸಾಮರ್ಥ್ಯದಿಂದ ಸಂಗೀತವನ್ನೂ ಅಭ್ಯಾಸ ಮಾಡಿಕೊಂಡರು. ಈ ಸಮಾನ ಮನೋಧರ್ಮವುಳ್ಳ ಸ್ನೇಹಿತರು ಕಲೆತು ಆಗಾಗ ವಿಚಾರ ವಿನಿಮಯ ಮಾಡಿಕೊಳ್ಳುತ್ತಿದ್ದರು. ವಾರದಲ್ಲಿ ಒಂದು ದಿನ ರಾಳ್ಳಪಳ್ಳಿ ಅವರ ಮನೆಯಲ್ಲೂ, ಮತ್ತೊಂದು ದಿನ ಚನ್ನಕೇಶವಯ್ಯನವರ ಮನೆಯಲ್ಲೂ ಶನಿವಾರದಂದು ನಮ್ಮ ಮನೆಯಲ್ಲೂ, ಸಂಜೆ ಭಜನಾ ಕಾರ್ಯಕ್ರಮ, ಅಲ್ಲಿ ಮನಃ ತೃಪ್ತಿಯಾಗಿ ಹಾಡುವುದು. ಇಂತಹ ವಾತಾವರಣದಲ್ಲಿ ಹಾಡುವವರಿಗೆ ಸ್ಫೂರ್ತಿ ಸಹಜವಾಗಿ, ಸಭಿಕರಿಗೆ ರಸವತ್ತಾದ ಔತಣವಾಗುತ್ತಿತ್ತು.
ಸಂಗೀತವನ್ನು ಅವರು ಕಲಿತದ್ದು ಸ್ವಸಂತೋಷಕ್ಕಾಗಿ. ಅದರಿಂದ ಅವರು ಹೆಸರು, ಧನಾರ್ಜನೆ ಮಾಡುವ ಉದ್ದೇಶ ಹೊಂದಿರಲಿಲ್ಲ. ಸ್ವಾನುಭವಕ್ಕಾಗಿ ಆತ್ಮೋನ್ನತಿಗಾಗಿ ಕಲಿತರು. ಕಲೆಯಾಗಿ ಅಭ್ಯಾಸ ಮಾಡಿದರು. ಹೆಚ್ಚಾಗಿ ಕಚೇರಿ ಮಾಡಿದವರಲ್ಲ. ಮನೆಯಲ್ಲಿ ದಿನವೂ ಹಾಡುತ್ತಿದ್ದರು. ನೆಂಟರಿಷ್ಟರ ಮನೆಯ ಸಮಾರಂಭಗಳಲ್ಲಿ, ಅಪೇಕ್ಷೆ ಪಟ್ಟವರೆದುರು ಹಾಡುತ್ತಿದ್ದರು.
“ಅವರ ಹಾಡಿನಲ್ಲಿ ನಾನು ಕಂಡಿದ್ದೇನೆಂದರೆ, ಅತಿರೇಕವಿಲ್ಲ, ಚಪ್ಪಾಳೆ ತಟ್ಟಿಸಿಕೊಳ್ಳಬೇಕೆಂಬ ಅವಸರವಿಲ್ಲ. ತಮ್ಮ ಆನಂದಕ್ಕೆ ಮಾತ್ರ ಹಾಡುತ್ತಿದ್ದುದ್ದು ಒಂದು ದೊಡ್ಡ ಗುಣ. ಸಂಗೀತದ ನಿಜವಾದ ಪ್ರಯೋಜನವನ್ನು ಪಡೆದವರಲ್ಲಿ ಯೋಗತನರಸಿಂಹಂ ಒಬ್ಬರು.”-ಎನ್ನುತ್ತಾರೆ. ಪದ್ಮಭೂಷಣ ವೀಣಾ ವಿ. ದೊರೆಸ್ವಾಮಿ ಅಯ್ಯಂಗಾರ್ಯರು. ಯೋಗನರಸಿಂಹಂ ಅವರು ತಮ್ಮದೇ ಆದ ವಿಲಕ್ಷಣ ಶೈಲಿಯನ್ನು ರೂಢಿಸಿಕೊಂಡಿದ್ದರು. ಅವರು ಕಹಾಡುತ್ತಿದ್ದ ಸಂಗತಿಗಳು ಬೇರೆಯವರು ಹಾಡಿದರೆ ಕಳೆ ಕಟ್ಟುತ್ತಿರಲಿಲ್ಲ. ಅವೇ ಸಂಗತಿಗಳು ಅವರ ಶಾರೀರದಲ್ಲಿ ಬೆಳೆದು ಬಂದಾಗ ವಿಶೇಷ ಕಂಪನಗಳಿಂದ ಕೂಡಿ ಅದು ಅಪೂರ್ವ ಮೆರುಗನ್ನು ಪಡೆಯುತ್ತಿತ್ತು. ಮೋಹನ ರಾಗದಲ್ಲಿ ಅವರ “ನಾದದಿ ತುಂಬಿತು ಗೋವರ್ಧನಗಿರಿ-ಸಾಗವಧಾನದಿ ಹರಿದಳು ಯಮುನಾ” ಈ ಸಾಲು ಕೇಳುವವರಿಗೆ ಪುಲಕ ಉಂಟಾಗುತ್ತಿತ್ತು. ಶಂಕರಾಭರಣ, ತೋಡಿ, ಕಾಂಭೋಜಿ, ಕಲ್ಯಾಣಿಗಳಲ್ಲದೆ ಅವರು ಅಮೃತವರ್ಷಿಣಿ, ನಾಟಕುರಂಜಿ, ಮುಖಾರಿ, ಧನ್ಯಾಸಿ, ಶಹನಾ, ಯದುಕುಲ ಕಾಂಭೋಜಿ, ನವರೋಜು, ಆರಭಿ, ಸರಸ್ವತಿ, ರಾಗಗಳನ್ನು ಬಹಳ ವಿಶೇಷವಾಗಿ ಹಾಡುತ್ತಿದ್ದರು. ನಾಟಕುರಂಜಿ ಅವರಂತೆ ಹಾಡಿದ್ದನ್ನು ಬೇರೆಲ್ಲೂ ಕೇಳಿಲ್ಲವೆಂದು ಅವರ ಆಪ್ತ ಸ್ನೇಹಿತರಾಗಿದ್ದ ಮದರಾಸಿನ ಎಸ್‌. ಪಾರ್ಥಸಾರಥಿ ಮತ್ತು ಅವರ ಪತ್ನಿ ರಂಗನಾಯಕಮ್ಮನವರು (ವೀಣೆ ವೆಂಕಟಗಿರಿಯಪ್ಪನವರ ಶಿಷ್ಯೆ) ಪದೇಪದೇ ಜ್ಞಾಪಿಸಿ ಕೊಳ್ಳುತ್ತಿದ್ದರು. ಒಮ್ಮೆ ವೀಣಾ ವೆಂಕಟಗಿರಿಯಪ್ಪನವರ ಮನೆಯಲ್ಲಿ ಕೆಲವರು ಸಂಗೀತ ಪ್ರೇಮಿಗಳು ಸೇರಿದ್ದರು. ಆ ಸಂದರ್ಭದಲ್ಲಿ ನಮ್ಮ ತಂದೆಯವರನ್ನು ವೆಂಕಟಗಿರಿಯಪ್ಪನವರು ಹಾಡುವಂತೆ ಉತ್ತೇಜಿಸಿದರು. ಚೆನ್ನಾಗಿ ಶ್ರುತಿಯಾದ ತಂಬೂರಿಯೊಂದಿಗೆ ಅವರು ಅಮೃತವರ್ಷಿಣಿ ರಾಗವನ್ನು ಹಾಡಿ, ದೀಕ್ಷಿತರ”ಆನಂದಾಮೃತಾಕರ್ಷಿಣಿ” ಕೃತಿಯನ್ನು ಹಾಡಿದ ಸೊಗಸಿಗೆ ಅಲ್ಲಿದ್ದವರೆಲ್ಲರೂ ಆನಂದಾಮೃತವನ್ನು ಕಣ್ಣುಗಳಿಂದ ಹರಿಸಿದ್ದರು!.
ಸಂಸ್ಕೃತ ಶ್ಲೋಕಗಳನ್ನಂತೂ ಅರ್ಥವಾಗುವಂತೆ ಬಿಡಿಸಿ ಕಬಿಡಿಸಿ ದೀರ್ಘಾಕ್ಷರಗಳಲ್ಲಿ ರಾಗದ ರಸವನ್ನು ಗಮಕವನ್ನೂ ತುಂಬಿಸಿ ಬಹಳ ಚೆನ್ನಗಿ ಹಾಡುತ್ತಿದ್ದರು.
೧೯೨೪ರಲ್ಲಿ ಶ್ಯಾಮಲಾನವ ರತ್ನಮಾಲಾ ಎಂಬ ಆದಿಶಂಕರರದ್ದೆಂದೇ ಪ್ರಸಿದ್ಧವಾಗಿರುವ ‘ಓಂಕಾರಕ ಪಂಜರ ಶುಕೀಂ’ ಶ್ಲೋಕವನ್ನು ರಾಗಮಾಲಿಕೆಯಾಗಿ ಅಳವಡಿಸಿದ್ದರು. ಇದರಲ್ಲಿ ಬರುವ ಘನ ಮತ್ತು ರಕ್ತಿ ರಾಗಗಳ ಜೋಡಣೆ, ಪ್ರತಿ ಚರಣರದ ಕೊನೆಯಲ್ಲೂ ಆಯಾ ರಾಗದಲ್ಲಿ ಅಲಂಕಾರಯುತವಾದ ಚಿಟ್ಟೆಸ್ವರಗಳಿವೆ. ಕೊನೆಯಲ್ಲಿ ವಿಲೋಮ ಕ್ರಮದಲ್ಲಿ ಚಿಟ್ಟೆಸ್ವರಗಳು ಪಲ್ಲವಿಗೆ ಅದ್ಭುತವಾಗಿ ಬಂದು ಸೇರುತ್ತವೆ. ಇದನ್ನು ಶೃಂಗೇರಿಕ ಆಚಾರ್ಯ ಶ್ರೀ ಚಂದ್ರಶೇಖರ ಭಾರತಿಯವರ ಸಮ್ಮುಖ ಹಾಡಿ ಬಹುಮಾನ ಪಡೆದಿದ್ದರಂತೆ. ಇದನ್ನು ಮುಂದೆ ಮೂರು ದಶಕಗಳ ನಂತರ ರೇಡಿಯೋಕ್ಕಾಗಿ ರೆಕಾರ್ಡು ಮಾಡಿ ಬಿತ್ತರಿಸಿದರು. ಅಲ್ಲಿಂದ ಮುಂದೆ ಅವರ ಸರ್ಕಾರೀ ಕೆಲಸಗಳ ಮಧ್ಯೆ ಸಂಗೀತ ರಚನಾ ಕಾರ್ಯ ಸ್ವಲ್ಪ ಹಿಂದುಳಿದಿದ್ದರೂ ತಮ್ಮ ಬಿಡುವಿನ ವೇಳೆಯಲ್ಲಿ ಅವರು ಅಭ್ಯಾಸ ಮುಂದುವರೆಸುತ್ತಿದ್ದರು. ಕೆಲಸದ ನಿಮಿತ್ತ ಪ್ರಯಾಣ ಮಾಡಬೇಕಾದಾಗಲೆಲ್ಲ ಆ ವೇಳೆಯನ್ನು ಅವರು ಹೊಸ ವರ್ಣ, ಕೃತಿಗಳನ್ನು ಕಲಿಯಲು ಉಪಯೋಗಿಸುತ್ತಿದ್ದರು.
ಕೆಲಸದ ಒತ್ತಡ, ವರ್ಗಾವಣೆಗಳಿಂದಾಗಿ ಸಂಗೀತ ಕಲಿಸಿ ಶಿಷ್ಯರನ್ನು ಬೆಳೆಸಲು ಸಾಧ್ಯವಾಗುತ್ತಿರಲಿಲ್ಲ. ಆದರೂ ಆಗಾಗ್ಗೆ ಯಾರಾದರೂ ವಿಶೇಷವಾಗಿ ಕೆಲವು ರಾಗಗಳನ್ನೂ ಕೃತಿಗಳನ್ನೂ ಕಲಿಯಲು ಬರುತ್ತಿದ್ದರು. ಇವರ ಬಳಿ ಸಂಗೀತ ಕಲಿತವರ ಪೈಕಿ ವಿ.ಹೆಚ್‌.ಆರ್. ರಾಧಾಕೃಷ್ಣ ಒಬ್ಬರು. ಎಸ್‌.ಕೆ. ರಾಮಚಂದ್ರರಾವ್‌ ಮತ್ತೊಬ್ಬರು. ಮನೆಯಲ್ಲಿ ಮಕ್ಕಳು (ನಾವು ಎಂಟು ಜನ) ಎಲ್ಲರೂ ಒಟ್ಟಾಗಿ ಭಜನೆ, ಸಂಗೀತ ಕೃತಿಗಳನ್ನೂ ಹಾಡಲು ಅಭ್ಯಾಸ ಮಾಡಿಸಿದ್ದರು. ನಮಗೆಲ್ಲ ಸಂಗೀತದಲ್ಲಿ ಒಳ್ಳೆಯ ಅಭಿರುಚಿಯನ್ನು ಬೆಳೆಸಿಕೊಳ್ಳಲು ಮಾರ್ಗದರ್ಶನ ನೀಡಿದರು.
ವೃತ್ತಿ ಜೀವನ: ಸಂಸ್ಕೃತ ಎಂ.ಎ. ನಂತರ ಮೈಸೂರಿನ ವಿದ್ಯಾ ಇಲಾಖೆಯಲ್ಲಿ ೧೯೨೫ರಲ್ಲಿ ಸಂಸ್ಕೃತ ಶಾಲಾ ಇನ್ಸ್‌ಪೆಕ್ಟರ್ ಆಗಿದ್ದರು. ೧೯೨೯ರಲ್ಲಿ ಸಂಸ್ಕೃತ ಪಾಠಶಾಲೆಯ ಪ್ರಾಂಶುಪಾಲರಾಗಿದ್ದು, ಮುಂದೆ ೧೯೩೭ರ ನಂತರ ಬೆಂಗಳೂರಿನ ಸಂಸ್ಕೃತ ಪಾಠಶಾಲೆಯ ಪ್ರಾಂಶುಪಾಲರಾಗಿಯೂ ಕೆಲಸ ಮಾಡಿದರು. ೧೯೪೧-೪೨ರಲ್ಲಿ ಬಿ.ಟಿ. ಪದವಿಗೆ ಓದಿದರು. ೧೯೪೨ ರಿಂದ ಸುಮಾರು ಹತ್ತು ವರ್ಷಗಳಲ್ಲಿ ಕೆಲವುಕಾಲ ನಂಜನಗೂಡು, ದಾವಣಗೆರೆ, ತೀರ್ಥಹಳ್ಳಿ, ಕೋಲಾರ ಹೈಸ್ಕೂಲ್‌ಗಳ ಮುಖ್ಯೋಪಾಧ್ಯಾಯರಾಗಿಯೂ, ಶಿವಮೊಗ್ಗ ಜಿಲ್ಲೆಯ ಶಿಕ್ಷಣ ಅಧಿಕಾರಿಯೂ ಆಗಿದ್ದು, ೧೯೫೨ರಲ್ಲಿ ನಿವೃತ್ತರಾದರು. ಇವರು ತೀರ್ಥಹಳ್ಳಿಯಲ್ಲಿದ್ದಾಗ ಡಾ.ಯು.ಆರ್. ಅನಂತಮೂರ್ತಿ, ಡಾ.ಹಾ.ಮಾ. ನಾಯಕ್‌ ಇವರುಗಳು ಶಿಷ್ಯರಾಗಿದ್ದರೆಂದೂ ಅವರು ಆದರ್ಶ ಗುರುಗಳಾಗಿದ್ದರೆಂದೂ ಆ ಹಿರಿಯರ ಅನಿಸಿಕೆ.
ಕೆಲಸದ ಜಂಜಾಟ, ವರ್ಗಾವಣೆ, ಸಂಸಾರದ ಬವಣೆಗಳ ನಡುವೆಯೂ ಅವರು ಸಮಾಧಾನ ಚಿತ್ತರಾಗಿ ಇರುತ್ತಿದ್ದರು. ಸಂಗೀತವೇ ಅವರ ಜೀವನದ ಸಾರಸರ್ವಸ್ವವಾಗಿತ್ತು. ಹಿರಿಯ ಅಣ್ಣ ಶಾರದಾ ಪ್ರಸಾದ್‌ ೧೯೪೨ರ ಸ್ವಾತಂತ್ಯ್ರ ಚಳುವಳಿಯಲ್ಲಿ ಪಾಲ್ಗೊಂಡು ಜೈಲುವಾಸ ಅನುಭವಿಸಬೇಕಾಯಿತು.
ಸರ್ಕಾರೀ ಸೇವೆಯಲ್ಲಿರುವವರ ಮಕ್ಕಳು ಬ್ರಿಟಿಷ್‌ ಸರಕಾರದ ವಿರುದ್ಧ ಹೋರಾಡುವುದು ತಪ್ಪೆಂದೂ ಮಗನಿಗೆ ಬುದ್ಧಿ ಹೇಳಬೇಕೆಂದೂ, ಇವರಿಗೆ ಆದೇಶ ಬಂದಾಗ, ತಾವು ಮಾತ್ರ ಸರಕಾರೀ ನೌಕರರೆಂದೂ ತಮ್ಮ ಮಕ್ಕಳೂ ಹೆಂಡತಿಯೂ ಸ್ವಂತ ನಿರ್ಧಾರ ತೆಗೆದು ಕೊಳ್ಳುವ ಸ್ವಾತಂತ್ಯ್ರ ಪಡೆದಿರುವುದಾಗಿಯೂ ಧೈರ್ಯವಾಗಿ ಹೇಳಿ, ತತ್ಪರಿಣಾಮವಾಗಿ ಕೆಲಸದಲ್ಲಿ ಬರಬೇಕಾದ ಬಡ್ತಿಗಳೆಲ್ಲ ತಪ್ಪಿ ಹೋಯಿತಂತೆ. ಈ ನಿರ್ಧಾರ ತೆಗೆದುಕೊಳ್ಳುವಾಗ ನಮ್ಮ ತಾಯಿ ಅಪ್ಪನಿಗೆ ನೀಡಿದ ಸ್ಫೂರ್ತಿ, ಉತ್ತೇಜನ, ನಮ್ಮನ್ನೆಲ್ಲ ಧನ್ಯರಾಗಿ ಮಾಡಿದೆ.
೧೯೫೨ ರಲ್ಲಿ ಕೆಲಸದಿಂದ ನಿವೃತ್ತಿ ಹೊಂದಿ ಮೈಸೂರಿಗೆ ಹಿಂತಿರುಗಿದರು. ನಮ್ಮೆಲ್ಲರ ವಿದ್ಯಾಭ್ಯಾಸದ ಸಲುವಾಗಿ, ಹೊರಗಿನ ಊರುಗಳಲ್ಲಿ ಒಬ್ಬರೇ ಇರುತ್ತಿದ್ದು, ನಾವೆಲ್ಲ ಮೈಸೂರಿನಲ್ಲೇ ಇರುತ್ತಿದ್ದೆವು. ನಿವೃತ್ತರಾದ ಮೇಲೆ ಅವರಿಗೆ ಕೆಲಸಮಾಡದೆ ಕುಳಿತಿರುವುದು ಕಷ್ಟವಾಗಿ, ಮೈಸೂರಿನ ಶಾರದಾವಿಲಾಸ ಕಾಲೇಜಿನಲ್ಲಿ ಸಂಸ್ಕೃತ ಪ್ರಾಧ್ಯಾಪಕರಾಗಿ ಕೆಲಸಕ್ಕೆ ಮೊದಲಿಟ್ಟರು. ೧೯೫೩ರಿಂದ ಮೈಸೂರು ಆಕಾಶವಾಣಿಯಲ್ಲೂ ಅನಂತರ ಆಕಾಶವಾಣಿ ಬೆಂಗಳೂರಿಗೆ ವರ್ಗಾವಣೆ ಆದ ಮೇಲೆ ಬೆಂಗಳೂರಿನಲ್ಲೂ ಕೆಲಸ ಮಾಡಿದರು.
ಇವರಿಗೆ ಸಂಸ್ಕೃತ, ಸಂಗೀತಗಳಲ್ಲೂ ಒಳ್ಳೆಯ ಪಾಂಡಿತ್ಯವಿದ್ದುದರಿಂದ ರಸಮಂಜರಿ ಎಂಬ ಸಂಸ್ಕೃತ ಕಾರ್ಯಕ್ರಮವನ್ನು ನಿರ್ವಹಿಸುತ್ತಿದ್ದರು. ಅವರ ನಿರ್ದೇಶನದಲ್ಲಿ ಕಾಳಿದಾಸನ ‘ಶಾಕುಂತಲ’ ನಾಟಕಕ ಅನೇಕ ಭಾಗಗಳಲ್ಲಿ ಪ್ರಸಾರವಾಯಿತು. ಆ ನಾಟಕದಲ್ಲಿ ಹಾಡಬೇಕಾದ ಸಂಸ್ಕೃತ ಶ್ಲೋಕಗಳನ್ನು ಅವರೇ ರಸವತ್ತಾಗಿ ರಾಗಗಳನ್ನು ಹಾಕಿ ಹಾಡಿಸುತ್ತಿದ್ದರು. ಸ್ವತಃ ತಾವೇ ಕಣ್ವ ಋಷಿಯ ಪಾತ್ರವನ್ನು ವಹಿಸಿದ್ದರು. ಶಕುಂತಲೆಯನ್ನು ದುಷ್ಯಂತನ ಬಳಿಗೆ ಕಳಿಸಿಕೊಡುವಾಗ ಕಣ್ವನು ‘ಯಾಸ್ಯ ತ್ಯದ್ಯ ಶಕುಂತಲೇsತಿ ಹೃದಯಂ’ ಎಂದು ಆರಂಭವಾಗುವ ಶ್ಲೋಕದಲ್ಲಿ ವನವಾಸಿಯಾದ ತನಗೇ ಸಾಕುಮಗಳನ್ನು ಕಳಿಸಿಕೊಡುವಾಗ ಇಂಥಹ ದುಃಖವಾದರೆ ಇನ್ನು ಗೃಹಸ್ಥರ ಪಾಡೇನು? ಎಂಬ ಕಣ್ವನ ಸಂವೇದನೆಯನ್ನು ಶುಧ್ಧಧನ್ಯಾಸಿ ರಾಗದಲ್ಲಿ ಮನಕರಗುವಂತೆ ಹಾಡಿದ್ದರು. ಭಾಸನ ‘ಪ್ರತಿಮಾ’ ನಾಟಕವೂ ಅವರ ನಿರ್ದೇಶನದಲ್ಲಿ ಪ್ರಸಾರವಾಗಿತ್ತು. ಅವರು ಯುವಕರಾಗಿದ್ದಾಗ ಅಮೆಚೂರ್‌ ಡ್ರಾಮಾಟಿಕ್‌ ಅಸೋಸಿಯೇಶನ್‌-A        .D.A. ನಲ್ಲಿ ಕೆಲವು ನಾಟಕಗಳಲ್ಲಿ ಪಾತ್ರವಹಿಸಿದ್ದುದು ಸ್ಮರಿಸಬೇಕಾದ ಸಂಗತಿ.ರೇಡಿಯೋಗಾಗಿ ತಯಾರಿಸಿದ ಕಾರ್ಯಕ್ರಮಗಳೆಂದರೆ-‘ಓಂಕಾರ ಪಂಜರ ಶುಕೀಂ’ ಸ್ತೋತ್ರಕ್ಕೆ ವಿವರಣೆಯನ್ನು ಕೊಟ್ಟು ನುರಿತ ಕಲಾವಿದರಿಂದ ಹಾಡಿಸಿದ್ದು; ‘ರಾವಣ ಶಿವ ತಾಂಡವ ಸ್ತೋತ್ರ’ಕ್ಕೆ ಸಂಗೀತ ಸಂಯೋಜಿಸಿ ಹಾಡಿಸಿದ್ದು, ಇತ್ಯಾದಿ. ವೀಣಾ ವಿದ್ವಾನ್‌ ಆರ್.ಎನ್‌. ದೊರೆಸ್ವಾಮಿಯವರು ಯೋಗನರಸಿಂಹಂ ಅವರನ್ನು ಕುರಿತು ‘ಒಂದು ನೆನಪು’ ಎಂಬ ಲೇಖನದಲ್ಲಿ, ‘ಓಂಕಾರಕ ಪಂಜರ ಶುಕೀಂ’, ‘ಶಾಮಲಾದಂಡಕ’, ‘ನಾದಬ್ರಹ್ಮ’ ಎಂಬ ಸಂಗೀತರೂಪಕಗಳನ್ನು ಅವರು ನಿರ್ದೇಶಿಸಿದ್ದುದು, ಇವುಗಳಲ್ಲಿ ತಾವು ಭಾಗವಹಿಸಿದ್ದುದನ್ನು ಜ್ಞಾಪಿಸಿಕೊಂಡಿದ್ದಾರೆ. ಇದೇ ಸರಿಸುಮಾರಿನಲ್ಲಿ ಅವರು ಅನೇಕ ಶರಣ ವಚನಗಳಿಗೆ ರಾಗ ಸಂಯೋಜನೆ ಮಾಡಿ, ಬಸವಣ್ಣನವರ, ಅಕ್ಕಮಹಾದೇವಿಯ ವಚನಗಳು ಕೆಲವನ್ನು, ಆಗ ಕನಿಲಯ ವಿದ್ವಾಂಸರುಗಳಾಗಿದ್ದ ಶೆಲ್ವ ಪುಳ್ಳೆ ಅಯ್ಯಂಗಾರ್ ಮತ್ತು ಆರ್.ಕೆ. ಶ್ರೀಕಂಠನ್‌ ಅವರಿಂದ ಹಾಡಿಸಿ ಪ್ರಸಾರ ಮಾಡಿದ್ದರು. ತಮ್ಮ ಕಾಲೇಜು ದಿನಗಳಿಂದಲೂ ಅವರ ಸಹಪಾಠಿಗಳಾಗಿದದ ವಿ.ಸೀ. ಅವರೂ ಕಾರ್ಯಕ್ರಮ ನಿರ್ದೇಶಕರಾಗಿದ್ದು, ಆಕಾಶವಾಣಿಯಲ್ಲಿ ಇಬ್ಬರೂ ಮತ್ತೆ ಕಲೆತು ಕೆಲಸ ಮಾಡುವ ಸುಯೋಗ ಒದಗಿತ್ತು. ಒಬ್ಬರಲ್ಲಿ ಪ್ರೀತ್ಯಾದರ ಗೌರವ ಭಾವಗಳಿದ್ದವಗು. ಮುಂದೆ ವಿ.ಸೀ. ಅವರು ತಂದೆಯವರ ಕೃತಿಗಳ “ಗೀತಕುಸುಮಾಂಜಲಿ” ಪುಸ್ತಕಕ್ಕೆ ಅಮೂಲ್ಯವಾದ ಮಮತೆಯ ಮುನ್ನಡಿ ಬರೆದುಕೊಟ್ಟಿದ್ದರು.
ಸಂಗೀತ ಕಲಾಭಿವರ್ಧಿನೀ ಸಭಾ: ಸರ್ಕಾರೀ ಸೇವೆಯಿಂದ ನಿವೃತ್ತಿ ಹೊಂದಿದ ನಂತರ ಮೈಸೂರಿನಲ್ಲಿರುವಾಗ ಮೈಸೂರಿನ ಕಲಾವಿದರ ಪ್ರೋತ್ಸಾಹಕ್ಕೆಂದೇ ಇಲ್ಲಿನ ವಿದ್ವಾಂಸರೆಲ್ಲ ಕೂಡಿ ‘ಸಂಗೀತ ಕಲಾಭಿವರ್ಧಿನೀ ಸಭೆಯನ್ನು ಆರಂಭಿಸಿದರು. ಆ ಸಭೆಯ ಆಜೀವ ಅಧ್ಯಕ್ಷರಾಗಿ ವಿದ್ವಾನ್‌. ಕೆ. ವಾಸುದೇವಾಚಾರ್ಯರೂ, ಉಪಾಧ್ಯಕ್ಷರಾಗಿ ಯೋಗನರಸಿಂಹಂ ಅವರೂ ಇದ್ದರು. ಆಚಾರ್ಯರು ಸ್ವರ್ಗಸ್ಥರಾದ ಮೇಲೆ ಅಪ್ಪ ಅಧ್ಯಕ್ಷರಾಗಿ ಮುಂದುವರೆದರು. ಆ ಸಭೆಯ ಚಟುವಟಿಕೆಗಳೆಂದರೆ ಪ್ರತಿ ತಿಂಗಳೂ ಇಲ್ಲಿಯ ಕಲಾವಿದರಿಂದ ಕಚೇರಿ ಏರ್ಪಡಿಸುವುದು, ಸ್ಪರ್ಧೆಗಳನ್ನು ನಡೆಸುವುದು ಎಲ್ಲಕ್ಕಿಂತ ಮಿಗಿಲಾಗಿ ಆ ಸಭೆಯ ಶೈಶವಾವಸ್ಥೆಯಲ್ಲೇ ಮೈಸೂರು ವಾಗ್ಗೇಯಕಾರರ ರಚನೆಗಳನ್ನು ಪ್ರಕಟಿಸುವ ಸಾಹಸ ಕೈಗೊಂಡಿದ್ದು. ಮೈಸೂರು ಸದಾಶಿವರಾಯರ ಕೃತಿಗಳು ಪುಸ್ತಕ ೧೯೫೪ರಲ್ಲಿ ಪ್ರಕಟಗೊಂಡಿತು. ಸಂಪಾದಕ ಸಮಿತಿಯಲ್ಲಿ ಸಂಗೀತ ವಿದ್ವಾಂಸರಾದ ಎನ್‌. ಚೆನ್ನಕೇಶವಯ್ಯನವರು, ಬಿ.ಕೆ. ಪದ್ಮನಾಭರಾಯರು ಮತ್ತು ನಮ್ಮ ತಂದೆ ಇದ್ದರು. ೧೯೬೫ರಲ್ಲಿ ಮೈಸೂರು ವೀಣಾ ಶೇಷಣ್ಣವರ ಕೃತಿಗಳು ಪುಸ್ತಕ ಪ್ರಕಟಗೊಂಡಿತು. ಈ ಪುಸ್ತಕ ಪ್ರಕಾಶನದ ಸಂಪಾದಕ ಸಮಿತಿಯಲ್ಲಿ ಬಿ.ಕೆ. ಪದ್ಮನಾಭರಾವ್‌, ಆರ್.ಎನ್‌. ದೊರೆಸ್ವಾಮಿ ಮತ್ತು ನಮ್ಮ ತಂದೆ ಇದ್ದರು. ಈ ಎರಡೂ ಪ್ರಕಾಶನಗಳು ಸಂಗೀತ ಕ್ಷೇತ್ರಕ್ಕೆ ಅತ್ಯಮೂಲ್ಯ ಕೊಡುಗೆಗಳಾಗಿ ಅತಿ ಬೇಡಿಕೆಯ ಪುಸ್ತಕಗಳಾಗಿವೆ. “ಮೈಸೂರು ಸದಾಶಿವರಾಯರ ಕೃತಿಗಳು” ಪುಸ್ತಕಕ್ಕೆ ಕೇಂದ್ರ ಸಂಗೀತ ನಾಟಕ ಅಕಾಡೆಮಿಯ ಪ್ರಶಸ್ತಿ ಸಹ ದೊರಕಿತ್ತು. ಈ ಪುಸ್ತಕಗಳ ಕರಡಚ್ಚು ತಯಾರಿ, ಇತರ ಪತ್ರ ವ್ಯವಹಾರಗಳೆಲ್ಲದರಲ್ಲೂ ಅವರು ಸಂಪೂರ್ಣವಾಗಿ ತಮ್ಮನ್ನು ತೊಡಗಿಸಿಕೊಂಡಿದ್ದರು. ಎರಡು ಪುಸ್ತಕಗಳಲ್ಲೂ ಸ್ವರಲಿಪಿ ಕನ್ನಡದಲ್ಲಿದ್ದು ಸಾಹಿತ್ಯ ಕನ್ನಡ, ದೇವನಾಗರಿಯಲ್ಲಿದೆ. ಶೇಷಣ್ಣನವರ ಕೃತಿಗಳ ಪುಸ್ತಕದಲ್ಲಿ ತಮಿಳಿನಲ್ಲೂ ಸಾಹಿತ್ಯ ಭಾಗ ಕೊಟ್ಟಿರುವುದು ವಿಶೇಷ.
ಮಾಲಿಯೇ ನ ಫ್ರೆಂಚ್‌ ನಾಟಕವನ್ನಾಧರಿಸಿದ “ಮನ್ಸಿಲ್ಲದ್ಮದ್ವೆ”, ಮಾರಿಸ್‌ ಬೇರಿಂಗ್‌ ಅವರ ಆಂಗ್ಲ ನಾಟಕದ ಆಧಾರವಾಗಿ “ನಾಟಕದ ಪ್ರಾಕ್ಟೀಸು” ಎಂಬ ಎರಡು ಪ್ರಹಸನಗಳನ್ನು ಬರೆದಿದ್ದರು. ಇವು ೧೯೩೦ ರ ದಶಕದಲ್ಲಿ ಬರುತ್ತಿದ್ದ “ರಂಗಭೂಮಿ” ಪತ್ರಿಕೆಯಲ್ಲಿ ಪ್ರಕಟವಾಗಿದೆ. ಇದಲ್ಲದೆ ಮಹರ್ಷಿ ಕರ್ವೆಯವರ ಆತ್ಮ ಚರಿತ್ರೆಯ ಕನ್ನಡಾನುವಾದ ‘ಸಿಂಹಾವಲೋಕನ’ ಎಂಬ ಪುಸ್ತಕವನ್ನೂ, ಬರ್ಟ್ರೆಂಡ್‌ ರಸೆಲ್ಲರ “The conquest of Happiness” ಪುಸ್ತಕದ ಕನ್ನಡಾನುವಾದ “ಸುಖ ಸಾಧನೆ” ಯನ್ನೂ ಬರೆದಿದ್ದಾರೆ. ಇದಲ್ಲದೆ `HINDU’ ಪತ್ರಿಕೆಗಾಗಿ ಪುಸ್ತಕ ವಿಮರ್ಶೆಗಳನ್ನು ಬರೆಯುತ್ತಿದ್ದರು. ತಾಯಿನಾಡು ಪತ್ರಿಕೆಗೆ ಸಂಗೀತ ವಿಮರ್ಶೆ ಬರೆಯುತ್ತಿದ್ದರು.
ಅವರು ಹಲವು ಕಾಲ ಆಕಾಶವಾಣಿಯ Music Audition Board ನ ಸದಸ್ಯರಾಗಿಯೂ, ಆಕಾಶವಾಣಿಯ Music Advisory Board ನ ಸದಸ್ಯರಾಗಿಯೂ ಕೆಲಸ ಮಾಡಿದ್ದಾರೆ.
ಸಂಗೀತ ರಚನೆಗಳು: ತಮ್ಮ ಚಿಕ್ಕ ವಯಸ್ಸಿನಿಂದಲೇ ಆಗೊಮ್ಮೆ, ಈಗೊಮ್ಮೆ ರಚನೆಗಳನ್ನು ಮಾಡುತ್ತಿದ್ದರು. ‘ಚಂದ್ರಶೇಖರ ಭಾರತೀಯತಿನಂ’ ಎಂಬ ಕಾಮವರ್ಧಿನಿ ರಾಗದ ರಚನೆಯನ್ನು ಮಾಡಿ ಆ ಯತಿಗಳೆದುರಿನಲ್ಲಿ ಹಾಡಿದ್ದರಂತೆ. ಅವರು ‘ಈ ನರಸ್ತುತಿ ಏಕೆ, ದೇವರ ಸ್ತುತಿ ಮಾಡಿ’ ಎಂದರಂತೆ. ಮುಂದೆ ‘ಕಮಲಾಮನಮೋಹನ’ ಎಂಬ ಮೋಹನ ರಾಗದ ವರ್ಣ ರಚಿತವಾಯ್ತು. ಬಹಳ ಕಾಲ ಸ್ವಂತ ರಚನೆಗಳಾಗದೆ ೧೯೬೪-೬೫ ರಲ್ಲಿ ಕಾಂಬೋಜಿ ರಾಗದಲ್ಲಿ ‘ಹೇಮಾತೀರ’ ಎಂಬ ಕೃತಿಯನ್ನು ರಚಿಸಿ ತಮ್ಮ ಮಿತ್ರ ಎಸ್‌.ಕೃಷ್ಣಯ್ಯಂಗಾರ್ ಎದುರಿನಲ್ಲಿ ನನ್ನಿಂದ ಹಾಡಿಸಿದರು. ಅದನ್ನು ಕೇಳಿದ ಮಿತ್ರರು ಸಂತೋಷಗೊಂಡು ಹೆಚ್ಚು ಹೆಚ್ಚಾಗಿ ರಚಿಸಲು ಪ್ರೋತ್ಸಾಹಿಸಿದರು. ತಮ್ಮ ದಿನಚರಿಯಲ್ಲಿ ಸಂಧ್ಯಾವಂದನೆ, ವಾಕಿಂಗ್‌, ವ್ಯಾಸಂಗ ಮತ್ತು ಸಂಗೀತಾಭ್ಯಾಸಗಳೊಂದಿಗೆ ಸಂಗೀತ ರಚನೆಯೂ ಸೇರಿಕೊಂಡಿತು.
ಅವರ ರಚನೆಗಳು ಹೀಗಿವೆ: ಸ್ವರಜತಿ-೧, ವರ್ಣಗಳು-೫, ಕೃತಿಗಳು-೧೭, ಪದ-೧, ಜಾವಳಿ: ಕನ್ನಡ-೧, ತಿಲ್ಲಾನಗಳು-೫, ರಾಗಮಾಲಿಕೆಗಳು-೨, ದಿವ್ಯನಾಮ-೧. ಕರ್ನಾಟಕ ಸಂಗೀತದಲ್ಲಿ ವಾಡಿಕೆಯಲ್ಲಿರುವಕ ಎಲ್ಲ ಪ್ರಕಾರಗಳಲ್ಲೂ ಪದವರ್ಣವನ್ನು ಹೊರತುಪಡಿಸಿ ರಚನೆಗಳನ್ನು ಅಪ್ಪ ಮಾಡಿದ್ದಾರೆ. ಇವರ ರಚನೆಗಳು ಕನ್ನಡ, ತೆಲುಗು ಮತ್ತು ಸಂಸ್ಕೃತದಲ್ಲಿದೆ. ರಾಷ್ಟ್ರಧ್ವಜ ವಂದನೆಯ ಹಾಡು ಕನ್ನಡದಲ್ಲಿದೆ. ‘ಅರ್ಭಕ ಗೀತಮ್‌’ ಎಂಬುದು ಮಕ್ಕಳಿಗೆ ಆಶೀರ್ವಚನ ರೂಪದಲ್ಲಿ ಬರೆದಿರುವ ಸಂಸ್ಕೃತ ಕವಿತೆ, ಇದು ರಾಗ ಮಾಲಿಕೆಯಲ್ಲಿದೆ.
ಇವರು ಬಳಕೆಯಲ್ಲಿರುವ ‘ಶಂಕರಾಭರಣ’, ‘ಬೇಗಡೆ’, ‘ಕಾಂಬೋಜಿ’ ಅಲ್ಲದೆ ‘ಪ್ರಣವಾಕಾರಿ’ (೬೪ನೇ ಮೇಳಜನ್ಯ), ‘ಕುಂತಲ ಕುಸುಮಾವಳಿ’ (೬೫ನೇ ಮೇಳ ಜನ್ಯ), ‘ಗಗನ ಮೋಹಿನಿ’(೬೪ನೇ ವಾಚಸ್ಪತಿ ಜನ್ಯ), ‘ಭಾನುಧನ್ಯಾಸಿ’ (೫೪ನೇ ಶುಭಪಂತುವರಾಳಿಜನ್ಯ) ಈ ರಾಗಗಳಿಗೆ ಮೊದಲ ಸಲ ಧಾತು ರೂಪ ಕೊಟ್ಟಿದ್ದಾರೆ. ಇವರು ‘ಕೋಲಾಹಲ’, ‘ನಾದವರಾಂಗಿಣಿ’ ಎಂಬ ಎರಡುರಾಗಗಳಲ್ಲಿ ರಚಿಸಿದ್ದಾರೆ. ಈ ರಾಗಗಳಲ್ಲಿ ತ್ಯಾಗರಾಜ ರಚನೆಗಳು ಇದ್ದರೂ ವೇದಿಕೆ ಸಂಗೀತದಲ್ಲಿ ಅಷ್ಟಾಗಿ ಕೇಳಿಬಂದಿಲ್ಲ. ‘ಲತಾಂತ ಪ್ರಿಯ’ ರಾಗದಲ್ಲಿ ‘ಮರಚಿತಿವೋ’, ‘ಶಾಂತಿರುಪಾಸ್ಯತಾಂ’ ಎಂಬ ಎರಡು ರಚನೆಗಳನ್ನು ರಚಿಸಿ, ದೀಕ್ಷಿತರ ಸಂಪ್ರದಾಯರ ‘ಶುದ್ಧಸಾವೇರಿ‘ರಾಗಕ್ಕೆ ತಾವು ತಚ್ಚೂರು ಸಿಂಗ್ರಾಚಾರ್ಯರ ‘ಲತಾಂತ ಪ್ರಿಯ’ ಎಂಬ ಹೆಸರನ್ನು ಬಳಸಿರುವುದಾಗಿ ಹೇಳಿದ್ದಾರೆ. ರಚನೆಗಳು ಸರಳ ಸುಂದರವಾಗಿದೆ. ಈ ರಚನೆಗಳನ್ನೆಲ್ಲ ತಮ್ಮ ಅಂತ್ಯಕಾಲದಲ್ಲಿ, ‘ಗೀತಕುಸುಮಾಂಜಲಿ’ ಎಂಬ ಪುಸ್ತಕ ರೂಪದಲ್ಲಿ ಹೊರತರಬೇಕೆಂದು ಕರಡು ಪ್ರತಿ ತಯಾರಿಸಲು ಮೊದಲಿಟ್ಟಿದ್ದರು. ಆದರೆ ತಮ್ಮ ರಚನೆಗಳನ್ನು ಪುಸ್ತಕ ರೂಪದಲ್ಲಿ ಬಂದುದನ್ನು ಕಾಣುವ ಅವಕಾಶ ಅವರಿಗೆ ದೊರೆಯಲಿಲ್ಲ. ಅವರ ಅತ್ಯುತ್ತಮ ಕೃತಿಗಳಾಗಿ ಹೆಸರಿಸಬಹುದಾದದ್ದು ರಂಜನಿ ರಾಗದ ‘ಸದಾ ಸಾರಂಗ ನಯನೇ’ ಮತ್ತು ಅವರು ನಿಧನರಾಗುವ ಕೊಂಚ ಮೊದಲಲ್ಲಿ ರಚಿಸಿದ ‘ಗೌರೀ ಮನೋಹರೀ’ರಾಗದ “ರಾಜ ಭೋಗವೆನಿತಿದ್ದರೇನು” ಎಂಬ ಕೃತಿ. ‘ಸದಾಸಾರಂಗ ನಯನೇ’ ಎಂಬ ಕೃತಿಯಲ್ಲಿನ ಪಾರ್ವತಿಯ ವರ್ಣನೆಗಳು ಅವರು ಕಾಳಿದಾಸನಿಂದ ಪ್ರಭಾವಿತರಾಗಿದ್ದರೆಂಬುದನ್ನು ತೋರಿಸುತ್ತದೆ ಎಂಬುದು ತಜ್ಞರ ಅಭಿಪ್ರಾಯ. ‘ರಾಜಭೋಗವೆನಿತಿದ್ದರೇನು’ ಕೃತಿಯಲ್ಲಿ ಅವರ “ಹೊರಗೆ ಒಳಗೆ ಸಮರಸವಿರಲಿ” ಎಂಬ ಆಶಯ ಆ ರಚನೆಯಲ್ಲಿ ಪಾಕಗಟ್ಟಿದೆ. ಜೀವನದ ಕೊನೆಗಾಲದಲ್ಲಿ ಅವರಿಗೆ ನೆಮ್ಮದಿ ಕೊಟ್ಟಿದ್ದು ಸಂಗೀತ ರಚನೆಗಳು. ಅನಾರೋಗ್ಯದಲ್ಲೂ ರಚನಾ ಸ್ಫೂರ್ತಿ ಬತ್ತಿರಲಿಲ್ಲ. ಅವರು ೧೯೭೧ರ ಮೇ ೧೪ ರಂದು ನಿಧನರಾದರು.
ಶ್ರೀ ಯೋಗನರಸಿಂಹಂ ಅವರ ಸಮಗ್ರ ರಚನೆಗಳನ್ನೊಳಗೊಂಡ “ಗೀತ ಕುಸುಮಾಂಜಲಿ” ಪುಸ್ತಕ ೧೯೮೧ರಲ್ಲಿ ಪ್ರಕಟವಾಯಿತು.
ಅವರ ಕೃತಿಗಳನ್ನು ಮೊದಲು ಕೈಗೆತ್ತಿಕೊಂಡವರು ಎಂ.ಎಸ್‌. ಸುಬ್ಬುಲಕ್ಷ್ಮಿಯವರು. ಹೊಸಕೃತಿಗಳನ್ನು ಆರಿಸಿ ಹಾಡುವ, ಯೋಗ್ಯತೆಗೆ ಬೆಲೆ ಕೊಡುವ, ಕಲಾ ಸೌಂದರ್ಯವನ್ನು ಗುರುತಿಸಿ ಆಸ್ಪಾದಿಸುವ ಸದ್ಗುಣವಂತರಾದ ಎಂ.ಎಸ್‌. ಹೀಗೆ ಮಾಡಿದ್ದು ಆಶ್ಚರ್ಯವೇನಲ್ಲ. ತಂದೆಯವರ ಹಲವಾರು ಹಾಡುಗಳ ಧ್ವನಿಮುದ್ರಿಕೆಯ ಕ್ಯಾಸೆಟ್‌ ಅನ್ನು ಹೊರತಂದಿದ್ದಾರೆ. ಅವರ ಹಲವು ಕೃತಿಗಳ ಗಾಯನ ಕಾರ್ಯಕ್ರಮವು ಆಕಾಶವಾಣಿ ಪಾಂಡಿಚೇರಿಯಿಂದ ಬೊಂಬಾಯಿ ಸಹೋದರಿಯರಿಂದಲೂ, ಆಕಾಶವಾಣಿ ಬೆಂಗಳೂರಿನಿಂದ ವಿದ್ವಾಂಸರಾದ ಆರ್.ಕೆ. ಶ್ರೀಕಂಠನ್‌ ಮುಂತಾದವರಿಂದಲೂ ಪ್ರಸಾರಗೊಂಡಿವೆ. ಮೈಸೂರಿನ ಶ್ರೀತ್ಯಾಗರಾಜ ಸಂಗೀತ ಸಭಾ ಟ್ರಸ್ಟ್‌ನವರು “ವಾಗ್ಗೇಯ ವಾಹಿನಿ” ಕಾರ್ಯಕ್ರಮದಲ್ಲಿ ಮೂರುದಿವಸದ ಉತ್ಸವವಾಗಿ ಅವರ ಸಮಗ್ರ ಕೃತಿಗಳನ್ನು ನಾಡಿನ ಸುಪ್ರಸಿದ್ಧ ಗಾಯಕರಿಂದ ಹಾಡಿಸಿದ್ದಾರೆ.
ಅವರ ಕೃತಿಗಳ ಸಂಖ್ಯೆ ಮೂವತ್ತಾರು ಮಾತ್ರ. ಆದರೆ ಅದನ್ನು ರಚಿಸುವಾಗ ಅದರ ಸಂದರ್ಭ, ಅವರಿಗೆ ಒದಗಿದ ಸ್ಫೂರ್ತಿ, ಅದರ ಚಿಂತನಮಂಥನಗಳು ಅವರಿಗೆ ಕೊಟ್ಟಿರಬಹುದಾದ ಸಂತೃಪ್ತಿ ಅಳತೆಗೆ ಮೀರಿದ್ದು.
ವ್ಯಕ್ತಿತ್ವ: ಯೋಗನರಸಿಂಹಂ ಮೆಲು ನುಡಿಯ ಮಂದಹಾಸದ ವ್ಯಕ್ತಿ. ಎಂದೂ ಯಾರಿಗೂ ಚುಚ್ಚು ನುಡಿಯಾಡಿ ಬೇಸರಿಸಿದವರಲ್ಲ. ಕಾಲದ ಸದ್ವಿನಿಯೋಗ ಮಾಡುತ್ತಿದ್ದರು. ವಿರಾಮದಕ ವೇಳೆಯನ್ನು ಸಂಗೀತಕ್ಕೆಂದೇ ವಿನಿಯೋಗಿಸುತ್ತಿದ್ದರು. ಕೊನೆಯವರೆಗೂ ಸ್ವತಃ ಸಂಗೀತಾಭ್ಯಾಸ ಮಾಡುತ್ತಿದ್ದರು. ಕೃತಿಗಳನ್ನು ರಚಿಸುತ್ತಿದ್ದರು. ಅವರು ಉಡಿಗೆಯಲ್ಲಿ ಬಹಳ ಅಚ್ಚುಕಟ್ಟು. ಲಕ್ಷಣವಾದಕ ಸುಸಂಸ್ಕೃತವಾದ ಮುಖ. ಅದಕ್ಕೊಪ್ಪುವಂತೆ ಬಹಳ ಸೊಗಸಾಗಿ ಕಚ್ಚೆ ಪಂಚೆ, ರುಮಾಲು, ಕೋಟು ತೊಟ್ಟು ಕೊಳ್ಳುತ್ತಿದ್ದರು. ಮನೆಯಲ್ಲಿ ಎಲ್ಲ ಶುಚಿಯಾಗಿ, ಒಪ್ಪ ಓರಣವಾಗಿ ಅಂದವಾಗಿರಬೇಕು. ಊಟದ ವಿಷಯದಲ್ಲೂ ಹಾಗೆ, ಎಲ್ಲ ಹದವಾಗಿ ಅತಿರೇಕಗಳಿಲ್ಲದೆ ರುಚಿಯಾದ ಆಹಾರ, ಹಿತಮಿತವಾಗಿರಬೇಕು. ಮಕ್ಕಳನ್ನು ವಯಸ್ಸಿಗೆ ಬಂದ ಮೇಲೆ ಮಿತ್ರರಂತೆ ನಡೆಸಿಕೊಳ್ಳುತ್ತಿದ್ದರು.
ಶ್ರುತಿ ಶುದ್ಧ, ಲಯ ಶುದ್ಧ ಸಂಗೀತವನ್ನು ಭೇದವೆಣಿಸದೆ ಸವಿಯುತ್ತಿದ್ದರು. ೧೯೯೭ರಲ್ಲಿ ಅವರ ಜನ್ಮಶತಾಬ್ದಿಯ ಆಚರಣೆ ಒಂದು ಅವಿಸ್ಮರಣೀಯ ಸಮಾರಂಭವಾಗಿ ನಡೆಯಿತು. ಮುಂದೆ ಅದರ ನೆನಪಿಗಾಗಿ ಹೊರತಂದ “ಸಂಗೀತದ ಸಿರಿ ಎಚ್‌. ಯೋಗನರಸಿಂಹಂ” ಪುಸ್ತಕ ಖ್ಯಾತ ‘ವಿ.ಸೀ. ಸಂಪದ’ದಿಂದ ಪ್ರಕಟಿಸಲ್ಪಟ್ಟು, ಇದು ಯೋಗನರಸಿಂಹಂ ಅವರ ಬಹುಮುಖ ಪ್ರತಿಭೆಯನ್ನು ತೋರಿಸುವ ದರ್ಪಣವಾಗಿದೆ. ಕರ್ನಾಟಕಕ ಸಂಗೀತಕ್ಕೆ ವಾಗ್ಗೇಯಕಾರರಾಗಿ ಅವರು ನೀಡಿರುವ ಕೊಡುಗೆ ವೈಶಿಷ್ಟ್ಯ ಪೂರ್ಣವಾದದ್ದು.
ಡಾ.ಬಿ. ದೇವೇಂದ್ರಪ್ಪ
ಡಾ. ಬಿ. ದೇವೇಂದ್ರಪ್ಪನವರು ಶಿವಮೊಗ್ಗ ಜಿಲ್ಲೆಯ ಅಯನೂರು ಗ್ರಾಮದಲ್ಲಿ ದಿನಾಂಕ ೩.೬.೧೮೯೯ ರಲ್ಲಿ ಜನಿಸಿದರು. ಇವರ ತಂದೆ ಶ್ರೀ ಬಿ.ಎಸ್‌. ರಾಮಯ್ಯನವರು, ತಾಯಿ ಶ್ರೀಮತಿ ತುಳಸಮ್ಮನವರು. ರಾಮಯ್ಯನವರು ಚಿತ್ರದುರ್ಗದ ಪ್ರಖ್ಯಾತ ಮದಕರಿನಾಯಕನ ಮನೆತನಕ್ಕೆ ಸೇರಿದವರು. ಸಂಗೀತ ಶಾಸ್ತ್ರ ಪ್ರವೀಣ ಮುಂತಾದ ಬಿರುದಾಂಕಿತರಾದ ಶ್ರೀ ಬಿ.ಎಸ್‌. ರಾಮಯ್ಯನವರು ಸಂಗೀತವಲ್ಲದೇ ಭರತನಾಟ್ಯದಲ್ಲೂ ಪರಿಣತರು. ಕನ್ನಡ ರಂಗಭೂಮಿಇಯಲ್ಲಿ ೨೫ ವರ್ಷಗಳ ಅವಿಚ್ಛಿನ್ನವಾಗಿ ಸೇವೆ ಮಾಡಿ ‘ನಾಟ್ಯನಿಪುಣ’ ಎಂಬ ಪ್ರಶಸ್ತಿಯನ್ನೂ ಪಡೆದಿದ್ದರು. ಪ್ರಸಿದ್ಧ ಪಂಚವಾದ್ಯ ಗವಾಯಿಗಳಾಗಿದ್ದ ಇವರು ಶ್ರೀ ಬೆಟಗೇರಿ ಮಹಾಸ್ವಾಮಿಗಳ ಶಿಷ್ಯರು. ರಾಮಯ್ಯನವರ ಇತರ ಮಕ್ಕಳೆಂದರೆ ಬಿ. ಶೇಷಪ್ಪ, ಬಿ. ಪರಶುರಾಮ್‌, ಬಿ. ಕೃಷ್ಣಪ್ಪ ಹಾಗೂ ನಾಲ್ಕು ಪುತ್ರಿಯರು.
ದೇವೇಂದ್ರಪ್ಪನವರು ಸಂಗೀತದ ಪ್ರಾರಂಭಿಕ ಶಿಕ್ಷಣವನ್ನು ತಮ್ಮ ಆರನೇ ವಯಸ್ಸಿನಿಂದಲೇ ತಂದೆಯಿಂದ ಪಡೆಯತೊಡಗಿದರು. ೧೬ನೇ ವಯಸ್ಸಿನಲ್ಲಿ ಕನ್ನಡ ಲೋಯರ್ ಸೆಕೆಂಡರಿ ಪರೀಕ್ಷೆಯಲ್ಲಿ ತೇರ್ಗಡೆ ಹೊಂದಿ ಹೊನ್ನಾಳಿಯಲ್ಲಿ ಶಾಲಾಶಿಕ್ಷಕರಾಗಿ ಕೆಲಸಕ್ಕೆ ಸೇರಿಕೊಂಡರು. ಅವರ ಮನೆಯಲ್ಲಿದ್ದ ದಿಲ್‌ರುಬಾ, ಸಿತಾರ್, ಪಿಟೀಲು, ಗೋಟುವಾದ್ಯ, ಜಲತರಂಗ್‌ ಮುಂತಾದ ಹಲವು ವಾದ್ಯಗಳ ಮೇಲೆ ಕೈಯಾಡಿಸುತ್ತಾ ಈ ವಾದ್ಯಗಳನ್ನು ನುಡಿಸುವುದರಲ್ಲಿ ನಿಪುಣರಾದರು. ಸೂಕ್ಷ್ಮಮತಿಗಳಾಗಿದ್ದ ಇವರು ಈ ವಾದ್ಯಗಳನ್ನು ನುಡಿಸುವ ಮರ್ಮ, ತಂತ್ರವನ್ನು ಬಹು ಬೇಗ ತಿಳಿದುಕೊಳ್ಳುತ್ತಿದ್ದರು.
ಒಂದು ದಿನ ಶಿರಾಳ ಕೊಪ್ಪದ ಗದಿಗೆಯ್ಯ ಗವಾಯಿಗಳ ಮುಂದೆ ತಮಗೆ ನುಡಿಸಲು ಬರುವ ಕೆಲವು ವಾದ್ಯಗಳನ್ನು ನುಡಿಸಿದರು. ಗವಾಯಿಗಳು ತುಂಬಾ ಸಂತೋಷಗೊಂಡು ದೇವೇಂದ್ರಪ್ಪನವರನ್ನು ಹಾಡಲು ಅಪ್ಪಣೆ ಕೊಡಿಸಿದರು ಹಾಗೂ ‘ಅವ್ವಲ್‌ಗಾನಾ ದೂಯಂ ಬಜಾನಾ’ ಎಂಬ ನಾಣ್ಣುಡಿಯನ್ನು ಉದಾಹರಿಸಿ ವಾದ್ಯ ಸಂಗೀತಕ್ಕಿಂತ ಹಾಡುಗಾರಿಕೆ ಶ್ರೇಷ್ಠವೆಂದು ಹೇಳಿ ಹಾಡಲು ತಿಳಿಸಿದರು. ಎಲ್ಲ ಗಂಡು ಮಕ್ಕಳಿಗೂ ಹದಿಹರೆಯದ ವಯಸ್ಸಿನಲ್ಲಿ ಸಹಜವಾಗಿ ಆಗುವಂತೆ ದೇವೇಂದ್ರಪ್ಪನವರಿಗೂ ಗಂಟಲು ಒಡೆದಿತ್ತು. ಹಾಗಾಗಿ ಅಂದು ದೇವೇಂದ್ರಪ್ಪನವರಿಗೆ ಸರಿಯಾಗಿ ಹಾಡಲಾಗಲಿಲ್ಲ. ಆದರೆ ಗದಿಗೆಯ್ಯನವರು ದೇವೇಂದ್ರನವರ ಪ್ರಯತ್ನವನ್ನು ಪ್ರಶಂಸಿಸಿ ಹಾಡುಗಾರಿಕೆಯನ್ನು ಚೆನ್ನಾಗಿ ಅಭ್ಯಾಸಮಾಡಲು ತಿಳಿಸಿದರು.
ಮೈಸೂರಿನ ಖ್ಯಾತ ವಿದ್ವಾಂಸರಾಗಿದ್ದ ಆಸ್ಥಾನ ವಿದ್ವಾನ್‌ ಬಿಡಾರಂ ಕೃಷ್ಣಪ್ಪನವರ ಅನೇಕ ಗ್ರಾಮಫೋನ್‌ ರೆಕಾರ್ಡ್‌‌ಗಳನ್ನು ಕೇಳಿದ್ದ ದೇವೇಂದ್ರಪ್ಪನವರು ಕೃಷ್ಣಪ್ಪನವರ ಸಂಗೀತವನ್ನು ತುಂಬಾ ಮೆಚ್ಚಿ ಕೊಂಡಿದ್ದರು. ಗದಿಗೆಯ್ಯನವರ ಆದೇಶದಂತೆ ಹಾಡುಗಾರಿಕೆ ಕಲಿಯುವುದಾದರೆ ಬಿಡಾರಂ ಕೃಷ್ಣಪ್ಪನವರ ಬಳಿಯೇ ಕಲಿಯಬೇಕೆಂದು ಮೈಸೂರಿಗೆ ಹೊರಟರು.
ಮೈಸೂರಿಗೆ ಬಂದ ಕೂಡಲೇ ತಮ್ಮ ಕನಸಿನ ಗುರುಗಳಾಗಿದ್ದ ಕೃಷ್ಣಪ್ಪನವರನ್ನೂ ಭೇಟಿಮಾಡಿ ಅವರಿಗೆ ಸಾಷ್ಟಾಂಗ ನಮಸ್ಕಾರ ಮಾಡಿ ತಮ್ಮ ಪರಿಚಯ ತಿಳಿಸಿ ತಮ್ಮ ಮಹೋದ್ದೇಶ ಹಾಗೂ ಹಾಡುಗಾರಿಕೆ ಕಲಿಯುವ ತಮ್ಮ ಆಸೆಯನ್ನು ತೋಡಿ ಕೊಂಡರು ದೇವೇಂದ್ರಪ್ಪನವರು. ಹುಡುಗನ ಸಂಗೀತ ಜ್ಞಾನದ ಮಟ್ಟವನ್ನು ತಿಳಿಯಲು “ನಿನಗೆ ಬರುವ ಒಂದು ಹಾಡನ್ನು ಹಾಡು” ಎಂದರು ಕೃಷ್ಣಪ್ಪನವರು. ದೇವೇಂದ್ರಪ್ಪ ತಮಗೆ ಬರುತ್ತಿದ್ದ ಒಂದು ಹಾಡನ್ನು ಹಾಡಿದರು. ಇವರ ಗಡಸು ಶಾರೀರವನ್ನು ಕೇಳಿ “ನಿನಗೆ ಹಾಡುಗಾರಿಕೆ ಸರಿ ಹೊಂದುವುದಿಲ್ಲ, ನಿನ್ನ ಶಾರೀರ ಚೆನ್ನಾಗಿಲ್ಲ” ಎಂದು ಬಿಟ್ಟರು ಕೃಷ್ಣಪ್ಪನವರು. ಈ ಮಾತನ್ನು ಕೇಳಿ ಆಕಾಶದಿಂದ ಒಮ್ಮೆಲೆ ಪಾತಾಳಕ್ಕಿಳಿದ ಅನುಭವವಾಯಿತು ದೇವೇದ್ರಪ್ಪನವರಿಗೆ. ಅವರ ಮಹತ್ವಾಕಾಂಕಲ್ಷೆಗೆ ತಣ್ಣೀರನ್ನೆರಚಿದಂತಾಯ್ತು. ಬೇರೆ ಯಾರಾದರೂ ಗುರುಗಳು ಸಿಕ್ಕಬಹುದೆಂದು ಇತರ ವಿದ್ವಾಂಸರ ಮನೆಗಳಿಗೂ ಅಲೆದು ತಮ್ಮ ಬೇಡಿಕೆಯನ್ನು ತಿಳಿಸಿ ಅವರಿಂದಲೂ ತಿರಸ್ಕರಿಸಲ್ಪಟ್ಟರು. ನಿರಾಶೆ, ನಿರುತ್ಸಾಹ, ಬಡತನ, ಹಿರಿಯ ವಿದ್ವಾಂಸರ ತಿರಸ್ಕಾರ ಇವುಗಳಿಂದ ಸೋತು ನಿರುಪಾಯರಾಗಿ ಆತ್ಮಹತ್ಯೆಗೂ ಪ್ರಯತ್ನಿಸಿದರು. ಈ ಮಧ್ಯೆ ಪ್ರಿನ್ಸ್ ಗೋಪಾಲ ರಾಜೇಅರಸ್‌ರವರ ಮನೆಯಲ್ಲಿ ಖ್ಯಾತ ಹಿಂದುಸ್ಥಾನಿ ವಿದ್ವಾಂಸರಾದ ಅಬ್ದುಲ್‌ ಕರೀಂಖಾನರ ಗಾಯನವನ್ನು ಕೇಳುವ ಸುಯೋಗ ಒದಗಿಬಮತು. ಆ ಗಂಧರ್ವಗಾನವನ್ನು ಕೇಳಿದ ದೇವೇಂದ್ರಪ್ಪನವರು ತಮ್ಮ ನಿಲುವನ್ನು ಬದಲಿಸಿದರು. ಖಾನರ ಸಿರಿಕಂಠದಂತಹ ಶಾರೀರವನ್ನು ಸಂಪಾದಿಸಲು ಪಣತೊಟ್ಟರು.
ಅಂದಿನ ಪ್ರತಿ ದಿನ ಬೆಳಗ್ಗೆ ೩ ಗಂಟೆಗೆ ಎದ್ದು ತಮಗೆ ತಿಳಿದಿದ್ದ ಅಕಾರ, ವಿವಿಧ ವರಸೆಗಳು ಮುಂತಾದ ಸಾಧನೆಗಳನ್ನು ಮಾಡಲಾರಂಭಿಸಿದರು. ಅವರ ಶ್ರದ್ಧೆ, ಆಸಕ್ತಿಗಳನ್ನು ಮೆಚ್ಚಿ ಬಿ.ರಾಜಪ್ಪನವರು ಎರಡು ಕೀರ್ತನೆಗಳನ್ನು, ವಿದ್ವಾನ್‌ ತಿಟ್ಟೆ ನಾರಾಯಣ ಅಯ್ಯಂಗಾರ್ಯರು ಮುವತ್ತೈದು ಕೀರ್ತನೆಗಳನ್ನು ವೀಣೆ ಸುಬ್ಬಣ್ಣನವರು ಒಂದು ವರ್ಣ, ಒಂದು ಸ್ವರಜತಿಯನ್ನು ಹೇಳಿಕೊಟ್ಟರು. ಆದರೆ ಬಿಡಾರಂರವರ ಬಳಿ ಹಾಡುಗಾರಿಕೆ ಕಲಿಯಲಾಗಲಿಲ್ಲವೆಂಬ ಕೊರಗಿನಿಂದ ಮೈಸೂರನ್ನು ತೊರೆದು ತಮ್ಮೂರಿಗೆ ಹಿಂದಿರುಗಲು ನಿಶ್ಚಯಿಸಿ, ಕೃಷ್ಣಪ್ಪನವರನ್ನು ಕಂಡು ಅವರನ್ನು ಬೇಡಿ ಅವರ ಭಾವಚಿತ್ರ ಒಂದನ್ನು ಪಡೆದು ಊರಿಗೆ ಹಿಂದಿರುಗಿದರು ದೇವೇಂದ್ರಪ್ಪನವರು.
ಸಂಗೀತವನ್ನು ವೃತ್ತಿಯನ್ನಾಗಿ ಮಾಡಿಕೊಳ್ಳುವ ಆಸೆ ದೂರವಾಗಿತ್ತು. ಶಾಲಾಶಿಕ್ಷಕನಾಗಿಯಾದರೂ ಜೀವನ ಸಾಗಿಸಬೇಕೆಂದುಕೊಂಡು ಶಿವಮೊಗ್ಗಕ್ಕೆ ತೆರಳಿ ಅಲ್ಲಿ ಶಿಕ್ಷಕರ ಟ್ರೈನಿಂಗ್‌ ಕಾಲೇಜಿಗೆ ವಿದ್ಯಾರ್ಥಿಯಾಗಿ ಸೇರಿಕೊಂಡರು. ಇವರ ರಕ್ತದ ಕಣ ಕಣಗಳಲ್ಲೂ ಸಂಗೀತವು ಹರಿಯುತ್ತಿದ್ದು ಬಾಹ್ಯಗೋಚರವಾಗಲು ಕಾಯುತ್ತಿದ್ದುದರಿಂದ ಸ್ಪೂರ್ತಿಬಂದಾಗ ಅವರಿಗೆ ಅರಿಯದಂತೆ ಹಾಡತೊಡಗುತ್ತಿದ್ದರು ಅಥವಾ ವಿವಿಧ ವಾದ್ಯಗಳನ್ನು ನುಡಿಸುತ್ತಿದ್ದರು. ದೇವೇಂದ್ರಪ್ಪನವರ ತರಗತಿಯ ಸಹಪಾಠಿಗಳು ದೇವೇಂದ್ರಪ್ಪನವರ ಸಂಗೀತದಿಂದ ಆಕರ್ಷಿತರಾದರು. ದೇವೇಂದ್ರಪ್ಪನವರ ಮೈಸೂರಿನ ಕಹಿ ಅನುಭವವನ್ನು ಕೇಳಿದ ಅವರು ದೇವೇಂದ್ರಪ್ಪನವರನ್ನು ಹುರಿದುಂಬಿಸುತ್ತಾ ಅವರಿಂದ ಹಾಡಿಸುತ್ತಾ ಅವರಿಗಾಗಿದ್ದ ದುಃಖವನ್ನು ಮರೆಯುವಂತೆ ಮಾಡುತ್ತಿದ್ದರು. ಸ್ನೇಹಿತರ ಈ ರೀತಿಯ ಪ್ರಚೋದನೆ ಮತ್ತು ತಮ್ಮನ್ನೂ ಸೇರಿದಂತೆ ಇತರರೂ ಪಾಠ ಪ್ರವಚನಗಳಿಗೆ ಹೆಚ್ಚು ಗಮನ ಕೊಡದ ಪರಿಣಾಮ ಆ ಸಲದ ಪರೀಕ್ಷೆಯಲ್ಲಿ ಎಲ್ಲಾ ಅರವತ್ತು ವಿದ್ಯಾರ್ಥಿಗಳೂ ನಪಾಸಾಗಿದ್ದರು. ತನಗೆ ತೃಪ್ತಿ ಕೊಡುವ ಗಾಯನವನ್ನು ಕೇಳಿ ಆನಂದಿಸುತ್ತಾ ಓದದೇ ಅನುತ್ತೀರ್ಣರಾದರು ಹಾಗೂ ಕಂಠವು ಸುಶ್ರಾವ್ಯವಾಗಿದ್ದರೆ ಇನ್ನೂ ಏನಾಗುತ್ತಿತ್ತೋ ಎಂದು ಊಹಿಸಿಕೊಂಡ ದೇವೇಂದ್ರಪ್ಪನವರು ಗಾಯನದ ಸಾಧನೆಗೇ ಹೆಚ್ಚು ಗಮನ ಕೊಡಲಾರಂಭಿಸಿದರು. ದುಸ್ಸಾಧ್ಯವಾದುದನ್ನು ಸಾಧಿಸಬೇಕೆಂದು ದೃಢ ನಿರ್ಧಾರದಿಂದ ಛಲತೊಟ್ಟು ಗುರುಗಳಿಂದ ಪಡೆದಿದ್ದ ಭಾವಚಿತ್ರವನ್ನೇ ಎದುರಿಗಿಟ್ಟುಕೊಂಡು ಏಕಲವ್ಯನಂತೆ, ಅವರ ಆಶೀರ್ವಾದದೊಡನೆ, ಸಾಧನೆ ಮಾಡತೊಡಗಿದರು. ಅವರ ಈ ಯಮಸಾಧನೆಗೆ ಅವರ ಕೃಶ ಶರೀರ ನಲುಗಿತು. ದೇಹ ಬಳಲಿ ಡಬ್ಬಲ್‌ ನ್ಯುಮೋನಿಯಾ ಬೇನೆಗೆ ಈಡಾಯಿತು. ಈ ಬೇನೆಯಿಂದ ಚೇತರಿಸಿಕೊಳ್ಳುತ್ತಿದ್ದಾಗ ಒಂದು ಪವಾಡ ನಡೆಯಿತು. ಮರದ ಕೊರಡಿನಂತಿದ್ದ ಅವರ ಕಂಠವು ಕಂಚಿನ ಕಂಠವಾಗಿ ಮಾರ್ಪಾಡಾಗಿತ್ತು. ಅದು ಅವರ ಕಠೋರ ತಪಸ್ಸಿಗೆ ಸಮಾನವಾದ ಸಾಧನೆಯ ಫಲವೂ ಆಗಿರಬಹುದು. ತಮ್ಮ ಶಾರೀರ ಸುಧಾರಿಸಿ ಸಾಣೆ ಹಿಡಿದ ವಜ್ರದಂತೆ ವಿಶೇಷ ರೂಪ ತಳೆದಿರುವುದನ್ನು ಗಮನಿಸಿದ ದೇವೇಂದ್ರಪ್ಪನವರಿಗೆ ಕಮರಿಹೋಗಿದ್ದ ಸಂಗೀಥ ಕಲಿಯುವ ಆಸೆ ಮತ್ತೆ ಚಿಗುರೊಡೆಯಿತು. ಈ ಹೊಸ ಕಂಠಶ್ರೀಯನ್ನು ಬಿಡಾರಂ ಕೃಷ್ಣಪ್ಪನವರು ಖಂಡಿತಾ ಮೆಚ್ಚಿ ತನಗೆ ವಿದ್ಯಾದಾನ ಮಾಡೇ ಮಾಡುತ್ತಾರೆಂಬ ದೃಢ ವಿಶ್ವಾಸಿಂದ ೧೯೨೨ ರಲ್ಲಿ ಮತ್ತೆ ಮೈಸೂರಿಗೆ ಬಂದರು.
ಈ ಸಂದರ್ಭದಲ್ಲಿ ದೇವೇಂದ್ರಪ್ಪನವರಿಗೆ ಶ್ರೀಮಂತ ವ್ಯಾಪಾರಿಯೊಬ್ಬರ ಪರಿಚಯವಾಯಿತು. ಈ ವ್ಯಾಪಾರಿ ದೇವೇಂದ್ರಪ್ಪನವರ ಜನಾಂಗದವರೇ ಆಗಿದ್ದು ಅರಮನೆಗೆ ಒಡವೆ ವಜ್ರ ವೈಡೂರ್ಯವನ್ನು ಮಾರಾಟ ಮಾಡುತ್ತಿದ್ದರು. ವ್ಯಾಪಾರಿಗೆ ದೇವೇಂದ್ರಪ್ಪನವರ ಸಂಗೀತ ಸಾಧನೆ, ಜಲತರಂಗ್‌ ಮುಂತಾದ ವಾದ್ಯಗಳ ಮೇಲಿನ  ಹತೋಟಿ ಕಂಡು ತುಂಬಾ ಮೆಚ್ಚುಗೆಯಾಯಿತು. ಅವರು ಮಹಾರಾಜರನ್ನು ಕಂಡು ದೇವೇಂದ್ರಪ್ಪನವರ ಗುಣಗಾನ ಮಾಡಿ ಪ್ರಭುಗಳ ವರ್ಧಂತಿ ಸಮಯದಲ್ಲಿ ದೇವೇಂದ್ರಪ್ಪನವರ ಜಲತರಂಗ್‌ ವಾದನವನ್ನು ಏರ್ಪಾಡು ಮಾಡಿದರು. ಆಗಿನ ಸಂದರ್ಭದಲ್ಲಿ ಮಹಾರಾಜರ ಸಮ್ಮುಖದಲ್ಲಿ ಸಂಗೀತ ಕಾರ್ಯಕ್ರಮ ಕೊಡುವುದು ಅಷ್ಟು ಸುಲಭಸಾಧ್ಯವಾಗಿರಲಿಲ್ಲ. ಆಸ್ಥಾನ ವಿದ್ವಾಂಶರುಗಳಾದ ಬಿಡರಂ ಕೃಷ್ಣಪ್ಪ, ವೀಣಾಭಕ್ಷಿ ಸುಬ್ಬಣ್ಣ, ವೀಣಾ ಶೇಷಣ್ಣ ಅವರುಗಳು ಕಾರ್ಯಕ್ರಮ ಮೆಚ್ಚಿ ಕೃಪೆ ತೋರಿದರೆ ಮಾತ್ರ ಪ್ರಭುಗಳ ಸಮ್ಮುಖದಲ್ಲಿ ಕಾರ್ಯಕ್ರಮ ಕೊಡಲು ಸಾಧ್ಯವಾಗುತ್ತಿತ್ತು. ಆದರೆ ಈ ಕಾರ್ಯಕ್ರಮ ಆಸ್ಥಾನ ವಿದ್ವಾಂಸರ ಪೂರ್ವಪರೀಕ್ಷೆ ಇಲ್ಲದೆಯೇ ರತ್ನ ವ್ಯಾಪಾರಿಯ ಶಿಫಾರಸಿನಿಂದ ಏರ್ಪಾಡಾದುದಾಗಿದ್ದಿತು.
ಹಿಂದೂಸ್ಥಾನಿ ಸಂಗೀತವನ್ನು ಮಾತ್ರ ನುಡಿಸಲಾಗುತ್ತಿದ್ದ ಜಲತರಂಗ್‌ ವಾದ್ಯದಲ್ಲಿ ಕರ್ನಾಟಕ ಸಂಗೀತವನ್ನು ದೇವೇಂದ್ರಪ್ಪನವರು ಅಚ್ಚುಕಟ್ಟಾಗಿ ನುಡಿಸಿದರು. ಅಮೋಘವಾದ ಕಾರ್ಯಕ್ರಮವದಾಗಿದ್ದಿತು. ಪ್ರಭುಗಳಿಗೆ ಬಹಳ ಸಂತೋಷವಾಯಿತು. ನಿಮ್ಮ ಗುರುಗಳು ಯಾರು? ಎಂದು ಪ್ರಭುಗಳು ದೇವೇಂದ್ರಪ್ಪನವರನ್ನು ಕೇಳಿದರು. ಎದುರಿಗೆ ಉಪಸ್ಥಿತರಿದ್ದ ಬಿಡಾಋಂ ಕೃಷ್ಣಪ್ಪನವರನ್ನು ‘ಇವರೇ ನನ್ನ ಗುರುಗಳು’ ಎಂದು ತೋರಿಸಿದರು. ಕೃಷ್ಣಪ್ಪನವರು ಕಕ್ಕಾಬಿಕ್ಕಿಯಾದರೂ ತೋರಿಸಿಕೊಳ್ಳಲಿಲ್ಲ. ಹುಡುಗ ಚೆನ್ನಾಗಿ ನುಡಿಸುತ್ತಾನೆ, ಒಳ್ಳೆಯ ಭವಿಷ್ಯವಿದೆ, ಚೆನ್ನಾಗಿ ತಯಾರು ಮಾಡಿ ಎಂದು ಪ್ರಭುಗಳು ಕೃಷ್ಣಪ್ಪನವರಿಗೆ ತಿಳಿಸಿದರು. ಕೃಷ್ಣಪ್ಪನವರು ನಸುನಗೆಯಿಂದ ಸಮ್ಮತಿಸಿ ಮನಸ್ಸಿನಲ್ಲೇ ದೇವೇಂದ್ರಪ್ಪನವರ ಸೌಜನ್ಯ, ಬುದ್ಧಿವಂತಿಕೆ, ಹಾಗೂ ಪ್ರತಿಭೆಯನ್ನು ಮೆಚ್ಚಿಕೊಂಡರು. ದೈವ ಒಲಿದಿತ್ತು. ದೇವೇಂದ್ರಪ್ಪನವರು ಕೃಷ್ಣಪ್ಪನವರ ಮನಸ್ಸನ್ನು ಗೆದ್ದುಕೊಂಡರು. ಕೃಷ್ಣಭೂಪಾಲರು ಅಂದಿನಿಂದಲೇ ದೇವೇಂದ್ರಪ್ಪನವರನ್ನು ತಮ್ಮ ಆಸ್ಥಾನ ವಿದ್ವಾಂಸರನ್ನಾಗಿ ನೇಮಿಸಿಕೊಂಡರು. ಕೃಷ್ಣಪ್ಪನವರೂ ತಮ್ಮ ಈ ಏಕಲವ್ಯನ್ನು ಪರಿಗ್ರಹಿಸಿ ಶಿಷ್ಯರನ್ನಾಗಿಸಿಕೊಂಡರು. ಪ್ರಭುಗಳಿಗೆ ದೇವೇಂದ್ರಪ್ಪನವರನ್ನು ಪರಿಚಯ ಮಾಡಿಸಿದ ಶ್ರೀಮಂತ ವ್ಯಾಪಾರಿ ತಮ್ಮ ಮಗಳಾದ ಶ್ರೀಮತಿ ತಾಯಮ್ಮನನ್ನು ದೇವೇಂದ್ರಪ್ಪನವರಿಗೆ ವಿವಾಹ ಮಾಡಿಕೊಟ್ಟರು. ಮುಂದೆ ಇವರಿಗೆ ಇಬ್ಬರು ಗಂಡು ಮಕ್ಕಳಾದರು ಇವರೇ ಬಿ.ಡಿ. ಲಕ್ಷ್ಮಣ್‌ ಮತ್ತು ಬಿ.ಡಿ. ವೇಣುಗೋಪಾಲ್‌.
ಅಪಾರ ಔದಾರ್ಯದಿಂದ ಹೊಸ ಆತ್ಮೀಯ ಶಿಷ್ಯನಿಗೆ ಮನಬಿಚ್ಚಿವಿದ್ಯಾದಾನ ಮಾಡತೊಡಗಿದರು. ಏಕಸಂಧಿಗ್ರಾಹಿಯಾಗಿದ್ದ ದೇವೇಂದ್ರಪ್ಪನವರೂ ಸಿಕ್ಕಿದ ಈ ಅವಕಾಶವನ್ನು ಪೂರ್ಣಪ್ರಮಾಣದಲ್ಲಿ ಬಳಸಿಕೊಂಡು ಗುರುವಿನ ಗುಲಾಮನಾಗಿ ವಿದ್ಯೆಯಲ್ಲಿ ಸಿದ್ಧಿಪಡೆದರು. ಗುರುಗಳ ಪೂರ್ಣ ಆಶೀರ್ವಾದ ಪಡೆದ ದೇವೇಂದ್ರಪ್ಪನವರ ಸಂಗೀತ ಜ್ಞಾನದಾಹ ಹಿಂಗಿತು. ವಿದ್ಯಾಸಿದ್ಧಿಯ ಸಫಲತೆಯ ದ್ಯೋತಕವೋ ಎಂಬಂತೆ ೧೯೪೫ ಡಿಸೆಂಬರ್ ತಿಂಗಳಲ್ಲಿ ಶ್ರೀ ಜಯಚಾಮರಾಜ ಒಡೆಯರ್ ರವರು ದೇವೇಂದ್ರಪ್ಪನವನರನ್ನು ಆಹ್ವಾನಿಸಿ ಒಂಬತ್ತು ದಿನಗಳು ಸತತವಾಗಿ ಹಾಡುಗಾರಿಕೆ, ಪಿಟೀಲು, ಗೋಟುವಾದ್ಯ ಮುಂತಾದ ಹಲವು ವಿಧದ ಕಾರ್ಯಕ್ರಮಗಳನ್ನು ನಡೆಸಲು ನಿಯೋಜಿಸಿದರು. ಈ ಅಮೋಘವಾದ ಕಾರ್ಯಕ್ರಮ ದೇವೇಂದ್ರಪ್ಪನವರ ನಾನಾವಿಧ ಪ್ರತಿಭೆಯ ಒರೆಗಲ್ಲಾಗಿ ಶೋಭಿಸಿತು. ಒಡೆಯರ್ ರವರು ತಮ್ಮ ಸಂತೋಷ ಹಾಗೂ ಮೆಚ್ಚುಗೆಯ ಪ್ರತೀಕವಾಗಿ ತಮ್ಮ ವರ್ಧಂತಿ ಮಹೋತ್ಸವದ ಸಂದರ್ಭದಲ್ಲಿ ದೇವೇಂದ್ರಪ್ಪನವರಿಗೆ ಗಾನವಿಶಾರದ ಎಂಬ ಪ್ರಶಸ್ತಿಯನ್ನೂ ರಾಜಲಾಂಛನ ‘ಗಂಡಭೇರುಂಡ’ದ ಸ್ವರ್ಣಪದಕವನ್ನೂ ರಾಜೋಚಿತ ಮರ್ಯಾದೆಗಳನ್ನೂ ನೀಡಿ ಗೌರವಿಸಿದರು. ತಮ್ಮ ಗುರುಗಳ ಉಪಸ್ಥಿತಿಯಲ್ಲಿ ತಮ್ಮ ಗುರುಗಳಿಗೆ ಸಂದಿದದ ‘ಗಾನವಿಶಾರದ’ ಪ್ರಶಸ್ತಿ ತಮಗೂ ದೊರಕಿದುದಕ್ಕಾಗಿ ದೇವೇಂದ್ರಪ್ಪನವರಿಗೆ ಹೆಮ್ಮೆ ಎನಿಸಿತು.
ದೇವೇಂದ್ರಪ್ಪನವರ ವಿದ್ವತ್ತನ್ನು ಗಮನಿಸಿದ ನಾಲ್ವಡಿ ಕೃಷ್ಣರಾಜ ಒಡೆಯರ್ ರವರು ಅವರಿಗೆ ತುಂಬಾ ಹಣಕೊಟ್ಟು ದಕ್ಷಿಣ ದೇಶಕ್ಕೆ ಹೋಗಿ ದಿಗ್ವಿಜಯ ಮಾಡಿಕೊಂಡು ಬರುವಂತೆ ಆಣತಿ ಇತ್ತರು. ಅವರು ಈ ಸದವಕಾಶವನ್ನು ಉಪಯೋಗಿಸಿಕೊಂಡು ತಂಜಾವೂರನ್ನು ಕೇಂದ್ರವನ್ನಾಗಿರಿಸಿಕೊಂಡು ಇಡೀ ದಕ್ಷಿಣ ಭಾರತವನ್ನೇ ಸುತ್ತಿ ಅಲ್ಲೆಲ್ಲಾ ಮೈಸೂರಿನ ಕೀರ್ತಿ ಪತಾಕೆಯನ್ನು ಹಾರಿಸಿದರು. ಬೆಳಗಾವಿ, ಪುಣೆ, ಮುಂಬಯಿ ಹೈದರಾಬಾದ್‌, ತಿರುಚಿರಾಪಳ್ಳಿ ಮುಂತಾದ ಸ್ಥಳಗಳಲ್ಲೂ ಮನೆಮಾತಾದರು. ಮದರಾಸಿನಲ್ಲಿ ಸಿ.ಆರ್. ಶ್ರೀನಿವಾಸಯ್ಯಂಗಾರ್ಯರು ಒಂದು ವಿದ್ವತ್‌ ಸಭೆಯನ್ನು ಸೇರಿಸಿ ಗಾಯಕರತ್ನ ಎಂಬ ಬಿರುದನ್ನು ನೀಡಿದರು. ಹೈದರಾಬಾದಿನಲ್ಲಿ ರಾಗಾಲಾಪನ ಚತುರ, ಬಳ್ಳಾರಿಯಲ್ಲಿ ಗಾನಕೇಸರಿ, ರಂಭಾಪುರಿ ಜಗದ್ಗುರುಗಳಿಂದ ಗಾನಾಲಂಕಾರ, ಪ್ರೊದತ್ತೂರಿನ ಶ್ರೀ ಸಮರ್ತನಾರಾಯಣ ಮಹಾರಾಜರಿಂದ ಗಾಯಕ ಸಾರ್ವಭೌಮ ಮುಂತಾದ ಗೌರವ ಪ್ರಶಸ್ತಿಗಳ ಮಹಾಪೂರವೇ ದೇವೇಂದ್ರಪ್ಪನವರ ಬಳಿಗೆ ಹರಿದು ಬಂತು. ೧೯೪೫ ರಲ್ಲಿ ಮದರಾಸಿನ ತ್ಯಾಗಬ್ರಹ್ಮ ಸಭೆಯಲ್ಲಿ ನಡೆದ ಇವರ ಕಾರ್ಯಕ್ರಮದ ಬಗ್ಗೆ ತಮಿಳುಪತ್ರಿಕೆ ‘ಸ್ವದೇಶ್‌ ಮಿತ್ರನ್‌’ ವಿಮರ್ಶಿಸುತ್ತಾ ಕೆಲವರಿಗೆ ಪ್ರಶಸ್ತಿಗಳು ಇರುತ್ತವೆ ಆದರೆ ಅವರಿಗೆ ಹಾಡಲೇ ಬರುವುದಿಲ್ಲ. ಕೆಲವರಿಗೆ ಹಾಡಲು ಬರುತ್ತದೆ ಆದರೆ ಪ್ರಶಸ್ತಿಗಳು ಇರುವುದಿಲ್ಲ. ದೇವೇಂದ್ರಪ್ಪನವರಿಗೆ ಎರಡೂ ಇದೆ’ ಎಂದು ಪ್ರಕಟಿಸಿತ್ತು. ಗೋಖಲೆ ಹಾಲ್‌ನಲ್ಲಿ ನಡೆದ ಮತ್ತೊಂದು ಕಾರ್ಯಕ್ರಮವನ್ನು ಕುರಿತು an unchallenged Vocalist of South India ಎಂದು ವಿಮರ್ಶಿಸಿದ್ದರು.
ತಮ್ಮ ಪುತ್ರ ಬಿ.ಡಿ. ಲಕ್ಷ್ಮಣ್‌ರವರ ವಿವಾಹವಾದ ಸ್ವಲ್ಪದಿನಗಳಲ್ಲೇ ದೇವೇಂದ್ರಪ್ಪನವರಿಗೆ ಪತ್ನೀ ವಿಯೋಗವಾಯಿತು. ದೇವೇಂದ್ರಪ್ಪನವರು ಶ್ರೀಮತಿ ಚಂದ್ರಮ್ಮನವರನ್ನು ವಿವಾಹವಾದರು. ಶ್ರೀಮತಿ ಚಂದ್ರಮ್ಮನವರು ಪದವೀಧರೆಯಾಗಿದ್ದು, ಮೃದುಸ್ವಭಾವದವರೂ, ಸೌಜನ್ಯಶೀಲರೂ ಪತಿಯ ಛಾಯಾನುವರ್ತಿಯೂ ಆಗಿದ್ದು ಪತಿಯ ಸಂಗೀತ ಕಲೆಯ ಏಳಿಗೆಗೆ ಸಕಲ ವಿಧದಿಂದಲೂ ಸಹಕರಿಸಿದರು.
೧೯೫೩ರಲ್ಲಿ ದೇವೇಂದ್ರಪ್ಪನವರು ಭಾರತೀಯ ಸಾಂಸ್ಕೃತಿಕ ನಿಯೋಗದ ಸದಸ್ಯರಾಗಿ ಚೀನಾದೇಶಕ್ಕೆ ಹೋಗಿ ತಮ್ಮ ವಿದ್ವತ್ತು ಹಾಗೂ ಪ್ರೌಢಿಮೆಗಳಿಂದ ಚೀನೀಯರ ಮನಗೆದ್ದು ಭಾರತದ ಖ್ಯಾತಿಯನ್ನು ಬೆಳಗಿಸಿದರು.
ಭಾರತ ಸರ್ಕಾರ ಇವರ ಬಹುಮುಖ ಪ್ರತಿಭೆಯನ್ನು ಗುರುತಿಸಿ ೧೯೬೩ರಲ್ಲಿ ರಾಷ್ಟ್ರಪ್ರಶಸ್ತಿಯನ್ನು ನೀಡಿ ಗೌರವಿಸಿತು. ಕೇಂದ್ರ ಸಂಗೀತ ನಾಟಕ ಅಕಾಡೆಮಿ ೧೯೬೨ರಲ್ಲಿ ೧೯೬೪ ರಲ್ಲಿ ಕರ್ನಾಟಕ ರಾಜ್ಯ ಸರ್ಕಾರ ಪ್ರಶಸ್ತಿಗಳನ್ನು ನೀಡಿ ಗೌರವಿಸಿದವು. ಸಂಗೀತ ಸಾಹಿತ್ಯ ಕ್ಷೇತ್ರಗಳಲ್ಲಿ ಶ್ರೀಯುತರು ನೀಡಿರುವ ಸೇವೆನ್ನು ಗಮನಿಸಿ ಮೈಸೂರು ವಿಶ್ವವಿದ್ಯಾನಿಲಯವು ೧೯೭೨ ರಲ್ಲಿ ಇವರಿಗೆ ಗೌರವ ಡಾಕ್ಟರೇಟ್‌ ಪದವಿಯನ್ನು ನೀಡಿ ಗೌರವಿಸಿತು.
ಎತ್ತರದ ನಿಲುವು, ತಿದ್ದಿದ ಮುಖಲಕ್ಷಣ, ಸರಳವಾದ ನಗುಮುಖ, ಮೈಸೂರಲ್ಲಿ ಅಪರೂಪವಾಗಿ ಕಂಡು ಬರುವ ಉತ್ತರದ ಕೋರೆ ರುಮಾಲು, ಲಾಂಗ್‌ ಕೋಟು, ಭುಜದ ಮೇಲೆ ಜರತಾರಿ ಶಲ್ಯ. ಕತ್ತಿನಲ್ಲಿ ಮಹಾರಾಜರು ದಯಪಾಲಿಸಿದ ಗಂಡಭೇರುಂಡ ಲಾಂಛನದ ಸುವರ್ಣ ಪದಕ, ಹಣೆಯಲ್ಲಿ ಕುಂಕುಮ, ನಡಿಗೆಯ ಕೋಲನ್ನು ಹಿಡಿದು ಕಾರ್ಯಕ್ರಮಕ್ಕೆ ಹೋದರೆ ಹಿಂದೂಸ್ಥಾನಿ ಸಂಗೀತ ಪ್ರಿಯರಿಗೆ ಗಗವಾಯಿಗಳಂತೆಯೂ, ದಕ್ಷಿಣಾದಿ ಸಂಗೀತದ ರಸಿಕರಿಗೆ ಕರ್ನಾಟಕ ಸಂಗೀತ ವಿದ್ವಾಂಸರಂತೆಯೂ ಕಾಣುತ್ತಿದ್ದರು. ಯಾವ ಕಾರ್ಯಕ್ರಮವೇ ಆಗಲಿ, ಯಾವ ಪಕ್ಕವಾದ್ಯದವರೇ ಆಗಲಿ ಜಗ್ಗದ ದೇವೇಂದ್ರಪ್ಪನವರು ಸಭೆಯ ಪಕ್ಕವಾದ್ಯಗಾರರ ದರ್ಜೆ ಏರಿದಂತೆ ವಿಶೇಷ ಕೆಚ್ಚಿನಿಂದ ಅದ್ಭುತವಾಗಿ ಹಾಡಿ ಜಯಭೇರಿ ಹೊಡೆದು ಬರುವ ಧೀರ ಸ್ವಭಾವದವರಾಗಿದ್ದರು.
ಹಿಂದುಸ್ತಾನಿ ಸಂಗೀತವನ್ನು ಶಾಸ್ತ್ರೀಯವಾಗಿ ಅಭ್ಯಾಸ ಮಾಡಿದ್ದರಿಂದ ದೇವೇಂದ್ರಪ್ಪನವರು ಗಾಯನದಲ್ಲಿ ಕರ್ಣಾಟಕ ಹಿಂದೂಸ್ಥಾನಿ ಪದ್ಧತಿಗಳ ಉತ್ತಮಾಂಶಗಳನ್ನು ಬೆರೆಸಿ ತಮ್ಮದೇ ಆದ ಒಂದು ವಿಶಿಷ್ಟ ಬಗೆಯ ಶೈಲಿಯನ್ನು ರೂಢಿಸಿಕೊಂಡರು. ಯಾವ ಭಾಷೆಯ ಕೃತಿಯನ್ನೇ ಹಾಡಿದರೂ ಅದರ ಅರ್ಥವನ್ನು ತಿಳಿದು ಅರ್ಥಕ್ಕೆ ಚ್ಯುತಿಬಾರದಂತೆ ಶುದ್ಧವಾಗಿ ಹಾಡುತ್ತಿದ್ದರು. ಸಾಹಿತ್ಯ ವಿನ್ಯಾಸ ಮಾಡುವಾಗ ಆಗಲೀ, ಕೃತಿಯ ಪ್ರಸ್ತಾರಕ್ಕೆ ನಿಲುಗಡೆ ಕೊಡುವಾಗ ಆಗಲಿ ಸಾಹಿತ್ಯ ಆಭಾಸವಾಗದಂತೆ ಕಟ್ಟೆಚ್ಚರ ವಹಿಸುತ್ತಿದ್ದರು. ಕೃತಿಗೆ ರಾಗಭಾವಕ್ಕೆ ಹೊಂದಿಕೆಯಾಗುವಷ್ಟು ಮಾತ್ರ ಸ್ವರಕಲ್ಪನೆ ಮಾಡುತ್ತಿದ್ದರು. ಸ್ವರಕಲ್ಪನೆಯಲ್ಲಿ ಲೆಕ್ಕಾಚಾರಕ್ಕಿಂತಲೂ ರಾಗರಸದ ಕಡೆಗೇ ಹೆಚ್ಚುಗಮನ ಕೊಡುತ್ತಿದ್ದರು. ಕೆಲವು ಸಾಹಿತ್ಯಕ್ಕೆ ತಕ್ಕಂತೆ ನಾಲ್ಕು ಐದುಕಡೆ ಎಡುಪಿಗೆ ಸ್ವರಹಾಕುತ್ತಿದ್ದುದೂ ಉಂಟು. ಮಾರ್ದವತೆ, ಓಜಸ್ಸುಗಳೊಡನೆ ಇವರ ಕಂಚಿನಕಂಠದಲ್ಲಿನ ಒಂದು ರೀತಿಯ ಜೀರು ಇವರ ಗಾಯನದಲ್ಲಿ ಕಾಣಬಹುದಾಗಿತ್ತು. ಇವರ ಕಂಠಕ್ಕೆ ತಕ್ಕಂತ ವಿಶೇಷವಾಗಿ ನಿರ್ಮಿಸಿದ್ದ ಎರಡು ಜೋಡಿ ತಂಬೂರಿಗಳನ್ನು ಉಪಯೋಗಿಸುತ್ತಿದ್ದರು. ಈ ತಂಬೂರಿಗಳ ಹೆಸರು ರಾಮ-ಲಕ್ಷ್ಮಣ ಹಾಗೂ ಉಮಾಮಹೇಶ್ವರ ಲಕ್ಷ್ಮೀನಾರಾಯಣ. ಶ್ರುತಿ ಶುದ್ಧಿಯಾಗಿ ಲಯಶುದ್ಧವಾಗಿ ಈ ಜೋಡಿ ತಂಬೂರಿಯೊಡನೆ ದೇವೇಂದ್ರಪ್ಪನವರು ಹಾಡುತ್ತಿದ್ದರೆ ಶ್ರೋತೃಗಳು ಮಂತ್ರಮುಗ್ಧರಾಗುತ್ತಿದ್ದರು. ಇವರದು ಮನೋಧರ್ಮ ಸಂಗೀತ. ಪ್ರತಿಸಲದ ಕಚೇರಿಯಲ್ಲೂ ಹೊಸ ಹೊಸ ಕಲ್ಪನೆಗಳು ಮೂಡಿ ಬರುತ್ತಿದ್ದವು. ದಾಸರ ಪದಗಳನ್ನು, ಶಿವಶರಣರ ವಚನಗಳನ್ನು, ಶಿಶುನಾಳ ಷರೀಫರ ರಚನೆಗಳನ್ನು ಅರ್ಥ ಪೂರ್ಣವಾಗಿ ಹಾಡುತ್ತಿದ್ದರು. ಕೆಲವು ಬಾರಿ ರಾಗಾಲಾಪನೆಯಲ್ಲಿ ಉತ್ತರಾದಿ ಶೈಲಿ ಮಿಳಿತವಾಗುವುದನ್ನು ಕೆಲವು ಮಡಿವಂತರು ಒಪ್ಪದಿದ್ದುದೂ ಉಂಟು. ಇಂತಹ ಒಣ ಮಡಿವಂತಿಕೆಗೆ ದೇವೇಂದ್ರಪ್ಪನವರು ಸೊಪ್ಪು ಹಾಕುತ್ತಿರಲಿಲ್ಲ. ಅವರ ರಾಗ ನಿರೂಪಣೆ ಉಳಿದೆಲ್ಲ ವಿದ್ವಾಂಸರ ವಿಧಾನಗಳಿಗಿಂತ ಭಿನ್ನವಾಗಿದ್ದು ಸಾಮಾನ್ಯವಾಗಿ ಕೇಳಿ ಅಭ್ಯಾಸವಿಲ್ಲದ ಅನೇಕ ನವೀನ ಸಂಚಾರಗಳು ಭಿನ್ನವಾಗಿಯೂ ರಂಜಕವಾಗಿಯೂ ಇರುತ್ತಿದ್ದವು. ಅವರಿಗೆ ಸರಿ ಎಂದು ಕಂಡ ರೀತಿಯಲ್ಲಿ ಹಾಡುತ್ತಿದ್ದರು. ರ್ಶರೋತೃಗಳ ಮೆಚ್ಚುಗೆ ಅಥವಾ ಟೀಕೆ ವಿಮರ್ಶೆಗಳಿಗೆ ಹೆದರಿ ಅವರು ತಮ್ಮ ಹಾದಿ ಬದಲಾಯಿಸುತ್ತಿರಲಿಲ್ಲ.
‘ಶ್ರುತಿಲಯಗಳ ಆಧಾರದ ಮೇಲೆ ನಿಂತಿರುವ ಭಾರತೀಯ ಸಂಗೀತದ ಉಭಯ ಪದ್ಧತಿಗಳೂ ನಾಣ್ಯದ ಎರಡು ಮುಖಗಳಂತಿವೆ. ಒಂದು ಪದ್ಧತಿಯು ಇನ್ನೊಂದಕ್ಕೆ ಪೂರಕವಾಗಿರಬೇಕೇ ಹೊರತು ಮಾರಕವಾಗಿರಬಾರದು’ ಎಂಬುದು ದೇವೇಂದ್ರಪ್ಪನವರ ಅಭಿಪ್ರಾಯವಾಗಿದ್ದಿತು.
‘ಡಾಕ್ಟರು, ಇಂಜಿನಿಯರುಗಳು ಆರು ವರ್ಷಗಳಲ್ಲಿ ವೃತ್ತಿಯಲ್ಲಿ ಪ್ರಾವೀಣ್ಯತೆ ಪಡೆದುಕೊಳ್ಳಬಹುದು ಆದರೆ ಸಂಗೀತಕ್ಷೇತ್ರದಲ್ಲಿ ಪ್ರಾವೀಣ್ಯತೆ ಗಳಿಸಲು ಈ ಅವಧಿ ಎಷ್ಟೂ ಸಾಲದು, ಕೇವಲ ವಿಶ್ವ ವಿದ್ಯಾಲಯಗಳ ಪದವಿಯಿಂದ ಮನುಷ್ಯನ ಯೋಗ್ಯತೆಯನ್ನು ಅಳೆಯಲಾಗದು, ಹೃದಯ ಸಂಸ್ಕಾರದ ಮಟ್ಟವೇ ಯೋಗ್ಯತೆಯ ಅಳತೆಗೋಲಾಗಿರಬೇಕು, ಆತ್ಮ ಸಂಸ್ಕಾರಕ್ಕೆ ಮಿಗಿಲಾದ ಮಾರ್ಗವಿಲ್ಲ’ ಎಂಬುದು ದೇವೇಂದ್ರಪ್ಪನವರ ನಿಲುವು.
ಅವರ ಶೈಲಿಯನ್ನು ಕುರಿತು ಅ.ನ.ಕೃ ರವರು ‘ಸಿಂಹವೈಖರಿ’ ಎಂದು ಕರೆದರೆ ಮದರಾಸಿನ ಖ್ಯಾತ ಸಂಗೀತ ಶಾಸ್ತ್ರಜ್ಞ ಸಂಗೀತ ಕಲಾನಿಧಿ ಪ್ರೊ||ಸಾಂಬಮೂರ್ತಿಯವರು ‘ಗಂಡು ಹಾಡುಗಾರಿಕೆ’ ಎಂದು ಕರೆದಿದ್ದಾರೆ. ಅವರ ಹಾಡುಗಾರಿಕೆಯಲ್ಲಿ ಕಂಡು ಬರುವ ಕೆಚ್ಚು ಮತ್ತು ಗಂಡು ಶೈಲಿ ಅವರ ವೀಣಾವಾದನದಲ್ಲೂ ಕಂಡು ಬರುತ್ತಿತ್ತು. ಸ್ವಲ್ಪವೂ ತಡವರಿಸದೆ, ಮುಗ್ಗರಿಸದೇ, ಪಕ್ವ ವೈಣಿಕರಂತೆ ನುಡಿಸುತ್ತಿದ್ದರು’ ಎಂದು ಖ್ಯಾತ ವಿಮರ್ಶಕ ರಾಜಶ್ರೀ ಇವರ ವೀಣಾ ವಾದನ ಶೈಲಿಯನ್ನು ಬಣ್ಣಿಸಿದ್ದಾರೆ.
ಗಮಕವನ್ನೇ ನುಡಿಸಲಾಗದ ಜಲತರಂಗ್‌ ವಾದ್ಯದಲ್ಲಿ ಬಿದಿರಿನ ಕಡ್ಡಿಯ ಹೊಡೆತದಿಂದ ಬಟ್ಟಲಿನಲ್ಲಿರುವ ನೀರಿನಲ್ಲಿ ಅಲೆಗಳು ಬರುವಂತೆ ಮಾಡಿ ಗಮಕವನ್ನು ಹೊರಹೊಮ್ಮಿಸುತ್ತಿದ್ದರು. ವೇಗವಾಗಿ ಬಟ್ಟಲುಗಳನ್ನು ಸವರಿದಂತೆ ಮಾಡಿ ಬಿರ್ಕಾಗಳನ್ನೂ ನಿರಾಯಾಸವಾಗಿ ನುಡಿಸುತ್ತಿದ್ದರು.
ಎಸ್‌.ಎಂ. ಅಡ್ಯಂತಾಯ ತಮ್ಮ Melody Music of India ಎಂಬ ಕೃತಿಯಲ್ಲಿ ಖ್ಯಾತ ಸಂಗೀತ ವಿದ್ವಾಂಸರ ಬಗ್ಗೆ ಬರೆಯುತ್ತಾ ಶೆಮ್ಮಂಗುಡಿ ಶ್ರೀನಿವಾಸ ಅಯ್ಯರ್, ಮುಡಿಗೊಂಡಾಣ್‌ ವೆಂಕಟಾಯ ಅಯ್ಯರ್, ಮಧುರೆಮಣಿ, ಅಯ್ಯರ್, ಡಿ.ಕೆ. ಪಟ್ಟಮ್ಮಾಳ್‌, ಮೈಸೂರು ಟಿ. ಚೌಡಯ್ಯ, ಮೈಸೂರು ಬಿ. ದೇವೇಂದ್ರಪ್ಪ ಇವರುಗಳನ್ನು ಹೆಸರಿಸಿ. Every one of these may be classed as a master of musician of carnatic music each excelling in one aspect or the other of carnatic music and impressing his/her own individuality” ಎಂದು ತಿಳಿಸಿದ್ದಾರೆ.
ಇವರ ವಿದ್ವತ್ತಿಗೆ ಮಾರು ಹೋಗಿ ದೇಶದ ನಾನಾ ದಿಕ್ಕುಗಳಿಂದ ಸಂಗೀತ ಕಲಿಯಲು ಅನೇಕ ಶಿಷ್ಯರು ಇವೆರೆಡೆಗೆ ಧಾವಿಸಿದರು. ಸಂಗೀತ ಕಲಿಯಲು ತಾನು ಕಷ್ಟವನ್ನು ಅನುಭವಿಸಿದ್ದರಿಂದ ಇವರು ಯಾರಿಗೂ ಇಲ್ಲ ಎನ್ನಲಿಲ್ಲ. ಅವರ ಬಳಿ ಸಂಗೀತ ಕಲಿಯಲು ಬಂದವರಿಗೆಲ್ಲಾ ಊಟ ವಸತಿ ಕೊಟ್ಟು ಉಚಿತವಾಗಿ ವಿಶಾಲ ಮನಸ್ಸಿನಿಂದ ಹಾಡುಗಾರಿಕೆ, ಜಲತರಂಗ್‌, ಕೊಳಲು, ಪಿಟೀಲು ಮುಂತಾದ ವಾದ್ಯಗಳನ್ನು ಮುಚ್ಚುಮರೆಯಿಲ್ಲದೆ ಜಾತಿ ಕುಲಭೇದವೆಣಿಸದೆ ವಾತ್ಸಲ್ಯದಿಂದ ಹೇಳಿಕೊಟ್ಟರು.
ಬೆಳಿಗ್ಗೆ ೪.೩೦ ಗಂಟೆಗೇ ಎದ್ದು ಶಿಷ್ಯರನ್ನೂ ಎಬ್ಬಿಸಿ ಮಂದ್ರಸ್ಥಾಯಿ ಸಾಧಕಗಳನ್ನು ಹೇಳಿಕೊಡುತ್ತಾ ಅವರೊಂದಿಗೆ ತಾವೂ ಸಾಧನೆ ಮಾಡುತ್ತಿದ್ದರು. ಶಿಷ್ಯರಿಗೆ ಅತಿಥಿಗಳಿಗೆ ಅವರ ಮನೆಯಲ್ಲಿ ನಡೆಯುತ್ತಿದ್ದ ಅನ್ನಸಂತರ್ಪಣೆ ಬಹುಶಃ ಇಡೀ ದಕ್ಷಿಣದೇಶದ ಯಾವ ಸಂಗೀತ ವಿದ್ವಾಂಸರ ಮನೆಯಲ್ಲಿಯೂ ನಡೆದಿರಲಾರದು. ಗುರುಕುಲದಂತೆ ನಡೆಯುತ್ತಿದ್ದ ಇವರ ಮನೆಯಲ್ಲಿ ವೈದ್ಯ ಎಂಬ ಶಿಷ್ಯೋತ್ತಮ ನಳಪಾಕವನ್ನು ಮಾಡಿ ಎಲ್ಲರಿಗೂ ತೃಪ್ತಿಪಡಿಸುವ ಮೂಲಕ ತಮ್ಮ ಕೈಂಕರ್ಯ ಮಾಡುತ್ತಿದ್ದರು. ದೇವೇಂದ್ರಪ್ಪನವರ ಶಿಷ್ಯವರ್ಗ ಬಹಳ ದೊಡ್ಡದು. ಅವರಲ್ಲಿ ಕೆಲವು ಪ್ರಮುಖರು ಚಕ್ರಕೋಡಿನಾರಾಯಣಶಾಸ್ತ್ರಿ, ಪಲ್ಲವಿ ಚಂದ್ರಪ್ಪ, ಜಿ.ಆರ್. ದಾಸಪ್ಪ, ಪರಮಶಿವನ್‌, ಪಿಟೀಲು ಶಿವರಾಮಯ್ಯ, ಎಂ.ಎಸ್‌. ಸುಬ್ರಹ್ಮಣ್ಯಂ, ಎಂ.ಎಸ್‌. ರಾಮಯ್ಯ , ಎಂ.ಎಸ್‌. ಗೋವಿಂದಸ್ವಾಮಿ, ಎ.ಬಿ. ರಮಾನಂದ್‌, ಎ.ಬಿ.ರಮಾಪತಿ, ಸಣ್ಣ ಹನುಮಂತಪ್ಪ, ಕೊಳಲು ರಂಗಪ್ಪ, ವಾಸುದೇವ ಮೂರ್ತಿ, ಶ್ರೀನಿವಾಸಮೂರ್ತಿ, ಲಕ್ಷ್ಮೀದಾಸ್‌, ಭೀಮಾಚಾರ್ಯ, ತಮ್ಮ ಮಕ್ಕಳಾದ ಬಿ.ಡಿ. ಲಕ್ಷ್ಮಣ್‌, ಬಿ.ಡಿ. ವೇಣುಗೋಪಾಲ್‌, ತಮ್ಮನ ಮಗ ಬಿ.ಎಸ್‌. ವಿಜಯರಾಘವನ್, ಅಲ್ಲದೆ ತಮಿಳು ನಾಡಿನಿಂದ ಬಂದ ರಂಗಯ್ಯ ಭಾಗವತರು, ಆಂಧ್ರದಿಂದ ಆಗಮಿಸಿದ ನೂಕಲ ಚಿನ್ನಸತ್ಯನಾರಾಯಣ ಮುಂತಾದವರು.
ಶಿಸ್ತಿನ ಜೀವನ ನಡೆಸುತ್ತಿದ್ದ ಅವರು ಪ್ರತಿದಿನ ಬೆಳಿಗ್ಗೆ ಎದ್ದು ಶಿಷ್ಯರನ್ನು ಸಾಧಕಕ್ಕೆ ತೊಡಗಿಸಿ ಬೆಳಗಿನ ವಾಯುಸೇವನೆಗೆ ಹೋಗುತ್ತಿದ್ದರು. ನಂತರ ಅಂಗಸಾಧನೆ, ಆಮೇಲೆ ಸ್ನಾನಪೂಜೆ, ೮ ಗಂಟೆಗೆ ಉಪಾಹಾರ ನಂತರ ೧೧.೩೦ ರವರೆಗೆ ಪಿಟೀಲು ಅಭ್ಯಾಸ, ೧೨ಗಂಟೆಗೆ ಊಟ ನಂತರ ಸ್ವಲ್ಪ ಹೊತ್ತು ವಿಶ್ರಾಂತಿ, ವೀಣೆ ಗೋಟುವಾದ್ಯಗಳ ಅಭ್ಯಾಸ, ಇತರ ಶಿಷ್ಯರಿಗೆ ಸಂಗೀತಪಾಠ ಮತ್ತೆ ೫.೩೦ ಕ್ಕೆ ವಾಯುಸಂಚಾರ, ೭ಗಂಟೆಗೆ ಊಟ, ಗೋಟುವಾದ್ಯ ದಿಲ್‌ರುಬಾಗಳ ಅಭ್ಯಾಸದ ನಂತರ ಮಲಗುತ್ತಿದ್ದರು. ಎಣ್ಣೆಯಲ್ಲಿ ಕರಿದ ಪದಾರ್ಥಗಳನ್ನು ತಿನ್ನುತ್ತಿರಲಿಲ್ಲ. ತುಪ್ಪದಿಂದ ಮಾಡಿದ ತಿಂಡಿಪದಾರ್ಥಗಳನ್ನು ಮಾತ್ರ ತಿನ್ನತ್ತಿದ್ದರು. ಕದು ಆರಿದ ನೀರನ್ನೇ ಕುಡಿಯುತ್ತಿದ್ದರು. ಯಾರೊಂದಿಗೂ ವೃಥಾ ಕಾಡುಹರಟೆ ಹೊಡೆಯುತ್ತಿರಲಿಲ್ಲ. ಪ್ರತಿ ಶನಿವಾರ ಸಂಜೆ ಅವರ ಮನೆಯಲ್ಲಿ ಭಜನೆ ಏರ್ಪಡಿಸಿ ಎಲ್ಲರೂ ಹಾಡುವಂತೆ ಮಾಡಿ ತಾವೂ ಹಾಡುತ್ತಿದ್ದರು.
ಅವರು ಕಚೇರಿಗಳಲ್ಲಿ ಸಾಮಾನ್ಯವಾಗಿ ತಾರಸ್ಥಾಯಿ ಸಂಚಾರವಿರುವ ಕೃತಿಗಳನ್ನೇ ಆರಿಸಿಕೊಳ್ಳುತ್ತಿದ್ದರು. ಇವರು ಕನ್ನಡ, ತೆಲುಗು ಭಾಷೆಗಳಲ್ಲಿ ಮೂವತ್ತು ಕೀರ್ತನೆಗಳನ್ನು ರಚಿಸಿದ್ದಾರೆ. ಕನ್ನಡದ ವಿಶಿಷ್ಟ ರಚೆನಗಳಾದ ವಚನಗಳನ್ನು ಸಂಗೀತಕ್ಕೆ ಅಳವಡಿಸಿದ್ದಾರೆ. ‘ಶ್ರೀ ಬಸವೇಶ್ವರ ಅಷ್ಟೋತ್ತರ ವಚನಕೀರ್ತನ ಸುಧಾ’ ಎಂಬ ಗ್ರಂಥವನ್ನು ಬರೆದು ಪ್ರಕಟಿಸಿದ್ದಾರೆ.
ದೇವೇಂದ್ರಪ್ಪನವರ ಬಾಲ್ಯದ ದಿನಗಳಲ್ಲಿ ದೊರೆತ ಒಂದು ಸಾಲಿಗ್ರಾಮ ಶಿಲೆಯ ಮುದ್ದಾದ ಮಾರುತಿಯ ವಿಗ್ರಹ ಅವರನ್ನು ಮಾರುತಿಯ ಭಕ್ತರನ್ನಾಗಿಸಿತು. ಗಂಟೆಗಟ್ಟಲೆ ಮಾರುತಿ ವಿಗ್ರಹದ ಮುಂದೆ ಕುಳಿತು ಮೈಮರೆತು ದಾಸಭಾವದಿಂದ ಹಾಡುತ್ತಿದ್ದರು. ೧೯೩೦ರಲ್ಲಿ ಅವರು ತಮ್ಮ ಶಿಷ್ಯರನ್ನೆಲ್ಲಾ ಸೇರಿಸಿಕೊಂಡು ವೀಣೆ, ಪಿಟೀಲು, ದಿಲ್‌ರುಬ, ನಾಗಸ್ವರ, ಜಲತರಂಗ್‌, ಖಂಜರಿ, ಮೃದಂಗ, ತಬಲಾ, ಘಟ ಮುಂತಾದ ವಾದ್ಯಗಳೊಡಗೂಡಿದ ‘ಶ್ರೀ ಮಾರುತಿ ಸೇವಾ ವಾದ್ಯ ಮೇಳ’ ಎಂಬ ವಾದ್ಯಗೋಷ್ಟಿಯನ್ನು ಸ್ಥಾಪಿಸಿದರು. ೧೯೩೨ರಲ್ಲಿ ‘ಶ್ರೀ ಮಾರುತಿ ಸೇವಾ ಸಂಘ’ವನ್ನು ಸ್ಥಾಪಿಸಿ ಪ್ರತಿವರ್ಷವೂ ಹತ್ತು ದಿನಗಳ ಕಾಲ ‘ಶ್ರೀಹನುಮಜ್ಜಯಂತಿ’ ಉತ್ಸವವನ್ನು ಅತಿ ವಜೃಂಭಣೆಯಿಂದ ಆಚರಿಸುತ್ತಾ ಬಂದರು.
ಭಾರತದ ಎಲ್ಲಾ ಕಡೆಗಳಿಂದಲೂ ಕರ್ನಾಟಕ ಶಾಸ್ತ್ರೀಯ ಸಂಗೀತ, ಹಿಂದೂಸ್ಥಾನಿ ಸಂಗೀತದ ವಿದ್ವಾಂಸರುಗಳನ್ನು ಆಹ್ವಾನಿಸಿಕ ಹನುಮಜ್ಜಯಂತಿಯ ಸಂದರ್ಭದಲ್ಲಿ ಅವರುಗಳಿಂದ ಕಾರ್ಯಕ್ರಮ ಏರ್ಪಡಿಸಿ ಯಥೋಚಿತ ರೀತಿಯಲ್ಲಿ ಸನ್ಮಾನಿಸಿ ಬಿರುದು ಬಾವಲಿಗಳನ್ನು ನೀಡಿ ಗೌರವಿಸುತ್ತಿದ್ದರು. ಏನೇ ಎಡರು ತೊಡರುಗಳು ಬಂದರೂ ಹನುಮಜ್ಜಯಂತಿಯನ್ನು ನಡೆಸಲು ಬದ್ಧ ಕಂಕಣರಾಗಿದ್ದ ಅವರು ಅದನ್ನು ಬಿಡಲಿಲ್ಲ. ಆರ್ಥಿಕ ಪರಿಸ್ಥಿತಿ ಹದಗೆಟ್ಟು ಜಯಂತಿ ಆಚರಿಸಲಾಗದ ಸಂದರ್ಭದಲ್ಲಿ ಮನೆಯಲ್ಲಿದ್ದ ಒಡವೆ ವಸ್ತುಗಳನ್ನು ಮಾರಿ ಅದರಿಂದ ಬಂದ ಹಣದಿಂದ ಹನುಮಜ್ಜಯಂತಿ ಆಚರಿಸಿದರು. ಮತ್ತೊಮ್ಮೆ ಅವರ ಆರೋಗ್ಯಸ್ಥಿತಿ ತುಂಬಾ ಕೆಟ್ಟಿದ್ದರೂ ಅದನ್ನು ಲೆಕ್ಕಿಸದೇ ಉತ್ಸವವನ್ನು ವಿಜೃಂಭಣೆಯಿಂದಲೇ ಆಚರಿಸಿದರು. ಮಾರುತಿಯ ಅಂತರಂಗ ಭಕ್ತರಾಗಿದ್ದ ದೇವೇಂದ್ರಪ್ಪನವರಿಗೆ ಬೇಹಾಗ್‌ ರಾಗದ ‘ಎಲ್ಲಿರುವೆ ತಂದೆ ಬಾರೋ ಮಾರುತಿ’ ಅತ್ಯಂತ ಮೆಚ್ಚಿನ ಕೃತಿ. ಅವರು ಈ ಕೃತಿಯನ್ನು ಭಕ್ತಿಪರವಶರಾಗಿ ಮೈ ಮರೆತು ಹಾಡುತ್ತಿದ್ದಾಗ ಅವರ ಹೃದಯಮಂದಿರದಲ್ಲಿ ಶ್ರೀ ಮಾರುತಿ ಪ್ರತ್ಯಕ್ಷವಾಗಿ ಬಂದು ನಿಲ್ಲುತ್ತಿದ್ದನಂತೆ.
ಆ ಜೀವನಪರ್ಯಂತ ಅವಿಶ್ರಾಂತ ಸಾಧನೆ ತಪಸ್ಸು ಕಲೋಪಾಸನೆ ಮಾಡಿ ಕಲಾಸಿದ್ಧಿಯನ್ನು ಪಡೆದ ಕಲಿಯುಗದ ಏಕಲವ್ಯ ದೇವೇಂದ್ರಪ್ಪನವರು ೮೭ ವರ್ಷಗಳ ಸಾರ್ಥಕ ಜೀವನ ನಡೆಸಿ ೬.೬.೧೯೮೬ ರಂದು ಇಹಲೋಕವನ್ನು ತ್ಯಜಿಸಿ ಮಾರುತಿಯ ಪಾದಾರವಿಂದವನ್ನು ಸೇರಿದರು.
ಅರುಣಾಚಲಪ್ಪ
ಹಾಮ್ಮೋನಿಯಂ ವಾದ್ಯ ಯಾರು ತಾನೇ ನೋಡಿಲ್ಲ, ಕೇಳಿಲ್ಲ! ಹತ್ತು ಮನೆ ಹಳ್ಳಿಗಳಲ್ಲಿ ಬೇಕೇ? ಅಥವಾ ದಿಲ್ಲಿಯಂತಹ ಮಹಾಪಟ್ಟಣದಲ್ಲಿ ಬೇಕೇ? ಅಥವಾ ದಿಲ್ಲಿಯಂತಹ ಮಹಾಪಟ್ಟಣದಲ್ಲಿ ಬೇಕೇ? ಹಾರ್ಮೋನಿಯಂ ಇಲ್ಲದ ಭಜನೆ-ಮನೆಯುಂಟೇ? ಅದಿಲ್ಲದೆ ನಾಟಕಗಳಾದರೂ ನಡೆಯಲು ಸಾಧ್ಯವೇ? ಹರಿಕಥೆಗಳಿಗೆ ಅದಿಲ್ಲದಿದ್ದರೆ ಹೇಗೆ?
ಆದರೆ ಕರ್ನಾಟಕ ಸಂಗೀತ ಕಚೇರಿಗಳಲ್ಲಿ ಅದು ಕಂಡು ಬರುತ್ತದೆಯೇ, ಕೇಳಿ ಬರುತ್ತದೆಯೇ? ಇಲ್ಲ! ಸುತರಾಂ ಇಲ್ಲ. ಇದ್ದರೂ ಬಹಳ ಅಪರೂಪ. ಇದಕ್ಕೆ ಕಾರಣವಾದರೂ ಏನು? ಕರ್ನಾಟಕ ಸಂಗೀತದ ಸಂಪ್ರದಾಯಸ್ಥರನ್ನು ಕೇಳಿ ನೋಡಿ!
“ಛೇ! ಅದೊಂದು ಶೂದ್ಧ ಒರಟು ವಾದ್ಯ, ನಯವಿಲ್ಲ ನಾಜೂಕಿಲ್ಲ, ಈ ತಬ್ಬಲೀ ವಾದ್ಯಕ್ಕೆ. ಅದರಲ್ಲಿ ಗೊಡ್ಡು ಗೋಟಲ್ಲದೆ ಗಮಕ ಬದ್ಧ ಸಂಗೀತ ಬೇರೆ ಬರುತ್ಯೆ?” ಎಂದು ಮೂಗುಮುರಿಯುತ್ತಾರೆ.
ಅದೂ ದಿಟ ಅನ್ನಿ. ಆದರೆ ಆ ತಬ್ಬಲಿವಾದ್ಯ ಹಾರ್ಮೋನಿಯಂಗೂ, ಕರ್ನಾಟಕ ಸಂಗೀತದಲ್ಲಿ ಮಹರ್ದೆಶೆ ಬಂದ ಕಾಲವೂ ಒಂದಿತ್ತು! ಅದರ ಜೀವಾಳವನ್ನು ಹಿಡಿದು, ಮರ್ಜಿ ಮಿತಿಯನ್ನೂ ಅರಿತು, ಹದವಾದ ಗಮಕದೊಂದಿಗೆ ಸಂಗೀತವನ್ನು ಹೊಮ್ಮಿಸಿದ “ಯುಗಪುರುಷ” ರೊಬ್ಬರು ನಮ್ಮ ನಾಡಿನಲ್ಲೇ ಹುಟ್ಟಿದರು. ಕರ್ನಾಟಕ ಸಂಗೀತ ಜಗತ್ತಿನಲ್ಲೇ ಕ್ರಾಂತಿ ಎಬ್ಬಿಸಿ, ಆ ವಾದ್ಯಕ್ಕೆ ಅಪೂರ್ವ ಸ್ಥಾನ ಮಾನ ದೊರಕಿಸಿಕೊಟ್ಟರು. ಅವರೇ ನಮ್ಮ ಹಾರ್ಮೋನಿಯಂ ಅರುಣಾಚಲಪ್ಪನವರು. ಆ ವಾದ್ಯದಲ್ಲಿ ಅಪೂರ್ವವಾದ ಸಾಧನೆ, ಸಿದ್ಧಿಯನ್ನು, ಪಡೆದುಕೊಂಡ ಅವರ ಕಥೆ-ಸತ್ಯಕಥೆ-ಹೀಗಿದೆ.
ಜನನ ಮತ್ತು ಬಾಲ್ಯ: ೧೮೯೯ರಲ್ಲಿ ಅರಳೇಪೇಟೆಯ ಆರಂಭದಲ್ಲೇ ಸಿಕ್ಕುವಂತಿದ್ದ ಒಂದು ಮನೆಯಲ್ಲಿ, ಅರುಣಾಚಲಪ್ಪ ಜನ್ಮ ತಾಳಿದರು. ಗೌರಮ್ಮ-ವೀರಭದ್ರಯ್ಯ ಎಂಬ ತರುಣ ದಂಪತಿಗಳೇ ಇವರಿಗೆ ಜನ್ಮವಿತ್ತ ಭಾಗ್ಯವಂತರು. ವೀರಶೈವ ಸೈನಿಗರ ಪಂಗಡಕ್ಕೆ ಸೇರಿದ ಈ ದಂಪತಿಗಳು ಮಧ್ಯಮ ವರ್ಗದ ಶ್ರೀಮಂತರು, ಕುಲಕಸುಬು-ಸೊಗಸಾದ ಜರೀಸೀರೆಗಳನ್ನು ನೇಯುವುದು. ಈಗ ಸುಪ್ರಸಿದ್ಧವಾಗಿರುವ ಟೆಂಪಲ್‌ ಸ್ಯಾರೀಸ್‌.
ನಂದ ಗೋಕುಲದಂತಿದ್ದ ಈ ಪುಟ್ಟ ಸಂಸಾರದಲ್ಲಿ ಮೋಡ ಮುಸುಕಿತು. ಅರುಣಾಚಲ ಮೂರು ವರ್ಷದ ಹಸುಳೆಯಾಗಿದ್ದಾಗಲೇ ತಬ್ಬಲಿಯಾದ. ತಾಯಿ ಗೌರಮ್ಮ ವಿಧಿವಶರಾದರು. ತಂದೆ ವೀರಭದ್ರಯ್ಯ ಆಗ ಇನ್ನೂ ತರುಣರು. ಮಗುವಿನ ಲಾಲನೆ-ಪಾಲನೆಗೆ ಮತ್ತೆ ಮದುವೆಯಾದರು. ಮತ್ತೆ ಮನೆ ತುಂಬಿದಾಕೆ ನಂಜಮ್ಮ. ವೀರಭದ್ರಯ್ಯನವರಿಗೆ ಎರಡನೇ ಹೆಂಡತಿಯಾದರೂ ಅರುಣಾಚಲನಿಗೆ ಮಲತಾಯಿಯಾಗಲಿಲ್ಲ. ಆಕೆಗೆಕ ಮಕ್ಕಳಾಗಲಿಲ್ಲ. ಅರುಣಾಚಲನನ್ನು ಸ್ವಂತ ಮಗನೆಂದೇ ಭಾವಿಸಿ ಮಮತೆಯಿಂದ ಸಾಕಿದರು.
ಅರುಣಾಚಲನಿಗೆ ಆರೇಳು ವರ್ಷಗಳಾಗಿರಬೇಕು. ಇದ್ದುದರಲ್ಲಿ ಸಂಸಾರ ಒಂದು ರೀತಿಯಲ್ಲಿ ಹದಕ್ಕೆ ಬರುತ್ತಿದ್ದ ಕಾಲ. ಅಷ್ಟರಲ್ಲಿ ಮೂವತ್ತು ವರ್ಷ ವಯಸ್ಸಿನ್ನೂ ಮುಟ್ಟದೇ ವೀರಭದ್ರಯ್ಯನವರೂ ಅಲ್ಪಾಯಸ್ಸಿನಲ್ಲೇ ತೀರಿಕೊಂಡರು. ಆಯಿತಲ್ಲ ಬಂಗಾರದಂಥ ಸಂಸಾರ ಬಾಡಿ ಬಣ್ಣಗೆಟ್ಟಿತು. ಎಳೆಯ ವಯಸ್ಸಿನಲ್ಲೇ ಅಮ್ಮ ಅಪ್ಪ ಇಬ್ಬರನ್ನೂ ಕಳೆದುಕೊಂಡು ಅರುಣಾಚಲ ತನಗರಿವಿಲ್ಲದೆಯೇ ಅನಾಥನಾದ.
ಅಮ್ಮ ಅಪ್ಪ ಇಬ್ಬರನ್ನೂ ಕಳೆದುಕೊಂಡ ಅರುಣಾಚಲನನ್ನು ಸಾಕಿ ಬೆಳೆಸುವ ವಿದ್ಯಾಭ್ಯಾಸ ಮಾಡಿಸುವ ಹೊಣೆಯನ್ನು ಅವರ ತಂದೆಯ ತಮ್ಮ ರಕ್ತ ಬಂದು ಪಿಳ್ಳಪ್ಪನವರು ವಹಿಸಿಕೊಂಢರು. ಅರುಣಾಚಲನಿಗೆ ಅವನ ತಂದೆ ಬಿಟ್ಟು ಹೋಗಿದ್ದ ಆಸ್ತಿಯಿತ್ತು. ನಿಜ. ಆದರೂ ಅವನನ್ನು ಶಾಲೆಗೆ ಕಳುಹಿಸುವುದು, ಕುಲಕಸುಬಿನಲ್ಲಿ ತರಪೇತು ಮಾಡುವುದು, ತಂದೆ ತಾಯಿ ಇಲ್ಲದ ಹುಡುಗನನ್ನು ಆದಷ್ಟು ನೆಮ್ಮದಿಯಿಂದ ಇಡುವುದು, ಈ ಎಲ್ಲ ಜವಾಬ್ದಾರಿಯನ್ನೂ ವಿಶ್ವಾಸದಿಂದಲೇ ಹೊತ್ತರು, ಪಿಳ್ಳಪ್ಪನವರು.
ಓದು ಬರಹ ಕಲಿಯಲು ಅರುಣಾಚಲನನ್ನು ಅರಳೇಪೇಟೆಯ ಒಂದು ಕೂಲಿ ಮಠದಲ್ಲಿ ಸೇರಿಸಿದರು. ಕೂಲಿ ಮಠವೆಂದರೆ ಒಂದು ಗುರುಕುಲದಂತಿದ್ದ ಕಾಲ ಅದು. ಅಲ್ಲಿ ಕಲಿಸಲು ಕೂಲಿ ಕಡಿಮೆ. ಆದರೆ ಕಲಿಕೆಯ ದುಡಿಮೆ ಜಾಸ್ತಿ. ಮಕ್ಕಳಿಗೆ ಒಳ್ಳೆಯ ವಿದ್ಯೆ, ಬುದ್ಧಿ, ನೀತಿ, ನಡತೆ ಕಲಿಸುವುದು ಉತ್ತಮ ಧರ್ಮ ಎಂಬು ನಂಬಿದ್ದರು ಕೂಲಿಮಠದ ಗುರುಗಳು.
ಅರುಣಾಚಲ ಸ್ವಭಾವದಿಂದಲೇ ಸಾಧು. ಯಾವ ತಂಟೆ ತಕರಾರಿಗೂ ಹೋಗುತ್ತಿರಲಿಲ್ಲ. ಬುದ್ಧಿವಂತ. ಚೆನ್ನಾಗಿ ಓದುತ್ತಿದ್ದ. ಚೆನ್ನಾಗಿ ಬರೆಯುತ್ತಿದ್ದ. ಆರೇಳು ವರ್ಷಗಳಲ್ಲಿ ಗುಂಡಗೆ ತಿದ್ದಿದ ಆಕೈ, ಅರವತ್ತೇಳು ವಯಸ್ಸಿನಲ್ಲೂ ಮುತ್ತಿನಂತೆ ಬರೆಯುತ್ತಿತ್ತು. ಗುರುಗಳಿಗೆ ಅಚ್ಚುಮೆಚ್ಚಿನ ಶಿಷ್ಯನಾದ. ಆದರೂ ಕುಲಕಸಬನ್ನು ಕಲಿಸಲು ಅರುಣಾಚಲನ ವಿದ್ಯಾಭ್ಯಾಸವನ್ನು ಮಿಡಲ್‌ ಸ್ಕೂಲು ಹತ್ತುವ ಮೊದಲೇ ಮೊಟಕು ಮಾಡಿದರು ಅವರ ಚಿಕ್ಕಪ್ಪನವರು. ಅಷ್ಟು ವಿದ್ಯೆ ಸಾಕೆನ್ನಿಸಿತು, ಅವರಿಗೆ. ಕೂಲಿಮಠದಿಂದ ಕುಲಕಸಿಬಿಗಿಳಿದ ಅರುಣಾಚಲ. ಕುಲಕಸಬನ್ನು ಕಲಿಯುವುದರ ಜೊತೆಗೆ ಸಂಗೀತ, ಗರಡಿ ಮನೆ, ಬ್ಯಾಡ್‌ ಮಿಂಟನ್‌, ಫುಟ್‌ಬಾಲ್‌ ಆಟ ಇವುಗಳಲ್ಲಿ ಅಪಾರ ಆಸಕ್ತಿ ಬೆಳೆಯಿತು. ಅರುಣಾಚಲನ ಚಿಕ್ಕಪ್ಪನ ಹಿರಿಯ ಮಗನಾದ ವೀರಭದ್ರಯ್ಯನೊಂದಿಗೆ ಗರಡಿಮನೆಯ ಸಾಧನೆ, ಫುಟ್‌ಬಾಲ್‌ ಆಟದಲ್ಲಿ ಚಾತುರ್ಯ ಎರಡೂ ಬೆಳೆಯುತ್ತ ಬಂತು. ಆ ಕಾಲದಲ್ಲಿ ಬಹಳ ಪ್ರಸಿದ್ಧವಾಗಿದ್ದ ಆಕ್ಟೀವ್‌ ಯೂನಿಯನ್‌ ಟೀಮಿನಲ್ಲಿ ಇಬ್ಬರೂ ಸೊಗಸಾಗಿ ಆಡುತ್ತಿದ್ದರು. ಈ ಟೀಮಿನ ಗೋಲ್‌ಕೀಪರ್ ನಾರಾಯಣಸ್ವಾಮಿ (ಮುಂದೆ ಅರುಣಾಚಲನಿಗೆ ಶಾಸ್ತ್ರೀಯ ಸಂಗೀತವನ್ನು ಪಾಠಮಾಡಿಸಿದ ಗುರುಗಳು) ಯವರ ಪರಿಚಯವಾದದ್ದು, ಆಗಲೇ. ಅರುಣಾಚಲ ಫುಲ್‌ ಬ್ಯಾಕ್‌ ಆಗಿ, ಆಟದಲ್ಲಿ ತೋರಿಸುತ್ತಿದ್ದ ಅಸಾಧಾರಣ ಸಾಮರ್ಥ್ಯ, ಚಾತುರ್ಯವನ್ನು ಮೆಚ್ಚದಿದ್ದ ಕ್ರೀಡಾಭಿಮಾನಿಗಳೇ ಇರಲಿಲ್ಲವೆನ್ನಬಹುದು. ಆ ಹೆಸರೆಲ್ಲ, ಗರಡಿ ಮನೆಯಲ್ಲಿ ಬೆವರು ಸುರಿಸಿ ‘ಸಾಮು’ ಮಾಡಿ ಲಕ್ಷಣವಾಗಿ ಬೆಳೆಸಿಕೊಂಡಿದ್ದ ದೇಹದಾರ್ಢ್ಯಕ್ಕೆ ಸೇರಬೇಕಾದದ್ದು. ಅರಳೇಪೇಟೆಯ ಪ್ರಸಿದ್ಧ ಪೈರ್ಲ್ವಾ ತಿಮ್ಮರಾಯಪ್ಪನವರ ಜೊತೆಯವರಿವರು. ಅರುಣಾಚಲಪ್ಪ, ಬದುಕಿರುವವರೆಗೂ ಇಬ್ಬರಲ್ಲೂ ಪರಸ್ಪರ ಸ್ನೇಹ ವಿಶ್ವಾಸಗಳು ಉಳಿದಿದ್ದವು.
ಅರುಣಾಚಲ ನೇಯ್ಗೆಯ ಕೆಲಸ, ಗರಡಿಸಾಮು ಆಟ ಎಲ್ಲದರಲ್ಲೂ ಗಣ್ಯನಾಗಿ ಬೆಳೆದು ಬಂಧ, ದಿಟ. ಆದರೆ ಅವನಲ್ಲಿ ಬಂದ ಸಂಗೀತದ ಹಂಬಲ ಮಾತ್ರ ಇವೆಲ್ಲವನ್ನೂ ಮೆಟ್ಟಿ ನಿಲ್ಲುತ್ತಿತ್ತು. ಎಂಟು ಹತ್ತು ವಯಸ್ಸಿನಲ್ಲಿ ತಲೆಹಾಕಿದ ಹಂಬಲ, ಹದಿನಾಲ್ಕು ವರ್ಷ ವಯಸ್ಸಿನ ವೇಳೆಗೆ ಹುಚ್ಚಾಗಿ ಪರಿಣಮಿಸಿತು. ಅದೂ ಎಂತಹ ಹುಚ್ಚು ಅಂದರೆ, ಮುಂದೆ ಕೋಟ್ಯಾನುಕೋಟಿ ಸಹೃದಯರಸಿಕರನ್ನೂ ಸೂರೆಗೊಂಡ ದಿವ್ಯವಾದ ಹುಚ್ಚು. ಅರುಣಾಚಲನ ಬಾಳು ಇಷ್ಟು ಗಣ್ಯವಾಗಿ ಬೆಳೆದು ಬರಲು ಇದ್ದ ಹಿನ್ನೆಲೆಯಾದರೂ ಏನು? ಅದನ್ನು ತಿಳಿಯುವುದು ಬಹುಮುಖ್ಯವಲ್ಲವೆ?
ಆ ಕಾಲದಲ್ಲಿ ಅರಳೇಪೇಟೆ, ಕಬ್ಬನ್‌ಪೇಟೆ, ಎಲ್ಲಿ ನೋಡಿದರೂ ಇಂತಹ ಸಣ್ಣದೋ ದೊಡ್ಡದೋ ಭಜನೆ ಮನೆಗಳು ಮತ್ತು ದೇವಸ್ಥಾನಗಳು. ತಮ್ಮ ತಮ್ಮ ದಿನಚರಿ ಕೆಲಸಗಳನ್ನು ಮುಗಿಸಿಕೊಂಡು ಬಂದ ಭಾರಿ ವರ್ತಕರು, ಶ್ರೀಮಂತರೂ ಒಬ್ಬರನ್ನೊಬ್ಬರು ಭೇಟಿಮಾಡಿ, ದೇವರಿಗೆ ಮಂಗಳಾರತಿ ಮಾಡಿಸಿ, ಪ್ರಸಾದ ತೆಗೆದುಕೊಂಡು ಹೋಗುತ್ತಿದದ ಕಾಲ. ಹೀಗಾಗಿ ಎಲ್ಲರೂ ಎಲ್ಲರನ್ನೂ ಬಲ್ಲವರಾಗಿದ್ದ ಕಾಲ.
ಅರುಣಾಚಲನಿಗೆ ೧೪ ಅಥವಾ ೧೫ ವರ್ಷ ವಯಸ್ಸಿರಬಹುದು. ನಾರಾಯಣಸ್ವಾಮಿಯವರು ಇವರ ಶಾಸ್ತ್ರೀಯ ಸಂಗೀತದ ಪ್ರಥಮ ಗುರುಗಳಾದರು.
ನಾರಾಯಣಸ್ವಾಮಿಯವರು ಬಿಡಾರಂ ಕೃಷ್ಣಪ್ಪನವರ ಶಿಷ್ಯರು. ಗಾನವಿಶಾರದವರಾಗಿದ್ದ ಗುರುಗಳಂತೆಯೇ ಬಿಚ್ಚು ಮನಸ್ಸಿನಿಂದ ಪಾಠ ಹೇಳಿದರು. ಒಂದೆರಡು ವರ್ಷಗಳಲ್ಲೇ ಅರುಣಾಚಲ ಹಾರ್ಮೋನಿಯಂ ವಾದನದಲ್ಲಿ ಪಾರಂಗತನಾದ.
ಅರುಣಾಚಲಪ್ಪನ ಜೊತೆ ೫೫ ವರ್ಷಗಳ ಕಾಲ ಸ್ನೇಹ ಬೆಳೆಸಿದ್ದ ತಬಲಾ ರಂಗಪ್ಪನವರೊಂದಿಗೆ ಅರುಣಾಚಲಪ್ಪನ ಮನೆಯಲ್ಲೇ ಶಿನವಾರದ ಭಜನೆ ಮನೆ ಆರಂಭವಾಯಿತು.
ಪಿಟೀಲು ತಾಯಪ್ಪನವರು, ಪುಟ್ಟಪ್ಪನವರಂತಹ ಹಿರಿಯ ವಿದ್ವಾಂಸರು ಇವರ ಸಂಗೀತದ ಬೆಳವಣಿಗೆಯ ಪೋಷಕರಾದರು. ಚಿಂತಲಪಲ್ಲಿ ವೆಂಕಟರಾಯರು, ರಾಮಚಂದ್ರರಾಯರು, ಡಿ. ಸುಬ್ಬರಾಮಯ್ಯನವರು ಇಂತಹ ವಿದ್ವಾಂಸರೆಲ್ಲ ಒಬ್ಬೊಬ್ಬರೂ ಒಂದೊಂದು ವಾರ ಹಾಡುತ್ತಿದ್ದರು.
ಒಂದು ದಿನ ಇದ್ದಕ್ಕಿದಂತೆಯೇ “ಭೈರವಿ ಮತ್ತು ಬೇಗಡೆ” ರಾಗ ಹಾಡುವುದರಲ್ಲಿ ನಿಷ್ಣಾತರಾಗಿದ್ದ ಕೆಂಪೇಗೌಡರು ಅರುಣಾಚಲಪ್ಪನ ಮನೆಯಲ್ಲಿ ಹಾಡಿದರು. ಅರುಣಾಚಲಪ್ಪನ ಹಾರ್ಮೋನಿಯಂ ವಾದನ ಕೇಳಿ ಪರಮಾನಂದಪಟ್ಟ ಗೌಡರು ಹರಸಿ “ಅರುಣಾಚಲಪ್ಪನವರೇ ಇಂತಹ ಮಧುರನಾದ ಈ ತಬ್ಬಲಿ ವಾದ್ಯದಲ್ಲಿ ಇಂದೇ ಕೇಳಿದ್ದು” ಎಂದರು. ಇನ್ನು ಮುಂದೆ ನಾವೂ ಅರುಣಾಚಲನನ್ನು “ಅರುಣಾಚಲಪ್ಪನವರೇ”” ಎಂದು ಕರೆಯಬಹುದಲ್ಲವೇ? ಎಂದರು.
ಬಿಡಾರಂ ಕೃಷ್ಣಪ್ಪನವರ ಶಿಷ್ಯ ನಾರಾಯಣ ಸ್ವಾಮಿಯವರು ಬೆಂಗಳೂರು ಬಿಟ್ಟು ಹೊರಟಬೇಕಾಯಿತು.
ಅನಂತರ ಪಿಡೀಲು ವಾದನದಲ್ಲಿ ಹೆಸರಾಂತ ಹಿರಿಯರಾಗಿದ್ದ ತಾಯಪ್ಪನವರು ಮತ್ತು ಪುಟ್ಟಪ್ಪನವರ ಜೊತೆ ಅರುಣಾಚಲಪ್ಪ ಪಕ್ಕವಾದ್ಯ ನುಡಿಸುತ್ತಿದ್ದರು. ಪಿಟೀಲು ವಾದನದ ಜೊತೆ ಪಕ್ಕವಾದ್ಯ ನುಡಿಸಿ ಅರುಣಾಚಲಪ್ಪನವರ ವಾದನ ಇನ್ನೂ ಹೆಚ್ಚು ಮಧುರವಾಯಿತು. ಪುಟ್ಟಪ್ಪನವರಿಗೆ ಇವರಲ್ಲಿ ಆತ್ಮೀಯತೆ ಹಾಗೂ ವಾತ್ಯಲ್ಯ ಬೆಳೆದು, ತಾವಾಗಿಯೇ ಪ್ರೌಢಪಾಢ ಹೇಳಿಕೊಮಡಲು ಒಪ್ಪಿದರು. ಅವರ ಸಂಗೀತ ಜ್ಞಾನ ಬಹುದೊಡ್ಡದು. ಮನೋಧರ್ಮ ಅತಿ ಮಧುರ, ಮೈಸೂರು ಟಿ.ಚೌಡಯ್ಯನವರಿಗೆ ಕೀರ್ತಿ ಬರುವ ಮೊದಲು, ತಾಯಪ್ಪ ಮತ್ತು ಪುಟ್ಟಪ್ಪನವರಿಗಿದ್ದ ಹೆಸರು ಖ್ಯಾತಿ ನಮ್ಮ ನಾಡಿನಲ್ಲಿ ಮತ್ಯಾರಿಗೂ ಇರಲಿಲ್ಲವೆನ್ನಬಹುದು. ಪುಟ್ಟಪ್ಪನವರ ಗುಣವೂ ಹಾಗೆಯೇ. ಮಿತಭಾಷಿ. ಆಡಿದ್ದೆಲ್ಲ ಮುತ್ತಿನಂತಹ ಮಾತುಗಳು. ರಾಜಗಂಭೀರ. ಆದರೆ ಎಲ್ಲರಲ್ಲೂ ವಿನಯಶೀಲರು. ಒಟ್ಟಿನಲ್ಲಿ ಬಹುದೊಡ್ಡ ವ್ಯಕ್ತಿ.
ಪುಟ್ಟಪ್ಪನವರಲ್ಲಿ ಅರುಣಾಚಲಪ್ಪನವರಿಗಾದ ಪಾಠ ಅಮೂಲ್ಯವಾದದ್ದು.  ಅವರ ಮನೋಧರ್ಮದಂತೆಯೇ ಇವರದ್ದೂ ಮೃದುಮಧುರ. ಸಂಗೀತದಲ್ಲಿ ಮಹಾಭಾವುಕರಾದರು. ಎರಡು ನಿಮಿಷ ನುಡಿಸಲಿ, ಇಪ್ಪತ್ತು ನಿಮಿಷ ನುಡಿಸಲಿ, ನುಡಿಸಬೇಕಾದ ಕರಾಗ-ರಸಗಳ ರಸಭಟ್ಟಿಯನ್ನೇ ಇಳಿಸುವಷ್ಟು ಸೂಕ್ಷ್ಮವಾಯಿತು ಅವರ ಸಂಗೀತಜ್ಞಾನ. ಗಾಯಕರೋ, ವಾದಕರೋ, ಯಾರಾದರೂ ಸರಿ, ಅವರ ಸಂಗೀತವನ್ನು ಹಾಗೇ ಅಚ್ಚಳಿಸುತ್ತಿದ್ದರು. ಅಷ್ಟೇ ಅಲ್ಲ, ಬಹುವೇಳೆ ಅವರವರ ಸಂಗತಿಗಳನ್ನು ಅವರ ಜೊತೆಯಲ್ಲೇ ನುಡಿಸುತ್ತಿದ್ದರು. ಅಂತಹ ಇಂಗಿತಜ್ಞರಾದ ಪಕ್ಕವಾದ್ಯಗಾರರನ್ನು ನಾನಂತೂ ನನ್ನ ಜನ್ಮದಲ್ಲೇ ಕಾಣಲಿಲ್ಲ. ಯಾರಿಗೆ ತಾನೇ ಬೇಡ ಅಂತಹ ಸುಪಕ್ವ ಪಕ್ಕವಾದ್ಯ!
ಇಷ್ಟನ್ನೂ ಸಾಧಿಸಿದಾಗ ಅರುಣಾಚಲಪ್ಪನವರಿಗೆ ವಯಸ್ಸು, ಕೇವಲ ಇಪ್ಪತ್ತು ವರ್ಷ. ಅದೇನು ಗ್ರಹಚಾರವೂ ಇದ್ದಕ್ಕಿದ್ದಂತೆಯೇ ಅವರ ಮೊದಲನೇ ಹೆಂಡತಿ ಮೃತಪಟ್ಟರು. ಮತ್ತೆ ಯೋಚನೆಗಿಟ್ಟುಕೊಂಡಿತು ಅವರ ಚಿಕ್ಕಪ್ಪನವರಿಗೆ. ಆದಷ್ಟು ಬೇಗ ಎರಡನೇ ಮದುವೆ ಮಾಡಿದರು. ಆಕೆಯ ಹೆಸರು ಅನ್ನಪೂರ್ಣಮ್ಮ ಎಂದು.
ಅನ್ನಪೂರ್ಣಮ್ಮ-ಅರುಣಾಚಲಪ್ಪನವರದ್ದು ಅನುಕೂಲ ದಾಂಪತ್ಯ. ಬಹು ಅನುಸರಣೆಯ ಬುದ್ದಿ, ಆಕೆಯದು. ಎರಡು-ಮೂರು ವರ್ಷಗಳಲ್ಲಿ ಇವರಿಬ್ಬರ ಸಂಸಾರ ಒಂದು ಹದಕ್ಕೆ ಬಂದು ಅಚ್ಚುಕಟ್ಟಾಯಿತು. ಒಬ್ಬರನೊಬ್ಬರು ಚೆನ್ನಾಗಿ ಅರ್ಥಮಾಡಿಕೊಂಡರು. ಅರುಣಾಚಲಪ್ಪನವರ ಸಂಗೀತ ವ್ಯಾಸಂಗ, ಅಭ್ಯಾಸ, ವೃತ್ತಿ ಎಲ್ಲಕ್ಕೂ ಅನುಕೂಲರಾದರು ಅನ್ನಪೂರ್ಣಮ್ಮ. ಹೆಂಡತಿ, ಅವರಿಗೆ ಪರಮ ಆಪ್ತಳೂ, ಸ್ನೇಹಿತೆಯೂ ಆದಳು.
೧೯೨೩ರಲ್ಲಿ, ಈ ದಂಪತಿಗಳಿಗೆ ತಕ್ಕ ಮಗ ಹುಟ್ಟಿದ. ವೀರಭದ್ರಯ್ಯ ಎಂದು ತಮ್ಮ ತಂದೆಯ ಹೆಸರನ್ನೇ ಇಟ್ಟರು ಅರುಣಾಚಲಪ್ಪ. ಮಗು ಅವರ ತದ್ರೂಪ.
ಸಂಸಾರ ಸುಖದ ಭಾಗ್ಯ ವಿಫುಲವಾಗಿ ಲಭಿಸಿತು. ಅನುಕೂಲಳಾದ ಹೆಂಡತಿ, ಅನುಗುಣನಾದ ಮಗ, ಇನ್ನೇನು ಬೇಕು ಸಂಸಾರ ಸುಖಕ್ಕೆ! ವಯಸ್ಸು ಕೂಡ ತನಗೆ ೨೮ ತುಂಬಿರಲಿಲ್ಲ. ಸಂಗೀತ, ಸಂಸಾರ ಎರಡರಲ್ಲೂ ಇಷ್ಟಾರ್ಥಗಳನ್ನೆಲ್ಲ ಪಡೆಯಲು ಬೇಕಾದಷ್ಟು, ಆಯಸ್ಸೂ ಉಳಿದಿತ್ತು.
ಈ ವೇಳೆಗಾಗಲೇ ಅರುಣಾಚಲಪ್ಪನವರ ಕೀರ್ತಿ ಮೈಸೂರು ದೇಶದ ಮುಖ್ಯ ಎಡಗಳಲ್ಲೆಲ್ಲ ಮುಟ್ಟಿತು. ಕಚೇರಿಗಳ ಕರೆ ಬೇಕಾದಷ್ಟಿತ್ತು. ಸಂಗೀತ ಸುಖಸವಿಯಬಲ್ಲ ರಸಿಕರ ಬಾಯಲ್ಲೆಲ್ಲ, “ಯಾರೋ ಅರುಣಾಚಲಪ್ಪನಂತೆ ಆತ ಕೈ ಇಟ್ಟರೆ ಸಾಕು, ಹಾರ್ಮೋನಿಯಂ ಮಾತಾಡುತ್ತಂತೆ!” ಎಂಬ ಮೆಚ್ಚುಗೆಯ ಮಾತುಗಳೇ!.
ನಾಟಕ ಶಿರೋಮಣಿ ವರದಾಚಾರ್ಯರಿಗಂತೂ ಇವರನ್ನು ಕಂಡರೆ ತುಂಬು ವಾತ್ಸಲ್ಯ, ಇವರ ವಾದನವನ್ನು ಕೇಳಿ ಆನಂದಪಟ್ಟು ಮನಸಾರ ಆಶೀರ್ವದಿಸಿದ ಮಹಾನ್‌ ಕಲಾವಿದರಾದ ವರದಾಚಾರ್ಯರು ತಮ್ಮ ಅಪೂರ್ವ ಕಲಾಪ್ರತಿಭೆಯಿಂದ ಜಗತ್ತನೇ ಸೂರೆಗೊಂಡವರು. ಅವರ ನಾಟಕಗಳಿಗೆ ಹಾರ್ಮೋನಿಯಂ ನುಡಿಸಲು, ಇವರನ್ನು ಪ್ರೀತಿಯಿಂದ ಆಹ್ವಾನಿಸಿದರು. ನಾಟಕದಲ್ಲಿ ಕವರು ಹಾಡಿದ ಹಾಡು, ಮಹಾವಿದ್ವಾಂಸರೂ ಮಣಿಯುವಂತೆ ಮಾಡುತ್ತಿತ್ತು. “ಶಾಕುಂತಲ” ನಾಟಕದಲ್ಲಿ ಅವರು ಹಾಡಿದ, ಹಾಡುತ್ತಿದ್ದ “ಝಂಜೂಟಿ” ರಾಗದ ವೈಭವಕ್ಕೆ ಪಿಟೀಲಿನ ಮಹಾ ವಿದ್ವಾಂಸರಾಗಿದ್ದ ತಿರುಚ್ಚಿ ಗೋವಿಂದಸ್ವಾಮಿ ಪಿಳ್ಳೆಯವರು, ಸಂತಸದ ಕಣ್ಣೀರು ಸುರಿಸಿದರಂತೆ. ವರದಾಚಾರ್ಯರ ಹಾಡಿಕೆಯನ್ನು ಅಷ್ಟೇ ಭವ್ಯವಾಗಿ ಅರುಣಾಚಲಪ್ಪ, ಹಾರ್ಮೋನಿಯಂನಲ್ಲಿ ಇಳಿಸುತ್ತಿದ್ದರು.
ಹಿರಿಯರಾದ ತಾಯಪ್ಪ, ಪುಟ್ಟಪ್ಪ, ಕರೂರು ಕೃಷ್ಣರಾಯರು, ಚಿಂತಲಪಲ್ಲಿ ವೆಂಕಟರಾಯರು, ಇವರೆಲ್ಲರ ಕಚೇರಿಗಳಿಗೆ ನುಡಿಸಿ, ತಮ್ಮ ಕಲಾಪ್ರತಿಭೆಯನ್ನು, ಅವರ ವಿದ್ವತ್ತಿಗೆ ಸಮನಾಗಿ ಬೆಳೆಸಿಕೊಂಡರು. “ನಮ್ಮ ಅರುಣಾಚಲಪ್ಪನ ಪಕ್ಕವಾದ್ಯವಿದ್ದಾಗ, ಕಚೇರಿ ಕೊಡೋಣ ಅಂದ್ರೇನು” ಎಂದು ಅವರೆಲ್ಲ ಅಭಿಮಾನಪಟ್ಟರು.
೧೯೨೭ರಲ್ಲಿ ವರದಾಚಾರ್ಯರು ತೀರಿಕೊಂಡಾಗ, ರಂಗಭೂಮಿ ಪ್ರಪಂಚವೇ ಬರಿದಾಯಿತು. ಅವರ ನಾಟಕದ ಶಿಷ್ಯನಾದ, ಬಿ.ಎಸ್‌. ರಾಜಯ್ಯಂಗಾರ್ಯರು ಅರುಣಾಚಲಪ್ಪನವರ ಪರಮ ಸ್ನೇಹಿತರಾದರು. ಇಲ್ಲಿಂದ ಒಂದು ಹೊಸಯುಗವೇ ಪ್ರಾರಂಭವಾಯಿತು ಕರ್ನಾಟಕ ಸಂಗೀತವಲಯದಲ್ಲಿ. ಅಯ್ಯಂಗಾರ್ಯರ ಮಧುರ ಕಂಠ ಅತಿ ತಾರಸ್ಥಾಯಿ ಷಡ್ಜವನ್ನು ಸುಲಭವಾಗಿ ತಲುಪುತ್ತಿತ್ತು. ಇವರಿಬ್ಬರ ಸಮ್ಮೇಳನದಲ್ಲಿ ನಡೆದ ಎರಡು ಮುಖ್ಯವಾದ ‘ಅಗ್ನಿ-ಪರೀಕ್ಷೆ’ಯನ್ನು ಪರಿಶೀಲಿಸೋಣ. ಒಂದು ಮೈಸೂರು ಅರಸರಾದ ನಾಲ್ವಡಿ ಕೃಷ್ಣರಾಜ ಒಡೆಯರ್ ಅವರ ಆಸ್ಥಾನದಲ್ಲಿ. ಮತ್ತೊಂದು “ಬೆನಾರಸ್‌ ಹಿಂದೂ ಯೂನಿವರ್ಸಿಟಿ” ಉಪಕುಲಪತಿ ಪಂಡಿತ ಮದನ ಮೋಹನ ಮಾಳವೀಯರ ಗೌರವ ಸಮ್ಮುಖದಲ್ಲಿ.
ಬಿ.ಎಸ್‌. ರಾಜಯ್ಯಂಗಾರ್ಯರ ದಿವ್ಯಕಂಠ ಮಾಧುರ್ಯ ಒಂದೆರಡು ವರ್ಷಗಳಲ್ಲಿ ಮನೆಮಾತಾಯ್ತು. ಅವರ ಜೊತೆ ಹಾರ್ಮೋನಿಯಂ ನುಡಿಸುತ್ತಿದ್ದ ಅರುಣಾಚಲಪ್ಪನವರ ಕೀರ್ತಿಯೂ ಹಾಗೆಯೇ ಚಿಗುರಿತು.
ಕಂರ್ಟೋ ಮೆಂಟ್‌ “ಒಡಿರ್ಯ” ರೆಕಾರ್ಡಿಂಗ್‌ ಕಂಪೆನಿಯಿಂದ ಇಬ್ಬರಿಗೂ ಆಹ್ವಾನ. ಗಾನವಿಶಾರದ ಬಿಡಾರಂ ಕೃಷ್ಣಪ್ಪನವರು ಹಾಡುತ್ತಿದ್ದ ಪುರಂದರ ದಾಸರ “ಜಗದೋದ್ಧಾರನ” ಮೈಸೂರು ದೇಶದಲ್ಲೆಲ್ಲ ಪ್ರಖ್ಯಾತವಾಗಿತ್ತು.
ರಾಜಯ್ಯಂಗಾರ್ ಮತ್ತು ಅರುಣಾಚಲಪ್ಪ ಬಿಡಾರಂ ರವರ ಆಶೀರ್ವಾದ ಪಡೆಯಲು ಮೈಸೂರಿಗೆ ತೆರಳಿದರು.
ಇವರಿಬ್ಬರ ಶ್ಲಾಘನೀಯ ಜೊತೆ ಹಾಗೂ ಸಂಗೀತದ ಹೆಸರು ಅವರ ಕಿವಿಗೂ ಬಿದ್ದಿತ್ತು. ಇಬ್ಬರ ಸಂಗೀತವನ್ನೂ ಕೇಳಿ ಆನಂದಪಟ್ಟು, ತುಂಬು ಹೃದಯದಿಂದ ಆಶೀರ್ವದಿಸುತ್ತ “ಅರುಣಾಚಲಪ್ಪ ಈ ಹಾರ್ಮೋನಿಯಂ ವಾದ್ಯ ನಿನಗಾಗಿಯೇ ನಿರ್ಮಾಣವಾಗಿದೆ. ಅದರ ನಾದ ಸೂಕ್ಷ್ಮತೆಯನ್ನು ನಿನ್ನಂತೆ ಅರಿತವರನ್ನು ನಾನು ನೋಡಿಲ್ಲ! ನಿನಗೆ ಮತ್ತು ಆ ವಾದ್ಯಕ್ಕೆ ಅಮರಕೀರ್ತಿ ಲಭಿಸುತ್ತೆ” ಅವರಿವರ ಮಾತು ಕೇಳಿ ಪಿಟೀಲು-ಗಿಟೀಲು ಅಂತ ಕೈ ಹಾಕಬೇಡ ಎಂದು ಹೇಳಿದರಂತೆ. ಇದನ್ನು ಅರುಣಾಚಲಪ್ಪ ನೆನೆಯುತ್ತಿದ್ದರು. ಅವರು ಹೆಸರು ಹೇಳಿ ಮನೆ ದೀಪ ಹಚ್ಚಬೇಕು ಎಂದು ಭಕ್ತಿಯಿಂದ ಸ್ಮರಿಸುತ್ತಿದ್ದರು.
ಮೈಸೂರು ಅರಸರಾದ ನಾಲ್ವಡಿ ಕೃಷ್ಣರಾಜ ಒಡೆಯರ್ ಅವರ ಸಮ್ಮುಖದಲ್ಲಿ ಇವರಿಬ್ಬರ ಸಂಗೀತ ಏರ್ಪಡಿಸುವ ಅಭಿಮಾನ ಬಿಡಾರಂ ರವರಿಗೆ ಹುಟ್ಟಿತು. ಮಹಾಸ್ವಾಮಿಯವರಲ್ಲಿ ಅರಿಕೆ ಮಾಡಿದರು. ಮಹಾಸ್ವಾಮಿಗಳು ಹಸನ್ಮುಖರಾಗದೆ “ಏಕೆ, ಈ ತಬ್ಬಲಿ ವಾದ್ಯದ ಸಂಗೀಥ ನಮ್ಮ ಕಿವಿಗೆ ಬೀಳಿಸುತ್ತೀರಿ” ಎಂದರು. ಆ ವಾದ್ಯದ ನುಡಿಸಾಣಿಕೆ ಖಾವಂದರ ಕಿವಿಗೆ ಬೀಳಬೇಕೆಂದು ನನ್ನ ಇಷ್ಟ. ನೀವು ಕೇಳದಿದ್ದರೆ ನಾನು ಕಲಿಸಿರುವ ಸಂಗೀತ ವ್ಯರ್ಥವಲ್ಲವೇ? ಅರ್ಧಗಂಟೆ ಅವಕಾಶಮಾಡಿಕೊಡಬೇಕೆಂದು ಕೋರುತ್ತೇನೆ. ಹಾಗೇನಾದರೂ ಬೇಸರವಾದಲ್ಲಿ, ಅಲ್ಲಿಗೇ ಸಂಗೀತ ಕಚೇರಿ ನಿಲ್ಲಿಸಿಬಿಡಬಹುದಲ್ಲಾ ಎಂದರು. ಪ್ರಭುಗಳು ‘ಸರಿ’ ಎಂದರು.
ಅರುಣಾಚಲಪ್ಪನವರಿಗೆ “ನೋಡು, ಅರುಣಾಚಲಪ್ಪ, ಮಹಾಸ್ವಾಮಿಯವರಿಗೆ ಈ ವಾದ್ಯದ ವಿಷಯದಲ್ಲಿ ಒಳ್ಳೆ ಅಭಿಪ್ರಾಯವಿಲ್ಲ, ಪ್ರಸನ್ನ ಸೀತಾರಾಮನ ಮೇಲೆ ಭಾರಹಾಕಿ ಧೈರ್ಯವಾಗಿ ನುಡಿಸು” ಅಂದರು.
ಅರಮನೆಯಲ್ಲಿ ಖಾಸಾ ಸಭೆ ಸೇರಿದೆ. ಘೋಷದಲ್ಲಿ ರಾಣಿವಾಸದವರು ಹಾಗೂ ಆಸ್ಥಾನವಿದ್ವಾಂಸರು ಸೇರಿದ್ದಾರೆ. ರಾಜಯ್ಯಂಗಾರ್ಯರಿಗೂ ಅರುಣಾಚಲಪ್ಪನವರಿಗೂ ಮೈಜುಮ್ಮೆಂದಿತು. ಮಹಾಸ್ವಾಮಿಯವರೇನೂ ಹರ್ಷಚಿತ್ತರಾಗಿದ್ದಂತೆ ಕಂಡುಬರಲಿಲ್ಲ. ಸ್ವಲ್ಪಹೊತ್ತು ಕೇಳಿ ಮೇಲೇಳುವುದು ಅನ್ನುವಂತೆ ಇತ್ತು ಅವರ ಮುಖಭಾವ.
ಸರಿ, ಕಚೇರಿ ಆರಂಭವಾಯಿತು. ರಾಜಯ್ಯಂಗಾರ್ಯರ ತುಂಬು ಕಂಠದ ಮಾಧುರ್ಯ ಸಭಾಂಗಣವನ್ನು ತುಂಬಿತು. ಒಂದು ರಾಗವನ್ನು ಚೆನ್ನಾಗಿ ಆಲಾಪನೆ ಮಾಡಿ ಅರುಣಾಚಲಪ್ಪನವರಿಗೆ ಬಿಟ್ಟರು. ಅರುಣಾಚಲಪ್ಪನವರು ಬಿಡಾರಂರವರ, ಅಯ್ಯಂಗಾರ್ಯರ, ತಮ್ಮ ಮೂವರ ಯಶಸ್ಸಿಗಾಗಿ ಸವೇಶ್ವರನಲ್ಲಿ ಮೊರೆಯಿಟ್ಟರು. ಹಾರ್ಮೋನಿಯಂ ವಾದ್ಯದಲ್ಲಿ ರಾಗಾಲಾಪನೆ ಶುರುವಾಯಿತು. ಅಂತರಂಗದ ಮೊರೆ ಕೇಳಿದ ಸರ್ವೇಶ್ವರ ಆ ಬೆರಳುಗಳಲ್ಲಿ ಕಮೋಡಿ ತುಂಬಿರಬೇಕು. ಅತ್ಯುತ್ತಮವಾಗಿ ನುಡಿಸಿದರು ಅರುಣಾಚಲಪ್ಪ.
ಮಹಾಸ್ವಾಮಿಯವರು “ಈ ವಾದ್ಯದಲ್ಲಿ ಇಂತಹ ಮಧುರವಾದ, ಸಂಗೀತ ನಾವು ಕೇಳಿಯೇ ಇರಲಿಲ್ಲ. ಇನ್ನು ಮುಂದೆ ಪ್ರತಿವರ್ಷವೂ ದಸರಾ ಮತ್ತು ನಮ್ಮ ವರ್ಧಂತಿ ಶುಭ ಸಮಯದಲ್ಲಿ ನಿಮ್ಮ ಕಚೇರಿ ನಡೆಯಲಿ. ನಿಮ್ಮಿಂದ ನಮ್ಮ ದೇಶದ ಕೀರ್ತಿ ವರ್ಧಿಸಲಿ” ಎಂದು ಹಾರೈಸಿದರು. ಈ ಪ್ರಥಮ ಅಗ್ನಿಪರೀಕ್ಷೆಯಲ್ಲಿ ಇಬ್ಬರ ಭವಿಷ್ಯವೂ ಶೋಭಿಸಿತು.
ದಕ್ಷಿಣ ಭಾರತದಲ್ಲಿ ಜಯಭೇರಿ ಹೊಡೆದ ಮೇಲೆ, ಉತ್ತರ ಭಾರತದ ಸರದಿ. ಬಿ.ಎಸ್‌. ರಾಜಯ್ಯಂಗಾರ್ಯರವರ, “ಕ್ಷೀರಸಾಗರ ಶಯನ” ಸುಪ್ರಸಿದ್ಧವಾಯಿತು. ಇವರು ಹೋದಲ್ಲೆಲ್ಲಾ ರಾಜೋಪಚಾರ. ಆಗ ಪ್ರಸಿದ್ಧಿಗೆ ಬರುತ್ತಿದ್ದ ಪಾಪಾ ವೆಂಕಟರಾಮಯ್ಯರ್ ರವರೂ ಇವರಿಗೆ ಪಕ್ಕವಾದ್ಯ ನುಡಿಸುತ್ತಿದ್ದರು. ದಕ್ಷಿಣಾ ಮೂರ್ತಿ ಪಿಳ್ಳೆ (ಕಲಿಯುಗದ ನಂದಿಕೇಶ್ವರ ಎಂದು ಪ್ರಖ್ಯಾತರಾಗಿದ್ದವರು) ಮತ್ತು ನಾಯನಪಿಳ್ಳೆಯವರು ಇವರಿಬ್ಬರನ್ನು ಕಾಂಜೀವರಂನಲ್ಲಿ ನಡೆಸುತ್ತಿದ್ದ ಶ್ರೀತ್ಯಾಗರಾಜರ ಆರಾಧನೆಗೆ ಕರೆಸುತ್ತಿದ್ದರು.
ರಾಜಯ್ಯಂಗಾರ್ಯರಿಗೆ ಅರುಣಾಚಲಪ್ಪನವರೊಂದಿಗೆ ಉತ್ತರಭಾರತದ ಪ್ರವಾಸ ಮಾಡಬೇಕೆಂಬ ಆಕಾಂಕ್ಷೆಕ ಹುಟ್ಟಿತು. ನಿಶ್ಚಯವೂ ಆಯಿತು. ಪ್ರವಾಸ ಹೊರಟು ಪೂನಾ, ಬೊಂಬಾಯಿ, ಕರಾಚಿ, ಲಾಹೋರ್‌, ದೆಹಲಿ, ಅಹಮದಾಬಾದ್‌, ಕಲ್ಕತ್ತಾ ಹೀಗೆ ಸಂಗೀತಾಪೇಕ್ಷಿಗಳ ಮುಖ್ಯವಾದ ಕೇಂದ್ರಗಳಲ್ಲಿ  ಕಚೇರಿ ಮುಗಿಸಿ, ಕಾಶಿಗೆ ಹೋಗುವ ಯೋಚನೆ ಮಾಡಿದರು. ಎಲ್ಲೆಲ್ಲೂ ಜಯಭೇರಿಯೇ. ಪ್ರವಾಸ ಕಾಲದಲ್ಲೇ ಮತ್ತೊಂದು ಸ್ಮರಣೀಯ ಪ್ರಸಂಗ ಕಾಶಿಯಲ್ಲಿ ನಡೆಯಿತು.
ಕಾಶೀ ಹಿಂದೂವಿಶ್ವವಿದ್ಯಾಲಯದ ಉಪಕುಲಪತಿ ಪಂಡಿತ ಮದನ ಮಾಳವೀಯ ಜೀ ಯವರಿಗೆ, ಇವರನ್ನು ಕರೆಸಿ ಇವರ ಸಂಗೀತ ಎಲ್ಲರಿಗೂ ಕೇಳಿಸಬೇಕೆಂಬ ಸದ್ಬಯಕೆ. ಅವರನ್ನು ಕಂಡು ಕೇಳಿದರು. ಇಬ್ಬರೂ ಒಪ್ಪಿದರು. ಮಾಳವಿಯರು, ಅರುಣಾಚಲಪ್ಪ-ಹಾರ್ಮೋನಿಯಂ ಎಂದಿದ್ದುದನ್ನು ನೋಡಿ ಹೌಹಾರಿದರು. ಸಂಗೀತ ಕೇಳುವ ಅವರ ಬಯಕೆಯೇ ಬತ್ತಿದಂತಾಯ್ತು. ಮಾಳವೀಯರು, “ಕ್ಷಮಿಸಬೇಕು ಕರ್ನಾಟಕ ಸಂಗೀತ ಹಿರಿಯ ಸಂಪ್ರದಾಯದ್ದು. ಈ ಕ್ಷುಲ್ಲಕ ವಾದ್ಯದೊಡನೆ ಅದನ್ನು ಕೇಳುವ ಪಾಪ ನಮ್ಮ ತಲೆಗೆ ಕಟ್ಟಬೇಡಿ” ಎಂದರು ತಾತ್ಸಾರದಿಂದ, ಅಯ್ಯಂಗಾರ್ಯರವರ ಮನೋಧರ್ಮ ಅವರ ಶಾರೀರದಷ್ಟೇ ಪುಷ್ಟವಾದದ್ದು. “ಮಾಳವೀಯಜೀ, ತಾವು ತಮ್ಮ ಭಾರತದ ಜನರಿಗೆಲ್ಲ ಮಾನ್ಯರು. ಅರುಣಾಚಲಪ್ಪನವರ ವಾದನ ಮಹಿಮೆ ಕೇಳದೆಯೇ ಹೀಗೆ ಹೇಳಬಹುದೇ” ಎಂದರು. “ಆಗಲಿ ಅವರ ವಾದ್ಯವನ್ನು ಇಟ್ಟುಕೊಳ್ಳಿ. ಆದರೆ ಅವರಿಗೆ ವಿಶ್ವವಿದ್ಯಾಲಯದಿಂದ, ಪಾರಿತೋಷಕ ಕೊಡಲಾರೆ” ಎಂದರು.
ಯೂನಿವರ್ಸಿಟಿಯ ಮಹಾ ಮೇಧಾವಿಗಳ ಸಭೆ, ಜೊತೆಗೆ ಆಹ್ವಾನಿತ ರಸಿಕರು, ಅಯ್ಯಂಗಾರ್ಯರು ಒಂದೆರಡು ಕೃತಿಗಳನ್ನು ಹಾಡಿ, ಸೊಗಸಾಗಿ ರಾಗಾಲಾಪನೆ ಮಾಡಿ “ಭರ್ಜರಿಯಾಗಿ ನುಡಿಸಿ, ಸಾರ್” ಎಂದರು. ಮತ್ತೆ ಅಂತಹುದೇ ಮೋಡಿ ಆ ಬೆರಳುಗಳಲ್ಲಿ! ಕೇಳಿದವರು ನಂಬದಾದರು!.
ಮುಂದಿನ ಸಾಲಿನಲ್ಲಿ ಮಂಡಿಸಿದ್ದ ಮಾಳವೀಯಜೀ, ಧಿಡೀರನೆ ಆಚೆಗೆ ಹೋಗಿ, ಮತ್ತೆ ಬಂದರು. ಆಗ ಅವರೆಂದ ಮಾತುಗಳಿವು. “ಬಂಧುಗಳೇ, ಜೀವನದಲ್ಲಿ ಆದಷ್ಟೂ ತಪ್ಪು ಮಾಡಬಾರದೆಂದುಕೊಂಡು ಇರುವವನು ನಾನು, ಆದರೆ, ಇಂದು ಬೆಳಿಗ್ಗೆ ನಾನೊಂದು ದೊಡ್ಡ ಅಪಚಾರ ಮಾಡಿದೆ.” “ಕಲಾತಪಸ್ವಿಯೊಬ್ಬರನ್ನು, ಆತನ ಮಹಿಮೆ ಅರಿಯುವ ಮೊದಲೇ ಅವಹೇಳನ ಮಾಡಿದೆ. ಆ ತಪ್ಪನ್ನು ಒಪ್ಪಿಕೊಂಡು ಅರುಣಾಚಲಪ್ಪನವರನ್ನು “ಕ್ಷಮಿಸಿ” ಎಂದು ಕೋರುತ್ತೇನೆ. ಈಗ ತಾನೇ ಅವರಿಗಾಗಿ ತರಿಸಿರುವ “ಸ್ವರ್ಣಪದಕವನ್ನು” ರಾಜಯ್ಯಂಗಾರ್ಯರ ಅನುಮತಿ ಪಡೆದು, ವಿದ್ವತ್‌ ಪುರಸ್ಕಾರ ಅವರಿಗೇ ಮೊದಲು ನೀಡುತ್ತೇನೆ. ಅವರ ಉಪಾಸನೆ ಮತ್ತು ಸಿದ್ಧಿ ಇನ್ನೂ ಹೆಚ್ಚಲಿ” ಎಂದು ಮಹಾಸಭೆಯ ಹರ್ಷದೊಂದಿಗೆ ಹರಸಿದರು. ನಿಜಕ್ಕೂ ಆ ವಾದ್ಯ ಅರುಣಾಚಲಪ್ಪನವರ ಕೈಲಿ ಧನ್ಯವಾಯಿತು.
ಪ್ರವಾಸವನ್ನು ಮುಗಿಸಿ ಬಂದ ಮೇಲೆ, “ವಿದ್ವಾಂಸರಿಗೆ ಬೇಕಾಗುವ ವಾದ್ಯಗಳು ಮತ್ತು ವಾದ್ಯೋಪಕರಣಗಳನ್ನು ಒದಗಿಸುವ, ಹಾರ್ಮೋನಿಯಂ ಅಂಗಡಿಯನ್ನು ಬಳೇಪೇಟೆಯಲ್ಲಿ ತೆಗೆದು, ಅದಕ್ಕೆ ಅರುಣಾಮ್ಯೂಸಿಕಲ್ಸ್‌” ಎಂದು ೧೯೩೩ನೇ ಇಸವಿಯಲ್ಲಿ ಹೆಸರಿಟ್ಟರು. ಅದು ಅರುಣಾಚಲಪ್ಪನವರು ಬದುಕಿರುವವರೆಗೂ ಎಲ್ಲ ವಿದ್ವಾಂಸರೂ ದಿನವೂ ಸೇರುವ ತಾಣವಾಯಿತು. ಎಲ್ಲರಲ್ಲೂ ಒಂದೇ ಅಭಿಮಾನ, ಅವರಲ್ಲಿಗೆ, ಬಂದವರೆಲ್ಲ ವಿನೋದದಿಂದ ಕಾಲಕಳೆದು, ಅವರ ಆತಿಥ್ಯ ಸ್ವೀಕರಿಸಿ ಹೋಗುತ್ತಿದ್ದರು. ಬೆಂಗಳೂರಿಗೆ ಬಂದು ನೆಲೆಸುವ ವಿದ್ವಾಂಸರಿಗೆಲ್ಲ, ಅದೊಂದು ತೌರು ಮನೆ.
ಆಲತ್ತೂರು ವೆಂಕಟೇಶಯ್ಯನವರು, ಅರುಣಾಚಲಪ್ಪನವರಿಗೆ ಕಾವ್‌ ಬೆಲ್ಲೋಸ್‌ ಮಹಿಮೆ ತಿಳಿಸಿದರು. ತಮ್ಮ ಕಾರ್ಯಾಗಾರದಲ್ಲಿಯೇ ಅದನ್ನು ತಯಾರು ಮಾಡಿಸಿದರು. ಅದರ ವಿಶೇಷವೆಂದರೆ, ಪಿಟೀಲಿನಲ್ಲಿ ಕಮಾನು ನಿಂತರೆ, ನಾದ ಹೇಗೆ ನಿಲ್ಲುವುದೋ ಹಾಗೆ ಈ ವಾದ್ಯದಲ್ಲೂ ನಿಲ್ಲುತ್ತಿತ್ತು ಅದಕ್ಕೆ ಬೇಕಾದ ಅಭ್ಯಾಸ ಅವ್ಯಾಹತವಾಗಿ ನಡೆಯುತ್ತಿತ್ತು. ಅವರ ಅಭ್ಯಾಸ ವಿಶ್ವಾಮಿತ್ರರ ತಪಸ್ಸಿನಂತೆ ಇವರು ಸಂಗೀತ ಕಚೇರಿಗೋ, ಹರಿಕಥೆಗೋ ಪಕ್ಕವಾದ್ಯ ನುಡಿಸಿ ಮನೆಗೆ ಬರುವ ಹೊತ್ತಿಗೆ ಮಧ್ಯರಾತ್ರಿಯಾಗಿರುತ್ತಿತ್ತು. ಶಿಷ್ಯರೆಲ್ಲ ತೂಕಡಿಸುತ್ತಿದ್ದ ದಿನಗಳೇ ಜಾಸ್ತಿ. ಅನ್ನಪೂರ್ಣಮ್ಮನವರು ಎಲ್ಲರಿಗೂ ಕೈತುತ್ತು ಹಾಕಿ ಊಟ ಮಾಡಿಸುತ್ತಿದ್ದರು.
ಹೊನ್ನಪ್ಪಭಾಗವತರ್, ಪಾಪಯ್ಯ, ಗುಂಡಪ್ಪ, ವಿಶ್ವನಾಥ್‌ ಇವರೆಲ್ಲರಿಗೂ ಮಧ್ಯರಾತ್ರಿಯಲ್ಲಿ ಪಾಠ. ಮುಗಿಯುವ ವೇಳೆಗೆ ಬೆಳಗಿನ ಝಾವ ಮೂರುಗಂಟೆಯಾದರೂ ಆಗುತ್ತಿತ್ತು. ಆಮೇಲೆ ತಮ್ಮ ಅಭ್ಯಾಸ, ಹಾರ್ಮೋನಿಯಂ ಮೇಲೆ ಎಚ್ಚರವಾಗುವವರೆಗೆ ತಲೆಯಿಟ್ಟು ಮಲಗುವುದು ಮತ್ತೆ ತಿರುಗಿ ಅಭ್ಯಾಸ.
ಇವರ ಶಿಷ್ಯರಲ್ಲಿ ಮುಖ್ಯರಾದವರು ಮುನಿರಾಮಯ್ಯ, ಗುಂಡಪ್ಪ, ನರಸಿಂಹಯ್ಯ ಮತ್ತು ಪಾಪಯ್ಯ.
ಶ್ರೀ ರಾಘವೇಂದ್ರ ಸ್ವಾಮಿಗಳ ಅವಿಚ್ಛಿನ್ನ ಭಕ್ತರು. ಸೀತಾಪತಿ ಅಗ್ರಹಾರದಲ್ಲಿ ೩೦ ವರ್ಷವಾದರೂ ನುಡಿಸಿದ್ದಾರೆ. ಅರುಣಾಚಲಪ್ಪನವರು ನುಡಿಸುತ್ತಿದ್ದಾಗ, ಚೌಡಯ್ಯನವರಿಗೆ ಪರಮಾಶ್ಚರ್ಯ. “ಏನಣ್ಣಾ, ನೀವೂ ತಂತೀಗಂತೀ ಸೇರಿಸಿದ್ದೀರೊ ಏನು!” ವೇಣುವಾದನ ಪಟು ಮಹಾಲಿಂಗಂರವರಿಗೂ ಅಷ್ಟೇ ಆಶ್ಚರ್ಯ. ಬಾಲಮುರಳೀ ಕೃಷ್ಣ ಅವರ violin ಜೊತೆ ಹಾರ್ಮೋನಿಯಂ ನುಡಿಸಿದಾಗ, “ಅರುಣಾಚಲಪ್ಪನವರು ಎಲ್ಲ ಕಚೇರಿಗಳಿಗೂ ನುಡಿಸಲು ಸಿಕ್ಕಿದರೆ ನನಗೆ ಪಿಟೀಲು ಪಕ್ಕವಾದ್ಯವೇ ಬೇಡ” ಅಂದರು.
ನಾಯನಾಪಿಳ್ಳೆಯವರ ಶಿಷ್ಯರಾದ ನಾರಾಯಣ ಸ್ವಾಮಿ ಭಾಗವತರೊಂದಿಗೆ ಬೇಕಾದಷ್ಟು ಸಾರಿ ನುಡಿಸಿದ್ದಾರೆ. ಅವರು ಅರುಣಾಚಲಪ್ಪನವರ ಮಗ ವೀರಭದ್ರಯ್ಯನಿಗೂ, ಪ್ರೊ.ಹೆಚ್‌.ವಿ. ಕೃಷ್ಣಮೂರ್ತಿ ಅವರಿಗೂ ಭಾಗವತರೇ ಪಿಟೀಲು ಪಾಠ ಹೇಳಿದ್ದು. ೧೯೬೬ನೇ ಜನವರಿ ೨೧ ಪುರಂದರದಾಸರ ೪೦೨ನೆಯ ಪುಣ್ಯದಿನ. ಮಾಮೂಲಿನಂತೆ ನಾನು ಹಾಡಲು ಶುರುಮಾಡಿದ್ದೆ. “ರಾಯರೇ ಇವತ್ತು ಮನಸ್ಸು ಬಿಚ್ಚಿ ಹಾಡಿಬಿಡಿ, ಚೆನ್ನಾಗಿ ಕೇಳಬೇಕು, ನುಡಿಸಬೇಕು ಅನ್ನಿಸಿದೆ” ಎಂದರು ಅರುಣಾಚಲಪ್ಪನವರು. ಈ ಹಿಂದೆ ಎಂದೂ “ಕೇಳಬೇಕು” ಎಂದು ಅಂದವರಲ್ಲ. ಆದರೆ ಏನೋ ಕಳವಳ, ನನ್ನ ಮನಸ್ಸಿನಲ್ಲಿ. ಕಾಣದ ವೇದನೆ! ಏನೋ ದುರಂತ ಕಾದಿದೆ ಅನ್ನಿಸಿತು. ಅಂದೇ ರ್ಟ್ಯೂ ಮಾಡಿದ್ದ. “ಇದು ಭಾಗ್ಯ ವಿದು ಭಾಗ್ಯ” ದೇವರನಾಮ ಹಾಡಿ, “ಮೆಲ್ಲನೆ ಮಾಧವನ ಮನವ ಮೆಚ್ಚಿಸಬೇಕು ಅನ್ನುವ ಭಾಗ, ನೆರವಲ್‌ ಮಾಡಿದೆ”. “ಆಹಾ, ಭಲೇ! ಎಂದರು ಎಂದೂ ಅಷ್ಟು ಜೋರಾಗಿ ಹೇಳಿದವರಲ್ಲ. ಅವರ ಕೆನ್ನೆ ಮಿಂಚಿತು. ಮಾಧವನನ್ನ ಹಾಗೆಯೇ ಮೆಚ್ಚಿಸಬೇಕು ರಾಯರೇ ಅಂದರು”. ಮಾರನೇ ದಿನ ಅಂಗಡಿಯಲ್ಲಿ ಅವರ ಐವತ್ತೈದು ವರ್ಷದ ಸ್ನೇಹ ಭಾಗ್ಯ ಪಡೆದಿದ್ದ ರಂಗಪ್ಪನವರಿಗೂ “ಮಾಧವನನ್ನು ಹಾಗೆಯೇ ಮೆಚ್ಚಿಸಬೇಕು” ಎಂದು ಹೇಳಿದರು.
ನನ್ನ ಕಳಳದ ವಿವರ ಸಿಕ್ಕಲು ಹನ್ನೊಂದು ದಿನ ಸಾಕಾಯ್ತು. ಅವರ ಮಗ ವೀರಭದ್ರು (“ಅಣ್ಣಯ್ಯ” ಎಂದು ಎಲ್ಲರೂ ಕರೆಯುತ್ತಿದ್ದರು). ಬಂದು “ಅಪ್ಪನಿಗೆ ಹಾರ್ಟ್‌ಅಟ್ಯಾಕ್‌” ಎಂದು ಷಾಕ್‌ ಕೊಟ್ಟ. ಡಾಕ್ಟರೊಂದಿಗೆ ಮನೆಗೆ ಹೋದೆವು. “ರಾಮ, ರಾಮ, ರಾಮ” ಎಂದು ಉಚ್ಚರಿಸುತ್ತಾ ಗಿಣಿ ಪಂಜರದಿಂದ ಪಾರಾಯಿತು, ಫೆಬ್ರುವರಿ ನಾಲ್ಕು ಗಂಟೆ ಮಧ್ಯಾಹ್ನ.
ಅವರ ಜೀವನದಲ್ಲಿ ಅವರಿಗೆ ಬಹಳ ಪ್ರೀತಿಯಾದದ್ದು, “ಸ್ನೇಹ ಮತ್ತು ಸಂಗೀತ ಸೇವೆ”. ಬಾಳು ಪಾವನವಾಯಿತು, ಅರುಣಾಚಲಪ್ಪನವರದು. ಸಾಯುವ ಹಿಂದಿನ ದಿನ ತಮ್ಮ ಸೊಸೆ ಭಾಗ್ಯಮ್ಮನಿಗೆ ಕೆಲವು ನೋಟು ರೂಪಾಯಿಕೊಟ್ಟು, “ಇನ್ನು ಮೇಲೆ ಇದು ನಿನ್ನ ಹತ್ತಿರವೇ ಇರಲಮ್ಮಾ” ಎಂದರು. ಆಕೆಯ ಹತ್ತಿರ ಆ ನೋಟುಗಳು ಇನ್ನೂ ಇವೆ.
ಇರುವವರೆಗೂ ವಿನಯಪರರಾಗಿದ್ದರು, ಆದರೆ ದೈನ್ಯಜೀವನ ನಡೆಸಲಿಲ್ಲ ಅಸು ನೀಗಿದರು, ಆಯಾಸ ಪಡಲಿಲ್ಲ.
ಅರುಣಾಚಲಪ್ಪ ತಮಗೆ ಅಮರ ಕೀರ್ತಿಯನ್ನು ತಂದ ಆ ಹಾರ್ಮೋನಿಯಂ ಬಿಟ್ಟಗಲಿದರು. ಆ ವಾದ್ಯ ಮೂಕವಾಗಿ ಉಳಿದಿದೆ. ಅದರ ಜೀವಜೀವಾಳವನ್ನು ತನ್ನೊಂದಿಗೇ ಒಯ್ದರು ಅರುಣಾಚಲಪ್ಪ. ಅವರಿಗೆ ವೀರಭದ್ರಯ್ಯ, ನಾಗರಾಜ, ವಿಶ್ವನಾಥ, ಶಂಕರ ಅನ್ನುವ ನಾಲ್ಕು ಗಂಡುಮಕ್ಕಳು ಮತ್ತು ಜಯಮ್ಮ, ಸರಸ್ವತಮ್ಮ, ಅನಸೂಯ ಅನ್ನುವ ಹೆಣ್ಣು ಮಕ್ಕಳು.
ಕರ್ನಾಟಕ ಸಂಗೀತದ ಮಹಾ ಪುರುಷನೊಬ್ಬ ಮರೆಯಾದ. “ಆತ ಮತ್ತೆ ಹುಟ್ಟಿ ಬರಲಿ” ಎಂದು ದೇವರನ್ನು ಪ್ರಾರ್ಥಿಸೋಣ.
ಬಿ.ಎಸ್‌. ರಾಜೈಯ್ಯಂಗಾರ್
೧೯೦೦ರಲ್ಲಿ ಅರಸಿಕೆರೆ ತಾಲ್ಲೂಕಿನ ಹಾಸನ ಜಿಲ್ಲೆಯ ಬಾಣಾವರದಲ್ಲಿ ಜನಿಸಿದರು. ಚಿಕ್ಕಂದಿನಿಂದಲೂ ಇವರಿಗೆ ಪ್ರದರ್ಶಕ ಕಲೆಗಳಲ್ಲಿ ಬಹಳ ಆಸಕ್ತಿ. ಹಾಗಾಗಿ ಇವರು ಕರ್ನಾಟಕ ಸಂಗೀತ ವಿದ್ವಾಂಸರು, ರಂಗಭೂಮಿಕ ಕಲಾವಿದರು ಹಾಗೂ ಚಲನ ಚಿತ್ರ ನಟರು ಆಗಿದ್ದರು. ರಾಜ ಐಯ್ಯಂಗಾರ್ಯರು ಚಿಕ್ಕ ವಯಸ್ಸಿನಲ್ಲೆ ತಮ್ಮ ತಂದೆ ಶ್ರೀನಿವಾಸ ರಂಗಾಚಾರ್ ರವರನ್ನು ಕಳೆದುಕೊಂಡರು. ಈ ಆಘಾತದಿಂದ ತಾಯಿಯವರು ಮಕ್ಕಳೊಂದಿಗೆ ತವರೂರಾದ ಹೊಳಲ್ಕೆರೆಗೆ ಬಂದು ನೆಲೆಸಿದರು. ಅಲ್ಲಿಯೇ ಮಕ್ಕಳಿಗೆ ವಿಧ್ಯಾಭ್ಯಾಸ ಮಾಡಿಸಿದರು. ರಾಜೈಯ್ಯಂಗಾರ್ಯರು ಲೋಯರ್ ಸೆಕೆಂಡರಿ ಪರೀಕ್ಷೆಯಲ್ಲಿ ತೇರ್ಗಡೆ ಹೊಂದಿದರು. ಅಯ್ಯಂಗಾರ್ಯರಿಗೆ ಚಿಕ್ಕಂದಿನಿಂದಲೂ ಸಂಗೀತದಲ್ಲಿಕ ಆಸಕ್ತಿಕ ಇತ್ತು. ಇವರು ಸಂಗೀತ ಕಲಿಯಲು ಸಂದರ್ಭವು ತಾನೇ ತಾನಾಗಿ ಒದಗಿ ಬಂತು. ಒಮ್ಮೆ ಇವರು ತಮ್ಮ ಸೋದರ ಮಾವನರೊಂದಿಗೆ ದಸರಾ ನೋಡಲು ಮೈಸೂರಿಗೆ ಬಂಧರು. ಅಲ್ಲಿ ಇವರಿಗೆ ಸುಪ್ರಸಿದ್ಧ ನಾಟಕಕಾರರಾದ ಎ.ವಿ. ವರದಾಚಾರ್ ರವರ ಪರಿಚಯವಾಯಿತು. ವರದಾಚಾರ್ಯರ ನಾಟಕ ಕಂಪೆನಿ ಎಂದರೆ ಸಂಗೀತಕ್ಕೆ ಹೆಚ್ಚಿನ ಅವಕಾಶವಿದ್ದ ಕಂಪೆನಿ. ಜೊತೆಗೆ ಅಯ್ಯಂಗಾರ್ಯರಿಗೆ ಸಂಗೀತ ಕಲಿಯುವ ಗೀಳು ಬಹಳಷ್ಟಿತ್ತು. ಅದರಿಂದಾಗಿ ಅಯ್ಯಂಗಾರ್ಯರು ಕಂಪೆನಿಯಲ್ಲೇ ಉಳಿದುಕೊಂಡರು. ಸೋದರಮಾವನಿಂದ ಕಲಿತಿದ್ದ ಸಂಗೀತವನ್ನು ಮುಂದೆ ಮೈಸೂರಿನ ವರದಾಚಾರ್ಯರ ಕಂಪೆನಿಯಲ್ಲಿದ್ದ ಹಾರ್ಮೋನಿಯಂ ಶ್ಯಾಮರಾಯರಿಂದ ಸಂಗೀತದ ಕ್ರಮವಾದ ಪಾಠವಾಯಿತು. ಅಯ್ಯಂಗಾರ್ಯರದು  ಕಂಚಿನಂತಹ ಶಾರೀರ. ಕಂಪೆನಿಯಲ್ಲಿ ಇವರ ಸಂಗೀತಕ್ಕೆ ಬಹಳ ಪ್ರಾಶಸ್ತ್ಯವಿತ್ತು. ಹೀಗೆ ಇವರು ರಂಗನಟರಾದರು. ಕಾಲಕ್ರಮೇಣ ಇವರ ಕಂಠ ಮಾಧುರ್ಯವು ಹಸನಾಗಿ ಮನೋಧರ್ಮವು ವೃದ್ಧಿಯಾಯಿತು. ಆಚಾರ್ಯರ ಪ್ರೋತ್ಸಾಹದಿಂದ ಇವರು ಮೆಟ್ರಿಕ್ಯುಲೇಷನ್‌ವರೆಗೆ ವಿದ್ಯಾಭ್ಯಾಸವನ್ನು ಮುಂದುವರಿಸಿದರು. ವಿದ್ಯಾಭ್ಯಾಸದ ಜೊತೆಗೆ ಹಲವು ವರ್ಷಗಳು ಶ್ಯಾಮರಾವ್‌ ಅವರಲ್ಲೇ ಸಂಗೀತಭ್ಯಾಸವನ್ನು ಮಾಡಿದರು. ಹಲವು ವರ್ಷಗಳ ನಂತರ ಕಂಪೆನಿಯನ್ನು ತ್ಯಜಿಸಿ ಬೆಂಗಳೂರಿಗೆ ಬಂದರು. ಅಲ್ಲಿ ಸಂಗೀತ ಶಾಲೆಯನ್ನು ಆರಂಭಿಸಿದರು. ಆದರೆ ಆ ಶಾಲೆ ಹೆಚ್ಚು ದಿನಗಳು ನಡೆಯಲಿಲ್ಲ. ಕ್ರಮೇಣ ಸಂಗೀತವನ್ನು ಇನ್ನೂ ಕಲಿಯಬೇಕೆಂಬ ಉತ್ಕಟೇಚ್ಛೆಯಿಂದ ಮದರಾಸಿಗೆ ತೆರಳಿದರು. ಅಲ್ಲಿ ಸಂಗೀತ ದಿಗ್ಗಜ ಟೈಗರ್‌ ವರದಾಚಾರ್ಯರ ತಮ್ಮ ವಿದ್ವಾನ್‌ ಕೆ.ವಿ. ಶ್ರೀನಿವಾಸೈಯ್ಯಂಗಾರ್ ಅವರಲ್ಲಿ ಸಂಗೀತ ಶಿಕ್ಷಣವನ್ನು ಮುಂದುವರೆಸಿದರು. ಬಹಳ ವರ್ಷಗಳ ಹಟ ಸಾಧನೆಯಿಂದ ಇವರ ಸಂಗೀತ ಟೈಗರ್‌ ಸಂಪ್ರದಾಯದ ಘನತೆಯನ್ನು ಸಾರುವಂತಿತ್ತು. ನಂತರ ಮದರಾಸಿನಲ್ಲಿಯೆ ಪ್ರಸಿದ್ಧ ಸಭೆಯಲ್ಲಿ ಇವರು ತಮ್ಮ ಪ್ರಥಮ ಸಂಗೀತ ಕಚೇರಿಯನ್ನು ನಡೆಸಿದರು. ಆ ಸಭೆಯಲ್ಲಿ ಟೈಗರ್ ರವರು ಉಪಸ್ಥಿತರಿದ್ದರು. ಕಚೇರಿಯ ನಂತರ ಟೈಗರ್ ವರದಾಚಾರ್ ರವರು ಇವರ ಸಂಗೀತವನ್ನು ಮೆಚ್ಚಿ ಹೊಗಳಿದರು. ಮುಂದೆ ಅನೇಕ ಕಡೆಗಳಲ್ಲಿ ಇವರು ಸಂಗೀತ ಕಚೇರಿಗಳನ್ನು ಯಶಸ್ವಿಯಾಗಿ ನಡೆಸುತ್ತಾ ಬಂದರು.
ಕಂಚಿನಂತಹ ಶಾರೀತ ಹೊಂದಿದ್ದ ಐಯ್ಯಂಗಾರ್ಯರು ೪ನೇ ಶ್ರುತಿಯಲ್ಲಿ ಹಾಡುತ್ತಿದ್ದರು. ಹಾಗೆ ಶಾರೀರದಷ್ಟೆ ಶುದ್ಧವಾಗಿ ಇವರ ಲಯ ಜ್ಞಾನವೂ ಇದ್ದಿತು. ಯಾವುದೇ ಕೃತಿಯಾಗಲಿ, ದೇವರನಾಮವಾಗಲಿ ಅವು ಭಾವಪೂರ್ಣವಾಗಿ ಹೊಮ್ಮುತ್ತಿದ್ದವು. ಇದಕ್ಕೆ ಸಾಕ್ಷಿಯಾಗಿ ಆಡಿಸಿದಳೆಶೋದೆ, ಕ್ಷೀರ ಸಾಗರ ಶಯನ, ಮನುಜ ಶರೀರವಿದೇನು ಸುಖ, ಕಂಡು ಕಂಡು, ಎಂಬ ರಚನೆಗಳ ಗ್ರಾಮಫೋನ್‌ ರೆಕಾರ್ಡ್‌‌ಗಳು ಕೊಲಂಬಿಯಾ, ಎಚ್‌.ಎಮ್‌.ವಿ. ಒಡಿಯಾನ್‌, ಕಂಪೆನಿಯಿಂದ ಹೊರಬಂದಿವೆ. ಇವು ಬಹಳ ಜನಪ್ರಿಯವಾಗಿ ದೇಶದಾದ್ಯಂತ ಹರಡಿ, ಬರ್ಮಾ, ಶ್ರೀಲಂಕಾ ದೇಶಗಳಲ್ಲೂ ಪ್ರಸಿದ್ಧವಾಗಿತ್ತು.
ಅಯ್ಯಂಗಾರ್ಯರು ಅತ್ಯಂತ ಶಿಸ್ತಿನ ಜೀವನ ನಡೆಸುತ್ತಿದ್ದರು. ಸಂಗೀತದಲ್ಲಿ ಬಹಳ ಶ್ರದ್ಧೆಯಿದ್ದುದರಿಂದ ತಮ್ಮ ಶಾರೀರವನ್ನು ಚೆನ್ನಾಗಿ ಪೋಷಿಸಿಕೊಂಡಿದ್ದರು. ಸಂಪ್ರದಾಯವಾದಿಗಳು. ಸಂಗೀತಗಾರರಾಗಬೇಕೆಂಬುವರು ಚಿಕ್ಕಂದಿನಿಂದಲೇ ಸಾಧನೆ ಮಾಡುತ್ತಾ ಬರಬೇಕು ಆಗಲೇ ಸಂಗೀತ ನಮ್ಮ ಹಿಡಿತಕ್ಕೆ ಸಿಕ್ಕುವುದು ಎಂಬ ಅಭಿಪ್ರಾಯವುಳ್ಳವರು. ಸಂಗೀತ ಕಚೇರಿಗಳು ಸಂಪ್ರದಾಯ ಬಿಟ್ಟು ಹೋಗಬಾರದು. ಆದುದರಿಂದ ಪೂರ್ವ ಸಿದ್ಧತೆ ಇಲ್ಲದೆ ಕಚೇರಿಯಲ್ಲಿ ಹಾಡಬಾರದು ಮತ್ತು ಪಕ್ಕವಾದ್ಯಗಾರರ ಸಾಮರ್ಥ್ಯ ಮತ್ತು ಮನೋಧರ್ಮವನ್ನು ಅರಿತು ಅದಕ್ಕೆ ಪೂರಕವಾಗಿ ನಮ್ಮ ಪ್ರತಿಭೆಯನ್ನು ಪ್ರಕಟಿಸಬೇಕು ಆಗಲೇ ಕಚೇರಿಗೆ ಮೆರುಗು ಬರುವುದು ಎಂಬುದು ಇವರ ವಾದ. ಅಲ್ಲದೆ ಇವರು ದಾಸರ ಪದಗಳನ್ನು ಜನಪ್ರಿಯಗೊಳಿಸಲು ವಿಶೇಷವಾದ ಶ್ರಮವಹಿಸಿದ್ದಾರೆ. ಇವರು ಯಾವುದೇ ಕಚೇರಿಗಾದರೂ ಪೂರ್ವಸಿದ್ಧತೆ ಇಲ್ಲದೆ ಹಾಡಿದವರಲ್ಲ. ಅಚ್ಚುಕಟ್ಟಾಗಿ ಎಲ್ಲವನ್ನು ಅಭ್ಯಸಿಸಿ ಸರಿಯಾಗಿ ಸಿದ್ಧತೆ ಮಾಡಿಕೊಂಡು ವಾಗ್ಗೇಯಕಾರರ ರಚನೆಗಳಿಗೆ ಲೋಪವಾಗದಂತೆ ತಮ್ಮ ಮನೋಧರ್ಮಕ್ಕನುಗುಣವಾಗಿ ಯಶಸ್ವಿಯಾಗಿ ಕಚೇರಿ ನಡೆಸುತ್ತಿದ್ದರು.
ಚಲನಚಿತ್ರದಲ್ಲಿ ನಟನೆ: ರಾಜೈಯ್ಯಂಗಾರ್ಯರು ಶಾಸ್ತ್ರೀಯ ಸಂಗೀತ ಕಚೇರಿಗಳಲ್ಲದೆ ಚಲನಚಿತ್ರಗಳಲ್ಲಿ ನಟಿಸಿದ್ದರು. ಇವರು ತ್ರಿಭಾಷಾಕ ನಟರು. ಕನ್ನಡ ಭಾಷೆಯ ಪ್ರಸಿದ್ಧ ಚಲನಚಿತ್ರವಾಗಿದ್ದ ಹರಿಶ್ಚಂದ್ರದಲ್ಲಿ ಇವರು ನಾರದನ ಪಾತ್ರ ವಹಿಸಿದ್ದರು. ತಮಿಳಿನ ತುಳಸೀದಾಸ ಚಲನಚಿತ್ರದಲ್ಲಿ ತುಳಸೀದಾಸನ ಪಾತ್ರವನ್ನು, ತೆಲುಗು ಭಾಷೆಯ ಚಲನಚಿತ್ರವಾದ ತುಲಸಿ ಜಲಂಧರಲ್ಲಿ ಸಾಧುವಿನ ಪಾತ್ರವನ್ನು ವಹಿಸಿ ಉತ್ತಮ ನಟರೆಂದೆನಿಸಿಕೊಂಡಿದ್ದರು.
ಅನುಭವ: ಒಮ್ಮೆ ಭಾರತರತ್ನ ಎಂ.ಎಸ್‌. ಸುಬ್ಬಲಕ್ಷ್ಮಿಯವರು ತಮ್ಮ ಒಂದು ಸಂಗೀತ ಕಚೇರಿಯಲ್ಲಿ ಆಡಿಸಿದಳೆಶೋದೆ ಜಗದೋದ್ಧಾರನ ಎಂಬ ಪುರಂದರದಾಸರ ದೇವರನಾಮವನ್ನು ಹಾಡಿದರು. ಆಗತಾನೆ ಎಂ.ಎಸ್‌.ಎಸ್‌.ರವರಿಂದ ಪ್ರಚಾರವಾಗುತ್ತಿತ್ತು. ಕಚೇರಿ ಕೇಳಲು ಬಿ.ಎಸ್‌. ರಾಜ ಅಯ್ಯಂಗಾರ್ಯರವರು ಬಂದಿದ್ದಾರೆ. ಆದರೆ ಎಂ.ಎಸ್‌.ಎಸ್‌ರವರಿಗೆ ಈ ದೇವರ ನಾಮವು ತಿಳಿದಿರಲಿಲ್ಲ ಕಚೇರಿಯೆಲ್ಲಾ ಮುಗಿದು ಅಭಿಮಾನಿಗಳು ಎಂ.ಎಸ್‌.ಎಸ್‌.ರವರನ್ನು ಶ್ಲಾಘಿಸಿ ತೆರಳಿದ ನಂತರ, ಕೊನೆಯಲ್ಲಿ ಒಬ್ಬ ವಯೋವೃದ್ಧರು ಎಂ.ಎಸ್‌. ರವರ ಬಳಿ ಬಂದು ಅವರ ಹಾಡುಗಾರಿಕೆಯ ಶೈಲಿಯನ್ನು ಪ್ರಶಂಸಿಸಿ, ಕೊನೆಗೆ ಜಗದೋದ್ಧಾರನ ದೇವರನಾಮದ ಬಗ್ಗೆಯು ಮೆಚ್ಚುಗೆ ವ್ಯಕ್ತಪಡಿಸಿದರಂತೆ, ಒಡನೆ ಎಂ.ಎಸ್‌. ಸುಬ್ಬುಲಕ್ಷ್ಮಿಯವರು ವೇದಿಕೆಯಿಂದ ಇಳಿದು ಬಂದು ಐಯಂಗಾರ್ಯರಿಗೆ ನಮಸ್ಕರಿಸಿ ವಿನಯದಿಂದ ನೀವು ಹಾಡಿದ ದೇವರನಾಮವನ್ನು ನಾನು ಸರಿಯಾಗಿ ಹಾಡಿದೆನೆ ಎಂದು ಕೇಳಿದರಂತೆ. ಅದಕ್ಕೆ ಉತ್ತರವಾಗಿ ಅಯ್ಯಂಗಾರ್ಯರು ನಾನು ಆಡಿಸಿದಳೆಶೋದೆ ಹಾಡನ್ನು ಶೋತೃಗಳಿಗೆ ಪರಿಚಯಿಸಿದೆ. ಆದರೆ ಅದಕ್ಕೆ ನೀವು ಜೀವ ತುಂಬಿದಿರಿ ಎಂದು ಹೇಳಿದರಂತೆ. ಇದರಿಂದ ಅಯ್ಯಂಗಾರ್ಯರು ಎಷ್ಟು ವಿಶಾಲ ಹೃದಯಿಗಳು ಎಂದು ತಿಳಿಯುತ್ತದೆ.
ಮುಖ್ಯ ಸಂಗೀತ ಕಚೇರಿಗಳು: ರಾಜೈಯ್ಯಂಗಾರ್ಯರು ಸಾವಿರಾರು ಸಂಗೀತ ಕಚೇರಿಗಳನ್ನು ಯಶಸ್ವಿಯಾಗಿ ನಡೆಸಿದ್ದರು. ಅದರಲ್ಲಿ ಮುಖ್ಯವಾದವು ೧೯೨೬ರಲ್ಲಿ ಮದರಾಸಿನ ಸಭೆಯಲ್ಲಿ ನಡೆದ ಇವರ ಪ್ರಥಮ ಕಚೇರಿ ೧೯೨೭ರಲ್ಲಿ ಅಖಿಲ ಭಾರತ ಸಂಗೀತ ಸಮ್ಮೇಳನದಲ್ಲಿನ ಕಚೇರಿ. ೧೯೨೮ರಲ್ಲಿ ಮೈಸೂರು ಅರಮನೆಯಲ್ಲಿ ನಾಲ್ವಡಿ ಕೃಷ್ಣರಾಜ ಒಡೆಯರ ಸಮ್ಮುಖದಲ್ಲಿ ಹಾಡಿದಾಗ ರಾಜರು ಮೆಚ್ಚಿ, ಇನ್ನೊಮ್ಮೆ ಕರೆಸಿ ಹಾಡಿಸಿ ಕೇಳಿದರು. ೧೯೩೨ರಲ್ಲಿ ಮದ್ರಾಸ್‌ನ ಮ್ಯೂಸಿಕ್‌ ಅಕಾಡೆಮಿಯಲ್ಲಿ. ೧೯೩೪ರಲ್ಲಿ ತಿರುವನಂತ ಪುರದ ಮಹಾರಾಜರ ಸಮ್ಮುಖದಲ್ಲಿ. ೧೯೩೬ರಲ್ಲಿ ಕರಾಚಿಯಲ್ಲಿ ಒಂದು ತಿಂಗಳು ಪ್ರವಾಸ ಕೈಗೊಂಡು ಸುತ್ತಮುತ್ತಲು ಹಲವಾರು ಸಂಗೀತ ಕಚೇರಿಗಳನ್ನು ನಡೆಸಿದರು. ೧೯೪೦ರಲ್ಲಿ ಬೊಬ್ಬಿಲಿ ಅರಮನೆಯಲ್ಲಿ. ಬರ್ಮಾದೇಶದ ಪ್ರವಾಸದಲ್ಲಿ ನಡೆಸಿದ ಸಂಗೀತ ಕಚೇರಿಗಳು.
ಆಕಾಶವಾಣಿಯಲ್ಲೂ ಹಾಡುತ್ತಿದ್ದರು, ಅಲ್ಲದೆ ಅನೇಕ ಸಂಗೀತ ಸಭೆಗಳಲ್ಲಿ, ಸಾರ್ವಜನಿಕ ಸಮಾರಂಭಗಳಲ್ಲಿ, ರಾಮೋತ್ಸವ, ಗಣೇಶೋತ್ಸವಗಳಲ್ಲೆಲ್ಲಾ ಸಂಗೀತ ಕಚೇರಿ ನೀಡಿದ್ದರು.
ಬಿರುದು/ಸನ್ಮಾನ/ಪ್ರಶಸ್ತಿಗಳು: ೧೯೨೭ರಲ್ಲಿ ಭಾರತ ರಾಷ್ಟ್ರೀಯ ಕಾಂಗ್ರೆಸ್ಸಿನ ಆಶ್ರಯದಲ್ಲಿ ಏರ್ಪಾಟಾಗಿದ್ದ ಸಂಗೀತ ಸಭೆಯಲ್ಲಿ ಚಿನ್ನದ ಪದಕ ನೀಡಿ ಸನ್ಮಾನಿಸಲಾಯಿತು. ೧೯೨೮ ಮೈಸೂರಿನ ಪ್ರಭುಗಳು ನಾಲ್ವಡಿ ಕೃಷ್ಣರಾಜ ಒಡೆಯರಿಂದ ಸನ್ಮಾನ. ೧೯೩೪ ತಿರುವನಂತಪುರದ ರಾಜರು ಸುವರ್ಣ ಪದಕ ನೀಡಿ ಗೌರವಿಸಿದರು. ಬರ್ಮಾದೇಶದ ಪ್ರವಾಸದಲ್ಲಿ ರಂಗೂನಿನ ಸಂಗೀತ ಪ್ರಿಯರಿಂದ ಇವರಿಗೆ ಬಂಗಾರದ ಪದಕದ ಗೌರವ. ೧೯೪೫ರಲ್ಲಿ ಮದರಾಸಿನಲ್ಲಿ ನಡೆದ ೨೯ನೆಯ ಕನ್ನಡ ಸಾಹಿತ್ಯ ಸಮ್ಮೇಳನದಲ್ಲಿ ಗಾನಕಲಾನಿಧಿ ಬಿರುದು ನೀಡಿ ಗೌರವಿಸಿದರು. ೧೯೬೭ ಕರ್ನಾಟಕ ರಾಜ್ಯ ಸರ್ಕಾರದ ಸಂಗೀತ ನಾಟಕ ಅಕಾಡೆಮಿ ಪ್ರಶಸ್ತಿ. ೧೯೭೦ ಬೆಂಗಳೂರಿನ ಕರ್ನಾಟಕ ಗಾನಕಲಾ ಪರಿಷತ್‌ ಬೆಂಗಳೂರು ಇದರ ವಿದ್ವಾಂಸರ ಪ್ರಥಮ ಸಂಗೀತ ಸಮ್ಮೇಳನಾಧ್ಯಕ್ಷರಾಗಿ ಗಾನಕಲಾ ಭೂಷಣ ಬಿರುದು.
ಸುಮಾರು ೮೦ ವರ್ಷಗಳವರೆಗೆ ತುಂಬು ಜೀವನ ನಡೆಸಿದ ಘನ ವಿದ್ವಾಂಸರಾದ ರಾಜೈಯ್ಯಂಗಾರ್ ಅವರು ೧೯೭೮, ಜುಲೈ ೪ ರಂದು ಸ್ವರ್ಗಸ್ಥರಾದರು.
ತಿಟ್ಟೆಕೃಷ್ಣಯ್ಯಂಗಾರ್
೧೯೦೨ನೇ ಇಸವಿ ನವೆಂಬರ್ ೨೪ರಂದು ಮೈಸೂರಿನ ಸಂಗೀತ ಮನೆತನದಲ್ಲಿ ಕೃಷ್ಣಅಯ್ಯಂಗಾರ್ಯರು ಜನಿಸಿದರು. ಕೃಷ್ಣಯ್ಯಂಗಾರ್ಯರ ತಂದೆ ತಿಟ್ಟೆ ನಾರಾಯಣ ಅಯ್ಯಂಗಾರ್, ತಾತ ರಂಗಾಚಾರ್ಯರು  ಇಬ್ಬರೂ ಮೈಸೂರು ಸಂಸ್ಥಾನದ ಆಸ್ಥಾನ ವಿದ್ವಾಂಸರಾಗಿದ್ದರು. ನಂತರ ನಾಲ್ವಡಿ ಕೃಷ್ಣರಾಜ ಒಡೆಯರ ಕಾಲದಲ್ಲಿ ಮಗ ನಾರಾಯಣ ಅಯ್ಯಂಗಾರ್ ಆಸ್ಥಾನ ವಿದ್ವಾಂಸರಾದರು. ಅಂದಿನ ದಿನಗಳಲ್ಲಿ ಮೈಸೂರು ಸಂಸ್ಥಾನವು ಲಲಿತ ಕಲೆಗಳಿಗೆ ಆಶ್ರಯತಾಣವೆಂದು ಪ್ರಖ್ಯಾತಿ ಪಡೆದಿತ್ತು. ಅನೇಕಾನೇಕ ಪ್ರಖ್ಯಾತ ವಿದ್ವಾಂಸರಿಗೆ ಆಶ್ರಯ, ಪೋಷಣೆ ನೀಡಿದುದಲ್ಲದೆ ಅನೇಕ ಶ್ರೇಷ್ಠ ಕಲಾವಿದರನ್ನು ಕಲಾದೇವಿಗೆ ಅರ್ಪಿಸಿದ ಕೀರ್ತಿ ಮೈಸೂರಿನದಾಗಿದೆ. ಕೃಷ್ಣಯ್ಯಂಗಾರ್ಯರ ಬಾಲ್ಯವು ಹೀಗೆ ಅರಮನೆಯ ಶ್ರೇಷ್ಠ ವಿದ್ವಾಂಸರ ಒಡನಾಟದಲ್ಲಿ ಲಾಲಿತ್ಯವನ್ನು ಉಂಡು ಬೆಳೆಯಲು ಅವಕಾಶ ಕಲ್ಪಿಸಿಕೊಟ್ಟಿತು.
ಕಲಿಕೆ ಹಾಗೂ ಸಾಧನೆ: ಕೃಷ್ಣಅಯ್ಯಂಗಾರ್ಯರಿಗೆ ಸಂಗೀತದ ಮೊದಲ ಪಾಠ ತಂದೆಯವರಿಂದಲೇ. ತಮ್ಮ ಒಂಬತ್ತನೇ ವಯಸ್ಸಿನ ಎಳೆತನದಲ್ಲೇ ಅಪಾರ ಸ್ವರಜ್ಞಾನ ಪಡೆದ ಅಯ್ಯಂಗಾರ್ಯರಿಗೆ ನಾಲ್ವಡಿ ಕೃಷ್ಣರಾಜ ಒಡೆಯರ ಆಸ್ಥಾನದ ದಿಗ್ಗಜಗಳಾಗಿದ್ದ ಹಾಗೂ ಅರಮನೆಯ ಸಂಗೀತ ಶಾಲೆಯ ಹಿರಿಯ ಅಧ್ಯಾಪಕರುಗಳಾಗಿದ್ದ ಶೇಷಣ್ಣ, ಸುಬ್ಬಣ್ಣ, ಕೃಷ್ಣಪ್ಪನವರ ಮಾರ್ಗದರ್ಶನ ದೊರೆತು ೧೧ನೇ ವಯಸ್ಸಿನಲ್ಲೇ ತಿರುವಯ್ಯಾರ್ನಲ್ಲಿ ಅಂದಿನ ಹಿರಿಯ ವಿದ್ವಾಂಸರುಗಳೆಂದು ಖ್ಯಾತರಾಗಿದ್ದ ಪಾಪಾ ವೆಂಕಟರಾಮಯ್ಯ ಮತ್ತು ತಂಜಾವೂರು ವೈದ್ಯನಾಥ ಅಯ್ಯರ್ರ, ಪಿಟೀಲು ಮೃದಂಗಗಳೊಡನೆ ಒಂದು ಘಂಟೆಯ ಕಾಲ ಸೊಗಸಾದ ಕಚೇರಿಯನ್ನು ತೂಗಿಸಿದವರೆಂಬ ಕೀರ್ತಿಗೆ ಭಾಜನರಾದರು. ತಮ್ಮ ಹದಿನೇಳನೇ ವಯಸ್ಸಿನಲ್ಲೇ (೧-೯-೧೯೧೯) ಆಸ್ಥಾನ ವಿದ್ವಾಂಸರಾದರು. ಹೀಗೆ ‘ತಿಟ್ಟೆ’ ವಂಶದವರಲ್ಲಿ ಮೂರು ತಲೆಮಾರುಗಳ (ತಾತ, ಮಗ, ಮೊಮ್ಮಗ) ಮೂರು ಜನ ಕಲಾವಿದರುಗಳು ಮೈಸೂರು ಸಂಸ್ಥಾನಕ್ಕೆ ಆಸ್ಥಾನ ವಿದ್ವಾಂಸರುಗಳಾಗಿ ಸೇವೆ ಸಲ್ಲಿಸಿರುವ ವಿಶೇಷತೆ ಗಮನಾರ್ಹವಾದುದು. ೧೯೨೪ರಲ್ಲಿ ಬೆಳಗಾಂನಲ್ಲಿ ನಡೆದ ಕಾಂಗ್ರೆಸ್‌ ಮಹಾ ಅಧಿವೇಶನದಲ್ಲಿ ಮೈಸೂರು ವಿದ್ವತ್‌ ಗೋಷ್ಠಿಯೊಡನೆ ಭಾಗವಹಿಸಿ, ಮಹಾತ್ಮಗಾಂಧೀ ಅವರ ಸನಿಹದಲ್ಲಿ ಹಾಡಿ “ಭೇಷ್‌” ಎಂಬ ಮೆಚ್ಚುಗೆ ಪಡೆದ ಖ್ಯಾತಿ ಅಯ್ಯಂಗಾರ್ಯರದು. ೧೯೪೭ ನೇ ಸಾಲಿನಲ್ಲಿ ಜಯಚಾಮರಾಜ ಒಡೆಯರಿಂದ ಗಾನವಿಶಾರದ ಬಿರುದು ಪಡೆದರು. ೧೯೬೫ರ ಮೈಸೂರು ರಾಜ್ಯ ಸಂಗೀತ ನಾಟಕ ಅಕಾಡೆಮಿ ಪ್ರಶಸ್ತಿ ವಿಜೇತರಾದರು. ಬಿಡಾರಂ ಕೃಷ್ಣಪ್ಪನವರ ಮಹದಾಸೆಯಿಂದ ಸ್ಥಾಪಿತವಾದ ಮೈಸೂರಿನ ಪ್ರಸನ್ನ ಸೀತಾರಾಮ ಮಂದಿರದ ಎಂಟನೇ ಸಂಗೀತ ಸಮ್ಮೇಳನದ ಅಧ್ಯಕ್ಷರಾಗಿ, ಗಾನಕಲಾಸಿಂಧು ಬಿರುದಿಗೆ ಪಾತ್ರರಾದರು.
ಕಲೆಗಾಗಿ ಕಲೆ: ಜೀವನ ನಿರ್ವಹಣೆಗಾಗಿ, ಹೊಟ್ಟೆಪಾಡಿಗಾಗಿ ಅಯ್ಯಂಗಾರ್ಯರು ಕಲೆಯನ್ನು ಅವಲಂಬಿಸಿದವರಲ್ಲ. ಉಣ್ಣಲು, ಉಡಲು ಪಿತ್ರಾರ್ಜಿತ ಆಸ್ತಿ, ಅರಮನೆಯ ನೆರವೂ ಇದ್ದುದರಿಂದ ಕಲೆಗಾಗಿ ಕಲೆಯನ್ನು ವರಿಸಿ ಕಲೆಗೆ ನಿಷ್ಠರಾಗಿದ್ದರು. ಹಿರಿಯ ವಿದ್ವಾಂಸರಾದ ವೀಣೆಶೇಷ್ಣ್ಣ, ಸುಬ್ಬಣ್ಣ, ಬಿಡಾರಂ ಕೃಷ್ಣಪ್ಪ, ಚಿಕ್ಕರಾಮರಾಯರು, ಅರಿಯಕ್ಕುಡಿ ರಾಮಾನುಜಯ್ಯಂಗಾರ್, ಚೆಂಬೈ ವೈದ್ಯನಾಥ ಭಾಗವತರ್ ತಿರುಕ್ಕೋಡಿ ಕಾವಲ್‌ ಕೃಷ್ಣಅಯ್ಯಂರ್, ಪಳನಿಸುಬ್ರಹ್ಮಣ್ಯ ಪಿಳ್ಳೆ, ನಾಮಕ್ಕಲ್‌ ನರಸಿಂಹ ಅಯ್ಯಂಗಾರ್ ಮೊದಲಾದವರು ಸಂಗೀತ ವೈವಿಧ್ಯತೆಯನ್ನು ನೇರವಾಗಿ ಸವಿದು ಅವುಗಳಲ್ಲಿದ್ದ ವಿಶೇಷತೆಗೆ ಆಕರ್ಷಿತರಾಗಿ, ಅದರಿಂದ ಪ್ರಭಾವಿತರಾಗಿ, ಉತ್ತಮಾಂಶಗಳನ್ನು ತಮ್ಮ ಗಾಯನದಲ್ಲಿ ಮೈಗೂಡಿಸಿಕೊಂಡಿದ್ದರು.
ಉತ್ತಮ ಬೋಧಕರು: ಕೃಷ್ಣ ಅಯ್ಯಂಗಾರ್ಯರು ಶ್ರೇಷ್ಠ ದರ್ಜೆಯ ಗಾಯಕರಾಗಿದ್ದುದು ಮಾತ್ರವಲ್ಲದೆ ಉತ್ತಮ ಬೋಧಕರಾಗಿದ್ದರು. ಪರಂಪರೆಯ ಭದ್ರಬುನಾದಿಗೆ ಬಹಳ ಗೌರವ, ಬೆಲೆಯನ್ನು ಕೊಡುತ್ತಿದ್ದರು. ಆದ್ದರಿಂದ ಸಂಪ್ರದಾಯಕ್ಕೆ ಧಕ್ಕೆ ಬರುವ ಏನೇ ಅಂಶ ಕಂಡುಬಂದರೂ ಕೆಚ್ಚದೆಯಿಂದ ಎದುರಿಸಿ ತಮ್ಮ ನಿಲುವನ್ನು ಸಮರ್ಥಿಸುತ್ತಿದ್ದರು. ತಮ್ಮ ವಿನಿಕೆಯಲ್ಲೂ ಕಲಿಸುವಿಕೆಯಲ್ಲೂ ಇದನ್ನು ಬಹಳ ನಿಷ್ಠರಾಗಿ ಕಾಪಾಡಿಕೊಂಡು ಬಂದವರು. ‘ತಾನ’ದ ಬಗ್ಗೆ ವಿಶೇಷವಾಗಿ ಸಾಧನೆ ಮಾಡಿ, ಅನೇಕ ಪ್ರಾತ್ಯಕ್ಷಿಕೆಗಳನ್ನು ನೀಡಿರುವ ಖ್ಯಾತಿ ಇವರದಾಗಿದೆ. ತಿರುವಾಂಕೂರ್ ಸಂಸ್ಥಾನದಲ್ಲಿ ‘ತಾನ’ಕ್ಕೆ ತಾಳವನ್ನು ಅಳವಡಿಸಿ ವಿನಿಕೆ ಮಾಡುವ ಕ್ರಮ ಉಂಟು. ಇವರನ್ನು ಈ ಬಗ್ಗೆ ಪ್ರಶ್ನಿಸಿದಾಗ ಅವರು ತಮ್ಮ ಅಭಿಪ್ರಾಯನ್ನು ವ್ಯಕ್ತಪಡಿಸುತ್ತಾ “ತಾನಕ್ಕೆ ತಾಳ ಅಥವಾ ಮೃದಂಗದ ಅವಶ್ಯಕತೆ ಇಲ್ಲ. ಅದರಿಂದ ಮನೋಧರ್ಮ ಕುಂಠಿತವಗುತ್ತದೆ, ಎಂದು ತಮ್ಮ ನಿಲುವನ್ನು ಸ್ಪಷ್ಟಪಡಿಸಿದರು. ಗುರುಮುಖೇನ ಕಲಿವ ಶಿಕ್ಷಣಕ್ಕೆ ಹೆಚ್ಚು ಪ್ರಾಶಸ್ತ್ಯ ನೀಡಿದ್ದವರಾದರೂ, ಶಾಲಾಕಾಲೇಜುಗಳಲ್ಲಿ ಸಂಗೀತವನ್ನು ಕಲಿವ ಕಲಿಸುವ ಬಗ್ಗೆ ಇವರಿಗೆ ಸದಭಿಪ್ರಾಯವಿತ್ತು. ಸಂಗೀತವನ್ನು ಶಾಲಾ ಕಾಲೇಜಿನಲ್ಲಿ ಕಲಿಸುವ ಕ್ರಮಕ್ಕೆ ಇವರೂ ಕಾರಣರು. ಇವರು ಮೈಸೂರಿನ ಮಹಾರಾಣಿ ಕಾಲೇಜಿನಲ್ಲಿ ಸಂಗೀತ ಅಧ್ಯಾಪಕರಾಗಿ ಸೇವೆ ಸಲ್ಲಿಸಿದ್ದಾರೆ. ಕರ್ನಾಟಕ ರಾಜ್ಯ ಸರ್ಕಾರವು ನಡೆಸುವ ವಿಶೇಷ ಸಂಗೀತ ಪರೀಕ್ಷಾಮಂಡಳಿಯಲ್ಲಿಯೂ ಪರೀಕ್ಷಕರಾಗಿ ಸೇವೆ ಸಲ್ಲಿಸಿರುವರು. ಅಲ್ಲದೆ ವಿದ್ವತ್‌ ಪರೀಕ್ಷೆಗೆ ಇವರು ಬರೆದಿರುವ “ಕರ್ನಾಟಕ ಸಂಗೀತ ಲಕ್ಷ್ಯ-ಲಕ್ಷಣ ಪದ್ಧತಿ” ಪುಸ್ತಕವು ಪಠ್ಯಪುಸ್ತಕವಾಗಿ ಪ್ರಕಟವಾಗಿದೆ. ಅಯ್ಯಂಗಾರ್ಯರಲ್ಲಿ ಅನೇಕ ಶಿಷ್ಯರು ಅಭ್ಯಾಸಮಾಡಿದ್ದಾರೆ. ಡಾ. ಪದ್ಮಾಮೂರ್ತಿ (ಗಾಯನ), ಡಾ. ವೇದವಲ್ಲಿ, ಎಂ.ಎಸ್‌. ಜಯಮ್ಮ (ವೀಣೆ), ರುಕ್ಮಿಣಿಯಮ್ಮ (ಗಾಯಕಿ ಮತ್ತು ದಕ್ಷ ವಿದ್ಯಾ ಇಲಾಖಾ ಅಧಿಕಾರಿ) ಮತ್ತು ಸಹೋದರಿಯರು, ರಾಜಲಕ್ಷ್ಮಿ ಮತ್ತು ಇತರರು ಇವರ ಶಿಷ್ಯರಲ್ಲಿ ಪ್ರಮುಖರು. ಕಲಿಕೆಯ ವೇಳೆಯಲ್ಲಿ ಶಿಕ್ಷಣ ಒಬ್ಬರ ಹತ್ತಿರವೇ ಇರಬೇಕು. ಅಂತೆಯೇ ಸ್ಮರಣ-ಮನನಗಳು ಪ್ರಮುಖವಾದುದು. ಪರಂಪರೆಯನ್ನು ಉಳಿಸಿ-ಬೆಳೆಸಲು ಆಸ್ಥೆ ಇರಬೇಕು” ಎಂಬುದು ಇವರ ನಿಲುವು.
ವಿಚಾರಧಾರೆ: ಒಬ್ಬ ಕಲಾವಿದನನ್ನು ಶ್ರೇಷ್ಠ ಕಲಾವಿದನೆನ್ನಲು ಅಯ್ಯಂಗಾರ್ಯರ ನುಡಿಯಲ್ಲಿನ ವಿಚಾರಧಾರೆ ಹೀಗಿರುತ್ತಿತ್ತು.-ಶ್ರೇಷ್ಠ ಕಲಾವಿದನಾಗಬೇಕಾದರೆ ಉತ್ತಮ ವ್ಯಕ್ತಿತ್ವ, ಚಾರಿತ್ರಶುದ್ಧಿ, ದೈವ ಪ್ರೀತಿ- ಭಕ್ತಿಗಳು ಅತ್ಯವಶ್ಯಕ ಅಂಶಗಳು. ಮೊದಲಿಗೆ ಕಚೇರಿಯಲ್ಲಿ ಸಭಾಮರ್ಯಾದೆಯನ್ನು ಕಾಯ್ದುಕೊಳ್ಳಬೇಕು. ಮನರಂಜನೆಯ ನೆಪದಲ್ಲಿ ಉದ್ರೇಕಗೊಳ್ಳುವ ಕಳಪೆ ಬೆರಕೆಗಳನ್ನು ಸಂಗೀತದಲ್ಲಿ ತಳುಕು ಹಾಕಲು ಪ್ರಯತ್ನಿಸಬಾರದು. ಕೃತಿ ನಿರೂಪಣೆಯಲ್ಲಿ ಸಾಹಿತ್ಯದರ್ಥವನ್ನು ಅನುಭವಿಸಿಕೊಂಡು ಅದರ ಭಾಷೆಯು ಸ್ಫುರಿಸುವಂತೆ ರಾಗದ ಚಿತ್ರಣ ಬಿಡಿಸಬೇಕು. ಎಲ್ಲಿಯೇ ಆಗಲೀ ಕಲೆಯಲ್ಲಿ ಉತ್ತಮಾಂಶಗಳನ್ನು ಕಂಡರೆ ಮೆಚ್ಚಿ ಗೌರವಿಸಬೇಕು. ಅಹಂಕಾರಕ್ಕೆ ಒಳಗಾಗದೆ, ಕಲೆಗೆ ದ್ರೋಹ ಮಾಡದೆ ಸತತ ಸಂಗೀತ ಸಾಧಕನಾಗಿರಬೇಕು ಎನ್ನುತ್ತಿದ್ದರು. ಹೀಘೆ ತಾವು ಒಬ್ಬ ಉತ್ತಮ ಕಲಾವಿದನಲ್ಲಿ ಏನೇನು ಸದ್ಗುಣಗಳು ಇರಬೇಕೆಂದು ಅಪೇಕ್ಷಿಸಿದ್ದರೋ ಇವೆಲ್ಲವನ್ನೂ ಅಯ್ಯಂಗಾರ್ಯರು ಮೈಗೂಡಿಸಿಕೊಂಡಿದ್ದರಿಂದಲೇ ೯೦ ದಾಟಿದ ಇಳಿವಯಸ್ಸಿನಲ್ಲೂ ತರುಣರು ನಾಚುವಂತೆ ದಿಟ್ಟವಾಗಿ ನೆಟ್ಟ ನಡುವಿನಿಂಧ ಕುಳಿತು ೪-೫ ಗಂಟೆಗಳ ಕಾಲ ಲೀಲಾಜಾಲವಾಗಿ ವಿದ್ವತ್ಪೂರ್ಣ ಕಚೇರಿಗಳನ್ನೂ ಪ್ರಾತ್ಯಕ್ಷಿಕೆಗಳನ್ನೂ ನೀಡಿ ಹಿರಿಯ ಕಿರಿಯ ಸಹಕಲಾವಿದರನ್ನು ಬೆರಗುಗೊಳಿಸುತ್ತಿದ್ದರು. ದೇಶಾದ್ಯಂತ ಲೆಕ್ಕವಿಲ್ಲದ್ದಷ್ಟು ಕಚೇರಿಗಳು ಉಪನ್ಯಾಸಗಳನ್ನು ಇವರು ನೀಡಿದ್ದಾರೆ.
ವಾದಕ ಮತ್ತು ವ್ಯವಸ್ಥಾಪಕ ಅಯ್ಯಂಗಾರ್ಯರು: ಕೃಷ್ಣ ಅಯ್ಯಂಗಾರ್ಯರು ಗಾಯನ, ಬೋಧನದೊಂದಿಗೆ ಅನೇಕ ವಾದ್ಯಗಳಲ್ಲಿ ಪರಿಶ್ರಮ ಹೊಂದಿದ್ದರು. ವೀಣೆ, ಜಲತರಂಗ್‌, ಹಾರ್ಮೋನಿಯಂ ವಾದ್ಯಗಳನ್ನು ನುಡಿಸುವ ಪರಿಶ್ರಮ ಪಡೆದಿದ್ದರು. ಕೃಷ್ಣರಾಜ ಒಡೆಯರ ಕಾಲದಲ್ಲಿ ಅನೇಕ ವಿದೇಶೀ ವಾದ್ಯಗಳ ಪರಿಚಯವು ಸ್ಥಳೀಯ ವಿದ್ವಾಂಸರಿಗೆ ಲಭ್ಯವಾಯಿತು. ಈ ದಿಸೆಯಲ್ಲಿ ಅಯ್ಯಂಗಾರ್ಯರಿಗೆ ಸರೋದ್‌ ಹೋಲುವ “ದಲ್‌ಜಿತ್‌” ವಾದ್ಯಗಳ ಪರಿಚಯವಾಯಿತು. ಹೀಗೆ ನಾಲ್ಕಾರು ವಾದ್ಯಗಳನ್ನು ನುಡಿಸಬಲ್ಲವರಾದರೂ ಗಾಯನವನ್ನೇ ಪ್ರಮುಖವಾಗಿಟ್ಟುಕೊಂಡಿದ್ದರು. “ಶ್ರೀ ತ್ಯಾಗರಾಜ ಸಂಗೀತ ವಿದ್ವತ್‌ಸಭೆ’ಯ ಅಧ್ಯಕ್ಷರು, ವ್ಯವಸ್ಥಾಪಕರೂ ಆಗಿದ್ದರು. ಅನೇಕ ವರುಷಗಳು ತ್ಯಾಗರಾಜರ ಆರಾಧನೆಯನ್ನು ಸಂಗೀತೋತ್ಸವವನ್ನು ನಡೆಸಿದರಲ್ಲದೆ, ೨೫ ವರುಷಗಳ ಕಾಲ ಈ ಸಭೆಯನ್ನು ಅತ್ಯಂತ ವಾತ್ಸಲ್ಯ, ದಕ್ಷತೆಯಿಂದ ಬೆಳೆಸಿ ೧೯೬೬ರಲ್ಲಿ ವಿಜೃಂಭಣೆಯಿಂದ ಬೆಳ್ಳಿ ಹಬ್ಬವನ್ನು ಆಚರಿಸಿದರು.
ಲೇಖಕರಾಗಿ ಇವರು ಬರೆದಿರುವ ತ್ಯಾಗರಾಜ ಹೃದಯ ದರ್ಪಣ, ಕರ್ನಾಟಕ ಸಂಗೀತ ಲಕ್ಷ್ಯ-ಲಕ್ಷಣ ಪದ್ಧತಿ, ವೀಣೆ ಸುಬ್ಬಣ್ಣನವರ ಅಪರೂಪ ಕೃತಿಗಳು. ಇವು ಸಂಗೀತ ಪ್ರಪಂಚಕ್ಕೆ ಅಮೂಲ್ಯ ಕೊಡುಗೆಯಾಗಿದೆ.
ಇವರು ಮದ್ರಾಸ್‌ ಮ್ಯೂಸಿಕ್‌ ಅಕಾಡೆಮಿಯಲ್ಲಿ ತಜ್ಞರ ಸಮಿತಿಯ ಸದಸ್ಯರಾಗಿ ಅನೇಕ ಕಾಲ ತಮ್ಮ ಸೇವೆ ಸಲ್ಲಿಸಿದ್ದಾರೆ. ಕೇಳ್ಮೆ, ಕಲಿಕೆ, ಸಾಧನೆ, ಮನನ ಸ್ಮರಣದಿಂದಾಗಿ ಹೃದಯಾಂತರಾಳದಿಂದ ಬಂದ ಭಾವನೆಗೆ ಕೃತಿಯ ರೂಪ ನೀಡಿ ಹಲವು ಕೃತಿಗಳನ್ನು ರಚಿಸಿದ್ದಾರೆ.
ಪರಂಪರೆಯ ಉತ್ತಮ ಪಾಠಾಂತರ ಮತ್ತು ತಾನಕ್ಕಾಗಿ ಹೆಚ್ಚು ಶ್ರಮ ಪಟ್ಟ ಅಯ್ಯಂಗಾರ್ಯರು ಈ ಬಗ್ಗೆ ಅನೇಕ ಧ್ವನಿ ಮುದ್ರಣಗಳನ್ನು ನೀಡಿದ್ದಾರೆ. ಆಕಾಶವಾಣಿ ಮಾನ್ಯತೆ ಪಡೆದ ಕಲಾವಿದರಾಗಿ ಹಲವಾರು ವರುಷ ಕಾರ್ಯಕ್ರಮಗಳನ್ನು ನೀಡಿರುವರಲ್ಲದೆ, ಆಕಾಶವಾಣಿಗಾಗಿ ವಿಶೇಷ ಕಾರ್ಯಕ್ರಮವನ್ನೂ ಪ್ರಸ್ತುತಪಡಿಸಿದ್ದಾರೆ.
ಹರಿಕಥಾಕ್ಷೇತ್ರದಲ್ಲಿ ಪರಿಶ್ರಮ: ಗಾಯಕ, ಬೋಧಕ, ವಾದಕ, ಲೇಖಕ, ವ್ಯವಸ್ಥಾಪಕ, ಕೃತಿ ರಚನ ಕಾರರೆಂದೆಲ್ಲಾ ಪ್ರಸಿದ್ಧರಾಗಿದ್ದ ತಿಟ್ಟೆ ಕೃಷ್ಣ ಅಯಂಗಾರ್ಯರು ಹರಿಕಥಾ ಕ್ಷೇತ್ರದಲ್ಲೂ ಹೆಸರುಗಳಿಸಿದ್ದರು. ಗಾನಕಥಾಸುಧಾಕರ, ಕೀರ್ತನಭೂಷಣ, ಹರಿಕಥಾವಿಶಾರದ, ಹರಿಕಥಾ ವಿದ್ವಾನ್‌ ಎಂಬೀ ಬಿರುದುಗಳು ತ್ಯಾಗರಾಜ ಹೃದಯ ದರ್ಪಣದಲ್ಲಿ ಗಮನಸೆಳೆಯುವುದರೊಂದಿಗೆ ಹರಿಕಥಾ ಕ್ಷೇತ್ರದಲ್ಲಿ ಉತ್ತಮ ಕೀರ್ತನ ಪಟುವಾಗಿದ್ದರೆಂಬುದನ್ನು ದೃಢಪಡಿಸುತ್ತದೆ.
ಇವರಿಗೆ ಆರ್ಥಿಕ ಅಡಚಣೆ ಇರಲಿಲ್ಲವಾದರೂ ಮನುಷ್ಯರೆಂದಲ್ಲಿ ಇದ್ದಿರಬಹುದಾದ ಸಣ್ಣ-ಪುಟ್ಟ ಕೌಟುಂಬಿಕ ಮನೋ ವ್ಯಾಕುಲತೆಗೆ ಹೆಚ್ಚಾಗಿ ನಲುಗದೆ, ೯೦ರ ನಂತರದ ಇಳಿ ವಯಸ್ಸಿನಲ್ಲಿ ತಮ್ಮ ವ್ಯಕ್ತಿತ್ವವನ್ನು ಒಂದೇ ಮಟ್ಟದಲ್ಲಿ ಕಾಪಾಡಿಕೊಂಡು ಬಂದು “ಕಂಚಿನ ಕಂಠದ ತಿಟ್ಟೆ ಕೃಷ್ಣ ಅಯ್ಯಂಗಾರ್ಯ”ರೆಂದೇ ಗುರುತಿಸಲ್ಪಡುತ್ತಿದ್ದರು. ಅಂತ್ಯ ಕಾಲದವರೆಗೂ ಯಾರಲ್ಲೂ ಯಾವುದನ್ನೂ ಯಾಚಿಸದ ಜಾಯಮಾನ ಅಯ್ಯಂಗಾರ್ಯರದು. “ಕಲೆಯು ಎಲ್ಲರನ್ನೂ ಕೈ ಬೀಸಿ ಕರೆದರೂ ಕೆಲವರನ್ನು ಮಾತ್ರ ಆರಿಸಿಕೊಳ್ಳುವುದು” ಎಂಬ ಲೋಕೋಕ್ತಿಯನ್ನು ಸಾಬೀತು ಪಡೆಸುವಂತೆ ಅನೇಕ ಪ್ರಶಸ್ತಿಗಳು, ಸನ್ಮಾನಗಳು ಇವರು ಯಾಚಿಸದಿದ್ದರೂ, ತಂತಾನೇ ಬಂದು ಇವರನ್ನು ಅಲಂಕರಿಸಿದೆವು. ಕರ್ನಾಟಕ ರಾಜ್ಯೋತ್ಸವ ಪ್ರಶಸ್ತಿ ೧೯೭೨, ಕೇಂದ್ರ ಸಂಗೀತ ನಾಟಕ ಅಕಾಡೆಮಿ ಪ್ರಶಸ್ತಿ ೧೯೮೯, ಸಂಗೀತ ಕಲಾರತ್ನ ಬಿರುದು (ಬೆಂಗಳೂರು ಗಾಯನ ಸಮಾಜ), ಕನಕ–ಪುರಂದರ ಪ್ರಶಸ್ತಿ ೧೯೯೧ (ಕರ್ನಾಟಕ ಸರ್ಕಾರದ ಉನ್ನತ ಪ್ರಶಸ್ತಿ) ಮೊದಲಾದುವುಗಳು ಇವರಿಗೆ ಲಭ್ಯವಾಗಿರುವ ಪ್ರಶಸ್ತಿಗಳಲ್ಲಿ ಪ್ರಮುಖವಾದುವು.
ಅಯ್ಯಂಗಾರ್ಯರಿಗೆ ಹಿರಿಯರಲ್ಲಿ ಗೌರವ-ಭಕ್ತಿ ಇದ್ದಂತೆ, ಕಿರಿಯರಲ್ಲಿ ಒಲವು-ಪ್ರೀತಿ ಇದ್ದು ಅರ್ಹತೆ ಇದ್ದ ಕಿರಿಯರು ಯಾರೇ ಆಗಲಿ ಭೇದವೆಣಿಸದೆ ಪ್ರೋತ್ಸಾಹಿಸಿ ಶುಭಕೋರುವ ಹೃದಯವಂತಿಕೆಯನ್ನು ಹೊಂದಿದ್ದರು. ಅಂತೆಯೇ ಸಹ ಕಲಾವಿದರಲ್ಲಿ, ಮಿತ್ರರಲ್ಲಿ ಮಧುರ ವಿಶ್ವಾಸವನ್ನೂ ಇಟ್ಟಿದ್ದರು.
ತಾಯ್ನಾಡಿನ ಮೇಲೆ, ಸಂಪ್ರದಾಯ ಮತ್ತು ಪರಂಪರೆಯ ಬಗ್ಗೆ ಅತೀವ ಕಾಳಜಿ ಆಸ್ಥೆ ಹೊಂದಿದ್ದು, ಹಿರಿಯ-ಕಿರಿಯರಾದಿಯಾಗಿ ಕಲಾಪ್ರಪಂಚದಲ್ಲಿ ಸರ್ವರಿಗೂ ಅತ್ಯಂತ ಆಪ್ತರೆನಿಸಿದ್ದ “ತಿಟ್ಟೆ ಕೃಷ್ಣ ಅಯ್ಯಂಗಾರ್ಯರು” ೧೬ನೇ ಮಾರ್ಚಿ ೧೯೯೭ ರಂದು ತಾವು ಹುಟ್ಟಿದ ಮೈಸೂರಿನಲ್ಲೇ ೯೫ ವರುಷಗಳ ತುಂಬು ಜೀವನ ನಡೆಸಿ ಕಲಾಸರಸ್ವತಿಯ ಪಾದದಡಿ ಚಿರ ನಾದದನಂತದಲ್ಲಿ ಲೀನವಾದರು .
ಚಕ್ರಕೋಡಿ ನಾರಾಯಣ ಶಾಸ್ತ್ರಿ
ಕನ್ನಡನಾಡಿನ ಕರಾವಳಿ ಪ್ರದೇಶ, ಅದರಲ್ಲೂ ದಕ್ಷಿಣ ಕನ್ನಡ ಜಿಲ್ಲೆ, ತೆಂಗು ಕಂಗುಗಳಿಗೆ ಹೇಗೋ ಹಾಗೆಯೇ ಸಾಹಿತಿಗಳಿಗೆ, ಕವಿಗಳಿಗೆ, ತವರೂರು. ಅದು ಪ್ರಕೃತಿ ಸೌಂದರ್ಯದ ನೆಲೆವೀಡು. ಪಶ್ಚಿಮಕ್ಕೆ ದಿಗಂತದಾಚೆಗೂ ವಿಸ್ತರಿಸಿದ ವಿಶಾಲ ಸಾಗರ, ಪೂರ್ವಕ್ಕೆ ಗಗನಚುಂಬಿ ಪಶ್ಚಿಮ ಘಟ್ಟದ ಬೆಟ್ಟಗಳ ಸಾಲು. ಎಲ್ಲಿ ನೋಡಿದರಲ್ಲಿ ಕಣ್ಣು ತಣಿಸುವ ಪಚ್ಚೆಯ ಹಚ್ಚಡ.  ಜಾನಪದ ಸಂಸ್ಕೃತಿ ಜನರಲ್ಲಿ ಹಾಸುಹೊಕ್ಕು. ‘ಯಕ್ಷಗಾನ’ವಂತೂ ಹೆಸರೇ ಸೂಚಿಸುವಂತೆ ಕಣ್ಣು, ಕಿವಿ, ಮನಗಳನ್ನು ತಣಿಸುವ ದೇವಗಾನ. ಈ ಪ್ರದೇಶದ ಸೃಷ್ಟಿ ಸೌಂದರ್ಯವನ್ನು ವರ್ಣಿಸದ ಕವಿಗಳಿಲ್ಲ; ಹಾಡಿ ಹೊಗಳದ ಗಾಯಕರಿಲ್ಲ. ಇಂತಹ ರಮಣೀಯ ಪರಿಸರದಲ್ಲಿ ಜನಿಸಿದ ಬಾಲಕ ನಾರಾಯಣನೇ ಮುಂದೆ ‘ಕನ್ನಡದ ಕೋಗಿಲೆ’, ‘ಗಾನಾಲಂಕಾರ’, ಹರಿದಾಸ ಸಂಗೀತ ಸುಧಾಕರ’, ‘ವಚನ ಗಾಯನ ಹರಿಕಾರ’, ‘ಕರ್ಣಾಟಕ ಕಲಾತಿಲಕ’ ಮುಂತಾದ ಹತ್ತು ಹಲವು ಬಿರುದು, ಪ್ರಶಸ್ತಿಗಳ  ಸರಮಾಲೆಯನ್ನೇ ಧರಿಸಿದ ಚಕ್ರಕೋಡಿ ನಾರಾಯಣ ಶಾಸ್ತ್ರಿಗಳು. ಕರ್ಣಾಟಕ ಸಂಗೀತ ಕ್ಷೇತ್ರದಲ್ಲಿ ಅವರು ‘ಸಿ.ಎನ್‌.ಶಾಸ್ತ್ರೀ’ ಎಂದೇ ಪರಿಚಿತರಾದವರು.
ಜನನ-ಬಾಲ್ಯ: ಈಗ ಕೇರಳ ರಾಜ್ಯದಲ್ಲಿರುವ ಕಾಸರಗೋಡು ಜಿಲ್ಲೆಯ ಮುಂಜೇಶ್ವರ ತಾಲೂಕಿನ (ಹಿಂದೆ ಈ ತಾಲೂಕು ದಕ್ಷಿಣ ಕನ್ನಡ ಜಿಲ್ಲೆಯ ಅಂಗವಾಗಿತ್ತು) ‘ಕೋಳ್ಯೂರು’ ಗ್ರಾಮದಲ್ಲಿ ‘ಚಕ್ರಕೋಡಿ’ ಎಂಬುದು ಸಂಸ್ಕೃತ, ಜ್ಯೋತಿಷ್ಯ ಶಾಸ್ತ್ರ, ಗಣಿತಗಳಲ್ಲಿ ಖ್ಯಾತಿವೆತ್ತ ಹವ್ಯಕ ಬ್ರಾಹ್ಮಣರ ಮನೆತನ. ಕೊಡಗಿನ ಅರಸರು ಈ ಮನೆತನದ ಪೂರ್ವಜರೊಬ್ಬರ ಪಾಂಡಿತ್ಯವನ್ನು ಮೆಚ್ಚಿ ಅವರಿಗೆ ‘ಶಾಸ್ತ್ರಿ’ ಎಂಬ ಬಿರುದನ್ನು ದಯಪಾಲಿಸಿದ್ದರಂತೆ. ಅಂದಿನಿಂದ ಆ ಮನೆತನದವರಿಗೆ ಶಾಸ್ತ್ರೀ ಎನ್ನುವ ಉಪಾಧಿ ಖಾಯಂ ಆಯಿತು ಎಂದು ಪ್ರತೀತಿ!
ಸುಮಾರು ೧೭-೧೮ನೇ ಶತಮಾನದಲ್ಲಿ ಚಕ್ರಕೋಡಿ ಮನೆತನದವರೊಬ್ಬರು ಕೋಳ್ಯೂರು ಗ್ರಾಮವನ್ನು ತೊರೆದು ಬಂಟ್ವಾಳ ತಾಲೂಕಿನ ‘ಹತ್ತೊಕ್ಕಲು’ ಗ್ರಾಮದಲ್ಲಿ ನೆಲಸಿದರಂತೆ. ಹತ್ತೊಂಬತ್ತನೆಯ ಶತಮಾನದ ಉತ್ತರಾರ್ಧದಲ್ಲಿ ಅವರ ವಂಶದಲ್ಲಿ ಜನಿಸಿದವರು ಶ್ರೀ ಶ್ಯಾಮ ಶಾಸ್ತ್ರಿಗಳು. ಅವರು ಆಗರ್ಭ ಶ್ರೀಮಂತರು. ಅಂದಿನ ಹೆಚ್ಚಿನ ಹವ್ಯಕ ಬ್ರಾಹ್ಮಣರಂತೆ ಅವರೂ ಕೃಷಿಕರಾಗಿದ್ದರು. ಅಡಿಕೆ, ತೆಂಗು, ಬೆಳೆಯುವ ಜಮೀನು ಅವರ ಆಸ್ತಿಯಾಗಿತ್ತು. ಜೊತೆಗೆ ಸಂಸ್ಕೃತದಲ್ಲಿ ಘನಪಂಡಿತರೂ ಆಗಿದ್ದರು. ಸಂಗೀತ, ಸಾಹಿತ್ಯಗಳ ಆರಾಧಕರಾಗಿದ್ದರು. ಆ ಕಾಲದಲ್ಲಿ ಪ್ರಸಿದ್ಧ ಸಂಗೀತ ವಿದ್ವಾಂಸರಾಗಿದ್ದ ವೈದ್ಯನಾಥ ಅಯ್ಯರ್, ತಿರುಚಿರಪಳ್ಳಿ ಕೃಷ್ಣ ಅಯ್ಯರ್ ಮುಂತಾದವರ ಸಂಗೀತ ಕಚೇರಿಗಳನ್ನು ಕೇಳಲೆಂದೇ ಅವರು ದೂರದ ಮದರಾಸಿನವರೆಗೂ ಪ್ರಯಾಣಿಸುತ್ತಿದ್ದರಂತೆ. ಅವರ ಧರ್ಮಪತ್ನಿ ಸರಸ್ವತಿಯವರು ಕೂಡ ಹಾಡು, ಹಸೆ ಬಲ್ಲವರು; ರಾಮಾಯಣ, ಮಹಾಭಾರತ ಪಠಿಸಿದವರು. ಈ ದಂಪತಿಗೆ ನಾಲ್ವರು ಮಕ್ಕಳು. ಹಿರಿಯವರು ಈಶ್ವರ ಶಾಸ್ತ್ರಿಗಳು. ಓದಿನಲ್ಲಿ ಯಾವಾಗಲೂ ಮುಂದಿದ್ದ ಕಿವರು ದುರ್ದೈವವಶಾತ್‌ ತಮ್ಮ ೧೮ನೇ ವಯಸ್ಸಿನಲ್ಲೇ ದೈವಾಧೀನರಾದರು. ಆಗ ಅವರು ಓದುತ್ತಿದ್ದ ವಿದ್ಯಾಲಯ ಮೂರು ದಿನಗಳ ರಜೆ ಸಾರಿ ಶೋಕವನ್ನು ಆಚರಿಸಿತಂತೆ. ಎರಡನೆಯವರು ಹೊನ್ನಮ್ಮ. ಮೂರನೆಯವರೆ ನಾರಾಯಣ ಶಾಸ್ತ್ರಿಗಳು. ಕೊನೆಯ ಮಗಳು ಶಂಕರಿ. ಇವರು, ಕನ್ನಡ ಸಾಹಿತ್ಯಲೋಕದಲ್ಲಿ ಹೆಸರುವಾಸಿಯಾದ ಪಂಡಿತವರೇಣ್ಯ ದಿವಂಗತ ಸೇಡಿಯಾಪು ಕೃಷ್ಣ ಭಟ್ಟರ ಪತ್ನಿ. ಇತ್ತೀಚೆಗೆ, ಅಂದರೆ ೨೦೦೧-೦೨ ರಲ್ಲಿ ಶ್ರೀ ಸೇಡಿಯಾಪುರವರ ಜನ್ಮ ಶತಮಾನೋತ್ಸವನ್ನು ಕರ್ಣಾಟಕದ ಹಲವು ಕೇಂದ್ರಗಳಲ್ಲಿ ಆಚರಿಸಲಾಯಿತು ಎಂಬುದನ್ನು ಇಲ್ಲಿ ಸ್ಮರಿಸಬಹುದು.
ಸಿ.ಎನ್‌. ಶಾಸ್ತ್ರೀ ಅವರು ಜನಿಸಿದ್ದು ೧೯೧೩ನೇ ಇಸವಿ ಜುಲೈ ೪ ರಂದು. ‘ಬೆಳೆಯ ಸಿರಿ ಮೊಳಕೆಯಲ್ಲಿ’ ಎಂಬಂತೆ. ಚಿಕ್ಕ ಮಗುವಾಗಿದ್ದಾಗಿನಿಂದಲೇ ನಾರಾಯಣನಿಗೆ ವಿಪರೀತ ಸಂಗೀತದ ಹುಚ್ಚು. ಮಗು ಅಳುತ್ತಿದ್ದರೆ, ಹಾಡಿನ ಧ್ವನಿ ಎತ್ತಲಿಂದ ಕೇಳಿ ಬಂದರೂ ಸಾಕು, ಪುಂಗಿಯ ನಾದಕ್ಕೆ ಮರುಳಾಗುವ ನಾಗನಂತೆ ಅಳು ನಿಲ್ಲಿಸಿ ತಲೆದೂಗುತ್ತಿತ್ತು. ತೊಳೆದಿಟ್ಟಿದ್ದ ತಟ್ಟೆ, ಪಾತ್ರೆ, ಬಟ್ಟಲುಗಳ ನಡುವೆ ಕುಳಿತುಕೊಂಡು ಬಾಲಕ ನಾರಾಯಣನು ಚಮಚೆ ಸಟ್ಟುಗಗಳಿಂದ ಪಾತ್ರೆಗಳನ್ನು ಕುಟ್ಟುತ್ತ ಅವುಗಳಿಂದ ಹೊರಹೊಮ್ಮುವ ವಿವಿಧ ಸ್ವರಗಳನ್ನು ಆಲಿಸುತ್ತ ಎಷ್ಟು ಹೊತ್ತು ಬೇಕಾದರೂ ಆಡುತ್ತಿರುತ್ತಿದ್ದನು. ತಂದೆಯೇ ಸಂಗೀತಜ್ಞರಾಗಿದ್ದುದರಿಂದ ಬಾಲಕನಿಗೆ ಅವರೇ ಬಾಲಪಾಠದ ಗುರುವಾಗಿದ್ದರು. ಇಷ್ಟರಲ್ಲಿ ಶ್ಯಾಮ ಶಾಸ್ತ್ರಿಗಳು ಮಂಗಳೂರಿನಲ್ಲಿ ಅಡಿಕೆ ಮಂಡಿಯೊಂದನ್ನು ಸ್ಥಾಪಿಸಿದರು. ಅಡಿಕೆ ಮಂಡಿಯ ಕೆಲಸಕ್ಕೆಂದು ಹಳ್ಳಿಯನ್ನು ತೊರೆದು ಮಂಗಳೂರು ಪಟ್ಟಣವನ್ನು ಸೇರಿದ ಶ್ಯಾಮ ಶಾಸ್ತ್ರಿಗಳು ಮಗನಿಗೆ ಪಾಲಘಾಟ್‌ ವೀರಮಣಿ ಭಾಗವತರಿಂದ ಸಂಗೀತ ತರಬೇತಿ ಕೊಡಿಸಲಾರಂಭಿಸಿದರು. ನಂತರ ಉಡುಪಿ ಲಕ್ಷ್ಮೀಬಾಯಿಯವರಲ್ಲಿಯೂ (ಇವರು ಶಂಕರಾಭರಣ ರಾಗದ ‘ಸಹಜ ಗುಣ ರಾಮ’ ಎನ್ನುವ ಗ್ರಾಮಫೋನ್‌ ರೆಕಾರ್ಡ್‌ ಮೂಲಕ ಆಗಲೇ ಪ್ರಸಿದ್ಧರಾಗಿದ್ದರು) ಸಂಗೀತದ ಶಿಕ್ಷಣ ಕೊಡಿಸಿದರು.
ಅದೇ ಸಮಯದಲ್ಲಿ ಶ್ಯಾಮ ಶಾಸ್ತ್ರಿಗಳಿಗೆ ಪತ್ನೀವಿಯೋಗವಾಯಿತು. ಅಡಿಕೆ ಮಂಡಿಯ ವ್ಯಾಪಾರದ ಏರುಪೇರುಗಳಿಂದ ಅವರು ಆರ್ಥಿಕವಾಗಿಯೂ ಬಳಲಿದ್ದರು. ಇವೆಲ್ಲ ಕಾರಣಗಳಿಂದ ಬಾಲಕ ನಾರಾಯಣನ ಸಂಗೀತ ಶಿಕ್ಷಣಕ್ಕೆ ಧಕ್ಕೆಯುಂಟಾಯಿತು. ಸಂಗೀತದ ಮೇಲಿದ್ದ ಅಪಾರ ಒಲವಿನಿಂಧಾಗಿ ಅವನು ಆಗ ಮನೆಯನ್ನು ಬಿಟ್ಟು ಗುರುವನ್ನು ಅರಸುತ್ತಾ ತಮಿಳುನಾಡಿನತ್ತ ಓಡಿ ಹೋಗಿದ್ದನಂತೆ. ಹುಡುಗ ಒಂದೆರಡು ವರ್ಷ ಅಲ್ಲಿ ಇಲ್ಲಿ ಸಂಗೀತ ಕಲಿತು ಮರಳಿ ಬಂದು ಮಂಗಳೂರು ತಲುಪಿದಾಗ ಅವನಿಗೆ ಸುಮಾರು ೧೨ ವರ್ಷ ವಯಸ್ಸು. ಒಮ್ಮೆ ಮಂಗಳೂರಿನಲ್ಲಿ ಉತ್ತರದ ಹಿಂದುಸ್ತಾನಿ ಸಂಗೀತ ವಿದ್ವಾಂಸರಾಗಿದ್ದ ‘ಬರ್ವೆ’ ಎಂಬುವರ ಭವ್ಯ ಕಚೇರಿ ನಡೆಯಿತು. ತದನಂತರ ಅದೇ ವೇದಿಕೆಯ ಮೇಲೆ ಬಾಲಕ ನಾರಾಯಣನ ಸಂಗೀತವೂ ಏರ್ಪಾಡಾಗಿತ್ತು. ಪ್ರಬುದ್ಧ ಸಂಗೀತಗಾರನಿಗೆ ಸರಿಮಿಗಿಲೆನ್ನುವಂತೆ ಹಾಡಿದ ಕಿಶೋರನ ಗಾಯನವನ್ನು ಶ್ರೋತೃಗಳೆಲ್ಲ ಮೆಚ್ಚಿ ಪ್ರಚಂಡ ಕರತಾಡನದೊಂದಿಗೆ ಪ್ರೋತ್ಸಾಹಿಸಿದರು. ಅಂದಿನಿಂದ ನಾರಾಯಣನಿಗೆ ಬವೇ ನಾರಾಯಣ ಎನ್ನುವ ಉಪನಾಮ ಲಭ್ಯವಾಯಿತು. ಇಂದಿಗೂ ದಕ್ಷಿಣ ಕನ್ನಡ ಜಿಲ್ಲೆಯಲ್ಲಿ ಹಲವರು ಸಿ.ಎನ್‌.ಶಾಸ್ತ್ರೀ ಅವರನ್ನು ಅದೇ ಹೆಸರಿನಿಂದ ಜ್ಞಾಪಿಸಿಕೊಳ್ಳುವುದುಂಟು.
ನಾರಾಯಣನು ಸುಮಾರು ೧೩ ವರ್ಷದವನಿದ್ದಾಗ, ತಂದೆ ಶ್ಯಾಮ ಶಾಸ್ತ್ರಿಗಳು ಅಡಿಕೆ ಮಂಡಿಯಲ್ಲಿ ಬಾರಿ ನಷ್ಟ ಅನುಭವಿಸಿ, ಬೇಸತ್ತು, ಅನ್ಯಗತಿಯಿಲ್ಲದೆ ಉತ್ತರ ಭಾರತದ ಕಡೆಗೆ ದೇಶಾಂತರ ಹೊರಟರು. ಆ ವೇಳೆಗಾಗಲೇ ಅವರ ಹೆಂಡತಿ ತೀರಿ ಹೋಗಿದ್ದುದರಿಂದ ಮಕ್ಕಳಿಗೆ ನೆಂಟರಿಷ್ಟರ ಮನೆಯೇ ಗತಿಯಾಯಿತು. ಆದರೆ ನಾರಾಯಣನು ಮಾತ್ರ ಹೇಗೋ ಮಾಡಿ ತಂದೆಯನ್ನು ಒಪ್ಪಿಸಿ ಅವರೊಡನೆ ಹೊರಟು ಬಿಟ್ಟ. ಅಂತೂ ಇಂತೂ ಕಲ್ಕತ್ತಾ ತಲುಪಿದಾಗ ತಂದೆಯ ಕೈಯಲ್ಲಿದ್ದ ಅಲ್ಪಸ್ವಲ್ಪ ಹಣವೂ ಮುಗಿಯಿತು. ಆಗ ಉದರ ಪೋಷಣೆಗೆ ಬಾಲಕ ನಾರಾಯಣನೇ ಕೆಲವೆಡೆ ಸಂಗೀತ ಕಚೇರಿಗಳನ್ನು ನಡೆಸಿ ಹಣ ಸಂಪಾದಿಸಬೇಕಾಯಿತು. ಜೊತೆಗೆ ಕೆಲವು ಸ್ಥಳೀಯ ಬಂಗಾಲೀ ವಿದ್ಯಾರ್ಥಿಗಳಿಗೆ ಸಂಗೀತ ಪಾಠ ಹೇಳಲೂ ತೊಡಗಿದನು. ಅಲ್ಲಿಂದ ಮುಂದೆ ಬನಾರಸ್‌, ಮುಂಬಯಿ ಮೊದಲಾದ ಕಡೆ ಸಂಚರಿಸಿ ಎಲ್ಲೂ ಸರಿಯಾದ ನೆಲೆ ಸಿಗದೆ ಕೊನೆಗೆ ತಂದೆ ಮತ್ತು ಮಗ ಬಳ್ಳಾರಿಗೆ ಬಂದು ಸೇರಿದರು.
ಆಸ್ಥಾನ ವಿದ್ವಾನ್‌ ದೇವೇಂದ್ರಪ್ಪನವರಲ್ಲಿ ಶಿಷ್ಯವೃತ್ತಿ: ಬಳ್ಳಾರಿಯಲ್ಲಿ ಅವರಿಗೆ ಮೈಸೂರಿನ ಆಸ್ಥಾನ ವಿದ್ವಾನ್‌ ಬಿ. ದೇವೇಂದ್ರಪ್ಪನವರ ಸಂಗೀತ ಕಚೇರಿಯನ್ನು ಕೇಳುವ ಸುಯೋಗ ಒದಗಿ ಬಂತು. ಇಬ್ಬರೂ ದೇವೇಂದ್ರಪ್ಪನವರ ಸಂಗೀತದ ಮೋಡಿಗೆ ಮಾರು ಹೋದರು. ಮುಂದೆ ನಾರಾಯಣಶಾಸ್ತ್ರಿಗಳು ಮೈಸೂರಿಗೆ ಹೋಘಿ ದೇವೇಂದ್ರಪ್ಪನವರಲ್ಲಿಕ ಶಿಷ್ಯವೃತ್ತಿ ಕೈಗೊಂಡರು. ಮೈಸೂರಿನಲ್ಲಿ ಗುರುಗಳ ಮನೆಯಲ್ಲೇ ವಾಸಿಸುತ್ತಾ ಹತ್ತು ವರ್ಷಕ್ಕೂ ಮೀರಿ ಸಂಗೀತಾಭ್ಯಾಸ ಮಾಡಿದ್ದಲ್ಲದೆ ಗುರುಗಳ ಎಲ್ಲಾ ಸಂಗೀತ ಕಚೇರಿಗಳಲ್ಲೂ ಅವರ ಜೊತೆಯಿದ್ದು ಸಂಗೀತದ ಸೂಕ್ಷ್ಮತೆಗಳನ್ನೆಲ್ಲ ಕರಗತ ಮಾಡಿಕೊಂಡು ಗುರುಗಳ ಮೆಚ್ಚುಗೆಗೆ ಪಾತ್ರರಾದರು. ಮೈಸೂರಿನಲ್ಲಿ ಸಂಗೀತಾಭ್ಯಾಸ ಮಾಡುತ್ತಿದ್ದ ಕಾಲದಲ್ಲಿ ಬಿಡಾರಂ ಕೃಷ್ಣಪ್ಪನವರ ರಾಮಮಂದಿರದಲ್ಲಿ ನಡೆಯುತ್ತಿದ್ದ ಖ್ಯಾತ ಸಂಗೀತಗಾರರಾದ ಮೈಸೂರು ವಾಸುದೇವಾಚಾರ್ಯ, ಟೈಗರ್‌ ವರದಾಚಾರ್ಯ ಮುಂತಾದವರ ಕಚೇರಿಗಳನ್ನು ಎಂದೂ ತಪ್ಪಿಸಿಕೊಳ್ಳುತ್ತಿರಲಿಲ್ಲ. ಅದರಲ್ಲೂ ವಾಸುದೇವಚಾರ್ಯರ ನೆರವಲ್‌ ಮತ್ತು ರಾಗ, ತಾನ, ಪಲ್ಲವಿಗಳನ್ನು ಪ್ರಸ್ತುತ ಪಡಿಸುವ ಶೈಲಿಯಿಂದ ಅವರು ತುಂಬಾ ಪ್ರಭಾವಿತರಾಗಿದ್ದರು. ಅವರ ಪ್ರೌಢ ಕಚೇರಿ ಬಳ್ಳಾರಿಯಲ್ಲಿ ವಿನಾಯಕ ಚತುರ್ಥಿಯ ಸಮಯ ನಡೆಯಿತು. “ನನ್ನ ಪಟ್ಟ ಶಿಷ್ಯ ನೀನೇ ಕಣೋ ನಾರಾಯಣ” ಎಂದು ಕೊನೆಯಲ್ಲಿ ಗುರುಗಳಿಂದ ಶಹಭಾಸ್‌ಗಿರಿ ಗಳಿಸಿಕೊಂಡರು.
ವಚನಗಾಯನಕ್ಕೆ ನಾಂದಿ: ಸಂಗೀತ ಕಚೇರಿಗಳಲ್ಲಿ ಹೊಸ ಹೊಸ ಪ್ರಯೋಗಗಳನ್ನು ಅಳವಡಿಸಿದ ಕೀರ್ತಿ ಶಾಸ್ತ್ರಿಗಳಿಗೆ ಸಲ್ಲಬೇಕು. ೧೯೩೬ರಷ್ಟು ಹಿಂದೆಯೇ ಶಾಸ್ತ್ರಿಗಳು ತಮ್ಮ ಕಚೇರಿಗಳಲ್ಲಿ ಪುರಂದರದಾಸ, ಕನಕದಾಸ ಮೊದಲಾದ ದಾಸವರೇಣ್ಯರ ಕೃತಿಗಳನ್ನು ಕೀರ್ತನೆಗಳಂತೆ ಹಾಡಲು ಪ್ರಾರಂಭಿಸಿ ಕನ್ನಡಿಗರ ಮನ ಗೆದ್ದಿದ್ದರು.
ದೇವೇಂದ್ರಪ್ಪನವರಲ್ಲಿ ಶಾಸ್ತ್ರಿಗಳು ಶಿಷ್ಯವೃತ್ತಿ ಮಾಡುತ್ತಿದ್ದಾಗಲೇ ಒಮ್ಮೆ ಅವರು ಗುರುಗಳಿಗೆ ಪ್ರಶ್ನೆ ಹಾಕಿದರಂತೆ “ಗುರುಗಳೇ, ನೀವು ಶಿವಶರಣರ ವಚನಗಳನ್ನು ಏಕೆ ಹಾಡುವುದಿಲ್ಲ” ಎಂದು. ಆಗ ಗುರುಗಳು “ಹುಚ್ಚಾ ಅವು ವಚನಗಳು. ಅಂದರೆ ಗದ್ಯರೂಪಗಳು. ಅವಕ್ಕೆ ರಾಗ ಹಾಕಿ ಹಾಡಬಹುದಾಗಿದ್ದಿದ್ದರೆ ಇಷ್ಟು ದಿನ ಯಾರಾದರೂ ಸುಮ್ಮನಿರುತ್ತಿದ್ದರೇ?” ಎಂದು ನಕ್ಕು ಬಿಟ್ಟರಂತೆ. ಆದರೆ ಪ್ರತಿಭಾನ್ವಿತ ಯುವಕ ನಾರಾಯಣ ಎದೆಗುಂದಲಿಲ್ಲ. ಗುರುಗಳ ಮಾತನ್ನೇ ಸವಾಲಾಗತಿ ಸ್ವೀಕರಿಸಿದರು. ತಿಂಗಳುಗಟ್ಟಲೆ ಶ್ರಮ ಪಟ್ಟು, ನಾಲ್ಕಾರು ವಚನಗಳಿಗೆ ರಾಗ ತಾಳಗಳನ್ನು ಸಂಯೋಜಿಸಿ ಗುರುಗಳ ಸಮ್ಮುಖದಲ್ಲಿ ಹಾಡಿ ತೋರಿಸಿಯೇ ಬಿಟ್ಟರು. ಶಿಷ್ಯನ ಸಾಧನೆಯನ್ನು ಕಂಡು ಗುರುಗಳಿಗೆ ಮಹದಾನಂದವಾಯಿತು. ಅಂದಿನ ರಾತ್ರಿ ಅವರು ತಾವು ದಿನಾ ಕುಡಿಯುತ್ತಿದ್ದ ಬಾದಾಮಿ ಹಾಲಿನ ಬಟ್ಟಲನ್ನು ಶಿಷ್ಯನಿಗೆ ನೀಢಿ ತಾವೇ ಸ್ವತಃ ಹಾಲು ಕುಡಿಸಿ ಆಶೀರ್ವದಿಸಿದರಂತೆ. ಇದುವೆ ವಚನ ಗಾಯನಕ್ಕೆ ನಾಂದಿಯಾಯಿತು.
ತಾ.೧೭.೭.೧೯೩೭ನೇ ಬುಧವಾರದಂದು ಬೆಂಗಳೂರಿನ ಶ್ರೀ ವೀರಶೈವ ಸಮಾಜ ಸೇವಾ ಸಂಘದವರು ಶಾಸ್ತ್ರಿಗಳ ‘ಶಿವಶರಣರ ವಚನ ಸಂಗೀತ’ ಕಚೇರಿಯನ್ನು ಶ್ರೀ ಕೃಷ್ಣರಾಜೇಂದ್ರ ಕನ್ನಡ ಸಾಹಿತ್ಯ ಪರಿಷನ್ಮಂದಿರದ ಸಭಾಂಗಣದಲ್ಲಿ ಏರ್ಪಡಿಸಿದ್ದರು. ಸಂಘದ ಅಧ್ಯಕ್ಷರು ಜೆ.ಕೆ. ಬಸಪ್ಪ, ಪ್ರಸಿದ್ಧ ಕಾದಂಬರಿಕಾರ ಅ.ನ. ಕೃಷ್ಣರಾಯರು ಮುಖ್ಯ ಅತಿಥಿಗಳಾಗಿದ್ದರು. ತಾ. ೧೨.೭.೧೯೩೭ರ ‘ಶರಣ ಸಂದೇಶ’ ಪತ್ರಿಕೆಯ ವರದಿಯಲ್ಲಿ ಅ.ನ.ಕೃ. ರವರ ಭಾಷಣದ ಒಂದಂಶ ಹೀಗೆ ಉದ್ಧೃತವಾಗಿದೆ. “ಗದ್ಯ ಸಾಹಿತ್ಯವೆನಿಸಿಕೊಂಡಿದ್ದ ವಚನವಾಙ್ಮಯವನ್ನು ಶ್ರೀ ಶಾಸ್ತ್ರಿಗಳವರು ರಾಗ, ತಾಳ, ಸ್ವರಗಳಿಂದಲಂಕರಿಸಿ ಭಾರತೀಯ ಸಂಗೀತ ಪ್ರಪಂಚಕ್ಕೊಂದು ನೂತನ ಕಾಣಿಕೆಯನ್ನು ಸಮರ್ಪಿಸಿರುವರು”.
ನಂತರದ ಅವರ ಎಲ್ಲ ಸಂಗೀತ ಕಚೇರಿಗಳಲ್ಲೂ ವಚನ ಗಾಯನ ಪ್ರಮುಖ ಸ್ಥಾನ ಪಡೆಯಿತು. ಮೈಸೂರಿನ ಹಿರಿಯರೊಬ್ಬರು ಹೇಳಿದಂತೆ “…..ಅವರು  ಕಚೇರಿ ಪ್ರಾರಂಭಿಸುತ್ತಲೇ ವಚನಗಳನ್ನು ಹಾಡಲು ಚೀಟಿಗಳ ಸರಮಾಲೆಯೇ ಬರುತ್ತಿತ್ತು. ಅವರು ಹಾಡುತ್ತಿದ್ದ ‘ವಚನದಲ್ಲಿ ನಾಮಾಮೃತ ತುಂಬಿ’, ‘ಬೆಟ್ಟದ ಮೇಲೊಂದು ಮನೆಯ ಮಾಡಿ’ ಮೊದಲಾದ ವಚನಗಳು ತುಂಬಾ ಜನಪ್ರಿಯವಾಗಿದ್ದವು. ಸಾಸಿವೆ ಕಾಳು ಹಾಕಲೂ ಸ್ಥಳವಿಲ್ಲದಂತೆ ಜನರು ಕಿಕ್ಕಿರಿದು ಅವರು ವಚನ ಹಾಡುವುದನ್ನು ಕೇಳುತ್ತಿದ್ದರು”. ಮುಂದೆ ದೇವೇಂದ್ರಪ್ಪನವರು ವಚನ ಗಾಯನದ ಪುಸ್ತಕ ಬರೆದಾಗ, ಅವರ ಆದೇಶದಂತೆ ಸುಮಾರು ೨೦೦ಕ್ಕೂ ಮೇಲ್ಪಟ್ಟು ವಚನಗಳಿಗೆ ಕರ್ಣಾಟಕ ಹಾಗೂ ಹಿಂದುಸ್ತಾನಿ, ಎರಡೂ ಶೈಲಿಯಲ್ಲಿ ರಾಗ ಸಂಯೋಜಿಸಿ ಗುರುದಕ್ಷಿಣಾ ರೂಪದಲ್ಲಿ ಕೊಟ್ಟಿದ್ದರು. ಅವನ್ನು ದೇವೇಂದ್ರಪ್ಪನವರು ಪುಸ್ತಕರೂಪದಲ್ಲಿ ಪ್ರಕಟಿಸಿದ್ದರು. ಧಾರವಾಡ ಆಕಾಶವಾಣಿ ಕೇಂದ್ರದಲ್ಲಿ ಶಾಸ್ತ್ರಿಗಳು ‘ನಿಲಯದ ಕಲಾವಿದ’ ಹಾಗೂ ‘ರಾಗ ಸಂಯೋಜನಕ’ರಾಗಿದ್ದಾಗ ಪ್ರಖ್ಯಾತ ಗಾಯಕರಾಗಿದ್ದ ದಿವಂಗತ ಡಾ. ಮಲ್ಲಿಕಾರ್ಜುನ ಮನ್ಸೂರ ಅವರು ಸ್ವತಃಶಾಸ್ತ್ರಿಗಳ ಮನೆಗ ಹೋಗಿ ನಾಲ್ಕಾರು ವಚನಗಳನ್ನು ಹಾಡಿಸಿ ಮುಂದೆ ತಾವೂ ವಚನಗಳನ್ನು ತಮ್ಮ ಕಚೇರಿಗಳಲ್ಲಿ ಹಾಡಲಾರಂಭಿಸಿದರು ಎನ್ನುವುದು ಈಗ ಇತಿಹಾಸ.
ಕರ್ಣಾಟಕ ಸರಕಾರ ನಡೆಸುವ ಸಂಗೀತ ಪಠ್ಯ ಕ್ರಮದಲ್ಲಿ ದಾಸರ ಪದಗಳೊಡನೆ ವಚನಗಳನ್ನೂ ಸೇರಿಸಲಾಗಿದೆ. ಉದಯೋನ್ಮುಖ ಕಲಾವಿದರಾಗಿ ಕರ್ಣಾಟಕ ರಾಜ್ಯದ ಎಲ್ಲೆಡೆಗಳಲ್ಲೂ ವಚನ ಗಾಯನದ ಅಸಂಖ್ಯ ಸ್ಪರ್ಧೆಗಳು ವರ್ಷಂಪ್ರತಿ ನಡೆಯುತ್ತಿವೆ. ಆದರೆ ವಚನಗಾಯನದ ಆದ್ಯ ಪ್ರವರ್ತಕರಾದ ಸಿ.ಎನ್‌. ಶಾಸ್ತ್ರಿಗಳ ಹೆಸರು ಎಲ್ಲಿಯೂ ಪ್ರಸ್ತಾಪವಾಗದಿರುವುದು ನಿಜಕ್ಕೂ ಖೇದದ ಸಂಗತಿ.
ಹಿಂದುಸ್ತಾನಿ ಸಂಗೀತ: ಸಿ.ಎನ್‌. ಶಾಸ್ತ್ರಿಗಳು ಹಿಂದುಸ್ತಾನಿ ಸಂಗೀತವನ್ನೂ ಕರಗತ ಮಾಡಿಕೊಂಡಿದ್ದರು ಎನ್ನುವ ವಿಷಯ ಬಹುಶಃ ಹೆಚ್ಚಿನವರಿಗೆ ಗೊತ್ತಿಲ್ಲ. ಪ್ರೊ. ದೇವಧರರ ಸಂಗೀತ ವಿದ್ಯಾಲಯದಲ್ಲಿ ಪ್ರಾಧ್ಯಾಪಕರಾಗಿದ್ದ ಗೋಕರ್ಣದ ಪಿಟೀಲು ವಿದ್ವಾಂಸ ಶ್ರೀ ವಿಶ್ವೇಶ್ವರ ಪಂಡಿತರಲ್ಲಿ ಅವರು ಹಿಂದುಸ್ತಾನಿ ಸಂಗೀತದ ಅಭ್ಯಾಸ ಮಾಡಿದ್ದರು. ಶಾಸ್ತ್ರಿಗಳು ಹಾಡುಗಾರಿಕೆ ಮಾತ್ರವಲ್ಲ ಪಿಟೀಲು, ಹಾರ್ಮೋನಿಯಂ, ಜಲತರಂಗ ಮೊದಲಾದ ವಾದ್ಯಗಳನ್ನೂ ಸುಶ್ರಾವ್ಯವಾಗಿ ನುಡಿಸುತ್ತಿದ್ದರು.
ಸಂಗೀತ ಶಿಕ್ಷಕರಾಗಿ ಶಾಸ್ತ್ರಿಗಳು: ಮೈಸೂರಿನ ದೇವೇಂದ್ರಪ್ಪನವರಲ್ಲಿ ಸಂಗೀತಾಭ್ಯಾಸ ಮುಗಿಸಿ ಹುಟ್ಟೂರಿಗೆ ಮರಳಿಸ ಶಾಸ್ತ್ರಿಗಳು ಸುಮಾರು ೧೯೩೮ರಿಂದ ೧೯೫೦ರವರೆಗೆ ಮಂಗಳೂರು, ಮಡಿಕೇರಿ ಮುಂತಾದ ಕಡೆ ಸಂಗೀತ ಶಿಕ್ಷಕರಾಗಿದ್ದರು. ಮಂಗಳೂರಿನ ಪಣಂಬೂರು ಎಂಬಲ್ಲಿದ್ದಾಗ ದಕ್ಷಿಣ ಕನ್ನಡ ಜಿಲ್ಲೆಯ ಕಾಂಚನದ ಶ್ರೀ ಸುಬ್ರಹ್ಮಣ್ಯ ಅಯ್ಯರ್ ಅವರಿಗೆ ಪ್ರೌಢ ಮಟ್ಟದವರೆಗೆ ಸಂಗೀತ ಪಾಠ ಹೇಳುತ್ತಿದ್ದರು. ಶ್ರೀ ಸುಬ್ರಹ್ಮರ್ಣಯ ಅಯ್ಯರವರು ನಂತರ ಕಾಂಚನದಲ್ಲಿ ಸ್ಥಾಪಿಸಿದ ಶ್ರೀ ಲಕ್ಷ್ಮಿನಾರಾಯಣ ಸಂಗೀತ ಶಾಲೆ ತುಂಬ ಪ್ರಸಿದ್ಧಿ ಹೊಂದಿ ಗಮನಾರ್ಹವಾದ ಸಂಗೀತ ಕಲಾಸೇವೆಯಲ್ಲಿ ನಿರತವಾಗಿದೆ. ನೂರಾರು ಜನರಿಗೆ ಸಂಗೀತ ಶಿಕ್ಷಣ ನೀಡುತ್ತಿದೆ. ಈ ಸಂಸ್ಥೆಯ ವಿದ್ಯಾರ್ಥಿಗಳಲ್ಲಿ ಅನೇಕರು ಕರ್ಣಾಟಕ ಸಂಗೀತ ಕ್ಷೇತ್ರದಲ್ಲಿ ಸಾಕಷ್ಟು ಹೆಸರು ಮಾಡಿದ್ದಾರೆ.
ಈ ಅವಧಿಯಲ್ಲಿ ಶಾಸ್ತ್ರಿಗಳು ಮಡಿಕೇರಿಯಲ್ಲಿಯೂ ಕೆಲವು ವರ್ಷಕಾಲ ನೆಲೆಸಿದ್ದರು. ಮಡಿಕೇರಿ ಗೌರ್ನಮೆಂಟ್‌ ಹೈಸ್ಕೂಲಿನ ಟೀಚರ್ಸ್ ಟ್ರೇನಿಂಗ್‌ ವಿಭಾಗದಲ್ಲಿ ಸಂಗೀತ ಕಲಿಸಿದ ಮೊದಲ ಅಧ್ಯಾಪಕರು ಸಿ.ಎನ್‌.ಶಾಸ್ತ್ರಿಗಳು. ಮಡಿಕೇರಿಯ ಹೆಸರಾಂತ ಕವಿ ಹಾಗೂ ಗಮಕಿಗಳಾಗಿದ್ದ ಕೀರ್ತಿಶೇಷ ಮೈ.ಶೇ. ಅನಂತ ಪದ್ಮನಾಭರಾಯರು ಶಾಸ್ತ್ರಿಗಳ ವಿದ್ವತ್ತನ್ನು ಮೆಚ್ಚಿ ಆಸಕ್ತರಿಗೆ ಸಂಗೀತ ಶಿಕ್ಷಣ ನೀಡಲು ಅವರನ್ನು ಮಡಿಕೇರಿಗೆ ಕರೆಸಿಕೊಂಡಿದ್ದರು. ದಿ. ಪದ್ಮನಾಭರಾಯರ ಚಿರಂಜೀವಿಗಳಾದ ಶ್ರೀ ಎಂ.ಎ. ಜಯರಾಮರಾಯರೂ ಶಾಸ್ತ್ರಿಗಳ ಶಿಷ್ಯರಾಗಿದ್ದರು.
ಶಾಸ್ತ್ರಿಗಳು ತಮ್ಮ ಜೀವಿತಕಾಲದಲ್ಲಿ ಅಸಂಖ್ಯಾತ ವಿದ್ಯಾರ್ಥಿಗಳಿಗೆ ಸಂಗೀತ ಶಿಕ್ಷಣ ನೀಡಿದ್ದಾರೆ. ಧಾರವಾಡದಲ್ಲಿ ವಾಸಿಸುತ್ತಿದದಾಗ ಅವರು ಕರ್ಣಾಟಕ ಕಾಲೇಜಿನಲ್ಲಿ ಸಂಗೀತ ಅಧ್ಯಾಪಕರಾಗಿಯೂ ಸೇವೆ ಸಲ್ಲಿಸಿದ್ದರು. ತಮ್ಮ ವಿದ್ಯಾರ್ಥಿಗಳೆಲ್ಲರೂ ಸಂಗೀತ ಶಾಸ್ತ್ರದಲ್ಲಿ ಪರಿಪೂರ್ಣತೆಯನ್ನು ಗಳಿಸಬೇಕೆಂದು ಅವರು ಆಶಿಸುತ್ತಿದ್ದರು. ಅಪೇಕ್ಷಿತ ಮಟ್ಟಕ್ಕೆ ಏರಲು ಅಸಮರ್ಥರಾದ ವಿದ್ಯಾರ್ಥಿಗಳನ್ನು ನಿರ್ದಾಕ್ಷಿಣ್ಯವಾಗಿ ನಿರಾಕರಿಸುವುದಕ್ಕೂ ಅವರು ಹಿಂದೆ ಮುಂದೆ ನೋಡುತ್ತಿರಲಿಲ್ಲ.
ಆಕಾಶಾವಾಣಿಯಲ್ಲಿ ಸೇವೆ: ಶ್ರೀ ನಾರಾಯಣ ಶಾಸ್ತ್ರಿಗಳು ೧೯೫೦ರಲ್ಲಿ ಮೈಸೂರು ಆಕಾಶಾವಾಣಿಯಲ್ಲಿ ‘ನಿಲಯದ ಕಲಾವಿದ’ರಾಗಿ ನೇಮಕಗೊಂಡರು. ಮೈಸೂರು ಕೇಂದ್ರವು ಆಗಷ್ಟೇ All India Radioದೊಂದಿಗೆ ವಿಲೀನಗೊಂಡಿತ್ತು. ಮೈಸೂರಿನಲ್ಲಿ ಕೆಲವೇ ತಿಂಗಳುಗಳ ಸೇವೆಯ ನಂತರ ಅವರಿಗೆ ಆಕಾಶವಾಣಿಯ ಧಾರವಾಡ ಕೇಂದ್ರಕ್ಕೆ ವರ್ಗವಾಯಿತು. ೧೯೫೧ರಿಂದ ಸುಮಾರು ೨೦ ವರ್ಷಕಾಲ, ಅಂದರೆ ಸರಕಾರೀ ಸೇವೆಯಿಂದ ನಿವೃತ್ತರಾಗುವವರೆಗೂ, ಶಾಸ್ತ್ರಿಗಳು ಆಕಾಶವಾಣಿಯ ಧಾರವಾಡ ಕೇಂದ್ರದಲ್ಲಿ ದುಡಿದರು. ಅವರು ಸುಗಮ ಸಂಗೀತ, ವಚನ ಸಂಗೀತಗಳ ಆಕಾಶವಾಣಿಯ ‘ಎ’ದರ್ಜೆಯ ಕಲಾವಿದರಾಗಿದ್ದರು. ಈ ಅವಧಿಯಲ್ಲಿ ಅವರು ನಿಲಯದ ಕಲಾವಿದರಾಗಿ, ರಾಗ ಸಂಯೋಜಕರಾಗಿ ಕಾರ್ಯ ನಿರ್ವಹಿಸಿದ್ದರು. ಅವರು ರಾಗ ಸಂಯೋಜಿಸಿ ಹಾಡಿದ, ಹಾಡಿಸಿದ ಕವನಗಳು ಅಸಂಖ್ಯ. ಬಾನುಲಿ ರೂಪಕಗಳು ಹಲವಾರು. ಇವುಗಳಲ್ಲಿ ಮುಖ್ಯವಾಗಿ ‘ಕೆರೆಗೆ ಹಾರ’, ಬಸವ ದರ್ಶನ’, ವಸಂತ ಕವಲಿಯವರು ತಯಾರಿಸಿದ ‘ಪುರಂದರ ದರ್ಶನ’ ಮೊದಲಾದವುಗಳನ್ನು ಇಲ್ಲಿ ನೆನಪಿಸಬಹುದು. ದಿ.ಡಾ. ಶಿವರಾಮ ಕಾರಂತರ ‘ಸಾವಿತ್ರಿ-ಸತ್ಯವಾನ್‌’ ಎನ್ನುವ ಗೀತನಾಟಕವನ್ನು ದಿವಂಗತ ಶ್ರೀನಿವಾಸ ಉಡುಪರ ದಿಗ್ಧರ್ಶನದಲ್ಲಿ ಮಂಗಳೂರು ಆಕಾಶವಾಣಿಯ ಸಂಗೀತ ರೂಪಕವಾಗಿ ಪ್ರಸಾರ ಮಾಡಿದಾಗ ಅದರಲ್ಲಿ ಶಾಸ್ತ್ರಿಗಳು ಸತ್ಯವಾನನ ಭೂಮಿಕೆಯನ್ನು ಅತ್ಯಂತ ಹೃದಯಸ್ಪರ್ಶಿಯಾಗಿ ನಿರ್ವಹಿಸಿದ್ದರು.
ಸಿ.ಎನ್‌. ಶಾಸ್ತ್ರಿಗಳು ಆಕಾಶವಾಣಿಯ ಧಾರವಾಡ, ಮೈಸೂರು, ಬೆಂಗಳೂರು ಕೇಂದ್ರಗಳಿಂದ ಮಾತ್ರವಲ್ಲ ದೆಹಲಿ, ಕೊಲ್ಕತ್ತಾ, ಹೈದರಾಬಾದ್‌, ಮುಂಬಯಿ, ಚೆನ್ನೈ, ತಿರುವನಂತಪುರ ಮುಂತಾದ ಕೇಂದ್ರಗಳಿಂದಲೂ ಸಂಗೀತ ಕಾರ್ಯಕ್ರಮಗಳನ್ನು ನೀಡಿದ್ದಾರೆ. ಅವರು ಹಾಡಿದ ಅಕ್ಕಮಹಾದೇವಿಯ ವಚನಗಳನ್ನು ಕೊಲಂಬಿಯಾ ಗ್ರಾಮಫೋನ್‌ ಕಂಪೆನಿಯವರು ಧ್ವನಿ ಮುದ್ರಿಸಿ ಗ್ರಾಮಫೋನ್‌ ರೆಕಾರ್ಡ್‌ ಆಗಿ ೧೯೭೭ರಲ್ಲಿ ಪ್ರಕಟಿಸಿದ್ದಾರೆ.
ದೆಹಲಿಯಲ್ಲಿ ವಚನ ಗಾಯನ: ೧೯೫೭ರ ಸುಮಾರು ಆಕಾಶವಾಣಿಯ ದೆಹಲಿ ಕೇಂದ್ರದಿಂದ ಪ್ರತಿ ಶನಿವಾರ ರಾತ್ರಿ ಒಂದೂವರೆ ಗಂಟೆಗಳ ಕಾಲ ಪ್ರಾದೇಶಿಕ ಭಾಷೆಗಳ ಸಂಗೀತ, ಸಾಹಿತ್ಯ, ಸಾಂಸ್ಕೃತಿಕ ಕಾರ್ಯಕ್ರಮಗಳನ್ನು ರಾಷ್ಟ್ರಮಟ್ಟದಲ್ಲಿ ಬಿತ್ತರಿಸಲಾಗುತ್ತಿತ್ತು. ಅದೇ ವರ್ಷ ಜುಲೈ ತಿಂಗಳ ೧೭ರಂದು ಕರ್ಣಾಟಕದ ಸರದಿ ಬಂದಿತ್ತು. ಅದಕ್ಕಾಗಿ, ಬೆಂಗಳೂರು, ಮೈಸೂರು ಧಾರವಾಡ ಆಕಾಶವಾಣಿ ಕೇಂದ್ರಗಳಿಂದ ಹಾಗೂ ಇನ್ನಿತರ ತಮ್ಮ ತಮ್ಮ ಕ್ಷೇತ್ರಗಳಲ್ಲಿ ಪ್ರಖ್ಯಾತರಾಗಿದ್ದ ಕಲಾವಿದರ ತಂಡ ದೆಹಲಿಗೆ ಹೋಗಿತ್ತು. ವಚನ ಗಾಯನಕ್ಕಾಗಿ ಸಿ.ಎನ್‌. ಶಾಸ್ತ್ರಿಗಳು ಆಯ್ಕೆಯಾಗಿದ್ದರು. ವಚನಗಾಯನದಲ್ಲಿ ಶಾಸ್ತ್ರಿಗಳು ಅದ್ವಿತೀಯರು ಎಂಬುದಕ್ಕೆ ಬೇರೆ ಪುರಾವೆ ಬೇಕೆ?
೧೯೭೧ರಷ್ಟು ಹಿಂದೆಯೇ ಆಕಾಶವಾಣಿಯಲ್ಲಿ ಪ್ರಸ್ತುತವಾದ ‘ಸಮಾನ ರಾಗ ದರ್ಶನ’ ಕಾರ್ಯಕ್ರಮದಲ್ಲಿ ಹಿಂದುಸ್ತಾನಿ ಸಂಗೀತಗಾರರಾದ ಡಾ.ಎಂ.ಆರ್. ಗೌತಮ್‌ ಅವರು ಹಿಂದುಸ್ತಾನಿ ರಾಗಗಳನ್ನು ಹಾಡಿದರೆ ಶಾಸ್ತ್ರಿಗಳು ಅವಕ್ಕೆ ಸಮಾನವಾದ ರಾಗಗಳನ್ನು ಕರ್ಣಾಟಕ ಶೈಲಿಯಲ್ಲಿ ಹಾಡಿದ್ದರು.
ವಾಗ್ಗೇಯಕಾರರಾಗಿ ಶಾಸ್ತ್ರಿಗಳು: ಶಾಸ್ತ್ರಿಗಳು ಕೇವಲ ಸಂಗೀತಗಾರರು ಮಾತ್ರವಲ್ಲ ವಾಗ್ಗೇಯಕಾರರೂ ಆಗಿದ್ದರು . ಅವರು ತಮ್ಮ ಆಧ್ಯಾತ್ಮಿಕ ಹಾಗೂ ಆರಾಧ್ಯ ಗುರುಗಳಾದ ಶ್ರೀರಮಣ ಮಹರ್ಷಿಗಳ ಮೇಲೆ ಅನೇಕ ಕೃತಿಗಳನ್ನು ರಚಿಸಿ ಹಾಡಿದ್ದಾರೆ.
ಶಾಸ್ತ್ರಿಗಳು ಬರೆದ ‘ಕರ್ಣಾಟಕ ಸಂಗೀತ ವೈಭವ’ ಎನ್ನುವ ಗ್ರಂಥವನ್ನು ಕರ್ಣಾಟಕ ವಿಶ್ವವಿದ್ಯಾಲಯದ ಪಠ್ಯ ಪುಸ್ತಕ ನಿರ್ದೇಶನಾಲಯವು ೧೯೭೬ರಲ್ಲಿ ಪ್ರಕಟಿಸಿದೆ. ಇದರಲ್ಲಿ ಶಾಸ್ತ್ರಿಗಳು ಸಂಗೀತಕ್ಕೆ ಸಂಬಂಧ ಪಟ್ಟ ಎಲ್ಲಾ ವಿಚಾರಗಳನ್ನೂ ಕೂಲಂಕಷವಾಗಿ ವಿವರಿಸಿದ್ದಾರೆ. ಭರತ ಮುನಿಯಿಂದ ಪ್ರಾರಂಭಿಸಿ ಆಧುನಿಕರವರೆಗೆ ೫೮ ಸಂಗೀತಗಾರರ/ವಾಗ್ಗೇಯಕಾರರ ಸಂಕ್ಷಿಪ್ತ ಪರಿಚಯನವನ್ನೂ ಕೊಟ್ಟಿದ್ದಾರೆ. ಒಟ್ಟಿನಲ್ಲಿ ಸಂಗೀತ ಶಾಸ್ತ್ರದ ವಿದ್ಯಾರ್ಥಿಗಳಿಗೆ ಇದೊಂದು ಅಮೂಲ್ಯವಾದ ಕೊಡುಗೆ ಎನ್ನಬಹುದು.
ಶಾಸ್ತ್ರಿಗಳ ಶೈಲಿ: ಶಾಸ್ತ್ರಿಗಳದ್ದು ಸುಮಧುರವಾದ ಕಂಠ. ಅವರ ಹಾಡುಗಾರಿಕೆ ಬಯಲು ಪ್ರದೇಶದಲ್ಲಿ ಪ್ರಶಾಂತವಾಗಿ ಹರಿಯುವ ನದಿಯ ಪ್ರವಾಹದಂತಿರುತ್ತಿತ್ತೇ ವಿನಾ ಅದರಲ್ಲಿ ಆಗಸದೆತ್ತರದಿಂದ ಧುಮುಕುವ ಜಲಪಾತದ ಅಬ್ಬರವಿರುತ್ತಿರಲಿಲ್ಲ. ಅವರ ಹಾಡುಗಾರಿಕೆಯ ಇನ್ನೊಂದು ವೈಶಿಷ್ಟ್ಯವೆಂದರೆ ಅವರು ಸಾಹಿತ್ಯಕ್ಕೂ ಸಂಗೀತಕ್ಕೂ ನೀಡುತ್ತಿದ್ದ ಸಮಾನ ಪ್ರಾಮುಖ್ಯ. ಯಾವುದೇ ಭಾಷೆಯ ಕೃತಿಯಾಗಿರಲಿ ಅವರ ಗಾಯನ ಸಾಹಿತ್ಯ ಶೂದ್ಧವಾಗಿರುತ್ತಿತ್ತು. ಭಾವ, ಅರ್ಥ ಪೂರ್ಣವಾಗಿರುತ್ತಿತ್ತು. ಪುರಂದರದಾಸರ ‘ನೀನ್ಯಾಕೋ ನಿನ್ನ ಹಂಗ್ಯಾಕೋ…’ ಎನ್ನುವ ಕೃತಿಯಲ್ಲಿ ಬರುವ ‘ಬಾಲೆಯ ಸಭೆಯಲಿ ಸೀರೆಯ ಸೆಳೆವಾಗ..’ ಎನ್ನುವ ಅಂಶವನ್ನು ಕೇಳಿ ಕಣ್ಣೀರು ಸುರಿಸದ ಕೇಳುಗರು ವಿರಳ. ಸಂತ ಶಿಶುನಾಳ ಷರೀಫರ ‘ನಾನಾನೆಂಬುದು ನಾನೇನಲ್ಲಾ.’ ಎಂಬ ಕೃತಿಯನ್ನು ಅವರು ತಮ್ಮದೇ ‘ಆದ ವಿಶಿಷ್ಟ ಶೈಲಿಯಲ್ಲಿ ಹಾಡಿದಾಗ ಸರ್ವಧರ್ಮ ಸಮನ್ವಯದ ಅರಿವಾಗುತ್ತಿತ್ತು. ಅದನ್ನು ಕೇಳಿದ ಯಾರೂ ಅದನ್ನು ಎಂದಿಗೂ ಮರೆಯಲಾರರು. ತಾವೇ ರಚಿಸಿದ ‘ಪರಮಾತ್ಮನಾರೆಂದರಿವೆ ಮಾನವಾ ನಿನ್ನ ನೀನರಿತರೆ..’ ಎಂಬ ಕೃತಿಯನ್ನು ಅವರು ಭಕ್ತಿ ಭಾವ ಪೂರ್ವಕವಾಗಿ ಮೈಮರೆತು ಹಾಡುತ್ತಿದ್ದರೆ ಕೇಳುಗರು ಸಹ ಮೈಮರೆಯುತ್ತಿದ್ದರು. ರಮಣ ಮಹರ್ಷಿಗಳು ಬೋಧಿಸಿದ ತತ್ತ್ವದ ಸಾರವನ್ನೆಲ್ಲಾ ಅವರು ಈ ಹಾಡಿನಲ್ಲಿ ತುಂಬಿದ್ದಾರೆ.
ಶಾಸ್ತ್ರಿಗಳ ಸಂಗೀತಶೈಲಿಯ ವಿಚಾರವಾಗಿ ಅವರ ಅಭಿಮಾನಿಗಳಲ್ಲೊಬ್ಬರಾದ ಪ್ರೊ. ಜಿ.ಟಿ. ನಾರಾಯಣರಾಯರು ಒಂದೆಡೆ ಹೇಳುತ್ತಾಋಎ. “ಮಧುರ ಮತ್ತು ಭಾವಪೂರ್ಣ, ಸುಪುಷ್ಟ ಶಾರೀರ, ಸ್ಫುಟ ಮತ್ತು ಅರ್ಥಪೂರ್ಣ ಸಾಹಿತ್ಯೋಚ್ಚಾರಣೇ, ಸಂಗೀತ, ಸಾಹಿತ್ಯ ಮತ್ತು ಸಂಸ್ಕೃತಿಗಳಲ್ಲಿ ಗಹನ ಜ್ಞಾನ, ಇವು ಶಾಸ್ತ್ರಿಗಳ ವ್ಯಕ್ತಿತ್ವವನ್ನು, ಆದ್ದರಿಂದ ಶೈಲಿಯನ್ನು ಸಹ ಪಡೆದಿದೆ. ಸಂಗೀತದ ಯಾಂತ್ರಿಕಾಂಶಗಳೆಂದು ಸಾಧಾರಣವಾಗಿ ಭಾವಿಸಿರುವ ಶ್ರುತಿಭೇದ, ಗತಿಭೇದ, ತಾನ, ಕಲ್ಪನಾಸ್ವರ ಪ್ರಸ್ತಾರ ಮುಂತಾದುವುಗಳಲ್ಲಿ ಅವರು ಪರಿಣತರಾಗಿದ್ದರು. ಅಲ್ಲದೆ ಅವುಗಳಿಗೂ ಸೃಜನಶೀಲತೆಯ ಮೆರುಗು ಪೂಸಿದರು”. ಇನ್ನೊಂದೆಡೆ ಅವರೇ ಹೇಳುತ್ತಾರೆ. “ರಚನೆ ಯಾವುದೇ ಇರಲಿ. ವಾಗ್ಗೇಯ ಕೃತಿ, ಗೀತೆ, ವಚನ, ಕವನ ಅದರ ಭಾವಾರ್ಥವನ್ನು ಸ್ವಾಂಗೀಕರಿಸಿ, ಅದಕ್ಕೆ ಯುಕ್ತ ಸಂಗೀತದ ಪೋಷಾಕು ತೊಡಿಸಿ, ಆತ್ಮ ನಿವೇದನೆ ಸಲ್ಲಿಸುವುದು ಶಾಸ್ತ್ರಿಗಳ ವಿಧಾನ”.
ಅವರ ಯಾವ ಒಂದು ಕಚೇರಿಯೂ ಇನ್ನೊಂದರಂತೆ ಇರುತ್ತಿರಲಿಲ್ಲ. ಅವರ ಹಾಡುಗಾರಿಕೆಯಲ್ಲಿ ಅಷ್ಟು ವೈವಿಧ್ಯವಿರುತ್ತಿತ್ತು. ಅವರ ಸಂಗೀತ ಯಾವಾಗಲೂ ಮನೋಧರ್ಮ ಪ್ರಧಾನವಾಗಿರುತ್ತಿತ್ತು. ತ್ಯಾಗರಾಜ, ಮುತ್ತುಸ್ವಾಮಿ ದೀಕ್ಷಿತ ಮೊದಲಾದ ವಾಗ್ಗೇಯಕಾರರು ತೆಲುಗು, ಸಂಸ್ಕೃತ ಮತ್ತಿತರ ಭಾಷೆಗಳಲ್ಲಿ ರಚಿಸಿದ ಕೃತಿಗಳನ್ನು ಅವರು ತಮ್ಮ ಕಚೇರಿಗಳಲ್ಲಿ ಹಾಡುತ್ತಿದ್ದರೂ, ಕನ್ನಡದ ದಾಸ ವಾಙ್ಮಯಕ್ಕೂ, ವಚನ ವಾಙ್ಮಯಕ್ಕೂ ಸಾಕಷ್ಟು ಪ್ರಾಮುಖ್ಯವನ್ನು ಕೊಡುತ್ತಿದ್ದರು . ಕೆಲವೊಮ್ಮೆ ಈ ಕನ್ನಡ ಕೃತಿಗಳ ಕೈಯೇ ಮೇಲಾಗುತ್ತಿದ್ದರೂ ಉಂಟು. ತಮ್ಮ ಹಾಡುಗಾರಿಕೆಯನ್ನು ಯಾವಾಗಲೂ ಮಧ್ಯಮಾವತಿ ರಾಗದಲ್ಲಿ ಕನಕದಾಸ ವಿರಚಿತ ‘ಹರಿಭಕ್ತಿ ಸಾರ’ದ-ಹಸಿವರಿತು ತಾಯ್ತನ್ನ ಶಿಶುವಿಗೆ-ಈ ಕನ್ನಡದ ಹಾಡನ್ನೇ ಹಾಡಿ ಮುಕ್ತಾಯಗೊಳಿಸುವುದು ಅವರ ಸಂಪ್ರದಾಯವಾಗಿತ್ತು.
ಸನ್ಮಾನ-ಪ್ರಶಸ್ತಿಗಳು: ಕವಿ ಹೃದಯವನ್ನು ಕವಿಯ ಭಾವದೊಡನೆ ಎಳೆ ಎಳೆಯಾಗಿ ಜೋಡಿಸುವ ಅವರ ಕಂಠಶ್ರೀ ಅಲೆ ಅಲೆಯಾಗಿ ತೇಲಿ ಬಂದಾಗ ಶ್ರೋತೃಗಳು ಮೈಮರೆಯುತ್ತಿದ್ದರು. ಅದ್ಭುತ ಪ್ರತಿಭೆ, ಪಾಂಡಿತ್ಯದೊಂದಿಗೆ ಅಪೂರ್ವ ಹೃದಯವಂತಿಕೆ, ಸರಳ ಸಜ್ಜನಿಕೆಯನ್ನು ಮೈಗೂಡಿಸಿಕೊಂಡ ಅವರು ಯಾವುದೇ ಸಂಘ, ಸಂಸ್ಥೆ, ಸರಕಾರಗಳಿಂದ ಪ್ರಶಸ್ತಿ, ಪುರಸ್ಕಾರಗಳಿಗೆ ಕೈಚಾಚಿದವರಲ್ಲ. ಕೀರ್ತಿಯೆಂಬ ಮರೀಚಿಕೆಯನ್ನು ಬೆಂಬತ್ತಿದವರಲ್ಲ. ಪ್ರಾಪಂಚಿಕ ಸಂಪತ್ತನ್ನು ಆಶಿಸಿದವರಲ್ಲ. ಆದರೂ ಕರ್ಣಾಟಕ ಸಂಗೀತ ನೃತ್ಯ ಅಕಾಡೆಮಿಯು ೧೯೯೦-೯೧ನೆಯ ಸಾಲಿನ ಕರ್ಣಾಟಕ ಕಲಾತಿಲಕ ಪ್ರಶಸ್ತಿಯನ್ನಿತ್ತು ಅವರನ್ನು ಗೌರವಿಸಿದೆ. ಅವರ ಸಂಗೀತ ಕಲಾ ಸೇವೆಯನ್ನು ಗುರುತಿಸಿದ ಕರ್ಣಾಟಕ ಸರಕಾರ ಅವರಿಗೆ ೧೯೭೯ರಿಂದ ೧೯೯೩ರ ವರೆಗೆ ಮಾಸಾಶನ ರೂಪದಲ್ಲ;ಇ ರೂ./ ೫೦೦/- ನ್ನು ಪ್ರತಿ ತಿಂಗಳೂ ನೀಡುತ್ತಿತ್ತು. ಇದಲ್ಲದೆ ಅನೇಕ ಸಂಘ ಸಂಸ್ಥೆಗಳು ಅವರ ಪ್ರತಿಭೆಯನ್ನು, ವಿದ್ವತ್ತನ್ನು, ಸಂಗೀತ ಕಲಾರಾಧನೆಯನ್ನು ಗುರುತಿಸಿ ಗೌರವಿಸಿವೆ. ೧೯೭೦ರಲ್ಲಿ ಬೆಂಗಳೂರಿನ ಗಾನ ಕಲಾ ಪರಿಷತ್ತು ಅವರ ಗಾಯನವನ್ನು ಏರ್ಪಡಿಸಿ ಸನ್ಮಾನಿಸಿತು. ಗುರು ದೇವೇಂದ್ರಪ್ಪನವರು ನಡೆಸುತ್ತಿದ್ದ ಹನುಮಜ್ಜಯಂತಿ ಉತ್ಸವದ ಬೆಳ್ಳಿ ಹಬ್ಬದ ಸಮಯ, ೧೯೭೨ರಲ್ಲಿ ಅವರಿಗೆ ಗಾನಾಲಂಕಾರ ಬಿರುದಿತ್ತು ಸನ್ಮಾನಿಸಲಾಯಿತು. ಪುತ್ತೂರಿನ ಉಮಾಮಹೇಶ್ವರ ಕಲಾಶಾಲೆಯ ೧೯೭೪ರಲ್ಲಿ ಬಿನ್ನವತ್ತಳೆಯೊಡನೆ ಅವರನ್ನು ಸನ್ಮಾನಿಸಿತು. ೧೯೭೯ರಲ್ಲಿ ಉಡುಪಿಯಲ್ಲಿ ನಡೆದ ವಾದಿರಾಜ-ಕನಕದಾಸ ಮಹೋತ್ಸವದ ಅಂಗವಾಗಿ ಸಂಗೀತ ನಾಟಕ ಅಕಾಡೆಮಿಯವರು ಏರ್ಪಡಿಸಿದ್ದ ಸಮಾರಂಭದಲ್ಲಿ ಹರಿದಾಸ ಸಂಗೀತ ಸುಧಾಕರ ಬಿರುದಿನೊಂದಿಗೆ ಅವರು ಸನ್ಮಾನಿಸಲ್ಪಟ್ಟರು. ೧೯೮೦ರಲ್ಲಿ ಕಲಾದರ್ಶನ ಸಂಸ್ಥೆಯ ದಶಮಾನೋತ್ಸವದ ಉದ್ಘಾಟನೆಯ ಸಮಾರಂಭದಲ್ಲಿ ಅವರನ್ನು ಸನ್ಮಾನಿಸಲಾಯಿತು. ಮೈಸೂರಿನ ಗಾನ ಭಾರತೀ ಸಂಸ್ಥೆಯು ಅವರನ್ನು ೧೯೯೧ರಲ್ಲಿ ಶ್ರೀಕೃಷ್ಣ ಜಯಂತಿಯ ಸಂದರ್ಭದಲ್ಲಿ ಇತರ ಹಿರಿಯ ಸಂಗೀತಗಾರರೊಂದಿಗೆ ಸನ್ಮಾನಿಸಿತು.
ರಮಣ ಮಹರ್ಷಿಗಳ ಸೇವೆ: ಶಾಸ್ತ್ರಿಗಳಿಗೆ ಮೊದಲಿನಿಂದಲೂ ಭಗವಾನ್‌ ರಮಣ ಮಹರ್ಷಿಗಳ ಮೇಲೆ ಅನನ್ನು ಭಕ್ತಿ. ವರ್ಷಕ್ಕೆ ಒಮ್ಮೆಯಾದರೂ ತಮಿಳುನಾಡಿನ ತಿರುವಣ್ಣಾಮಲೈಯಲ್ಲಿರುವ ರಮಣಾಶ್ರಮಕ್ಕೆ ಹೋಗಿ ಬರುತ್ತಿದ್ದರು. ಅವರು ಎಳವೆಯಲ್ಲಿಯೇ (ನಾಲ್ಕು ವರ್ಷವಿದ್ದಾಗ) ತಾಯಿಯನ್ನೂ, ಹರೆಯದಲ್ಲಿ ತಂದೆಯನ್ನೂ ಕಳೆದುಕೊಂಡಿದ್ದರಿಂದಲೋ ಏನೋ, ಯಾವಾಗಲೂ ವ್ಯಾಕುಲಚಿತ್ತರಾಗಿರುತ್ತಿದ್ದರಂತೆ. ಆಗ ಅವರಿಗೆ ಕನಸಿನಲ್ಲಿ ಒಬ್ಬ ಗಡ್ಡ ಬಿಟ್ಟ ಯೋಗಯ ಮುಖ ಕಾಣುತ್ತಿತ್ತಂತೆ. ಮುಂದೆ ಅವರೇ ಭಗವಾನ್‌ ಶ್ರೀರಮಣ ಮಹರ್ಷಿಗಳೆಂದು ಯಾವುದೋ ಹಳೆಯ ವೃತ್ತಪತ್ರಿಕೆಯ ವರದಿಯ ಮೂಲಕ ಅರಿತು ಕೂಡಲೇ ರಮಣಾಶ್ರಮಕ್ಕೆ ಹೋಗಿ ಬಂದರಂತೆ. ಅಂದಿನಿಂದಲೇ ಶ್ರೀ ರಮಣ ಮಹರ್ಷಿಗಳನ್ನು ತಮ್ಮ ಆಧ್ಯಾತ್ಮ ಗುರುಗಳನ್ನಾಗಿ ಸ್ವೀಕರಿಸಿ ಕೊನೆಯವರೆಗೂ ಅವರು ತೋರಿದ ದಾರಿಯಲ್ಲೇ ನಡೆದರು.
ಕೊನೆಯ ದಿನಗಳು: ಮೊದಲೇ ಕೃಶಕಾಯರಾಗಿದ್ದ ಶಾಸ್ತ್ರಿಗಳ ಆರೋಗ್ಯ ೧೯೯೩ರ ಹೊತ್ತಿಗೆ ಹದಗೆಟ್ಟಿತು. ಆದರೂ ಮೇ ತಿಂಗಳ ಮೊದಲ ವಾರದಲ್ಲಿ ಹುಬ್ಬಳ್ಳಿಯಲ್ಲಿದ್ದ ಮನೆಯಿಂದ ಧಾರವಾಡದ ಆಕಾಶವಾಣಿ ಕೇಂದ್ರಕ್ಕೆ ಹೋಗಿ ಸಂಗೀತದ ಧ್ವನಿ ಮುದ್ರಣ ಮಾಡಿ ಬಂದಿದ್ದರು. ಒಂದು ವಾರ ಬಂದ ಜ್ವರವೇ ನೆಪವಾಗಿ ಆಮೇಲೆ ಅವರು ಸುಧಾರಿಸಿಕೊಳ್ಳಲೇ ಇಲ್ಲ. ದೆಹಲಿಯಲ್ಲಿ ವೈದ್ಯರಾಗಿ ಸೇವೆ ಸಲ್ಲಿಸುತ್ತಿದ್ದ ಅವರ ಪುತ್ರ ರಜೆಯಲ್ಲಿ ಊರಿಗೆ ಬಂದವರು, ಅವರನ್ನು ಎಲ್ಲಾ ರೀತಿಯ ವೈದ್ಯಕೀಯ ತಪಾಸಣೆಗಳಿಗೆ ಒಳಪಡಿಸಿದಾಗ ಅವರಿಗೆ ಅನ್ನ ನಾಳದ ಕ್ಯಾನ್ಸರ್ ಆಗಿತ್ತು ಎಂದು ತಿಳಿದು ಬಂತು. ಆದರೆ ಆಗಲೇ ಕಾಯಿಲೆ ಕೊನೆಯ ಹಂತಕ್ಕೆ ತಲುಪಿದ್ದು, ಅವರಿಗೆ ಇನ್ನು ಕೆಲವೇ ತಿಂಗಳ ಸಮಯ ಕೊಟ್ಟಿತ್ತು. ಇಷ್ಟಾದರೂ ಅವರು ತಮಗೆ ಏನೂ ಆಗದವರಂತೆ ಇದ್ದುಬಿಟ್ಟರು. ಇದರಲ್ಲಿಯೂ ಅವರು ತಮ್ಮ ಆರಾಧ್ಯ ಗುರು ಭಗವಾನ್‌ ರಮಣ ಮಹರ್ಷಿಗಳ ಮೇಲ್ಪಂಕ್ತಿಯನ್ನು ಅನುಸರಿಸಿದಂತೆ ಕಾಣುತ್ತದೆ. ಆಹಾರ ತೆಗೆದುಕೊಳ್ಳಲಾಗುತ್ತಿರಲಿಲ್ಲ. ರಕ್ತನಾಳದ ಮೂಲಕ ಕೊಡುತ್ತಿದ್ದ ದ್ರವ ಮಾತ್ರವೇ ಅವರ ಆಹಾರವಾಗಿತ್ತು. ಕೊನೆಯವರೆಗೂ ತಮ್ಮ ಕೆಲಸಗಳನ್ನು ತಾವೇ ಮಾಡಿಕೊಳ್ಳುತ್ತಿದ್ದರು. ಕೊನೆಗೆ ೧೯೯೩ರ ಸೆಪ್ಟೆಂಬರ್ ೬ನೇ ತಾರೀಖು ಮಧ್ಯಾಹ್ನ ೨.೦೦ ಗಂಟೆಗೆ ತಮ್ಮ ಅಚ್ಚುಮೆಚ್ಚಿನ ‘ನಾನಾನೆಂಬುದು ನಾನೇನಲ್ಲಾ, ಈ ಮಾನವ ಜನ್ಮವು ನಾನಲ್ಲಾ..” ಎಂಬ ಶಿಶುನಾಳ ಷರೀಫ್‌ ಅವರ ಹಾಡನ್ನು ಗುಣುಗಣಿಸುತ್ತಾ ದಾಸ ಸಾಹಿತ್ಯ ಪುರಸ್ಕೃತ, ವಚನಗಾಯನ ಪ್ರವರ್ತಕ ಚಕ್ರಕೋಡಿ ನಾರಾಯಣ ಶಾಸ್ತ್ರಿಗಳು ಭಗವಂತನಲ್ಲಿ ಲೀನರಾದರು. ಸಂಗೀತ ಕ್ಷೇತ್ರಕ್ಕೆ ತುಂಬಲಾರದ ನಷ್ಟವಾಯಿತು. ಶಾರದೆಯ ಕೊರಳ ಹಾರದ ಮಣಿಯೊಂದು ಜಗುಳಿ ಬಿತ್ತು!

ಆರ್.ಆರ್. ಕೇಶವಮೂರ್ತಿ
ರುದ್ರಪಟ್ಟಣ ಎಂಬ ಹೆಸರು ಸಂಗೀತ ಕ್ಷೇತ್ರದಲ್ಲಿ ವಿಶೇಷವಾಗಿ ಪ್ರಸಿದ್ಧವಾಗಿದೆ. ಈ ಗ್ರಾಮವು ಹಾಸನ ಜಿಲ್ಲೆಯ ಅರಕಲಗೂಡು ತಾಲ್ಲೂಕಿನಲ್ಲಿ ಹರಿಯುವ ಕಾವೇರಿ ನದಿ ತೀರದಲ್ಲಿದೆ. ತಮಿಳುನಾಡಿನಲ್ಲಿ ಕಾವೇರಿ ತೀರದಲ್ಲಿರುವ ತಂಜಾವೂರಿನ ತಿರುವೈಯ್ಯಾರ್ ಎಂಬುದು ಸಂಗೀತ ಕ್ಷೇತ್ರದಲ್ಲಿಕ ಹೇಗೆ ಪ್ರಸಿದ್ಧವಾಗಿದೆಯೋ ಹಾಗೆ ರುದ್ರಪಟ್ಟಣವೂ ಅಷ್ಟೇ ಪ್ರಸಿದ್ಧವಾಗಿದೆ. ಅತಿರುದ್ರ ಮಹಾಯಾಗ ನಡೆದಂತಹ ಪವಿತ್ರ ಸ್ಥಳ ಈ ಕ್ಷೇತ್ರ. ಈ ಗ್ರಾಮದ ಸುಮಾರು ೪೦-೫೦ ಜನ ಸಂಗೀತ ಕಲಾವಿದರು, ವಾಗ್ಗೇಯಕಾರರು ನಮ್ಮ ಕರ್ನಾಟಕ ಶಾಸ್ತ್ರೀಯ ಸಂಗೀತ ಪ್ರಪಂಚದಲ್ಲಿ ಬೆಳಗಿದ್ದಾರೆ, ಬೆಳಗುತ್ತಿದ್ದಾರೆ.
ಇಂತಹ ರುದ್ರಪಟ್ಟಣ ಗ್ರಾಮದವರೂ ಏಳು ತಂತಿ ಪಿಟೀಲುವಾದಕರೂ ಆದ ಆರ್.ಆರ್.ಆರ್. ಕೇಶವಮೂರ್ತಿಯವರು ಪಿಟೀಲು ವಿದ್ವಾಂಸರಲ್ಲಿಯೇ ಅಗ್ರಗಣ್ಯರು. ಇವರ ಸಂಗೀತಗಾರರ ಮಾತಿನಲ್ಲಿ ಆರ್.ಆರ್.ಕೆ. ಎಂದೇ ಪ್ರಸಿದ್ಧರಾಗಿದ್ದಾರೆ. ೨೭.೫.೧೯೧೪ರಲ್ಲಿ ರುದ್ರಪಟ್ಟಣದ ರಾಮಸ್ವಾಮಯ್ಯ ಮತ್ತು ಶ್ರೀಮತಿ ಸುಬ್ಬಮ್ಮ ದಂಪತಿಗಳಿಗೆ ಜನಿಸಿದರು. ಆರ್.ಆರ್.ಕೆ.ಯವರದ್ದು ಸಂಗೀತ ಮನೆತನ. ಇವರ ತಾತ ವೆಂಕಟರಾಮಯ್ಯನವರು ಸಂಗೀತಗಾರರು ಮತ್ತು ವಾಗ್ಗೇಯಕಾರರು. ಹೀಗೆ ಸಂಗೀತ ವಾತಾವರಣದಲ್ಲೆ ಬೆಳೆದ ಇವರಿಗೆ ಬಾಲ್ಯದಲ್ಲೆ ತಂದೆಯವರಿಂದ ಸಂಗೀತ ಪಾಠವಾಯಿತು. ನಂತರ ೧೯೨೩ರ ವೇಳೆಗೆ ಮೈಸೂರಿಗೆ ಬಂದರು. ಮೈಸೂರಿನಲ್ಲಿ ಆ ಕಾಲಕ್ಕೆ ಸಂಗೀತಗಾರರಲ್ಲಿ ಅಗ್ರಮಾನ್ಯರಾಗಿದ್ದ ಬಿಡಾರಂ ಕೃಷ್ಣಪ್ಪನವರಲ್ಲಿ ಪಿಟೀಲು ಅಭ್ಯಾಸವನ್ನು, ಚಿಕ್ಕರಾಮರಾಯರಲ್ಲಿ ಗಾಯನ ಪಾಠವನ್ನು ಮುಂದುವರಿಸಿದರು. ಇವರು ಬಿಡಾರಂ ಕೃಷ್ಣಪ್ಪನವರಲ್ಲಿ ಶಿಷ್ಯವೃತ್ತಿಗೆ ಸೇರುವ ವೇಳೆಗೆ ಪಿಟೀಲು ಮಾಂತ್ರಿಕ, ಸಂಗೀತ ಕಲಾನಿಧಿ ಟಿ. ಚೌಡಯ್ಯನವರು ಗುರುಗಳ ಬಳಿ ಶಿಷ್ಯವೃತ್ತಿಯಲ್ಲಿದ್ದರು. ಆರ್.ಆರ್.ಕೆ.ಯವರೊಂದಿಗೆ ಡಾ.ಬಿ. ದೇವೇಂದ್ರಪ್ಪ, ಎ.ಎಸ್‌. ಶಿವರುದ್ರಪ್ಪ, ಟಿ.ಪುಟ್ಟಸ್ವಾಮಯ್ಯ ಮುಂತಾದವರು ಇದ್ದರು.
ಬಿಡಾರಂ ಕೃಷ್ಣಪ್ಪನವರು ಪಾಠ ಪ್ರವಚನದ ವಿಷಯದಲ್ಲಿ ಕಬ್ಬಿಣದಷ್ಟು ಕಠಿಣ ಹೃದಯಿಗಳು. ಆದರೆ ಇತರ ವೇಳೆಗಳಲ್ಲಿ ಶಿಷ್ಯರೊಡನೆ ಪ್ರೀತಿ ವಿಶ್ವಾಸದಿಂದ ಬೆರೆತು ಸಲಿಗೆಯಿಂದ ಇರುತ್ತಿದ್ದರು .ಗುರುಗಳು ಶಿಷ್ಯರಿಗೆ ವಿಧಿಸಿದ್ದ ದಿನಚರಿ ಹೀಗಿತ್ತು. ಬೆಳಗಿನ ಝಾವವೇ ಎದ್ದು ಎಂಟು ಗಂಟೆಯ ಒಳಗೆ ವ್ಯಾಯಾಮ, ಅಂಗಸಾಧನೆ, ಸ್ನಾನ ಫಲಹಾರಗಳನ್ನು ಮುಗಿಸಿರಬೇಕು. ನಂತರ ಒಂಬತ್ತರಿಂದ ಮೂರು ಗಂಟೆಕಾಲ ಪಿಟೀಲು ಸಾಧನೆ, ಪುನಃ ಮೂರು ಗಂಟೆಯಿಂದ ಅಭ್ಯಾಸ ಮುಂದುವರಿಸಬೇಕು ಮತ್ತು ರಾತ್ರಿ ಊಟವಾದ ಮೇಲೆ ಸಾಧನೆಗೆ ಕುಳಿತುಕೊಳ್ಳಬೇಕು. ಹೀಗೆ ದಿನಕ್ಕೆಕ ಕನಿಷ್ಠ ಪಕ್ಷ ಎಂಟು ಗಂಟೆಗಳ ಕಾಲ ಸಾಧನೆ ಮಾಡಬೇಕು. ಹಾಗೆಯೇ ಒಂದು ರಾಗವನ್ನೇ ಒಂದು ವಾರಗಳ ಕಾಲ ಮೂರು ಹೊತ್ತು ಅಭ್ಯಾಸ ಮಾಡಬೇಕು. ಶಿಷ್ಯರು ಸಾಧನೆ ಮಾಡುವಾಗ ಗುರುಗಳು ಬೇರೆ ಕೆಲಸದಲ್ಲಿ ಮಗ್ನರಾಗಿದ್ದರೂ ಗಮನವೆಲ್ಲಾ ಇಲ್ಲೆ ಇರುತ್ತಿತ್ತು. ಶ್ರುತಿ, ತಾಳಗಳಲ್ಲಿ ಕೂದಲೆಳೆಯಷ್ಟು ವ್ಯತ್ಯಾಸವಾದರೂ ಗುರುಗಳು ದುರ್ವಾಸರಂತೆ ಕೆಂಡಮಂಡಲರಾಗುತ್ತಿದ್ದರು.
ಇಂತಹ ಕಟ್ಟುನಿಟ್ಟಾದ ಪಾಠದಿಂದ, ತಮ್ಮ ಹಠಸಾಧನೆಯಿಂದ ನುರಿತ ಆರ್.ಆರ್.ಕೆ. ಯವರು ಪಿಟೀಲಿನಲ್ಲಿ ಹೆಚ್ಚಿನ ಸಾಧನೆ ಸಾಧಿಸಿದರು. ಆರಂಭದಲ್ಲಿ ಇವರೂ, ಪಕ್ಕವಾದ್ಯದಲ್ಲಿ, ತನಿ ಕಚೇರಿಗಳಲ್ಲಿ ನಾಲ್ಕು ತಂತಿಯ ಪಿಟೀಲನ್ನೇ ನುಡಿಸುತ್ತಿದ್ದರು. ಆರ್.ಆರ್.ಕೆ. ಹೇಳುವಂತೆ ಏಳು ತಂತಿ ವಾದ್ಯಕ್ಕೆ ಮಾರು ಹೋದದ್ದು ಚೌಡಯ್ಯನವರು ನುಡಿಸಿದಾಗ. ಚೌಡಯ್ಯನವರ ನುಡಿಸಾಣಿಕೆಯಿಂದ ಸ್ಫೂರ್ತಿ ಪಡೆದು ತಾವೂ ಏಳು ತಂತಿ ಪಿಟೀಲನ್ನೇ ಅಭ್ಯಸಿಸಿ ತನಿ ಕಚೇರಿಗೂ ಪಕ್ಕವಾದ್ಯಕ್ಕೂ ಅಳವಡಿಸಿಕೊಂಡರು. ಕೆಲವು ವಿದ್ವಾಂಸರ ಕಚೇರಿಗಳಿಗೆ ವಿದ್ವಾಂಸರ ಇಚ್ಛೆಯಂತೆ ನಾಲ್ಕು ತಂತಿ ಪಿಟೀಲನ್ನು ನುಡಿಸುತ್ತಿದ್ದುದೂ ಉಂಟು.
೧೯೩೪ರಲ್ಲಿ ಇವರ ಕುಟುಂಬದವರೆಲ್ಲಾ ಬೆಂಗಳೂರಿಗೆ ಬಂದು ನೆಲೆಸಿದರು. ಬೆಂಗಳೂರಿಗೆ ಬಂದ ಮೇಲೆ ಆರ್.ಆರ್.ಕೆ.ಯವರು ಸಂಸ್ಕೃತ, ತೆಲುಗು, ಕನ್ನಡ, ತಮಿಳು ಮತ್ತು ಹಿಂದಿ ಭಾಷೆಗಳಲ್ಲಿ ಪ್ರಭುತ್ವ ಗಳಿಸಿಕೊಂಡರು. ೧೯೩೪ರ ವೇಳೆಗೆ ಗಾಯನ ಕಚೇರಿಗಳಿಗೆ ಸಮರ್ಪಕವಾಗಿ ಸಹಕಾರ ನೀಡುವ ಮಟ್ಟಕ್ಕೆ ಏರಿದ್ದರು. ೧೯೩೦ರಲ್ಲಿಯೇ ವಿದ್ವಾನ್‌ ಬಿ.ಎಸ್‌. ರಾಜೈಂಗಾರ್ಯ (ಜಗದೋದ್ಧಾರನ ಹಾಡಿನ ಪ್ರಸಿದ್ಧಿ)ರಿಗೆ ಪಿಟೀಲು ಪಕ್ಕವಾದ್ಯ ನೀಡಿದ್ದರಂತೆ. ಅಲ್ಲದೆ, ಬಾಲ್ಯದಲ್ಲಿ ಅನೇಕ ಹರಿಕಥೆಗಳಿಗೂ ಪಿಟೀಲು ಸಹಕಾರ ನೀಡುತ್ತಿದ್ದರಂತೆ.
ಬೆಂಗಳೂರಿಗೆ ಬಂದ ಮೇಲೆ ತಮ್ಮ ಗುರುಗಳ ಹೆಸರಿನಲ್ಲಿ “ಗಾನ ವಿಶಾರದ ಬಿಡಾರಂ ಕೃಷ್ಣಪ್ಪ ಸ್ಮಾಋಕ ಸಂಗೀತ ವಿದ್ಯಾಲಯ” ಎಂಬ ಸಂಗೀತ ಶಾಲೆಯನ್ನು ಆರಂಭಿಸಿದರು. ನೂರಾರು ವಿದ್ಯಾರ್ಥಿ/ವಿದ್ಯಾರ್ಥಿನಿಯರನ್ನು ಕಚೇರಿ ನೀಡುವ ಮಟ್ಟಕ್ಕೆ
ತಯಾರು ಮಾಡಿದ್ದಾರೆ.
ಆರ್.ಆರ್.ಕೆ. ಯವರ ಪಾಠಕ್ರಮವು ಬಿಡಾರಂರವರ ಕ್ರಮದಲ್ಲಿ ಇದೆ. ಅಂದರೆ ಅಷ್ಟೆ ಅಚ್ಚು ಕಟ್ಟಾಗಿ ಹೇಳಿ ಕೊಟ್ಟ ಪಾಠ ಚಾಚೂ ತಪ್ಪದೆ ಬರಬೇಕು. ಇವರೂ ಪಾಠಕ್ರಮದಲ್ಲಿ ಉಗ್ರನರಸಿಂಹರೆಂದೇ ಹೆಸರುವಾಸಿ. ಯಾವುದನ್ನೂ ಬಡಪೆಟ್ಟಿಗೂ ಒಪ್ಪುವುದಿಲ್ಲ, ಎಲ್ಲವೂ ಶಾಸ್ತ್ರಾಧಾರವಾಗಿದ್ದು, ಭಾವಪೂರ್ಣವಾಗಿ ಮತ್ತು ಲಯ ಬದ್ಧವಾಗಿರಬೇಕು.
ಇವರು ಕಟ್ಟಾ ಸಂಪ್ರದಾಯವಾದಿಗಳು. ಗೌರವರ್ಣ ಕಟ್ಟುಮಸ್ತಾಗಿದ್ದು, ಹಣೆಯಲ್ಲಿ ಗಂಧಾಕ್ಷತೆ ಎದ್ದು ತೋರುತ್ತದೆ. ನೋಡಿದರೆ ಎಲ್ಲರೂ ಎದ್ದು ನಿಂತು ಗೌರವ ಸೂಚಿಸಬೇಕೆಂಬ ವ್ಯಕ್ತಿತ್ವ. ನಿರ್ಭಯ  ಸ್ವಭಾವ. ಯಾವುದಕ್ಕೂ ಹೆದರಿಕೆಯಿಲ್ಲ. ಯಾರಾದರೂ ವಿದ್ವಾಂಸರು ಅಶುದ್ಧವಾಗಿ ಹಾಡಿದರೆ ಅಥವಾ ಸಂಗೀತದ ವಿಷಯವಾಗಿ ಮಾತನಾಡುತ್ತ ತಪ್ಪಾಗಿ ಹೇಳಿದರೆ ಕೂಡಲೇ ಎದ್ದು ನಿಂತು ಪ್ರಶ್ನಿಸುವಂತಹ ದಿಟ್ಟತನ. ಹಾಗೆಯೇ ಇವರಿಗೆ ಸಂಗೀತ ಶಾಸ್ತ್ರವೂ ಕರತಲಾಮಲಕ.
ಇವರ ಸಂಗೀತದಲ್ಲಿ ಪಿಟೀಲು ಮತ್ತು ಹಾಡುಗಾರಿಕೆಯಲ್ಲದೆ ಇನ್ಯಾವುದಕ್ಕೂ ಆದ್ಯತೆಯಿಲ್ಲ. ಇವರ ಸಂಗೀತಶಾಲೆಯಲ್ಲಿ ಸಂಗೀತಾಭ್ಯಾಸ ಮಾಡಿದ ಅನೇಕ ವಿದ್ಯಾರ್ಥಿಗಳು ರಾಷ್ಟ್ರೀಯ ಮತ್ತು ಅಂತರರಾಷ್ಟ್ರೀಯ ಮಟ್ಟದಲ್ಲಿ ಹೆಸರು ಗಳಿಸಿಕೊಂಡಿದ್ದಾರೆ. ಪ್ರಸ್ತುತ ಚೆನ್ನೈನಲ್ಲಿರುವ ವಿದುಷಿ ಟಿ. ರುಕ್ಮಿಣಿಯವರು ಆರ್.ಆರ‍.ಕೆ. ಯವರ ಶಿಷ್ಯೆ. ಅವರು “ಗುರುಗಳು ಹೇಳಿಕೊಟ್ಟ ಪಾಠ ಎಂದೂ ಮರೆಯದಂತಿದೆ, ಅವರು ಕೃತಿಗಳನ್ನು ಬಾಯಲ್ಲಿ ಹಾಡಿಕೊಂಡು ಸಾಹಿತ್ಯ ಭಾವ, ಸ್ವರಭಾವ, ರಾಗಭಾವ ಇವೆಲ್ಲವನ್ನೂ ವಿವರಿಸುತ್ತಾ ಹೇಳುತ್ತಿದ್ದರು. ಹಾಗೆಯೇ ಸಾಹಿತ್ಯವನ್ನು ಎಲ್ಲಿ ಬಿಡಿಸಬೇಕು, ಹೇಗೆ ಜೋಡಿಸಬೇಕು, ಕಮಾನು ಹೇಗೆ ಹಾಕಬೇಕು, ಅದರಿಂದ ಸಾಹಿತ್ಯ ಭಾವ ಹೇಗೆ ಕೇಳಿಸಬೇಕು ಎಂಬೆಲ್ಲಾ ಅಂಶಗಳನ್ನು ಬಿಡಿಸಿ ಅರ್ಥವಾಗುವಂತೆ ಹೇಳುತ್ತಿದ್ದರು” ಎಂದು ಸ್ಮರಿಸುತ್ತಾರೆ. ಇವರ ಶಿಷ್ಯವೃಂದ ಅಪಾರ. ದಿ.ಆಣೂರು ಎಸ್‌.ರಾಮಕೃಷ್ಣ, ಅವರ ಶಿಷ್ಯರ ಪೈಕಿ ರತ್ನಪ್ರಾಯರಾಗಿದ್ದವರು. ಇತ್ತೀಚಿನವರಲ್ಲಿ ಹೆಸರಿಬೇಕಾದ, ಅಪರೂಪ ವಾದ್ಯದ ಉದಯೋನ್ಮುಖ ಕಲಾವಿದ, ನಿಖಿಲ್‌ ಜೋಶಿ. ಈಗ ಗಿಟಾರ್ ವಾದ್ಯದಲ್ಲಿ ಕರ್ನಾಟಕ ಸಂಗೀತವನ್ನು ನುಡಿಸುತ್ತಾನೆ. ಈ ವಾದ್ಯವನ್ನು ಮತ್ತು ಈ ವಾದ್ಯ ನುಡಿಸಲು ಪಾಠ ಹೇಳಿಕೊಡುವುದಿಲ್ಲವೆಂದು ಶಿಷ್ಯನನ್ನು ನಿರಾಕರಿಸಿಬಿಟ್ಟಿದ್ದರು. ಇವರಲ್ಲಿಯೇ ಕಲಿಯಬೇಕೆಂಬ ಛಲದಿಂದ ಅವರ ಮನವೊಲಿಸಿ ಕಲಿಯಲಾರಂಭಿಸಿದ ನಿಖಿಲ್‌ಗೆ ಗುರುಗಳ ಬಗ್ಗೆ ಅಪಾರ ಗೌರವ ಮತ್ತು ಅಭಿಮಾನ. ಅವರ ಪಾಠಕ್ರಮದಿಂದ ಈ ಮಟ್ಟವನ್ನು ತಲುಪವಂತಾಗಿದೆ ಎಂದು ಹೇಳುತ್ತಾನೆ. ಇಂದಿಗೂ ಗುರುಗಳಿಗೆ ಬಹು ಪ್ರಿಯನಾದ ಶಿಷ್ಯ.
ಆರ್.ಆರ್.ಕೆ. ಯವರ ಇನ್ನೊಬ್ಬ ಶಿಷ್ಯೆ ಜ್ಯೋತ್ಸ್ನಾ ಶ್ರೀಕಾಂತ್‌. ಈಕೆ ವೃತ್ತಿಯಲ್ಲಿ ವೈದ್ಯೆ. ಆದರೆ ಪ್ರವೃತ್ತಿಯಲ್ಲಿ ಪಿಟೀಲು ಲವಾದಕಿ. ಎಲ್ಲ ಹಿರಿಯ ಕಿರಿಯ ವಿದ್ವಾಂಸರಿಗೆ ಪಿಟೀಲು ಪಕ್ಕವಾದ್ಯನುಡಿಸಿ ಶೋತೃಗಳ ಪ್ರಶಂಸೆಗೆ ಪಾತ್ರರಾಗಿದ್ದಾರೆ. ಇವರಲ್ಲದೆ ಅಂಬಳೆ ಕೃಷ್ಣಮೂರ್ತಿ, ನಳಿನಾ ಮೋಹನ್‌ ಮುಂತಾದವರು ಪಿಟೀಲು ವಾದನದಲ್ಲಿ ಹೆಸರುಗಳಿಸಿದ್ದಾರೆ.
ಆರ್.ಆರ್.ಕೆ. ಯವರಿಗೆ ತಮ್ಮ ಏಳು ತಂತಿ ಪಿಟೀಲಿನ ಬಗ್ಗೆ ಬಹಳ ಹೆಮ್ಮೆ. ಇದರ ನಾದ ತುಂಬಿ ಬರುತ್ತದೆ. ಇವರನ್ನು ನಾಲ್ಕು ತಂತಿ ವಾದ್ಯಕ್ಕಿಂತ ಏಳು ತಂತಿ ವಾದ್ಯ ಒರಟಲ್ಲವೆ? ಎಂದು ಪ್ರಶ್ನಿಸಿದರೆ ತಕ್ಷಣವೇ ಬರುತ್ತದೆ ಇವರ ಉತ್ತರ! “ಹೌದು; ನೋಡಿ ಹೆಣ್ಣಿನ ಮೃದುತ್ವ ಗಂಡಿಗೆ ಹೇಗೆ ಬರುತ್ತದೆ?” ಎಂದು ನಾಲ್ಕು ತಂತಿ ವಾದ್ಯವನ್ನು ಹೆಣ್ಣಿಗೂ ಏಳುತಂತಿ ವಾದ್ಯವನ್ನು ಗಂಡಿಗೂ ಹೋಲಿಸಿ ಹೇಳುತ್ತಾರೆ. ಮುಂದುವರಿಯುತ್ತಾ, “ಪಿಟೀಲಿಗೆ ಸತತ ಸಾಧನೆ ಅಗತ್ಯ . ಈ ಏಳು ತಂತಿ ವಾದ್ಯವನ್ನು ನುಡಿಸಲು ದೈಹಿಕ ಸಾಮರ್ಥ್ಯ ಮತ್ತು ವೈಜ್ಞಾನಿಕ ಜ್ಞಾನ ಅತ್ಯಗತ್ಯ , ಏಳು ತಂತಿ ವಾದ್ಯವನ್ನು ಪಕ್ಕವಾದ್ಯಕ್ಕೆಕ ಹಾಕಿಕೊಂಡಾಗ ಗಾಯಕ ಸ್ವಲ್ಪ ಅಪ್‌ಸೆಟ್‌ ಆಗಬಹುದು. ಮುಖ್ಯವಾಗಿ ಗಾಯಕನಿಗೆ ಒಳ್ಳೆಯ ಗಾತ್ರ ಶಾರೀರವಿರಬೇಕು ನಾವು ಸುಮ್ಮನೆ ಕಮಾನು ಹಾಕಿ ಷಡ್ಜ ಹಾಕಿದರೆ ಗಾಯಕನ ಧ್ವನಿಯೇ ಮುಚ್ಚಿ ಹೋಗುತ್ತದೆ. ಅಲ್ಲದೆ ಗಾಯಕ ಒಂದು ರಾಗಾಲಾಪನೆ ಆರಂಭಿಸುತ್ತಾನೆ. ಗಾಯಕ ಪಕ್ಕವಾದ್ಯದವನು ಅದನ್ನೆ ನುಡಿಸಬೇಕೆಂದು ಎದುರುನೋಡುತ್ತಿರುತ್ತಾನೆ. ಆದರೆ ನಾನು ಅದರ ಮುಂದಿನ ಸಂಗತಿ ನುಡಿಸುತ್ತೇನೆ. ನಂತರ ಆತ ಮುಂದುವರಿಸಬೇಕು. ಇದು ಒಂದು ರೀತಿಯಲ್ಲಿ ಸವಾಲ್‌ ಜವಾಬ್‌ನಂತಿರುತ್ತದೆ. ಈ ಕ್ರಮ ಕೆಲವರಿಗೆ ಹಿಡುಸುವುದಿಲ್ಲ. ಈ ದೃಷ್ಟಿಯಿಂದ ಎಲ್ಲರೂ ನನ್ನನ್ನು ಪಕ್ಕವಾದ್ಯಕ್ಕೆ ಹಾಕಿಕೊಳ್ಳಲು ಯೋಚಿಸುತ್ತಾರೆ” ಎಂಬ ಚಿಂತನಾರ್ಹ ವಿವರಣೆಯನ್ನು ನೀಡುತ್ತಾರೆ.
ಆರ್.ಆರ್.ಕೆ. ಯವರು ಲಕ್ಷ್ಯದಲ್ಲಿಕ ಪರಿಣತರಾಗಿರುವುದೇ ಅಲ್ಲದೆ ಶಾಸ್ತ್ರದಲ್ಲೂ, ಅಷ್ಟೆ ಪರಿಣತರು. ಇದಕ್ಕೆ ಸಾಕ್ಷಿಯಾಗಿ ಇವರು ಲಕ್ಷ್ಯ ಮತ್ತು ಲಕ್ಷಣಕ್ಕೆ ಸಂಬಂಧಿಸಿದ ಸುಮಾರು ಹದಿನಾಲ್ಕು ಗ್ರಂಥಗಳನ್ನು ಬರೆದಿರುವುದೇ ಅಲ್ಲದೆ ಮಾಸಪತ್ರಿಕೆ, ಸ್ಮರಣ ಸಂಚಿಕೆ, ವಾರ್ಷಿಕ ಪತ್ರಿಕೆಗಳಲ್ಲಿ ಅನೇಕ ಲೇಖನಗಳನ್ನು ಬರೆದಿರುವರು. ಜೊತೆಗೆ ಅನೇಕ ಸಂಗೀತ ಸಂಸ್ಥೆಗಳ ವಿಚಾರ ಸಂಕಿರಣಗಳಲ್ಲಿ ಪ್ರಾತ್ಯಕ್ಷಿಕೆ, ಭಾಷಣಗಳನ್ನು ಯಶಸ್ವಿಯಾಗಿ ನೀಡಿದ್ದಾರೆ.
ಪ್ರಕಟವಾಗಿರುವ ಗ್ರಂಥಗಳು: ಬಾಲಶಿಕ್ಷಾ-ಭಾಗ ೧ ಮತ್ತು ೨, ವಾಗ್ಗೇಯಕಾರ ಕೃತಿಗಳು-ಭಾಗ ೧, ೨ ಮತ್ತು ೩, ಭಾರತೀಯ ವಾಗ್ಗೇಯಕಾರರು, ರಾಗಲಕ್ಷಣ ಮತ್ತು ರಾಗಕೋಶ, ಲಕ್ಷ್ಯ ಲಕ್ಷಣ ಪದ್ಧತಿ, ಸಂಗೀತ ಲಕ್ಷ್ಯ ವಿಜ್ಞಾನ, ಹಿಂದುಸ್ತಾನಿ ರಾಗಕೋಶ, ಬಹತ್ತರ ಮೇಳರಾಗಮಾಲಿಕಾ, ಮುವ್ವಗೋಪಾಲಾಂಕಿತ ಕ್ಷೇತ್ರಯ್ಯ ಪದಗಳು-ಭಾಗ ೧ ಮತ್ತು ೨, ಸಂಗೀತ ಶಾಸ್ತ್ರಸಾಗರ, ಕಚೇರಿ ಪದ್ಧತಿ, ತಂತೀ ವಾದ್ಯಗಳ ಲಕ್ಷ್ಯ ಮತ್ತು ಲಕ್ಷಣ, ಲಕ್ಷಣ ಗೀತ ಭಂಡಾರ, ಗೀತಗೋವಿಂದ ಅಷ್ಟಪದಿ, ರಾಗಗಳ ರಸ ಮೀಮಾಂಸೆ, ಕೃತಿಗಳ ಮೀಮಾಂಸೆ.
ಪ್ರಸ್ತುತ, ರಾಗಗಳಲ್ಲಿ ರಸವು ಹೇಗೆ ಮತ್ತು ಏಕೆ ಪ್ರತಿಪಾದಿತವಾಗುತ್ತದೆ ಎಂಬ ಸಂಶೋಧನೆಯಲ್ಲಿ ಕಾರ್ಯನಿರತರಾಗಿದ್ದಾರೆ. ಈ ವಿಷಯವು ಮಾನಸಿಕ ಶಾಸ್ತ್ರದ ಮೇಲೆ ಆಧಾರವಾಗಿದೆ.
ಕಚೇರಿಗಳು: ಇವರು ಭಾರತದಾದ್ಯಂತ ಹಲವು ಪ್ರತಿಷ್ಠಿತ ಸಭೆ, ಸಮ್ಮೇಳನ ಹಾಗೂ ಉತ್ಸವಗಳಲ್ಲಿ ಪಿಟೀಲು ತನಿ ಕಚೇರಿಯನ್ನು ಅಲ್ಲದೆ ಹಿರಿಯ ವಿದ್ವಾಂಸರುಗಳಿಗೆ ಪಿಟೀಲು ಪಕ್ಕವಾದ್ಯವನ್ನು ನುಡಿಸಿದ್ದಾರೆ. ಆಕಾಶವಾಣಿ ಹಾಗೂ ದೂರದರ್ಶನ ಕೇಂದ್ರಗಳಿಂದ ಇವರ ಪಿಟೀಲು ವಾದನ ಬಿತ್ತರಗೊಳ್ಳುತ್ತಿದೆ. ಇವರು ೧೯೩೪-೩೫ರಲ್ಲೇ ಕಚೇರಿ ಮಾಡಲು ಆರಂಭಿಸಿದ್ದರು. ಆ ಕಾಲದಲ್ಲಿದ್ದ ಸಂಗೀತ ದಿಗ್ಗಜರಾದ ಪಲ್ಲಡಂ ಸಂಜೀವರಾವ್‌, ಮುಸಿರಿ ಸುಬ್ರಹ್ಮಣ್ಯ ಐಯ್ಯರ್, ಅರಿಯಕುಡಿ ರಾಮಾನುಜ ಐಯಂಗಾರ್, ಚೆಂಬೈ ವೈದ್ಯನಾಥ ಭಾಗವತರ್, ಆಲತ್ತೂರು ಸಹೋದರರು, ಟೈಗರ್ ವರದಾಚಾರ್, ಜಿ.ಎನ್‌. ಬಾಲಸುಬ್ರಹ್ಮಣ್ಯಂ, ಮೈಸೂರು ವಾಸುದೇವಾಚಾರ್ ಮತ್ತು ತಮ್ಮ ಗುರುಗಳಿಗೂ ನಂತರದ ಅನೇಕ ವಿದ್ವಾಂಸರಿಗೂ ಪಿಟೀಲು ಪಕ್ಕವಾದ್ಯ ನುಡಿಸಿದ್ದಾರೆ. ಹೀಗೆ ಸಾವಿರಾರು ಕಚೇರಿಗಳನ್ನು ನಡೆಸಿದ್ದಾರೆ.
ಸಾಧನೆ: ಏಳು ತಂತಿ ಪಿಟೀಲನ್ನು ಪ್ರಸಿದ್ಧಿಗೆ ತಂದವರಲ್ಲಿ ಟಿ.ಚೌಡಯ್ಯನವರು ಮೊದಲಿಗರಾದರೆಕ ಅನಂತರ ಈ ವಾದ್ಯದಲ್ಲಿ ಅದ್ಭುತ ಸಾಧನೆ ಮಾಡಿದವರು ಆರ್.ಆರ್.ಕೆ. ಯವರು. ಇವರ ಸಾಧನೆಗೆ ಹತ್ತು ಹಲವು ಪ್ರಶಸ್ತಿ, ಬಿರುದು, ಪುರಸ್ಕಾರಗಳು ದೊರೆತಿವೆ. ಅವುಗಳ ಪಟ್ಟಿಯನ್ನು ಮಾಡುತ್ತಾ ಹೋದರೆ ಹನುಮಂತನ ಬಾಲದಂತಾಗುತ್ತದೆ. ಅವುಗಳಲ್ಲಿ ಮುಖ್ಯವಾದ ಕೆಲವನ್ನು ಹೆಸರಿಸಿದೆ
೧೯೩೪-ಎಚ್‌.ಎಂ.ವಿ. ಯವರು ಎಂಟು ಧ್ವನಿಮುದ್ರಿಕೆ ಮಾಡಿದ್ದಾರೆ. ೧೯೫೮-ಗಾನ ಸಾಹಿತ್ಯ ಶಿರೋಮಣಿ-ಶ್ರೀ ರಂಭಾಪುರಿ ಜಗದ್ಗುರಿಗಳು, ೧೯೬೩-ಸಂಗೀತ ವಿದ್ಯಾಸಾಗರ-ಶೃಂಗೇರಿ ಮಹಾಸಂಸ್ಥಾನ, ೧೯೭೧-ಸಂಗೀತ ಶಾಸ್ತ್ರ ಪ್ರವೀಣ-ತಿರುಮಲ ತಿರುಪತಿ ವಾರ್ತಾ ಕೇಂದ್ರ, ೧೯೭೩-ಸಂಗೀತ ಕಲಾರತ್ನ, ೧೦ನೇ ವಾರ್ಷಿಕ ಸಮ್ಮೇಳನ, ಗಾಯನ ಸಮಾಜ, ಬೆಂಗಳೂರು, ೧೯೮೦-ಕರ್ನಾಟಕ ಕಲಾ ತಿಲಕ ಕರ್ನಾಟಕ ಸಂಗೀತ ನೃತ್ಯ ಅಕಾಡೆಮಿ, ೧೯೮೧-ಲಯ ಕಲಾನಿಪುಣ ಪರ್ ಕಸ್ಸಿವ್‌ ಆರ್ಟ್ಸ್ ಸೆಂಟರ್, ಬೆಂಗಳೂರು, ೧೯೯೩-ಪುರಸ್ಕಾರ-ರಾಜೋತ್ಸವ ಸಮಿತಿ, ಕರ್ನಾಟಕ ಸರ್ಕಾರ, ೧೯೯೫-ಸಂಗೀತ ಕಲಾ ಪ್ರಪೂರ್ಣ-ಆರ್ಯಭಟ ಕಲ್ಚರಲ್‌ ಆರಗ್ಗನೈಸೇಷನ್‌, ೧೯೯೩ರ ಕನಸ ಪುರಂದರ ಪ್ರಶಸ್ತಿ ಕರ್ನಾಟಕ ಸರ್ಕಾರ,
೧೯೯೦-೨೦೦೦-ಪ್ರಶಸ್ತಿ-ಸಂಗೀತ ನಾಟಕ ಅಕಾಡೆಮಿ, ನವದೆಹಲಿ, ೨೦೦೦-ನಾದಾಂಜಲಿ-ಎನ್‌.ಎಸ್‌.ಕೆ. ಆಚಾರ್ಯ ಅವಾರ್ಡ್‌, ೨೦೦೧-ಸನ್ಮಾನ-ಶ್ರೀ ಪುರಂದರ ಆರಾಧನ ಮಹೋತ್ಸವ, ಮುಳಬಾಗಿಲು ೨೦೦೨-ಸನ್ಮಾನ-ಶಾರದ ಕಲಾ ಕೇಂದ್ರ (ರಿ), ಬೆಂಗಳೂರು, ೨೦೦೨-ಸನ್ಮಾನ, ಗಂಜಾಂ ನಾಗಪ್ಪ & ಸನ್ಸ್, ವಜ್ರ ವ್ಯಾಪಾರಿಗಳು, ಬೆಂಗಳೂರು.
ಗಾನಕಲಾ ಪರಿಷತ್‌, ಪುರಂದರ ದಾಸರ ಆರಾಧನಾ ಸಮಿತಿ ಟ್ರಸ್ಟ್‌, ತ್ಯಾಗರಾಜ ಆರಾಧನಾ ಉತ್ಸವ-ಶ್ರೀ ರಂಗ ಪಟ್ಟಣ ಮುಂತಾದ ಸಂಸ್ಥೆಗಳು ಬೆಳೆಯಲು ಆರ್.ಆರ್.ಕೆ. ಯವರು ಬಹುವಾಗಿ ಶ್ರಮಸಿದ್ದಾರೆ.
ಹೀಗೆ ನಮ್ಮ ನಡುವೆ ಸಂಗೀತದ ಉನ್ನತ ಮೌಲ್ಯಗಳ ಮಾದರಿಯಾಗಿ ನಿಂತಿರುವ ಆರ್.ಆರ್.ಕೆ ಯವರಿಗೆ ಕಲಾಲೋಕ ಆಭಾರಿಯಾಗಿದೆ..
 
ಆರ್.ಕೆ. ನಾರಾಯಣಸ್ವಾಮಿ
ಕರ್ನಾಟಕ ಹಾಸನ ಜಿಲ್ಲೆಗೆ ಸೇರಿದ ಅರಕಲಗೂಡು ತಾಲ್ಲೂಕಿನ ರುದ್ರಪಟ್ಟಣವು ಸಂಗೀತಕ್ಕೆ ಹೆಸರಾದ ಊರು. ಈ ಫಲವತ್ತಾದ ಪ್ರದೇಶದ ಪ್ರತಿಯೊಂದು ಮನೆಯಲ್ಲಿಯೂ ಸಂಗೀತ ವಿದ್ವಾಂಸರೂ ವೇದಶಾಸ್ತ್ರ ಸಂಪನ್ನರು ಇದ್ದರು. ಅಂಥ ಸಂಸಾರಗಳಲ್ಲಿ ಕಲ್ಲಿಕೋಟೆ ಆರ್.ಕೆ. ಕೃಷ್ಣಶಾಸ್ತ್ರಿಗಳ ಮನೆತನವೂ ಒಂದು.
ಕೃಷ್ಣಶಾಸ್ತ್ರಿಗಳ ಪೂರ್ವಿಕರು ಕಲ್ಲಿಕೋಟೆ (ಕ್ಯಾಲಿಕಟ್‌) ಯಿಂದ ವಲಸೆ ಬಂದು ರುದ್ರಪಟ್ಟಣದಲ್ಲಿ ವೇದಾಭ್ಯಾಸ, ಸಂಗೀತ ಮತ್ತು ವ್ಯವಸಾಯದಲ್ಲಿ ತೊಡಗಿದ್ದರು. ಕೃಷ್ಣಶಾಸ್ತ್ರಿಗಳು ಒಳ್ಳೆ ಹುಡುಗಾರರಾಗಿದ್ದರಲ್ಲದೆ ಪಿಟೀಲು ನುಡಿಸುವುದರಲ್ಲಿ ಮತ್ತು ಕಥಾಕಾಲಕ್ಷೇಪದಲ್ಲಿಯೂ ಒಳ್ಳೆಯ ಪರಿಶ್ರಮವಿತ್ತು. ಇವರು ಕನ್ನಡ ಮತ್ತು ಸಂಸ್ಕೃತಿ ಭಾಷೆಗಳಲ್ಲಿ ಉದ್ದಾಮ ಪಂಡಿತರಾಗಿದ್ದರು . ಅಲ್ಲದೆ ಚಿತ್ರ ಬಿಡಿಸುವುದರಲ್ಲೂ ಎತ್ತಿದ ಕೈ. ಇವರ ಪತ್ನಿ ಸಣ್ಣಮ್ಮನವರೂ ಕೂಡ ಪ್ರತಿಷ್ಠಿತ ಸಂಗೀತ ಮನೆತನಕ್ಕೆ ಸೇರಿದವರು. ಪ್ರಖ್ಯಾತ ವೈಣಿಕರಾಗಿದ್ದ ಬೆಟ್ಟದಪುರದ ನಾರಣಪ್ಪನವರ ಮಗಳು.
ಬೆಟ್ಟದಪುರದ ಸಂಕೇತಿ ಪಂಗಡಕ್ಕೆ ಸೇರಿದ ಈ ದಂಪತಿಗಳಿಗೆ ನಾಲ್ಕು ಗಂಡು ಮಕ್ಕಳು ಒಂದು ಹೆಣ್ಣು ಮಗು. ಆರ್.ಕೆ. ನಾರಾಯಣಸ್ವಾಮಿಗಳು ಕೃಷ್ಣಶಾಸ್ತ್ರಿಗಳ ದ್ವಿತೀಯ ಪುತ್ರರಾಗಿ ೬.೬.೧೯೧೪ ರಂದು ಜನಿಸಿದರು. ಕೃಷ್ಣಶಾಸ್ತ್ರಿಗಳು ತಮ್ಮ ನಾಲ್ವರು ಮಕ್ಕಳನ್ನೂ ಎಳೆಯ ವಯಸ್ಸಿನಲ್ಲೇ ಸಂಗೀತ ಪ್ರಪಂಚಕ್ಕೆ ಪಾದಾರ್ಪಣೆ ಮಾಡಿಸಿದರು. ಇವರ ಹಿರಿಯ ಪುತ್ರ ಆರ್.ಕೆ. ವೆಂಕಟರಾಮಾಶಾಸ್ತ್ರಿಗಳು ಪ್ರಸಿದ್ಧ ಪಿಟೀಲು ವಿದ್ವಾಂಸರು. ತೃತೀಯ ಮತ್ತು ಚತುರ್ಥ ಪುತ್ರರಾದ ಆರ್.ಕೆ. ರಾಮನಾಥನ್‌ ಮತ್ತು ಆರ್.ಕೆ. ಶ್ರೀಕಂಠನ್‌ರವರು ಹಾಗೂ ಆರ್.ಕೆ. ನಾರಾಯಣಸ್ವಾಮಿಯವರು ಎಲ್ಲರೂ ಸುಪ್ರಸಿದ್ಧ ಗಾಯಕರು.
ಮೂರು ತಲೆಮಾರಿನ ಸಂಗೀತ ವಿದ್ವಾಂಸರ ಮನೆತನಕ್ಕೆ ಸೇರಿದ ನಾರಾಯಣಸ್ವಾಮಿಗಳ ಐದನೇ ವಯಸ್ಸಿಗೆ ತಂದೆಯವರಿಂದ ಸಂಗೀತಾಭ್ಯಾಸವನ್ನು ಪ್ರಾರಂಭ ಮಾಡಿದರು. ಬಹಳ ಚಿಕ್ಕ ವಯಸ್ಸಿನಲ್ಲಿ ತಾಯಿಯನ್ನು ಕಳೆದುಕೊಂಡರು. ೧೯೨೪ರಲ್ಲಿ ಸಂಸಾರ ಸಮೇತರಾಗಿ ರುದ್ರಪಟ್ಟಣದಿಂದ ಮೈಸೂರಿಗೆ ಬಂದು ನೆಲೆಸಿದರು. ೧೯೩೬ರಲ್ಲಿ ಹಾಸನದ ಸಾವಿತ್ರಮ್ಮನವರನ್ನು ಲಗ್ನವಾದರು. ಅಂದಿನ ಇಂಟರ್ ಮೀಡಿಯಟ್‌ವರೆಗೂ ಓದಿದ ನಾರಾಯಣ ಸ್ವಾಮಿಯವರು ಸಂಗೀತದಲ್ಲಿ ಇನ್ನೂ ಹೆಚ್ಚಿನ ತರಬೇತಿಯನ್ನು ಪಡೆಯಬೇಕೆಂದು ೧೯೩೮ರಲ್ಲಿ ಮದರಾಸಿಗೆ ತೆರಳಿದರು. ಅಲ್ಲಿ ತಮ್ಮ ಅಣ್ಣ ವೆಂಕಟರಾಮಶಾಸ್ತ್ರಿಗಳ ಸಹಾಯದಿಂದ ಸುಪ್ರಸಿದ್ಧ ಸಂಗೀತ ವಿದ್ವಾಂಸರಾಗಿದ್ದ ಮುಸಿರಿ ಸುಬ್ರಹ್ಮಣ್ಯ ಐಯ್ಯರ್ ರವರಲ್ಲಿ ಸಂಗೀತಾಭ್ಯಾಸವನ್ನು ಮುಂದುವರೆಸಿದರು. ಮುಸಿರಿ ಸುಬ್ರಮಣ್ಯ ಐಯ್ಯರ್ ರವರು ತ್ಯಾಗರಾಜ ಶಿಷ್ಯ ಪರಂಪರೆಗೆ ಸೇರಿದವರು. ಸಭೇಶ್‌ ಐಯ್ಯರ್ ರವರ ಶಿಷ್ಯರಾಗಿದ್ದುದಲ್ಲದೇ ಅವರ ಅಳಿಯಂದಿರೂ ಆಗಿದ್ದರು. ಇವರು ತಮ್ಮದೇ ಆದ ಶೈಲಿಯನ್ನು ಬೆಳೆಸಿಕೊಂಡಿದ್ದರು. ಕೃತಿಗಳನ್ನು ಭಾವಪೂರಿತವಾಗಿಯೂ ಅರ್ಥಪೂರ್ಣವಾಗಿಯೂ ಹಾಡುವುದರಲ್ಲಿ ಪರಿಣತರು. ಮುಸಿರಿಯವರ ನೆರವಲ್‌ ಅಂತೂ ಅತ್ಯುತ್ತಮವಾಗಿರುತ್ತಿತ್ತು. ಸಂಪ್ರದಾಯ ಬದ್ಧವಾದ ಸಂಗೀತ ಸುಬ್ರಮಣ್ಯ ಐಯ್ಯರ್ ರವರದಾಗಿತ್ತು. ಗುರುಗಳ ಪಾಠಕ್ರಮವನ್ನು ಬಹಳ ಚೆನ್ನಾಗಿ ಗ್ರಹಿಸಿ ಅದೇ ಶೈಲಿಯನ್ನು ರೂಢಿಸಿಕೊಂಡು ಗುರುಗಳಿಂದ ಶಹಭಾಸ್‌ಗಿರಿ ಪಡೆದರು. ೧೯೪೫ರಲ್ಲಿ ಮೈಸೂರಿಗೆ ಹಿಂತಿರುಗಿ ಪ್ರಾಕ್ತನಶಾಸ್ತ್ರ ಇಲಾಖೆ (Department of Archaeology) ಯಲ್ಲಿ ಮೇಲ್ವಿಚಾರಕರಾಗಿ ಕೆಲಸಕ್ಕೆ ಸೇರಿದರು.
ನಾರಾಯಣಸ್ವಾಮಿಯವರು ಪ್ರತಿದಿನ ೫-೬ ಗಂಟೆಗಳ ಕಾಲ ಸಂಗೀತಭ್ಯಾಸವನ್ನು ಮಾಡುತ್ತಿದ್ದರು. ಈ ರೀತಿಯ ಕಠಿಣಾಭ್ಯಾಸದಿಂದ ಅವರ ಶಾರೀರ ಬಹಳ ಘನವಾಗಿತ್ತು. ರಾಗ ಭಾವದಿಂದ ತುಂಬಿ ತುಳುಕುವಂಥ ಆಲಾಪನೆ ಮತ್ತು ಉತ್ತಮ ನೆರವಲ್‌ ಹಾಡಿಕೆ ಇವರ ವೈಶಿಷ್ಟ್ಯವಾಗಿತ್ತು. ಇವರ ಹಾಡುಗಾರಿಕೆಯು ಅವರ ಗುರುಗಳಾಗಿದ್ದ ಮುಸಿರಿ ಸುಬ್ರಹ್ಮಣ್ಯ ಐಯ್ಯರ್ ರವರ ಗಾಯನವನ್ನು ಹೋಲುವುದೆಂದು ಅನೇಕ ಹಿರಿಯ ಸಂಗೀತ ವಿದ್ವಾಂಸರು ಇವರನ್ನು ಹೊಗಳುತ್ತಿದ್ದರು. ಅವಧಾನ ತಾಳಗಳನ್ನು ಅಂದರೆ, ಬಲಗೈಲಿ ಒಂದು ತಾಳ, ಎಡಗೈಯಲ್ಲಿ ಮತ್ತೊಂದು ತಾಳವನ್ನು ಹಾಕಿ ಹಾಡುವುದನ್ನು ಇವರು ಅಭ್ಯಾಸ ಮಾಡಿದ್ದರು. ಬಹಳ ಚಿಕ್ಕ ವಯಸ್ಸಿನಿಂದಲೇ ಸಂಗೀತ ಕಚೇರಿಗಳನ್ನು ಕೊಡುತ್ತಿದ್ದರು. ಒಮ್ಮೆ ಮೈಸೂರಿನ ಬಿಡಾರಂ ಕೃಷ್ಣಪ್ಪ ರಾಮ ಮಂದಿರದಲ್ಲಿ ಸರ್.ಸಿ.ವಿ. ರಾಮನ್‌ ಉದ್ಘಾಟನೆ ಮಾಡಿದ ಪ್ರಥಮ ಸಂಗೀತ ಸಮ್ಮೇಳನದಲ್ಲಿ ನಾರಾಯಣಸ್ವಾಮಿಯವರು ಹಾಡಿದ್ದರು. ಆಗ ಪಿಟೀಲು ಟಿ. ಚೌಡಯ್ಯನವರು ಇವರನ್ನು ಹೊಗಳಿ ಇಂತಹ ಒಳ್ಳೆಯ ಕಲಾವಿದರಿಗೆ ಇನ್ನೂ ಹೆಚ್ಚಿನ ಪ್ರೋತ್ಸಾಹವನ್ನು ನೀಡಬೇಕೆಂದು ಜನರಲ್ಲಿ ವಿನಂತಿಸಿದ್ದರು.
ಆರ್.ಕೆ.ಎನ್‌. ೧೯೫೭ರಲ್ಲಿ ಮದರಾಸು ಮ್ಯೂಸಿಕ್‌ ಅಕಾಡೆಮಿಯ ಸಮ್ಮೇಳನದಲ್ಲಿ ಕಚೇರಿ ನಡೆಸಿ ಎಲ್ಲರ ಪ್ರಶಂಸೆಗೆ ಪಾತ್ರರಾದರು. ಕೆಲವೊಮ್ಮೆ ಸಹೋದರ ಆರ್.ಕೆ. ರಾಮನಾಥನ್‌ರವರೊಂದಿಗೆ ಕಲ್ಲಿಕೋಟೆ ಸಹೋದರರೆಂಬ ಹೆಸರಿನಲ್ಲಿ ದ್ವಂದ್ವ ಗಾಯನ ಕಚೇರಿಗಳನ್ನೂ ಮಾಡಿದ್ದಾರೆ. ಮೈಸೂರು, ರುದ್ರಪಟ್ಟಣ, ಬೆಂಗಳೂರು, ಮದರಾಸು, ತಿರುಚಿರಾಪಳ್ಳಿ, ಮುಂತಾದ ಅನೇಕ ಕಡೆ ಕಚೇರಿಗಳನ್ನು ನೀಡಿರುವ ಇವರು ಈ ಪ್ರದೇಶಗಳಲ್ಲಿರುವ ಆಕಾಶವಾಣಿಯಿಂದ ಕೂಡ ಕಾರ್ಯಕ್ರಮಗಳನ್ನು ನೀಡಿದ್ದಾರೆ. ಸಂಗೀತ ತ್ರಿಮೂರ್ತಿಗಳಲ್ಲೊಬ್ಬರಾದ ಶ್ಯಾಮಶಾಸ್ತ್ರಿಗಳ ಬಗ್ಗೆ ಒಂದು ಸಂಗೀತ ರೂಪಕವನ್ನು ನಿರ್ದೇಶಿಸಿ ಮೈಸೂರು ಆಕಾಶವಾಣಿಯಿಂದ ೧೯೭೭ರಲ್ಲಿ ಪ್ರಸ್ತುತ ಪಡಿಸಿದ್ದಾರೆ. ಆಕಾಶವಾಣಿಯ ಲೋಕಲ್‌ ಆಡಿಶನ್‌ ಬೋರ್ಡ್‌‌ನ ತೀರ್ಪುಗಾರರಾಗಿ ಹಲವಾರು ವರ್ಷಗಳು ಸೇವೆ ಸಲ್ಲಿಸಿದ್ದಾರೆ.
ನಾಡಿನಾದ್ಯಂತ ನಾರಾಯಣಸ್ವಾಮಿಯವರಿಗೆ ಸಂದಿರುವ ಗೌರವಗಳು ಅಪಾರ. ಇವರಿಗಿತ್ತ ಬಿರುದುಗಳಲ್ಲಿ ಕರ್ನಾಟಕ ಸಂಗೀಥ ನೃತ್ಯ ಅಕಾಡೆಮಿಯಿಂದ ಕರ್ನಾಟಕ ಕಲಾಶ್ರೀ (೧೯೯೫), ಬೆಂಗಳೂರಿನ ತ್ಯಾಗರಾಜ ಗಾನ ಸಭಾದಿಂದ ಕಲಾಭೂಷಣ ಪ್ರಮುಖವಾದುವು. ಕರ್ನಾಟಕ ಗಾನಕಲಾ ಪರಿಷತ್‌, ಮೈಸೂರಿನ ಗಾನಭಾರತಿ, ಜೆ.ಎಸ್‌.ಎಸ್‌ ಸಂಗೀತ ಸಭಾ, ಶ್ರೀ ಪುರಂದರ ತ್ಯಾಗಬ್ರಹ್ಮ ಸಮಿತಿ, ಶ್ರೀ ತ್ಯಾಗರಾಜ ಸಂಗೀತ ಸಭಾ, ಬೆಂಗಳೂರಿನ ಕರ್ನಾಟಕ ಕಾಲೇಜ್‌ ಆಫ್‌ ಪರ್ಕಷನ್‌, ನಾದಾಂಜಲಿ, ಶ್ರೀಕಾಂತಂ ಸಂಗೀತ ಸಭಾ ಮುಂತಾದ ಅನೇಕ ಸಂಘ ಸಂಸ್ಥೆಗಳು ಇವರನ್ನು ಗೌರವಿಸಿವೆ.
ಆರ್.ಕೆ. ನಾರಾಯಣಸ್ವಾಮಿಗಳ ಮಕ್ಕಳು ಮತ್ತು ಶಿಷ್ಯರಾಗಿರುವ ಆರ್.ಎನ್‌. ತ್ಯಾಗರಾಜನ್‌ ಮತ್ತು ಡಾ. ಆರ್.ಎನ್‌. ತಾರಾನಾಥನ್‌ ಇವರು ರುದ್ರಪಟ್ಟಣ ಸಹೋದರರೆಂದೇ ಖ್ಯಾತಿ ಪಡೆದಿದ್ದಾರೆ. ಡಾ.ಆರ್.ಎನ್‌. ಶ್ರೀಲತಾ ಇವರ ಸಂಗೀತ ಪರಂಪರೆಯನ್ನು ಚೆನ್ನಾಗಿ ಮುಂದುವರೆಸಿಕೊಂಡು ಬಂದಿದ್ದಾರೆ. ಇವರೆಲ್ಲರೂ ತಂದೆಯ ಸಂಗೀತ ಶೈಲಿಯನ್ನು ಅಳವಡಿಸಿಕೊಂಡಿದ್ದಾರೆ. ಇವರ ಇತರ ಶಿಷ್ಯರನೇಕರಲ್ಲಿ ಶ್ರೀಮತಿಯರಾದ ರಾಜಮ್ಮ ಕೇಶವಮೂರ್ತಿ, ಮಧುರ, ಜಯಂತಿ, ನಾಗಮಣಿ ಪ್ರಮುಖರು.
ಆರ್.ಕೆ. ನಾರಾಯಣಸ್ವಾಮಿಯವರು ೮೬ ವರ್ಷಗಳ ಸರಳ ಸುಂದರ ತುಂಬು ಜೀವನವನ್ನು ನಡೆಸಿಕೊಂಡು ಬಂದಿದ್ದಾರೆ. ಕಲಾಸೇವೆಯೇ ತನ್ನ ಜೀವನದ ಮುಖ್ಯ ಉದ್ದೇಶವೆಂದು ತಿಳಿದು ಈ ವಯಸ್ಸಿನಲ್ಲಿಯೂ ಸಂಗೀತಗಾರರಿಗೆ ಮಾರ್ಗದರ್ಶನವನ್ನು ನೀಡುತ್ತಾ ಬಂದಿದ್ದಾರೆ.
ಎಸ್‌.ಎನ್‌. ಮರಿಯಪ್ಪ
ಸಂಗೀತ ಕಲೆ ಎಲ್ಲಾ ಕಲೆಗಳಿಗಿಂತ ಶ್ರೇಷ್ಠವಾದ ಕಲೆ ಎನ್ನುತ್ತಾರೆ. ಸಂಗೀತ ಕಲೆ ಎಂದೆಂದಿಗೂ ಅಮರ. ಅದಕ್ಕೆ ಅಳಿವಿಲ್ಲ, ಕೊನೆಯಿಲ್ಲ. ಸಮಯ ಕಾಲಾನುಗುಣವಾಗಿ ಅಭಿವೃದ್ಧಿಗೊಂಡು ಬೆಳೆಯುತ್ತಿರುತ್ತದೆ. ಈ ಕಲೆಗಾಗಿ ಜೀವಮಾನವನ್ನೇ ಮುಡಿಪಾಗಿಟ್ಟು ಅದಕ್ಕಾಗಿಯೇ ತಮ್ಮ ಜೀವವನ್ನು ಸವೆಸಿ ದುಡಿದ ಲಕ್ಷಾಂತರ ಮಂದಿ ಆಗಿ ಹೋಗಿದ್ದಾರೆ. ಹಿಂದೆ ಇದ್ದರು, ಇಂದೂ ಇದ್ದಾರೆ, ಮುಂದಕ್ಕೂ ಇರುತ್ತಾರೆ. ಕಲಾವಿದರು ಅಮರರಾಗಿಲ್ಲದಿರಬಹುದು. ಆದರೆ ಅವರು ಬಿಟ್ಟುಹೋದ ಕಲೆ ಮುಂದಿನ ಪೀಳಿಗೆಗೆ ದಾರಿ ದೀಪವಾಗಿ ಎಂದೆಂದಿಗೂ ಉಳಿಯುತ್ತದೆ.
ಸುಮನಸರಂಜನಿ ಆದಿ
ಸಂಗೀತ ದೇವಿ ಸರಸ್ವತಿ
ಶೃಂಗಾರರೂಪಿಣಿ ಸಲಹೆನ್ನ ತಾಯೇ ||ಪ||
(ಸಂಗೀತ)
ಮಂಗಳ ಕಾರಿಣಿ ಮನೋನ್ಮಣಿ
ಶೃಂಗಗಿರಿವಾಸಿನಿ ಶ್ರಿತಜನಪಾಲಿನಿ ||ಅ.ಪ.||
(ಸಂಗೀತ)
ಕಲಾರೂಪಿಣಿ ಕಾಮಿತದಾಯಿನಿ
ಸುಲಲಿತ ಭಾಷಿಣಿ ಸುಮನಸರಂಜನಿ
ಅ.ಪ. ಯಂತೆ: ವೀಣಾಪಾಣಿ ವಿಶ್ವಕಲ್ಯಾಣಿ
ಮಣಿಮಯ ಭೂಷಿಣಿ ಕುಸುಮಪಾದಾಂಬುಜೆ
(ಸಂಗೀತ)(ಎಸ್‌.ಎನ್‌. ಮರಿಯಪ್ಪನವರ ರಚನೆಗಳಲ್ಲೊಂದು)
 
ಸ ರಿ ಗ ಮ ಪ ದ ನಿ
ಸರಿ ಎಂದರೆ ಸಂಸ್ಕೃತದಲ್ಲಿ ದೋಣಿ ಎಂದರ್ಥ. ಗಮ ಎಂದರೆ ಹೊಂದಿಸುವುದು, ಪದ ಎಂದರೆ ಸ್ಥಾನ; ನಿ ಎಂದರೆ ಕೊಡುವುದು ಅಂದರೆ ಒಟ್ಟಿನಲ್ಲಿ ಸಂಸಾರ ಸಮುದ್ರವನ್ನು ದಾಟುವುದಕ್ಕೆ ದೋಣಿಯಾದ ಪರಮಾತ್ಮನನ್ನು ಹೊಂದಿಸುವ ಮಾರ್ಗ ಎಂದರ್ಥ.
‘ಮದ್ಭಕ್ತಾ ಯುತ್ರ ಗಾಯಂತಿ ತತ್ರ ತಿಷ್ಠಾಮಿ’ (ನನ್ನ ಭಕ್ತರು ಎಲ್ಲಿ ಭಕ್ತಿಯಿಂದ ಹಾಡುತ್ತಾರೋ ಅಲ್ಲೇ ನಾನಿರುತ್ತೇನೆ) ಎಂದು ಆ ಭಗವಂತನೇ ಹೇಳಿದ್ದಾನೆ.
 
ಸ ರಿ ಗ ಮ ಪ ದ ನಿ ಸ
ಸ ನಿ ದ ಪ ಮ ಗ ರಿ ಸ
 
ಸರಿಗಮಪದನಿಸ ಸನಿದಪಮಗರಿಸ ಸರಿಗಮಪದನಿಸ ಸನಿದಪಮಗರಿಸ ಸರಿ ……….
‘ಹೇಳಿ ಒಬ್ಬೊಬ್ಬರಾಗಿ ಹೇಳಿ. ಮತ್ತೆ ಒಟ್ಟಿಗೆ ಹೇಳಿ. ಇಲ್ಲ ಇಲ್ಲ ರಿ ಸರಿಯಿಲ್ಲ….. ಹಾಗಲ್ಲ ರಿ……ರಿ…….ಆಂ……. ಹಾಗೆ. ಎಲ್ಲಿ ಮತ್ತೆ ಹೇಳಿ ನೋಡೋಣ…….ಹಾಂ. ಈಗ ಪರವಾಗಿಲ್ಲ. ಈಗ ಮುಂದಿನ ಪಾಠಕ್ಕೆ ಹೋಗೋಣವೇ? ನೋಡಿ ಮುಂದೆ ತಾರಸ್ಥಾಯಿ, ಮಂದ್ರಸ್ಥಾಯಿ, ಜಂಟಿವರಸೆ, ಅಲಂಕಾರಗಳು ಆಕಾರ ಸಾಧನೆ’ ಹೀಗೆಯೇ ಪಾಠ ಮುಂದುವರಿಯುತ್ತದೆ. ೧೯೪೬ರ ಸಮಯ. ಮೈಸೂರಿನ ಚಾಮುಂಡೀಪುರ ಬಡಾವಣೆ, ಒಂದು ಮನೆಯಿಂದ ಒಂದೇ ಸಮ ಸಂಗೀತ ಕೇಳಿಸುತ್ತಿದೆ. ಹಿರಿಯ ವಿದ್ವಾಂಸರೊಬ್ಬರು ಪಾಠ ಹೇಳುತ್ತಿದ್ದಾರೆ. ಚಿಕ್ಕ ಪುಟ್ಟ ಮಕ್ಕಳು ಹೇಳಿಸಿಕೊಳ್ಳುತ್ತಿದ್ದಾರೆ. ರಸ್ತೆಯಲ್ಲಿ ಸಂಚರಿಸುವವರೆಲ್ಲಾ ಒಂದು ನಿಮಿಷ ನಿಂತು ಕೇಳಿ ಮುಂದಕ್ಕೆ ಹೋಗುತ್ತಿದ್ದಾರೆ. ಅವರಲ್ಲೊಬ್ಬರು ಕುತೂಹಲದಿಂದ ಒಳಗೆ ಹೋಗಿ ಇಣಿಕಿದರು. ನೋಡಿದರೆ ಒಬ್ಬ ದಷ್ಟಪುಷ್ಟ ಆಸಾಮಿಯೊಬ್ಬರು ಒಳ್ಳೆಯ ತಪಸ್ವಿಯಂತೆ ಕುಳಿತು, ಮಕ್ಕಳಿಗೆ ಸಂಗೀತವನ್ನು ಉಣಬಡಿಸುತ್ತಿದ್ದಾರೆ. ಮಕ್ಕಳೂ ಬಹಳ ಆಸ್ಥೆಯಿಂದ ಕಲಿಯುತ್ತಿದ್ದಾರೆ. ಸರಸ್ವತಿಯ ಪೂಜೆ ಅವ್ಯಾಹತವಾಗಿ ಸಾಗುತ್ತಿದೆ. ಇವರು ಯಾರಿರಬಹುದು? ಬಂದವರಿಗೆ ಕುತೂಹಲ. ನಂತರ ಇವರಿಗೆ ತಿಳಿಯಿತು. ಅವರೇ ಸಂಗೀತ ವಿದ್ವಾಂಸ ಎಸ್‌.ಎನ್‌. ಮರಿಯಪ್ಪನವರೆಂದು. ಅವರು ನಡೆಸುತ್ತಿದ್ದ ಶಾಲೆಯ ಹೆಸರು ‘ಸರಸ್ವತಿ ಗಾನ ಕಲಾಮಂದಿರ’. ಅಂದಿನಿಂದ ಇಬ್ಬರಿಗೂ ಎಡೆಬಿಡದ ಗೆಳೆತನ. ಕಡೆಯತನಕ ಮುಂದುವರಿಯಿತು.
ಆ ಮಹಾಕಲಾವಿದರ ಕಿರುಪರಿಚಯ ಇಲ್ಲಿದೆ.
ಜನನ: ಕರ್ನಾಟಕ ಮಂಡ್ಯ ಜಿಲ್ಲೆಯ ಕೃಷ್ಣರಾಜ ಪೇಟೆ ತಾಲ್ಲೂಕಿನ ಸಾಸಲು ಗ್ರಾಮದ ನಂಜಪ್ಪ ಉಪಾದ್ರು ಎಂಬ ಶಾಲಾ ಉಪಾಧ್ಯಾಯ ರ ಪುತ್ರರಾಗಿ ಎಸ್‌.ಎನ್‌. ಮರಿಯಪ್ಪನವರು ೧೯೧೪ ರಲ್ಲಿ ಜನಿಸಿದರು. ಇವರಿಗೆ ಚಿಕ್ಕಂದಿನಿಂದಲೂ ಕಲೆಯ ಕಡೆಗೆ ಒಲವು. ಪ್ರಾರಂಭದಲ್ಲಿ ನಾಚ್‌ಶ್ಯಾಮರಾಯರಿಂದ ಭರತನಾಟ್ಯವನ್ನು ಕಲಿತರು. ನಂತರ ಮೇಲುಕೋಟೆಯ ನರಸಿಂಹಯ್ಯನವರಿಂದ ಕರ್ನಾಟಕಕ ಸಂಗಿತವನ್ನು ಕಲಿತರು. ಸಾಸಲು ಗ್ರಾಮದಲ್ಲಿದ್ದಾಗಲೇ ಸ್ವಲ್ಪ ಮಟ್ಟಿಗೆ ಜ್ಯೋತಿಷ್ಯ ಶಾಸ್ತ್ರವನ್ನೂ ಕಲಿತರು. ತರುವಾಯ ಬೆಂಗಳೂರಿನಲ್ಲಿದ್ದು ಶ್ರೀ ಸೋಮೇಶ್ರವರ ಭಾಗವತರಿಂದ ಸಂಗೀತದಲ್ಲಿ ಪ್ರೌಢಶಿಕ್ಷಣ ಪಡೆದು ೧೯೪೦ರಲ್ಲಿ ಕಚೇರಿ ಮಾಡಿ ಸುವರ್ಣ ಪದಕ ಪಡೆದರು. ನಂತರ ಕೆಲವು ಕಾಲ ಮದ್ರಾಸಿಲ್ಲಿ ವಾಸವಾಗಿದ್ದು ತಮ್ಮ ಪ್ರೌಢಿಮೆಯನ್ನು ಬೆಳೆಸಿಕೊಂಡು ವಿದ್ವತ್ತನ್ನು ಪಡೆದುಕೊಂಡರು ಎಚ್‌.ಆರ್. ಪದ್ಮನಾಭಶಾಸ್ತ್ರಿ ಎಂಬ ಚಿತ್ರ ನಿರ್ದೇಶಕರು ಇವರನ್ನು ಕೊಲ್ಹಾಪುರಕ್ಕೆ ಕರೆದುಕೊಂಡು ಹೋಗಿ ಚಿತ್ರ ಸಂಗೀತವನ್ನು ನಿರ್ದೇಶಿಸಲು ಅವಕಾಶ ಕಲ್ಪಿಸಿ, ಅವರ ಪ್ರತಿಭೆಯನ್ನು ಬೆಳಕಿಗೆ ತಂದರು. ಅಲ್ಲಿನ ಶಾಲಾ ಕಾಲೇಜಿನಲ್ಲಿ ಕಚೇರಿ ಮಾಡಿ ‘ಗಾನರತ್ನ’ ಎಂಬ ಬಿರುದನ್ನು ಪಡೆದರು. ತರುವಾಯ ಮೈಸೂರಿಗಿ ಬಂದು ನೆಲೆಸಿ ೧೯೪೬ರಲ್ಲಿ ಆಸ್ಥಾನ ವಿದ್ವಾಂಸರಾದರು. ಅದೇ ವರ್ಷ ಲಕ್ಷ್ಮಮ್ಮ ಎಂಬುವವರ ಮನೆಯ ಮಹಡಿಯ ಮೇಲೆ ಒಂದು ಸಂಗೀತ ಶಾಲೆಯನ್ನು ಸ್ಥಾಪಿಸಿದರು. ಅದರ ಹೆಸರು ‘ಸರಸ್ವತಿ ಗಾನಕಲಾಮಂದಿರ’ ಈ ‘ಶಾಲೆಯು ಬಹಳ ವರ್ಷಗಳ ವರೆಗೆ ಅದ್ದೂರಿಯಾಗಿ ನಡೆಯಿತು. ನೂರಾರು ಶಿಷ್ಯರುಗಳನ್ನು ತಯಾರು ಮಾಡಿದರು. ಇವರ ಶಿಷ್ಯರುಗಳಲ್ಲಿ ಪ್ರಮುಖರಾದವರು ಜಲಜಾಕ್ಷಮ್ಮ ಮತ್ತು ಲಕ್ಷ್ಮಮ್ಮ. ಈಗ ಅವರಿಬ್ಬರೂ ಇಲ್ಲ.
ಮರಿಯಪ್ಪನವರು ಮೊದಲು ಮೈಸೂರಿನ ನಿರ್ಮಲ ಕಾನ್ವೆಂಟಿನಲ್ಲಿಯೂ ನಂತರ ಜೆ.ಎಸ್‌.ಎಸ್‌. ಶಾಲೆಯಲ್ಲೂ ಕೆಲಸ ಮಾಡುತ್ತಿದ್ದರು.
ಮರಿಯಪ್ಪನವರು ಹಲವಾರು ವರ್ಷಗಳ ಕಾಲ ಸರ್ಕಾರದ ಸಂಗೀತ ಪರೀಕ್ಷಾ ಮಂಡಳಿಯ ಸದಸ್ಯರಾಗಿ ಸೇವೆ ಸಲ್ಲಿಸಿದ್ದಾರೆ. ಇವರಿಗೆ ಅಂಥ ಶಿಷ್ಯರೂ ಕೂಡ ಇದ್ದರು. ಇವರನ್ನು ನೋಡಿದ ತಕ್ಷಣ ಇವರು ಸಂಗೀತ ವಿದ್ವಾಂಸರೇ ಇರಬೇಕು ಎಂದು ನೋಡಿದವರೆಗೆ ಅನ್ನಿಸಬೇಕು. ಹಾಗೆ ಒಂದು ಶಲ್ಯ, ಶುಭ್ರವಸ್ತ್ರ, ಹೀಗೆ ಉಡುಪನ್ನು ಧರಿಸುತ್ತಿದ್ದರು. ಬಹಳ ಧಾರಾ ಳಿಗಳು. ನೇರ ನಡೆ ನುಡಿ. ಅವರು ಹೇಳಿದ ಮಾತು ಎಲ್ಲಾ ಕಡೆ ನಡೆಯುತ್ತಿತ್ತು. ಪಾಠ ಹೇಳುವುದರಲ್ಲಿ ಎತ್ತಿದ ಕೈ. ಅವರು ನಿಗರ್ವಿ, ಯಾರು ಏನು ಕೇಳಿದರೂ ಹೇಳಿಕೊಡುತ್ತಿದ್ದರು ಮುಖ್ಯವಾಗಿ ಯಾವ ರಾಗ ಹೇಗೆ ಹಾಡಬೇಕು? ಅಥವಾ ನುಡುಸಬೇಕು? ಪರೀಕ್ಷೆಗೆ ಅಭ್ಯಸಿಸುವ ಕ್ರಮಗಳೇನು? ರಾಗದ ಜೀವಸ್ವರ (Key note) ಮುಖ್ಯ ಸ್ವರಗಳಾವುವು; ಮುಂತಾದ ವಿಷಯಗಳನ್ನು ಸರಳವಾಗಿ, ಕೂಲಂಕಷವಾಗಿ ವಿವರಿಸುತ್ತಿದ್ದರು. ಒಟ್ಟಿನಲ್ಲಿ ಬಹಳ ಒಳ್ಳೆಯ ಗುರುಗಳಾಗಿದ್ದರು. ಇವರ ಜ್ಞಾನದ ಉಪಯೋಗವನ್ನು ಪಡೆದುಕೊಂಡವರು ಬೇಕಾದಷ್ಟು ಜನರಿದ್ದಾರೆ. ಇವರಿಗೆ ಸ್ವಲ್ಪ ನೃತ್ಯವೂ ಗೊತ್ತಿದ್ದುದರಿಂದ ಇತ್ತೀಚೆಗೆ ಮರಣ ಹೊಂದಿದ್ದ ಪದ್ಮ ವಿಭೂಷಣ ಕೆ. ವೆಂಕಟಲಕ್ಷಮ್ಮನವರಿಗೂ ಸಲಹೆಕೊಟ್ಟು ಪದ, ಜಾವಳಿ ಮುಂತಾದವುಗಳಿಗೆ ಸ್ವರಸಂಯೋಜಿಸುತ್ತಿದ್ದರು. ಸರಳ ಸ್ವಭಾವದವರು ಮತ್ತು ವಿದ್ಯಾಪಕ್ಷಪಾತಿಗಳು. ಇವರ ಮನೆಯಲ್ಲಿ ಇವರಿಂದಲೇ ಸಂಗೀತ ಪರಂಪರೆ ಆರಂಭವಾಯಿತೆಂದೆನಿಸುತ್ತದೆ. ಇವರ ಮಕ್ಕಳು ಮೊಮ್ಮಕ್ಕಳು ಎಲ್ಲರೂ ಹಾಡುತ್ತಾರೆ. ಇವರು ಸಹ ಕಲಾವಿದರು ವಿದ್ವಾಂಸರುಗಳ ಬಗ್ಗೆ ಅಪಾರ ಗೌರವನ್ನಿರಿಸಿಕೊಂಡಿದ್ದರು. ಪಕ್ಕವಾದ್ಯದವರನ್ನು ಚೆನ್ನಾಗಿ ಹುರಿದುಂಬಿಸಿ ಪ್ರೋತ್ಸಾಹ ನೀಡುತ್ತಿದ್ದರು. ಪ್ರತಿವರ್ಷವೂ ‘ಸರಸ್ವತಿ ಗಾನ ಕಲಾಮಂದಿರ’ದಲ್ಲಿ ಶ್ರೀ ಪುರಂದರ ಮತ್ತು ತ್ಯಾಗರಾಜರ ಉತ್ಸವವನ್ನು ಬಹಳ ವಿಜೃಂಭಣೆಯಿಂದ ನಡೆಸುತ್ತಿದ್ದರು. ಈ ಉತ್ಸವ ೧೦ ಅಥವಾ ೧೩ ದಿವಸಗಳವರೆಗೂ ನಡೆಯುತ್ತಿತ್ತು. ಇದರಲ್ಲಿ ಮೈಸೂರಿನ ಸಮಸ್ತ ಸಂಗೀತ ವಿದ್ವಾಂಸರುಗಳೂ ಭಾಗವಹಿಸುತ್ತಿದ್ದರು. ಈ ಉತ್ಸವದಲ್ಲಿ ಮೇಲ್ಮಟ್ಟ, ಮಧ್ಯಮ, ಸಾಧಾರಣ ಇಂತಹ ಕಚೇರಿಗಳೆಲ್ಲಾ ನಡೆಯುತ್ತಿದ್ದವು. ಈ ಉತ್ಸವದಲ್ಲಿ ಪ್ರಖ್ಯಾತ ವಿದ್ವಾಂಸರು, ಗಾಯಕರು, ಗಾಯಕಿಯರು, ವೈಣಿಕರು ಎಲ್ಲರಿಗೂ ‘ಸಂಗೀತ ವಿದ್ಯಾವಾರಿಧಿ’ ಎಂಬ ಬಿರುದನ್ನಿತ್ತು. ಒಳ್ಳೆಯ ಭರ್ಜರಿ ಸರಿಗೆ ಶಾಲು, ಅಪ್ಪಟ ರೇಷ್ಮೆ ಶಲ್ಯ ಹೀಗೆ ಭಾರಿ ಭಾರಿಯಾಗಿ ಕೊಟ್ಟು ವಿದ್ವಾಂಸರನ್ನು ಗೌರವಿಸುತ್ತಿದ್ದರು. ಎಲ್ಲದರಲ್ಲೂ ಮನಸ್ಸು, ಕೈ ಎರಡೂ ಧಾರಾಳ. ಉತ್ಸವದ ಕಡೆಯ ದಿನ ತ್ಯಾಗರಾಜರ ವಿಚಾರವಾಗಿ ಒಂದು ಉಪನ್ಯಾಸವಿರುತ್ತಿತ್ತು. ಇವರಿಗೆ ಬಹಳ ಮಂದಿ ಸ್ನೇಹಿತರು. ಅದರಲ್ಲಿಲಯೂ ಬಹಳ ಆಪ್ತರಾಗಿದ್ದವರು ಇತ್ತೀಚೆಗೆ ನಿಧನರಾದ ವೇಣುವಾದನ ಪಟು ವಿದ್ವಾನ್‌ ವಿ.ದೇಶಿಕಾಚಾರ್ ಅವರೂ ಒಬ್ಬರು. ಅವರು ಹೇಳುವ ಪ್ರಕಾರ ‘ಶ್ರೀ ಮರಿಯಪ್ಪನವರ ಶಾರೀರ ಬಹಳ ಮೇಲ್ಮಟ್ಟದ್ದು. ನಾದ ತುಂಬಿದ ಕಂಠ, ಅಪರಿಮಿತವಾದ ಮನೋಧರ್ಮ. ಬಹಳ ಚೆನ್ನಾಗಿ ಹಾಡುತ್ತಿದ್ದರು. ನಾನೂ ಅವರೂ ಒಂದು ಸಲ ಮದ್ರಾಸಿನ ಆಕಾಶವಾಣಿಯ ಕಾರ್ಯಕ್ರಮಕ್ಕಾಗಿ ಹೋಗಿದ್ದೆವು. ನನ್ನದು ಮೊದಲನೆಯ ದಿನ, ಅವರದು ಮರುದಿನ. ಅವರ ಕಾರ್ಯಕ್ರಮ ಮುಗಿಸಿಕೊಂಡು ಇಬ್ಬರೂ ಜೊತೆಯಾಗಿ ರೈಲಿನಲ್ಲಿ ಲೋಕಾಭಿರಾಮವಾಗಿ ಮಾತನಾಡಿಕೊಂಡು ಬಂದೆವು. ಆ ಸವಿನೆನಪು ನನಗೆ ಈಗಲೂ ಸಂತೋಷಕೊಡುತ್ತಿದೆ. ಅವರು ಬಹಳ ಸೌಜನ್ಯ ಶೀಲರು. ಮಾತುಕತೆ ಎಲ್ಲಾ ಬಹಳ ಸರಳ ಪ್ರತಿವರ್ಷವೂ ನಡೆಸುವ ತ್ಯಾಗರಾಜ ಉತ್ಸವಕ್ಕೆ ನನ್ನನ್ನು ತಪ್ಪದೆ ಕರೆಯುತ್ತಿದ್ದರು. ನನ್ನ ಕಚೇರಿ ಅಲ್ಲಿ ಒಂದು ದಿವಸ ಇರುತ್ತಲೇ ಇತ್ತು. ಬಹಳ ಜನ ಆ ಉತ್ಸವಕ್ಕೆ ಸೇರುತ್ತಿದ್ದರು. ಬಹಳ ವಿಜೃಂಭಣೆಯಿಂದ ನಡೆಯುತ್ತಿತ್ತು. ಆ ವೈಭವ ಈಗಲೂ ನನಗೆ ಕಣ್ಣಿಗೆ ಕಟ್ಟಿದಂತಿದೆ” ಎಂದು.
ಮತ್ತೊಬ್ಬ ಪ್ರಿಯ ಸ್ನೇಹಿತರು ಹೇಳುತ್ತಾರೆ “ಅವರು ಬಹಳ ಧಾರಾಳಿಗಳು. ಕರ್ನಾಟಕದ ಹಲವಾರು ಕಡೆ ಕಚೇರಿಗಳನ್ನು ನಡೆಸಿದ್ದಾರೆ. ಎಲ್ಲಿ ಹೋದರೂ ಪಕ್ಕವಾದ್ಯದವರು, ನಮ್ಮಂತಹ ಆಪ್ತಮಿತ್ರುಗಳನ್ನು ಕರೆದುಕೊಂಡು ಹೋಗಿ ಕಚೇರಿ ನಡೆಸಿ ಅಲ್ಲಿನವರು ಕೊಟ್ಟ ಸಂಭಾವನೆಗಿಂತ ಹೆಚ್ಚಾಗಿ ತಮ್ಮ ಕೈಯಿಂದ ಖರ್ಚುಮಾಡಿ ನಮ್ಮನ್ನೆಲ್ಲಾ ಸಂತೋಷ ಪಡಿಸಿ ಕರೆದುಕೊಂಡು ಬರುತ್ತಿದ್ದರು. ಯಾವತ್ತೂ ಹಣದ ಬಗ್ಗೆ ತಲೆ ಕೆಡಿಸಿಕೊಂಡವರಲ್ಲ. ಹೇಗೆ ಬರುತ್ತಿತ್ತೋ ಹಾಗೆಯೇ ಖರ್ಚು ಮಾಡುತ್ತಿದ್ದರು.”
ಶ್ರೀಮಾನ್‌ ಮರಿಯಪ್ಪನವರಿಗೆ ಸಂಗೀತ ಕಲೆಯಲ್ಲಿ ಎಷ್ಟು ಪ್ರೌಢಿಮೆಯಿದ್ದಿತೋ ಅಷ್ಟೇ ಖಚಿತವಾದ ಸಂಗೀತ ಶಾಸ್ತ್ರ ಜ್ಞಾನವನ್ನೂ ಪಡೆದಿದ್ದರು. ಇವರು ‘ಸೀನಿಯರ್ ಗ್ರೇಡ್’ನ ವಿದ್ಯಾರ್ಥಿಗಳಿಗಾಗಿ ಒಂದು ಅತ್ಯಮೂಲ್ಯವಾದ ಪುಸ್ತಕವನ್ನು ಬರೆದಿದ್ದಾರೆ. ಸಂಗೀತವನ್ನು ಕಲಿತು ಹಾಡುವವರು ಬಹಳ ಜನರಿದ್ದಾರೆ. ಆದರೆ ಆ ವಿಷಯದ ಬಗ್ಗೆ ಪುಸ್ತಕ ಬರೆಯಲು ಬಹಳ ಮಟ್ಟಿಗೆ ಪಾಂಡತ್ಯವಿರಬೇಕು. ಇವನ್ನೆಲ್ಲಾ ಸಾಧಿಸಿದವರು ಹಲವೇ ಜನರುಂಟು. ಅವರಲ್ಲಿ ವಿದ್ವಾಂಸರಾದ ಮರಿಯಪ್ಪನವರೂ ಒಬ್ಬರು. ೧೯೭೬ರಲ್ಲಿ ಇವರಿಗೆ ಗಾನಸುಧಾಕರ ಎಂಬ ಬಿರುದನ್ನಿತ್ತು ಗೌರವಿಸಲಾಯಿತು.
೧೯೮೦ರಲ್ಲಿ ಮೈಸೂರಿನ ‘ಕಲಾಭಿವರ್ಧಿನೀ’ ಸಭೆಯ ಆಶ್ರಯದಲ್ಲಿ ನಡೆದ ಸಂಗೀತ ಸಮ್ಮೇಳನದ ಅಧ್ಯಕ್ಷರಾಗಿ ಗಾನಕಲಾ ರತ್ನ ಎಂಬ ಬಿರುದನ್ನು ಪಡೆದರು.
ಇವರು ಕೃತಿ ರಚನೆಗಳನ್ನೂ ಮಾಡುತ್ತಿದ್ದರು. ಸ್ವರಜತಿಗಳು, ವರ್ಣಗಳು, ಕೃತಿಗಳು, ಜಾವಳಿಗಳು, ಪದ ಮತ್ತು ತಿಲ್ಲಾನಗಳು ಮುಂತಾದ ನೂರಕ್ಕೂ ಮೇಲ್ಪಟ್ಟ ರಚನೆಗಳನ್ನು ಮಾಡಿದ್ದಾರೆ. ಇವರ ಅಂಕಿತ ‘ಬ್ರಹ್ಮಪುರಿ’ ಎಂದು. ಈ ರಚನೆಗಳು ಪ್ರಕಟವಾಗಿಲ್ಲ. ಅವರ ಶಿಷ್ಯಂದಿರ ಬಳಿ ಇರಬಹುದು. ಅವುಗಳನ್ನು ಸಂಗ್ರಹಿಸಿ ಸ್ವರಸಾಹಿತ್ಯದೊಂದಿಗೆ ಪ್ರಕಟಿಸಿದರೆ ಆ ಮಹಾವಿದ್ವಾಂಸರಿಗೆ ಗೌರವ ಕೊಟ್ಟಂತಾಗುತ್ತದೆ.
ಒಟ್ಟಿನಲ್ಲಿ ಇವರು ಸಂಗೀತಕಲೆಗಾಗಿ ಬಹಳ ಮಟ್ಟಿಗೆ ದುಡಿದಿದ್ದಾರೆ. ಬೇಕಾದಷ್ಟು ಮಂದಿ ಶಿಷ್ಯರನ್ನು ತಯಾರು ಮಾಡಿರುತ್ತಾಋಎ. ಸಜ್ಜನಿಕೆ ಹಾಗೂ ತೃಪ್ತಿಯ ಜೀವನ ನಡೆಸುತ್ತಿದ್ದರು. ಪದವಿಗಳಿಗೆ ಆಸೆ ಪಟ್ಟವರಲ್ಲ. ಅವರು ಸಂಗೀತದಿಂದ ಮುಖ್ಯವಾಗಿ ಆತ್ಮಾನಂದವನ್ನು ಪಡೆಯುತ್ತಿದ್ದರು. ರಾಗ, ತಾನ, ಪಲ್ಲವಿ ಮುಂತಾದುವನ್ನು ಬಹಳ ಚೆನ್ನಾಗಿ ಪ್ರಸ್ತುತ ಪಡಿಸುತ್ತಿದ್ದರು.
ಸಂಗೀತವನ್ನು ಹಲವಾರು ಜನ ಕಲಿಯುತ್ತಾರೆ, ಕಲಿತು ತಾವು ಹಾಡಿಕೊಳ್ಳುತ್ತಾರೆ. ಆದರೆ ತಾವು ಕಲಿತುದನ್ನು ಮತ್ತೊಬ್ಬರಿಗೆ ಹೇಳಿಕೊಟ್ಟು ಅವರಿಂದ ಹಾಡಿಸಿ ಸಂತೋಷಪಡುವುದಕ್ಕೆ ಬಹಳ ಮಟ್ಟಿಗೆ ಆ ಕಲೆಯ ಮೇಲೆ ಪ್ರೀತಿ ವಿಶ್ವಾಸವಿರಬೇಕು. ಹೇಳಿಕೊಡಲು ಬಹಳಷ್ಟು ತಾಳ್ಮೆಬೇಕು. ಮರಿಯಪ್ಪನವರು ರಚನೆಗಳನ್ನು ರಚಿಸಿ ಸಂಗೀತ ಗ್ರಂಥವನ್ನು ಬರೆದು ಮತ್ತು ಶಿಷ್ಯರಿಗೆ ಜ್ಞಾನ ಸಂಪತ್ತು ನೀಡಿ ಸಂಗೀತ ಸರಸ್ವತಿಯ ಭಂಡಾರವನ್ನು ಶ್ರೀಮಂತಗೊಳಿಸಿದ್ದಾರೆ. ಕೆಲವರು ತಮ್ಮ ತಮ್ಮ ಮಕ್ಕಳಿಗಾಗಿ ಬೇಕಾದಷ್ಟು ಆಸ್ತಿ ಮಾಡಿ ಬಿಟ್ಟುಹೋಗುತ್ತಾಋಎ. ಅವರ ಜೀವಮಾನ ಪೂರ್ತಿ ಅದರಲ್ಲೇ ಕಳೆದು ಹೋಗುತ್ತದೆ. ಈ ಮಹಾ ವಿದ್ವಾಂಸರು ಅವರ ಮಕ್ಕಳು, ಮೊಮ್ಮಕ್ಕಳು, ಶಿಷ್ಯರು ಮತ್ತು ಅಭಿಮಾನಿಗಳು ಎಲ್ಲರಿಗೂ ಗಾನಾಮೃತಪಾನಮಾಡಿಸಿ ಸಂಗೀತದ ಮೂಲಕ ಅಮೂಲ್ಯವಾದ ಕೊಡುಗೆಯನ್ನು ಬಿಟ್ಟು ಹೋಗಿದ್ದಾರೆ. ಇವರು ೧೯೮೬ರಲ್ಲಿ ವಿಧಿವಶರಾದರು.
ಇವರ ಪುತ್ರ ಚಿ. ಸದಾಶಿವ, ಅವರ ಪತ್ನಿ ಮಕ್ಕಳು ಎಲ್ಲರೂ ‘ಮೈಸೂರಿನಲ್ಲಿಯೇ ವಾಸವಾಗಿದ್ದಾರೆ. ಮರಿಯಪ್ಪನವರೂ ಮೊದಲಿಂದ ಕಡೆಯವರೆಗೂ ಮೈಸೂರಿನಲ್ಲಿಯೇ ನೆಲಸಿದ್ದರು. ಸಂಗೀತಕಲೆಗಾಗಿ ದುಡಿದ ಇವರೇ ಧನ್ಯರು. ಭಾರತಮಾತೆಯು ಇಂತಹ ಸತ್ಪುತ್ರರಿಂದಲೇ ತನ್ನ ಸುಸಂಸ್ಕೃತ ಪರಂಪರೆಯನ್ನು ಉಳಿಸಿಕೊಂಡು ಬಂದಿರುವಳೆಂದರೆ ತಪ್ಪಾಗಲಾರದು.
ಸಿ. ಹೊನ್ನಪ್ಪ ಭಾಗವತರ್
ಸಂಗೀತ, ಸಾಹಿತ್ಯ, ನಾಟಕ, ಸಿನಿಮಾ ಕ್ಷೇತ್ರಗಳಲ್ಲಿ ತಮ್ಮದೇ ಆದ ಕಲಾ ಛಾಪನ್ನು ಮೂಡಿಸಿ ಜನಮನ್ನಣೆ ಪಡೆದು ಖ್ಯಾತನಾಮರಾದವರು ವಿದ್ವಾನ್‌ ಸಿ. ಹೊನ್ನಪ್ಪ ಭಾಗವತರು. ಯಾವುದಾದರೊಂದು ಕಲೆಯನ್ನು ಆಳವಾಗಿ ಒಳಹೊಕ್ಕಲು ಒಂದು ಜನ್ಮ ಸಾಲದು ಎಂದೆನ್ನುವ ಕಲಾವಿದರ ಮಧ್ಯೆ ಅನೇಕ ಕಲೆಗಳನ್ನು ತಮ್ಮ ಸಾಧನಾ ಬಲದಿಂದ, ಮನಸ್ಥೈರ್ಯದಿಂದ ತಮ್ಮದಾಗಿಸಿಕೊಂಡು, ಪ್ರತಿಯೊಂದು ಕ್ಷೇತ್ರದಲ್ಲೂ ತಮ್ಮ ಕಲಾ ಪ್ರೌಢಿಮೆಯಿಂದ ದಿಗ್ವಿಜಯ ಸಾಧಿಸಿದ ಕೀರ್ತಿ ಇವರದು.
ಬೆಂಗಳೂರಿನಿಂದ ಇಪ್ಪತ್ತೆರಡು ಮೈಲಿ ದೂರದಲ್ಲಿರುವ ನೆಲಮಂಗಲ ತಾಲ್ಲೂಕಿನ ಚೌಡಸಂದ್ರ ಗ್ರಾಮದಲ್ಲಿದ್ದ ಗಮಕಿ ಚಿಕ್ಕಲಿಂಗಪ್ಪ ಮತ್ತು ಕಲ್ಲಮ್ಮ ದಂಪತಿಗಳಿಗೆ ದಿನಾಂಕ ೧೪.೧.೧೯೧೫ರಂದು ಹೊನ್ನಪ್ಪನವರು ಜನಿಸಿದರು. ಗಮಕಿಯಾಗಿದ್ದ ಇವರ ತಂದೆಯ ಕಲಾ ಸಂಸ್ಕಾರದಿಂದಲೋ ಏನೋ ಸಣ್ಣ ಬಾಲಕ ಹೊನ್ನಪ್ಪನಿಗೆ ಸಂಗೀತ ಕಲೆಯಲ್ಲಿ ಅಪಾರವಾದ ಆಸಕ್ತಿ. ಇವರ ಕಲಾಸಕ್ತಿ ಮೊಳೆಯುತ್ತಿದ್ದ ವೇಳೆಗಾಗಲೇ ಅಂದರೆ, ಹೊನ್ನಪ್ಪನ ಐದನೆಯ ವಯಸ್ಸಿಗಾಗಲೇ ಇವರ ತಂದೆ ವಿಧಿವಶರಾದರು. ಸಂಸಾರದ ಜವಾಬ್ದಾರಿ ಇವರ ಮೇಲೆ ಬಿದ್ದು ಇವರ ಕಲಾಸಕ್ತಿಗೆ ಪೋಷಣೆ ನೀಡುವವರಿಲ್ಲದಂತಾಗಿ ನಿರಾಶರಾದರು. ಈ ಮಧ್ಯೆ ತಂದೆಯ ಊರಾದ ಚೌಡಸಂದ್ರದಿಂದ ಎರಡುಮೈಲಿ ದೂರದಲ್ಲಿದ್ದ ತಾಯಿಯ ತೌರೂರಾದ ಮೋಟಗಾನ ಹಳ್ಳಿಗೆ ಹೊನ್ನಪ್ಪ ಆಗಾಗ್ಗೆ ಹೋಗಿ ಬರುತ್ತಾ  ಇದ್ದರು.
ಕಲೆಯೊಂದಿಗೆ ಒಡನಾಟ: ಮೋಟಗಾನ ಹಳ್ಳಿಯು ಕಲಾ ಸಂಸ್ಕಾರವನ್ನು ಹೊಂದಿದ್ದ ಹಳ್ಳಿಯಾಗಿತ್ತು. ಅಲ್ಲಿ ಭಜನೆ, ಬಯಲಾಟ, ಯಕ್ಷಗಾನಗಳಂತಹ ಕಾರ್ಯಕ್ರಮಗಳು ನಡೆಯುತ್ತಲೇ ಇದ್ದವು. ಬಾಲಕ ಹೊನ್ನಪ್ಪನನ್ನು ಅಲ್ಲಿನ ಭಜನೆ ಮನೆಯ ಸಂಗೀತ ಬಹಳವಾಗಿ ಆಕರ್ಷಿಸಿತು. ಹಾಡುವುದನ್ನು ರೂಢಿಸಿಕೊಂಡು ಬಹು ಬೇಗ ಕಲಿತರು ಹಾಗೂ ತಾವೂ ಭಜನೆ ಹಾಡುಗಳನ್ನು ಹೇಳಿಕೊಡಲಾರಂಭಿಸಿದರು. ಭಜನೆ ಮನೆಯಲ್ಲಿ ಬಳಸಲಾಗುತ್ತಿದ್ದ ಹಾರ್ಮೋನಿಯಂ, ತಬಲಾ ವಾದ್ಯಗಳನ್ನು ನುಡಿಸುವ ಕಲಾವಿದರ ನುಡಿಸುವಿಕೆಯನ್ನು ಆಮೂಲಾಗ್ರವಾಗಿ ಗಮನಿಸಿ ಹಾಗೂ ಅವರ ನೆರವು ಪಡೆದು ತಾವೂ ಆ ವಾದ್ಯಗಳಲ್ಲಿ ಪರಿಣತಿ ಗಳಿಸಿದರು. ಈ ಮಧ್ಯೆ ತಮ್ಮ ಕಂಚಿನ ಕಂಠದಿಂದ ಹಾಡಲು ಆರಂಭಿಸಿದರು. ಬಯಲಾಟದಲ್ಲಿ ಬಾಲಕನ ಪಾತ್ರವನ್ನು ಮಾಡಿ ಜನರಿಂದ ಸೈ ಎನಿಸಿಕೊಂಡರು. ಹೀಗೆ ಹೊನ್ನಪ್ಪನವರು ಚಿಕ್ಕ ವಯಸ್ಸಿನಿಂದಲೇ ತಮ್ಮನ್ನು ಹಲವು ಕಲೆಗಳಿಗೆ ಒಗ್ಗಿಸಿಕೊಂಡು ಕಲಾ ಜೀವನಕ್ಕೆ ಪಾದಾರ್ಪಣೆ ಮಾಡಿ ಕಲೆಯೊಂದಿಗೆ ತಮ್ಮ ಒಡನಾಟವನ್ನು ಆರಂಭಿಸಿದರು.
ಕಥಾಕೀರ್ತನಕಾರರಾಗಿ ಹೊನ್ನಪ್ಪ ತಮ್ಮ ೧೫ನೆಯ ವಯಸ್ಸಿಗೆ ಬೆಂಗಳೂರಿಗೆ ಬಂದು ನೆಲೆಸಿದರು. ಒಮ್ಮೆ ಬೆಂಗಳೂರಿನ ಕಾರ್ಯಕ್ರಮವೊಂದರಲ್ಲಿ ಹೊನ್ನಪ್ಪನು ಹಾಡಿದ ತ್ಯಾಗರಾಜ ಸ್ವಾಮಿಗಳ ಸುಜನ ಜೀವನ ಸುಗುಣಾವನ ಕೃತಿಯನ್ನು ಕೇಳಿ ಆತನ ಕಂಠಸಿರಿಗೆ ಮೆಚ್ಚಿದ ಅಂದಿನ ಕಥಾಕೀರ್ತನಕಾರರಾದ ಶ್ರೀ ಸಂಬಂಧ ಮೂರ್ತಿ ಭಾಗವತರು, ಹುಡುಗನಿಗೆ “ಕಥಾಕೀರ್ತನೆಯ ಪಾಠ ಹೇಳಿಕೊಡುತ್ತೇನೆ ಕಲಿತು ಕೊಳ್ಳುತ್ತೀಯಾ?” ಎಂದು ಕೇಳಿದರು. ಹೊನ್ನಪ್ಪನಿಗೆ ಸ್ವರ್ಗಕ್ಕೆ ಮೂರೇ ಗೇಣು ಎನಿಸಿತು. ಒದಗಿ ಬಂದ ಸುಕೃತಕ್ಕೆ ದೇವರಿಗೆ ವಂದಿಸಿ ಬರುವುದಾಗಿ ತಿಳಿಸಿದರು. ಶ್ರೀ ಸಂಬಂಧ ಮೂರ್ತಿ ಭಾಗವತರು ಅಂದಿನ ಪ್ರಸಿದ್ಧ ಕಥಾ ಕೀರ್ತನಕಾರರಾಗಿದ್ದ ಶ್ರೀ ಪಾರ್ಥಸಾರಥಿ ಭಾಗವತರ ಶಿಷ್ಯರು. ಉತ್ತಮ ಬೋಧಕರಾಗಿದ್ದ ಸಂಬಂಧಮೂರ್ತಿ ಭಾಗವತರು ಹೊನ್ನಪ್ಪನಿಗೆ ನಾಲ್ಕೈದು ವರ್ಷಗಳ ಕಾಲ ಕಥಾ ಕೀರ್ತನೆಯಲ್ಲಿನ ೫೦೦, ೬೦೦ ಬೆಯ ಪಿನ್‌ ಪಾಟ್ಟುಗಳನ್ನು ಕಥೆಯಮಟ್ಟುಗಳನ್ನು, ತಾಳದ ವೈವಿಧ್ಯತೆಗಳನ್ನು ಕಲಿಸಿಕೊಟ್ಟರು. ಕೆಲಕಾಲದ ನಂತರ ಪಾರ್ಥಸಾರಥಿ ಭಾಗವತರ ಕಥಾಕೀರ್ತನೆ ಕಾರ್ಯಕ್ರಮಗಳಲ್ಲಿ ಸಂಬಂಧ ಮೂರ್ತಿ ಭಾಗವತರೊಂದಿಗೆ ಹೊನ್ನಪ್ಪ ಭಾಗವತರೂ ಹಾಡಲಾರಂಭಿಸಿದರು. ಈ ಕಾರ್ಯಕ್ರಮಗಳು ಹೆಚ್ಚು ಹೆಚ್ಚು ಜನಪ್ರಿಯತೆಗಳಿಸತೊಡಗಿದವು. ಇದರೊಂದಿಗೆ ಹೊನ್ನಪ್ಪ ನವರು ಜನರಿಗೆ ಹೆಚ್ಚು ಪರಿಚಿತರಾಗತೊಡಗಿದರು.
ಕರ್ನಾಟಕ ಸಂಗೀತಾಭ್ಯಾಸ ಹಾಗೂ ಗುರು ಪರಂಪರೆ: ಹೊನ್ನಪ್ಪ ಭಾಗವತರಿಗೆ ಆಗ ಹತ್ತೊಂಭತ್ತು ವಯಸ್ಸು. ಶಾಸ್ತ್ರೀಯ ಸಂಗೀತವು ಸಂಗೀತ ಕಲೆಯ ತಾಯಿ ಬೇರು, ಅದನ್ನು ಕಲಿಯಲೇಬೇಕು ಎನ್ನುವ ಮಹದಭಿಲಾಷೆಯಿಂದ ಹೊನ್ನಪ್ಪನವರು ಒಂದು ದಿನ ಸಂಬಂಧ ಮೂರ್ತಿ ಭಾಗವತರನ್ನು ಸಂಗೀತ ಪಾಠ ಹೇಳಿಕೊಡುವಂತೆ ಪ್ರಾರ್ಥಿಸಿಕೊಂಡರು. ಅದಕ್ಕೆ ಸಂತೋಷದಿಂದ ಒಪ್ಪಿದ ಸಂಬಂಧಮೂರ್ತಿಗಳು ಮುಂದೆ ಒಂಧು ದಿನ ಸಪ್ತಸ್ವರಗಳ ಪಾಠವನ್ನು ಆರಂಭಿಸಿದರು. ಭಾಗವತರಾಗಿ ಕಥಾಕೀರ್ತನೆ ಕಾರ್ಯಕ್ರಮ ನೀಡುತ್ತಿದ್ದ ಹೊನ್ನಪ್ಪನವರು ಗುರು ಮನೆಯಲ್ಲಿ ಅಭ್ಯಾಸಗಾನ, ಗೀತೆ ಪಾಠ ಹೇಳಿಸಿಕೊಂಡು ಹಂತ ಹಂತವಾಗಿ ಮುಂದುವರೆದು ಆರೇಳು ವರ್ಷಗಳಲ್ಲಿ ಸಾಕಷ್ಟು ಪಾಠಗಳನ್ನು ಕಲಿತರು. ಸದಾಕಾಲ ಗುರುಮನೆಯಲ್ಲಿಯೇ ಮನೆಯ ಸದ್ಸಯನಾಗಿದ್ದುಕೊಂಡು ಮನೆಯ ಕೆಲಸ ಕಾರ್ಯಗಳನ್ನು ಮಾಡಿಕೊಡುತ್ತಾ ಸಂಗೀತದಲ್ಲಿ ಪರಿಣತಿ ಗಳಿಸಿದರು. ಇವರ ಗುರುಗಳಾದರೋ ಬೆಳಗಿನ ಜಾವ ನಾಲ್ಕು ಗಂಟೆಗೇ ಇವರನ್ನು ಎಬ್ಬಿಸಿ ಅಕಾರಸಾಧನೆ, ಆಗಿರುವ ಪಾಠಗಳೆಲ್ಲದರ ಅಭ್ಯಾಸ, ರಾಗ, ಸ್ವರ ಇವುಗಳ ಅಭ್ಯಾಸವನ್ನು ಕಟ್ಟುನಿಟ್ಟಾಗಿ ಮಾಡಿಸಿ ಸಂಗೀತ ಕ್ಷೇತ್ರದ ಒಬ್ಬ ಉತ್ತಮ ಗಾಯನಕ ಆಗಮನಕ್ಕೆ ತಳಪಾಯ ಹಾಕಿದರು. ಹುಡುಗನ ಸಂಗೀತ ಪ್ರಗತಿಯನ್ನು ಕಂಡು ಹಿರಿಹಿರಿ ಹಿಗ್ಗಿದರು . ಹೊನ್ನಪ್ಪನ ಸಂಗೀತ ಸಾಧನೆಯನ್ನು ಗಮನಿಸುತ್ತಿದ್ದ ಪಾರ್ಥಸಾರಥಿ ಭಾಗವತರು ಇವರ ಗಾಯನ ಕಚೇರಿಯನ್ನು ತಮಿಳುನಾಡಿನಲ್ಲಿ ಏರ್ಪಡಿಸಿದರು. ಅಂದಿನ ಪ್ರಸಿದ್ಧ ಕೊಳಲು ವಿದ್ವಾಂಸರಾಗಿದ್ದ ಟಿ.ಆರ್. ಮಹಾಲಿಂಗಂ ಅವರ ಕಚೇರಿಯ ನಂತರದ ದಿನವೇ ಇವರ ಗಾಯನ ತಮಿಳುನಾಡಿನ ಸಂಗೀತ ಪ್ರಿಯರು ಹೊನ್ನಪ್ಪ ಭಾಗವತರ ಸಂಗೀತವನ್ನು ಅತ್ಯಂತ ಪ್ರೀತಿಯಿಂದ ಸ್ವೀಕರಿಸಿ ಪ್ರೋತ್ಸಾಹಿಸಿದರು. ಹೊನ್ನಪ್ಪನವರಿಗೆ ಒಳ್ಳೆಯ ಹೆಸರು ಪ್ರಾಪ್ತವಾಗಿ ತಮಿಳುನಾಡಿನಲ್ಲಿ ಜನಪ್ರಿಯರಾದರು. ಆ ನಂತರ ಕಥಾಕೀರ್ತನೆಯಲ್ಲದೆ ಸಂಗೀತ ಕಚೇರಿಗಳನ್ನು ನೀಡಲಾರಂಭಿಸಿದರು. ಕೆಲಕಾಲದ ನಂತರ ಹೊನ್ನಪ್ಪನವರಿಗೆ ಒಳ್ಳೆಯ ಹೆಸರು ಪ್ರಾಪ್ತವಾಗಿ ತಮಿಳುನಾಡಿನಲ್ಲಿ ಜನಪ್ರಿಯರಾದರು. ಆ ನಂತರ ಕಥಾಕೀರ್ತನೆಯಲ್ಲದೆ ಸಂಗೀತ ಕಚೇರಿಗಳನ್ನು ನೀಡಲಾರಂಭಿಸಿದರು. ಕೆಲಕಾಲದ ನಂತರ ಹೊನ್ನಪ್ಪನವರಿಗೆ ಕುಟುಂಬದ ಸಮಸ್ಯೆಗಳು ಎದುರಾದವು. ಇದರಿಂದಾಗಿ ಬೆಂಗಳೂರು ಬಿಟ್ಟು ಮೈಸೂರಿನಲ್ಲಿ ನೆಲೆಸಬೇಕಾದ ಅನಿವಾರ್ಯತೆ ಬಂದೊದಗಿತು. ಈ ಸಂದರ್ಭದಲ್ಲಿ ಸ್ವಲ್ಪಕಾಲ ಸಂಗೀತವನ್ನೇ ಬಿಟ್ಟು ಬಿಡಬೇಕಾಯ್ತು. ಇವರ ಅಂದಿನ ಪರಿಸ್ಥಿತಿಯನ್ನು ಮನಗಂಡ ಮೈಸೂರಿನಲ್ಲಿ ನೆಲೆಸಿದ್ದ ಹಾರ್ಮೋನಿಯಂ ವಿದ್ವಾನ್‌ ಅರುಣಾಚಲಪ್ಪನವರು ಹೊನ್ನಪ್ಪನಿಗೆ ಮಾನಸಿಕ ಸ್ಥೈರ್ಯನೀಡಿ “ನಿನಗೆ ಒಳ್ಳೆಯ ಭವಿಷ್ಯವಿದೆ. ಏನೇ ಕಾರಣಕ್ಕೂ ಸಂಗೀತವನ್ನು ಬಿಡಬೇಡ” ಎಂದು ಪ್ರೋತ್ಸಾಹಿಸಿದರು. ಆದರೆ ಹೊನ್ನಪ್ಪನವರು. ನಾನು ಕಲಿಯಬೇಕಾದುದು ಸಾಕಷ್ಟಿದೆ, ನನ್ನ ಈ ಸ್ಥಿತಿಯಲ್ಲಿ ನನಗೆ ಯಾರು ಸಂಗೀತ ಹೇಳಿಕೊಡುತ್ತಾರೆ ನೀವೆಏ ಹೇಳಿ?”. ಎಂದು ಮರು ಪ್ರಶ್ನಿಸಿದರು. ಪರಿಸ್ಥಿತಿಯನ್ನು ಮನಗಂಡಿದ್ದ ಅರುಣಾಚಲಪ್ಪನವರು ತಾವೇ ಮುಂದಾಗಿ ಸಂಗೀತ ಪಾಠ ಮಾಡುವುದಾಗಿ ಮಾತು ಕೊಟ್ಟರು. ಅದರಂತೆಯೇ ಮೂರು-ನಾಲ್ಕು ವರ್ಷಗಳ ಕಾಲ ಸಂಗೀತ ಪಾಠ ಕಲಿಸಿ ಹೊನ್ನಪ್ಪ ಉತ್ತಮ ವಿದ್ವಾಂಸನಾಗುವಲ್ಲಿ ಎಲ್ಲ ಬಗೆಯ ಮಾರ್ಗದರ್ಶನ ನೀಡಿದರು. ಅನೇಕ ಮದುವೆ ಮನೆ ಕಚೇರಿಗಳನ್ನು ಏರ್ಪಡಿಸಿ ಪ್ರೋತ್ಸಾಹಿಸಿದರು ಹಾಗೂ ಇವರ ಪ್ರತಿಭೆಯನ್ನು ಬೆಳಕಿಗೆ ತರುವಲ್ಲಿ ಶ್ರಮಿಸಿದರು. ಹೊನ್ನಪ್ಪನ ಕಥಾಕೀರ್ತನೆ, ಸಂಗೀತ ಕಚೇರಿಗಳಿಗೆ ಅರುಣಾಚಲಪ್ಪನವರ ಹಾರ್ಮೋನಿಯಂ ವಾದನ ಸಾಮಾನ್ಯವಾಗಿ ಇದ್ದೇ ಇರುತ್ತಿತ್ತು. ಹೊನ್ನಪ್ಪನ ಸಂಗೀತ ಜ್ಞಾನದ ಜೊತೆಗೆ ಕಂಚಿನಂತಹ ಕಂಠ, ವೇದಿಕೆಗೊಪ್ಪುವ ಸುಂದರ ಶರೀರ, ಇವರ ಕಚೇರಿಗಳು ಸಫಲವಾಗುವಲ್ಲಿ ಒತ್ತಾಸೆ ನೀಡುತ್ತಿದ್ದವು.
ಸಂಗೀತ ಕಚೇರಿ ಸಾಧನೆ: ಹೊನ್ನಪ್ಪನವರು ನಾಡಿನ, ಹೊರನಾಡಿನ ಸಂಗೀತ ಸಭೆ ಸಮಾರಂಭಗಳಲ್ಲಿ ಹಾಗೂ ಸರ್ಕಾರದ ಪ್ರತಿಷ್ಠಿತ ಕಾರ್ಯಕ್ರಮಗಳಲ್ಲಿ ಸಂಗೀತ ಸುಧೆ ಹರಿಸಿ ಖ್ಯಾತರಾದವರು. ೧೯೩೭ರಲ್ಲಿ ಸೇಲಂನಲ್ಲಿ ನಡೆದ ತ್ಯಾಗರಾಜರ ಉತ್ಸವ ಸಂದರ್ಭದಲ್ಲಿ ಹಾಡಿದುದೇ ಇವರ ಮೊಟ್ಟ ಮೊದಲ ಕಚೇರಿ. ಅಂದಿನ ಕಚೇರಿಯ ವಿಶೇಷವೆಂದರೆ ಇವರ ಗಾಯನಕ್ಕೆ ಎರಡು ಪಿಟೀಲು, ಎರಡು ಮೃದಂಗಗಳ ಪಕ್ಕವಾದ್ಯ . ಪಿಟೀಲು ತಾಯಪ್ಪ ಹಾಗೂ ಅವರ ಮಗ ರಾಜಪ್ಪ ಇವರುಗಳ ಪಿಟೀಲು, ಅಯ್ಯಾಮಣಿ ಐಯ್ಯರ್ ಹಾಗೂ ಪಳನಿ ಸಾಮಿ ಇವರುಗಳ ಮೃದಂಗ. ಅಂದಿನ ಕಚೇರಿ ತುಂಬಾ ಕಳೆಕಟ್ಟಿ ಹೊನ್ನಪ್ಪನವರಿಗೆ ಒಳ್ಳೆಯ ಹೆಸರು ಬಂದಿತು. ಅಂದಿನಿಂದ ಅವರು ಬೆಂಗಳೂರಿನ ಹೊನ್ನಪ್ಪಭಾಗವತರ್ ಎಂಬ ಹೆಸರಿನಿಂದ ಜನಪ್ರಿಯತೆ ಗಳಿಸಲಾರಂಭಿಸಿದರು.
೧೯೬೦ರ ದಶಕದಲ್ಲಿ ಭಾಗವತರ ಹಾಡುಗಾರಿಕೆ ಜೊತೆಗೆ ಪಿ. ಭುವನೇಶ್ವರಯ್ಯನವರ ಪಿಟೀಲು, ಎಂ.ಎಲ್‌. ವೀರಭದ್ರಯ್ಯನವರ ಮೃದಂಗ. ಈ ತ್ರಿಮೂರ್ತಿಗಳ ಕಚೇರಿ ಎಂದರೆ ಜನರು ಹಿಂಡುಹಿಂಡಾಗಿ ನುಗ್ಗಿ ಬರುತ್ತಿದ್ದರು. ಹೊನ್ನಪ್ಪ ಭಾಗವತರು ನೀಡಿರುವ ಕಚೇರಿಗಳ ಸಂಖ್ಯೆ ನೂರಾರು. ತಮಿಳುನಾಡಿನಲ್ಲಂತೂ ಇವರ ಸುಂದರ ಹಾಗೂ ಪ್ರೌಢ ಗಾಯನದಿಂದ ಅಲ್ಲಿಯ ಜನಮನ ಸೂರೆಗೊಂಡಿದ್ದರು. ಅವರ ಗಾನರಸ ಮೋಡಿಗೆ, ಪ್ರಸ್ತುತ ಪಡಿಸುತ್ತಿದ್ದ ಠೀವಿಗೆ ಶ್ರೋತೃಗಳು ಮಂತ್ರಮುಗ್ಧರಾಗುತ್ತಿದ್ದರು. ಇವೆಲ್ಲಕ್ಕೂ ಕಲಶವಿಟ್ಟಂತೆ ಭಾಗವತರದು ಮಾತೃ ಹೃದಯ, ವಿನಯ ಸ್ವಭಾವ. ದೊಡ್ಡವರು ಚಿಕ್ಕವರೆನ್ನದೆ ಎಲ್ಲರನ್ನೂ ಪ್ರೀತಿ ವಿಶ್ವಾಸದಿಂದ ಕಾಣುತ್ತಿದ್ದರು. ಅವರ ಈ ಗುಣ ಸ್ವಭಾವಗಳೂ ಕೂಡ ಅವರನ್ನು ಅತ್ಯಂತ ಹಿರಿಯರೆನ್ನಲು ದಾರಿಮಾಡಿಕೊಟ್ಟವು.
ಭಾಗವತರ ಕಚೇರಿಗೆ ಅಂದಿನ ಎಲ್ಲ ಪ್ರಸಿದ್ಧ ಪಕ್ಕವಾದ್ಯಗಾರರೆಲ್ಲರೂ ನುಡಿಸಿದ್ದಾರೆ. ಪಿಟೀಲು ಚೌಡಯ್ಯನವರು ಇವರ ಕಚೇರಿಗೆ ಪಿಟೀಲು ನುಡಿಸಲು ಹಿಗ್ಗುತ್ತಿದ್ದರು. ಪಾಲ್‌ಘಾಟ್‌ ಮಣಿ ಐಯ್ಯರ್ ರಂತಹ ಹಿರಿಯ ವಿದ್ವಾಂಸರೆಲ್ಲರೂ ೪೦ರ ದಶಕದಲ್ಲಿಯೇ ಇವರ ಅನೇಕ ಕಚೇರಿಗಳಿಗೆ ಪಕ್ಕವಾದ್ಯ ಸಹಕಾರ ನೀಡಿದ್ದಾರೆ.
ನಾಟಕಕಾರರಾಗಿ: ಯಕ್ಷಗಾನದಲ್ಲಿ ಹಾಡುತ್ತಾ ಅಭಿನಯಿಸುತ್ತಿದ್ದ ಭಾಗವತರ ಕಲಾಪ್ರೌಢಿಮೆಯನ್ನು ವೇದಿಕೆಯಲ್ಲಿ ನೋಡಿ ಆನಂದಿಸಿದ ಅಂದಿನ ನಾಟಕ ಕಂಪನಿಯ ನೇತಾರ ಶ್ರೀ ಗುಬ್ಬಿ ವೀರಣ್ಣನವರು ತಮ್ಮ ಕಂಪನಿಯ ನಾಟಕಗಳಲ್ಲಿ ಪಾತ್ರವಹಿಸಲು ಇವರನ್ನು ಆಹ್ವಾನಿಸಿದರು. ಭಾಗವತರಲ್ಲಿದ್ದ ಸ್ಪಷ್ಟ ಉಚ್ಚಾರಣೆ, ಸುರ್ಶರಾವ್ಯ ಕಂಠಶ್ರೀ, ಎತ್ತರವಾದ ಸುಂದರ ಮೈಕಟ್ಟು, ಸ್ಫುರದ್ರೂಪ, ಕಲಾಕೌಶಲ, ಧೈರ್ಯ ಇವು ಜನತೆಯನ್ನು ಬಹಳವಾಗಿ ಸೆಳೆಯಿತು. ಪೌರಾಣಿಕ, ಸಾಮಾಜಿಕ, ಚಾರಿತ್ರಿಕ ನಾಟಕಗಳಲ್ಲಿ ನಾಯಕನಟರಾಗಿ ಮಿಂಚಿದರು . ಹೀಗೆ ನಾಟಕ ಕ್ಷೇತ್ರದಲ್ಲಿಯೂ ಭಾಗವತರು ಜಯಭೇರಿ ಗಳಿಸಿದರು. ಕೆಲಕಾಲದ ನಂತರ ಅಂದರೆ ೧೯೬೧ರಲ್ಲಿ ಇವರು ಸ್ವತಃ ಉಮಾಮಹೇಶ್ವರಿ ನಾಟಕ ಮಂಡಳಿ ಎಂಬ ನಾಟಕ ಕಂಪನಿಯೊಂದನ್ನು ಸ್ಥಾಪಿಸುವಂತಹ ದಿಟ್ಟ ಸಾಹಸಕ್ಕೆ ಕೈಹಾಕಿದರು. ಕೃಷ್ಣಲೀಲಾ, ಸಂಪೂರ್ಣ ರಾಮಾಯಣ, ಶ್ರೀನಿವಾಸ ಕಲ್ಯಾಣ, ಸುಭದ್ರಾ, ಸದಾರಮೆ, ಬ್ರೋಕರ್ ಭೀಷ್ಮಾಚಾರಿ ಮೊದಲಾದ ನಾಟಕಗಳನ್ನು ಕರ್ನಾಟಕ ರಾಜ್ಯದ ಅನೇಕ ಸ್ಥಳಗಳಲ್ಲಿ ಅಭಿನಯಿಸಿ ಕಲಾಪ್ರೇಮಿಗಳ ಅಪಾರ ಪ್ರೀತಿ ವಿಶ್ವಾಸಗಳಿಗೆ ಪಾತ್ರರಾಗಿ ಜನಪ್ರಿಯತೆ ಗಳಿಸಿದರು. ಈ ನಾಟಕ ಕಂಪನಿ ೧೯೬೪ರ ತನಕ ನಡೆಯಿತು. ಆರ್ಥಿಕ ಮುಗ್ಗಟ್ಟಿನಿಂದ ಮುಂದೆ ನಡೆದುಕೊಂಡುಬರಲು ಸಾಧ್ಯವಾಗಲಿಲ್ಲ.
ಚಲನಚಿತ್ರರಂಗ: ಭಾಗವತರದು ನಾನಾ ಕಲೆಗಳ ಒಡನಾಟ ಹೊಂದಿದ್ದ ರಂಗು ರಂಗಿನ ಬದುಕು. ಇವರು ಗಾಯಕರಾಗಿ ಪ್ರಸಿದ್ಧಿಪಡೆದ ಹಿನ್ನೆಲೆಯಲ್ಲಿಯೇ ಇವರ ಕಲಾಶ್ರೀಮಂತಿಕೆಯನ್ನು ಮೆಚ್ಚಿಕೊಂಡು ಅಂಬಿಕಾಪತಿ ಎಂಬ ನಿರ್ದೇಶಕರು ತಮ್ಮ ಶಂಕರ್ ಫಿಲ್ಸ್ಮ್ ಅಡಿಯಲ್ಲಿ ತಮಿಳು ಚಿತ್ರವೊಂದರಲ್ಲಿ ನಟಿಸುವಂತೆ ಆಹ್ವಾನಿಸಿದರು. ಸಿನಿಮಾಗಳಲ್ಲಿ ಮಾಡಲು ಹಿಂಜರಿಯುತ್ತಿದ್ದ ಭಾಗವತರನ್ನು ಅರುಣಾಚಲಪ್ಪನವರು “ಸಿನಿಮಾ ಕಲಾಜೀವನವೂ ಸಹ ಕಲಾವಿದನ ಕಲಾ ಕೌಶಲವನ್ನು ಹೊರಸೂಸುವ ಉತ್ತಮ ಮಾಧ್ಯಮ. ಅಲ್ಲದೆ ಸಿನಿಮಾ ಕಣ್ಣು ಕಿವಿಗಳೆರಡಕ್ಕೂ ರಂಜನೆ ನೀಡುವ ಕಲೆ. ನೀನು ಇದನ್ನು ಒಪ್ಪಿಕೊ” ಎಂದು ಬೆನ್ನುತಟ್ಟಿ ಪ್ರೋತ್ಸಾಹಿಸಿದರು. ಅಂತೆಯೇ ಭಾಗವತರು ಪಾತ್ರವಹಿಸಲು ಒಪ್ಪಿದರು. ಹಿಂದಿನ ಕಾಲದ ಸಿನಿಮಾಗಳಲ್ಲಿ ಪಾತ್ರಗಳು, ನಟನಾಗಿ ಹಾಗೆಯೇ ಗಾಯಕನಾಗಿಯೂ ಎರಡೂ ಕೆಲಸಗಳನ್ನು ನಿರ್ವಹಿಸಬೇಕಿತ್ತು. ಒಂದು ಚಿತ್ರದಲ್ಲಿ ಸುಮಾರು ೨೦ ರಿಂದ ೪೦ ಹಾಡುಗಳಿರುತ್ತಿದ್ದವು. ಇದನ್ನರಿತ ಭಾಗವತರಿಗೆ ಸಂತೋಷವೂ ಸಮಾಧಾನವೂ ಆಯಿತು. ಮುಂದೆ ನಿರ್ದೇಶಕ ಕೆ.ಸುಬ್ರಹ್ಮಣ್ಯ ಅವರ ನಿರ್ದೇಶನದ ಚಿತ್ರಗಳಲ್ಲೂ ನಟಿಸಿದರು. ಅನಂತರ ತಮಿಳು ಚಿತ್ರಗಳಾದ ಕೃಷ್ಣಕುಮಾರ, ಸತಿಸುಕನ್ಯ, ಭಕ್ತ ಕಲತಿ, ದೇವಕನ್ಯಾ, ಪ್ರಭಾವತಿ, ರಾಜರಾಜೇಶ್ವರಿ, ಕುಂಡಲಕೇಶಿ, ಅರುಂಧತಿ, ಬರ್ಮಾರಾಣಿ, ವಾಲ್ಮೀಕಿ, ಶ್ರೀಮುರುಗನ್‌, ಗೋಕುಲದಾಸಿ, ಭಕ್ತ ಜನಾಹಾರ, ದೇವಮನೋಹರಿ, ಗುಣಸಾಗರಿ, ಮುಂತಾದ ಚಿತ್ರಗಳಲ್ಲಿ ನಟಿಸಿ ಕೀರ್ತಿಗಳಿಸಿದರು. ಆಗ ತಮಿಳು ಚಿತ್ರರಂಗದ ಗಾಯಕ ನಟ ತ್ಯಾಗರಾಜ ಭಾಗವತರ್ ಉಚ್ಚ್ರಾಯಸ್ಥಿತಿಯಲ್ಲಿದ್ದ ಕಾಲ. ಅವರೊಂದಿಗೆ ಸರಿಸಮನಾಗಿ ಹಾಡಿದರು. ಈ ಭಾಗವತರ್ ದ್ವಯರ ಗಾಯನ ಕೇಳಲು ಜನ ಮುಗಿಬೀಳುತ್ತಿದ್ದರು.
೧೯೪೦ರಲ್ಲಿ ಭಾಗವತರು, ನಿರ್ಮಾಪಕ ಗುಬ್ಬಿವೀರಣ್ಣನವರ ಸುಭದ್ರಾ ಎಂಬ ಕನ್ನಡ ಚಿತ್ರದಲ್ಲಿ ನಾಟಯಕನಟರಾಗಿ ನಟಿಸಿದರು. ಈ ಚಿತ್ರ ಮೈಸೂರು ರಾಜ್ಯಾದ್ಯಂತ ನೂರಾರುದಿನಗಳು ಪ್ರದರ್ಶಿತಗೊಂಡಿತು. ಭಾಗವತರು ಕಲಾ ಲೋಕದ ಅತ್ಯುತ್ತಮ ನಟರಾಗಿ ವಿರಾಜಮಾನರಾದರು. ಮುಂದೆ ಕನ್ನಡ ಚಿತ್ರಗಳಾದ ಹೇಮರೆಡ್ಡಿ ಮಲ್ಲಮ್ಮ, ಗುಣಸಾಗರಿ, ಜಗಜ್ಜ್ಯೋತಿ ಬಸವೇಶ್ವರ, ಮಹಾಕವಿ ಕಾಳಿದಾಸ, ಪಂಚರತ್ನ ಚಿತ್ರಗಳಲ್ಲಿಯೂ ನಟಿಸಿದರು. ಮಹಾಕವಿ ಕಾಳಿದಾಸ ಮತ್ತು ಪಂಚರತ್ನ ಚಿತ್ರಗಳಿಗೆ ಸ್ವತಃ ಅವರೇ ನಿರ್ಮಾಪಕರೂ ಆಗಿದ್ದರು. ಭಕ್ತ ಕುಂಬಾರ, ಮಹಾಕವಿ ಕಾಳಿದಾಸ, ಪಂಚರತ್ನ ಚಿತ್ರಗಳಿಗೆ ಇವರೇ ಸಂಗೀತ ನಿರ್ದೇಶನ ಮಾಡಿದರು. ಇವರು ಹಾಡಿರುವ ಮಹಾಕವಿ ಕಾಳಿದಾಸ ಚಿತ್ರದ ಶೃಂಗಾರವಾಹಿನಿ ಮನ ಮೋಹಿನಿ, ಶ್ಯಾಮಲದಂಡಕ, ಜಗಜ್ಯೋತಿ ಬಸವೇಶ್ವರ ಚಿತ್ರದ ಬಸವೇಶ್ವರರ ವಚನಗಳು ಇವು ಇಂದಿಗೂ ಜನರ ಮನದಲ್ಲಿ ಅಚ್ಚಳಿಯದೇ ನಿಂತಿವೆ. ೧೯೪೭ರಲ್ಲಿ ಭಾಗವತರು ಭಕ್ತ ಕುಂಬಾರ ಚಿತ್ರದ ನಿರ್ಮಾಪಕರಾಗಿ ಕಾರ್ಯನಿರ್ವಹಿಸಿದರು.
ಇವರ ನಿರ್ಮಾಪಕತ್ವದಲ್ಲಿ ಹೊರ ಬಂದ ತಮಿಳುಚಿತ್ರ ಉಳುವುಕ್ಕಂ ತೊಳಿಲುಕ್ಕು ವಂದನೈ ಸೈವೊಂ ಚಿತ್ರವು ಹೆಚ್ಚು ನಷ್ಟವುಂಟುಮಾಡಿ ಆರ್ಥಿಕ ಮುಗ್ಗಟ್ಟನ್ನು ಅನುಭವಿಸಬೇಕಾಯ್ತು. ಭಾಗವತರು ತಮ್ಮ ಅವಧಿಯಲ್ಲಿಯೇ ಹೊಸ ಕಲಾವಿದರ ಪ್ರತಿಭೆಯನ್ನು ಗುರುತಿಸಿ ಬೆಳಕಿಗೆ ತಂಧರು. ಅವರಲ್ಲಿ ಪ್ರಮುಖರಾದವರೆಂದರೆ ಚಿತ್ರನಟಿಯರಾದ ಬಿ. ಸರೋಜದೇವಿ, ಎಂ. ಪಂಡರೀಬಾಯಿ. ಕನ್ನಡ ಚಿತ್ರಗೀತರಚನಾಕಾರರಾದ ಕು.ರಾ. ಸೀತಾರಾಮಶಾಸ್ತ್ರಿ, ಕ್ಯಾಮರಾಮ್ಯಾನ್‌ ಎ.ಎನ್‌. ಪರಮೇಶ್‌ ಮುಂತಾದವರು.
ವಾಗ್ಗೇಯಕಾರರು: ಹೊನ್ನಪ್ಪ ಭಾಗವತರ ಸುದೀರ್ಘ ಕಾಲ ತಪಸ್ಸಿನ ಅಪಾಋ ಅನುಭವಗಳ ಫಲವಾಗಿ ರಾಮದಾಸ ಎಂಬ ಅಂಕಿತದಲ್ಲಿ ಅವರ ಹೃದಯ ವೀಣೆಯಿಂದ ಮೂಡಿಬಂದಿರುವ ಕೀರ್ತನೆಗಳನ್ನು ಸ್ವರ ಸಹಿತವಾಗಿ ಕನ್ನಡ ಸಾಹಿತ್ಯ ಪರಿಷತ್ತು ೧೯೮೩ರಲ್ಲಿ ಕೀರ್ತನೆಗಳನ್ನು ಸ್ವರ ಸಹಿತವಾಗಿ ಕನ್ನಡ ಸಾಹಿತ್ಯ ಪರಿಷತ್ತು ೧೯೮೩ರಲ್ಲಿ ಓಂಕಾರ ನಾದ ಸುಧಾ ಎಂಬ ಶೀರ್ಷಿಕೆಯಲ್ಲಿ ಪುಸ್ತಕ ಪ್ರಕಟಿಸಿ ಸಂಗೀತಾಸಕ್ತರಿಗೆ ಮಹದುಪಕಾರ ಮಾಡಿದ್ದಾರೆ. ನೂರೊಂದು ರಚನೆಗಳಿರುವ ಸಂಕಲನವಿದು. ಅಪ್ರಚಲಿತ ರಾಗಗಳಾದ ಓಂಕಾರ, ಶಿವಪ್ರಿಯ, ಹಿತಪ್ರಿಯ, ಸ್ತೋತ್ರಪ್ರಿಯ, ಭಾರತಿ , ಕದರಮು, ಸ್ತುತಿಪ್ರಿಯ, ನೇಪಾಳಗೌಳ, ಗುರುಪ್ರಿಯ, ತಾಂಡವಂ ಹಾಗೂ ತಿಲಕ್‌ ಕಾಮೋದ್‌ ರಾಗಗಳಲ್ಲಿ ತಮ್ಮ ರಚನೆಗಳನ್ನು ಹೆಣೆದಿದ್ದಾರೆ. ಓಂಕಾರ ಎನ್ನುವ ರಾಗವು ಭಾಗವತರ ಸ್ವಯಂ ಸೃಷ್ಟರಾಗ. ಇವರ ರಚನೆಗಳನ್ನು ಪ್ರಸಿದ್ಧ ಸಂಗೀತ ದಿಗ್ಗಜರುಗಳನೇಕರು ಮುಕ್ತಕಂಠದಿಂದ ಪ್ರಶಂಸಿಸಿದ್ದಾರೆ.
ಬಿರುದು, ಪ್ರಶಸ್ತಿ, ಪುರಸ್ಕಾರಗಳು: ಹೊನ್ನಪ್ಪಭಾಗವತರಿಗೆ ಲಭ್ಯವಾಗಿರುವ ಬಿರುದು, ಪ್ರಶಸ್ತಿ, ಪುರಸ್ಕಾರಗಳ ಸಂಖ್ಯೆ ಬಹಳ. ಇವುಗಳಲ್ಲಿ ಪ್ರಮುಖವಾದುವು ಹೀಗಿವೆ. :
೧೯೫೬ರಲ್ಲಿ ನಿರ್ಮಾಣಗೊಂಡ ಕನ್ನಡ ಚಲನಚಿತ್ರಗಳಲ್ಲಿ ಹೊನ್ನಪ್ಪ ಭಾಗವತರು ನಟಿಸಿರುವ ಚಿತ್ರವನ್ನು ಪರಿಗಣಿಸಿ ಅತ್ಯುತ್ತಮ ನಟ ಎಂದು ಮದ್ರಾಸ್‌ ಸಿನ ಪ್ಯಾನ್ಸ್ ಅಸೋಸಿಯೇಷನ್ಸ್ ಪ್ರಶಸ್ತಿ ನೀಡಿ ಗೌರವಿಸಿದೆ. ಭಾಗವತರು ನಟಿಸಿದ ಮಹಾಕವಿ ಕಾಳಿದಾಸ ಮತ್ತು ಜಗಜ್ಯೋತಿ ಬಸವೇಶ್ವರ ಚಿತ್ರಗಳ ನಟನೆಗಾಗಿ ಕೇಂದ್ರ ಸರ್ಕಾರವು ಕ್ರಮವಾಗಿ ೧೯೫೫ ಮತ್ತು ೧೯೫೯ರಲ್ಲಿ ರಾಷ್ಟ್ರೀಯ ಪುರಸ್ಕಾರ ನೀಡಿ ಗೌರವಿಸಿದೆ. ೧೯೬೦ರಲ್ಲಿ ಆಂಧ್ರಪ್ರದೇಶದ ಶ್ರೀ ಶೈಲ ಮಠದ ಜಗದ್ಗುರು ವಾಗೀಶ ಪಂಡಿತಾರಾಧ್ಯ ಅವರು ನಟಾಚಾರ್ಯ ಎಂಬ ಬಿರುದು ನೀಡಿ ಗೌರವಿಸಿದ್ದಾರೆ. ೧೯೬೨ರಲ್ಲಿ ಚಿತ್ರದುರ್ಗ ಜಿಲ್ಲೆಯ ಮಲ್ಲಾಡಿಹಳ್ಳಿ ಅನಂತ ಸೇವಾ ಶ್ರಮದ ಶ್ರೀ ರಾಘವೇಂದ್ರ ಸ್ವಾಮೀಜಿಯವರು ಚಿನ್ನದ ಪದಕದೊಂದಿಗೆ ಗಾನಾಭಿನಯ ಚಂದ್ರ ಎಂಬ ಬಿರುದು ನೀಡಿ ಗೌರವಿಸಿದ್ದಾರೆ. ೧೯೭೬ರಲ್ಲಿ ಶೃಂಗೇರಿ ಮಠದ ಶ್ರೀ ಅಭಿನವ ವಿದ್ಯಾತೀರ್ಥ ಜಗದ್ಗುರುಗಳು ಚಿನ್ನದ ಪದಕದೊಂದಿಗೆ ಗಾಯಕ ಶಿಖಾಮಣಿ ಎಂಬ ಬಿರುದನ್ನಿತ್ತು ಪುರಸ್ಕರಿಸಿದ್ದಾರೆ. ೧೯೮೦ರಲ್ಲಿ ಭಾರತ ಸರ್ಕಾರವು ಸಂಗೀತದಲ್ಲಿ ವಿಶೇಷ ಅಧ್ಯಯನ ನಡೆಸಲು ಇವರಿಗೆ ಸೀನಿಯರ್ ಫೆಲೋಷಿಪ್‌ ನೀಡಿ ಸನ್ಮಾನಿಸಿದೆ. ೧೯೭೬ರಲ್ಲಿ ಕರ್ನಾಟಕ ಗಾನ ಕಲಾಪರಿಷತ್ತು ತನ್ನ ಆರನೇ ಸಂಗೀತ ವಿದ್ವಾಂಸರ ಸಮ್ಮೇಳನದ ಅಧ್ಯಕ್ಷರನ್ನಾಗಿ ಚುನಾಯಿಸಿ ಚಿನ್ನದ ಪದಕೊಂದಿಗೆ ಗಾನ ಕಲಾಭೂಷಣ ಎಂಬ ಬಿರುದನ್ನಿತ್ತು ಗೌರವಿಸಿದೆ. ೧೯೭೮ರಲ್ಲಿ ಮೈಸೂರು ಸಂಸ್ಥಾನದ ವಿದ್ವಾಂಸರು ಗಾನಕಲಾಗಂಧರ್ವ ಎಂಬ ಬಿರುದನ್ನು ಇವರಿಗೆ ನೀಡಿ ಗೌರವಿಸಿದ್ದಾರೆ. ೧೯೮೬ರಲ್ಲಿ ಕರ್ನಾಟಕ ಸರ್ಕಾರವು ಇವರಿಗೆ ರಾಜ್ಯೋತ್ಸವ ಪ್ರಶಸ್ತಿ ನೀಡಿ ಗೌರವಿಸಿದೆ, ೧೯೯೧ರಲ್ಲಿ ಕೇಂದ್ರ ಸಂಗೀತ ನಾಟಕ ಅಕಾಡೆಮಿಯು ಇವರ ಸಂಗೀತ ಸೇವೆಯನ್ನು ಪರಿಗಣಿಸಿ ಪ್ರಶಸ್ತಿ ನೀಡಿದೆ. ಅದೇವರ್ಷವೇ ರಂಗ ಸಂಗೀತ ಕ್ಷೇತ್ರದ ಪ್ರಶಸ್ತಿಯೂ ಇವರಿಗೆ ಲಭಿಸಿದೆ.
ಸಂಗೀತ ವಿದ್ಯಾಲಯದ ಸ್ಥಾಪನೆ: ೧೯೬೦ರಲ್ಲಿ ಭಾಗವತರು ನಾದಬ್ರಹ್ಮ ಸಂಗೀತ ವಿದ್ಯಾಲಯ ಎಂಬ ಸಂಸ್ಥೆಯನ್ನು ಪ್ರಾರಂಭಿಸಿ ಅನೇಕ ಶಿಷ್ಯರಿಗೆ ಸಂಗೀತ ಶಿಕ್ಷಣ ನೀಡಿದ್ದಾರೆ.
ಸಂಘ ಸಂಸ್ಥೆಗಳಲ್ಲಿ ಸೇವೆ: ವಿದ್ವಾಂಸರುಗಳೇ ಕಟ್ಟಿ ಬೆಳೆಸಿದ ಕರ್ನಾಟಕ ಗಾನ ಕಲಾ ಪರಿಷತ್ತಿನ ಸಂಸ್ಥಾಪಕರೊಲ್ಲೊಬ್ಬರಿವರು. ಪರಿಷತ್ತಿನ ಏಳಿಗೆಗಾಗಿ ದುಡಿದವರು. ಈ ಸಂಸ್ಥೆಯ ಅಧ್ಯಕ್ಷರಾಗಿ, ಉಪಾಧ್ಯಕ್ಷರಾಗಿ ಇವರು ಸೇವೆ ಸಲ್ಲಿಸಿದ್ದಾರೆ. ಕರ್ನಾಟಕ ರಾಜ್ಯ ಚಲನಚಿತ್ರ ಸಲಹಾಮಂಡಳಿಯ ಸದಸ್ಯರಾಗಿ, ಕರ್ನಾಟಕ ರಾಜ್ಯ ಪ್ರೌಢ ಶಿಕ್ಷಣ ಮಂಡಳಿಯ ಸಂಗೀತ ಪರೀಕ್ಷೆಯ ಮುಖ್ಯಸ್ಥರಾಗಿ ಕೆಲಸಮಾಡಿದ್ದಾರೆ. ಇವರು ಆಕಾಶವಾಣಿಯ ‘ಎ’ ದರ್ಜೆ ಕಲಾವಿದರು. ಇವರ ಸಂಗೀತ ಕಾರ್ಯಕ್ರಮಗಳು ಆಕಾಶವಾಣಿ ದೂರದರ್ಶನಗಳಲ್ಲಿ ಬಿತ್ತರಗೊಂಡಿವೆ. ಇವರ ಸಂದರ್ಶನ ಹಾಗೂ ಸಂಗೀತ ಕಾರ್ಯಕ್ರಮವನ್ನು ಕರ್ನಾಟಕ ಸಂಗೀತ ನೃತ್ಯ ಅಕಾಡೆಮಿಯು ವಿಡಿಯೊ ಟೇಪ್‌ನಲ್ಲಿ ಧ್ವನಿಮುದ್ರಿಸಿದೆ. ಇವರು ಕರ್ನಾಟಕ ಸಂಗೀತ ನೃತ್ಯ ಅಕಾಡೆಮಿಯ ಸದಸ್ಯರಾಗಿಯೂ ಸೇವೆಸಲ್ಲಿಸಿದ್ದಾರೆ.
ಭಾಗವತರ ಕುಟುಂಬ: ಭಾಗವತರಿಗೆ ೧೯೩೮ರಲ್ಲಿ ಮದುವೆಯಾಯಿತು. ಇವರಿಗೆ ಇಬ್ಬರು ಗಂಡುಮಕ್ಕಳು ಐದು ಜನ ಹೆಣ್ಣುಮಕ್ಕಳು. ಮಗ ಶ್ರೀಎಚ್‌.ರಾಮ್‌ಕುಮಾರ್ ತಂದೆಯ ನಾಟಕ ಕಂಪನಿಯಲ್ಲಿ ಪಾತ್ರಗಳನ್ನು ಮಾಡಲು ಆರಂಭಿಸಿ ಈಗಲೂ ಸಿನಿಮಾ ನಾಟಕಗಳಲ್ಲಿ ಪಾತ್ರವಹಿಸಿ ಕಲಾ ಸೇವೆ ಸಲ್ಲಿಸುತ್ತಿದ್ದಾರೆ. ಪ್ರಸ್ತುತ ವಿದ್ವಾನ್‌ ಹೊನ್ನಪ್ಪ ಭಾಗವತರ್ ಟ್ರಸ್ಟಿನ ಅಧ್ಯಕ್ಷರಾಗಿ ಕಾರ್ಯನಿರ್ವಹಿಸುತ್ತಿದ್ದಾರೆ. ಇವರ ಇನ್ನೊಬ್ಬ ಮಗ ಶ್ರೀ ಎಚ್‌.ಭರತ್‌ ಭಾಗವತರ್ ಕೂಡ ತಂದೆಯ ನಾಟಕ ಕಂಪನಿಯಲ್ಲಿ ನಟನಾಗಿ ಪಾತ್ರವಹಿಸಿ ಪ್ರಸ್ತುತ ಸಿನಿಮಾ, ಕಿರುತೆರೆಯ ನಟರಾಗಿ ಹೆಸರುಗಳಿಸಿದ್ದಾರೆ. ಐವರು ಪುತ್ರಿಯರಲ್ಲಿ ೩ ಪುತ್ರಿಯರು ಗಾಯಕಿಯಾಗಿದ್ದಾರೆ.
ಸಂಗೀತ, ನಾಟಕ, ಚಲನಚಿತ್ರನಟ, ನಿರ್ದೇಶಕ, ನಿರ್ಮಾಪಕ, ಗಾಯಕ ಹೀಗೆ ನಾನಾ ಕಲೆಗಳ ಬಹುಮುಖ ಪ್ರತಿಭೆಯಿಂದ ಎಲ್ಲ ರಂಗಗಳಲ್ಲೂ ತಮ್ಮದೇ ಆದ ವಿಶಿಷ್ಟ ಛಾಪನ್ನು ಮೂಡಿಸಿ ಏಕಮೇವಾದ್ವಿತೀಯರಾಗಿ ಕಂಗೊಳಿಸಿ ರಾಜ್ಯ ಹೊರರಾಜ್ಯದ ಜನತೆಯಿಂದ ಮೆಚ್ಚುಗೆ ಗಳಿಸಿ ಖ್ಯಾತರಾಗಿದ್ದ ವಿದ್ವಾನ್‌ ಹೊನ್ನಪ್ಪ ಭಾಗವತರು ೧.೧೦.೧೯೯೭ರಂದು ತಮ್ಮ ಭೌತಿಕ ಶರೀರವನ್ನು ತ್ಯಜಿಸಿ ಶ್ರೀರಾಮಚಂದ್ರನ ಪದತಲದಲ್ಲಿ ಸೇರಿಹೋದರು. ಕನ್ನಡ ಭಾಷೆ , ಕನ್ನಡ ಸಂಸ್ಕೃತಿಗಳ ಬಗೆಗೆ ಅಪಾಋ ಗೌರವನ್ನು ಹೊಂದಿದ್ದ., ಸಮಾಜದ ಉತ್ತಮ ಅಭಿರುಚಿಯ ಬೆಳವಣಿಗೆಗೆ ಪ್ರಾಮಾಣಿಕವಾಗಿ ಶ್ರಮಿಸಿದ ಕಲಾಪ್ರೇಮಿಗಳ ಅಪಾರ ಪ್ರೀತಿವಾತ್ಸಲ್ಯಗಳಿಗೆ ಪಾತ್ರರಾಗಿದ್ದ ಸ್ನೇಹಜೀವಿ, ವಿನಯದ ಸಾಕಾರಮೂರ್ತಿ ಎನಿಸಿದ್ದ ಸರಳ ಸ್ವಭಾವದ ವಿದ್ವಾನ್‌ ಹೊನ್ನಪ್ಪಭಾಗವತರು ಕಲಾವಿದರೆಲ್ಲರಿಗೂ ಮಾರ್ಗದರ್ಶಿಗಳೂ ಆದರ್ಶ ಪ್ರಾಯರೂ ಆಗಿದ್ದರು. ಅವರ ಕಲಾರಂಗದ ಸೇವೆ ಚಿರನೂತನ, ಅವಿಸ್ಮರಣೀಯ, ಅಜರಾಮರ. ನಮ್ಮ ನಿಮ್ಮೆಲ್ಲರಿಗೂ ದಾರಿದೀಪ.
ರಾ. ಚಂದ್ರಶೇಖರಯ್ಯ
ಸಂಗೀತ ವಿದ್ವಾನ್‌ ರಾ. ಚಂದ್ರಶೇಖರಯ್ಯನವರು ರಾಕ್ಷಸನಾಮ ಸಂವತ್ಸರದ ವೈಶಾಖ ಬಹುಳ ಸಪ್ತಮಿಯಂದು ಮೈಸೂರಿನಲ್ಲಿ ಜನಿಸಿದರು. ಅದ್ವಿತೀಯ ಪಲ್ಲವಿಗಾಯಕ ಪಲ್ಲವಿ ರಾಮಲಿಂಗಯ್ಯನವರ ಪೌತ್ರ ರಾ. ಚಂಧ್ರಶೇಖರಯ್ಯನವರು.
ತಂದೆ ರಾಮಯ್ಯನವರಲ್ಲಿ ಸಂಗೀತವು ಆಧ್ಯಾತ್ಮ ಸಾಧನೆಯ ಅಂತರ್ವಾಹಿನಿಯಾದರೆ, ಅವರ ಜ್ಯೇಷ್ಠಪುತ್ರ ರಾ.ಚಂದ್ರಶೇಖರಯ್ಯನವರಲ್ಲಿ ಸಂಗೀತವು ಭೋರ್ಗರೆದು ಹರಿದ ವಾಗ್ಗೇಯವಾಹಿನಿ. ಅಲ್ಲದೆ ಅವರ ತಾಯಿ ವರಲಕ್ಷ್ಮಮ್ಮನವರು ಶ್ರೇಷ್ಠಮಟ್ಟದ ಗಾಯಕಿಯೂ, ವೀಣಾವಾದಕಿಯೂ ಆಗಿದ್ದರು. ಅವರು ವೀಣಾ ಸುಂದರಶಾಸ್ತ್ರಿಗಳಲ್ಲಿ ಸಂಗೀತಾಭ್ಯಾಸವನ್ನು ಮಾಡಿದ್ದರು. ಹೀಗೆ, ಒಂದು ಕಡೆ ತಾತನವರಿಂದಲೂ ಮತ್ತೊಂದು ಕಡೆ ತಾಯಿಯವರಿಂದಲೂ ಸಂತ ತ್ಯಾಗರಾಜರ ಪರಂಪರೆಯ ಮೆರುಗನ್ನು ಪಡೆದ ರಾ. ಚಂದ್ರಶೇಖರಯ್ಯನವರು ಸಹಜವಾಗಿಯೇ ನಮ್ಮ ನಾಡಿನ ಒಬ್ಬ ಶ್ರೇಷ್ಠ ಸಂಗೀತವಿದ್ವಾಂಸರಾಗಿ, ತ್ರಿಭಾಷಾ ವಾಗ್ಗೇಯಕಾರರಾಗಿಕ ಮೆರೆದವರು.
ಬಾಲ್ಯದಲ್ಲಿ ತಾಯಿಯವರಿಂದಲೇ ಮೊದಲ ಸಂಗೀತ ಪಾಠವಾಯಿತು. ಮನೆಯಲ್ಲಿ ಕಡುಬಡತನವಿದ್ದರೂ ತಾಯಿ ವರಲಕ್ಷ್ಮಿಯವರದು ಹೃದಯಶ್ರೀಮಂತಿಕೆ. ತಮ್ಮ ಪುತ್ರರಲ್ಲಿ ಸಂಗೀತದ ಬಗೆಗೆ ಪ್ರೀತಿಯನ್ನೂ ಹುರುಪನ್ನೂ ಹಚ್ಚಿದರು. ಚಂದ್ರಶೇಖರಯ್ಯನವರ ಸಂಗೀತ ಸಾಧನೆ ಅವರ ತಮ್ಮ ಸೀತಾರಾಮರ ಜೊತೆಗೆ ಸಾಗಿತು. ಸಂಗೀತದ ಬೇರು ಅವರಲ್ಲಿ ರಕ್ತಗತವಾಗಿತ್ತು. ಸಂಗೀತದಲ್ಲಿ ಸದಭಿರುಚಿ. ಅನುಭಾವ ತಲ್ಲೀನತೆಗಳನ್ನು ತಾಯಿಯೇ ನಿರ್ಮಿಸಿದ್ದರು, ಮೊದಲ ಪಾಠವನ್ನು ಮಾಡಿದ್ದರು. ಸಂಗೀತದ ಸಾಧನೆಯನ್ನು ಮಾತ್ರ ಅವರೇ ರೂಪಿಸಿಕೊಳ್ಳಬೇಕಾಗಿದ್ದಿತು. ಹೀಗಾಗಿ ಸಂಗೀತದಲ್ಲಿನ ಅವರ ಅಭ್ಯಾಸ, ಸಾಧನೆ ಮತ್ತು ಕಲಿಕೆಗಳು ಅವರೇ ಅವರಿಗಾಗಿ ಏರ್ಪಡಿಸಿಕೊಂಡ ದಾರಿಯಾಯಿತು. ತಮ್ಮ ೧೪ನೆಯ ವಯಸ್ಸಿಗೇ ಮೈಸೂರಿನಲ್ಲಿ ಅವರ ಮೊಟ್ಟಮೊದಲ ಕಚೇರಿ ನಡೆಯಿತು. ಅವರ ೧೮ನೆಯ ವಯಸ್ಸಿನಲ್ಲಿ ತಾಯಿಯಿಂದ ಶ್ರೀವಿದ್ಯೆಯ ಉಪದೇಶವಾಯಿತು. ಇವೆರಡರ ಅನುಷ್ಠಾನವು ಅವರ ಜೀವನದುದ್ದಕ್ಕೂ ನಡೆಯುತ್ತಿತ್ತು.
ರಾ. ಚಂದ್ರಶೇಖರಯ್ಯನವರು ಅಕ್ಷರವಿದ್ಯೆಯನ್ನೂ ಕಲಿಕಯಲು ಮುಂದಾದರು. ಅತೀವ ಶ್ರದ್ಧೆ, ಪರಿಶ್ರಮಗಳಿಂದ ವಾಣಿಜ್ಯ ಶಾಸ್ತ್ರದಲ್ಲಿ ಉತ್ತಮ ಶ್ರೇಣಿಯಲ್ಲಿ ಬಿ.ಕಾಮ್‌ ಪದವಿಯನ್ನೂ ಗಳಿಸಿದರು. ಈ ವಿದ್ಯೆಯಿಂದ ಅವರು ಹಲವಾರು ಸಂಘ ಸಂಸ್ಥೆಗಳಲ್ಲಿ ವಿವಿಧ ಪದವಿಗಳಲ್ಲಿ ಉದ್ಯೋಗಗಳನ್ನು ಮಾಡಲು ಸಹಾಯಕವಾದರೂ ಮುಂದೆ ಅವರು ತಮ್ಮಂದಿರೊಡನೆ ಕೂಡಿ ಕಟ್ಟಿ ನಡೆಸಿದ ಅಕ್ಕರೆಯ ಸಂಸ್ಥೆ ‘ಶ್ರೀ ವರಲಕ್ಷ್ಮೀ ಆಫ್‌ ಫೈನ್‌ ಆರ್ಟ್ಸ್’ಅನ್ನು ಸುವ್ಯವಸ್ಥಿತವಾಗಿ ನಡೆಸಲು ಅತ್ಯಂತ ಸಹಕಾರಿಯಾಯಿತು.
ಶ್ರೀಯುತರ ಜೀವನವು ಅತ್ಯಂತ ಸೋಜಿಗ ಪ್ರಸಂಗಗಳ ಸರಮಾಲೆಯೆನ್ನಬಹುದು. ಇವುಗಳಲ್ಲಿ ಮೊದಲನೆಯದು ಬಹುಷಃ ಅವರೂ ಅವರ ಸೋದರರೂ ‘ಮೈಸೂರ್ ಬ್ರದರ್ಸ್’-ಮೈಸೂರು ಸಹೋದರರು ಎಂಬ ಹೆಸರನ್ನು ಪಡೆದುಕೊಂಡದ್ದು . ಅವರ ಪ್ರಥಮ ಸಂಗೀತ ಕಚೇರಿಯು ನಡೆದದ್ದು ೧೯೨೯ರಲ್ಲಿ ಮೈಸೂರಿನ ಜೈನ್‌ ಹಾಸ್ಟಲಿನಲ್ಲಿ. ಅವರ ಸೋದರ ಶ್ರೀ ಸೀತಾರಾಂರವರೊಡಗೂಡಿ ಒಂದೇ ಹಾರ್ಮೋನಿಯಂ ವಾದ್ಯದಲ್ಲಿ ಬೇರೆ ಬೇರೆ ಸ್ಥಾಯಿಗಳಲ್ಲಿ ನುಡಿಸುತ್ತಾ ಶಾಸ್ತ್ರೀಯ ದ್ವಂದ್ವಗಾಯನ ಕಚೇರಿಯನ್ನು ನಡೆಸಿ ಅಂದು ಕಿಕ್ಕಿರಿದು ಸೇರಿದ್ದ ಶ್ರೋತೃವೃಂದದಿಂದ ಅಪಾರ ಪ್ರಶಂಸೆಗೆ ಪಾತ್ರರಾದರು. ಇಂತಹ ಜನಪ್ರೀತಿ ಮತ್ತು ಬೆಂಬಲಗಳಿಂದ ಮುಂದೆ ಈ ‘ಮೈಸೂರು ಸಹೋದರರು’ ಸಂಯುಕ್ತವಾದ ಸಂಘಟಿತವಾದ ಕಾರ್ಯಗಳಿಂದ ಸಂಗೀತ-ನೃತ್ಯಕ್ಷೇತ್ರಗಳಿಗೆ ತಮ್ಮ ಅಮೂಲ್ಯ ಕಾಣಿಕೆಯನ್ನು ಸಲ್ಲಿಸಲು ಪ್ರೇರಣೆಯಾಯಿತು.
ಚಂದ್ರಶೇಖರಯ್ಯನವರ ಜೀವನದಲ್ಲಿ ಮತ್ತೊಂದು ಮಹತ್ವದ ಪ್ರಸಂಗ ನಡೆಯಿತು. ಇದು ನಡೆದದ್ದು ೧೯೩೮ರಲ್ಲಿ. ಆ ವೇಳೆಗಾಗಲೇ ಅತ್ಯಂತ ಜನಪ್ರಿಯತೆ ಮತ್ತು ಖ್ಯಾತಿಯನ್ನು ಶ್ರೀಯುತರು ಪಡೆದಿದ್ದರು. ಆಗಿನ ಶೃಂಗೇರಿ ಶಾರದಾಪೀಠದ ಹಿರಿಯ ಜಗದ್ಗುರುಗಳಾಗಿದ್ದ ಶ್ರೀಮದಭಿನವ ವಿದ್ಯಾತೀರ್ಥರ ಪೂರ್ವಾರ್ಶರಮದ ತಂದೆಯವರಾಗಿದ್ದ ಶ್ರೀ ಕೈಪು ರಾಮಾಶಾಸ್ತ್ರಿಯವರು ಮೈಸೂರಿನಲ್ಲಿ ವಾಸಿಸುತ್ತಿದ್ದು ಅವರ ಸ್ವಗೃಹದಲ್ಲಿ ವೈಭವದಿಂದ ಶ್ರೀ ತ್ಯಾಗರಾಜ ಆರಾಧನೆಯನ್ನು ನಡೆಸುತ್ತಿದ್ದರು. ಎಂದಿನಂತೆ ಆ ವರ್ಷವೂ ಸಹ ಅಂದರೆ, ತಾರೀಖು ೨೧.೦೧.೧೯೩೮ರಂದು ಮೈಸೂರಿನ ಹಿರಿಯರ ವಿದ್ವಾಂಸರಾದ ಶ್ರೀ ವಾಸುದೇವಾಚಾರ್ಯರಾದಿಯಾಗಿ ಗಣ್ಯರ ಸಮ್ಮುಖದಲ್ಲಿ ಕಚೇರಿಗಳು ನಡೆಯಿತು. ಅಂದು ಮೈಸೂರು ಸಹೋದರರು ಭಾವಭಕ್ತಿಪರವಶರಾಗಿ ತಮ್ಮ ಸಂಗೀತ ಸೇವೆಯನ್ನು ಮಾಡಿದರು. ಈ ಸೋದರ ದ್ವಯರ ಅಂದಿನ ಕಚೇರಿಯನ್ನು ಶ್ರೀ ವಾಸುದೇವಾಚಾರ್ಯರು ಬಹುವಾಗಿ ಮೆಚ್ಚಿ ಆಶೀರ್ವದಿಸಿದರು. ಹೀಗೆ ಹಿರಿಯರ ರಸಿಕರ ಆಶೀರ್ವಾದ ಮೆಚ್ಚುಗೆಗಳನ್ನು ಪಡೆದು ಧನ್ಯಭಾವದಲ್ಲಿ ಹಿಂತಿರುಗಿದ ರಾ. ಚಂದ್ರಶೇಖರಯ್ಯನವರಿಗೆ ಅದೇ ರಾತ್ರಿ ೧೨ ಗಂಟೆಗೆ ಶ್ರೀತ್ಯಾಗರಾಜಸ್ವಾಮಿಯವರ ದಿವ್ಯಾನುಗ್ರಹವಾದಂತೆ ಒಂದು ವಿಶೇಷಾನುಭವವಾಯಿತು. ತಕ್ಷಣವೇ ಮುಖಾರಿ ರಾಗದಲ್ಲಿ “ತ್ಯಾಗರಾಜ ನಿನ್ನೇಕೋರಿಯುನ್ನಾನು” ಎಂಬ ಕೃತಿಯನ್ನು ರಚಿಸಿ ಅದನ್ನು  ತ್ಯಾಗರಾಜರಿಗೆ ಸಮರ್ಪಿಸಿದರು. ನಂತರ ಮಾರನೆಯ ದಿನ ಬೆಳಿಗ್ಗೆ ಎದ್ದು ತಾಯಿಯವರಲ್ಲಿ ಈ ವಿಚಾರವನ್ನು ತಿಳಿಸಿ ಆ ಕೃತಿಯನ್ನು ಹಾಡಿದಾಗ ತಾಯಿಯವರು ಅತ್ಯಂತ ಆನಂದೆ ಪಟ್ಟು ಆಶೀರ್ವದಿಸಿ ಇಂತಹ ಕೃತಿರಚನೆಗಳಿಗೆ ಪ್ರೋತ್ಸಾಹವನ್ನಿತ್ತರು. ಇದು ರಾ. ಚಂದ್ರಶೇಖರಯ್ಯನವರ ವಾಗ್ಗೇಯಕಾರ ಜೀವನದ ನಾಂದಿಯಾಯಿತು. ಅವರ ಪ್ರತಿಯೊಂದು ರಚನೆಯನ್ನೂ ಆದರದಿಂದ ಕೇಳುತ್ತಿದ್ದ ತಾಯಿಯವರ ಪ್ರೋತ್ಸಾಹವು ಅವರಲ್ಲಿನ ವಾಗ್ಗೇಯ ಕಲ್ಪನಾಶಕ್ತಿಯು ವಿಕಸಿತಗೊಳ್ಳುವುದಕ್ಕೆ ಕಾರಣವಾಯಿತು. ದೇವತಾಸಾನ್ನಿಧ್ಯದಲ್ಲಿ, ತೀರ್ಥಕ್ಷೇತ್ರಗಳ ಸಂದರ್ಶನ ಸಂದರ್ಭಗಳಲ್ಲಿ, ಗುರು ಸಮ್ಮುಖದಲ್ಲಿ ಅಲ್ಲದೆ ಅವರ ಪ್ರವಾಸಗಳ ಸುಸಮಯದಲ್ಲಿಯೂ ಆಶುಸ್ಪೂರ್ತಿಯ ಅನುಭವ ಅನುಭಾವಗಳ ಫಲವಾಗಿ ನೂರಾರು  ಕೃತಿಗಳು ಮೂಡಿಬಂತು. ಕೆಲವು ವೇಳೆ, ಇಂತಹ ಸ್ಫೂರ್ತಿಯು ಅವರನ್ನು ನೂತನ ರಾಗಗಳನ್ನು ಸೃಷ್ಠಿಮಾಡಲು ಪ್ರೇರೇಪಿಸಿದಾಗ ಅವುಗಳನ್ನು ಲಕ್ಷ್ಯದಲ್ಲಿ ಸಮನ್ವಯಗೊಳಿಸಲು ವಿಶೇಷವಾದ ಪದ ರಾಗಬಂಧವುಳ್ಳ ಕೀರ್ತನೆಗಳನ್ನೂ ಮಾಡಿದ್ದಾರೆ. ಹೀಗೆ, ಅವರ ಸುಧಾಶ್ರುತಿ, ಅಯೋಧ್ಯ, ಕಾಮೇಶ್ವರಿ, ಭಂಡಮರ್ದಿನಿ, ಅರುಣಾಂಬಿಕಾ, ಶೋಭನ, ಸುಂದರಿ, ಶ್ರುತಿಸ್ವರೂಪಿಣೀ ಇತ್ಯಾದಿ ಹೊಸರಾಗಗಳು ಹಾಗೂ ಕೃತಿಗಳು ಸಂಗೀತಗಾರರಲ್ಲಿಯೂ ಸಂಗೀತಾಸಕ್ತರಲ್ಲಿಯೂ ಜನಪ್ರಿಯವಾಗಿದೆ. ಇವುಗಳೇ ಅಲ್ಲದೆ, ಕರ್ಣಾಟಕ ಸಂಗೀತದಲ್ಲಿ ಅಪರೂಪವೂ, ಪ್ರಯೋಗದಲ್ಲಿ ಅತ್ಯಂತ ಕಠಿಣವೂ ಆದ ಮಾಂಜಿ, ಫರಜು, ಸ್ತವರಾಜ, ಜ್ಯೋತಿಸ್ವರೂಪಿಣಿ, ಧವಳಾಂಬರಿ ಇತ್ಯಾದಿ ರಾಗಗಳಲ್ಲಿಯೂ ಕೃತಿಗಳನ್ನು ರಚಿಸಿ ಲಕ್ಷ್ಯಲಕ್ಷಣವನ್ನೂ ಸಮನ್ವಯಿಸಿದ್ದಾರೆ. ಕೃತಿಗಳಲ್ಲಿ ಸ್ವನಾಮ ಮತ್ತು ರಾಗಮುದ್ರೆಗಳಂತೆ ಪಲ್ಲವಿಗಳಲ್ಲಿ ತಾಳನಾಮಮುದ್ರೆಗಳನ್ನು ಬಳಸಿ ಅವರ ಕೃತಿರಚನಾ ಚಮತ್ಕಾರವನ್ನು ತೋರಿಸಿದ್ದಾರೆ. ರಾಗಮಾಲಿಕಾ ಕೃತಿಗಳಂತೆ, ತಾಳಮಾಲಿಕಾ ಹಾಗೂ ಗತಿಮಾಲಿಕಾ ಕೃತಿಗಳ ರಚಿಸಿರುವ ಹೆಗ್ಗಳಿಕೆ ರಾ. ಚಂದ್ರಶೇಖರಯ್ಯನವರದು.
ರಾ.ಚಂದ್ರಶೇಖರಯ್ಯನವರ ಕೃತಿಗಳಲ್ಲಿ ಒಂದು ಮುಖ್ಯವಾದ ಅಂಶವೆಂದರೆ, ಅಲ್ಲಿನ ಮಾತು ಧಾತುಗಳಲ್ಲಿ ಸರಳ ಸಹಜತೆ. ಸಾಹಿತ್ಯವು ಅವರ ಭಕ್ತಿಯನ್ನು  ನೇರವಾಗಿ ಪ್ರತಿಬಿಂಬಿಸಿದರೆ, ಸಂಗೀತವು ರಾಗದ ಜೀವಸ್ವರ ಗಮಕಸಂಚಾರಗಳಿಂದ ಸಮೃದ್ಧವಾಗಿ ತಾಳದ ಅಚ್ಚುಕಟ್ಟಾದ ವಿನ್ಯಾಸಗಳಿಂದ ಪರಿಪೂರಿತವಾಗಿದೆ. ಶ್ರೀಮುದ್ದುಸ್ವಾಮ ದೀಕ್ಷಿತರ ಕೃತಿಗಳು ಇವರ ಕೃತಿರಚನಾಕೌಶಲದ ಮೇಲೆ ತುಂಬ ಪ್ರಭಾವ ಬೀರಿದೆ. ಅನುಪಲ್ಲವಿ ಮತ್ತು ಚರಣಖಂಡಗಳಲ್ಲಿ ಮಧ್ಯಮಕಾಲದ ಸಾಹಿತ್ಯವನ್ನು  ಅವರ ಬಹುತೇಕ ಕೃತಿಗಳಲ್ಲಿ ಕಾಣಬಹುದು. ಶ್ರೀಯುತರು ಕನ್ನಡ ತೆಲುಗು ಮತ್ತು ಸಂಸ್ಕೃತಭಾಷೆಗಳಲ್ಲಿ ರಚನೆಗಳನ್ನು ಮಾಡಿದ್ದಾರೆ. ೧೯೩೮ರಿಂದ ೩೦೦ಕ್ಕೂ ಮೀರಿ ಗೀತೆ, ಸ್ವರಜತಿ, ವರ್ಣ, ಕೃತಿ, ಪದ, ತಿಲ್ಲಾನ, ದೇವರನಾಮ, ಇತ್ಯಾದಿ ವಿವಿಧ ಬಗೆಯ ಪ್ರಕಾರಗಳನ್ನೂ ಮತ್ತು ಗಮಕವಾಚನಕ್ಕೆಂದು ವಾರ್ಧಿಕ-ಭಾಮಿನೀ ಷಟ್ಪದಿಗಳೂ, ನೃತ್ಯಗೀತೆ, ಶಿಶುಗೀತೆಗಳನ್ನು ರಚಿಸಿ, ಆಕಾಶವಾಣಿ ಮತ್ತು ಸಾರ್ವಜನಿಕ ವೇದಿಕೆಗಳ ಮೂಲಕ ಹಾಡಿ, ಹಾಡಿಸಿ ಬಳಕೆಗೆ ತಂದಿದ್ದಾರೆ. ಇವುಗಳಲ್ಲಿ ತೆಲುಗಿನಲ್ಲಿ ರಚಿಸಿರುವ ಶ್ರೀ ತ್ರಿಪುರಸುಂದರೀ ನವಾವರಣ ಕೃತಿಗಳೂ, ಶೃಂಗೇರೀ ಪಂಚರತ್ನ ಕೃತಿಗಳೂ ರಾ. ಚಂದ್ರಶೇಖರಯ್ಯನವರು ಸಂಗೀತ ಪ್ರಪಂಚಕ್ಕೆ ಇತ್ತ ಅಮೂಲ್ಯ ಕೊಡುಗೆಗಳಾಗಿವೆ. ಇವರ ಕೃತಿಗಳು ಉತ್ತಮರೀತಿಯಲ್ಲಿ ಛಂದೋಬದ್ಧವಾಗಿದೆ. ವಿಪುಲವೂ ಸುಂದರವೂ ಆದ ಪ್ರಥಮ, ದ್ವಿತೀಯ, ಮಧ್ಯ, ಅಂತ್ಯಪ್ರಾಸಗಳಲ್ಲಿಯೂ, ತಾಳಾಂಗಪ್ರಾಸ ಮತ್ತು ಪದಪ್ರಾಸಗಳಲ್ಲಿಯೂ, ಹೇರಳವಾದ ಸ್ವರಾಕ್ಷರ ಪ್ರಯೋಗಗಳಿಂದಲೂ ಸಮೃದ್ಧವಾಗಿದೆ.
ಪಲ್ಲವಿ ರಾಮಲಿಂಗಯ್ಯನವರ ವಂಶದಲ್ಲಿ ಜನಿಸಿದ ರಾ. ಚಂದ್ರಶೇಖರಯ್ಯನವರಿಗೆ ಸಹಜವಾಗಿಯೇ ಪಲ್ಲವಿ ಗಾಯನದಲ್ಲಿ ಒಲವಿತ್ತು. ಸಹೋದರರ ಒಡಗೂಡಿ ಭಾರತದಾದ್ಯಂತ ತಮ್ಮ ಕಚೇರಿಗಳಲ್ಲಿ ವಿಶೇಷ ಪಲ್ಲವಿಗಳನ್ನು ಪ್ರಸ್ತುತಪಡಿಸಿ ಪಂಡಿತರ ಶ್ಲಾಘನೆಗಳಿಗೆ ಪಾತ್ರರಾಗಿದ್ದರು. ಅವರ ಗುಂಭಶಾರೀರವು ಪಲ್ಲವಿ ಗಾಯನಕ್ಕೆಂದೇ ಹೇಳಿಮಾಡಿಸಿದಂತಿತ್ತು. ಪಲ್ಲವಿ ಗಾಯನಕ್ಕೆ ಮುಂಚೆ ವಿದ್ವತ್ಪೂರ್ಣವಾಗಿ ಹಾಡುತ್ತಿದ್ದ ರಾಗಾಲಾಪನೆ, ಅವರದೇ ಆದ ಹೊಸಶೈಲಿಯ ತಾನಗಳ ಗಾಯನವು ಅವರ ಪಲ್ಲವಿ ಗಾಯನಕ್ಕೆ ಹೊಸತಿರುವನ್ನೂ ಮೆರುಗನ್ನೂ ಕೊಡುತ್ತಿತ್ತು. ೧೯೫೧ರಲ್ಲಿ ಅವರ ಆರಾಧ್ಯದೈವವಾದ ಶ್ರೀ ತ್ರಿಪುರಸುಂದರಿಯ ಅನುಗ್ರಹದಿಂದ ಅಪರೂಪದ ೧೦೮ ದೇಶೀತಾಳಗಳಲ್ಲಿ ಪಲ್ಲವಿ ರಚನೆಮಾಡುವಂತೆ ಪ್ರೇರೇಪಣೆಯಾಯಿತು. ಹೀಗಾಗಿ, ಕೇವಲ ಗ್ರಂಥಸ್ಥವಾಗಿದ್ದ, ಬಹುಕ್ಲಿಷ್ಟವೂ, ವಿದ್ವತ್ಪೂರ್ಣವೂ ಆದ ಅಷ್ಟೋತ್ತರ ಶತತಾಳಗಳನ್ನೂ ಅವುಗಳಲ್ಲಿ ಸಂಸ್ಕೃತಭಾಷೆಯಲ್ಲಿ ಪಲ್ಲವಿಗಳನ್ನೂ ರಚಿಸಲಾರಂಭಿಸಿದರು. ಹೀಗೆ ರಚಿತವಾದ ಪಲ್ಲವಿಗಳನ್ನು ನಾಡಿನಾದ್ಯಂತ ತಜ್ಞವೇದಿಕೆಗಳಲ್ಲಿ, ಸಂಗೀತಸಮ್ಮೇಳನಗಳಲ್ಲಿ ಪ್ರಸ್ತುತಪಡಿಸಿ ಸಂಗೀತವಿದ್ವತ್ಸಮೂಹದ ಮೆಚ್ಚುಗೆಗೆ ಪಾತ್ರರಾದರು.
ಶ್ರೀಯುತರು ಅನೇಕ ಸಂಗೀತ ಗ್ರಂಥರಚನೆಗಳನ್ನೂ ಮಾಡಿದ್ದಾರೆ. ಚಂದ್ರಶೇಖರ ಕೃತಿರತ್ನಮಾಲಾ (ಇವುಗಳಲ್ಲಿ ಪ್ರಥಮಸಂಪುಟದ ಶೃಂಗೇರಿ ಪಂಚರತ್ನ, ದೇವೀಕೃತಿಗಳು, ಶೀವ-ವಿಷ್ಣುಪರ ಕೃತಿಗಲು-ಎರಡನೆಯ ಭಾಗ ಮತ್ತು ಭಕ್ತಿ-ಭಜನ-ನೃತ್ಯ-ಶಿಶು-ದೇಶಪ್ರೇಮ ಗೀತೆಗಳು), ಚಂದ್ರಶೇಖರ ಮಹಾಮಾರ್ಗಾದಿ ಅಷ್ಟೋತ್ತರ ಶತತಾಳ ಪಲ್ಲವಿರತ್ನ ಮಾಲಿಕಾ, ತ್ರಿಪುರಸುಂದರೀ ನವಾವರಣಕೃತಿಮಾಲಾ, ಹಿಂದುಸ್ತಾನೀ ಮತ್ತು ಕರ್ಣಾಟಕ ರಾಗಗಳಲ್ಲಿ ಕನ್ನಡದೇವರನಾಮಗಳು, ಸಂಗೀತಲಕ್ಷಣಂ-ಸಂಗೀತಶಾಸ್ತ್ರವಿವೇಚನೆ ಇವುಗಳು ಅವರ ಗ್ರಂಥರಚನಾ ಸಾಮರ್ಥ್ಯವನ್ನು ಪ್ರತಿಬಿಂಬಿಸುತ್ತವೆ.
ರಾ. ಚಂದ್ರಶೇಖರಯ್ಯನವರು ಒಬ್ಬ ದಕ್ಷ ಸಂಗೀತಶಿಕ್ಷಕರಾಗಿಯೂ ಪ್ರಸಿದ್ಧಿಪಡೆದಿದ್ದರು. ಅವರ ೮೫ ವರ್ಷದ ದೀರ್ಘಕಾಲದ ಸಾರ್ಥಕ ಬದುಕಿನಲ್ಲಿ ಅನೇಕ ಸಾಂಸ್ಕೃತಿಕ, ಧಾರ್ಮಿಕ ಮತ್ತು ಸಾಮಾಜಿಕ ಸಂಘಸಂಸ್ಥೆಗಳನ್ನು ಕಟ್ಟಿ ಯಶಸ್ವಿಯಾಗಿ ನಡೆಸಿದರು. ಅನೇಕ ರಾಷ್ಟ್ರ ರಾಜ್ಯಮಟ್ಟದ ಪ್ರತಿಷ್ಠಿತ ಕಲಾಸಂಘಟನೆಗಳಲ್ಲಿ ಪ್ರಮುಖಪಾತ್ರವನ್ನು ವಹಿಸಿದ್ದರು. ಡೆಲ್ಲಿಯ ಕೇಂದ್ರ ಸಂಗೀತ ನಾಟಕ ಅಕಾಡೆಮಿಯ ಪ್ರಥಮ ಆವರ್ತದ ಜನರಲ್‌ ಕೌನ್ಸಿಲರ್, ರಾಜ್ಯ ಸಂಗೀತ ನೃತ್ಯ ಅಕಾಡೆಮಿಯ ಸದಸ್ಯ, ರಾಜ್ಯ ಸಂಗೀತ ಸಲಹಾ ಬೋರ್ಡಿನ ಸದಸ್ಯ, ಸರ್ಕಾರದ ಸಂಗೀತ ವಿದ್ವತ್‌ ಪರೀಕ್ಷಾ ಬೋರ್ಡಿನ ಅಧ್ಯಕ್ಷ, ಆಕಾಶವಾಣಿಯ ಆಡೀಷನ್‌ ಬೋರ್ಡಿನ ಸದಸ್ಯ ಮತ್ತು ಕರ್ಣಾಟಕದ, ತಮಿಳುನಾಡಿನ ಸಂಗೀತ ಸಮ್ಮೇಳನಗಳ ತಜ್ಞರ ಸಮಿತಿ ಕಾರ್ಯಚಾಲನ ಸಮಿತಿಗಳ ಸದಸ್ಯ/ಅಧ್ಯಕ್ಷ, ಹೀಗೆ ೩೭೫ಕ್ಕೂ ಮೀರಿ ಕಲಾ, ಸಾಂಸ್ಕೃತಿಕ, ಸಾಮಾಜಿಕ, ಧಾರ್ಮಿಕ ಸಂಘಸಂಸ್ಥೆಗಳಲ್ಲಿ ತಮ್ಮ ಸೇವೆಯನ್ನು ಸಲ್ಲಿಸಿದರು.
೧೯೭೩ರಲ್ಲಿ ಪಾಶ್ಚಿಮಾತ್ಯ ದೇಶಗಳ ಸಂಚಾರವನ್ನು ಕೈಗೊಂಡ ಚಂದ್ರಶೇಖರಯ್ಯನವರು, ಇಂಗ್ಲೆಂಡ್‌ ಮತ್ತು ಯುರೋಪಿನ ಬಹುಭಾಗಗಳಲ್ಲಿ ಪ್ರವಾಸಮಾಡಿ ಕಚೇರಿ, ಉಪನ್ಯಾಸ ಮತ್ತು ಪ್ರಾತ್ಯಕ್ಷಿಕೆಗಳನ್ನು ನಡೆದಿ ಅನೇಕ ಪ್ರಶಸ್ತಿ ಗೌರವಗಳನ್ನು ಅಲ್ಲಿ ಗಳಿಸಿಕೊಂಡರು. ರಾ. ಚಂದ್ರಶೇಖರಯ್ಯನವರು ಗಳಿಸಿಕೊಂಡ ಪ್ರಶಸ್ತಿಗಳು, ಬಿರುದುಗಳು ಮತ್ತು ಗೌರವಗಳು ಅಪಾರ.
ಶ್ರೀಯುತರದು ಬಹುಮುಖ ಪ್ರತಿಭೆ. ಅವರು ಒಬ್ಬ ಪ್ರಾಮಾಣಿಕ ಜ್ಯೋತಿಷಿಯಾಗಿದ್ದರು. ಶುದ್ಧಸರಳ ಅಂತಃಕರಣದಿಂದ ಅವರು ನೀಡುತ್ತಿದ್ದ ಭವಿಷ್ಯವಾಣಿಯು ಬಹುಮಟ್ಟಿಗೆ ನಿಜವಾಗುತ್ತಿದ್ದವು. ಹೀಗಾಗಿ ಅವರ ಸ್ನೇಹಿತರು, ಕಲಾಬಂಧುಗಳು, ತರುಣಮಿತ್ರರು ಅವರಲ್ಲಿ ಬಂದು ತಮ್ಮ ಜಾತಕವನ್ನು ಓದಿಸಿ ಸೂಕ್ತ ಸಲಹೆ ಸೂಚನೆಗಳನ್ನು ಪಡೆಯುತ್ತಿದ್ದರು. ಅವರ ಮತ್ತೊಂದು ಮುಖ್ಯ ಆಸಕ್ತಿ ನಾಟಕಕಲೆ. ಬಾಲ್ಯದಿಂದಲೇ ಇದರಲ್ಲಿ ವಿಶೇಷ ಆಸಕ್ತಿ ಪ್ರತಿಭೆಯನ್ನು ಹೊಂದಿದ್ದರು. ಇಪ್ಪತ್ತು ವರ್ಷಕ್ಕೂ ಮೀರಿ ನಟರಾಗಿ ನಮ್ಮ ನಾಡಿನ ಮಹಾನ್‌ ನಾಟಕಕಾರರೂ, ನಿರ್ದೇಶಕರೂ ಆಗಿದ್ದ ಟಿ.ಪಿ. ಕೈಲಾಸಂ ನಾರಾಯಣಶಾಸ್ತ್ರಿ, ಎಸ್‌.ವಿ. ಕೃಷ್ಣಮಾಚಾರ್‌, ರಾಘವಾಚಾರ್, ನಟೇಶ್‌, ವೆಂಬರ ವೆಂಕಟಾಚಾರ್, ಲಕ್ಷ್ಮಣಯ್ಯ, ಸಂಪತ್‌, ಸಿ.ಆನಂದರಾವ್‌, ನಂಜಪ್ಪ ಇಂತಹ ಮಹನೀಯರ ಕುಲುಮೆಯಲ್ಲಿ ಪಳಗಿ ಪುಟಗೊಂಡಿದ್ದರು. ಆಗಿನ ಕಾಲಕ್ಕೆ ಮೈಸೂರಿನಲ್ಲಿ ಸುಪ್ರಸಿದ್ಧವಾಗಿದ್ದ ‘ಲಿಟರರಿ ಡ್ರಮಾಟಿಕ್‌ ಆಸೋಸಿಯೇಷನ್‌’ ಸಂಸ್ಥೆಯ ನಟಸದಸ್ಯರಾಗಿ “ಲವಕುಶ”, “ರಾಮಲಕ್ಷ್ಮಣ” ಇತ್ಯಾದಿ ಪಾತ್ರಗಳಲ್ಲಿ ಅವರ ಸಹೋದರ ಶ್ರೀ ರಾ. ಸೀತಾರಾಂರೊಡನೆ ಮಿಂಚಿ ಬಾಲನಟಶ್ರೇಷ್ಠರೆಂದು ಪ್ರಖ್ಯಾತಿಯನ್ನು ಪಡೆದಿದ್ದರು.
ಸುದೃಢವಾದ ಶರೀರ ಮತ್ತು ಆರೋಗ್ಯದಿಂದ ೮೫ ವರ್ಷಗಳ ಕಾಲ ಕಲಾಮಯವಾದ ಜೀವನವನ್ನು ನಡೆಸಿದ ರಾ. ಚಂದ್ರಶೇಖರಯ್ಯನವರು ಯಾವತ್ತೂ ಹಸನ್ಮುಖಿಯಾಗಿರುತ್ತಿದ್ದರು. ಅವರ ನಿಲುವಿನಲ್ಲಿ ಒಂದು ಗಾಂಭೀರ್ಯವಿತ್ತು. ಮೂರು ಅಂಗುಲದ ಜರಿಪಂಚೆಯನ್ನು ಮೈಸೂರು ಕಚ್ಚೆ ಹಾಕಿ, ನೀಟಾಗಿ, ಗರಿಗರಿಯಾಗಿ ಎಲ್ಲ ಜರಿಯ ಪದರಗಳೂ ಕಾಣುವಂಥೆ ಉಟ್ಟು, ಅಂದವಾದ ಮೈಸೂರು ರೇಷ್ಮೆ ಶರ್ಟನ್ನು ಹಾಕಿಕೊಂಡು ಬಲಗೈಯಲ್ಲಿ ಠೀವಿಯಾಗಿ ಒಂದು ಛತ್ರಿಯನ್ನು ಹಿಡಿದು (ಇದು ಒಂದು ರೀತಿಯ ಆಭರಣವೆಂಬಂತೆ ಧರಿಸುತ್ತಿದ್ದರು. ಮಳೆ ಇರಲಿ-ಇರದಿರಲಿ, ಬಿಸಿಲಿರಲಿ ಇರದಿರಲಿ ಛತ್ರಿಯನ್ನು ಮಾತ್ರ ಅವರು ಹಿಡಿದೇ ಇರುತ್ತಿದ್ದುದು ಅವರದೊಂದು ವೈಶಿಷ್ಟ್ಯ!) ಎಡಗೈಯಲ್ಲಿ ಹಿಡಿದು ನಡೆಯುತ್ತಿದ್ದರೆ ಎಷ್ಟೇ ದೂರದಿಂದಲಾದರೂ ಸಹ ಅವರು ರಾ.ಚಂದ್ರಶೇಖರಯ್ಯನವರೆಂದು ಸುಲಭವಾಗಿ ಊಹಿಸಬಹುದಿತ್ತು. ಅವರು ತಮ್ಮ ವಿನಯ, ಗಾಂಭೀರ್ಯ, ಸರಳತೆ, ಸದ್ಗುಣಗಳಿಂದ ಶೀಷ್ಯರ, ಗೆಳೆಯರ, ಸಂಗೀತಗಾರ ಒಡನಾಡಿಗಳ ವಿಶೇಷ ಗೌರವಾದರಗಳಿಗೆ ಪಾತ್ರರಾಗಿದ್ದರು. ಕಲೆಗಾರರನ್ನೂ, ಗೆಳೆಯರನ್ನೂ ಕಲೆಹಾಕಿ ವೈಭವದ ಉತ್ಸಾಹಕೂಟಗಳನ್ನು ತಾವೇ ಏರ್ಪಡಿಸಿಕೊಂಡು ನಲಿಯುವುದು ಅವರಿಗೊಂದು ಸಿದ್ಧಿಸಿದ ಚಾತುರ್ಯವಾಗಿತ್ತು. ರಾ. ಚಂದ್ರಶೇಖರಯ್ಯನವರು ಒಬ್ಬ ಕೊಡುಗೈ ದಾನಿ. ತಾನು ಕಷ್ಟಪಟ್ಟು ಅರ್ಜಿಸಿದುದನ್ನು ಉಳಿಸಿದ್ದನ್ನು ಸತ್ಪಾತ್ರದಾನದ ವಿನಿಯೋಗಕ್ಕಾಗಿ ಎಂದು ನಂಬಿದ್ದರು. ಅಂತೆಯೇ ನಡೆದುಕೊಂಡರೂ ಸಹ. ಕಲೆ, ಸಂಸ್ಕೃತಿ, ಸಮಾಜಗಳಿಗಾಗಿ ಅವರು ಉತ್ಸಾಹದಿಂದ ಸಲ್ಲಿಸಿದ ಅವಿಶ್ರಾಂತ ನಿಸ್ವಾರ್ಥಸೇವೆಯು ಆದರ್ಶಪ್ರಾಯವಾಗಿತ್ತು. ಅವರ ಕೊನೆಯ ಉಸಿರಿನ ತನಕ ವಾಗ್ಗೇಯಕಾರ ಸೃಜನಾತ್ಮಕತೆಯನ್ನು ಉಳಿಸಿಕೊಂಡಿದ್ದರು.
ನಾಟ್ಯಶಾಸ್ತ್ರಕೋವಿದ, ಭರತಶಾಸ್ತ್ರಪ್ರವೀಣ, ವಾಗ್ಗೇಯಗಾನಭಾರತಿ, ಸಂಗೀತ ರತ್ನಾಕರ, ವಾಗ್ಗೇಯವಿದ್ಯಾವಾರಿಧಿ, ಗಾನರತ್ನಾಕರ, ಸಂಗೀತಕಲಾರತ್ನ ಇವೇ ಮೊದಲಾದ ನಾಡಿನ ಪ್ರತಿಷ್ಠಿತ ಗೌರವ ಬಿರುದುಗಳು ನಮ್ಮ ನಾಡು ಮತ್ತು ಜನತೆ ಅವರಿಗಾಗಿ ಹಾಗೂ ಅವರ ಅವಿಶ್ರಾಂತ ಕಲಾಸೇವೆಗಾಗಿ ಇತ್ತ ಗೌರವ, ಸೂಚಿಸಿದ ಮೆಚ್ಚುಗೆ. ಇವನ್ನು ಪಡೆದ ರಾ. ಚಂದ್ರಶೇಖರಯ್ಯನವರು ಅನನ್ಯ ಕಲಾವಿದ, ವಾಗ್ಗೇಯಕಾರ.
 
ಪಲ್ಲವಿ ಎಸ್‌. ಚಂದ್ರಪ್ಪ
ಕರ್ನಾಟಕ ಸಂಗೀತ ಕ್ಷೇತ್ರದ ದಿಗ್ಗಜಗಳಲ್ಲೊಬ್ಬರಾಗಿದ್ದ. ಪಲ್ಲವಿ ಎಂದೊಡನೆ ಚಂದ್ರಪ್ಪ ಎಂಬ ಹೆಸರು ನೆನಪಿಗೆ ಬರುವ ಹಾಗೆ ಪಲ್ಲವಿಯನ್ನು ಕರಗತ ಮಾಡಿಕೊಂಡಿದ್ದಕ ಚಂದ್ರಪ್ಪನವರನ್ನು, “ಪಲ್ಲವಿ ಚಂದ್ರಪ್ಪ” ಎಂದೇ ಎಲ್ಲರೂ ಕರೆಯುವುದು ಪದ್ಧತಿ.
ಪಲ್ಲವಿಯು ಅವರ ಹೆಸರಿನ ಜೊತೆಗೆ ಲಾಂಛನವಾಗಿ ಅಂಟಿಕೊಂಡುಬಿಟ್ಟಿತು. ಹೀಗಾಗಿ ದಂಡಿನ (ಬೆಂಗಳೂರು ಶಿವಾಜಿನಗರ ಕಂಟೋನ್ಮೆಂಟ್‌) ಪ್ರದೇಶದ “ಚೆನ್ನಪ್ಪ” (ಅದು ಅವರ ಬಾಲ್ಯದಲ್ಲಿ ತಾಯಿತಂದೆ ಕರೆಯುತ್ತಿದ್ದ ಹೆಸರು) ಪಲ್ಲವಿ ಚಂದ್ರಪ್ಪನವರಾದರು.
“ಪಲ್ಲವಿ”ಯು ಯಾವುದೇ ಒಬ್ಬ ವಿದ್ವಾಂಸನ ವಿದ್ವತ್ತು, ಪಾಂಡಿತ್ಯ ಹಾಗೂ ಆತನ ಬುದ್ಧಿ ಚಾಣಾಕ್ಷತೆಯನ್ನು ಪರೀಕ್ಷಿಸುವ ಒಂದು ಅಳತೆಯ ಸಾಧನವಾಗಿದೆ. “ಅವಧಾನ” ಎಂದರೆ ಹಲವಾರು ವಿಷಯಗಳನ್ನು ಏಕಕಾಲದಲ್ಲಿಕ ನೆನಪಿನಲ್ಲಿಟ್ಟುಕೊಂಡು ನಿರ್ವಹಿಸುವುದು. ಎರಡೂ ಕೈಗಳಲ್ಲಿ ಬೇರೆ ಬೇರೆ ಗತಿಯ ತಾಳಗಳನ್ನು ಹಾಕುತ್ತಾ ಸ್ವರ, ಸಾಹಿತ್ಯ ರಾಗ, ಭಾವ ಹಾಗೂ ಮುಂತಾದ ವಿಷಯಗಳನ್ನು ನೆನಪಿನಲ್ಲಿಟ್ಟುಕೊಂಡು ಏಕಾಗ್ರಚಿತ್ರದಿಂದ ಹಾಡುವುದಕ್ಕೆ ಅವಧಾನ ಎಂದು ಹೇಳಬಹುದು.
ಪಲ್ಲವಿ ಚಂದ್ರಪ್ಪನವರು ಸಂಗೀತಗಾರರಾಗಿದ್ದು ಬಳಕೆಯಲ್ಲಿಲ್ಲದ ಅಪರೂಪ ರಾಗಗಳ ಕೀರ್ತನೆಗಳ ಜೊತೆಗೆ ಅಪರೂಪ ರಾಗಗಳ ಕೀರ್ತನೆಗಳ ಜೊತೆಗೆ ಅಪರೂಪ ರಾಗಗಳಲ್ಲಿ ದೇವರನಾಮ ಮತ್ತು ವಚನಗಳನ್ನು ಸ್ವರಸಂಯೋಜನೆ ಮಾಡಿ ಹಾಡುತ್ತಿದ್ದರು. ಅಪರೂಪ ಪಲ್ಲವಿಯಲ್ಲಿ ವಿಶೇಷ ಪ್ರಾವೀಣ್ಯತೆ ಗಳಿಸಿದ್ದಕ ಅವರು ಇನ್ನೂ ಒಂದು ಹೆಜ್ಜೆ ಮುಂದೆ ಹೋಗಿ ತಾಳಾವಧಾನ ಪಲ್ಲವಿಯಲ್ಲಿ ಅದ್ವಿತೀಯ ಪಾಂಡಿತ್ಯಗಳಿಸಿ ಕರ್ನಾಟಕ ರಾಜ್ಯದ ಸಂಗೀತ ಕ್ಷೇತ್ರದ ಚರಿತ್ರೆಯಲ್ಲಿ ಅವಧಾನ ಪದ್ಧತಿಯ ಪಲ್ಲವಿಗಳನ್ನು ಪರಿಚಯ ಮಾಡಿಕೊಟ್ಟ ಮಹಾನ್‌ ಮೇರು ಪುರುಷರಾಗಿದ್ದಾರೆ.
ಪಲ್ಲವಿ ಚಂದ್ರಪ್ಪನವರ ಮತ್ತೊಂದು ವೈಶಿಷ್ಟ್ಯವೆಂದರೆ ಪ್ರಚಲಿತವಲ್ಲದ ಗುರು-ಪ್ಲುತ-ಕಪಾದ ಮುಂತಾದ ಅಂಗಗಳಿಂದ ಕೂಡಿದ ಅಪೂರ್ವ ಹಾಗೂ ಮರ್ಮ ತಾಳಗಳನ್ನು ವಿವಿಧ ಗತಿಭೇದಗಳಿಂದ ವೈವಿಧ್ಯಮಯ ನೆರವಲ್‌ ಮತ್ತು ಕೊರಪುಗಳೊಂದಿಗೆ ಲೀಲಾ ಜಾಲವಾಗಿ ನಿರೂಪಿಸುತ್ತಿದ್ದುದು.
ಪಲ್ಲವಿ ಚಂದ್ರಪ್ಪನವರು ನಳನಾಮ ಸಂವತ್ಸರ ೧೯೧೬ನೇ ಇಸವಿ ಮೇ ೧೧ರಂದು  ಬೆಂಗಳೂರಿನ ದಂಡು ಪ್ರದೇಶದಲ್ಲಿ (ಈಗಿನ ಶಿವಾಜಿನಗರ ದಂಡು ಪ್ರದೇಶ) ವಿದ್ವಾನ್‌ ಬಿ. ಶೇಷಪ್ಪ ಮತ್ತು ಮುನಿಯಮ್ಮ ದಂಪತಿಗಳ ೪ನೇ ಸುಪುತ್ರನಾಗಿ ಜನಿಸಿದರು. ಇವರಿಗೆ ಇಬ್ಬರು ಅಕ್ಕಂದಿರು (ಲಕ್ಷ್ಮಮ್ಮ ಮತ್ತು ಪುಟ್ಟಮ್ಮ) ಹಾಗೂ ಅಣ್ಣ (ತಮ್ಮಯ್ಯ). ತಂದೆಯ ಜೊತೆಗೆ ತಾತ ಮುರಾರಿ ತಿಮ್ಮಯ್ಯ ಶೆಟ್ಟರು ಒಳ್ಳೆಯ ವಿದ್ವಾಂಸರಾಗಿದ್ದು ಸಂಗೀತ, ಗಮಕ, ಕಾವ್ಯವಾಚನ, ಕೀರ್ತನೆ, ಶಿವಶರಣರ ವಚನಗಳನ್ನೂ ಹರಿದಾಸರುಗಳ ದೇವರನಾಮಗಳನ್ನು ಹಾಡುವುದರಲ್ಲಿ ಅದ್ವಿತೀಯ ಪಾಂಡಿತ್ಯವನ್ನು ಗಳಿಸಿದ್ದರು. ಪೂರ್ವಿಕರು ನೆಲಮಂಗಲದವರಾಗಿದ್ದು (ಬೆಂಗಳೂರು ಸಮೀಪ ತುಮಕೂರು ರಸ್ತೆಯಲ್ಲಿರುವ) ಸ್ವಂತ ಉದ್ಯೋಗ ಮಾಡಲು ಬೆಂಗಳೂರು ನಗರಕ್ಕೆ ಬಂದು ದಂಡು ಪ್ರದೇಶದಲ್ಲಿ ಮಹಾತ್ಮ ಕೆಫೆ ಎಂಬ ಹೆಸರಿನಲ್ಲಿ ಹೋಟೆಲ್‌ ಉದ್ಯಮ ನಡೆಸುತ್ತ ನೆಲೆಸಿದರು. ಓ.ಪಿ.ಹೆಚ್‌. ರಸ್ತೆಯಲ್ಲಿ ಶ್ರೀರಾಮ ಭಜನಾ ಮಂಡಳಿಯನ್ನು ನಡೆಸುತ್ತಿದ್ದು ಸ್ಥಳೀಯ ವಿದ್ವಾಂಸರುಗಳನ್ನೊಳಗೊಂಡಂತೆ ಪಕ್ಕದ ರಾಜ್ಯಗಳಾದ ಆಂಧ್ರಪ್ರದೇಶ ತಮಿಳುನಾಡಿನಿಂದ ಭಜನೆ ಮಂದಿರಕ್ಕೆ ವಿದ್ವಾಂಸರು ಆಗಮಿಸಿ ರಾತ್ರಿಯಿಂದ ಬೆಳಗಿನ ಜಾವದವರೆವಿಗೂ ಸಂಗೀತ ಕಚೇರಿ ನಡೆಸಿಕೊಡುತ್ತಿದ್ದರು.
ಬಾಲ್ಯ ಮತ್ತು ಸಂಗೀತ ವಾತಾವರಣ: ಚಂದ್ರಪ್ಪನವರು ಎಳೆಯ ವಯಸ್ಸಿನಲ್ಲೇ ತಾತನ ಹಾಗೂ ತಂದೆಯ ತೊಡೆಯೇರಿ ಸಂಗೀತವನ್ನು  ಸದಾ ಆಲಿಸುತ್ತಿದ್ದು ಮನಸ್ಸು ಸಹಜವಾಗಿ ಸಂಗೀತಕ್ಕೆ ಆಕರ್ಷಿತವಾಗಿ ಮನಸ್ಸಿನ ಮೇಲೆ ಅಚ್ಚಳಿಯದ ಪ್ರಭಾವ ಬೀರಿ ಒಮ್ಮೆ ಕೇಳಿದರೆ ಸಾಕು ಅದರಂತೆಯೇ ಹಾಡುವ ಜ್ಞಾನ ಎಳೆತನದಲ್ಲೇ ಲಭಿಸಿತ್ತು. ನಾಲ್ಕು ಮಕ್ಕಳಲ್ಲಿ ಬಾಲಕ ಚಂದ್ರಪ್ಪನಿಗಾದರೂ ಸಂಗೀತದಲ್ಲಿದ್ದ ಆಸಕ್ತಿಯನ್ನು ಕಂಡು ತಾತ ಮತ್ತು ತಂದೆಯವರಿಂದ ಸಂಗೀತ ಶಿಕ್ಷಣ ಪ್ರಾರಂಭವಾಯಿತು. ಜೊತೆಗೆ ವಿದ್ಯಾಭ್ಯಾಸಕ್ಕಾಗಿ ಶಾಲೆಗೂ ಸೇರಿಸಲಾಯಿತು. ಬಾಲಕ ಚನ್ನಪ್ಪನಿಗೆ ಸಂಗೀತದ ಮೇಲೆ ಹೆಚ್ಚಿನ ಅಭಿರುಚಿಯಾಗಿ ಶಾಲೆಗೆ ಚಕ್ಕರ ಹೊಡೆದು ಭಜನೆ ಮಂದಿರಗಳಿಗೆ ಓಡುತ್ತಿದ್ದ ಹಾಗೂ ಮರದ ಕೆಳಗೆ ಕುಳಿತು ಸಂಗೀತ ಅಭ್ಯಾಸ ಮಾಡುತ್ತಿದ್ದ. ತನ್ನ ಮುದ್ದಿನ ಚನ್ನಪ್ಪ ಶಾಲೆಯ ವಿದ್ಯೆ ಹಾಳು ಮಾಡಿಕೊಳ್ಳುತ್ತಾನಲ್ಲ ಎಂದು ತಾಯಿಯು ಕೊರಗಿದರೆ, ತಾತ ಮತ್ತು ತಂದೆಯವರು ‘ಸರಸ್ವತಿ ಅವನ ಕೈ ಹಿಡಿಯುವಂತಿದೆ’ ಎಂದು ಹೇಳಿ ಸಮಾಧಾನ ಪಡುತ್ತಿದ್ದರು. ಹೀಗಾಗಿ ಚನ್ನಪ್ಪನಿಗೆ ಸಂಗೀತ ವಿದ್ಯೆಯು ಒಲಿಯತೊಡಗಿತು. ಹೇಳಿಕೊಟ್ಟಿದ್ದನ್ನೆಲ್ಲ ಅರಗಿಸಿಕೊಳ್ಳುತ್ತಿದ್ದ ಬಾಲಕ, ಕಚೇರಿಗಳು ನಡೆಯುತ್ತಿದ್ದ ಕಡೆಗಳೆಲ್ಲೆಲ್ಲಾ ಹಾಜರಾಗುತ್ತಿದ್ದ. ಚಿಕ್ಕ ವಯಸ್ಸಿನಲ್ಲೇ ಪುರಂದರದಾಸರ, ತ್ಯಗರಾಜರ ಆರಾಧನೆಗಳಲ್ಲಿ, ಭಜನಾ ಮಂದಿರಗಳಲ್ಲಿ ನಡೆಸುವ ಗುರುಪೂಜೆ ಹಾಗೂ ಇನ್ನಿತರ ಸಾಂಸ್ಕೃತಿಕ ಸಮಾರಂಭಗಳಲ್ಲಿ ಹಾಡಲಾರಂಭಿಸಿದರು. ಚಂದ್ರಪ್ಪನವರ ಗಾಯನಕ್ಕೆ ಮನಸೋತು ಕೆಲವು ಗಣ್ಯ ವ್ಯಕ್ತಿಗಳು ತಮ್ಮ ತಮ್ಮ ಮನೆಯ ಸಮಾರಂಭಗಳಿಗೆ ಹಾಗೂ ಇನ್ನಿತರ ಸಾಂಸ್ಕೃತಿಕ ಕಾರ್ಯಕ್ರಮಕ್ಕೆ ಕರೆದೊಯ್ದು ಹಾಡಿಸುತ್ತಿದ್ದರು.
ಗಣ್ಯ ವ್ಯಕ್ತಿಯೊಬ್ಬರು ತಮ್ಮ ಮನೆಗೆ ಗುರುಪೂಜೆಯ ಸಮಾರಂಭಕ್ಕೆ ಬಾಲಕ ಚಂದ್ರಪ್ಪನವರನ್ನು ಕರದೊಯ್ದು ಹಾಡಿಸುತ್ತಿದ್ದಾಗ ಅದೇ ಸಂದರ್ಭದಲ್ಲಿ ನಾಗಸ್ವರ ನುಡಿಸಲು ಬಂದಿದ್ದ ಪ್ರಖ್ಯಾತ ವಿದ್ವಾಂಸರಾಗಿದ್ದ ಬಂಗಾರು ನಾಗಸ್ವರ ವಿದ್ವಾನ್‌ ಎನ್‌.ವೆಂಕಟಪ್ಪನವರು (ಇವರಿಗೆ ಬಂಗಾರದ ನಾಗಸ್ವರವನ್ನು ಸನ್ಮಾನದಲ್ಲಿ ನೀಡಿದ್ದರೆಂತೆ) ಬಾಲಕ ಚಂದ್ರಪ್ಪನವರನ್ನು ಕರೆದು “ನಿನ್ನಲ್ಲಿ ದೈವಾಂಶವಿದೆ ನೀನು ಮುಂದೆ ಬಹಳ ದೊಡ್ಡ ವಿದ್ವಾಂಸನಾಗುವ ಯೋಗವಿದೆ” ಎಂದು ಹೇಳಿ “ನಿನಗೆ ಸಂಗೀತವನ್ನು ಕಲಿಸಬೇಕೆಂದು ನನ್ನಲ್ಲಿ ಪ್ರೇರೇಪಣೆಯಾಗುತ್ತಿದೆ” ಎಂದರು. ಹೀಗೆ ಆರಂಭವಾದ ಸಂಗೀತ ಶಿಕ್ಷಣವು ಲಮುಂದೆ ವಿದ್ವಾಂಶರುಗಳಾದ ಟೈಗರ್ ವರದಾಚಾರರ ಪ್ರಥಮ ಶಿಷ್ಯರಾಗಿದ್ದ ಬಿ. ನರಸಿಂಹಮೂರ್ತಿ, ವಿ.ಶ್ರೀನಿವಾಸರಾವ್‌ ಇವರಲ್ಲಿ ಮುಂದುವರೆಯಿತು. ತೀರದ ದಾಹ, ಮತ್ತೆ ಹಿರಿಯ ವಿದ್ವಾಂಸರಲ್ಲಿ ಸಂಗೀತ ಶಿಕ್ಷಣ ಮುಂದುವರೆಸಿದರು. ಮೈಸೂರು ಆಸ್‌ಆನ ವಿದ್ವಾನ್‌ ಡಾ.ಬಿ. ದೇವೇಂದ್ರಪ್ಪನವರಲ್ಲೂ ಕೆಲವು ಕಾಲ ಸಂಗೀತ ಪಾಠವಾಯಿತು.
ಪಲ್ಲವಿ ಚಂದ್ರಪ್ಪನವರ ಆಪ್ತ ಸ್ನೇಹಿತರಾಗಿದ್ದ ಸಿ. ಲಕ್ಷಣನ್‌ ಮದರಾಸಿನ ದೊಡ್ಡ ಜವಳಿ ಅಂಗಡಿಯ ಮಾಲಿಕರಾಗಿದ್ದು ಮದರಾಸಿನ ಸಿನಿಮಾ ಪ್ರಪಂಚದೊಂದಿಗೆ ನಿಕಟ ಸಂಪರ್ಕವಿದ್ದು ಅನೇಕ ನಟನಟಿಯರು, ನಿರ್ದೇಶಕರು ಹಾಗೂ ನಿರ್ಮಾಪಕರುಗಳಿಗೆ ಬಹಳ ಬೇಕಾದವರಾಗಿದ್ದು ಚಂದ್ರಪ್ಪನವರಿಗೆ ಮದರಾಸಿನ ಚಲನಚಿತ್ರದಲ್ಲಿ ನಟಿಸುವ ಒಳ್ಳೆಯ ಅವಕಾಶವೊದಗಿ ಬಂತು. ಮದರಾಸಿಗೆ ತೆರಳಿ ಸಿನಿಮಾ ನಟನೆಯ ಪ್ರಯತ್ನದಲ್ಲಿರುವ ಸಂದರ್ಭದಲ್ಲಿ ಮದರಾಸಿನಲ್ಲಿ ನೆಲೆಸಿದ್ದ ಪಾಂಡಿಚೇರಿಯ ದೊಡ್ಡ ಜಮೀನ್ದಾರರೊಬ್ಬರ ಮನೆಯ ಮದುವೆ ಸಮಾರಂಭದಲ್ಲಿ ಚಂದ್ರಪ್ಪನವರ ಸಂಗೀತ ಕಚೇರಿ ಏರ್ಪಾಡಾಯಿತು. ಚಂದ್ರಪ್ಪನವರಿಗೆ ಮದರಾಸು ಹೊಸದಾದ್ದರಿಂದ ಸ್ನೇಹಿತ ಲಕ್ಷ್ಮಣನ್‌ರಿಗೆ ಕಚೇರಿಗೆ ಪಕ್ಕವಾದ್ಯ  ಏರ್ಪಡಿಸಲು ಹೇಳಿದಾಗ ಲಕ್ಷ್ಮಣನಿಗೆ ತಿಳಿದಿದ್ದ ಸ್ನೇಹಿತ ತಿರುಪತಿ ವಿದ್ಯಲ ನರಸಿಂಹಲು ನಾಯುಡು (ಇವರು ಪ್ರಸಿದ್ಧ ವಾಗ್ಗೇಯಕಾರ ಪರಾಕೇಲ ಸರಸ್ವತಿ ಕೃತಿ ಮತ್ತು ವಗಲಾಡಿ ಜಾವಳಿಗಳ ಕರ್ತೃ ತಿರುಪತಿ ನಾರಾಯಣ ಸ್ವಾಮಿ ನಾಯುಡು ಇವರ ಸೋದರಳಿಯ) ಎಂಬುವರ ಬಳಿ ಚಂದ್ರಪ್ಪನವರನ್ನು ಕರೆದೊಯ್ದು ಇವರ ವಿಷಯವನ್ನು ತಿಳಿಸಿ ಪಕ್ಕವಾದ್ಯಗಾರರನ್ನೇರ್ಪಡಿಸಲು ಕೋರಿದರು. ನಾಯುಡುರವರು ಚಂದ್ರಪ್ಪನವರನ್ನು  ನೋಡಿ ಈತನೇನು ಹಾಡಬಲ್ಲ ಮಹಾ? ಎಂದುಕೊಂಡಿದ್ದರು. ಚಂದ್ರಪ್ಪನವರ ಕಚೇರಿ ಕೇಳಲು ನರಸಿಂಹಲು ನಾಯುಡುರವರು ಸಹ ಮದುವೆ ಮನೆಗೆ ಬಂದರು. ಚಂದ್ರಪ್ಪನವರ ಹಾಡುಗಾರಿಕೆ ಎಲ್ಲರ ಮನಸೆಳೆಯಿತು. ಅದೇ ವೇದಿಕೆಯಲ್ಲಿ ನಾಯುಡುರವರು ಚಂದ್ರಪ್ಪನವರಿಗೆ ಒಂದು ಪಲ್ಲವಿಯನ್ನು ಹಾಡಲು ಆದೇಶಿಸಿದರು.  ಚಂದ್ರಪ್ಪನವರು ಪ್ರಥಮ ಗುರುಗಳಾದ ನಾಗಸ್ವರ ವಿದ್ವಾನ್‌ ವೆಂಟಪ್ಪನವರಿಂದ ಕಲಿತ ದ್ವಿಗತಿ ಪಲ್ಲವಿಯನ್ನು ಅತ್ಯುತ್ತಮವಾಗಿ ಹಾಡಿದರು. ಇದನ್ನು ಕೇಳಿದ ನಾರಾಯಣಸ್ವಾಮಿ ನಾಯುಡುರವರು ಆನಂದ ಮತ್ತು ಆಶ್ಚರ್ಯದಿಂದ ಈ ಮುಂಚೆ ಚಂದ್ರಪ್ಪನವರನ್ನು ಶಂಕಿಸಿದುದಾಗಿಯೂ ಇನ್ನು ತಮ್ಮ ಶಂಕೆನೀಗಿತೆಂದು ಚಂದ್ರಪ್ಪನವರನ್ನು ಕುರಿತು “ನಿನಗೆ ಸಂಗೀತ ಪಾಠ ಹೇಳಲು ನನ್ನ ಮನಸ್ಸು ಪ್ರೇರೇಪಿಸುತ್ತಿದೆ. ನನ್ನ ಬಳಿಯೇ ಇದ್ದು ಇನ್ನು ಕೆಲವು ಪಲ್ಲ;ವಿಯ ಕುರಿತಾದ ವಿಷಯಗಳನ್ನು ತಿಳಿದುಕೊ ನೀನು ಅದಕ್ಕೆ ಯೋಗ್ಯನಾಗಿದ್ದೀಯ” ಎಂದು ತಿಳಿಸಿದರು. ಈ ಘಟನೆಯಿಂದ ಸಿನಿಮಾ ರಂಗದಲ್ಲಿ ವಿಜೃಂಭಿಸಬೇಕೆಂದಿದ್ದ ಚಂದ್ರಪ್ಪನವರ ಬಾಳಿನಲ್ಲಿ ಬಹಳ ಮಹತ್ವದ ತಿರುವಾಗಿ ಮತ್ತೆ ಸಂಗೀತ ಪ್ರಪಂಚಕ್ಕೆ ಪಾದಾರ್ಪಣೆ ಮಾಡಿ ನರಸಿಂಹಲು ನಾಯುಡುರವರ ನೆಚ್ಚಿನ ಶಿಷ್ಯರಾದರು. ನಾಯುಡುರವರು ಶಿಷ್ಯನಿಗೆ ಲಯದಲ್ಲಿರುವ ಸೂಕ್ಷ್ಮ ಜ್ಞಾನವನ್ನು ಗುರುತಿಸಿ ತಮ್ಮ ವಿದ್ಯೆಯನ್ನೆಲ್ಲ ಮುಕ್ತ ಮನಸ್ಸಿನಿಂದ ಧಾರೆಯೆರೆದು ಹಲವಾರು ವರ್ಷಗಳ ಕಾಲ ಅವರನ್ನು ತನ್ನ ಮಗನಂತೆ ಭಾವಿಸಿ ಲಯಕ್ಕೆ ಸಂಬಂಧಿಸಿದಂತೆ ಅನೇಕ ಮಹತ್ವದ ವಿಷಯಗಳನ್ನು, ಪ್ರಾಚೀನ ಕಾಲದ ಕ್ಲಿಷ್ಟ ಹಾಗೂ ಅಪರೂಪದ ದೊಡ್ಡ ದೊಡ್ಡ ಪಲ್ಲವಿಗಳ ಜೊತೆಗೆ ನವೀನ ಕಾಲದ ಪಲ್ಲವಿಗಳನ್ನು ಹೇಳಿಕೊಟ್ಟು “ನಿನ್ನ ಪೂರ್ವಜನ್ಮದ ಪುಣ್ಯ” ಎಂದು ಚಂದ್ರಪ್ಪನವರನ್ನು ಹೃತ್ಪೂರ್ವಕವಾಗಿ ಆಶೀರ್ವದಿಸಿದರು. ಸಾಧಾರಣವಾಗಿ ಲಯಜ್ಞಾನವು ಯಾರಿಗೂ ಸ್ವಾಧೀನವಾಗುವುದಿಲ್ಲ ನನಗೂ ಸಾವಿರಾರು ಶಿಷ್ಯರಿದ್ದು ನಿನ್ನ ಜೊತೆಯಲ್ಲಿಯೇ ಎಷ್ಟೋ ಶಿಷ್ಯರು ಕಲಿಯುತ್ತಿದ್ದಾರೆ ಸರಸ್ವತಿ ಮಾತೆಯ ವರಪ್ರಸಾದದಿಂದ ಅವರ್ಯಾರಿಗೂ ಲಭ್ಯವಾಗದ ವಿದ್ಯೆ ನಿನಗೆ ಪ್ರಾಪ್ತವಾಗಿರುವುದು ಎಂದರು.
ಒಮ್ಮೆ ಮದರಾಸಿನ ಒಂದು ಸಂಗೀತ ಸಭೆಯಲ್ಲಿ ಸುಪ್ರಸಿದ್ಧ ವಿದ್ವಾಂಸರಾಗಿದ್ದ ಚಿತ್ತೂರು ಸುಬ್ರಹ್ಮಣ್ಯಂ ಪಿಳ್ಳೆಯವರ ಸಂಗೀತ ಕಚೇರಿ ಏರ್ಪಾಡಾಗಿದ್ದು ಅನಿವಾರ್ಯ ಕಾರಣದಿಂದ ಆ ದಿನದ ಕಚೇರಿಗೆ ಬರಲಾಗುವುದಿಲ್ಲವೆಂದು ತಂತಿ ಕಳಿಸಿದ್ದು ಕಚೇರಿಗೆ ಸಂಪೂರ್ಣ ಟಿಕೆಟ್‌ಗಳನ್ನು ಮಾರಿಯಾಗಿದ್ದು, ಕಚೇರಿಯನ್ನು ನಿಲ್ಲಿಸಲಾಗದೆ ಅಂತ ದೊಡ್ಡ ವಿದ್ವಾಂಸರ ಸ್ಥಾನದಲ್ಲಿ ಕುಳಿತು ಹಾಡುವ ಅರ್ಹತೆಯುಳ್ಳವರ್ಯಾರೆಂದು ಸಭೆಯ ವ್ಯವಸ್ಥಾಪಕರಿಗೆ ತಿಳಿಯದೆ ತಮ್ಮ ಮರ್ಯಾದೆ ಕಾಪಾಡಿಕೊಳ್ಳಲು ನರಸಿಂಹುಲು ನಾಯ್ಡುರವರ ಮೊರೆ ಹೋದರು. ನಾಯುಡುರವರು ಅವರ ದೇಹ ಸ್ಥಿತಿ ಸರಿಯಿಲ್ಲದ ಕಾರಣ ತಮ್ಮ ಶಿಷ್ಯ ಚಂದ್ರಪ್ಪನನ್ನು ಸಭಾ ಕಚೇರಿಗೆ ಕಳುಸುತ್ತೇನೆಂದು ತಿಳಿಸಿದರು. ವ್ಯವಸ್ಥಾಪಕರಿಗೆ, ಚಂದ್ರಪ್ಪನವರ ಹೆಸರು ಕೇಳಿ ಅಚ್ಚರಿ ಅನುಮಾನವಾಗಿ ಮೈಸೂರು ಹುಡುಗ ಇವನೇನು ಹಾಡಬಲ್ಲ ಎಂದು ಅನುಮಾನಿಸಿದ್ದವರಿಗೆ ಅಂದಿನ ಕಚೇರಿ ಅಮೋಘವಾಗಿ ನಡೆದು, ನೆರೆದಿದ್ದ ಮಹಾಮಹಾ ವಿದ್ವಾಂಸರೆಲ್ಲ “ನಾಯುಡುರವರು ತಮ್ಮ ವಿದ್ಯೆಯ ಸಂಪತ್ತನ್ನೆಲ್ಲವನ್ನೂ ಈ ಮೈಸೂರು ಹುಡುಗನಿಗೆ ಧಾರೆಯೆರೆದು ಬಿಟ್ಟಿದ್ದಾರೆ” ಎಂದು ಹೊಗಳಿ ಸಂಮಾನಿಸಿದರು.
ಪಲ್ಲವಿ ಚಂದ್ರಪ್ಪನವರು ಮೈಸೂರು ಅರಮನೆಯಲ್ಲಿ ಹಾಡಿ ತಮ್ಮ ವಿದ್ವತ್‌ ಪಾಂಡಿತ್ಯ ಪ್ರದರ್ಶಿಸಿ ಮೆಚ್ಚುಗೆ ಗಳಿಸಿದ್ದರು. ಮೈಸೂರು ಅರಮನೆ ಆಸ್ಥಾನದ ಮೃದಂಗ ವಿದ್ವಾಂಸರಾಗಿದ್ದ ಟಿ.ಎಂ. ವೆಂಕಟೇಶ ದೇವರು (ಇವರ ತಂದೆ ಮುತ್ತುಸ್ವಾಮಿ ದೇವರು (೧೮೭೧-೧೯೩೬) ಮೈಸೂರಿನ ಮುಮ್ಮಡಿ ಕೃಷ್ಣರಾಜ ಒಡೆಯರ್ ಮಹಾರಾಜರ ಆಸ್ಥಾನ ವಿದ್ವಾಂಸರಾಗಿದ್ದರು). ಚಂದ್ರಪ್ಪನವರಿಗೆ ಅವರು ಮದರಾಸಿನಲ್ಲಿ ಸಂಗೀತ ಪಾಠ ಮಾಡುತ್ತಿದ್ದಾಗಿನಿಂದಲೂ ಆಪ್ತ ಗೆಳೆಯರಾಗಿದ್ದರು. ಚಂದ್ರಪ್ಪನವರಲ್ಲಿದ್ದ ಅಪೂರ್ವ ಲಯ ಮತ್ತು ಪಲ್ಲವಿಯಲ್ಲಿದ್ದ ಜ್ಞಾನವನ್ನು ತಿಳಿದಿದ್ದ ವೆಂಕಟೇಶದೇವರು ಚಂದ್ರಪ್ಪನವರಿಗೆ ೩೫ ದೇಶಾದಿ ತಾಳಗಳನ್ನು ಬಿಟ್ಟು ಅನ್ಯ ತಾಳಗಳಲ್ಲಿ ಹಾಗೂ ತಾಳಾವಧಾನ ಪದ್ಧತಿಯಲ್ಲಿ ಪಲ್ಲವಿ ಹಾಡಲು ಪ್ರಚೋದಿಸಿ ಅವರ ಸಂಗೀತ ಕಚೇರಿಯಲ್ಲಿ ಕೊನೆಗೋಲು ಹಾಡುತ್ತಿದ್ದರು.
ಚಂದ್ರಪ್ಪನವರು ಗುರುಕುಲ ವಾಸ ಮುಗಿಸಿ ಮದ್ರಾಸಿನಿಂದ ಬೆಂಗಳೂರಿಗೆ ಹಿಂತುರಿಗಿದ ಸಂದರ್ಭದಲ್ಲಿ ಮೈಸೂರಿನ ಬಿಡಾರಂ ಕೃಷ್ಣಪ್ಪ ರಾಮಮಂದಿರದಲ್ಲಿ ವಾರ್ಷಿಕ ಸಂಗೀತ ಸಮ್ಮೇಳನದ ವಿದ್ವತ್‌ ಸದಸ್ಸಿನಲ್ಲಿ ಅಷ್ಟೋತ್ತರ ಶತತಾಳದಲ್ಲಿನ ಒಂದು ಕ್ಲಿಷ್ಟ ಪಲ್ಲವಿಯನ್ನು ಪ್ರಾತ್ಯಕ್ಷಿಕೆ ನೀಡಿ ಸಭೆಯಲ್ಲಿ ನೆರೆದಿದ್ದ ಪ್ರಖ್ಯಾತ ವಿದ್ವಾಂಸರಾಗಿದ್ದ ಬಿ.ಕೆ. ಪದ್ಮನಾಭರಾವ್‌, ನಾರಾಯಣಸ್ವಾಮಿ ಭಾಗವತರ್ ಇನ್ನಿತರ ನೂರಾರು ವಿದ್ವಾಂಸರುಗಳನ್ನು ಚಕಿತಗೊಳಿಸಿದರು. ಪಿಟೀಲು ಚೌಡಯ್ಯನವರು ವೇದಿಕೆಗೆಕ ಬಂದು ಈಗ ಚಂದ್ರಪ್ಪ ಹಾಡಿದ ಪಲ್ಲವಿಗೆ ವಿದ್ವತ್‌ನ್ನು ಪ್ರಶಂಸಿಸಿದರು.
ಚಂದ್ರಪ್ಪನವರ ಸಹಪಾಠಿ ಶ್ರೀಮತಿ ಡಿ.ಕೆ. ಪಟ್ಟಮ್ಮಾಳ್‌ರವರು ಬೆಂಗಳೂರಿನ ಸಂಗೀತ ಕಚೇರಿಗೆ ಬಂದಿದ್ದಾಗ ಚಂದ್ರಪ್ಪನವರನ್ನು ಕಂಡು “ನೀವು ಮದರಾಸನ್ನು ಮರೆತಂತೆ ಕಾಣುತ್ತದೆ, ನಿಮ್ಮಲ್ಲಿರುವ ಅಪಾರವಾದ ಪಾಂಡಿತ್ಯವನ್ನು ಮದರಾಸು ಮ್ಯೂಸಿಕ್‌ ಅಕಾಡೆಮಿಯ ಸಂಗೀತ ಸಮ್ಮೇಳನ ವಿದ್ವತ್‌ ಸದಸ್‌ನಲ್ಲಿ ದಯವಿಟ್ಟು ಪ್ರದರ್ಶಿಸಿ, ಮದರಾಸಿನ ಎಲ್ಲಾ ವಿದ್ವಾಂಸರಿಗೂ ನಿಮ್ಮ ವಿದ್ವತ್ತು ಪಾಂಡಿತ್ಯ ಗೊತ್ತಾಗಲಿ” ಎಂದು ಹೇಳಿ ಮದರಾಸು ಮ್ಯೂಸಿಕ್‌ ಅಕಾಡೆಮಿಯಿಂದ ಕರೆಯೋಲೆಯನ್ನು ಕಳಿಸಿದರು. ಅದರಂತೆ ಶ್ರೀ ಚಂದ್ರಪ್ಪನವರು ೧೯೬೦ರಿಂದ ಪ್ರತಿವರ್ಷವೂ ಮದರಾಸು ಮ್ಯೂಸಿಕ್‌ ಅಕಾಡೆಮಿಯಲ್ಲಿ ಅನೇಕ ಅಪರೂಪದ ಪಲ್ಲವಿಗಳನ್ನೂ, ಅಷ್ಟೋತ್ತರ ಶತತಾಳದ ಅವಧಾನ ಪದ್ಧತಿಯಲ್ಲಿನ ಪಲ್ಲವಿಗಳ ಪ್ರಾತ್ಯಕ್ಷಿಕೆಗಳನ್ನು ನೀಡಿರುತ್ತಾರೆ. ಪ್ರತಿ ವರ್ಷವೂ ಇವರ ಅತ್ಯದ್ಭುತ ಪಲ್ಲವಿಗಳ ಪ್ರಾತ್ಯಕ್ಷಿಕೆಗಳನ್ನು ನೋಡಿ, ಕೇಳಿ ನಲಿದ ಮಹಾ ಮಹಾ ವಿದ್ವಾಂಸರುಗಳು ಕರ್ನಾಟಕ ರಾಜ್ಯದಲ್ಲಿ ಮಹಾ ವಿದ್ವಾಂಸರಿದ್ದಾರೆಂದು ಮುಕ್ತ ಮನಸ್ಸಿನಿಂದ ಕೊಂಡಾಡಿದ್ದಾರೆ. ಸುಪ್ರಸಿದ್ಧ ವಿದ್ವಾಂಸರುಗಳಾದ ಮುಡಿಕೊಂಡಾನ್‌ ವೆಂಕಟ ರಾಮಯ್ಯರ್, ಚಿತ್ತೂರು ಸುಬ್ರಹ್ಮಣ್ಯ ಪಿಳ್ಳೆ, ವೆಂಕಟರಾಮಯ್ಯರ್, ಬೂದಲೂರು ಕೃಷ್ಣಮೂರ್ತಿ ಶಾಸ್ತ್ರಿ, ಆಲತ್ತೂರು ಶಿವಸುಬ್ರಹ್ಮಣ್ಯ ಅಯ್ಯರ್, ಡಾ. ದ್ವಾರಂ ವೆಂಕಟಸ್ವಾಮಿ ನಾಯುಡು (ಇವರೆಲ್ಲರೂ ಸಂಗೀತ ಕಲಾನಿಧಿಕ ಮುಂತಾದ ಬಿರುದಾಂಕಿತರು) ಡಾ.ವಿ. ರಾಘವನ್‌ ಮುಂತಾದವರು ಸ್ವಹಸ್ತದಿಂದ ಪಲ್ಲವಿ ಚಂದ್ರಪ್ಪನವರಿಗೆ ಅರ್ಹತಾ ಪತ್ರಗಳವನ್ನು ನೀಡಿ ಈ ಪ್ರಾಚೀನ ಕಾಲದ ಅಪರೂಪವಾದ ಹಾಗೂ ಸಂಪ್ರದಾಯಬದ್ಧ ಪಲ್ಲವಿ ಪರಂಪರೆಯನ್ನು  ಸರ್ಕಾರದವರು ಇಂತಹ ಅಪರೂಪದ ವಿದ್ವಾಂಸರ ಉಪಯೋಗವನ್ನು  ಪಡೆದುಕೊಂಡು ಕಲಾ ಪ್ರಪಂಚಕ್ಕೆ ಹಂಚದಿದ್ದಲ್ಲಿ ತುಂಬಲಾರದ ನಷ್ಟವೆಂದು ಹೇಳಿರುತ್ತಾರೆ. ಅವರುಗಳು ನೀಡಿರುವ ಅರ್ಹತಾ ಪತ್ರಗಳು ಈಗಲೂ ಇವೆ.
ಒಮ್ಮೆ ಅಕಾಡೆಮಿಯ ವಾರ್ಷಿಕ ಸಮ್ಮೇಳನದಲ್ಲಿ ಚಂದ್ರಪ್ಪನವರ ಪಲ್ಲವಿ ಪ್ರದರ್ಶನದ ಬಳಿಕ ಅಧ್ಯಕ್ಷರಾದ ಆಲತ್ತೂರು ಶಿವಸುಬ್ರಹ್ಮಣ್ಯಂರವರು ಹಿಂದಿನ ತಲೆಮಾರಿನಲ್ಲಿದ್ದ ಕೆಲವು ಪಲ್ಲವಿ ಪ್ರವೀಣರ ಬಗೆಗೆ ಪ್ರಸ್ತಾಪಿಸಿ ಚಂದ್ರಪ್ಪನವರ ಪ್ರತಿಭೆ ಹಾಗೂ ಪಲ್ಲವಿ ಪರಂಪರೆಯನ್ನು ಬಾಯಿ ತುಂಬಾ ಹೊಗಳಿ “ನಾವೇನೋ ಪಲ್ಲವಿಯಲ್ಲಿ ಗಟ್ಟಿಗರೆಂದು ತಿಳಿದುಕೊಂಡಿದ್ದೇವೆ. ಆದರೆ ಇನ್ನು ಮುಂದೆ ಬೆಂಗಳೂರು ಮೈಸೂರು ಕಡೆ ಹೋಗಬೇಕಾದಾಗ ಸ್ವಲ್ಪ ಎದೆಮುಟ್ಟಿಕೊಂಡು ಹೋಗಬೇಕಾಗಿದೆ!” ಎಂದು ಹೇಳಿದ್ದಾರೆ.
ರಾಜ್ಯದ ಕರ್ನಾಟಕ ಸಂಗೀತ ಪ್ರಪಂಚದ ಇತಿಹಾಸದಲ್ಲಿ ಸುವರ್ಣಾಕ್ಷರಗಳಿಂದ ಬರೆಯುವ ಅಂಶವೆಂದರೆ ಪ್ರಪ್ರಥಮವಾಗಿ ತಾಳಾವಧಾನ ಪಲ್ಲವಿಯನ್ನು ಹಾಡಿದ ಕೀರ್ತಿ ಪಲ್ಲವಿ ಎಸ್‌.ಚಂದ್ರಪ್ಪನವರಿಗೆ ಸೇರುತ್ತದೆ. ಅವರು ದಿನಾಂಕ ೨೦.೮.೧೯೭೦ ರಂದು ಬೆಂಗಳೂರು ನಗರ ಶಂಕರ ಪುರಂನ ಥಿಯಾಸಾಫಿಕಲ್‌ ಸೊಸೈಟಿಯ ಶಂಕರಯ್ಯ ಸಭಾಂಗಣದಲ್ಲಿ ಕರ್ನಾಟಕ ಗಾನಕಲಾ ಪರಿಷತ್ತಿನ ವಿದ್ವತ್‌ ಸದಸ್ಸಿನಲ್ಲಿ ಅವಧಾನ ಪಲ್ಲವಿಯ ಪ್ರಾತ್ಯಕ್ಷಿಕೆ ನೀಡಿ ಒಂದು ಹೊಸ ಚರಿತ್ರೆಯನ್ನು ನಿರ್ಮಿಸಿದರು. ಅಂದು ಅವರು “ಎಂದರೊ ಮಹಾನುಭಾವುಲು ಅಂದರಿಕಿ ವಮದನಮು’’ ಎಂಬ ಸಾಹಿತ್ಯವನ್ನು ಪಲ್ಲವಿಯಾಗಿ ಮಾಡಿಕೊಂಡು , ಬಲಗೈಯಲ್ಲಿ ಖಂಡಜಾತಿ ಅಟ್ಟ ತಾಳ ಚಿತ್ರತರಮಾರ್ಗ ಅತೀತ ಗ್ರಹದ ೨ನೇ ದ್ರುತದಿಂದ ಪ್ರಾರಂಭ ಎಡಗೈಯಲ್ಲಿ ತ್ರಿಶ್ರಜಾತಿ ಮಠ್ಯ ಮಿಶ್ರಗತಿ ಅರ್ಧಾವರ್ತದಲ್ಲಿ ಎಡಪು ಇವೆರಡೂ ಸೇರಿದ ಅಪೂರ್ವ ಮಿಶ್ರಣದಿಂದ ವಿದ್ವಾಂಸರುಗಳ ಸಮ್ಮುಖದಲ್ಲಿ ಹಾಡಿ ನೆರೆದಿದ್ದ ಎಲ್ಲ ಸಭಿಕರನ್ನು ದಿಗ್ಭ್ರಮೆಗೊಳಿಸಿದರು. ಇದೇ ಸಂದರ್ಭದಲ್ಲಿ ಹಾಜರಿದ್ದ ಹಿರಿಯ ವಿದ್ವಾಂಸರಾದ ಆರ್.ಆರ್.ಕೇಶವಮೂರ್ತಿ ಅವರು ವೇದಿಕೆಗೆ ಬಂದು ಪಲ್ಲವಿ ಚಂದ್ರಪ್ಪನವರ ಅದ್ಭುತ ಪಾಂಡಿತ್ಯಕ್ಕೆ ಮೆಚ್ಚುಗೆ ವ್ಯಕ್ತಪಡಿಸುತ್ತ, ನಗರದ ಪುರಭವನದಲ್ಲಿ ಚಂದ್ರಪ್ಪನವರ ಕೈಗೆ ಬಂಗಾರದ ತೋಡಾ ತೊಡಿಸಿ ಕಲಾವಿದರು ಸನ್ಮಾನಿಸಿದ್ದನ್ನು ಪ್ರಸ್ತಾಪಿಸಿ ಆ ಸನ್ಮಾನ ಅವರ ಪಾಂಡಿತ್ಯಕ್ಕೆ ಸಾಲದು ಅವರ ಕಾಲಿಗೂ ಬಂಗಾರದ ತೋಡಾ ತೊಡಿಸಬೇಕೆಂದು ಹೇಳಿ ನನಗೆ ಅವರ ಪಾಂಡಿತ್ಯದ ಮೇಲೆ ಇದ್ದ ಶಂಕೆಕ ದೂರವಾಯಿತೆಂದು ಹೇಳಿರುತ್ತಾರೆ. ಪ್ರತಿವರ್ಷವೂ ಗಾನಕಲಾ ಪರಿಷತ್ತಿನ ಸಂಗೀತ ವಿದ್ವಾಂಸರುಗಳ ಸಮ್ಮೇಳನದ ವಿದ್ವತ್‌ ಗೋಷ್ಠಿಯಲ್ಲಿ ಪಲ್ಲವಿ ಚಂದ್ರಪ್ಪನವರ ವಿಶೇಷ ಹಾಗೂ ಅಪರೂಪ ತಾಳಾವಧಾನ ಪಲ್ಲವಿಗಳ ಪ್ರಾತ್ಯಕ್ಷಿಕೆ ಎಲ್ಲರ ಕುತೂಹಲವನ್ನು ಕೆರಳಿಸಿ ಇವರ ಕಾರ್ಯಕ್ರಮವು ಪ್ರಧಾನ ಆಕರ್ಷಣೆಯಾಗುತ್ತಿದ್ದುದು ಒಂದು ವಿಶೇಷ. ಇದರಿಂದ ಹಿರಿಯ ಮತ್ತು ಕಿರಿಯ ವಿದ್ವಾಂಸರುಗಳಿಗೆ ಪಲ್ಲವಿಯಲ್ಲಿ ಹೆಚ್ಚಿನ ಆಸಕ್ತಿ ಮೂಡುವಂತೆ ಆಯಿತು.
ದಿನಾಂಕ ೩೦.೮.೧೯೬೯ ರಂದು ಬೆಂಗಳೂರು ನಗರದ ಪುಟ್ಟಣ್ಣಶೆಟ್ಟಿ ಪುರಭವನದಲ್ಲಿ ರಾಜ್ಯದ ವಿದ್ವಾಂಸರುಗಳು, ನಗರದ ಗಣ್ಯ ವ್ಯಕ್ತಿಗಳು, ಕಲಾರಸಿಕರು ಹಾಗೂ ಪಲ್ಲವಿ ಚಂದ್ರಪ್ಪನವರ ಶಿಷ್ಯರು ಎಲ್ಲರೂ ಸೇರಿ ಚಂದ್ರಪ್ಪನವರಿಗೆ ಪಲ್ಲವಿ ಸಂಗೀತ ವಿದ್ವಾನ್‌ ಎಂಬ ಬಿರುದು ನೀಡಿ ಬಂಗಾರದ ಕಡಗವನ್ನು ಕೈಗೆ ತೊಡಿಸಿ ರೂ. ೧,೫೦೧/- ರೂಪಾಯಿ ಜೊತೆಗೆ ಜರೀ ಪೀತಾಂಬರ ಹೊದಿಸಿ ಫಲ ತಾಂಬೂಲ ನೀಡಿ ಸನ್ಮಾನಿಸಿರುತ್ತಾರೆ. ಕರ್ನಾಟಕದ ಇತಿಹಾಸದಲ್ಲಿ ಕಲಾವಿದರಿಂದ ಕಲಾವಿದನಿಗೆ ಸನ್ಮಾನ ಲಭಿಸುತ್ತಿರುವುದು ಇದೇ ಪ್ರಥಮ. ಈ ಸನ್ಮಾನ ಎಲ್ಲಾ ಸಂಗೀತಗಾರರಿಗೆ ಸಲ್ಲಿಸಿದಂತಾಗಿದೆ ಎಂದು ಖ್ಯಾತ ವಿದ್ವಾಂಸರಾಗಿದ್ದ ‘ಗಾನಕಲಾ ಭೂಷಣ’ ಸಿ. ಹೊನ್ನಪ್ಪ ಭಾಗವತರ್ ಸನ್ಮಾನ ಸಮಾರಂಭದಲ್ಲಿ ತಿಳಿಸಿರುತ್ತಾರೆ.
ಚಂದ್ರಪ್ಪನವರ ಕೀರ್ತಿ ದೇಶದ ರಾಜಧಾನಿ ನವದೆಹಲಿಗೂ ಮುಟ್ಟಿತು. ತಾಳಾವಧಾನ ಪಲ್ಲವಿಯಲ್ಲಿ ಅವರು ಸಾಧಿಸಿರುವ ಸಂಶೋಧನೆಯ ಫಲ ರಾಷ್ಟ್ರದ ಸಂಪತ್ತಾಗಿ ಈ ಅಪೂರ್ವ ದಾಖಲೆಯ ಕಲೆಯು ಮುಂದಿನ ಪೀಳಿಗೆಗೆ ಉಳಿಯಲು ಕೇಂದ್ರ ಸರ್ಕಾರದ ಸಂಗೀತ ನೃತ್ಯ ಮತ್ತು ನಾಟಕ ಅಕಾಡೆಮಿಯ ಅಧ್ಯಕ್ಷರಾಗಿದ್ದ ಕಮಲಾದೇವಿ ಚಟ್ಟೋಪಾಧ್ಯಾಯರವರು ಖ್ಯಾತ ಸಂಗೀತ ವಿಮರ್ಶಕರಾದ ಶ್ರೀ ಬಿ.ವಿ.ಕೆ ಶಾಸ್ತ್ರಿಯವರ ನೆರವಿನಿಂದ ಪಲ್ಲವಿ ಚಂದ್ರಪ್ಪನವರನ್ನು ವಿಶೇಷ ಆಹ್ವಾನದ ಮೇರೆಗೆ ದೆಹಲಿಗೆ ಬರಮಾಡಿಕೊಂಡು ಅಪರೂಪ ಅವಧಾನ ಪಲ್ಲವಿಗಳನ್ನು ( ೩ ತಾಳಾವಧಾನ ಪಲ್ಲವಿಗಳು) ಚಿತ್ರೀಕರಿಸಿಕೊಂಡರು. ಅಕಾಡೆಮಿ ಭಂಡಾರಕ್ಕೆ ಇವನ್ನು ಸೇರಿಸಿಕೊಳ್ಳಲಾಯಿತು.
ಪಲ್ಲವಿ ಚಂದ್ರಪ್ಪನವರ ಜೀವನದಲ್ಲಿ ಅನೇಕ ರೋಮಾಂಚಕ ಘಟನೆಗಳು ನಡೆದಿದ್ದು ಅವುಗಳಲ್ಲಿ ಮುಖ್ಯವಾದ ಒಂದು ಘಟನೆ ಈ ಸಂದರ್ಭದಲ್ಲಿ ತಿಳಿಸುವುದು ಅತ್ಯಂತ ಸೂಕ್ತ.
ಕೇಂದ್ರ ಸಂಗೀತ ನೃತ್ಯ ಮತ್ತು ನಾಟಕ ಅಕಾಡೆಮಿ ನವದೆಹಲಿಯು ಪದ್ಧತಿಯಂತೆ ಚಿತ್ರೀಕರಣಕ್ಕೆ ಮೊದಲು ಪಲ್ಲವಿ ಚಂದ್ರಪ್ಪನವರ ವಿಶೇಷ ಅವಧಾನ ಪಲ್ಲವಿಗಳ ಪ್ರಾತ್ಯಕ್ಷಿಕೆಯನ್ನು ಅಕಾಡೆಮಿಯ ರವಿಂದ್ರಭವನದಲ್ಲಿ ಆಹ್ವಾನಿತ ಮಹಾ ಮಹಾ ವಿದ್ವಾಂಸರುಗಳ ಹಾಗೂ ನೂರಾರು  ಶೋತೃಗಳ ಸಮ್ಮುಖದಲ್ಲಿ ಏರ್ಪಡಿಸಲಾಗಿತ್ತು. ಅಂದಿನ ಆಹ್ವಾನಿತರ ಪೈಕಿ ಆಂಧ್ರಪ್ರದೇಶದ ಪ್ರಖ್ಯಾತ ಕಠಿಣ ವಿಮರ್ಶಕರಾದ ಶ್ರೀ ಸುಬ್ಬುಡು ಅವರು ಪ್ರಮುಖರು. ವೇದಿಕೆ ಹತ್ತಿರ ಬಂದ ಸುಬ್ಬುಡುರವರು ಚಂದ್ರಪ್ಪನವರಿಗೆ ಸಾಷ್ಟಾಂಗ ನಮಸ್ಕಾರ ಮಾಡಿ ಅಸ್ವೌಂಡಿಂಗ್‌,-ದಿಗ್ಭ್ರಮೆಗೊಳಿಸುವಂತಹ ಪಾಂಡಿತ್ಯ-ಎಂದು ಉದ್ಗರಿಸಿದುದೇ ಅಲ್ಲದೆ “ಇದೇ ನಿಜವಾದ ತಾಳಾವಧಾನ ಪಲ್ಲವಿಯ ಪದ್ಧತಿ”ಎಂದೂ ರಾಷ್ಟ್ರೀಯ ಆಂಗ್ಲ ದಿನಪತ್ರಿಕೆಗಳಲ್ಲಿ ವಿಮರ್ಶೆಯನ್ನು ಬರೆದರು.
ಏಪ್ರಿಲ್‌ ತಿಂಗಳ ೧೯೮೬ರಲ್ಲಿ ಬೆಂಗಳೂರಿನ ಕರ್ನಾಟಕ ಸಂಗೀತ ನೃತ್ಯ ಅಕಾಡೆಮಿ ವತಿಯಿಂದ ಅವರ ಅಪರೂಪದ ಅವಧಾನ ಪಲ್ಲವಿಗಳನ್ನು ವಿಡಿಯೋ ಚಿತ್ರೀಕರಣ ಮಾಡಿಕೊಳ್ಳಲಾಯಿತು.
ನೃತ್ಯ ಸಂಗೀತ ಮನೋರಂಜನೆಯಲ್ಲಿಯೂ ಒಳಹೊಕ್ಕಿ ರಾಷ್ಟ್ರೀಯ ಹಾಗೂ ಅಂತರಾಷ್ಟ್ರೀಯ ಮಟ್ಟದ ಖ್ಯಾತಿಯ ಖ್ಯಾತ ನೃತ್ಯಪಟು ಶಾಂತಾರಾವ್‌ ಅವರಿಗೆ “ಅಷ್ಟ ಮಹಿಷಿ” ಮುಂತಾದ ವಿಶೇಷ ನೃತ್ಯ ಸಂಗೀತ ಸಂಯೋಜನೆ ಮಾಡಿ ಆ ನೃತ್ಯದಿಂದ ಖ್ಯಾತಿ ಬರುವಂತೆ ಸಹಕರಿಸಿದ ಹೆಗ್ಗಳಿಕಲೆಯನ್ನು ಹೊಂದಿದವರು ಚಂದ್ರಪ್ಪನವರು.
ಇವರು ಆಕಾಶವಾಣಿ ನಿಲಯದ ಕಲಾವಿದರ ಸಿಬ್ಬಂದಿ ಆಯ್ಕೆ ಸಮಿತಿಯ ಸದಸ್ಯರಾಗಿ ಹಾಗೂ ಆಡಿಷನ್‌ ಸಮಿತಿಯ ಸದಸ್ಯರಾಗಿ ಅನೇಕ ವರ್ಷಗಳ ಕಾಲ ಸೇವೆ ಸಲ್ಲಿಸಿದ್ದಾರೆ.
ಕರ್ನಾಟಕ ಗಾನಕಲಾ ಪರಿಷತ್‌ ಬೆಂಗಳೂರು-ಇದರ ತಜ್ಞರ ಸಮಿತಿಯ ಸದಸ್ಯರಾಗಿ ದುಡಿದಿದ್ದಾರೆ.
ಶ್ರೀ ಪುರಂದರ ಸೇವಾ ಸಮಿತಿಯ ಜಂಟಿ ಕಾರ್ಯದರ್ಶಿಯಾಗಿ, ಕರ್ನಾಟಕ ಪ್ರೌಢ ಶಿಕ್ಷಣ ಪರೀಕ್ಷಾ ಮಂಡಲಿಯ ವಿಶೇಷ ಸಂಗೀತ ಪರೀಕ್ಷೆಯ ಅಧ್ಯಕ್ಷರಾಗಿ, ಪರೀಕ್ಷಕರಾಗಿ ಹಾಗೂ ಇನ್ನೂ ಅನೇಕ ಸಂಗೀತ ಸಭಾ ಸಂಸ್ಥೆಗಳ ಕಾರ್ಯಕಾರಿ ಸಮಿತಿಯ ಸದಸ್ಯರಾಗಿ ಸಂಗೀತ ಕ್ಷೇತ್ರದಲ್ಲಿ ಅನೇಕ ಮಹತ್ವದ ಸಲಹೆ ಹಾಗೂ ಮಾರ್ಗದರ್ಶನಗಳನ್ನು ನೀಡಿರುತ್ತಾರೆ.
ಪಲ್ಲವಿ ಚಂದ್ರರಪ್ಪನವರು ತಮ್ಮ ಬಿಡುವಿದ್ದ ಸಮಯದಲ್ಲೆಲ್ಲ ರಾತ್ರಿ ಹಗಲೆನ್ನದೆ ಅವಿರತವಾಗಿ ಸಂಗೀತ ಶಾಸ್ತ್ರ ಅಧ್ಯಯನ ಹಾಗೂ ತಾಳ ಶಾಸ್ತ್ರಗಳ ವಿಷಯದಲ್ಲಿ ಆಳವಾದ ಸಂಶೋಧನೆ ನಡೆಸುತ್ತಿದ್ದರು.
ಮೊದಲಿಗೆ ಇವರು ಅನೇಕ ಹರಿದಾಸರ ಕೃತಿಗಳಿಗೆ ಹಾಗೂ ಶಿವಶರಣರ ವಚನಗಳಿಗೆ ಅಪರೂಪ ರಾಗಗಳಲ್ಲಿ ಸ್ವರಸಂಯೋಜನೆ ಮಾಡಿರುತ್ತಾರೆ. ಕರ್ನಾಟಕ ಸಂಗೀತದ ತ್ರಿಮೂರ್ತಿಗಳ ಬಳಕೆಯಲ್ಲಿಲ್ಲದ ಅಪರೂಪ ರಾಗಗಳ ಕೃತಿಗಳನ್ನು ಯಥೇಚ್ಚವಾಗಿ ಹಾಡುತ್ತಿದ್ದರು. ನಂದಕೇಶ್ವರ ಮತಕ್ಕೆ ಸೇರಿದ ಅಷ್ಟೋತ್ತರ ಶತ ತಾಳಗಳು (೧೦೮ ತಾಳಗಳು) ಶುಕ್ರಾಚಾರ್ಯರ ಮತಕ್ಕೆ ಸೇರಿದ ೩೫ ದಿವ್ಯ ಸಂಕೀರ್ಣ ತಾಳಗಳು, ಅಗಸ್ತ್ಯರ ಮತಕ್ಕೆ ಸೇರಿದ ೫೨ ಅಪೂರ್ವ ತಾಳಗಳು, ಹನುಮ ಭರ್ತರ ಮತಕ್ಕೆ ಸೇರಿದ ಮರ್ಮ ತಾಳಗಳು, ಸೂಳಾದಿ ೩೫ ತಾಳಗಳಲ್ಲಿ ವಿಶಾಲವಾದ ಒಂದೊಂದೇ ತಾಳವಾಗಲಿ, ಬೇರೆ ಬೇರೆ ಜಾತಿಯ ತಾಳಗಳ ಮಿಶ್ರಣವಾಗಲಿ ಅವುಗಳಲ್ಲಿ ಅಳವಡಿಸಿದ ವಿಧ ವಿಧ ಗತಿಭೇದಗಳಿಂದ ಕೂಡಿದ ಷಟ್ಕಾಲ ಪಲ್ಲವಿ, ದ್ವಿಗತಿ ತಾಳ, ದ್ವಿತಾಳ ಅಥವಾ ರಟ್ಟೆಯ ಪಲ್ಲವಿಗಳು, ತಾಳಮಾಲಿಕಾ ಪಲ್ಲವಿ, ಪಂಚನಡೆ ಪಲ್ಲವಿ, ಸ್ವರಾಕ್ಷರ ಹಾಗೂ ‘ತತ್ಕಾರ ಪಲ್ಲವಿಗಳು ತಾಳಮಾಲಿಕಾ ಪಲ್ಲವಿ, ಪಂಚನಡೆ ಪಲ್ಲವಿ, ಸ್ವರಾಕ್ಷರ ಹಾಗೂ ‘ತತ್ಕಾರ ಪಲ್ಲವಿಗಳು ೩ ಕಳೆಯಿಂಧ ೧೬ ಕಳೆವರೆವಿಗೂ ಪಲ್ಲವಿಗಳು, ಸ್ರೋತೋವಾಹಯತಿ ಹಾಗೂ ಗೋಪುಚ್ಛ ಯತಿ ತಾಳದ ಪಲ್ಲವಿಗಳು ಹಾಗೂ ಇನ್ನೂ ಅನೇಕ ಪ್ರಾಚೀನ ಕಾಲದ ಪಲ್ಲವಿಗಳನ್ನು ಬೆಳಕಿಗೆ ತಂದಿರುತ್ತಾರೆ.
ಇವರ ಪಾಂಡಿತ್ಯದಲ್ಲಿ ಗಮನಸಿಬೇಕಾದ ಬಹಳ ಮುಖ್ಯವಾದ ಅಂಶವೆಂದರೆ ‘ಲಯ’ ಜ್ಞಾನದಲ್ಲಿದ್ದ ಅಪೂರ್ವ ಸಿದ್ಧಿ ಹಾಗೂ ಮತ್ತೊಂದು ಮುಖ್ಯ ಅಂಶ ಪ್ರಾಚೀನ ಕಾಲದ ಲಘು, ಗುರು, ಪ್ಲುತ ಹಾಗೂ ಕಾಕಪಾದಗಳಿಂದ ಕೂಡಿದ ತಾಳ ನಿರ್ವಹಿಸುವಾಗ ಹಾಗೂ ಪಲ್ಲವಿ ಹಾಡುವಾಗ ಆ ಅಂಗಗಳ ಎಣಿಕೆ ಮಾಡದೆ ನಿರ್ವಹಿಸುವಂತಾದ್ದು. (ಇದು ಸಾಧನೆಯಿಂದ ಸಿದ್ಧಿಸುವ ಕಾರ್ಯ).
ಪಲ್ಲವಿ ಚಂದ್ರಪ್ಪನವರ ಗರಡಿಯಲ್ಲಿ ಅನೇಕ ಶಿಷ್ಯರು ತಯಾರಾಗಿ ಪ್ರಸಿದ್ಧಿ ಪಡೆದಿದ್ದಾರೆ. ಅವರಲ್ಲಿ ಮೊದಲಿಗೆ ಅವರ ಸುಪುತ್ರರೇ ಆದ ಪಲ್ಲವಿ ಸಿ. ವರದರಾಜ ಅವರು ೨ ದಶಕಗಳಿಗೂ ಮಿಗಿಲಾಗಿ ತಂದೆಯವರೊಡನೆ ಸಹಗಾಯನ ನೀಡುತ್ತಿದ್ದು ತಂದೆಯ ಅಪೂರ್ವ ಕಲೆಯಾದ ಅವಧಶಾನ ಪದ್ಧತಿಯ ಪಲ್ಲವಿಗಳನ್ನು ಪ್ರಾಚೀನ ಕಾಲದ ಅಪರೂಪ ಹಾಗೂ ಕ್ಲಿಷ್ಟ ಪಲ್ಲವಿಗಳ ಪಾಂಡಿತ್ಯವನ್ನು ಮುಂದುವರೆಸಿಕೊಂಡು ಹೋಗುತ್ತಿದ್ದಾರೆ. ಜೊತೆಗೆ ಇನ್ನೊಬ್ಬ ಪುತ್ರ ಪಲ್ಲವಿ ಸಿ. ಜನಾರ್ದನ್‌, ಪ್ರಸನ್ನಕುಮಾರಿ ಸತ್ಯಂ, ಶಾಂತಿರಾವ್‌, ಜ್ಯೋತಿ ಅಶ್ವತ್ಥನಾರಾಯಣ್‌, ಪಿ. ರಾಮಯ್ಯ, ದಿವಂಗತರಾದ ಹನುಮಂತ ರಾಜು (ರಾಜ್ಯ ಸಂಗೀತ ನೃತ್ಯ ಅಕಾಡೆಮಿಯಲ್ಲಿ ರಿಜಿಸ್ಟ್ರಾರ್ ಆಗಿದ್ದರು) ಎ. ರಾಮಚಂದ್ರನ್, ಅಮೇರಿಕಾದಲ್ಲಿ ನೆಲೆಸಿರುವ ಡಾ.ವಿ. ಮಹಾದೇವನ್‌, ಎ.ಡಿ. ಜಕರಯ್ಯ, ಅನಂತಾಚಾರ್ ಹಾಗೂ ಮುಂತಾದವರು. ಬೆಳಕಿಗೆ ಬರದ ಇನ್ನೂ ಎಷ್ಟೋ ಮಂದಿ ಅವರಿಂದ ಸಂಗೀತ ಕಲಿತು ಆತ್ಮ ತೃಪ್ತಿಗಾಗಿ ಸಂಗೀತಾಭ್ಯಾಸವನ್ನು ಇಟ್ಟುಕೊಂಡಿದ್ದಾರೆ.
ಪ್ರಶಸ್ತಿ ಮತ್ತು ಬಿರುದು ಸನ್ಮಾನಗಳು: ೧೯೭೪ರಲ್ಲಿ ಮಲ್ಲೇಶ್ವರಂ ರಾಮ ಸೇವಾ ಮಂಡಳಿಯಿಂದ ಉಚ್ಚ ನ್ಯಾಯಾಲಯದ ನ್ಯಾಯಧೀಶರಾಗಿದ್ದ ಕೊ.ಕ. ಸುಬ್ಬರಾಯರ ಅಧ್ಯಕ್ಷತೆಯಲ್ಲಿ ಅವಧಾನ ಪಲ್ಲವಿ ವಿಶ್ಲೇಷಣ ತಿಲಕ ಬಿರುದು; ಅದೇ ವರ್ಷ ಬೆಂಗಳೂರಿನ ಗಾಯನ ಸಮಾಜದವರು ೬ನೇ ಸಂಗೀತ ಸಮ್ಮೇಳನದಲ್ಲಿ ಇವರನ್ನು ಸನ್ಮಾನಿಸಿದ್ದಾರೆ. ೧೯೭೫ರಲ್ಲಿ ಕರ್ನಾಟಕ ಗಾನಕಲಾ ಪರಿಷತ್ತಿನ ೫ನೆಯ ಸಮ್ಮೇಳನಕ್ಕೆ ಅವಿರೋಧವಾಗಿ ಸಮ್ಮೇಳನದ ಅಧ್ಯಕ್ಷರಾಗಿ ಆಯ್ಕೆಗೊಂಡು ಗಾನಕಲಾ ಭೂಷಣ ಬಿರುದು ಪತ್ರ ಸುವರ್ಣ ಲಾಂಛನದೊಂದಿಗೆ ಸನ್ಮಾನ. ಅದೇ ವರ್ಷ ಅಲಸೂರಿನ ಗುರುಸೇವಾ ಮಂಡಳಿಯಿಂದ ಲಯಯೋಗಿ ಎಂಬ ಬಿರುದು ಪತ್ರದೊಡನೆ ಗೌರವ ಜೊತೆಗೆ ದಕ್ಷಿಣ ಕನ್ನಡ ಜಿಲ್ಲೆಯ ಕಾಂಚನದ ಶ್ರೀ ಲಕ್ಷ್ಮೀನಾರಾಯಣ ಕಲಾ ಸಂಸ್ಥೆಯಿಂದ ಸನ್ಮಾನ ಗೌರವಧನ. ೧೯೭೬ ಮೈಸೂರಿನ ಕಲಾಭಿವರ್ಧಿನಿ ಸಭಾ ವತಿಯಿಂದ ಸನ್ಮಾನ ಪತ್ರ ನೀಡಿ ಗೌರವ. ಇದೇ ವರ್ಷ ಮೈಸೂರಿನ ಡಾ. ಬಿ. ದೇವೇಂದ್ರಪ್ಪನವರು ಸ್ಥಾಪಿಸಿದ ಶ್ರೀ ಮಾರುತಿ ಸೇವಾ ಸಂಗೀತ ಸಮಾಜದವರಿಂದ ತಾಳ ನಿರ್ಣಯ ಸಿಂಧು ಬಿರುದಿನೊಡನೆ ಪುರಸ್ಕಾರ. ೪.೨.೧೯೮೨ರಂದು ಪುರಭವನದಲ್ಲಿ ಕರ್ನಾಟಕ ಸಂಗೀತ ನೃತ್ಯ ಅಕಾಡೆಮಿಯು ಇವರಿಗೆ ಕರ್ನಾಟಕ ಕಲಾ ತಿಲಕ ಬಿರುದು ನೀಡಿ ಗೌರವಿಸಿದೆ.
ಹೀಗೆ ಆಂಧ್ರಪ್ರದೇಶ, ತಮಿಳುನಾಡು ಹಾಗೂ ಕರ್ನಾಟಕದ ಅನೇಕ ಸಂಗೀತ ಸಂಘ ಸಂಸ್ಥೆಗಳು ಪಲ್ಲವಿ ಎಸ್‌. ಚಂದ್ರಪ್ಪನವರಿಗೆ ಸನ್ಮಾನಿಸಿ ಗೌರವಿಸಿರುತ್ತಾರೆ.
ಬಿಳಿಯ ಶುಭ್ರವಾದ ಬಟ್ಟೆ ಜರಿಯ ಅಂಗವಸ್ತ್ರವನ್ನು ಧರಿಸಿ ಹಣೆಯ ತುಂಬ ವಿಭೂತಿಯ ಜೊತೆ ಕುಂಕುಮದ ಬೊಟ್ಟನ್ನು ಧರಿಸಿ ಸದಾ ಹಸನ್ಮುಖಿಯಾಗಿರುತ್ತಿದ್ದ ಪಲ್ಲವಿ ಚಂದ್ರಪ್ಪನವರು ನೋಡಿದೊಡನೆ ಭಕ್ತಿ ಗೌರವ ಮೂಡಿಸುವಂತಹ ಆಕರ್ಷಣೆ ಮತ್ತು ವ್ಯಕ್ತಿತ್ವವನ್ನು ಹೊಂದಿದ್ದರು. ಬಹಳ ವಿನಯ ಸ್ವಭಾವದ ಚಂದ್ರಪ್ಪನವರು ವೇದಿಕೆ ಮೇಲೆ ಕುಳಿತು ಕಚೇರಿ ಮಾಡುವಾಗ ಒಳ್ಳೆಯ ಬುದ್ಧ ವಿಗ್ರೆಹದಂತೆ ಅನುಭವವಾಗುತ್ತಿತ್ತು. ಅವರಿಗೆ ಕಿಂಚಿತ್ತೂ ಗರ್ವವಿರಲಿಲ್ಲ. ಸಂಗೀತ ಕಚೇರಿಗಳಲ್ಲಿ ಏಕಾಏಕಿ ಅಪರೂಪ ಹಾಗೂ ಕ್ಲಿಷ್ಟ ಪಲ್ಲವಿಗಳನ್ನು ಹಾಡಿ ಪಕ್ಕವಾದ್ಯಗಾರರಿಗೆ ತಬ್ಬಿಬ್ಬುಗೊಳಿಸದೆ ಪೂರ್ವಭಾವಿಯಾಗಿ ಅಭ್ಯಾಸ ಮಾಡಿ ವೇದಿಕೆಯಲ್ಲಿ ಪಲ್ಲವಿ ಹಾಡಬೇಕೆಂದು ಹೇಳುತ್ತಿದ್ದರು. ಕಲೆ ಮತ್ತು ಕಲಾವಿದರ ಪ್ರತಿಷ್ಠೆಗಳ ಬಗ್ಗೆ ಪಾರ ಗೌರವ ಹೊಂದಿದ್ದ ವ್ಯಕ್ತಿಯಾಗಿದ್ದರು.
ನಮ್ಮ ಕರ್ನಾಟಕ ಸಂಗೀತದಲ್ಲಿ ಶ್ರುತಿರ್ಮಾತಾ ಲಯಃ ಪಿತಾ ಎಂಬ ಹಿರಿಯರ ವಾಕ್ಯವಿದೆ ಅದರಂತೆ ಶ್ರುತಿಗೆ ಎಷ್ಟೊಂದು ಪ್ರಾಧಾನ್ಯವಿರುತ್ತದೋ ಅದೇ ರೀತಿ ಲಯಕ್ಕೂ ಸಹಾ ಪ್ರಾಧಾನ್ಯವಿರಬೇಕು. ಇತ್ತೀಚಿನ ಬಹಳಷ್ಟು ವಿದ್ವಾಂಸರು ಲಯಕ್ಕೆ ಕಡಿಮೆ ಪ್ರಾಧಾನ್ಯತೆ ನೀಡುವುದರ ಜೊತೆಗೆ ಪಲ್ಲವಿಯನ್ನು ಬಹಳ ನಿಕೃಷ್ಟವಾಗಿಕ ಕಾಣುತ್ತಿದ್ದಾರೆಂದು ಚಂದ್ರಪ್ಪನವರು ವಿಷಾದ ವ್ಯಕ್ತಪಡಿಸುತ್ತಿದ್ದರು. ದಿನಾಂಕ ೬.೬.೧೯೭೯ರ ಆಕಾಶವಾಣಿಯಿಂದ ಪ್ರಸಾರವಾದ ಭಾಷಣದಲ್ಲಿ ಚಂದ್ರಪ್ಪನವರು “ಗಂಡು ಶೈಲಿಯ ಸಂಗೀತ ಮರೆಯಾಗುತ್ತಿದೆ, ಸಂಪ್ರದಾಯಬದ್ಧ ಸಂಗೀತ ಕಡಿಮೆಯಾಗುತ್ತಿದೆ. ಕೈ ಚಪ್ಪಾಳೆಯ ಚಪಲ, ಅಸಂಬದ್ದ ಪ್ರಯೋಗ, ಸ್ವಂತಿಕೆಯಿಲ್ಲದ ಹಾಗೂ ಕಲಬೆರಕೆಯ ಸಂಗೀತ, ಶ್ರದ್ಧೆ ಭಕ್ತಿರಕ್ತಿ ಇವುಗಳ ಅಭಾವ ಇವುಗಳಿಂದ ಕರ್ನಾಟಕ ಶಾಸ್ತ್ರೀಯ ಸಂಗೀತವನ್ನು ಮಲಿನವಾಗಲು ಬಿಡಬಾರದು” ಎಂದು ಎಚ್ಚರಿಕೆಯ ಮಾತುಗಳನ್ನು ಆಡಿರುತ್ತಾರೆ.
ಪಲ್ಲವಿ ಎಸ್‌. ಚಂದ್ರಪ್ಪನವರು ಶ್ರೀ ಸುಬ್ರಹ್ಮಣ್ಯ ದೇವರ ಪರಮಭಕ್ತರಾಗಿದ್ದರು. ದಿನವೂ ಬೆಳಗಿನ ಜಾವ ಎದ್ದು ಮೌನ ವ್ರತದಿಂದ ಶ್ರೀ ಸುಬ್ರಹ್ಮಣ್ಯನ ಜಪ ತಪ ಹಾಗೂ ಪೂಜೆ ಮುಗಿಸಿ ಮೌನ ಮುರಿದು ಪ್ರತಿದಿನವೂ ಒಂದೊಂದು ರಾಗವನ್ನು ಮೂರು ಸ್ಥಾಯಿಯಲ್ಲೂ ಅಭ್ಯಸಿಸಿ ವಿಸ್ತಾರವಾಗಿ ರಾಗ ಹಾಡಿ ಅದೇ ರಾಗದ ಕೀರ್ತನೆ ಅಥವಾ ದೇವರ ನಾಮ ನೆರವಲ್‌ ಸ್ವರ ಪ್ರಸ್ತಾರದೊಂದಿಗೆ ಮುಗಿಸುತ್ತಿದ್ದರು. ಎಂದೂ ಸುಮ್ಮನೆ ಕೂತು ಕಾಲ ವ್ಯರ್ಥ ಮಾಡುತ್ತಿರಲಿಲ್ಲ. ಸದಾ ಕಾಲ ಸಂಗೀತದ ಬಗ್ಗೆಯೇ ಚಿಂತನೆ. ಬಸ್‌ ಅಥವಾ ರೈಲುಗಳಲ್ಲಿ ಎಲ್ಲೇ ಹೋಗಿ ಬರಲಿ ಪ್ರಯಾಣದ ಕಾಲದಲ್ಲೂ ಯಾವುದಾದರೂ ಪಲ್ಲವಿಗಳ ಬಗ್ಗೆ ಕೊರಪು ಮುಕ್ತಾಯ ಸ್ವರಗಳ ಬಗ್ಗೆ ಯೋಚಿಸಿ ಮನೆ ತಲುಪಿದ ತಕ್ಷಣ ಅವರನ್ನು ಬರೆದಿಡುತ್ತಿದ್ದರು.
ಎಪ್ಪತ್ತೊಂದು ವರ್ಷಗಳ ತುಂಬು ಜೀವನ ನಡೆಸಿ ಅಸಂಖ್ಯಾತ ಬಂಧು ಮಿತ್ರರನ್ನು, ಶಿಷ್ಯವರ್ಗ ಮತ್ತು ಸಂಗೀಥಾಭಿಮಾನಿಗಳನ್ನು ಅಗಲಿ ೧೯೮೬ರ ಅಕ್ಟೋಬರ್ ೨೨ರಂದು ಪಲ್ಲವಿ ಎಸ್‌. ಚಂದ್ರಪ್ಪನವರು ಲಯಲೋಕದಲ್ಲಿ ಐಕ್ಯರಾಗಿ ಹೋದರು.
ಬಿ.ವಿ.ಕೆ. ಶಾಸ್ತ್ರಿ
ಎತ್ತರದ ತೆಳು ಶರೀರ; ನಿಧಾನದ ದೃಢಗತಿ; ದಪ್ಪ ಗಾಜಿನ ಕನ್ನಡಕದ ಹಿಂದೆ ಯಾವಾಗಲೂ ಏನನ್ನೋ ಧ್ಯಾನಿಸುವಂತಿರುವ ಕಣ್ಣುಗಳು; ಯಾರೊಂದಿಗೆ ಮಾತನಾಡುವಾಗಲೂ ಅವರನ್ನು ನೇರವಾಗಿ ದಿಟ್ಟಿಸರು-…- ಎಲ್ಲವನ್ನು ಬೆದಕಲು ಹೊರಟ ಗಿಣಿ ಮೂಗು; ಗಂಭೀರ ಮುದ್ರೆ. ಮಾತಿನ ನಡುವೆ ಹಾಸ್ಯಮಯ ಸನ್ನಿವೇಶಗಳನ್ನು ನೆನೆಯುವಾಗಲೋ ಹಾಸ್ಯ ಚಟಾಕಿಗಳನ್ನು ಹಾರಿಸುವಾಗಲೋ ಗಸಗಸನೆ ನಗುವ ಕ್ಷಣಗಳನ್ನುಹೊರತು ಪಡಿಸಿ-ಉಡುಗೆ, ತೊಡುಗೆಗಳ ಬಗ್ಗೆ ಅಪರೂಪಕ್ಕೆ ಬಲವಂತದ ಆದರ, ಊಟ, ಉಪಚಾರಗಳಲ್ಲಿ ಶುಚಿ-ರುಚಿ ಅತ್ಯಂತ ಕಟ್ಟುನಿಟ್ಟು. ಇದು ಬಿ.ವಿ.ಕೆ. ಯವರ ಬಾಹ್ಯ ಸ್ವರೂಪ.
ಮೂಲತಃ ಬೆಂಗಳುರಿನವರಾದ ಶಾಸ್ತ್ರಿಗಳ ಹುಟ್ಟೂರು ನಂಜನಗೂಡು. ಜನನ ೧೯೧೭ ಜುಲೈ.೩೦. ತಂದೆ ವೆಂಕಟ ಸುಬ್ಬಯನವರು ಶ್ರೀ ಕಂಠೇಶ್ವರನ ಆರಾಧಕರು ಹಾಗೂ ವೈದಿಕ ಸಂಪ್ರದಾಯಸ್ಥರು. ಬಾಲ್ಯದಿಂದಲೇ ಸಂಗೀತದ ಗೀಳು ಹಿಡಿಸಿಕೊಂಡಿದ್ದ ಶಾಸ್ತ್ರಿಗಳು ಭಜನ ಗೋಷ್ಠಿಯೊಂದರಲ್ಲಿ ಹಾಡಿದ್ದನ್ನು ಕೇಳಿದ ಅವರ ಉಪಾಧ್ಯಾಯರಾದ ಸುಬ್ರಹ್ಮಣ್ಯಂ ಎಂಬುವರು ಇವರಿಗೆ ಶಾಸ್ತ್ರೀಯ ಸಂಗೀತ ಕಲಿಯುವಂತೆ ಪ್ರೇರೇಪಿಸಿದರು. ಮುಂದೆ ಮೈಸೂರಿಗೆ ಬಂದ ಶಾಸ್ತ್ರಿಗಳಿಗೆ ಆಸ್ಥಾನ ವಿದ್ವಾಂಸರಾದ ಚಿಕ್ಕರಾಮರಾಯರಲ್ಲಿ ಕ್ರಮಬದ್ಧ ಪಾಠವಾಯಿತು.
ಕಲೆಗಳ ಬಗ್ಗೆ ಶಾಸ್ತ್ರಿಗಳು ಬೆಳೆಸಿಕೊಂಡಿದ್ದ ತೀವ್ರ ಆಸಕ್ತಿಗೆ ಸಾಟಿಯಿಲ್ಲ. ಈ ಸಂಬಂಧವಾಗಿ ಅವರು ಓದದ ಪುಸ್ತಕವಿಲ್ಲ. ವಿಚಾರ ಮಾಡದ ವಿಷಯವಿಲ್ಲ. ಒಂದೇ ಕಲಾ ಪ್ರಕಾರಕ್ಕೆ ತಮ್ಮನ್ನು ಒಪ್ಪಿಸಿಕೊಳ್ಳಲಾರದ ಕುತೂಹಲದ ದೃಷ್ಟಿ. ಚಿತ್ರಕಲೆಯಲ್ಲಿ ಡಿಪ್ಲೊಮಾ ಪಡೆದು ಅದರಲ್ಲೇ ತಮ್ಮನ್ನು ತೊಡಗಿಸಿಕೊಳ್ಳಬೇಕೆಂದಿದ್ದ ಶಾಸ್ತ್ರಿಯವರು ವಿಮರ್ಶಕರಾಗಿ ರೂಪುಗೊಂಡದ್ದು ಮೇಲ್ನೋಟಕ್ಕೆ ಆಕಸ್ಮಿಕವೆನಿಸಿದರೂ ಅವರೊಳಗಿನ ಸದಾಕಾಲ ಹೊಸದನ್ನು ಹುಡುಕುವ ಅದಮ್ಯ ತುಡಿತವೇ ನಿಜವಾದ ಕಾರಣವೆನ್ನಬಹುದು.
ಡೆಕ್ಕನ್‌ ಹೆರಾಲ್ಡ್‌, ಪ್ರಜಾವಾಣಿ, ಸುಧಾ, ಜನಪ್ರಗತಿ, ಪ್ರಬುದ್ಧ ಕರ್ನಾಟಕ, ಇಲಸ್ಟ್ರೇಟೆಡ್‌ ವೀಕ್ಲಿ ಮುಂತಾದ ಘನ ಪತ್ರಿಕೆಗಳಲ್ಲಿ ಪ್ರಕಟಗೊಂಡ ಬಿ.ವಿ.ಕೆ. ಯವರ ಲೇಖನಗಳಿಗೆ ಲೆಕ್ಕವಿಲ್ಲ. ಆಳವಾದ ಪರಿಶ್ರಮದ ಫಲರೂಪವಾಗಿ ಮೂಡಿದ ಅವರ ಕೃತಿಗಳು ಅತ್ಯಂತ ಜನಾದರಣೀಯವಾದವು. Traditional Paintings of Karnataka-ಕನ್ನಡ ಮತ್ತು ಇಂಗ್ಲೀಷ್‌, ಎರಡೂ ಆವೃತ್ತಿಗಳಲ್ಲಿ ಹೊಮ್ಮಿದ ಘನತೆವೆತ್ತ ಕೃತಿ. ಭಾರತೀಯ ಪಾಶ್ಚ್ಯಾತ್ಯ, ಶಾಸ್ತ್ರೀಯ, ಸುಗಮ, ಜಾನಪದ ಮುಂತಾಗಿ ಸಂಗೀತದ ಎಲ್ಲ ಪ್ರಕಾರಗಳು, ಚಿತ್ರ, ನಾಟ್ಯ, ಶಿಲ್ಪ, ನಾಟಕ, ಭಾವಚಿತ್ರ, ಪತ್ರಿಕೋದ್ಯಮ, ಮೊದಲಾದ ಎಲ್ಲ ಕಲಾರಂಗಗಳ ಪ್ರಾಚೀನ ಹಾಗೂ ನವೀನ ರೂಢಿ-ಸಂಪ್ರದಾಯಗಳನ್ನು ಅರಗಿಸಿಕೊಂಡಿದ್ದ ಶಾಸ್ತ್ರಿಯವರ ಈ ವಿಷಯಗಳನ್ನು ಕುರಿತ ಬರಹಗಳ ವ್ಯಾಪ್ತಿ ತುಂಬ ದೊಡ್ಡದು. ಮೂರು ತಲೆಮಾರಿನ ಕಲಾವಿದರಲ್ಲಿ ಬಹುಶ್ರುತರನೇಕರ ಆತ್ಮೀಯ ಒಡನಾಟ ಪಡೆದದ್ದರಿಂದ ವ್ಯಕ್ತಿ ಚಿತ್ರಣದಿಂದ ತೊಡಗಿ ಕಲಾ ಪ್ರಪಂಚದ ಗಹನ ವಿಷಯಗಳವರೆಗೆ ಅದರ ಹರಹು.
ವಿದ್ವಾನ್‌ ಸರ್ವತ್ರ ಪೂಜ್ಯತೇ: ಶಾಸ್ತ್ರಿಗಳ ಸೇವೆಯನ್ನು ಬಳಸಿಕೊಂಡ ಅಸಂಖ್ಯ ಸಂಸ್ಥೆಗಳಲ್ಲಿ ಕೆಲವು–ರಾಜ್ಯ ಹಾಗೂ ಕೇಂದ್ರ ಸರ್ಕಾರದ ಹಲವಾರು ಸಾಂಸ್ಕೃತಿಕ ಶಾಖೆಗಳಾದ ಆಕಾಶವಾಣಿ ಆಯ್ಕೆ ಸಮಿತಿ, ಕೇಂದ್ರ ಸಂಗೀತ ನಾಟಕ ಅಕಾಡೆಮಿ, ಇಂಡಿಯನ್‌ ಕೌನ್ಸಿಲ್‌ ಆಫ್‌ ಕಲ್ಚರಲ್‌ ರಿಲೇಷನ್ಸ್‌, ಸೌತ್‌ ಝೋನ್‌ ಕಲ್ಚರಲ್‌ ಸೆಂಟರ್, ಕೇಂದ್ರ ಲಲಿತಕಲಾ ಅಕಾಡೆಮಿ, ಕಾಳಿದಾಸ ಸಮ್ಮಾನ್‌ ಸಮಿತಿ…… ಮೊದಲಾದವು. ಕರ್ನಾಟಕ ಗಾನಕಲಾ ಪರಿಷತ್ತಿನ ಆರಂಭದ ದಿನಗಳಿಂದಲೂ ಅವಿನಾಭಾವ ಸಂಬಂಧ ಬೆಳೆಸಿಕೊಂಡಿದ್ದ ಶಾಸ್ತ್ರಿಗಳದ್ದು ಆ ಸಂಸ್ಥೆಯ ಕಟ್ಟೋಣ ದಲ್ಲಿ ಹಿರಿಯ ಪಾತ್ರ.
ದೇಶ-ವಿದೇಶಗಳ ಸಾಂಸ್ಕೃತಿಕ ಉತ್ಸವ ಸಮಿತಿಗಳಲ್ಲಿ ನಾಮಾಂಕಿತರಾಗಿ ಶ್ರಮಿಸಿದ ಶಾಸ್ತ್ರಿಗಳು ೧೯೮೬ರಲ್ಲಿ ಬೆಂಗಳೂರಿನಲ್ಲಿ ನಡೆದ ಸಾರ್ಕ್‌ ಶೃಂಗ ಸಭೆಯ ಅಂಗವಾಗಿ ಏರ್ಪಡಿಸಿದ್ದ ಅಖಿಲ ಭಾರತೀಯ ಸಾಂಸ್ಕೃತಿಕ ಉತ್ಸವ ‘ದಾಕ್ಷಿಣಿ’ಯ ದಕ್ಷ ಸಮನ್ವಯಕಾರರಾಗಿ ಅಪಾರ ಪ್ರಶಂಸೆಗೆ ಪಾತ್ರರಾದರು. ಇಂಥ ಎಲ್ಲ ಚಟುವಟಿಕೆಗಳ ಮೂಲಕ ಅರ್ಹ ಕಲಾವಿದರಿಗೆ ಸಲ್ಲಬೇಕಾದಕ ಮನ್ನಣೆ, ಸ್ಥಾನಗಳನ್ನು ದೊರಕಿಸಿಕೊಡಲು ಅವರು ಮಾಡಿದ ಯಶಸ್ವೀ ಪ್ರಯತ್ನಗಳನ್ನು ಮರೆಯಲಾಗದು.
೧೯೭೬-ಆಕಾಶವಾಣಿ ವಾರ್ಷಿಕ ಪುರಸ್ಕಾರ, ೧೯೮೨-ಬೆಂಗಳೂರು ಗಾಯನ ಸಮಾಜದ ವಾರ್ಷಿಕ ಸಮ್ಮೇಳನಾಧ್ಯಕ್ಷರಾಗಿ ಪಡೆದ ಸಂಗೀತ ಕಲಾರತ್ನ, ೧೯೮೫- ರಾಜ್ಯೋತ್ಸವ ಪ್ರಶಸ್ತಿ, ೧೯೮೬- ಕರ್ನಾಟಕ ಲಲಿತಕಲಾ ಅಕಾಡೆಮಿಯ ಪುರಸ್ಕಾರ, ಅದೇ ವರ್ಷ ಮದ್ರಾಸಿನ ಮ್ಯೂಸಿಕ್‌ ಅಕಾಡೆಮಿ ಕೊಡಮಾಡಿದ ಟಿ.ಟಿ.ಕೆ.ಪ್ರಶಸ್ತಿ, ೧೯೮೮-ಕರ್ನಾಟಕ ಸಂಗೀತ ನೃತ್ಯ ಅಕಾಕಡೆಮಿ ಪ್ರಶಸ್ತಿ, ೧೯೯೨-ದೆಹಲಿಯ ಲಲಿತಕಲಾ ಅಕಾಡೆಮಿಯಿಂದ ರೀಜನಲ್‌ ಕ್ರಿಟಿಕ್ಸ್ ಅವಾರ್ಡ್, ೧೯೯೫-ಅಕಾಡೆಮಿ ಆಫ್‌ ಮ್ಯೂಸಿಕ್‌, ಬೆಂಗಳೂರು, ಮೈಸೂರು ಟಿ.ಚೌಡಯ್ಯ ಪ್ರಶಸ್ತಿ. ಇವು ಶಾಸ್ತ್ರಿಗಳ ಅನುಪಮ ಸೇವೆಗೆ ಸಂದ ಗೌರವಗಳಲ್ಲಿ ಕೆಲವು. ಇವುಗಳಿಗೆ ಕಿರೀಟ ಪ್ರಾಯವಾಗಿ ಅವರ ೭೫ನೇ ಪ್ರಾಯದಲ್ಲಿ ಅಭಿಮಾನಿಗಳು ಆತ್ಮೀಯತೆಯಿಂದ ಅದ್ಧೂರಿಯಾಗಿ ಸನ್ಮಾನಿಸಿ ಸಮರ್ಪಿಸಿದ ಅಭಿನಂದನಾ ಗ್ರಂಥ ‘ಮುರಳಿ ವಾಣಿ’, ಸಾರ್ಥಕತೆಯ ಮೈಲಿಗಲ್ಲು.
ಒಮ್ಮೆ ಕಂಡು ಮಾತನಾಡಿಸಿದವರನ್ನೂ ಸಾಮಾನ್ಯವಾಗಿ ಮರೆಯದ ಸ್ಮರಣ ಶಕ್ತಿ ಅವರದು. ಆದರೆ, ಯಾರಲ್ಲೂ ಶೀಘ್ರ ಸಲಿಗೆ ಇಲ್ಲ. ಎಲ್ಲರನ್ನೂ ಅಳೆದು ತೂಗಿ ಲನೋಡಿ ಒಮ್ಮೆ ಹತ್ತಿರಕ್ಕೆ ತೆಗೆದುಕೊಂಡರೆಂದರೆ ಬಿಡಲಾರದ ನಂಟು. ಅವರ ಆಸಕ್ತಿಯ ವಿಷಯಗಳ-ಕಲಾಪ್ರಕಾರಗಳಲ್ಲದೆ ಮತ್ತೇನು?-.ಕುರಿತ ಚರ್ಚೆಯಲ್ಲಿ ತಾಸುಗಳು ಸರಿದ ಪರಿವೆಯೇ ಇಲ್ಲದ ತನ್ಮಯತೆ. ಶಿಸ್ತಿನ ಪಾಲನೆ ಸಡಿಲಗೊಳ್ಳುತ್ತಿದ್ದುದೂ ಇಂತಹ ಸಂದರ್ಭಗಳಲ್ಲೇ. ಒಂದು ಪ್ರಶ್ನೆ, ಒಂದು ಸಂದೇಹ ಮುಂದಿಟ್ಟರೆ ಮುಗಿಯಿತು. ಕುಬೇರನ ಖಜಾನೆಗೆ ಕನ್ನ ಹಾಕಿದಂತೆಯೇ. ದಿನಾಂಕ, ತಿಥಿ, ವಾರಗಳೊಡನೆ ವ್ಯಕ್ತಿ, ಘಟನೆಯ ವಿವರಗಳ ಪಂಚಾಂಗ ಸೃಷ್ಠಿ. ಅವರದು ಬತ್ತದ ಉತ್ಸಾಹ, ಬರಿದಾಗದ ವಿಷಯ ಸಂಗ್ರಹ, ವಾಕ್ಪ್ರವಾಹ. ಅದರಲ್ಲಿ ಕೊಚ್ಚಿಹೋಗದೆ ಅದರೊಂದಿಗೆ ಸಾಗಿ ದಡ ಸೇರ ಬಲ್ಲವರಿಗೆ ಮಾತ್ರ ಧನ್ಯತೆಯ ಅನುಭವ ಲಭ್ಯ.
ಗುಣಾಃಪೂಜಾಸ್ಥಾನಂ ಗುಣಿಷು ನ ಚ ಲಿಂಗಂ ನ ಚ ವಯಃ: ಗುಣಗಳೇ ಗೌರವಕ್ಕೆ ಕಾರಣ. ಗುಣವಂತರಲ್ಲಿ ಲಿಂಗಭೇದ ವಯೋಭೇದಗಳಿಲ್ಲ ಎನ್ನುವ ಕವಿ ಭವಭೂತಿ ಬಿ.ವಿ.ಕೆ.ಯವರಿಗೆ ಮಾದರಿ. ಯುವ ಜನತೆಯ ಅನ್ಯೂನ ಶಕ್ತಿ, ಸಾಧ್ಯತೆಗಳಲ್ಲಿ ತುಂಬು ಭರವಸೆಯನ್ನಿರಿಸಿದ್ದರಿಂದ ಸಾಧ್ಯವಾದಲ್ಲೆಲ್ಲ ಈ ಸತ್ವದ ಸದುಪಯೋಗಕ್ಕಾಗಿ ಶ್ರಮಿಸುತ್ತಿದ್ದರು.
ಒಂದು ಸಂಸ್ಥೆಯ ಇಡಿ ಕಾರ್ಯಕ್ರಮ ಸರಣಿಯೊಂದರಲ್ಲಿ ಐವತ್ತು ವರ್ಷ ಮೀರದ ಒಬ್ಬ ಕಲಾವಿದರೂ ಇಲ್ಲದಿರುವುದನ್ನು ಗಮನಿಸಿ ತೀವ್ರವಾಗಿ ವಿರೋಧಿಸಿದ್ದಾಗಿ ಹೇಳಿದ್ದರು. ಹೀಗೆಯೇ ಇನ್ನೊಂದು ಸಂಸ್ಥೆಯವರು ವಿಚಾರ ಸಂಕಿರಣದ ಆಯೋಜನೆಯ ಸಂದರ್ಭದಲ್ಲಿ ಇವರನ್ನು ಸಂಪರ್ಕಿಸಿದಾಗ ತಮ್ಮ ಬದಲಿಗೆ ಮತ್ತೊಬ್ಬ ಯುವ ವಿದ್ವಾಂಸರನ್ನು ಸೂಚಿಸಿ, ಅವರು ಒಪ್ಪದೆ ತಮ್ಮನ್ನೇ ಬರಲು ಆಗ್ರಹಿಸಿದಾಗ ಆಗದೆಂದು ನಿಷ್ಠುರವಾಗಿಯೇ ನುಡಿದಿದ್ದರು. ಇದರಿಂದ ಅವರು ಹಿರಿಯ ವಿದ್ವಾಂಸರ ಮಾರ್ಗದರ್ಶನದ ಪ್ರಯೋಜನವನ್ನು ಅಲ್ಲಗಳೆಯುತ್ತಿದ್ದರೆಂದಲ್ಲ. ಹಳೆ ಬೇರಿನ ಸಾರ ಹೀರಿಕೊಂಡ  ಹೊಸ ಚಿಗುರು ಕಣ್ಸೆಳೆದು ನಳನಳಿಸ ಬೇಕೆಂಬುದಷ್ಟೆ ಅವರ ಕಳಕಳಿ.
ಪ್ರಯೋಗಪ್ರಧಾನಂ ಹಿ ಗಾನಶಾಸ್ತ್ರಮ್‌: ಶಾಸ್ತ್ರಾವಲೋಕನದ ಸಾರ್ಥಕತೆ ಪ್ರಯೋಗದಲ್ಲೇ ಎನ್ನುವುದು ಅವರ ಅಚಲವಾದ ನಿಲುವು. ಪ್ರಾಯೋಗಿಕವಲ್ಲದ ವಿಚಾರಗಳಲ್ಲಿ ಆಸಕ್ತಿ ಕಡಿಮೆ. ಕಲಾ ಪ್ರದರ್ಶನದಲ್ಲಿ ಪಾಂಡಿತ್ಯ ಭಾರಕ್ಕಿಂತ ಕಲಾವಂತಿಕೆಗೇ ಆದ್ಯತೆ. ಈ ಎಚ್ಚರವನ್ನಜು ಅವರು ತಮ್ಮದೇ ವಿಮರ್ಶೆಗಳಲ್ಲೂ ವಹಿಸುತ್ತಿದ್ದುದನ್ನು ಗಮನಿಸಬಹುದು ಹಿರಿತಲೆಮಾರು ಕಿರಿತಲೆಮಾರಿನೊಡನೆ ಬೆಸೆದು ಕೊಳ್ಳುವಂತೆಯೇ ಪಾಂಡಿತ್ಯ, ಪ್ರತಿಭೆಗಳು, ಸಂಪ್ರದಾಯ, ಸ್ವೋಪಜ್ಞತೆಗಳು ಸಮನ್ವಯಗೊಳ್ಳಬೇಕೆನ್ನುವುದು ಶಾಸ್ತ್ರಿಗಳ ಆಶಯ.
ಒಮ್ಮೆ ಅವರೇ ಹೇಳಿ ಏರ್ಪಡಿಸಿದ್ದ ವಿಚಾರ ಸಂಕಿರಣವೊಂದರಲ್ಲಿ ನಾಲ್ವರು ವಿದ್ವಾಂಸರು ತಮ್ಮ ತಮ್ಮ ವಿಷಯ ಪ್ರತಿಪಾದನೆಯನ್ನು ಮಾಡಿ ಮುಗಿಸಿದ ಬಳಿಕ ಅಧ್ಯಕ್ಷ ಭಾಷಣದಲ್ಲಿ ಹೇಳಿಯೇ ಬಿಟ್ಟರು. “ನಾನು ಯಾವ ಉದ್ದೇಶದಿಂದ ಈ ವಸ್ತುವನ್ನು ಆರಿಸಿದ್ದನೋ ಅದು ಸಫಲವಾಗಲಿಲ್ಲ. ನಾಲ್ವರಲ್ಲಿ ಯಾರೊಬ್ಬರು ವಿಷಯದ ಅಂಚಿಗೂ ಬರಲಿಲ್ಲವೆನ್ನುವುದು ವಿಷಾದಕರ”.
ಪುರಾಣಮಿತ್ಯೇವ ನ ಸಾಧು ಸರ್ವಮ್‌: ಹಳೆಯದೆಂದ ಮಾತ್ರಕ್ಕೆ ಎಲ್ಲವೂ ಗ್ರಾಹ್ಯವಲ್ಲ. ಹೊಸದೆಂದು ತ್ಯಾಜ್ಯವಲ್ಲ. ಕಲೆ ನಿಂತ ನೀರಾಗಬೇಕಿಲ್ಲ. ಅರ್ಥಪೂರ್ಣ ಸಂಶೋಧನೆಗಳಿಂದ, ಸತ್ವಯುತ ನವೀನ ಪ್ರಯೋಗಗಳಿಂದ ಮೈತುಂಬಿಕೊಂಡರೆ ಚಿರಾಯುವಾಗುತ್ತದೆ ಎನ್ನುತ್ತಿದ್ದರು. ಅವರ ಸ್ಪೂರ್ತಿದಾಯಕ ಪ್ರೋತ್ಸಾಹಯದ, ದಿಗ್ದರ್ಶನದ ಫಲವಾಗಿ ಲಕ್ಷ್ಯ, ಲಕ್ಷಣಗಳಲ್ಲಿ ಪ್ರಾವೀಣ್ಯಗಳಿಸುವ ಯಶಸ್ವೀ ಪ್ರಯತ್ನ ಮಾಡಿರುವ ಹಲವಾರು ವಿದ್ವಾಂಶರು ಇಂದು ನಮ್ಮ ನಾಡಿನಲ್ಲಿದ್ದಾರೆ.
ಬಿ.ವಿ.ಕೆ. ಎಂದೂ ಉತ್ತಮ ವಾಗ್ಮಿಯಾಗಿ ಗಮನ ಸೆಳೆದವರಲ್ಲ. ಮುಖ ಭಾವ ಬದಲಿಸದೆ, ಏರಿಳಿತವಿಲ್ಲದ ಧ್ವನಿಯಲ್ಲಿ ನೀರಸವೆನ್ನುವಂತೆ ಸಾಗುತ್ತಿದ್ದ ಅವರ ಉಪನ್ಯಾಸವನ್ನು ಗಮನವಿಟ್ಟು ಆಲಿಸುವವರಿಗೆ ಮಾತ್ರ ಅಲ್ಲಲ್ಲಿ ಒಮ್ಮೆಲೆ ಝಗ್ಗನೆ ದೀಪಗಳು ಹತ್ತಿಕೊಳ್ಳುತ್ತಿದ್ದವು. ನಿಜವಾದ ಅರ್ಥದಲ್ಲಿ ಅವರ ಮಾತು enlightening ಆಗುತ್ತಿದ್ದುದು ಹೀಗೆ.
ಭಾಷಣಕ್ಕಿಂತ ಬರವಣಿಗೆಯಲ್ಲೇ ಆಕರ್ಷಣೆ ಹೆಚ್ಚು. ಪೆಡಸೂ ಅಲ್ಲದ ಜಾಳೂ ಅಲ್ಲದ ಬಿಸುಪಿನ ಭಾಷೆ ಅವರದು. ಔಚಿತ್ಯ ಮೀರದ ಶಬ್ದಗಳ ಬಳಕೆಯನ್ನು ಅವರಿಂದಲೇ ಕಲಿಯಬೇಕು. ಹೊಗಳಿಕೆ, ತೆಗಳಿಕೆ ಎರಡನ್ನೂ ಮೀರಿದ ಅಪ್ಪಟ ಸಮದೃಷ್ಟಿ. ಪ್ರಶಂಸೆಯ ವಿಷಯದಲ್ಲಿ ಕೊಂಚ ಜಿಪುಣತೆಯ ಕಡೆಗೇ ವಾಲುವರು. ದೋಷವಿದ್ದಲ್ಲಿ ಅಷ್ಟೇ ನವಿರು.
ಇತ್ತೀಚಿನ ವರ್ಷಗಳಲ್ಲಿ ಬೆಂಗಳೂರಿನ ಅನನ್ಯ ಸಂಸ್ಥೆ ಅವರ ಹೃದಯಕ್ಕೆ ಅತ್ಯಂತ ಸಮೀಪವಾಗಿತ್ತು. ಅವರದೇ ಹೆಸರನ್ನು ಪಡೆದು ಧನ್ಯವಾಗಿರುವ ಗ್ರಂಥ ಭಂಡಾರಕ್ಕೆ ಅವರು ನೀಡಿದ ಭೇಟಿಗಳೆಷ್ಟೊ! ಪ್ರತಿಯೊಂದು ಪುಸ್ತಕವನ್ನು ಬೇರೆಯವರು (ಸ್ವತಃ ದೃಷ್ಟಿ ಸೌಕರ್ಯವಿಲ್ಲದ್ದರಿಂದ) ತೆಗೆದು ಶೀರ್ಷಿಕೆಯನ್ನು ಓದುತ್ತಿದ್ದಂತೆಯೇ ಅದರ ಒಟ್ಟು ಜಾತಕ ಅವರ ಬಾಯಿಂದ ತತ್‌ಕ್ಷಣ ಹೊರ ಬೀಳುತ್ತಿತ್ತು. ಅವರ ಸ್ವಂತ ಸಂಗ್ರಹದಲ್ಲಿನ ಸುಮಾರು ೨೦೦೦ ಪುಸ್ತಕಗಳ ಕತೆಯೂ ಇದೇ.
ಬ್ರಹ್ಮಚಾರಿಗಳಾದ ಶಾಸ್ತ್ರಿಗಳ ಮನೆಯ ಇನ್ನುಳಿದ ಸದಸ್ಯರ ಬಗೆಗೆ ಹೇಳದಿರುವುದು ಸಾಧ್ಯವಿಲ್ಲ. ತನ್ನದೇ ವೃದ್ಧಾಪ್ಯ, ಅನಾರೋಗ್ಯವನ್ನು ಮೂಲೆಗೊತ್ತಿ ರೋಗಿಗಳ ಶುಶ್ರೂಷೆ ಮಾಡುವ ನಿಃಸ್ವಾರ್ಥತೆ, ಸಹನೆಗಳ ಪ್ರತಿಮೂರ್ತಿಯಾದ ಸೋದರಿ ಲಲಿತಮ್ಮ; ದೀರ್ಘಕಾಲದ ಯಾತನಾಮಯ ಬದುಕನ್ನು ಧೈರ್ಯದಿಂದ ಎದುರಿಸಿ ನೋವನ್ನು ನುಂಗಿ ನಗಲೆತ್ನಿಸುತ್ತಿದ್ದ. ಸೋದರಿಯ ಮೂವರು ಹೆಣ್ಣು ಮಕ್ಕಳಲ್ಲಿ ಕೊನೆಯವರಾಗಿದ್ದು ಕಳೆದ ವರ್ಷವಷ್ಟೆ ಕಣ್ಮರೆಯಾದ ಸರೋಜಾ; ಸನ್ನಿವೇಶಕ್ಕೆ ತಕ್ಕಂತೆ ಪುರುಷ, ಸ್ತ್ರೀಪಾತ್ರಧಾರಿಗಳಾಗಿ ಒಳ ಹೊರಗೆ ದುಡಿಯುತ್ತಾ ಕಷ್ಟ ಪರಂಪರೆಯ ನಡುವೆಯೂ ಆತ್ಮೀಯತೆಯ ಅಪ್ಯಾಯತೆಯನ್ನು ಕಳೆದುಕೊಳ್ಳದ ಜಯಾ ಮತ್ತು ಶಾಂತಾ (ಸೋದರಿಯ ಪುತ್ರಿಯರು).
ತೀವ್ರ ದೇಹಾಲಸ್ಯದಿಂದ ಬಾಧೆಪಡುವಾಗಲೂ ಬಿ.ವಿ.ಕೆ. ಅವರಲ್ಲಿ ಕುಂದದ ಚೈತನ್ಯ-ಜೀವನೋತ್ಸಾಹಗಳು ಎಂತಹ ನಿರಾಶಾವಾದಿಗಳನ್ನೂ ನಾಚಿಸುವಂಥದ್ದು. ಸುಮಾರು ಎರಡು ವರ್ಷಗಳಷ್ಟು ದೀರ್ಘವಾದ ಹೋರಾಟದಲ್ಲಿ ಕೊನೆಗೆ ಕಾಲನದೇ ಮೇಲುಗೈ. ಮರಣ ಸೆಪ್ಟೆಂಬರ್‌, ೨೨ ೨೦೦೩. ಆದರೆ, ಬಿ.ವಿ.ಕೆ. ಇನ್ನಿಲ್ಲ ಎನ್ನಬಹುದೇ! ದೇಹಕ್ಕಳಿವುಂಟು ಗುಣಕ್ಕಳಿವಿಲ್ಲ. ಹತೇಷು ದೇಹೇಷು ಗುಣಾ ಧರಂತೇ.
ಕೃಪೆ: ಅನನ್ಯ ಅಭಿವ್ಯಕ್ತಿ ಸಂಪುಟ ೬, ಸಂಚಿಕೆ ೩, ಅಕ್ಟೋಬರ್ ೨೦೦೩, ಮುರಳಿ ವಾಣಿ.
 
ಚಿಂತಲಪಲ್ಲಿ ರಾಮಚಂದ್ರರಾವ್‌
ಸುಮಾರು ೧೯೩೨ನೇ ಇಸವಿ. ಮದ್ರಾಸಿನ ಹಿಂದೂ ಪತ್ರಿಕೆ ಕನ್ನಡ ನೆಲದ ಯುವ ಕಲಾವಿದನ ಬಗ್ಗೆ ಬರೆದಿದೆ. ಚಂಬೈಯವರ ಶಾರೀರ, ಜಿ.ಎನ್‌.ಬಿ. ರವರ ಬಿರ್ಕಾ ಮತ್ತು ಫ್ಯಾಷನ್‌, ಅರಿಯಾಕ್ಕುಡಿಯವರ ವಿದ್ವತ್ತು; ಈ ಮೂರು ಅಂಶಗಳು ಮಿಳಿತವಾದ ಹದವಾದ ಮಿಶ್ರಣ ಈ ಯುವಗಾಯಕನದ್ದು, ಈ ಗಾಯಕನ ಬಾಯಲ್ಲಿ ಸರಸ್ವತಿ ನಲಿದಾಡುತ್ತಿದ್ದಾಳೆ. ಅಂದಿನ ಗಾಯನಕ್ಕೆ ಮೈಸೂರು ಟಿ. ಚೌಡಯ್ಯನವರ ಪಿಟೀಲು, ಫಾಲ್ಗಾಟ್‌ ಮಣಿ ಅಯ್ಯರ್ ರವರ ಮೃದಂಗ, ವಿಲ್ವಾದ್ರಿ ಅಯ್ಯರ್ ರವರ ಘಟ, ದಕ್ಷಿಣಾಮೂರ್ತಿ ಪಿಳ್ಳೆಯವರ ಖಂಜರಿ”[ವಿವರಣೆಗೆ ನೋಡಿ; ‘ಕನ್ನಡ ಪ್ರಭ’ ಎಂ.ಎ. ಜಯರಾಮರಾವ್‌ ೧೪.೭.೧೯೮೫].
ಇಂತಹದೊಂದು ಪ್ರಸಿದ್ಧ ಪತ್ರಿಕೆಯ ಪ್ರಶಂಸೆಯನ್ನು ಪಡೆದ ತನ್ನ ನೆಲದ ಯುವ ಗಾಯಕನ ಬಗ್ಗೆ ಮೈಸೂರು ರಾಜ್ಯ ಅಚ್ಚರಿಯಿಂದ ಕಣ್ಣರಳಿಸಿತು. ಅಂದೇ ಅಂದಿನ ಪ್ರಭುಗಳಾಗಿದ್ದ ಶ್ರೀ ನಾಲ್ವಡಿ ಕೃಷ್ಣರಾಜ ಒಡೆಯರು ದೂತರನ್ನಟ್ಟಿ ಕರೆಸಿ ಆ ಯುವಕನ ಸಂಗೀತವನ್ನು ಕೇಳಿ ಆನಂದಿಸಿ ಆಸ್ಥಾನಕ್ಕೆ ತೆಗೆದುಕೊಂಡರು. ಇಂತಹ ಅಪರೂಪದ ಸಂದರ್ಭವನ್ನು ಮೈಸೂರ ಆಸ್ಥಾನದಲ್ಲಿ ಸೃಷ್ಟಿಸಿದ ಕಲಾವಿದರು ಚಿಂತಲಪಲ್ಲಿ ರಾಮಚಂದ್ರರಾಯರು.
ಪರಂಪರೆಯ ಕುಡಿ: ಎಂಟು ಶತಮಾನಗಳ ಅವ್ಯಾಹತ ಸಂಗೀತ ವಾಹಿನಿಯನ್ನುಳ್ಳ ಚಿಂತಲಪಲ್ಲಿ ಪರಂಪರೆಯಲ್ಲಿ, ಆ ಕಲಾದೇಗುಲದ ಆಧಾರಸ್ತಂಭವಾಗಿ ಕಾಲ ಕಾಲಕ್ಕೆ ಸಂಗೀತರಾಯ ತಿಮ್ಮಣ್ಣ, ಗವಿರಂಗಪ್ಪನವರು ಹೊರಹೊಮ್ಮಿದರೆ ಆ ದೇಗುಲದ ಕಲಶ ಪ್ರಾಯವಾಗಿ ಹೊರಹೊಮ್ಮಿದವರು ಚಿಂತಲಪಲ್ಲಿ ವೆಂಕಟರಾಯರು. ಆ ಕಲಾ ಕಲಶದ ಮೇಲಿನ ಅಪೂರ್ವ ಚಿಂತಾಮಣಿಯಂತೆ ಮೆರೆದವರು ಚಿಂತಲಪಲ್ಲಿ ರಾಮಚಂದ್ರರಾಯರು.
ಅಂದಿನ ಮಹಾವಿದ್ವಾಂಸರ ಪಂಕ್ತಿಯಲ್ಲಿದ್ದ ಚಿಂತಲಪಲ್ಲಿ ವೆಂಕಟರಾಯರು ಹಾಗೂ ರಾಮಕ್ಕನವರ ದ್ವಿತೀಯ ಪುತ್ರರಾಗಿ ೧೪,೧೧.೧೯೧೬ರಲ್ಲಿ ಇವರ ಜನನ. ವೆಂಕಟರಾಯರಿಗೆ ವೆಂಕಟಲಕ್ಷಮ್ಮನೆಂಬ ಮಗಳು, ತದನಂತರ ಸುಬ್ಬರಾಯರೆಂಬ ಜೇಷ್ಠ ಪುತ್ರರಿದ್ದು ನಂತರ ಜನಿಸಿದ ಮಗನಿಗೆ ತಮ್ಮ ಆರಾಧ್ಯ ದೈವ ಆಂಜನೇಯನ ಪ್ರಭು ಶ್ರೀರಾಮಚಂದ್ರನ ಹೆಸರನ್ನೇ ಇಟ್ಟರು. ಹೆಸರೂ ಅನ್ವರ್ಥವಾಗುವಂತೆ ಪಿತೃವಾಕ್ಯವನ್ನು ಪಿತನ ಕೀರ್ತಿಯನ್ನು ರಾಮಚಂದ್ರರಾಯರು ಹಾಗೆಯೇ ಬೆಳಗಿದರು ಸಹಾ. ರಾಮಚಂದ್ರರಾಯರ ನಂತರ ವೆಂಕಟರಾಯರಿಗೆ ಅಚ್ಚಮ್ಮ ಹಾಗೂ ಸೀತಮ್ಮನೆಂಬ ಹೆಣ್ಣು ಮಕ್ಕಳೂ ಇದ್ದರು. ಸಂಸ್ಕಾರದಿಂದ ಕುಟುಂಬದಲ್ಲಿ  ಎಲ್ಲರೂ ಸಂಗೀತಗಾರರಾಗಿದ್ದುದರಿಂದ ವೆಂಕಟರಾಯರ ಎಲ್ಲ ಮಕ್ಕಳೂ ಸಂಗೀತವನ್ನು ಚೆನ್ನಾಗಿಯೇ ಹಾಡುತ್ತಿದ್ದರು.
ಕದಲೇವಾಡುಗಾಡೇ ರಾಮುಡು: ವೆಂಕಟರಾಯರು ಶ್ಯಾನುಭೋಗ ವಂಶಸ್ಥರು. ತಮ್ಮ ನಂತರ ಮಕ್ಕಳಲ್ಲಿ ಶ್ಯಾನುಭೋಗಿಕೆಯೂ ಇರಲೆಂಬ ಆಶಯ. ದೊಡ್ಡ ಮಗ ಸುಬ್ಬರಾಯನೇನೋ ತಕ್ಕ ಮಟ್ಟಿಗೆ ಶಾಲೆಗೆ ಹೋಗತೊಡಗಿದ್ದ. ಆದರೆ ರಾಮಚಂದ್ರ ಮಾತ್ರ ಶಾಲೆಗೆ ಹೋದರೂ ಸಂಗೀತ, ಮನೆಯಲ್ಲಿದ್ದರೂ ಸಂಗೀತವೇ. ಒಳ್ಳೆಯ ಶಾರೀರ. ತ್ಯಾಗರಾಜರ ನಾರಾಯಣ ಗೌಳ ರಾಗದ ‘ಕಲೇವಾಡುಗಾಡೇ’ ಕೃತಿಯನ್ನು ಸೊಗಸಾಗಿ ಹಾಡುತ್ತಿದ್ದ. ಆಗ್ಗೆ ಮನೆಗೆ ನಾರಾಯಣ ಸ್ವಾಮಿ ಅಪ್ಪ, ಭೈರವಿ ಕೆಂಪೇಗೌಡ ಮುಂತಾದ ಮಹಾವಿದ್ವಾಂಸರುಗಳು ಚಿಂತಲಪಲ್ಲಿಗೆ ಬರುತ್ತಿದ್ದರು. ಅವರ ಮುಂದೆ ಮಗನನ್ನು ಹಾಡಿಸಲೋಸುಗ ವೆಂಕಟರಾಯರು ಮಗನಿಗೆ ನಾರಾಯಣಗೌಳದ ಕೃತಿಯನ್ನು ಹಾಡೆಂದರೆ ‘ನಾಲ್ಕಾಣೇ ಕೊಟ್ಟ ಹೊರತೂ ಹಾಡೆ’ ಎಂದು ಬಿಟ್ಟ. ಕೆಂಪೇಗೌಡರು “ಓಹೋ ಈಗಿನಿಂದ ಕಚೇರಿ ಸಂಪಾದನೆಯೋ? ಸಂಗೀತದಲ್ಲಿ ಒಳ್ಳೆಯ ಸಿದ್ಧಿ ಸಂಪಾದನೆ ಎರಡೂ ನಿನಗಾಗುತ್ತದೆ. ಹಿಡಿ ಈ ಕಾಸನ್ನು” ಎಂದು ತಮ್ಮಲ್ಲಿದ್ದ ಕಾಸನ್ನು ಕೊಟ್ಟು ‘ಈ ರಾಮ ಕಾಸು ಕೊಡುವವರೆಗೆ ಕದಲುವುದಿಲ್ಲ’ ಎಂದು ಅದೇ ಕೃತಿಯ ಸಾಲನ್ನು  ಹೇಳಿ, ಹಾಡಿಸಿ, ಕೇಳಿ ಸಂತೋಷಪಟ್ಟರು. ಅದೇ ವೇಳೆಗೆ ಭೈರಾಗಿಗಳಂತೆ ತಂಬೂರಿಯನ್ನು ಧರಿಸಿ ಊರು ಊರನ್ನು ಸುತ್ತುತ್ತ ಸಂಗೀತ ಹಾಡುತ್ತಲಿದ್ದ ಅವಧೂತಚರ್ಯೆಯ ಕರಪುಶೇಷಯ್ಯರೆಂಬ ಯೋಗಿಗಳು ವೆಂಕಟರಾಯರಿಗೆ ಆಪ್ತರಾಗಿದ್ದು ಅಲ್ಲಿಗೆ ಯೋಗಾಯೋಗದಂತೆ ಬಂದರು. ಬಂದವರೇ ‘ವೆಂಕಟರಾಯಪ್ಪ, ನಿನ್ನ ಮಗನಿಗೆ ಭವಿಷ್ಯ ಸಂಗೀತದಲ್ಲೇ ಇದೆ. ಮುಂದೆ ನೀವಿಬ್ಬರೂ ಸಮಾನಸ್ಕಂದರಾಗಿ ಹೋರಾಟ ಮಾಡಬೇಕಾಗಿ ಬರುವಷ್ಟು ಯೋಗ್ಯತೆ ಈ ಹುಡುಗನಿಗಿದೆ. ಆದ್ದರಿಂದ ಮಗನ ಅಭ್ಯುದಯವನ್ನು ಗಮನಿಸಬೇಕಾದ್ದು ತಂದೆಯ ಕರ್ತವ್ಯವಾದ್ದರಿಂದ ಇನ್ನು ನೀನು ಸಂಗೀತ ಕಚೇರಿ ಹೆಚ್ಚಾಗಿ ಕೊಡುವುದನ್ನು ನಿಲ್ಲಿಸು. ಕೇವಲ ಅರಮನೆ, ಗುರಮನೆ, ವಿಶ್ವಾಸಿಗಳಿಗೆ ಮಾತ್ರ ನಿನ್ನ ಸಂಗೀತ ಮೀಸಲಾಗಿರಲಿ. ಈ ತ್ಯಾಗಕ್ಕಾಗಿ ನನಗೊಂದು ತಂಬೂರಿ ದಾನ ಮಾಡಿ ಬಿಡು ಎಂದರು. ಅದಕ್ಕೆ ಒಪ್ಪಿದ ವೆಂಕಟರಾಯರು ತಂಬೂರಿದಾನ ಮಾಡಿ ಅಂದಿನಿಂದ ತಮ್ಮ ಸಂಗೀತವನ್ನು ತುಂಬಾ ಬೇಡಿದರೆ ಮಾತ್ರ ಕಚೇರಿ, ಇಲ್ಲದಿದ್ದರೆ ದೇವರ ಮುಂದೆ ಎಂಬ ಭಾವವನ್ನು ತಳೆದರು.
ವೆಂಕಟರಾಯರ ತಮ್ಮ ವೆಂಕಟಾಚಲಯ್ಯ ಎಂಬುವವರಿದ್ದರು. ಅವರಿಗೆ ಆಗ್ಗೆ ಮಕ್ಕಳಿಲ್ಲದ್ದರಿಂದ ಅಣ್ಣನ ಮಗ ರಾಮಚಂದ್ರರಾಯರನ್ನೇ ಮಗನಂತೆ ಸಾಕಿ ಬಾಲಪಾಠಗಳನ್ನು ಹೇಳಿಕೊಟ್ಟರು. ತಂದೆಯ ಬಳಿ ಪ್ರೌಢ ಶಿಕ್ಷಣ ಪಡೆದು ಎಂಟನೆಯ ವಯಸ್ಸಿನಲ್ಲೇ ಮಲ್ಲೇಶ್ವರದ ಗಣಪತಿಯ ದೇವಾಸ್ಥಾನದಲ್ಲಿ ರಾಮಚಂದ್ರರಾಯರು ಮೊದಲ ಕಚೇರಿ ನಡೆಸಿದರು. ತನ್ನ ಮಗನ ಭವಿಷ್ಯ ನೆನೆದು ವೆಂಕಟರಾಯರು ಹಿಗ್ಗಿದರು.
ಆಂಧ್ರ, ತಮಿಳುನಾಡು, ಮಲಯಾಳ ಬಾಣಿಗಳ ಸಂಗಮ: ವೆಂಕಟರಾಯರು ಆಗ್ಗೆ ಆಂಧ್ರದಲ್ಲಿ ಹೆಸರುವಾಸಿಯಾಗಿದ್ದು ಅಲ್ಲಿನ ಸಂಗೀತದ ವಿಶೇಷಗಳನ್ನೆಲ್ಲಾ ಅರಿತಿದ್ದು ತಮ್ಮ ಮಗನಿಗೆ ಧಾರೆಯೆರೆದಿದ್ದರು. ರಾಮಚಂದ್ರರಾಯರು ಆಗ್ಗೆ ಸಂಗೀತದಲ್ಲಿ ಅಭಿವೃದ್ಧಿ ಹೊಂದುತ್ತಿರುವುದನ್ನು ಕಂಡ ವೆಂಕಟರಾಯರ ಹಿತೈಷಿಗಳೂ ಖ್ಯಾತ ನ್ಯಾಯವಾದಿಗಳೂ ಆಗಿದ್ದ ಜಸ್ಟಿಸ್‌ ಸೋಮನಾಥ ಅಯ್ಯರ್, ನಾಗೇಶ ಅಯ್ಯರ್, ಸಾಹಿತಿ ಕೆ.ವಿ. ಅಯ್ಯರ್, ಪುಟ್ಟೂರಾಯರು (ಕೆ.ಕೆ. ಮೂರ್ತಿಗಳ ತಂದೆ) ಮೊದಲಾದವರು ರಾಮಚಂದ್ರರಾಯರನ್ನು ಮದ್ರಾಸಿನಲ್ಲಿ ಸ್ವಲ್ಪ ಕಾಲ ಅಭ್ಯಸಿಸಿ ಅಲ್ಲಿನ ಜನರಿಂದ ಶಹಭಾಸ್‌ಗಿರಿ ಗಿಟ್ಟಿಸಿದಲ್ಲಿ ಮಾತ್ರವೇ ಕನ್ನಡ ನೆಲ ಮನ್ನಣೆ ನೀಡುತ್ತದೆ. ಆದ್ದರಿಂದ ಅಲ್ಲಿಗೆ ತೆರಳಲು ಸೂಚಿಸಿದರು. ಈ ಮಾತು ರಾಮಚಂದ್ರರಾಯರ ಜೀವನದಲ್ಲಿಕ ನಿಜವೂ ಆಯಿತು. ಅಷ್ಟೇ ಅಲ್ಲದೆ ವೆಂಕಟರಾಯರಿಗೆ ತಮ್ಮ ಶೈಲಿಯ ಜೊತೆಗೆ ಮದ್ರಾಸಿನ, ಕೇರಳದ ಮಲಯಾಳ ಶೈಲಿಯ ಸಂಗೀತದ ಅಂಶಗಳನ್ನೂ ಮಗನಿಗೆ ತಿಳಿಸಿಕೊಟ್ಟು ಒಂದು ಹೊಸ ರೂಪವನ್ನು ಆ ಸಂಗೀತಕ್ಕೆ ಕೊಡುವ ಹಂಬಲ. ಹೀಗಾಗಿ ಫಾಲ್ಘಾಟ್‌ ಶೈಲಿಯ ಒಳ್ಳೆಯ ಗುರುಗಳಾಗಿದ್ದ ಫಾಲ್ಗಾಟ್‌ ಸೋಮೇಶ್ವರ ಭಾಗವತರಲ್ಲಿ ಹಾಗೂ ಮದ್ರಾಸಿನಲ್ಲಿ ಪೊನ್ನಯ್ಯ ಪಿಳ್ಳೆಯವರ ಹತ್ತಿರ ಶಿಕ್ಷಣ ಕೊಡಿಸಲು ಯೋಚಿಸಿ ಮಗನನ್ನು ಚಿದಂಬರದ ಅಣ್ಣಾಮಲೈ ವಿಶ್ವವಿದ್ಯಾನಿಲಯಕ್ಕೆ ಕರೆದುಕೊಂಡು ಹೋದರು.
ಅಣ್ಣಾಮಲೈ ವಿ.ವಿ.ಯಲ್ಲಿ ಸಂಗೀತ ಪ್ರಾಧ್ಯಪಕರಾಗಿದ್ದ ತಂಜಾವೂರು ಪೊನ್ನಯ್ಯ ಪಿಳ್ಳೈ ವೆಂಕಟರಾಯರನ್ನು ಬರಮಾಡಿಕೊಂಡು ರಾಮಚಂದ್ರರಾಯರ ಸಂಗಿತವನ್ನು ಕೇಳಿ ಇವನಿಗೆ ನಾನು ಏನು ಹೇಳಿಕೊಡುವುದಿದೆ? ಇವನಲ್ಲಿ ನಾನೇ ಕಲಿಯುವುದು ಬಹಳಷ್ಟಿದೆ! ಎಂದರಂತೆ. ಆದರೂ ವೆಂಕಟರಾಯರ ಆಗ್ರಹದ ಮೇರೆಗೆ ಒಪ್ಪಿಕೊಂಡ ಪೊನ್ನಯ್ಯನವರು ರಾಮಚಂದ್ರರಾಯರಿಗೆ ತಮ್ಮ ಮನೆಯ ಬಳಿ ಕೋಣೆಯೊಂದನ್ನು ಬಾಡಿಗೆಗೆ ಕೊಳ್ಳಲು ಹೇಳಿದರಂತೆ. ಬೆಳಿಗ್ಗೆ ತಾವು ಸಾಧನೆ ಮಾಡುವಗ ರಾಮಚಂದ್ರರಾಯರನ್ನೂ ಕರೆಸಿಕೊಂಡು ಚರ್ಚೆ ಮಾಡುತ್ತಾ ತಮ್ಮ ಅನೇಕ ರಚನೆಗಳನ್ನೂ ರಾಯರಿಗೆ ಪಾಠ ಹೇಳಿ ವಿಶ್ವ ವಿದ್ಯಾನಿಲಯದ ಸಂಗೀತದ ಕೋರ್ಸಿನ ಸರ್ಟಿಫಿಕೆಟ್‌ ನೀಡಿ ಆಶೀರ್ವಾದಿಸಿದರಂತೆ. ಅಲ್ಲಿಂದ ಮತ್ತೆ ತಾಯ್ನಾಡಿಗೆ ಮರಳಿದ ರಾಯರು ಫಾಲ್ಗಾಟ್‌ ಸೋಮೇಶ್ವರ ಭಾಗವತರಲ್ಲಿ ವಿದ್ಯಾಭ್ಯಾಸ ಮುಂದುವರೆಸಿದರು. ಭಾಗವತರು ಮಲೆಯಾಳ ರಾಜ್ಯದಿಂದ ಬೆಂಗಳೂರಿಗೆ ಬಂದು ನೆಲೆಸಿದ್ದು ಅನೇಕ ಶಿಷ್ಯರುಗಳನ್ನು ನೀಡಿದ್ದಾರೆ. (ಭಾಗವತರು ವಿದ್ವಾನ್‌ ಟಿ.ಎ.ಎಸ್‌ ಮಣಿಯವರ ತಂದೆ ಅರುಣಾಚಲ ಭಾಗವತರ ಅಣ್ಣ) ಭಾಗವತರಲ್ಲಿ ಅನೇಕ ವರ್ಷದ ಅಭ್ಯಾಸದ ಜೊತೆಗೆ ಆಗ್ಗೆ ತಮಗಿದ್ದ ಪ್ರತಿಭೆ ಪಾಂಡಿತ್ಯ, ಕಂಚು ಶಾರೀರದಿಂದಾಗಿ ದಕ್ಷಿಣಾದ್ಯಂತ ಕಚೇರಿಗಳನ್ನು ನೀಡತೊಡಗಿದರು. ರಾಮಚಂದ್ರರಾವ್‌ ಟಿ. ಚೌಡಯ್ಯ, ಎಚ್‌. ಪುಟ್ಟಾಚಾರ್, ಇಲ್ಲವೇ ರಾಮಚಂದ್ರರಾವ್‌ ಆರ್.ಆರ್. ಕೇಶವಮೂರ್ತಿ, ಅಯ್ಯಾಮಣಿ ಅಯ್ಯರ್- ಈ ತಂಡವು ಸಂಗೀತ ದಕ್ಷಿಣ ದೇಶದಲ್ಲಿ ಮನೆಮಾತಾಯಿತು.
ಮೈಸೂರು ಅರಸರ ಕರೆ: ಆಗ್ಗೆ ರಾಮಚಂದ್ರರಾಯರ ಗಾಯನ ವೈಖರಿಯನ್ನು ಬಹುವಾಗಿ ಮೆಚ್ಚಿಕೊಂಡಿದ್ದ ಟಿ. ಚೌಡಯ್ಯನವರು ತಮ್ಮೊಂದಿಗೆ ರಾಯರನ್ನು ಮದ್ರಾಸಿಗೆ ಕರೆದುಕೊಂಡು ಹೋದರು. ಅಲ್ಲೆಲ್ಲ ರಾಯರ ಕಚೇರಿ ನಡೆಯಿತು. ಅಲ್ಲಿನ ಕಚೇರಿಯೊಂದರಲ್ಲಿ ರಾಯರು ಹಾಡಿದ ಅಸಾವೇರಿ ರಾಗ ಹಾಗೂ ರಾರಾ ಮಾಯಿಂಟಿದಾಕಾ ಕೃತಿಯನ್ನು ಹಿಂದೂ, ಪತ್ರಿಕೆಯಲ್ಲಿ ವಿಶೇಷವಾಗಿ ಮೇಲೆ ಪ್ರವೇಶಿಕೆಯಲ್ಲಿ ಹೇಳಿದಂತೆ ವರ್ಣಿಸಲಾಗಿತ್ತು. ಆಗಿನ ಮೈಸೂರು ಅರಸರಾಗಿದ್ದ ನಾಲ್ವಡಿ ಕೃಷ್ಣರಾಜ ಒಡೆಯರು ಮದ್ರಾಸಿನಲ್ಲಲಿ ನಡೆಯುವ ಸಂಗೀತಗಳ ವಿಮರ್ಶೆಯನ್ನೆಲ್ಲಾ ಹಿಂದೂ ಪತ್ರಿಕೆಯಲ್ಲಿ ಓದುತ್ತಿದ್ದರು. ಅದರಲ್ಲಿ ತಮ್ಮ ರಾಜ್ಯದ ಯುವ ಕಲಾವಿದನ್ನು ಹೀಗೆ ಹೊಗಳಿದ್ದನ್ನು ಕಂಡು ಆಶ್ಚರ್ಯಪಟ್ಟು, ಇದುವರೆಗೆ ಈತನ ಬಗ್ಗೆ ನನಗೇಕೆಕ ಗಮನ ಬರಲಿಲ್ಲ? ಎಂದು ಕೊಂಡು ಇನ್ನು ೨೪ ಗಂಟೆಗಳ ಒಳಗಾಗಿ, ಆ ಬಾಲಕಲನ ಸಂಗೀತವನ್ನು ತಾವು ಕೇಳಬೇಕೆಂದು ಆಜ್ಞಾಪಿಸಿ ದೂತರನ್ನಟ್ಟಿದರು . ಆ ವೇಳೆಗೆ ಮದರಾಸಿನ ಕಚೇರಿಗಳನ್ನು ಮುಗಿಸಿ ರಾಮಚಂದ್ರರಾಯರು ಕಲ್ಲಿಕೋಟೆಗೆ ಹೋಗಿದ್ದರು. ದೂತರು ಬರಿಗೈಯಲ್ಲಿ ಬಂದರು . ಕೊನೆಗೆ ಕಲ್ಲಿಕೋಟೆಯ ಸಭೆಯಲ್ಲಿ ರಾಯರಿಗೆ ರಾಜಮಾಣಿಕ್ಯಂ ಪಿಳ್ಳೆಯವರ ವಾದ್ಯವಿರುವುದನ್ನು ಪತ್ತೆ ಹಚ್ಚಿದ ಮುತ್ತಯ್ಯ ಭಾಗವತರು ಅಂತೂ ಇಂತೂ ಶ್ರಮಿಸಿ ಅವರ ಜಾಡನ್ನು ಪತ್ತೆ ಮಾಡಿ ಕರೆಸಿದರು.
ನ ಭೂತೋ ನ ಭವಿಷ್ಯತಿ: ಮೈಸೂರು ಅರಸರು ಸಂಗೀತ ಕೇಳುತ್ತಿದ್ದ ಪರಿಯೆಂದರೆ, ಕಾಲುಗಂಟೆಗೇ ಅವರು ಪರಾಕು ಆದರೆ (ಎದ್ದು ಬಿಟ್ಟರೆ) ಸಂಗೀತ ಪ್ರಯೋಜನವಿಲ್ಲ; ಅರ್ಧಗಂಟೆ ಕೇಳಿದರೆ ಸುಮಾರಾದ ಸಂಗೀತ; ಮುಕ್ಕಾಲು ಗಂಠೆ ಕೇಳಿದರೆ ಆ ಸಂಗೀತ ಬಹು ಉತ್ತಮ ಸಂಗೀತ; ಒಂದು ಗಂಟೆ ಕಚೇರಿಕ ಕೇಳಿದ್ದಂತೂ ಒಂದಿಬ್ಬರು ಮೂವರದ್ದು ಮಾತ್ರ ; ಆದರೆ ರಾಮಚಂದ್ರರಾಯರ ಕಚೇರಿಯಂತೂ ಮೈಸೂರು ಸಂಸ್ಥಾನದಲ್ಲೇ ದೊಡ್ಡ ದಾಖಲೆ ಸೃಷ್ಟಿಸಿಬಿಟ್ಟಿತು. ಸಂಗೀತೋಪಾಸಕರಾದ ಪ್ರಭುಗಳು ತಮ್ಮ ಖಾಸಗಿ ದಿವಾನ್‌ಖಾನೆಯಲ್ಲಿಯೇ ರಾಯರ ಕಚೇರಿಯನ್ನೇರ್ಪಡಿಸಿ ಹೊರಗೆ ಧ್ವನಿವರ್ಧಕ ಹಾಕಿ ಜನರೆಲ್ಲ ಕೇಳುವಂತೆ ಮಾಡಿದರು. ಅಂದು ರಾಮಚಂದ್ರರಾಯರ ಕಚೇರಿಯನ್ನು ಪ್ರಭುಗಳು ಒಂದೂ ಮುಕ್ಕಾಲು ಗಂಟೆ ಕೇಳಿ ಆಸ್ಥಾನಿಕರನ್ನೆಲ್ಲ ಆಶ್ಚರ್ಯಕ್ಕೆ ಒಳಪಡಿಸಿದರು. ಪ್ರಭುಗಳು ಇಷ್ಟು ಹೊತ್ತು ಕಚೇರಿ ಕೇಳಿದ ದಾಖಲೆ ಹಿಂದೆ ಇಲ್ಲವಾಗಿತ್ತು; ಮುಂದೆಯೂ ಯಾರದ್ದು ಆಗಲಿಲ್ಲ; ಆ ಸಂಗೀತದ ನಂತರ “ಮಗೂ! ನೀನು ೧೬ ವರ್ಷದ ಹುಡುಗ, ಆದರೂ ಇಂದಿನಿಂದ ಆಸ್ಥಾನ ವಿದ್ವಾಂಸನಪ್ಪ ನೀನು, ನಾವು ಕರೆದಾಗೆಲ್ಲ ಬರಬೇಕು” ಎಂದು ಹೇಳಿ ಪೂರ್ವೋತ್ತರಗಳನ್ನು ವಿಚಾರಿಸಿ ವೆಂಕಟರಾಯರನ್ನೂ ಕರೆಸಿ ಅವರ ಸಂಗೀತವನ್ನೂ ಕೇಳಿ ಇಬ್ಬರನ್ನೂ ಆಸ್ಥಾನಕ್ಕೆ ತೆಗೆದುಕೊಂಡರು. ತಂದೆಗಿಂತ ಈ ವಿಷಯದಲ್ಲಿ ಮಗ ಮುಂದಾದ! ತಂದೆ ಮಕ್ಕಳಿಬ್ಬರ ಶೈಲಿಯೂ ವಿಭಿನ್ನವಾಗಿದ್ದುದನ್ನೇ ಗಮನಿಸಿದ ಪ್ರಭುಗಳು ಬಿರ್ಕಾ ತುಂಬಿದ ಹುರುಪಿನ ಶೈಲಿಯ ಇಕಂಚು ಶಾರೀರದ ರಾಮಚಂದ್ರರಾಯರ, ಹಾಗೆಯೇ ಗಜಗಾಂಭೀರ್ಯದ ವೆಂಕಟರಾಯರಿಬ್ಬರ ಶೈಲಿಗೆ ಮಾರು ಹೋಗಿ ಇಬ್ಬರದ್ದೂ ಒಂದು ಯುಗಳ ಗಾಯನವನ್ನು ಏರ್ಪಡಿಸಿ ತಂದೆ ಮಕ್ಕಳಿಬ್ಬರೂ ಪೈಪೋಟಿಯಿಂದ ಹಾಡುವುದನ್ನು ಕೇಳಿ ಸಂತಸಪಟ್ಟರು.
‘ಶ್ರೀ ರಾಘವಂ’ ಅಲೆ: ೧೯೪೭-೪೮ರಲ್ಲಿ ಜಿ.ಎನ್‌.ಬಿ. ಉಚ್ಛ್ರಾಯಸ್ಥಿತಿಯಲ್ಲಿದ್ದ ಕಾಲ. ಅವರ ಕಲ್ಯಾಣಿರಾಗದ ವಾಸುದೇವಯನಿ ರೆಕಾರ್ಡಿಗೆ ಬಹು ಬೇಡಿಕೆ. ಇಂತಹ ಸಮಯದಲ್ಲಿ ಕೊಲಂಬಿಯಾ ಗ್ರಾಮಫೋನ್‌ ಕಂಪೆನಿ ರಾಂಚಂದ್ರರಾಯರ ಕೆಲವು ಧ್ವನಿಮುದ್ರಿಕೆಗಳನ್ನು ಹೊರತಂದಿತು. ಓರಜೂಪು (ಕನ್ನಡ ಗೌಳ), ಶಿವೇ ಪಾಹಿಮಾಂ (ಕಲ್ಯಾಣಿ), ಸಾರಸದಳ ನಯನ (ಬಿಲಹರಿ), ಮುಟ್ಟಬೇಡ ಮುಟ್ಟಬೇಡ (ಧನ್ಯಾಸಿ) ಈ ವರೆಕು (ಶಂಕರಾಭರಣ), ಶ್ರೀರಾಘವಂ ಶ್ಲೋಕ (ರಾಗಮಾಲಿಕೆ)ಗಳನ್ನು ಮುದ್ರಿಸಿದ್‌ಆಗ ಅದಕ್ಕೆ ಬಹುಬೇಡಿಕೆ. ಅದಕ್ಕೆ ಟಿ. ಚೌಡಯ್ಯ, ಫಾಲ್ಘಾಟ್‌ ಮಣಿ ಅಯ್ಯರ್, ವಿಲ್ವಾದ್ರಿ ಅಯ್ಯರ್ ರ ಪಕ್ಕವಾದ್ಯ, ಅದರಲ್ಲೂ ಶ್ರೀರಾಘವಂ ಮುದ್ರಿಕೆಯಲ್ಲಿ ರಾಯರು ಹಾಡಿದ ಅಪಾರಗವಾದ ಬಿರ್ಕಾಗಳನ್ನು ಕೇಳಿ ನಾಗಸ್ವರದ ರಾಜರತ್ನಂ ಪಿಳ್ಳೈ ನಾನು ನುಡಿಸಿದಂತೆ ಈ ಹುಡುಗ ಹಾಡುತ್ತಾನೆಂದು ನೀಡಿದ ಶಹಭಾಷ್‌ಗಿರಿಯು ಪ್ರಚಾರವಾಗಿ ರಾಯರ ಕಚೇರಿಗೆ ಬಹುಬೇಡಿಕೆಗಳು ಬಂದವು.
ಮದ್ರಾಸಿನ ಅತಿ ಶ್ರೀಮಂತರಾದ ಚೆಟ್ಟಿಯಾರರೊಬ್ಬರ ಮನೆಯಲ್ಲಿ ಮದುವೆ ಸಂದರ್ಭ. ವರಪೂಜೆಯಂದು ರಾಮಚಂದ್ರರಾಯರದು, ಮದುವೆಯಂದು ಜಿ.ಎನ್‌.ಬಿ.,ಮಾರನೇ ದಿನ ಎಂ.ಎಸ್‌, ಸುಬ್ಬುಲಕ್ಷ್ಮಿಯವರ ಕಚೇರಿ ಏರ್ಪಾಟಾಗಿತ್ತು. ಅಂದು ರಾಮಚಂದ್ರರಾಯರು ಕಲ್ಯಾಣಿ ರಾಗವನ್ನು ಅದ್ಭುತವಾಗಿ ವಿಸ್ತರಿಸಿ ಏತಾವುನ್ನಾರ ಕೃತಿಯನ್ನು ಹಾಡಿದರಂತೆ. ಮಾರನೆಯ ದಿನ ಜಿ.ಎನ್‌.ಬಿ. ಸಹಾ ಕಲ್ಯಾಣಿಯನ್ನೇ ಹಾಡಲು ಪ್ರಾರಂಭಿಸಿದಾಗ ಮದುವೆಯ ಛತ್ರದ ಬಾಗಿಲಿನಲ್ಲಿದ್ದ ವ್ಯವಸ್ಥಾಪಕರು ಹಾಗೂ ಕೆಲವು ಶ್ರೋತೃಗಳು ಬಂದು ಜಿ.ಎನ್‌.ಬಿ.ಯವರಿಗೆ ಕೈಜೋಡಿಸಿ, ರಾಮಚಂದ್ರರಾಯರು ನೆನ್ನೆ ಹಾಡಿದ ಕಲ್ಯಾಣಿ, ಇನ್ನೂ ಕಿವಿಯಲ್ಲಿ ಮನಸ್ಸಿನಲ್ಲಿ ವಿಹರಿಸುತ್ತಿದೆ. ದಯಮಾಡಿ ಅದನ್ನು ಅಳಿಸುವ ಪ್ರಯತ್ನ ಮಾಡದಿರಿ ಎಂದರಂತೆ ಮತ್ತು ಜಿ.ಎನ್‌.ಬಿ. ಯವರ ಕಚೇರಿಯನ್ನೂ ಕೇಳಿ ಹೋಗಲು ಕುಳಿತಿದ್ದ ರಾಮಚಂದ್ರರಾಯರನ್ನು ತೋರಿಸಿದರಂತೆ. ಜಿ.ಎನ್‌.ಬಿ. ಆಗ ‘ಈ ಹುಡುಗ ಹಾಗೆ ಹಾಡುತ್ತಾನೆಯೇ? ಕೇಳಬೇಕೆಂದು ಹೇಳುತ್ತಾ ಬೇರೆ ರಾಗವನ್ನು ಹಾಡಿ ಮುಗಿಸಿ ಅಂದಿನ ರಾತ್ರಿಯೇ ರಾಯರ ‘ಶ್ರೀ ರಾಘವಂ’ ರೆಕಾರ್ಡನ್ನು ಕೇಳಿ, ಅದರಲ್ಲಿನ ಬಿರ್ಕಾಗಳನ್ನು ಆಲಿಸಿ ಸಂತಸಪಟ್ಟು, ಇನ್ನು ಮುಂದೆ ರಾಮಚಂದ್ರರಾಯರಿದ್ದಾಗ ಅವರ ಮೇಲಿನ ಗೌರವಾಭಿಮಾನದ ಕುರುಹಾಗಿ ಕಚೇರಿಯಲ್ಲಿ ನಾನು ಬಿರ್ಕಾಹಾಡುವುದಿಲ್ಲ ಎಂದರಂತೆ. ಈ ಸುದ್ದಿಯನ್ನು ತಿಳಿದು ಸಂತಸಪಟ್ಟ ನಾಲ್ವಡಿಯವರು ಜಯಚಾಮರಾಜ ಒಡೆಯರು ಮದುವೆಯ ಸಂದರ್ಭದಲ್ಲೂ ರಾಮಚಂದ್ರರಾಯರದೇ ಕಚೇರಿ ಆಗಬೇಕೆಂದು ಹಂಬಲಿಸಿ ಏರ್ಪಾಡು ಮಾಡಿ, ಆ ದಿನ ರಾಯರಿಗೆ ಸುವರ್ಣ ಪದಕ ಹಾಗೂ ತೋಡಾವನ್ನಿತ್ತು ಕಮ್ಮರ್ ಬಂದನ್ನು ಹೊದಿಸಿ ಸನ್ಮಾನಿಸಿದರು.
ಮೈಸೂರು ರಾಜ್ಯದ ಹಂಬಲ: ರಾಮಚಂದ್ರರಾಯರ ಆಗಿನ ಪ್ರಖ್ಯಾತಿಯನ್ನು ಕಂಡ ಶ್ರೇಷ್ಠ ನೃತ್ಯಪಟು ರುಕ್ಮಿಣಿದೇವಿ ಅರುಂಡೇಲ್‌ರವರು ರಾಯರನ್ನು ಮದ್ರಾಸಿಗೆ ವಾಸಕ್ಕೆ ಕರೆಸಿಕೊಳ್ಳಲು ಮಾಡಿದ ಪ್ರಯತ್ನವೆಲ್ಲಾ ವಿಫಲವಾಯಿತು. ಮದ್ರಾಸಿನಲ್ಲಿ ನೆಲೆನಿಂತರೆ ಅವರ ಭವಿಷ್ಯ ಅತ್ಯುತ್ತಮವಾಗಿರುತ್ತದೆಂದೂ ಬೇಕಾದರೆ ತಮ್ಮ ಕಲಾಕ್ಷೇತ್ರದ ಪ್ರಾಂಶುಪಾಲರಾಗಿ ಬರಬೇಕೆಂದು ಕರೆನೀಡಿದರೂ ರಾಯರು “ಮೈಸೂರು ರಾಜ್ಯದ ಮೇಲೆ ನನಗೆ ಜೀವ. ನಾನು ಇಲ್ಲೇ ಕಡೆ ತನಕಕ ಇರಬೇಕು. ಅನ್ನ ಇಟ್ಟ ನಾಡು ಇದು” ಎಂದು ಹೇಳಿ ಅವರ ಕೋರಿಕೆಯನ್ನು ವಿನಯದಿಂದ ತಿರಸ್ಕರಿಸಿದರಂತೆ.
ಛಲವಾದಿ ಹಾಘೂ ಸತ್ಯ ನಿಷ್ಠ ವ್ಯಕ್ತಿತ್ವ: ರಾಯರ ಸಂಗೀತ ಕಚೇರಿಗಳು ಆಗ್ಗೆ ತಿರುಚ್ಚಿ ಬಾನುಲಿಕೇಂದ್ರದಿಂದ ಪ್ರಸಾರವಾಗುತ್ತಿದದು ಮುಂದೆ ಮೈಸೂರು ಬೆಂಗಳೂರು ಕೇಂದ್ರಗಳಲ್ಲೂ ಪ್ರಸಾರವಾಗುತ್ತಿದ್ದವು. ಕೆಲಕಾಲ ನಂತರ ಆಕಾಶವಾಣಿಯ ಆಡಿಷನ್‌ ಪದ್ಧತಿಯಲ್ಲಿ ಆದ ಕೆಲವು ಪ್ರಮಾದಗಳಿಂದ ಡಿ. ಸುಬ್ಬರಾಮಯ್ಯ, ಚಂದ್ರಪ್ಪ ಮುಂತಾದ ಅನೇಕ ಹಿರಿಯರಿಗೆ ಆದಂತೆ ರಾಮಚಂದ್ರ ರಾಯರಿಗೂ ಅಸಮಾಧಾನಗಳುಂಟಾದವು. ಇದನ್ನು ರಾಯರು ಮಾತ್ರ ಸಹಿಸಲಿಲ್ಲ. ನ್ಯಾಯಾಲಯದ ಮೆಟ್ಟಿಲನ್ನೇ ಹತ್ತಿಬಿಟ್ಟರು . ತನ್ನ ವಿದ್ವತ್ತು ಯೋಗ್ಯತೆಗಳು ಯಾರಿಗೂ ತಲೆಬಾಗುವುದಿಲ್ಲವೆಂದು ಹರಿಹಾಯ್ದರು. ಇವರ ನಿರಂತರ ಛಲದಿಂದ ಕೂಡಿದ ಹೋರಾಟ ಇವರಿಗೆ ಜಯವನ್ನು ತಂದಿತು. ಬಾನುಲಿಕೇಂದ್ರ ಇವರಿಗಾದ ಅಸಮಾಧಾನಕ್ಕೆ ಕ್ಷಮೆ ಕೋರಿ ಉತ್ತಮ ದರ್ಜೆಯನ್ನು ನೀಡಿತು. ಇದು ಅವರ ಧೈರ್ಯಕ್ಕೆ ದ್ಯೋತಕ. ವ್ಯಕ್ತಿತ್ವದಲ್ಲೂ ತುಂಬಾ ಸರಳರಾಗಿ. ಸಜ್ಜನಿಕೆಯಿಂದ ಕೂಡಿದವರಾಗಿದ್ದರು. ಅವರ ಮೌಲ್ಯ ನಿಷ್ಠೆಯನ್ನು ಕುರಿತು ಬಿ.ವಿ.ಕೆ. ಯವರು (೨೧.೭.೧೯೮೫ ಪ್ರಜಾವಾಣಿ;ಪ ಕಲಾರಂಗ) ಹೀಗೆ ಅಭಿಪ್ರಾಯ ಪಡುತ್ತಾರೆ. “ರಾಮಚಂದ್ರಾರಾಯರದು ಸೌಜನ್ಯ ಸ್ವಭಾವ. ಗರ್ವವಿಲ್ಲ, ಸರಳ ಪ್ರಕೃತಿ. ಅನೇಕರಿಗೆ ವಿದ್ಯಾದಾನ ಮಾಡಿದ್ದಾರೆ. ಆದರೆ ಸ್ವಂತ ವಿಷಯವನ್ನು ಮೆರೆಸರು. ಹಳೆಯ ಮೌಲ್ಯಗಳ ಬಗೆಗೆ ನಿಷ್ಠೆ”.
ಅರವತ್ತರಲ್ಲೂ ಕುಗ್ಗದ ಕಾವು: ಈ ಶೀರ್ಷಿಕೆಯಡಿಯಲ್ಲಿ ಬಿ.ವಿ.ಕೆ. ಶಾಸ್ತ್ರಿಗಳು ರಾಯರ ಸಂಗೀತವನ್ನು ಕುರಿತು ಹೀಗೆ ಬರೆಯುತ್ತಾರೆ: “ರಾಮಚಂದ್ರರಾಯರು ಸಂಗೀತ ಕ್ಷೇತ್ರದಲ್ಲಿ ಒಂದು ತಾರಾಮಂಡಲದಂತೆ ಕಾಣಿಸಿಕೊಂಡರು. ವೇದಿಕೆಯ ಮೇಲೆ ಬಹುಕಾಲ ವಿಜೃಂಭಿಸಿದರು. ಈ ಶತಮಾನದ ೩-೪ನೆಯ ದಶಕಗಳಲ್ಲಿ ರಾಮಚಂದ್ರರಾಯರ ಕಚೇರಿಗಳಿಗೆ ಪರೀಕ್ಷೆಯಂತೆ ಜನ ನೆರೆಯುತ್ತಿದ್ದುದು ಅನೇಕರ ಅನುಭವ. ತೆಳುವಾದ ವ್ಯಕ್ತಿ. ಸಿಲ್ಕ್ ಜುಬ್ಬಾ, ಮಲ್ಲು ಪಂಚೆ, ವೇದಿಕೆಯ ಮೇಲೆ ಥಳಥಳಿಸುವ ವ್ಯಕ್ತಿ. ಹಾಡುಗಾರಿಕೆಯೂ ಆಷ್ಟೇ ಬಿಗಿ ಆದರೆ, ಲಾಲಿತ್ಯ ಪೂರ್ಣ. ಸಾಂಪ್ರದಾಯಿಕ ರುಚಿ ಮತ್ತು ಭಾವದಿಂದ ಕೂಡಿದ ರಾಗ ಪೋಷಣೆ ಕೀರ್ತನೆಗಳು ಅಚ್ಚು ಕಟ್ಟು. ಸ್ವರ ಪ್ರಸ್ತಾರವೂ ಅಷ್ಟೇ ಅಲಂಕಾರಯುತ. ಸ್ವರ ಸರಪಳಿಗಳೂ ಲೆಕ್ಕಾಚಾರದ ಗುಂಪುಗಳೂ ಉಂಟು. ಒಳ್ಳೆಯ ತಾಳನಿರ್ಣಯ. ಎಷ್ಟೇ ಆಗಲಿ, ರಾಮಚಂದ್ರರಾಯರು ಮೃದಂಗ ವಾದನವನ್ನು ಚೆನ್ನಾಗಿ ಅಭ್ಯಾಸ ಮಾಡಿದವರಲ್ಲವೇ, ಅವರ ಪಲ್ಲವಿಯ ಪ್ರಾವೀಣ್ಯಕ್ಕೆ ಇದೂ ಪೂರಕ.”
ಕೇವಲ ಚಿಕ್ಕ ವಯಸ್ಸಿನಲ್ಲಿಯೇ ಕಚೇರಿ ವೇದಿಕೆಯ ಮೇಲೆ ಪ್ರಕಾಶ ಮಾನವಾಗಿ ಕಾಣಿಸಿಕೊಂಡ ರಾಮಚಂದ್ರರಾಯರಿಗೆ ಕೆಲಸಮಯದಲ್ಲೇ ಕಚೇರಿಯ ತಂತ್ರ ಮತ್ತು ವೇದಿಕಾ ಕಲೆಯ ಮೇಲಿನ ಅಧಿಪತ್ಯ ಕರಗತವಾದುದರಲ್ಲಿ ಆಶ್ಚರ್ಯವಿಲ್ಲ. ಅವರದು ಬಾಲಪ್ರತಿಭೆ. ಕಚೇರಿಯಲ್ಲಿ ಗಾಯಕನಾಗಿ ಅವರ ಸ್ಥಾನ ಪ್ರಧಾನ. ಪಕ್ಕವಾದ್ಯಗಳು ಗಾಯಕನ ಕಲ್ಪನೆಗಳಿಗೆ ಪೂರಕವಾಗಿರಬೇಕೇ ವಿನಃ ಮೀರುವಂತಿರ ಬಾರದು. ಹಾಗಾಗುವಾಗ ಸ್ಥಿತಿಯನ್ನು  ಹತೋಟಿಯಲ್ಲಿಡಬೇಕಾದುದು ಗಾಯಕನ ಕರ್ತವ್ಯ. ಈ ರೀತಿಯ ನಡವಳಿಕೆ. ಆದುದರಿಂದ ಅವರ ಕಚೇರಿಯಲ್ಲಿ ಕೇಳಿ ಬರುತ್ತಿದ್ದುದು. ರಾಮಚಂದ್ರರಾಯರ ಕಲ್ಪನೆಯೇ ವಿನಾ ಪಕ್ಕವಾದ್ಯಗಳದಲ್ಲ. ಆದುದರಿಂದ ಅವರಿಗೆ ಯಾವ ಪಕ್ಕವಾದ್ಯಗಾರರೂ ಒಂದೇ, ನಿಭಾಯಿಸಬಲ್ಲ ಮನೋಧರ್ಮ.
ರಾಮಚಂದ್ರರಾಯರಿಗೆ ನುಡಿಸದ ಪಕ್ಕವಾದ್ಯಗಾರರೇ ಇಲ್ಲ. ಟಿ.ಚೌಡಯ್ಯ ಆರ್.ಆರ್. ಕೇಶವಮೂರ್ತಿ, ತಾಯಪ್ಪ, ಬಿ.ಟಿ..ರಾಜಣ್ಣ, ಚಿಕ್ಕಬಳ್ಳಾಪುರದ ಗೋವಿಂದ ಸ್ವಾಮಿ, ಶೇಷಗಿರಿರಾವ್‌, ಗುರುರಾಜಪ್ಪ, ಎಂ.ಎಸ್‌.ಸುಬ್ರಹ್ಮಣ್ಯಂ, ಮುಂತಾದ ನಮ್ಮ ನಾಡಿನವರೂ. ಲಾಲ್‌ಗುಡಿ ಜಯರಾಮನ್‌, ಗೋಪಾಲಕೃಷ್ಣನ್‌, ಆರ್.ಎಸ್‌.ಎಂ.ಎಸ್‌. ವಿ.ವಿ. ಸುಬ್ರಹ್ಮಣ್ಯಂ, ಎಂ.ಚಂದ್ರಶೇಖರನ್‌, ಅಳಗಿರಿಸ್ವಾಮಿ, ವೀರರಾಘವನ್‌, ದ್ವಾರಂ ಮುಂತಾದ ಹೊರ ನಾಡಿನವರೂ, ಲಯವಾದ್ಯದಲ್ಲಿ ಅಯ್ಯಾಮಣಿ ಅಯ್ಯರ್, ಪುಟ್ಟಾಚಾರ್, ರಾಮಾಚಾರ್, ಎಂ.ಎಸ್‌. ರಾಮಯ್ಯ, ಮೂಗಯ್ಯ , ಎಂ.ಎಲ್‌. ವೀರಭದ್ರಯ್ಯ, ಟಿ.ಎ. ಎಸ್‌. ಮಣಿ, ವಯ್ಯಾಪುರಿ, ಕೃಷ್ಣಮಣಿ, ಶಿಂಗಾರಂ ಪಿಳ್ಳೆ, ಪಳನಿ ಸ್ವಾಮಿ ಮುಂತಾದವರು ನಮ್ಮಲ್ಲೂ, ಹೊರನಾಡಿನ ಫಾಲ್ಗಾಟ್‌ ಮಣಿಅಯ್ಯರ್, ವಿಲ್ವಾದ್ರಿ ಅಯ್ಯರ್, ಪಳನಿ, ದಕ್ಷಿಣಾಮೂರ್ತಿ ಪಿಳ್ಳೆ, ಮುರುಗ ಭೂಪತಿ, ಕಾರೈಕ್ಕುಡಿಮಣಿ, ಶಿವರಾಮನ್‌, ಟಿ.ಕೆ. ಮೂರ್ತಿ, ಗುರುವಾಯೂರ್ ದೊರೈ, ಫಾಲ್ಘಾಟ್‌ ರಘು, ವೆಲ್ಲೂರು ರಾಮಭದ್ರನ್‌ ಮುಂತಾದ ಎಲ್ಲ ವಿದ್ವಾಂಸರೂ ಅವರಿಗೆ ಪಕ್ಕವಾದ್ಯ ನುಡಿಸಿರುವುದುಂಟು.
ಪ್ರಶಸ್ತಿ-ಸನ್ಮಾನಗಳು: ರಾಯರು ಪ್ರಶಸ್ತಿಗಳನ್ನೂ ಅವಕಾಶಗಳನ್ನೂ ಅರಸಿ ಬೆನ್ನಟ್ಟಿ ಹೋದವರಲ್ಲ. ಅರಸರ ಆಸ್ಥಾನ ವಿದ್ವಾಂಸರಾಗಿ ವಿಜೃಂಭಿಸಿದಾಗಲೂ, ಸ್ವಾತಂತ್ಯ್ರಾ ನಂತರ ತಮಗೆ ಸಿಗಬೇಕಾದ ಮನ್ನಣೆ ಗೌರವಗಳು ತಪ್ಪಿದಾಗಲೂ ಸರಸ್ವತಿಯ ಸೇವೆಯಲ್ಲಿ ವಿಚಲಿತರಾದವರಲ್ಲ. ಅವರಿಗೆ ಸಂಗೀತದಲ್ಲಿ ಈಗ್ಗೆ ಕಾಡುತ್ತಿರುವ ರಾಜಕಾರಣವನ್ನು ಕಂಡರೆ ಅಸಹ್ಯ. ಶಕ್ತಿ ಸಾಧನೆಯಿಲ್ಲದವರೂ ವಿಜೃಂಭಿಸುತ್ತಿವುದನ್ನು ಕಂಡಾಗ ನಕ್ಕರೂ ಅದು ಅವರಿಗೆ ಜಿಗುಪ್ಸೆ ತರುವಂಥದ್ದಾಗಿತ್ತು. ಸಂಗೀತ ಸಾಮ್ರಾಟ್‌ ಎಂಬ ಬಿರುದನ್ನು ಹೊಂದಿರುವ ತಾವು. ಈಗ ರಾಜರು ಹೇಗೆ ರಾಜ್ಯ ಹೋದರೂ ಗೌರವಕ್ಕೆ ಚ್ಯುತಿ ಬರದಂತೆ ಜೀವಿಸಿದರೋ ಹಾಗೆಯೇ ತಾವು ಇರಬೇಕೆಂಬ ಸಂಕಲ್ಪವನ್ನು ಹೊಂದಿದ್ದರು. ಇಷ್ಟಿದ್ದಾಗ್ಯೂ ಅವರ ಸಾಧನೆಯನ್ನು ಮನಗಂಡ ಸರ್ಕಾರ ಸಂಸ್ಥೆಗಳು ತಾವಾಗಿ ನೀಡಿದ ಸನ್ಮಾನಗಳನ್ನು ಮಾತ್ರ ಒಪ್ಪಿಕೊಂಡರು. ಅದರಲ್ಲಿ ಸೋಸಲೆ ವ್ಯಾಸರಾಜಮಠಾಧೀಶರಿಂದ ದೊರೆತ ಸ್ವರ್ಣಪದಕ, ಆಸ್ಥಾನ ಸಂಗೀತ ಚೂಡಾಮಣಿ, ೧೯೬೯ರ ಮೈಸೂರು ಸಂಗೀತ ನಾಟಕ ಅಕಾಡೆಮಿ ಪ್ರಶಸ್ತಿ, ಸಂಗೀತಕಲಾಭಿವರ್ಧಿನಿ ಸಭಾಪತಿಯ ಸನ್ಮಾನ, ೧೯೭೭ರಲ್ಲಿ ಬೆಂಗಳೂರು ಗಾಯನ ಸಮಾಜದ ಒಂಬತ್ತನೇ ಸಮ್ಮೇಳನಾಧ್ಯಕ್ಷರಾಗಿ ಸಂಗೀತ ಕಲಾರತ್ನಪ್ರಶಸ್ತಿ, ದೇಶದ ಹಿರಿಯ ಗಾಯಕರಾದ ಬಿ. ದೇವೇಂದ್ರಪ್ಪನವರು ಸನ್ಮಾನಿಸಿ ನೀಢಿದ ಸಂಗೀತ ಸಾಮ್ರಾಟ್‌ ಪ್ರಶಸ್ತಿ, ಶ್ರೀ ತ್ಯಾಗರಾಜ ಗಾನಸಭೆಯ ಕಲಾಭೂಷಣ ಹೀಗೆ ಹತ್ತು ಹಲವುಗಳನ್ನು ಹೆಸರಿಸಬಹುದು.
ದೊಡ್ಡ ಸಂಸಾರ– ಶಿಷ್ಯ ಕೋಟಿ: ರಾಮಚಂದ್ರರಾಯರದ್ದು ದೊಡ್ಡ ಕುಟುಂಬ-ಆರು ಜನ ಗಂಡು ಮಕ್ಕಳು, ಐದು ಜನ ಹೆಣ್ಣು ಮಕ್ಕಳನ್ನು ಹೊಂದಿದ ರಾಯರಿಗೆ ಸಹಧರ್ಮಿಣಿಯಾಗಿ, ಅವರ ಕಷ್ಟ ಕಾರ್ಪಣ್ಯಗಳ ಸಮಯದಲ್ಲೂ ಎಡೆಬಿಡದೆ ಸಹಕರಿಸಿದವರು ಲಕ್ಷ್ಮೀದೇವಮ್ಮನವರು. ಸುಮಾರು ನಲವತ್ತರಕ್ಕೂ ಹೆಚ್ಚಿನ ಮೊಮ್ಮಕ್ಕಳು, ಹದಿನೈದಕ್ಕೂ ಹೆಚ್ಚು ಮರಿಮಕ್ಕಳನ್ನು ಹೊಂದಿದ್ದರು. ರಾಯರು ಮಾಡಿದ ಮತ್ತೊಂದು ವಿಶೇಷವೆಂದರೆ ಎಲ್ಲಾ ಮಕ್ಕಳು, ಮೊಮ್ಮಕ್ಕಳಿಗೂ ಸಂಗೀತ ಶಿಕ್ಷಣವನ್ನು ನೀಡಿದ್ದು. ಅಷ್ಟೇ ಅಲ್ಲದೆ ವೆಂಕಟರಾಯರ ಮೊಮ್ಮಕ್ಕಳೂ ಸೇರಿದಂತೆ ಹತ್ತು ಹಲವು ಜನರು ಚಿಂತಲಪಲ್ಲಿಯ ಛಾತ್ರದಡಿಯಲ್ಲಿ ಕಲಾವಿದರಾಗಿ ಮನ್ನಣೆ ಪಡೆದಿದ್ದಾರೆ. ರಾಯರ ಚಿಕ್ಕಪ್ಪನ ಮಗ ದಿ. ಚಿಂತಲಪಲ್ಲಿ ವೆಂಕಟರಾಮಯ್ಯ, ಸೋದರಳಿಯಂದಿರಾದ ದಿ. ಚಿಂತಲಪಲ್ಲಿ ಕೃಷ್ಣಮೂರ್ತಿ ಮುಂತಾದವರಿಗೆ ಶಿಕ್ಷಣವನ್ನೂ ಸಂಗೀತ ಶಿಕ್ಷಣವನ್ನೂ ನೀಡಿದರು. ಮಕ್ಕಳಲ್ಲಿ ಹಿರಿಯವರಾದ ದಿ. ಚಿಂತಲಪಲ್ಲಿ ಸೂರ್ಯನಾರಾಯಣರಾಯರು ಖ್ಯಾತರಾಗಿದ್ದು ಚಂದ್ರಶೇಖರರೊಡನೆ ಸೇರಿ ಶಿವರಾಮನ್‌, ಟಿ.ಕೆ. ಮೂರ್ತಿ, ವೆಲ್ಲೂರು ರಾಮಭದ್ರನ್‌, ಎಂ.ಚಂದ್ರಶಶೇಖರನ್‌, ಟಿ. ರುಕ್ಮಿಣಿ ಮುಂತಾದಕ ದೊಡ್ಡ ಪಕ್ಕವಾದ್ಯಗಳೊಡನೆ ಕಚೇರಿ ನೀಡಿದ್ದರು. ರಾಯರ ಮಕ್ಕಳಲ್ಲಿ ಅಶ್ವತ್ಥನಾರಾಯಣ, ಚಂದ್ರಶೇಖರ್ ಮತ್ತು ಮಕ್ಕಳು, ಶ್ರೀನಿವಾಸ್‌, ಅಲ್ಲದೆ ಮೊಮ್ಮಗ ಶ್ರೀಕಾಂತಂನಾಗೇಂದ್ರ ಶಾಸ್ತ್ರೀ ಸಂಗೀತ ಕ್ಷೇತ್ರದಲ್ಲಿದ್ದಾರೆ.
ದೊಡ್ಡ ಸಂಸಾರದ ಜೊತೆಗೆ ಶಿಷ್ಯರನ್ನೂ ಮಕ್ಕಳಂತೆ ನೋಡಿಕೊಳ್ಳುತ್ತಿದ್ದ ಅವರು ಅಪಾರವಾದ ಶಿಷ್ಯ ಕೋಟಿಯನ್ನು ಸಂಗೀತ ಕ್ಷೇತ್ರಕ್ಕೆ ನೀಡಿದ್ದಾರೆ. ಅನೇಕ ಕಲಾವಿದರುಗಳಿಗೆ ಉದಾ: ಪಿಟೀಲು ಶೇಷಗಿರಿರಾವ್‌, ಪಳನಿಸ್ವಾಮಿ ಮುಂತಾದವರಿಗೆ ಮನೆಯಲ್ಲಿ ಅನ್ನವಿಟ್ಟು ಸಲಹಿದ್ದಾರೆ. ಅವರ ಶಿಷ್ಯರುಗಳಲ್ಲಿ ಎಂ.ಟಿ. ಶೆಲ್ವನಾರಾಯಣ, ಆರ್.ಚಂದ್ರಿಕಾ, ಪಿಟೀಲು ಭುವನೇಶ್ವರಯ್ಯ, ಮೈಸೂರು ಸಹೋದರಿಯರಾದ ಕಮಲಾ ಮತ್ತು ರಾಜಲಕ್ಷ್ಮಿ, ಹೊಳಲಿ ಲಕ್ಷ್ಮೀನರಸಿಂಹಶಾಸ್ತ್ರೀ, ಹಾವೇರಿ ವೈ. ಪ್ರಹ್ಲಾದಾಚಾರ್ಯ, ನಟಿ, ಗಾಯಕಿ ಬಿ. ಜಯಶ್ರೀ, ಎನ್‌.ಎಲ್‌. ಚೆಲುವರಾಜು, ಡಿ.ಆರ್. ಸರೋಜಾ, ಸೀತಮ್ಮ, ಕಮಲಮ್ಮ, ಭದ್ರಗಿರಿ ಕೇಶವದಾಸರು ಹಾಗೂ ಸರ್ವೋತ್ತಮ ದಾಸರು, ಕೆ.ಗುರುರಾಜ್‌, ವಾರುಣಿಜಯತೀರ್ಥಾಚಾರ್ ಮುಂತಾದವರು ಈ ಕ್ಷೇತ್ರದಲ್ಲಿ ಸೇವೆ ಸಲ್ಲಿಸುತ್ತಿದ್ದಾರೆ. ಈ ಚಿಂತಲಪಲ್ಲಿ ಬಾಣಿಯನ್ನು ಮುಂದುವರೆಸುವುದು ರಾಮಚಂದ್ರರಾಯರ ಬಹು ಮುಖ್ಯ ಅಭಿಲಾಷೆಗಳಲ್ಲೊಂದಾಗಿತ್ತು.
ರಾಮಚಂದ್ರರಾಯರಿಗಿದ್ದ ಇನ್ನೊಂದು ಆಸೆ, ತಾವು ಹಾಡುತ್ತಲೇ ಭಗವಂತಹ ಸಾನ್ನಿಧ್ಯವನ್ನು ಸೇರಬೇಕೆಂಬುದು. ಅದಕ್ಕೆ ಹೊಂದುವಂತೆ ೧೯೮೫ರ ಜುಲೈ ಒಂದರಂದು ಹಾಡುತ್ತಿರುವಾಗಲೇ ಅಸ್ವಸ್ಥರಾದರು. ಜುಲೈ ಎರಡರಂದು ಅವರ ಆತ್ಮ ಕುಸುಮ ಕಲಾಸರಸ್ವತಿಯ ಮುಡಿಗೇರಿತು. ಅವರ ನಿಧನಕ್ಕೆ ಕನ್ನಡದ ಪತ್ರಿಕೆಯೊಂದು ಹೀಗೆ ಸಂತಾಪ ಸಲ್ಲಿಸುತ್ತದೆ. ‘ಸಂಗೀತವನ್ನೆ ಉಸಿರಾಗಿಸಿಕೊಂಡಿದ್ದ, ಅದ್ವಿತೀಯ ಸ್ಥಾನ ಪಡೆದಿದ್ದ ಆ ಮಹಾನ್‌ ಕಲಾಜ್ಯೋತಿ, ನಂದಿ ಹೋಗಿದೆ. ಒಟ್ಟಿನಲ್ಲಿ ಚಿಂತಲಪಲ್ಲಿ ಗಾಯನ ಶೈಲಿಗೆ ಸಮ ಚಿಂತಲಪಲ್ಲಿ ಗಾಯನವೇ ಹೊರತು ಬೇರೆಯಲ್ಲ”

ಆರ್.ಎನ್‌. ದೊರೆಸ್ವಾಮಿ
ನಾದ ವೈವಿಧ್ಯಯಮಯವಾದ ಗಂಧರ್ವಲೋಕದಿಂದ ಕರುಣೆಯಿಂದ ಭೂಮಿಯಲ್ಲಿ ಜನ್ಮ ತಾಳಿ ಈ ಪ್ರಪಂಚದ ನಿತ್ಯ ಜೀವನದಲ್ಲಿ ಉಂಟಾಗುವ ಆಸೆ, ಆಕಾಂಕ್ಷೆ, ಅಸೂಯೆ, ಅಪನಂಬಿಕೆ, ಇಲ್ಲಸಲ್ಲದ ಅಪಖ್ಯಾತಿ, ಅವದೂರು, ಅದರಿಂದಾಗುವ ಅತೃಪ್ತಿ, ಆತಂಕಗಳನ್ನು ಕಳೆದು ಚೇತನ ಯುಕ್ತವಾದ ಸಂತೃಪ್ತಿಯನ್ನು ತರುವ ಮಾರ್ಗದರ್ಶನವೆಂದರೆ ಸಂಗಹಿತವನ್ನು ಕೊಡುವ ದೈವೀದತ್ತವಾದ ಸಂಗೀತ ಒಂದೇ ಎಂಬ ಸನ್ಮಾರ್ಗವನ್ನು ತೋರಿ ಕಾರ್ಯ ಮುಗಿಯಿತೆಂದು ದೇವ ಋಷಿಯ  ಕರಧೃತ ಮಹತಿಯಲ್ಲಿ ೧೭.೮.೨೦೦೨ ರಂದು ಐಕ್ಯರಾಗಿರುವವರು ವಿದ್ವಾನ್‌ ಆರ್.ಎನ್‌. ದೊರೆಸ್ವಾಮಿಯವರು.(ಲೇಖಕರ ಗುರುಗಳು)
ಸಂಗೀತಕಲಾರತ್ನ ವಿದ್ವಾನ್‌ ಆರ್.ಎನ್‌. ದೊರೆಸ್ವಾಮಿಯವರ ಜನನ, ೧೯೧೬ರ ಡಿಸೆಂಬರ್ ೧೨ ರಂದು, ರುದ್ರಪಟ್ಣದಲ್ಲಾಯಿತು. ತಂದೆ ನಾಲಾ ವೆಂಕಟರಾಮಯ್ಯ, ತಾಯಿ ಸಾವಿತ್ರಮ್ಮ. ತಂದೆಯವರು ಬಸವಾಪಟ್ಟಣದಲ್ಲಿ ಮಾಧ್ಯಮಿಕ ಶಾಲೆಯ ಮುಖ್ಯೋಪಾಧ್ಯಾಯರಾಗಿದ್ದರಿಂದ ಗುರುಗಳು ೧೯೨೮ರಲ್ಲಿ ಆಗಿನ ಲೋಯರ್ ಸೆಕೆಂಡರಿ ಪರೀಕ್ಷೆಯನ್ನು ಮುಗಿಸಿ ಪ್ರೌಢ ಶಿಕ್ಷಣಕ್ಕೆ ಹೊಳೆ ನರಸೀಪುರಕ್ಕೆ ಹೋದರು.
ಇವರಲ್ಲಿ ಸುಪ್ತವಾಗಿದ್ದ ಸಂಗೀತಾಭಿಲಾಷೆಯು ಅವರ ಮಾತೃಶ್ರೀಯವರ ಇಂಪಾದ ಗಾಯನವನ್ನು  ಕೇಳುವುದರಿಂದ ವೃದ್ಧಿಯಾಗುತ್ತಿತ್ತು. ಇವರು ಹೈಸ್ಕೂಲಿನ್ಲಲಿ ಓದನ್ನು ಮುಂದುವರಿಸುತ್ತಿದ್ದಾಗ, ಚಿದಂಬರಂನಲ್ಲಿ ಸಂಗೀತ ಶಿಕ್ಷಣ ಆರಂಭಿಸಲು ಉದ್ದೇಶಿಸಿರುವುದಾಗಿ ಇವರ ತಂದೆಯವರು ತೀರ್ಮಾನವಾಗಿ ತಿಳಿಸಿದರು. ಶಾಲಾ ವ್ಯಾಸಂಗದ ಆಕರ್ಷಣೆ ಒಂದು ಕಡೆ ಇದ್ದರೂ ತಂದೆಯವರ ಆಜ್ಞೆಯನ್ನು ಶಿರಸಾ ವಹಿಸಿ ಅವರೊಡನೆ ೧೯೩೦ ರಲ್ಲಿ ಚಿದಂಬರಂಗ ಪ್ರಯಾಣ ಬೆಳೆಸಿದರು. ಚಿದಂಬರಂನ ಕಾಲೇಜು ಬಹಳ ಶ್ರೇಷ್ಠಮಟ್ಟದ ಸಂಗೀತ ಕಾಲೇಜೆಂದು ಪ್ರಸಿದ್ಧವಾಗಿತ್ತು. ಕಾಲೇಜಿನ ಶಿಕ್ಷಕ ವರ್ಗದಲ್ಲಿ ಸುಪ್ರಸಿದ್ಧರಾದ ಸಭೇಶ ಅಯ್ಯರ್, ಪೊನ್ನಯ್ಯ ಪಿಳ್ಳೆ, ದೇಶಮಂಗಲಂ ಸುಬ್ರಹ್ಮಣ್ಯಂ ಮುಂತಾದವರಿದ್ದರು. ದೊರೆಸ್ವಾಮಿಯವರು ಇನ್ನೂ ತುಂಬಾ ಚಿಕ್ಕ ವಯಸ್ಸಿನವರಾಗಿದ್ದುದರಿಂದಲೂ ಇವರ ಶಾರೀರದ ಶ್ರುತಿ ಮಿಕ್ಕ ಹುಡುಗರಿಗೆ ಸರಿ ಹೊಂದದೆ ಇದ್ದುದರಿಂದಲೂ ಕಾಲೇಜಿಗೆ ಪ್ರವೇಶ ದೊರೆಯದೇ ಹೋಯಿತು. ನಂತರ ಹಿತೈಷಿಯೊಬ್ಬರ ಸಲಹೆಯಂತೆ ಸೇಲಂ ದೊರೆಸ್ವಾಮಿ ಐಯ್ಯಂಗಾರ್ಯರಲ್ಲಿ ಶಿಷ್ಯವೃತ್ತಿ ಮಾಡುವ ನಿರ್ಧಾರವಾಯಿತು. ಚಿದಂಬರಂನಿಂದ ಬಂದು ಸ್ವಲ್ಪಕಾಲ ತಂದೆ ತಾಯಿಯರೊಡನೆಯೂ ಸೋದರ ಸೋದರಿಯರೊಂದಿಗೂ ಇದ್ದು ಸೇಲಂಗೆ ಬಂದು ಸೇರಿದಾಗ ಅವರಿನ್ನೂ ಹದಿನೈದು ವರ್ಷದ ಬಾಲಕ. ಅಲ್ಲಿನ ಪ್ರಸಿದ್ಧ ವೈದ್ಯರೂ, ಇವರ ಕ್ಷೇಮಪಾಲಕರೂ ಆಗಿದ್ದ ಸೇಲಂ ಶ್ರೀನಿವಾಸಯ್ಯನವರ ಮೂಲಕವೇ ಸೇಲಂ ದೊರೆಸ್ವಾಮಿ ಐಯಂಗಾರ್ಯರಲ್ಲಿ ಶಿಷ್ಯವೃತ್ತಿ ದೊರೆತದ್ದು . ಪಾಠ ಶುರುವಗುವ ಮೊದಲು ಅನೇಕ ಕಠಿಣ ಪರೀಕ್ಷೆಗೆ ಒಳಗಾದರು. ಆದರೆ ತಾಳ್ಮೆ, ಶ್ರದ್ಧೆ, ಗುರುಭಕ್ತಿಗಳಿಂದ, ಗುರುಗಳಾದ ದೊರೆಸ್ವಾಮಿ ಐಯಂಗಾರ್ಯರ ಪ್ರೀತಿಗೆ ಪಾತ್ರರಾದರು. ಶಿಷ್ಯನಿಗೆ ಸಂಗೀತದ ಎಲ್ಲ ರಹಸ್ಯಗಳನ್ನೂ ನೂರಾರು ಕೃತಿಗಳನ್ನೂ ಪಾಠಮಾಡಿಸಿ, ಸಂಗೀತದ ಮೂಲಭೂತ ಅಂಶಗಳಾದ ನಾದ, ಶ್ರುತಿ, ಸ್ವರ, ರಾಗ, ತಾಳಗಳ ಬಗ್ಗೆ ಉತ್ಕಷ್ಟ ಜ್ಞಾನವನ್ನು ಬೆಳೆಸಿದರು. ಹೀಗೆ ಎರಡು ವರ್ಷ ಕಳೆದನಂತರ ವಯೋಧರ್ಮದಿಂದ ಶಾರೀರವು ಒಡೆದು ಹಾಡುವುದಕ್ಕೆ ಸಾಧ್ಯವೇ ಆಗದೆ ಅನಾರೋಗ್ಯದ ಕಾರಣ ಮತ್ತೆ ಊರಿಗೆ ಹಿಂತಿರುಗಿದರು. ನಾಲ್ಕೈದು ವರ್ಷಗಳು ಹಾಗೇ ಕಳೆದವು. ತಂದೆಯವರು ಇವರನ್ನು ವೀಣೆ ವಿದ್ವಾಂಸರನ್ನಾಗಿ ಮಾಡಬೇಕೆಂದು ಆಸೆ ಪಡುತ್ತಿದ್ದರು. ಈ ಮಧ್ಯೆ ವ್ಯವಸಾಯದಲ್ಲಿ ಮುತುವರ್ಜಿಯಿ೮ಂದ ಭಾಗವಹಿಸುತ್ತಿದ್ದರು. ೧೯೩೯ರಲ್ಲಿ ತಮ್ಮನಾದ ಸತ್ಯಮೂರ್ತಿ ಲೋಯರ್ ಸೆಕೆಂಡರಿ ಪರೀಕ್ಷೆಯಲ್ಲಿ ಉತ್ತೀರ್ಣನಾಗಿದ್ದು ಅವನನ್ನೂ ಇಂಜನಿಯರ್ ಪದವೀಧರನ್ನಾಗಿ ಮಾಡುವ ಆಸೆ ತಾಯಿಗೆ ಇದ್ದುದರಿಂದ (ಇವರು ಮಾಡಲಾಗದಿದ್ದ ಇಂಜನಿಯರ್ ಪದವಿಯನ್ನು ಅವನಾದರೂ ಮಾಡಬೇಕೆಂಬುದಾಗಿ) ಮೈಸೂರಿಗೆ ಪ್ರಯಾಣ ಬೆಳೆಸುವುದು ಅನಿವಾರ್ಯವಾಯಿತು.
ಇವರ ಸಂಸಾರ ಮೈಸೂರಿಗೆ ಬಂದು ನೆಲಸಿದ ವರ್ಷವೇ ಅಂದರೆ ೧೯೩೯ ಜೂನ್‌ನಲ್ಲಿ, ೨೩ನೇ ವರ್ಷದಲ್ಲಿ ಗೃಹಸ್ಥರಾದರು. ಅಂದಿನಿಂದ ಇಂದಿನವರೆಗೂ ಗುರುಪತ್ನಿಯವರು ಸದ್ಗೃಹಿಣಿಯಾಗಿ ಸಂಸಾರವನ್ನು ಅಚ್ಚುಕಟ್ಟಾಗಿ ನಿರ್ವಹಿಸುತ್ತಾ ಜೀವನದಲ್ಲಿ ಉಂಟಾದ ಸುಖ ದುಃಖಗಳಲ್ಲಿ ಭಾಗಿಯಾಗಿ ಜತೆ ಜತೆಗೆ ಎಡೆಬಿಡದೆ ನಿಂತು ಬೆಂಬಲಕೊಟ್ಟು ಸಾಧನೆಗೆ ಮುಖ್ಯ ಪ್ರೇರೇಪಣೆಯಾಗಿದ್ದಾರೆ ಎಂದು ಗುರುಗಳೇ ಹೇಳಿಕೊಂಡಿದ್ದಾರೆ.
ಆರ್.ಎನ್‌. ದೊರೆಸ್ವಾಮಿಯವರು ಹಿರಿಯರಾದ ವಿದ್ವಾನ್‌ ವೀಣಾ ವೆಂಕಟಗಿರಿಯಪ್ಪನವರಲ್ಲಿ ಶಿಷ್ಯವೃತ್ತಿ ಮಾಡಲು ಅತ್ಯಂತ ಆಸಕ್ತಿ ವಹಿಸಿ ಅವರಲ್ಲಿ ಬಿನ್ನವಿಸಿಕೊಂಡರು. ಅವರು, ತಮ್ಮ ಕಾರ್ಯ ಗೌರವಗಳಿಂದಾಗಿಯೂ ಇನ್ನೂ ಹಲವಾರು ಕಾರಣಗಳಿಂದಾಗಿಯೂ ಆರೋಗ್ಯದ ನಿಮಿತ್ತವಾಗಿಯೂ ತಪ್ಪಿಸಿಕೊಳ್ಳಲು ಮಾಡಿದ ಪ್ರಯತ್ನಗಳು ವಿಫಲವಾಗಿ, ಇವರ ಸತತ ಪ್ರಯತ್ನದಿಂದ ಶ್ರದ್ಧೆ, ವಿಧೇಯತೆಗಳಿಂದ ಸಂತೋಷಚಿತ್ತರಾಗಿಕ ಇವರನ್ನು ಶಿಷ್ಯನನ್ನಾಗಿ ಸ್ವೀಕರಿಸಿದರು. ಇಂತಹ ಗುರುಗಳನ್ನು ಪಡೆಯಲು ಪೂರ್ವಜನ್ಮದಲ್ಲಿ ತುಂಬಾ ಪುಣ್ಯ ಮಾಡಿರಬೇಕು. ಶಿಷ್ಯರನ್ನು ಸ್ವಂತ ಮಕ್ಕಳಂತೆಯೇ ಕಾಣುತ್ತಿದ್ದರು. ಪ್ರತಿಫಲಾಪೇಕ್ಷೆಯಿಲ್ಲದೆ ಮುಕ್ತ ಮನಸ್ಸಿನಿಂದ ವಿದ್ಯೆಯನ್ನು ಧಾರೆಯೆರೆಯುತ್ತಿದ್ದರು. ಚೆನ್ನಾಗಿ ಕಲಿಯುವ ಶಿಷ್ಯರನ್ನು ಕಂಡರಂತೂ ಅವರಿಗೆ ಪ್ರಾಣ. ದೊರೆಸ್ವಾಮಿಯವರು ಚುರುಕಾಗಿದ್ದುದರಿಂದ ಹಿರಿಯ ಗುರುಗಳಿಗೆ ಇನ್ನೂ ಉತ್ಸಾಹ. ಮೀಟು ಎಷ್ಟು ಮೃದುವಾಗಿರಬೇಕು, ಬೆರಳುಗಳನ್ನು ಹೇಗೆ ಬಿಡಿಸಬೇಕು, ತಂತಿಗಳ ನಾದ ಎಷ್ಟು ಹದವಾಗಿರಬೇಕು, ವರಸೆ ಕ್ರಮಗಳನ್ನು ಹೇಗೆ ಸಾಧನೆ ಮಾಡಬೇಕು ಮುಂತಾದ ವೀಣಾ ವಾದನ ತಂತ್ರಗಳನ್ನು ಬೋಧಿಸುತ್ತಿದ್ದರು. ಗುರುಕುಲವಾಸದ ಎರಡು ಮೂರು ವರ್ಷಗಳಲ್ಲೇ ವೀಣಾವಾದನದಲ್ಲಿ ಸಾಕಷ್ಟು ಪ್ರಗತಿ ಹೊಂದಿ ವೇದಿಕೆಯ ಮೇಲೆ ಬರುವಂತಾಗ ಬೇಕಾದರೆ ಇವರ ಸಾಧನೆ ಎಷ್ಟರ ಮಟ್ಟಿಗಿದ್ದಿತೆಂದು ಊಹಿಸಿಕೊಳ್ಳಬಹುದು.
೧೯೪೩ರಲ್ಲಿ ಮದ್ರಾಸ್‌ ಆಲ್‌ ಇಂಡಿಯಾ ರೇಡಿಯೋದಲ್ಲಿ ನುಡಿಸಲಾರಂಭಿಸಿದರು. ದಕ್ಷಿಣಭಾರತದ ಎಲ್ಲಾ ಬಾನುಲಿ ಕೇಂದ್ರಗಳಲ್ಲಿ ಬಿತ್ತರವಾಗುತ್ತಿದ್ದ ಕಾರ್ಯಕ್ರಮದಲ್ಲಿ ಗುರುಗಳ ಜೊತೆಗೆ ಭಾಗವಹಿಸುತ್ತಿದ್ದರು.
೧೯೪೫ರ ವೇಳೆಗಾಗಲೇ ಒಳ್ಳೆಯ ಪಾಠಗಳಿಂದ ನೂರಾರು ರೂಪಾಯಿ ಸಂಪಾದಿಸುತ್ತಾ ಸಂಸಾರದ ಜವಾಬ್ದಾರಿಯನ್ನು ಹೊರಲು ಸಮರ್ಥರಾಗಿದ್ದರು. ಮಾತಾಪಿತೃಗಳಿಗೆ ಎಣೆ ಎಲ್ಲದ ಸಂತೋಷ. ತಮ್ಮನ ಇಂಜಿಯರಿಂಗ್‌ ವಿದ್ಯಾಭ್ಯಾಸದ ಖರ್ಚನ್ನೂ ಇವರೇ ವಹಿಸಿಕೊಂಡಿದ್ದುದರ ಕಾರಣ ತಮ್ಮನೂ ಇವರನ್ನು ತಂದೆಯೋಪಾದಿಯಲ್ಲಿ ಪ್ರೀತಿ ಗೌರವಗಳಿಂದ ಕಾಣುತ್ತಿದ್ದರು.
೧೯೪೭ರಲ್ಲಿ ತಮ್ಮ ಗುರುಗಳ ಆಶೀರ್ವಾದದಿಂದ ಅರಮನೆಯಲ್ಲಿ ಆಸ್ಥಾನ ವಿದ್ವಾಂಸರಾದರು. ಶೀಘ್ರದಲ್ಲಿಯೇ ವಿದ್ವಾಂಸರ ಸಂಗೀತಗೋಷ್ಠಿಗೂ ಇವರ ಹೆಸರು ಸೇರ್ಪಡೆಯಾಯಿತು. ಮಹಾರಾಜರು ಮಾಡುವ ಪೂಜಾಕಾಲದಲ್ಲಿ ಆಸ್ಥಾನ ವಿದ್ವಾಂಶರು ಸೇವೆ ಸಲ್ಲಿಸುವುದು ಕಡ್ಡಾಯವಾಗಿತ್ತು. ಸಂಗೀತಕ್ಕೆ ಹೆಚ್ಚಿನ ಪ್ರೋತ್ಸಾಹ ಗೌರವಗಳು ಲಭಿಸುತ್ತಿದ್ದವು.
ತಮ್ಮ ಗುರುಗಳಾದ ವೀಣಾವೆಂಕಟಗಿರಿಯಪ್ಪನವರು ಸಂಗೀತ ಸಮ್ಮೇಳನಗಳಲ್ಲಿ ಭಾಗವಹಿಸಲು ಉತ್ತರ ಭಾರತದ ಪ್ರವಾಸ ಮಾಡುವಾಗಲೆಲ್ಲಾ ದೊರೆಸ್ವಾಮಿಯವರು ತಮ್ಮ ಗುರುಗಳ ಅಂಗ ರಕ್ಷಕರಾಗಿ ಹೋಗಿ ಭಾಗವಹಿಸುತ್ತಿದ್ದರು. ಆ ವೇಳೆಗೆ ಹಿಂದಿಯಲ್ಲಿ ರಾಷ್ಟ್ರಭಾಷಾ-ವಿಶಾರದ ಪರೀಕ್ಷೆಗಳಲ್ಲಿ ಪ್ರಥಮ ದರ್ಜೆಯಲ್ಲಿ ತೇರ್ಗಡೆಯಾಗಿದ್ದು ಚೆನ್ನಾಗಿ ಹಿಂದಿ ಮಾತಾಡಲು ಬರುತ್ತಿದ್ದುದರಿಂದಲೂ ಪ್ರವಾಸದ ಕಾರ್ಯಕ್ರಮಗಳನ್ನು ಏರ್ಪಡಿಸಿ ನಿರ್ವಹಿಸುವುದರಲ್ಲಿ ಉತ್ಸಾಹ, ಚಾಕಚಕ್ಯತೆ ಹೊಂದಿದ್ದುದರಿಂದಲೂ ಇವರಿಗೆ ಗುರುಗಳ ಜೊತೆಗೆ ಹೋಗಿ ಬರುವ ಸುಯೋಗ ಒದಗುತ್ತಿತ್ತು. ಪ್ರವಾಸ ಯಶಸ್ವಿಯಾಗಿದ್ದು ಅವರ ಜೊತೆಗೆ ಸಕಲ ರಾಜಭೋಗಗಳನ್ನು ಅನುಭವಿಸುತ್ತಿದ್ದರು.
ಆರ್.ಎನ್‌.ದೊರೆಸ್ವಾಮಿಯವರು ಒಂದೇ ವರ್ಷದ ಅವಧಿಯಲ್ಲಿ ತಮ್ಮ ಸಂಸಾರದಲ್ಲಿ ತಂದೆ, ತಾಯಿ, ಭಾವ ಮತ್ತು ಪುತ್ರ ಸಂತಾನವನ್ನು ಕಳೆದುಕೊಂಡು ದುಃಖತಪ್ತರಾದರು. ಮುಂದೆ ಎಲ್ಲವನ್ನೂ ನಿರ್ವಹಿಸುವ ಧೈರ್ಯವನ್ನೂ, ಸ್ಥೈರ್ಯವನ್ನೂ ಭಗವಂತನು ಇವರಿಗೆ ದಯಪಾಲಿಸಿದನು. ಮತ್ತೆ ಸಂತಾನ ಭಾಗ್ಯವನ್ನೂ ಕರುಣಿಸಿ ಸಂತೋಷ ಸಂಭ್ರಮಗಳನ್ನು ಅನುಗ್ರಹಿಸಿದನು.
ಅವರು ಮುಂದೆ ಸಂತಸದ ದಿನಗಳನ್ನು ಕಾಣುವಂತಾಯಿತು. ಮೈಸೂರು ಮಹಾರಾಣಿ ಕಾಲೇಜಿನಲ್ಲಿ ಪಾರ್ಟ್‌ ಟೈಂ ವೀಣೆ ಅಧ್ಯಾಪಕರಾಗಿ ನಿಯಮಿಸಲ್ಪಟ್ಟರು. ಖಾಸಗಿಯಾಗಿಯೂ ಇವರಲ್ಲಿಯೇ ಶಿಕ್ಷಣ ಪಡೆಯುತ್ತಿದ್ದ ಹಲವಾರು ವಿದ್ಯಾರ್ಥಿನಿಯರು ಅಲ್ಲಿಯೂ ಇವರ ಶಿಷ್ಯರಾಗಿ ತಯಾರಾದರು.
ಸಂಗೀತ ವೃತ್ತಿ ಜೀವನದಲ್ಲಿ ಬೇಡಿಕೆಯ ವಿದ್ವಾಂಸರಾಗಿಯೂ ಒಳ್ಳೆಯ ವೀಣಾ ಹಾಗೂ ಗಾಯನ ಶಿಕ್ಷಕರೆಂದೂ ಹೆಸರು ಪಡೆದಿದ್ದರು.
೧೯೪೫ ರಿಂದಲೇ ಮದರಾಸ್‌ ಆಲ್‌ ಇಂಡಿಯಾ ರೇಡಿಯೋ ಕಲಾವಿದರಾಗಿದ್ದು ವೀಣಾ ಕಾರ್ಯಕ್ರಮಗಳನ್ನೂ ನೀಡಲು ಪ್ರಾರಂಭಿಸಿದರು. ಧೀಮಂತ ಕಲಾವಿದರಾದ ವಿದ್ವಾನ್‌ ಟಿ. ಚೌಡಯ್ಯನವರ ನಿಕಟವರ್ತಿಯಾಗಿದ್ದು ಅವರೊಡನೆ ಅನೇಕ ಬಾರಿ ಸಹವೀಣಾ ವಾದನ ಮಾಡುವ ಸದವಕಾಶ ಪಡೆಯುತ್ತಿದ್ದರು. ಮದರಾಸಿನ ಮ್ಯೂಸಿಕ್‌ ಅಕ್ಯಾಡೆಮಿ ಸಮ್ಮೇಳನದಲ್ಲಿ ವಿದ್ವಾನ್‌ ಟಿ. ಚೌಡಯ್ಯನವರು ಅಧ್ಯಕ್ಯತೆ ವಹಿಸಿದ್ದ ವರ್ಷವಾದ ೧೯೫೭ರಲ್ಲಿ ತಾವೂ ಭಾಗವಹಿಸಿದ್ದು ಸಮ್ಮೇಳನಗಳಲ್ಲೂ, ಹಲವಾರು ರಾಮೋತ್ಸವ, ಗಣೇಶ ಚತುರ್ಥಿ ಮುಂತಾದ ಸಮಾರಂಭಗಳಲ್ಲೂ ಹಾಗೂ ಸಂಗೀತ ಸಭೆಗಳಲ್ಲೂ ವೀಣಾವಾದನ ಮಾಡಿ ತಮ್ಮ ಪ್ರತಿಭೆಯನ್ನು ಪ್ರದರ್ಶಿಸಿದ್ದರು.
೧೯೪೪ ರಿಂದ ೧೯೪೮ ರವರೆಗೆ ಇವರಿಗೆ ತಮ್ಮ ಗುರುಗಳ ಜೊತೆ ನಾಲ್ಕು ಬಾರಿ ಉತ್ತರ ಭಾರತ ಪ್ರವಾಸಮಾಡುವ ಅವಕಾಶ ಲಭಿಸಿತು. ರಾಯರ ಅನುಗ್ರಹದಿಂದ ಗುರುಗಳ ಜೊತೆಗೆ ಮಂತ್ರಾಲಯದಲ್ಲಿ ವೀಣಾವಾದನ ಮಾಡಿ ಫಲ, ಮಂತ್ರಾಕ್ಷತೆ ಖಿಲ್ಲತ್ತು ಹಾಗೂ ಸಂಭಾವನೆ ಪಡೆಯುವ ಭಾಗ್ಯ ದೊರೆಯಿತು.
ಮಧುಬೋಸ್‌ ಎಂಬ ಚಿತ್ರನಿರ್ಮಾಪಕರು ತಮ್ಮ ಭಾರತೀಯ ಸಂಗೀತ ವಾದ್ಯಗಳು ಎಂಬ ಸಾಕ್ಷ್ಯಚಿತ್ರಕ್ಕಾಗಿ ಗುರುಗಳ ವೀಣಾ ವಾದನವನ್ನು ಶಿಷ್ಯನ ಸಹವಾದನದೊಂದಿಗೆ ಚಿತ್ರೀಕರಿಸಿಕೊಂಡರು.
ರಾಜ ಸಂಸ್ಥಾನಗಳಾದಕ ಪಾಲಿಟನ್‌, ಭರತ್‌ಪುರ್ ಮುಂತಾಗಿ ಎಲ್ಲಾ ಸಂಸ್ಥಾನಗಳಲ್ಲೂ ವೀಣಾವಾದನ ನಡೆಸಿಕೊಟ್ಟು ಮಹಾರಾಜರುಗಳ ಕೃಪೆಗೆ ಪಾತ್ರರಾಗಿ, ರಾಜರುಗಳ ಸಮಾವೇಶದಲ್ಲೆಲ್ಲಾ ಗುರುಗಳೊಂದಿಗೆ ವೀಣಾವಾದನ ಕಾರ್ಯಕ್ರಮವನ್ನು ನಡೆಸಿಕೊಟ್ಟು ಸನ್ಮಾನ ಪಡೆದರು. ಗುರುಗಳೊಂದಿಗೆ ಸರಿಸಮಾನವಾಗಿ ಕುಳಿತು ವೀಣಾವಾದನ ಮಾಡುವುದು ಸುಲಭಸಾಧ್ಯವೇನಲ್ಲ. ಅದು ಕತ್ತಿಯ ಅಲುಗಿನಲ್ಲಿ ನಡೆಯುವಂತೆಯೇ ಸರಿ.
ಬೊಂಬಾಯಿ, ಜಯಪುರ, ಜೋಧ್‌ಪುರ ಎಲ್ಲಾ ಕಡೆಯಲ್ಲಿಯೂ ವೀಣಾ ನಿನಾದ ಮೊಳಗಿದ್ದೇ ಮೊಳಗಿದ್ದು. ಸಂಭ್ರಮವೋ ಸಂಭ್ರಮ. ಆದರಾತಿಥ್ಯಗಳಿಗೆ ಎಣೆಯೇ ಇಲ್ಲ. ಸನ್ಮಾನ ಸಂಭಾವನೆಗಳಿಗೆ ಕೊರತೆ ಇಲ್ಲ, ಹಾಗಿತ್ತು ಅಂದಿನ ಸುದಿನಗಳು.
ಸರಕಾರ ನಡೆಸುವ ಪರೀಕ್ಷಾ ಮಂಡಲಿಯ ಮುಖ್ಯ ಪರೀಕ್ಷಕರಾಗಿ ಸಮರ್ಪಕವಾಗಿ ಕಾರ್ಯ ನಿರ್ವಹಿಸಿದರು.
ಶ್ರೀ ಗಣಪತಿ ಸಚ್ಚಿದಾನಂದ ಸ್ವಾಮೀಜೀಯವರ ಆಶ್ರಮದಲ್ಲಿ ಸ್ವಾಮೀಜೀಯವರ ಅನುಗ್ರಹಕ್ಕೆ ಪಾತ್ರರಾಗಿ ಎರಡು ಬಾರಿ ಬಿರುದು ಖಿಲ್ಲತ್ತು ಮುಂತಾದುವನ್ನು ಪಡೆದಿದ್ದಾರೆ. ಇವರು ‘ಎ’ ದರ್ಜೆಯ ಕಲಾವಿದರಾಗಿ ಮೈಸೂರು, ಬೆಂಗಳೂರು ಆಕಾಶವಾಣಿಯಲ್ಲಿ ಹಲವಾರು ಕಾರ್ಯಕ್ರಮಗಳನ್ನು ನೀಡಿದ್ದಾರೆ ಹಾಗೂ ಅನೇಕ ವಿಶೇಷ ರೂಪಕಗಳು, ಭಾಷಣಗಳು, ಪಂಚವೀಣಾ ವಾದ್ಯಗೋಷ್ಠಿಗಳಲ್ಲೂ ಭಾಗವಹಿಸಿದ್ದಾರೆ.
ಸ್ಥಳೀಯವ ಕಲಾವಿದರಿಗೆ ಪ್ರೋತ್ಸಾಹ ನೀಡುವ ಸಲುವಾಗಿ ಮೈಸೂರು ನಗರದ ಎಲ್ಲಾ ವಿದ್ವಾಂಸರೂ ಸೇರಿ ೧೯೫೨ರಲ್ಲಿ ಪ್ರಾರಂಭಿಸಿದ ಸಂಗೀತ ಕಲಾಭಿವರ್ಧಿನಿ ಸಭಾದಲ್ಲಿ ಕಾರ್ಯದರ್ಶಿಯಾಗಿ ಸಭೆಯ ಎಲ್ಲಾ ಕಾರ್ಯ ಚಟುವಟಿಕೆಗಳಲ್ಲೂ ಸಕ್ರಿಯವಾಗಿ ಪಾಲ್ಗೊಂಡು ಸಭೆಯ ಮುನ್ನಡೆಗೆ ನಿಸ್ವಾರ್ಥ ಸೇವೆ ಸಲ್ಲಿಸಿದ್ದಾರೆ.
ಇವರ ಪ್ರತಿಭೆಗೆ ಪ್ರಶಸ್ತಿ ಪುರಸ್ಕಾರಗಳು ಇವರನ್ನು ಅರಸಿ ಬಂದಿವೆ. ಮೈಸೂರು ನಗರದ ಶ್ರೀ ಸರಸ್ವತಿ ಗಾನ ಕಲಾಮಂದಿರದವರು ನಡೆಸುವ ಶ್ರೀ ತ್ಯಾಗರಾಜ ಆರಾಧನಾ ಮಹೋತ್ಸವ ಸಂದರ್ಭದಲ್ಲಿ ವೈಣಿಕ ವಿದ್ಯಾವಾರಿಧಿ ಎಂಬ ಪ್ರಶಸ್ತಿಯನ್ನಿತ್ತು ಗೌರವಿಸಿದ್ದಾರೆ.
೧೯೭೭ರಲ್ಲಿ , ಪ್ರಸಿದ್ಧ ಸಂಸ್ಥೆ, ಶ್ರೀಮಾರುತಿ ಸೇವಾ ಸಂಗೀತ ಸಮಾಜದ ಅಧ್ಯಕ್ಷರಾಗಿ ಡಾ.ಬಿ. ದೇವೇಂದ್ರಪ್ಪನವರು ನಡೆಸುತ್ತಿದ್ದ ಹನುಮಜಯಂತಿ ಮಹೋತ್ಸವದಲ್ಲಿ ವೈಣಿಕ ಪ್ರವೀಣ ಎಂಬ ಬಿರುದು ಖಿಲ್ಲತ್ತು ನೀಡಿ ಗೌರವಿಸಲ್ಪಟ್ಟಿದ್ದಾರೆ.
ದೆಹಲಿ ಮ್ಯೂಸಿಕ್‌ ಕ್ಲಬ್‌ನಿಂದ ಸನ್ಮಾನ ನಿಧಿ ಸಮರ್ಪಣೆಯಾಯಿತು. ಸಂಗೀತ ಕಲಾಭಿವರ್ಧಿನಿ ಸಭೆಯ ತೃತೀಯ ಸಂಗೀತ ಸಮ್ಮೇಳನದ ಅಧ್ಯಕ್ಷತೆಯಲ್ಲಿ ೧೯೮೩ರಲ್ಲಿ ವಹಿಸಿದರು. ಅದೇ ವರ್ಷ ಕರ್ನಾಟಕ ಸಂಗೀತ ನೃತ್ಯ ಅಕ್ಯಾಡೆಮಿಯಿಂದ ‘ಕರ್ನಾಟಕ ಕಲಾ ತಿಲಕ’ ಪ್ರಶಸ್ತಿ ಗಳಿಸಿದರು.
೧೯೮೫ರಲ್ಲಿ ಮೈಸೂರಿನ ಸಂಗೀತ ಕಲಾಭಿವರ್ಧಿನಿ ಸಭಾದಿಂದ ಗಾನ ರತ್ನಾಕರ ಬಿರುದು ಪಡೆದರು.
೧೯೮೭ರಲ್ಲಿ ಬೆಂಗಳೂರಿನ ಗಾಯನ ಸಮಾಜದ ೧೯ನೆಯ ಸಂಗೀತ ಸಮ್ಮೇಳನದ ಅಧ್ಯಕ್ಷತೆ ವಹಿಸಿ ಸಂಗೀತ ಕಲಾರತ್ನ ಬಿರುದು ಹೊಂದಿದರು.
೧೯೮೯ರಲ್ಲಿ ಕರ್ನಾಟಕ ಸರ್ಕಾರದ ರಾಜ್ಯೋತ್ಸವ ಪ್ರಶಸ್ತಿ, ೧೯೯೪ರಲ್ಲಿ ಅಕ್ಯಾಡೆಮಿ ಆಫ್‌ ಮ್ಯೂಸಿಕ್‌ನಿಂದ ಚೌಡಯ್ಯ ಸ್ಮಾರಕ ರಾಜ್ಯ ಪ್ರಶಸ್ತಿ ಲಭ್ಯವಾಯಿತು. ೧೯೯೬ ಸಹಸ್ರಚಂದ್ರ ದರ್ಶನದ ಅಂಗವಾಗಿ ಮೈಸುರಿನ ಗಾನಭಾರತಿ ಸಭಾ ಆಶ್ರಯದಲ್ಲಿ ಸಾರ್ವಜನಿಕ ಅಭಿನಂದನಾ ಸಮಾರಂಭ ನಡೆಯಿತು.
೧೯೬೫ರಲ್ಲಿ ಪ್ರಾರಂಭವಾದ ವಿಶ್ವವಿದ್ಯಾನಿಲಯದ ಸಂಗೀತ ಮತ್ತು ನೃತ್ಯ ಕಾಲೇಜಿನಲ್ಲಿ ವೀಣಾವಿಭಾಗೆದ ಮುಖ್ಯಸ್ಥರಾಗಿ ಪ್ರೊಫೆಸರ್ ಹುದ್ದೆಗೆ ಆಯ್ಕೆಯಾಗಿ ಅಧ್ಯಾಪಕ ವರ್ಗದವರೆಲ್ಲರೊಡನೆಯೂ ಸಹೃದಯರಾಗಿಯೂ ಪರಸ್ಪರ ಪ್ರೀತಿ ವಿಶ್ವಾಸಗಳನ್ನೂ ಶಿಷ್ಯವರ್ಗದಲ್ಲಿ ಮಧುರ ಬಾಂಧವ್ಯವನ್ನೂ ಪಡೆದಿದ್ದರು.
ಈ ಸಮಯದಲ್ಲಿ, ಅಧ್ಯಾಪನ, ಅಧ್ಯಯನ, ಕೃತಿರಚನೆ, ಇವುಗಳಿಗೆ ಸಾಕಷ್ಟು ಸಮಯಾವಕಾಶ ಸಿಕ್ಕಿದ್ದು ಅವರ ಅಂತಃಸತ್ವ ಪ್ರಖರಗೊಂಡು ಪ್ರಜ್ವಲಿಸಲು ಪ್ರೇರಣೇ ಪ್ರೋತ್ಸಾಹಗಳು ದೊರೆತವು. ಸಂಗೀತ ತ್ರಿಮೂರ್ತಿಗಳ ಧಾಟಿಯಲ್ಲಿ, ಪುರಂದರದಾಸರು, ಕನಕದಾಸರು ಇವರುಗಳ ಮೇಲ್ಪಂಕ್ತಿ ಅನುಸರಿಸಿ ಕನ್ನಡ, ಸಂಸ್ಕೃತ, ತೆಲುಗು ಹಾಗೂ ಹಿಂದಿ ಭಾಷೆಗಳನ್ನು ಕೃತಿ ರಚನೆ ಪ್ರಾರಂಭಿಸಿಯೇ ಬಿಟ್ಟರು. ಇವನ್ನೂ ಕೇಳಿದ ವಿದ್ವಾಂಸರೆಲ್ಲಾ ಮೆಚ್ಚಿ ಕೊಂಡಾಡಿದರು. ಇದರಿಂದ ವಿಶೇಷವಾದ ಪ್ರೋತ್ಸಾಹವೂ, ಆತ್ಮವಿಶ್ವಾಸವೂ ದೊರೆಯಿತು. ಧಾತು, ಮಾತು, ಲಯ ಧಾಟಿಗಳು ನಿರರ್ಗಳವಾಗಿ ಹರಿಯಲಾರಂಭಿಸಿದುವು. ರಾಮ, ಕೃಷ್ಣ, ಶಿವ, ಅಂಬಿಕೆ, ಗಣಪತಿ, ಆಂಜನೇಯ ರಾಘವೇಂದ್ರಸ್ವಾಮಿಗಳ ಮೇಲೆ ರಚನೆಗಳು ಮೂಡಿಬಂದವು. ಅಷ್ಟೇ ಅಲ್ಲದೆ ಸ್ವರಜತಿ, ಜತಿಸ್ವರ, ರಾಗಮಾಲಿಕೆ, ಭಜನಾ, ತಿಲ್ಲಾನ, ನಗಮಾ ಮೊದಲಾದ ವಿವಿಧ ರೀತಿಯ ಗೇಯ ರಚನೆಗಳನ್ನು ತಮ್ಮ ಕಲುಲದೈವ ವೆಂಕಟರಮಣ ಸ್ವಾಮಿಯ ಪರ್ಯಾಯನಾಮ ‘ಲಕ್ಷೀರಮಣ’ ಎಂಬ ಅಂಕಿತವನ್ನಿಟ್ಟು ರಚಿಸಿದ್ದಾರೆ.
ಇವರ ವ್ಯಕ್ತಿತ್ವ ಯಾರಾದರೂ ಗೌರವಿಸಬೇಕೆನ್ನಿಸುವಂಥಾ ನಿಲುವು. ಅವರಿಗೆ ವಿನಿಕೆಯಲ್ಲಿರುವಷ್ಟೇ ಪ್ರೀತಿ ವ್ಯಾಯಾಮದಲ್ಲೂ ಇತ್ತು. ತಮ್ಮ ಗುರುಗಳಂತೆಯೇ ವಸ್ತ್ರಾಭರಣಗಳಲ್ಲಿ ವಿಶೇಷ ಮಮತೆ. ಆಸ್ಥಾನ ವಿದ್ವಾಂಸರ ಗತ್ತು ಅಂತಸ್ತುಗಳಿಗೆ ಒಪ್ಪುವ ಉಡುಪು, ಅಲಂಕಾರ, ಕಿವಿಗಳಲ್ಲಿ ವಜ್ರದ ಹತ್ತು ಕಡುಕುಗಳು. ಕೈ ಬೆರಳುಗಳಲ್ಲಿ ಎದ್ದು ಕಾಣುವ ಹಸಿರು ಕೆಂಪು ಹರಳುಗಳ ಉಂಗುರಗಳು. ವಲ್ಲಿ, ಧೋತ್ರ, ಅಂಗಿ ಎಲ್ಲಾ ಗರಿಗರಿ. ಅವರ ದೃಷ್ಟಿಯಲ್ಲಿಲ ತಿಂಡಿ ತಿನಿಸುಗಳ ಪರಿಪಾಕ ಎಷ್ಟು ಮುಖ್ಯವೋ, ಪ್ರಮಾಣವೂ ಅಷ್ಟೇ ಮುಖ್ಯ. ಶುಚಿ, ರುಚಿ, ಪುಷ್ಕಳ.
ಕಷ್ಟ, ಸುಖಗಳ ದ್ವಂದ್ವ ಸರಣಿಯಲ್ಲಿ ಜೀವನ ಸಾಗುತ್ತಿದ್ದುದರಿಂದ ಒಂದು ರೀತಿಯ ನಿರ್ಲಿಪ್ತತೆಯನ್ನು ಮೈಗೂಡಿಸಿಕೊಂಡಿದ್ದುದರಿಂದ ಸಮಸ್ಯೆಗಳನ್ನೆಲ್ಲಾ ಧೈರ್ಯದಿಂದ ಎದುರಿಸಿ ಮಾನಸಿಕ ಸಮತೋಲನವನ್ನು ಕಾಪಾಡಿಕೊಳ್ಳುವ ಶಕ್ತಿಯನ್ನು ಇವರು ಹೊಂದಿದ್ದರು, ಆಶಾವಾದಿ. ವೃತ್ತಿ ಜೀವನದಲ್ಲಿನ ಸಮಸ್ಯೆಗಳನ್ನೂ ಜಾಣ್ಮೆಯಿಂದ ಪರಿಹರಿಸಿಕೊಳ್ಳುತ್ತಿದ್ದರು. ದರ್ಪ ಮನೋಭಾವವಿಲ್ಲ. ಕಾಲೇಜಿನಲ್ಲಿಯೂ ಸಹ ವಿಭಾಗದ ಮುಖ್ಯಸ್ಥರಾಗಿ ಎದುರಿಸಬೇಕಾಗಿ ಬಂದ ಸಮಸ್ಯೆಗಳನ್ನೂ, ಸಹೋದ್ಯೋಗಿಗಳಲ್ಲಿ ಬಹಳ ಸಂಯಮ, ಸೌಹಾರ್ದಗಳಿಂದಲೇ ಪರಿಹರಿಸಿ, ಸಹೋದ್ಯೋಗಿಗಳ ವಿಶೇಷ ಗೌರವಾದರಗಳಿಗೆ ಪಾತ್ರರಾಗಿದ್ದರು.
೨೦೦೦ರಲ್ಲಿ ಅಭಿನಂದನ ಸಮಿತಿ, ಗಾನಭಾರತಿ, ಸಂಗೀತ ಸಭಾಗಳ ಸಂಯುಕ್ತ ಆಶ್ರಯದಲ್ಲಿ ಅಭಿನಂದನಾ ಸಮಾರಂಭ ನಡೆದು ‘ಮಹತಿ’ ಅಭಿನಂದನ ಗ್ರಂಥದ ಸಮರ್ಪಣೆಯಾಯಿತು.
೨೦೦೧ ಗುರುಗಳ ಕಲಾಸೇವೆಯನ್ನು ಗುರುತಿಸಿದ ಕೇಂದ್ರ ಸಂಗೀತ ನಾಟಕ ಅಕ್ಯಾಡೆಮಿಯು ಅವರನ್ನು ಪುರಸ್ಕರಿಸಿ ಸನ್ಮಾನಿಸಿತು.
ಅವರ ಅನಿಸಿಕೆಗಳು: ತಮ್ಮ ಲಜೀವನ ಒಂದು ತೆರೆದ ಪುಸ್ತಕ. ಜೀವನವನ್ನು ಎಂದೂ ಹಗುರವಾಗಿ ಕಂಡಿಲ್ಲ. ಇಳಿ ವಯಸ್ಸಿನಲ್ಲಿಯೂ ಆಶಾವಾದಿ. ಮಾನಸಿಕವಾಗಿ ದೃಡವಾಗಿಯೇ ಇದ್ದು ಬದುಕನ್ನು ಪ್ರೀತಿಸುವುದಾಗಿಯೂ ಎಲ್ಲರ ಪ್ರೀತಿ, ಸ್ನೇಹ ವಿಶ್ವಾಸಗಳು ಬೇಕೆಂದು ಹೇಳಿಕೊಂಡಿದ್ದಾರೆ. ಸುಖ ಸಂತೋಷಗಳನ್ನು ಎಲ್ಲರೊಡನೆ ಹಂಚಿಕೊಳ್ಳಬೇಕು. ಈರ್ಷ್ಯೆ ದ್ವೇಷ ಇಂತಹ ಪದಗಳೇ ಅವರ ನಿಘಂಟಿನಲ್ಲಿಲ್ಲ. ಸತ್ಯಂ, ಶಿವಂ, ಸುಂದರಂ ಎನ್ನುವಂತೆ ಜೀವನದಲ್ಲಿ ಸತ್ಯವಾದುದನ್ನು ಮಂಗಳಕರವಾದುದನ್ನು, ಸುಂದರವಾದುದನ್ನು ಯಾವಾಗಲೂ ಪ್ರೀತಿಸುವುದು. ತಾನೊಬ್ಬ ಚಿಂತನ ಶೀಲ ಹಾಗೂ ವಿಚಾರವಾದಿ, ಶಾಂತಿ ಸಮಾಧಾನಗಳನ್ನು ಪಡೆದುಕೊಳ್ಳಲು ಪ್ರಯತ್ನಿಸುವ ಕಲಾವಿದ. ಕಲಾವಿದನಿಗಿರಬೇಕಾದ ಮಾನಸಿಕ ಸಮತೋಲನವನ್ನು ಜೋಪಾನವಾಗಿ ಕಾಪಾಡಿಕೊಂಡು ಬರಬೇಕಾದುದು ಎಲ್ಲ ಕಲಾವಿದರ ಕರ್ತವ್ಯ. ಸಂಗೀತಕ್ಕೆ ಮೂಲಭೂತವಾದ ನಾದವನ್ನು ಕರೆದಿರುವುದು ನಾದಬ್ರಹ್ಮನೆಂದೇ. ಹಾಗಾಗಿ ಕಲಾವಿದನಿಗೆ ನಾದಮಾಧ್ಯಮವೇ ದೇವರು. ಅವರ ನಾದೋಪಾಸನೆಯೇ ತಪಸ್ಸು. ಭಗವದ್ಭಕ್ತಿಯಲ್ಲಿ, ನಾದಸೌಖ್ಯದಲ್ಲಿ ಲೀನವಾಗುವುದೇ ಪಾವನ ಗಂಗಾಸ್ನಾನ. ನವವಿಧಭಕ್ತಿಯ ಮೂಲಕ ದೇವರನ್ನು ಆರಾಧಿಸಿಕ ಆತ್ಮೋದ್ಧಾರವನ್ನು ಕಂಡುಕೊಳ್ಳುವುದೇ ಕಲಾವಿದನ ಅಂತಿಮ ಗುರಿ. ಈ ಮನೋಭೂಮಿಕೆ ಇಲ್ಲದ ಸಂಗೀತ ಜ್ಞಾನ ನಿರರ್ಥಕ. ತಾನು ಮಾಡಿದ ಸಾಧನೆ ಮಹತ್ವವುಳ್ಳದ್ದೋ ಇಲ್ಲವೋ ಆದರೆ ತನಗಿದ್ದ ಇತಿ-ಮಿತಿಗಳಲ್ಲಿ ಇಷ್ಟರಕ ಮಟ್ಟಿಗೆ ಮುನ್ನಡೆದುದು ಅಂತಹ ಸಣ್ಣ ಸಾದನೆಯೇನಲ್ಲವೆಂದು ಭಾವಿಸಿ ತೃಪ್ತಿಪಟ್ಟುದಾಗಿ ಹೇಳಿದ್ದಾರೆ.
ಕಲಾಪ್ರಪಂಚದ ಒಂದೊಂದು ದಿಕ್ಕಿನಲ್ಲಿಯೂ ಅವರ ಸಾಧನೆ, ಗಳಿಕೆ ಮಹತ್ತರವಾದುದಾಗಿದೆ, ಅನುಕರಣೀಯವಾಗಿದೆ.
 
ಪಡುಬಿದ್ರೆ ಸುಬ್ರಾಯ ಮಾಣಿ ಭಾಗವತರು
ಪಡುಬಿದ್ರೆ-ಮೂಡಬಿದ್ರೆ ಎಂಬ ಹಳ್ಳಿಗಳು ಮಂಗಳೂರಿನ ಉತ್ತರಕ್ಕಿವೆ. ಇವು ಉಡುಪಿಯ ದಕ್ಷಿಣಕ್ಕಿವೆ. ಉಡುಪಿಯಿಂದ ಸುಮಾರು ಇಪ್ಪತ್ತು ಕಿ.ಮೀ. ದೂರದಲ್ಲಿ ಪಡುಬಿದ್ರೆ ಇದ್ದರೆ ಆ ರಾಷ್ಟ್ರೀಯ ಹೆದ್ದಾರಿಯ (ನಂ.೧೭) ಅಕ್ಕ ಪಕ್ಕದಲ್ಲಿ ಮಾತ್ರ ಪಡುಬಿದ್ರೆ ಪೇಟೆ ಇದೆ. ಖಡ್ಗೇಶ್ವರಿ ಬ್ರಹ್ಮಸ್ಥಾನದ ಡಕ್ಕೆಬಲಿಗೆ ಪಡುಬಿದ್ರೆ ಪ್ರಸಿದ್ಧ.
ಸುಬ್ರಾಯ ಮಾಣಿ ಭಾಗವತರು ಪಡುಬಿದ್ರೆಯವರು. ಪಡುಬಿದ್ರೆಯು ಸಂಗೀತದ ಗಂಧಗಾಳಿಯೇ ಇಲ್ಲದ ಊರು. ಅಂತಹ ಊರಿನ ಮಧ್ಯೆ ಒಂಟಿ ಸಲಗ ಭಾಗವತರು. ಇವರ ತಂದೆ ಅಕ್ಕಮ ನಾರಾಯಣ ಆಚಾರ್ಯರು . ಹೊಟ್ಟೆಪಾಡಿಗಾಗಿ ಆಚಾರ್ಯರು ಕೇರಳದ ತ್ರಿಪುಣಿತ್ತುರಕ್ಕೆ ನಡೆದರು. ಅಲ್ಲಿನ ಅರಮನೆಯ ಪೂಜೆಯ ಕೆಲಸ ಮಾಡುತ್ತಾ ‘ಎಂಬ್ರಾಂದ್ರಿ’ಯಾದರು. ಮಗ ಸುಬ್ರಾಯನಿಗೆ ಸಂಗೀತ ಕಲಿಸುವುದಕ್ಕೆ ತ್ರಿಪುಣಿತ್ತುರ ವಿಶ್ವನಾಥ ಅಯ್ಯರ್ ಅವರಲ್ಲಿ ಬೇಡಿಕೊಂಡರು. ಸುಬ್ರಾಯನ ಸಂಗೀತ ಶಿಕ್ಷಣ ಹೀಗೆ ಪ್ರಾರಂಭವಾಯಿತು.
ಕೇರಳದಲ್ಲಿ ಆಗ ಚೆಂಬೈ ವೈದ್ಯನಾಥ ಭಾಗವತರ ಉಚ್ಚ್ರಾಯ ಕಾಲ. ಆಚಾರ್ಯರು ಚೆಂಬೈಯವರ ಸಂಗೀತಕ್ಕೆ ಶರಣಾಗಿದ್ದರು ಹಾಗೂ ಅವರಿಗೆ ತನ್ನಿಂದಾದ ಸೇವೆಯನ್ನು ಸಲ್ಲಿಸುತ್ತಿದ್ದರು. ಪ್ರಸನ್ನರಾದ ಚೆಂಬೈಯವರು ತನ್ನಿಂದ ಏನಾದರೂ ಸಹಾಯಬೇಕೇ ಎಂದು ಕೇಳಿದಾಗ, ತನ್ನ ಮಗನಿಗೆ ಸಂಗೀತ ಕಲಿಸಿಕೊಟ್ಟರೆ ತಮಗದೇ ಮಹಾಪ್ರಸಾದ ಎಂದು ಬಿನ್ನವಿಸಿದರಂತೆ. ಅಂದಿನಿಂದ ಸುಬ್ರಾಯನಿಗೆ ಚೆಂಬೈಯವರಲ್ಲಿ ಶಿಷ್ಯವೃತ್ತಿ ಪ್ರಾಪ್ತವಾಯಿತು.
ಸುಬ್ರಾಯನನ್ನು ಚೆಂಬೈ ಅವರು ಮನೆಯಲ್ಲೇ ನಾಲ್ಕೈದು ವರ್ಷಗಳ ಕಾಲ ಇಟ್ಟುಕೊಂಡಿದ್ದರು. ಸುಬ್ರಾಯನನ್ನು ‘ಮಾಣಿ’ ಎಂದೇ ಕರೆಯುತ್ತಿದ್ದುದರಿಂದ ಆ ಹೆಸರೂ ಇವರಿಗೆ ಅಂಟಿತು. ಮಾಣಿಗೆ ಬೆಳಗ್ಗೆ ನಾಲ್ಕರಿಂದ ಆರರವರೆಗೆ ಸಂಗೀತದ ಅ.ಉ. ಓಂ ಕಾರ ಸಾಧನೆಗಳ ಕಠಿಣ ತಪಸ್ಸು . ಮುಂದೆ ಗುರು ಚೆಂಬೈಯವರಿಗೆ ಉಪಚಾರ, ಹಗಲಿಡೀ ಮನೆಗೆಲಸ, ಭತ್ತ ಒಣಗಿಸುವುದು, ತೆಂಗಿನ ಗಿಡಗಳಿಗೆ ನೀರೆರೆಯುವುದು. ರಾತ್ರಿ ೮ ರಿಂದ ೧೨ ರವರೆಗೆ ಮತ್ತೆ ಸಂಗೀತ ಸಾಧನೆ. ಗುರುಗಳೆದುರು ಹಾಡುವಾಗ ತಪ್ಪುಗಳಾದಲ್ಲಿ ಹೊಡೆತ ತಪ್ಪುತ್ತಿರಲಿಲ್ಲ. ಗುರುಗಳಿಲ್ಲದಾಗ ಚೆಂಬೈಯವರ ಚೆಂಬೈಯವರ ತಮ್ಮ ಸುಬ್ರಹ್ಮಣ್ಯ ಭಾಗವತರಿಂದ ಪಾಠಗಳಾಗುತ್ತಿದ್ದವು. ವರ್ಷ ಕಳೆದಂಥೆ ಚೆಂಬೈಯವರ ಶಿಷ್ಯ ಸಂಖ್ಯೆ ಬೆಳೆಯತೊಡಗಿತು. ಮನೆಯ ಪಾಠ ಚೆಂಬೈಯವರಿಗೆ ಕಾಟವಾಗಿ ಪರಿಣಮಿಸಿತು. ಸುಮಾರು ನಾಲ್ಕು ವರ್ಷಗಳ  ಕಾಲ ಕಳೆದ ‘ಗುರುಕುಲ’ ರದ್ದಾಯಿತು. ಗುರುಗಳ ಮನೆಯ ಬಳಿಯ ಹಾಸ್ಟೆಲಿನಲ್ಲಿ ಮಾಣಿಯವರೂ ಉಳಿಯಬೇಕಾಯಿತು. ಹೀಗೆ ಹತ್ತು ವರ್ಷ ಚೆಂಬೈಯವರಲ್ಲಿ ಪಾಠಗಳು ನಡೆದವು. ಈ ಅವಧಿಯಲ್ಲಿ ಹೇಳಿಸಿಕೊಂಡಿದ್ದ ರಾಗಗಳು ಸುಮಾರು ಐವತ್ತು ಮಾತ್ರ ಮತ್ತು ಕೃತಿಗಳು ಸುಮಾರು ಅರುವತ್ತು ಮಾತ್ರ! ಪಾಠಗಳೆಲ್ಲವೂ ಕಂಠಪಾಠ. ಒಂದೇ ಒಂದನ್ನೂ ಬರವಣಿಗೆಯ ರೂಪದಲ್ಲಿ ಬರೆದಿಡುವಂತಿಲ್ಲ. ಆದರೆ ಕಲಿತದ್ದಷ್ಟೂ ಬಂಗಾರ.
ಚೆಂಬೈಯವರು ಇಲ್ಲದಿದ್ದಾಗ, ಉಳಿದೆಲ್ಲಾ ಶಿಷ್ಯರಿಗೆ ಪಾಠ ಹೇಳುವ ಜವಾಬ್ದಾರಿ ಮಾಣಿಗೇ ಬೀಳುತ್ತಿತ್ತು. ಗುರುಗಳು ವಾಪಸಾದ ಮೇಲೆ ಆ ಶಿಷ್ಯರ ಪರೀಕ್ಷೆ. ಮಾಣಿಗೆ ಅದೊಂದು ಅಗ್ನಿ ಪರೀಕ್ಷೆ. ಶಿಷ್ಯಂದಿರು ಹಾಡುವಾಗ ತಪ್ಪಿದರೆ ‘ಮಾಣಿ’ಗೇ ಶಿಕ್ಷೆ! ಅಷ್ಟಿದ್ದರೂ ಗುರುಗಳಿಗೆ ಮಾಣಿಯ ಮೇಲೆ ಅಗಾಧ ಮಮತೆ. ಕಚೇರಿಗಳಿಗೆಂದು ಪಕ್ಕದ ಊರುಗಳಿಗೆ ಗುರುಗಳು ‘ಮಾಣಿ’ಯನ್ನೇ ಕಳುಹಿಸಿ ಪ್ರೋತ್ಸಾಹಿಸುತ್ತಿದ್ದರು.
೧೯೬೫ರ ಸುಮಾರಿಗೆ ಮಾಣಿಯವರು ಕೇರಳ ಬಿಟ್ಟು ತಾಯ್ನಾಡಿಗೆ ಮರಳಿದರು. ಯಕ್ಷಗಾನದ ಹಾಡುಗಳನ್ನು ಹಾಡುವ ಭಾಗವತರಂತೆ ಸುಬ್ರಾರಾಯರೂ ಹಾಡುತ್ತಿದ್ದಾರೆ ಎಂದುಕೊಂಡರು ಜನ. ಹಾಗಾಗಿ ಭಾಗವತೆಂಬ ಹೆಸರೂ ಇವರೊಂದಿಗೆ ಹೊಸೆದುಕೊಂಡಿತು. ಪಡುಬಿದ್ರೆಯ ಸುಬ್ರಾಯ ಮಾಣಿ ಭಾಗವತರು ಸಂಗೀತ ವೃತ್ತಿಗಾಗಿ ತೊಡಗಿಸಿಕೊಂಡರು. ಮನೆವಾರ್ತೆ, ಕೃಷಿ, ತೋಟಗಾರಿಕೆ ಇವುಗಳ ಜವಾಬ್ದಾರಿ ಇದ್ದುದರಿಂದ ಸಂಗೀತ ವೃತ್ತಿ ಎರಡನೆಯ ಕಸುಬಾಗಬೇಕಾಯಿತು. ಪಡುಬಿದ್ರೆಯಲ್ಲಿ ಇವರ ಸಂಗೀತ ಯಾರಿಗೂ ಬೇಡವಾದ್ದರಿಂದ, ತನ್ನ ಆಸಕ್ತಿಯಿಂದಲೇ ಮಂಗಳೂರು, ಕಾಸರಗೋಡು, ಎಡನೀರು, ಸಂಪತ್ತಿಲ, ಉಪ್ಪಂಗಳ, ಕಾಂಗಾಡುಗಳವರೆಗೂ ಹೋಗಿ ಮನೆಪಾಠ ಆರಂಭಿಸಿದರು.
ಸಂಗೀತ ಪಾಠ ಹೇಳುವಾಗ ಮಾಣಿ ಭಾಗವತರಿಗೆ ಚೆಂಬೈಯವರದೇ ಮರ್ಜಿ. ಸಂಗೀತವೆಂದರೇನೆಂದು ತಿಳಿಯದ ದಕ್ಷಿಣ ಕನ್ನಡ ಜಿಲ್ಲೆಯ ಹಲವರಿಗೆ ಇವರ ಸಂಗೀತ ಶಿಕ್ಷೆಯಾಗಿತ್ತಂತೆ. ಈ ನಿರಾಸೆಯ ವಾತಾವರಣದಲ್ಲೇ ಮಾಣಿ ಭಾಗವತರು ಸಂಗೀತ ಪಾಠ ಹೇಳಿದರು. “ಪಾಪ! ಹೊಟ್ಟೆ ಪಾಡಿಗಾಗಿ ಪಾಠ ಹೇಳಲು ಬರುತ್ತಿದ್ದಾನೆ”. ಎಂಬ ಜನರ ಅನುಕಂಪ ಭಾಗವತರನ್ನು ಕಿಡಿ ಕಿಡಿಯಾಗಿಸುತ್ತಿತ್ತಾದರೂ, ಸಂಗೀತವನ್ನು ಅವರು ಬಿಡಲಿಲ್ಲ. ಸಾರ್ವಜನಿಕವಾಗಿ ಪ್ರತಿಷ್ಠೆ ಸಿಗಬಹುದೆಂದು ಅಂದುಕೊಂಡು ಅವರಲ್ಲಿ ಸಂಗೀತ ಕಲಿತವರೇ ಅನೇಕ. ಪ್ರೀತಿಯಿಂದ ಯಾರೂ ಕಲಿಯುವ ‘ಸಾಧನೆ’ಗೆ ಇಳಿಯಲಿಲ್ಲ. ‘ಗುರು -ಶಿಷ್ಯ ಗೌರವ ಇಟ್ಟುಕೊಳ್ಳುವುದೇ ಗೊತ್ತಿಲ್ಲದವರು’- ಎಂದು ಈ ಬಗೆಗೆ ಮಾಣಿ ಭಾಗವತರು ನೊಂದು ಹೇಳುತ್ತಾರೆ. ಮಾಣಿ ಭಾಗವತರಿಗೆ ವಯಸ್ಸು ಎಷ್ಟಾಯಿತೆಂದು ಅವರಿಗೇ ತಿಳಿದಿಲ್ಲ. ನಳ ಸಂವತ್ಸರದ ಮೀನ ಮಾಸದಲ್ಲಿ ಹುಟ್ಟಿದುದೆಂದು ಕೆಲವು ಕಾಗದ ಪತ್ರಗಳ ಸಮೀಕ್ಷೆಯಿಂದ ಈ ಲೇಖಕನಿಗೆ ತಿಳಿಯಿತು. ಹಾಗಾಗಿ ೧೯೧೬ ರಲ್ಲಿ ಹುಟ್ಟಿದವರೆಂದಾಯಿತು. ಎಂಬತ್ತೇಳರ ವಯಸ್ಸಿನಲ್ಲಿರುವ ಮಾಣಿ ಭಾಗವತರ ದೇಹ ಬಲಿಷ್ಠವಾಗಿಯೇ ಇದೆ. ಹಾಡುವ ಹುಮ್ಮಸ್ಸು ಇನ್ನೂ ಅತೀವವಾಗಿಯೇ ಇದೆ. ಪರ್ಯಾಯ ಶ್ರೀ ಶ್ರೀ ವಿಶ್ವೇಶತೀರ್ಥರು, ಪೇಜಾವರ ಮಠ ಇವರು ನಿಮಗೆ ಈ ಬಾರಿ (೨೦೦೨) ಸನ್ಮಾನಿಸಲು ನಿರ್ಧರಿಸಿದ್ದಾರೆ. ಅದಕ್ಕಾಗಿ ನೀವು ಬರಬೇಕೆಂದು ಆಹ್ವಾನಿಸಲು ಈ ಲೇಖಕ ಹೋಗಿದ್ದಾಗ ‘ನಾನು ಹಾಡುವುದು ಬೇಡವಂತೋ?’ ಎಂದು ತಮ್ಮ ಉತ್ಸಾಹವನ್ನು ತೋರಿದ್ದು ನಿಜಕ್ಕೂ ಆಶ್ಚರ್ಯವೇ ಸರಿ. ಉಡುಪಿಯ ಅಕಾಡೆಮಿ ಸಂಗೀತ ಶಾಲೆ, ಸೂರಳಿಯ (ಶೃಂಗೇರಿಯ ಸಮೀಪ) ಶ್ರೀ ತ್ಯಾಗರಾಜ ಪುರಂದರ ಆರಾಧನಾ ಸಮಿತಿಯವರು ಹಾಗೂ ಮಂಗಳೂರಿನ ‘ಕಲಾ ದರ್ಶನ’ದವರು ಸದ್ದುಗದ್ದಲವಿಲ್ಲದೆ ಭಾಗವತರನ್ನು ಸನ್ಮಾನಿಸಿದ್ದರು. ಉಡುಪಿಯ ‘ರಾಗ ಧನ’ಸಂಸ್ಥೆಯವರು ಭಾಗವತರನ್ನು ೧೯೯೩ ರಲ್ಲಿ ಸಾರ್ವಜನಿಕವಾಗಿ ಸನ್ಮಾನಿಸಿ “ದಕ್ಷಿಣ ಕನ್ನಡದ ಚೆಂಬೈ” ಎಂಬುದಾಗಿ ಗುರುತಿಸಿ, ನಿಧಿ ಸಮರ್ಪಣೆ ಮಾಡಿ ಲವರಿಂದ ಕಾಂಭೋಜಿ ರಾಗದ ಅಪೂರ್ವ ಎಂದೆನಿಸಬಲ್ಲ ರಾಗ-ತಾನ-ಪಲ್ಲವಿ ಕಚೇರಿಯನ್ನೂ ಏರ್ಪಡಿಸಿ ಗೌರವಿಸಿತು. ಅಲ್ಲಿಂದ ಮುಂದೆ ದಕ್ಷಿಣ ಕನ್ನಡ ಜಿಲ್ಲೆಯ ಹಲವಾರು ಸಂಘ ಸಂಸ್ಥೆಗಳಿಂದ ಗೌರವ ಪ್ರದಾನಗಳಾದುವು. ೨೦೦೨ನೇ ಸಾಲಿನ ‘ಅನನ್ಯ ಸಂಗೀತ ಸಂಸ್ಥೆಯು ಉಡುಪಿಯಲ್ಲಿ ನೀಡಿ ಭಾಗವತರನ್ನು ಸನ್ಮಾನಿಸಿದ್ದು ಈ ಜಿಲ್ಲೆಗೆ ಸಂದ ಗೌರವ. ತಮ್ಮ ಚತುರ್ಥ ಪರ್ಯಾಯದ ಕೊನೆಯಲ್ಲಿ ಪೇಜಾವರ ಶ್ರೀಗಳು ಜಿಲ್ಲೆಯ ಇಪ್ಪತ್ತೊಂದು ಹಿರಿಯ  ಸಂಗೀತ ಪರಿಶ್ರಮಿಗಳನ್ನು ಸನ್ಮಾನಿಸುವ ವೇಳೆ ಶ್ರೀ ಮಾಣಿ ಭಾಗವತರನ್ನೂ ಸನ್ಮಾನಿಸಿದ್ದರು. ತನಗೆ ಸಂದ ಗೌರವಗಳೆಲ್ಲ ತನ್ನ ಗುರುಗಳಿಗೇ ಸಲ್ಲಬೇಕು ಎಂಬ ವಿನೀತ ಭಾವ ಮಾಣಿ ಭಾಗವತರದಾಗಿತ್ತು. ಸರಕಾರದಿಂದ ಶ್ರೀ ಭಾಗವತರಿಗ ಈವರೆಗೆ ಯಾವ ಸಹಾಯ ದೊರೆತಿಲ್ಲ ಎನ್ನುವುದು ಗಮನಾರ್ಹ.
‘ಮಾಣಿ’ ಚೆಂಬೈ: ಭಾಗವತರ ಯೌವನ ಕಾಲದ ಹಾಡುಗಾರಿಕೆಯನ್ನು ಈ ಲೇಖಕ ಕೇಳಿಲ್ಲ. ಈಗ ಇಳಿವಯಸ್ಸಿನಲ್ಲಿ ಗಂಟಲಿನ ಸೌಕರ್ಯ ಕಡಿಮೆಯಾದರೂ ಅವರಿಗೆ ಹಾಡುವುದರಲ್ಲಿ ತಲ್ಲೀನತೆ. ಮಂಗಳೂರು, ಉಡುಪಿ, ಸೂರಳಿ, ಕಾಸರಗೋಡು, ಕಞಂಗಾಡು, ತ್ರಿಚೂರ್‌, ಎರ್ನಾಕುಲಂಗಳಲ್ಲಿಕ ಅವರ ಕಚೇರಿಗಳು ನಡೆದಿವೆ. ಭಾಗವತರದು ಹಳೆಯ ಶೈಲಿ. ಅದರಲ್ಲಿ ಮುಚ್ಚುಮರೆ ಇಲ್ಲ. ಅದಕ್ಕೆಕ ಮೆರುಗು ಕೊಡುವ ಗೋಜಿಗೂ ಅವರು ಹೋಗಲಾರರು. ಗಂಟಲು ಕಿರಿಕಿರಿ ಮಾಡುತ್ತಿದೆ ಎಂಬುದರ ಕಡೆಗೆ ಗಮನವೇ ಇಲ್ಲ. ಕಾರ್ಮಿಕನೊಬ್ಬ ಮೈಮುರಿದು ಕೆಲಸ ಮಾಡುವಂತೆ ಗಂಟಲನ್ನು ‘ಮುರಿದು’ ನುಡಿಸುತ್ತಾರೆ ಭಾಗವತರು. ಮೈಕ್‌ಗಾಗಿ ತಮ್ಮ ಶಾರೀರವನ್ನು  ಪರಿವರ್ತಿಸದೇ ಇದ್ದುದರಿಂದ ಆಕಾಶವಾಣಿಯ ಎದುರೂ ಭಾಗವತರು ತಮ್ಮನ್ನು ಸಮರ್ಪಿಸಿಕೊಳ್ಳಿಲಿಲ್ಲ. ಅವರ ಶಾರೀರದ ‘ಸಾಧಕ’ ಅಗಾಧತೆಯ ಜತೆ, ಕರಕಲುಗಳೂ ಮೈಕ್‌ನಲ್ಲಿ ವರ್ಧಿಸಿ ಕೇಳುತ್ತವಷ್ಟೆ. ಪ್ರಾಯಶಃ ಈ ಕಾರಣದಿಂದಲೇ ಭಾಗವತರ ಸಂಗೀತ ವಿದ್ವತ್ಪ್ರಪಂಚಕ್ಕೆ ತಿಳಿಯದೇ ಹೋಯಿತು. ಅವರ ಕಚೇರಿಯ ಅರ್ಧಭಾಗ ಕಳೆದ ಮೇಲೆ ಅವರ ಗಂಠಲು ಹೊರಡಿಸುವ ಧ್ವನಿಗುಣ ನಿಜಕ್ಕೂ ಪರಿಣಾಮಕಾರಿಯಾದದ್ದು. ಅವರು ತೋಡಿ, ಕಲ್ಯಾಣಿ, ಶಂಕರಾಭರಣ, ಖರಹರಪ್ರಿಯಗಳಂತಹ ರಾಗಗಳ ಮೇಲೆ ಅಸಾಧ್ಯ ಹಿಡಿತ ಸಾಧಿಸಿದ್ದಾರೆ. ಹೊಸ ಹೊಸ ರಾಗ, ಕೃತಿಗಳ ಗೊಡವೆಗೇ ಅವರು ಹೋಗಲಾರರು. ಹಿಂದೋಳ ರಾಗದಿಂದ ಪ್ರಾರಂಭಿಸಿದರೆಂದು ಇಟ್ಟುಕೊಳ್ಳಿ. ಆಲಾಪನೆ ಮಾಡಿ ವಯೊಲಿನ್‌ನವರಿಗೆ ಬಿಟ್ಟು ಮತ್ತೆ ಎತ್ತಿಕೊಳ್ಳುವುದು ಹರಿಕಾಂಭೋಜಿ, ಕಲ್ಯಾಣಿ! ಇದೇನಿದು ಎಂದಂದುಕೊಳ್ಳುವಾಗ ತೋಡಿ ರಾಗವು ತೆರೆದುಕೊಳ್ಳುತ್ತದೆ. ‘ಮ’ ದಿಂದ ‘ಮ’ ದ ವರೆಗಿನ ಗ್ರಾಮದಲ್ಲಿಕ ವರ್ಜ್ಯ ಸ್ವರಗಳನ್ನು ಬಿಟ್ಟು ಆಯ್ದ ರಾಗ ಹಿಂದೋಳ. ಹಾಗೆ ‘ಗಾ’ದಿಂದ ‘ಗಾ’ ದವರೆಗಿನ ವರಸೆಯಲ್ಲಿ ಹರಿಕಾಂಭೋಜಿ, ‘ರಿ’ಯಿಂದ ‘ರಿ’ಯವರೆಗಿನ ಗ್ರಹ ಭೇದದಲ್ಲಿ ಕಲ್ಯಾಣಿ ಮಾಡಿ ತೋರಿಸಿ, ಷಡ್ಜಕ್ಕೆ ಇಳಿದು ತೋಡಿರಾಗಕ್ಕೆ ಬರುವಷ್ಟರಲ್ಲಿ ವಯೊಲಿನ್‌ನವರು ಬೆವರು ಒರೆಸಿಕೊಂಡದ್ದೇ ಸರಿ. ಮಾಣಿ ಭಾಗವತರು ತೋಡಿ ರಾಗವನ್ನಾಗಲೀ, ಶಂಕರಾಭರಣ, ಖರಹರಪ್ರಿಯ ರಾಗಗಳನ್ನಾಗಲೀ ಆಯ್ದುಕೊಂಡಾಗ ಮಾಡುತ್ತಿದ್ದ ವರಸೆಗಳು ಇಂತಹವು. ಸ್ವರ ಪ್ರಸ್ತಾರಗಳಲ್ಲಿ ಅತೀತ ಎಡುಪುಗಳು. ಕಾಲು ಅಕ್ಷರಗಳ ವಿನಿಕೆಗಳನ್ನು ನಿಖರವಾಗಿ ತಾಳ ತಟ್ಟುವುದರೊಂದಿಗೆ ತೋರಿ, ದಂಗು ಪಡಿಸುತ್ತಿದ್ದರು. ಅವರಿಗೆ ಸರಿಸಮನಾಗಿ, ವಿದ್ವತ್ತಿಗೆ-ವಿದ್ವತ್ತೆಂದು ಸಂವಾದವನ್ನು ನೀಡಬಲ್ಲ ಪಕ್ಕವಾದ್ಯದವರು ಕುಳಿತದ್ದನ್ನು ನಾನು ಕಂಡಿಲ್ಲ. ಅಷ್ಟಿದ್ದರೂ, ಪಕ್ಕವಾದ್ಯದವರಿಗೆ ‘ಭೇಷ್‌’, ‘ಶಹಭಾಸ್‌’ಗಿರಿ ಹಚ್ಚುತ್ತಾ ಮಾಣಿ ಭಾಗವತರು ಪ್ರೋತ್ಸಾಹಿಸುತ್ತಿದ್ದರು.
ಮಾಣಿ ಭಾಗವತರಿಗೆ ಎರಡು ಮದುವೆಗಳಾಗಬೇಕಾಯಿತು. ಒಂದನೇ ಪತ್ನಿಯಲ್ಲಿ ಮೂರು ಮಕ್ಕಳು. ಈಗಿರುವ ಎರಡನೇ ಪತ್ನಿ ಶಾರದಮ್ಮನವರಿಗೆ ಎರಡು ಗಂಡು ಮಕ್ಕಳು. ಮಕ್ಕಳೆಲ್ಲ ತಕ್ಕ ಮಟ್ಟಿಗೆ ತೃಪ್ತಿಯಿಂದಿದ್ದಾರೆ. ಮನೆಯಲ್ಲಿ ಭತ್ತದ ಸಾಗುವಳಿ. ಮಕ್ಕಳೀರ್ವರ ಪೂಜೆ ಮತ್ತು ಅಡುಗೆ ವೃತ್ತಿಯಲ್ಲಿ ಒಂದಿಷ್ಟು ಆದಾಯವಿದೆ. ಮನೆಯ ಮಂದಿಯಲ್ಲಿ ಯಾರಿಗೂ ಸಂಗೀತದ ‘ಗಾಳಿ’ ಬಂದಿಲ್ಲ ಎಂಬ ಭಾಗವತರ ನೋವು ಸೂಕ್ಷ್ಮ ಸಂವೇದಿಗಳಿಗೆ ತಿಳಿಯದಿರದು. ಐದನೆಯ ತರಗತಿಯಲ್ಲಿದ್ದಾಗಲೇ “ಫೇಲು” ಪದವಿಗಿಟ್ಟಿಸಿದ ಭಾಗವತರಿಗೆ ಇಂಗ್ಲಿಷ್‌ ಭಾಷೆಯ  ಪರಿಚಯವೇ ಇಲ್ಲ. ಹಳೆಯ ಕಾಲದ ಮೋಡಿ ಅಕ್ಷರದಲ್ಲಿ ಮುದ್ದಾಗಿ ಬರೆಯುವುದಲ್ಲದೆ ತುಳುಲಿಪಿಯಲ್ಲೂ ಬರೆಯಬಲ್ಲವರಾಗಿದ್ದಾರೆ.
ಉಡುಪಿಯ ಶ್ರೀ ಮಧೂರು ಪಿ. ಬಾಲಸುಬ್ರಹ್ಮಣ್ಯಂ ಅವರು ಭಾಗವತರ ಹೆಮ್ಮೆಯ ಶಿಷ್ಯ. ಕು.ಚಂದ್ರಮಾ, ಕು. ಶ್ರೀ ಲಕ್ಷ್ಮೀ ಮೊದಲಾದ ಬೆರಳೆಣಿಕೆಯ ಶಿಷ್ಯರನ್ನು ಬಿಟ್ಟರೆ ಮಾಣಿ ಭಾಗವತರ ಇತರ ಶಿಷ್ಯರು ಪ್ರಕಾಶಕ್ಕೆ ಬರಲಿಲ್ಲ. ವಿಶಾಲ ಹಣೆ, ಹಳದಿ ಬಿಲಿ ತಲೆ ಕೂದಲನ್ನು ಹಿಂದಕ್ಕೆ ಬಾಚಿ ಕಟ್ಟಿದ ಸೂಡಿ (ಕುಡುಮಿ), ಬಿಳಿ ಹರಳಿನ ಕಿವಿ ಓಲೆ, ಹಲ್ಲಿದ್ದರೂ ಹಲ್ಲಿಲ್ಲದಂತೆ ಕಾಣು ತಾಂಬೂಲ ರಂಜಿತ ‘ಬೊಚ್ಚು’ ಬಾಯಿಯಿಂದ ಕೂಡಿದ ಮಾಣಿ ಭಾಗವತರಿಗೆ ಮೆಳ್ಳೆಗಣ್ಣು. ಆಜಾನುಬಾಹು ಜೀವ. ಊರುಗೋಲಿನ ಸಹಾಯವಿಲ್ಲದೆ ಊರಿಂದೂರಿಗೆ ಬಿರುಸುನಡಿಗೆಯಿಂದ ಈಗಲೂ ಮನೆಪಾಠ ಹೇಳುತ್ತಾ ನಡೆದಾಡುವ ಬಿಳಿ ಜುಬ್ಬ-ಧೋತಿ ವಸ್ತ್ರಧಾರಿ-ಪಡುಬಿದ್ರಿ ಸುಬ್ರಾಯ ಮಾಣಿ ಭಾಗವತರು.
ಸ್ವರಮೂರ್ತಿ ವಿ.ಎನ್‌.ರಾವ್‌
ಕರ್ನಾಟಕ ಸಂಗೀತಕ್ಕೆ ಮೈಸೂರಿನ ಕೊಡುಗೆಯು ಅಪಾರವಾಗಿದೆ. ಸಾಂಸ್ಕೃತಿಕ ಚಟುವಟಿಕೆಗಳ ಬೀಡಾಗಿದ್ದ ಮೈಸೂರಿನಲ್ಲಿ ವೀಣೆ ಶೇಷಣ್ಣನವರ ಮನೆಯು ಕಲಾದೇಗುಲವಾಗಿತ್ತು. ಸಂಗೀತ ಸರಸ್ವತಿಯ ಸೇವೆಗಾಗಿ ತಮ್ಮ ಬದುಕನ್ನೇ ಧಾರೆ ಎರೆದ ಕಲಾತಪಸ್ವಿ ಅವರು. ಅವರ ಮೊಮ್ಮಗನೇ ಸ್ವರಮೂರ್ತಿ ವೆಂಕಟನಾರಾಯಣರಾವ್‌. ತಾತನಂತೆಯೇ ಕಲಾದೇವಿಯ ಆರಾಧನೆಯಲ್ಲೇ ಬದುಕನ್ನು  ಸಾರ್ಥಕಪಡಿಸಿಕೊಂಡ ಪುಣ್ಯಜೀವಿ.
ಇವರ ತಂದೆ ವೀಣೆರಾಮಣ್ಣ. ತಾಯಿ ವೆಂಕಟಲಕ್ಷ್ಮಮ್ಮ. ಮದುವೆಯಾಗಿ ನಾಲ್ಕೈದು ವರ್ಷಗಳಾದರೂ ರಾಮಣ್ಣನವರಿಗೆ ಸಂತಾನ ಆಗದಿದ್ದಾಗ ಶೇಷಣ್ಣನವರು ಚಡಪಡಿಸಿದರಂತೆ. ಅಂತೂ ದೇವಿ ಚಾಮುಂಡೇಶ್ವರಿಯ ಉಗ್ರ ಉಪಾಸನೆಯಿಂದ ಮನೆಯಲ್ಲಿ ಮೊಮ್ಮಗನ ಜನನವಾದಾಗ ಅವರ ಆನಂದಕ್ಕೆ ಪಾರವೇ ಇರಲಿಲ್ಲ. ಮಗುವನ್ನು ತಿರುಪತಿಯ ಶ್ರೀನಿವಾಸನ ಪದತಲದಲ್ಲಿ ಮಲಗಿಸಿ ಆಶೀರ್ವಾದ ಪಡೆದರು. ಅರ್ಚಕರ ಸೂಚನೆಯಂತೆ ವೆಂಕಟನಾರಾಯಣ ಎಂದು ನಾಮಕರಣ ಮಾಡಿದರು. ಮನೆಯ ಮುದ್ದಿನ ಹೆಸರು ಪುಟ್ಟಸ್ವಾಮಿ. ಒಂದೂವರೆಕ ವರ್ಷದ ಮಗು ಅಡುಗೆಮನೆಯಲ್ಲಿ ಬೀಸಣಿಗೆಯ ಕೋಲಿನಿಂದ ಪಾತ್ರೆಗಳ ಮೇಲೆ ಬಡಿದು, “ಇದು ಸಾ……… ಇದು ರೀ……….ಗಾ……….. ಎಂಧು ತನ್ನ ಸ್ವರಜ್ಞಾನ ಪ್ರಕಟಿಸಲು ಆರಂಭಿಸಿದಾಗ” ತಾತನವರ ಶಿಕ್ಷಣವು ಶುರುವಾಯಿತು. ಸ್ವರಗಳು ರಕ್ತಗತವಾಗಿಯೇ ಇದ್ದುದರಿಂದ ನೇರವಾಗಿ ಪ್ರೌಢಶಿಕ್ಷಣವೇ ಮೊದಲಾಯಿತು. ಅದಕ್ಕೆ ಹೊತ್ತುಗೊತ್ತಿನ ಕಟ್ಟುಪಾಡು ಇರಲಿಲ್ಲ. ಲಹರಿ ಬಂದಾಗ ಮೊಮ್ಮಗನಿಗೆ ತಮ್ಮ ಸಂಗೀತ ಭಂಡಾರದಿಂದ ಧಾರೆಯೆರೆದರು ಶೇಷಣ್ಣ. ಬೆರಳು ತೋರಿಸಿದರೆ ಹಸ್ತವನ್ನೇ ನುಂಗುವಂತಿದ್ದ ಬಾಲಕನ ಸಂಗೀತದ ಹಸಿವು ತಾತ ನೀಡಿದುದೆಲ್ಲವನ್ನೂ ಅರಗಿಸಿಕೊಂಡಿತು, ರಕ್ತಗತವಾಗಿಸಿಕೊಂಡಿತು.
ಶೇಷಣ್ಣನವರು ವೀಣಾಭಕ್ಷಿಗಳಾಗಿದ್ದುದರಿಂದ ಮೈಸೂರಿಗೆ ಬಂದ ಯಾವುದೇ ಕಲಾವಿದರು ಅರಮನೆಯಲ್ಲಿ ತಮ್ಮ ಕಲೆಯನ್ನು ಪ್ರದರ್ಶಿಸುವ ಮೊದಲು ಇವರ ಎದುರಿಗೆ ತಮ್ಮ ನೈಪುಣ್ಯತೆಯನ್ನು ಸಾಬೀತು ಪಡಿಸಬೇಕಾಗಿತ್ತು. ಅಲ್ಲದೆ ನಾಡಿನ ಮೂಲೆ ಮೂಲೆಯಿಂದ ಬರುತ್ತಿದ್ದ ಸಂಗೀತಗಾರರು ಶೇಷಣ್ಣನವರ ಎದುರಿಗೆ ತಾವು ಕಚೇರಿ ಮಾಡುವುದೆಂದರೆ ಭಾಗ್ಯವೆಂದು ತಿಳಿದಿದ್ದರು. ಹೀಗಾಗಿ ಅವರ ಮನೆಯಲ್ಲಿ ನಿತ್ಯವೂ ಸಂಗೀತೋತ್ಸವ. ಎಳವೆಯಲ್ಲೇ ಹೀಗೆ ನಾಡಿನ ಹಿರಿಯ ಗಾಯಕ, ವಾದಕರಕ ಸಂಗೀತವನ್ನು ಕೇಳುತ್ತಿದ್ದ ಪುಟ್ಟಸ್ವಾಮಿಯ ತೀಕ್ಷ್ಣಮತಿಯು ಚೆನ್ನಗಿ ಗ್ರಹಿಸಿದುದಲ್ಲದೆ ಹಿಂದುಸ್ತಾನಿ, ಕರ್ನಾಟಕ ಶೈಲಿಗಳೆರಡನ್ನೂ ಅರ್ಥಮಾಡಿಕೊಳ್ಳಲು ಸಹಕಾರಿಯಾಯಿತು. ಮನೆಯಲ್ಲಿ ಗೋಚರ, ಅಗೋಚರವಾಗಿ ಸಂಗೀತವೇ ಇದ್ದುದರಿಂದ ತೀರಾ ಸಣ್ಣವಯಸ್ಸಿನಲ್ಲೇ ಪುಟ್ಟಸ್ವಾಮಿಯು ಕಚೇರಿ ನೀಡುವ ಮಟ್ಟಕ್ಕೆ ಬಂದುದರಲ್ಲಿ ಯಾವ ಆಶ್ಚರ್ಯವೂ ಇರಲಿಲ್ಲ.
ಶೇಷಣ್ಣನವರು ತಮ್ಮ ಕಚೇರಿಗಳಲ್ಲಿ ಮೊಮ್ಮಗನಿಂದಲೂ ಹಾಡಿಸಲು ಆರಂಭಿಸಿದರು. ಅಷ್ಟು ಸಣ್ಣವಯಸ್ಸಿನ ಬಾಲಕ ತಾತನೊಡನೆ ತ್ರಿಕಾಲದಲ್ಲಿ ಪಲ್ಲವಿ ಹಾಡಿ, ನಿರರ್ಗಳವಾಗಿ ಕಲ್ಪನಾ ಸ್ವರಗಳನ್ನು ಹಾಕುತ್ತಿದ್ದುದನ್ನು ಶ್ರೋತೃಗಳು ಮೂಕವಿಸ್ಮಿತರಾಗಿ ಕೇಳುತ್ತಿದ್ದರು. ಗದ್ವಲ್‌ ಮಹಾರಾಜರ ಆಸ್ಥಾನದಲ್ಲಿ ಶೇಷಣ್ಣನವರ ವಿನಿಕೆ. ವಿಸ್ತಾರವಗಿ ಕಲ್ಯಾಣಿ ರಾಗವನ್ನು ನುಡಿಸಿ ಪಲ್ಲವಿ -‘ತಾರಕಬ್ರಹ್ಮಸ್ವರೂಪಿಣಿ’ಯನ್ನು ಆರಂಭಿಸಿ, ಮೊಮ್ಮಗನಿಗೂ ಜೊತೆಗೂಡಲು ಸೂಚಿಸಿದರು. ಸಿದ್ಧನಾಗಿಯೇ ಇದ್ದ ಪುಟ್ಟಸ್ವಾಮಿ ಹಾಡಲು ಉಪಕ್ರಮಿಸಿದ ತಾತನಿಗೆ ಏನೇನೂ ಕಡಿಮೆ ಇಲ್ಲವೆನ್ನುವಂತೆ ಕಲ್ಪನಾಸ್ವರಗಳನ್ನು ಓತಪ್ರೋತವಗಿ ಹರಿಯಿಸಿದಾಗ ಮಹಾರಾಜರನ್ನೂ ಒಳಗೊಂಡು ಸಭಿಕರೆಲ್ಲರಿಂದಲೂ ದೀರ್ಘ ಕಕರತಾಡನ. ಪ್ರಭುಗಳು ಬಾಲಕನನ್ನು ತೊಡೆಯ ಮೇಲೆ ಕುಳ್ಳಿರಿಸಿಕೊಂಡು ತಮ್ಮ ಕತ್ತಿನಲ್ಲಿದ್ದ ಕಂಠೀಹಾರವನ್ನು ಅವನ ಕೊರಳಿಗೆ ಹಾಕಿದರು. ಮರುದಿನದ ವಿಶೇಷ ದರ್ಬಾರಿನಲ್ಲಿ ಅವನಿಗೆ ‘ಸ್ವರಮೂರ್ತಿ’ ಎಂಬ ಬಿರುದನ್ನು ಖಿಲ್ಲತ್ತುಗಳೊಡನೆ ನೀಡಿದರು. ಐದು ವರ್ಷದ ಬಾಲಕನಿಗೆ ನೆರೆ ಆಸ್ಥಾನದಿಂದ ಸಮದ ಈ ಗೌರವವನ್ನು ಪತ್ರಿಕೆಯ ಮೂಲಕ ಅರಿತ ಶ್ರೀಮನ್ನಾಲ್ವಡಿ ಕೃಷ್ಣರಾಜ ಒಡೆಯರು ಅವನ ವಿಶೇಷ ಕಚೇರಿಯನ್ನು ತಮ್ಮ ಆಸ್ಥಾನದಲ್ಲಿ ಏರ್ಪಡಿಸಿದರು. ತಾತನವರೇ ಪಿಟೀಲು ನುಡಿಸಲು ಕುಳಿತರು. ಖಂಡೇದಾಸಪ್ಪನ ತಬಲಾ. ಕಚೇರಿಯನ್ನು ಗಮನವಿಟ್ಟು ಕೇಳಿದ ಪ್ರಭುಗಳು ಬಾಲಕನಿಗೆ ಸಿಕ್ಕ ಬಿರುದನ್ನು ಪೂರ್ಣ ಮನಸ್ಸಿನಿಂದ ತಾವೂ ಅನುಮೋದಿಸುತ್ತೇವೆ ಎಂದು ಪ್ರತಿಕ್ರಿಯಿಸಿದರು. ಅಂದಿನಿಂದ ಬಾಲಕ ವೆಂಕಟನಾರಾಯಣನು ‘ಸ್ವರಮೂರ್ತಿ’ಯೇ ಆದ.
೧೯೨೪ರ ಬೆಳಗಾಂ ಕಾಂಗ್ರೆಸ್‌ ಅಧಿವೇಶನಕ್ಕೆ ಶೇಷಣ್ಣನವರನ್ನು ವಿಶೇಷವಾಗಿ ಆಹ್ವಾನಿಸಲಾಗಿತ್ತು. ತಾತನೊಡನೆ ಮೊಮ್ಮಗನೂ ಹೊರಟ. ಗಾಂಧೀಜಿ, ಕಸ್ತೂರಿ ಬಾ, ಸರೋಜಿನಿ ನಾಯುಡು, ನೆಹರೂ ಮುಂತಾದ ರಾಷ್ಟ್ರ ನಾಯಕರೆಲ್ಲರೂ ಶೇಷಣ್ಣನವರ ವೀಣಾವಾದನವನ್ನೂ ಬಾಲಕನ ಹಾಡುಗಾರಿಕೆಯನ್ನೂ ಮೆಚ್ಚಿ ಕೊಂಡಾಡಿದರು. ಕಸ್ತೂರಿ ಬಾ ಅವರಂತೂ ಅಲ್ಲಿ ಇದ್ದಷ್ಟು ದಿನ ಬಾಲಕನಿಗೆ ತಾವೇ ಜಡೆಹಾಕಿ ತೊಡೆಯ ಮೇಲೆ ಕೂರಿಸಿಕೊಂಡು, ಅವನಿಂದ ಹಾಡಿಸಿ ಸಂತೋಷ ಪಟ್ಟರಂತೆ.
ಸ್ವರಮೂರ್ತಿಯ ಸಂಗೀತಾಭ್ಯಾಸದ ಜೊತೆಗೆ ದಳವಾಯಿ ಶಾಲೆಯಲ್ಲಿ ವಿದ್ಯಾಭ್ಯಾಸವೂ ನಡೆಯುತ್ತಿತ್ತು. ಮನೆಗೆ ಬರುತ್ತಿದ್ದ ಪರಸ್ಥಳದ ಪಕ್ಕವಾದ್ಯ ವಿದ್ವಾಂಸರೊಂದಿಗೆ ಮೊಮ್ಮಗನನ್ನು ಹಾಡಿಸುತ್ತಿದ್ದರು. ಶೇಷಣ್ಣ. ಪಾಲ್ಘಾಟ್‌ ಮಣಿಅಯ್ಯರ್, ರಾಜ ಮಾಣಿಕ್ಯಪಿಳ್ಳೆ ಮುಂತಾದ ಅನೇಕ ಘನ ವಿದ್ವಾಂಸರ ಪಕ್ಕವದ್ಯದ ಜೊತೆಗೆ ನಿರ್ಭೀತಿಯಿಂದ ಹಾಡುತ್ತಿದ್ದ ಬಾಲಕ. (ತಾವು ಕೇಳಿದ ಇಂತಹ ಕೆಲವನ್ನು ತಮ್ಮ ದಿನಚರಿಯಲ್ಲಿ ಕಲಾವಿದ ವೆಂಕಟಪ್ಪನವರು ಟಿಪ್ಪಣಿಸಿದ್ದಾರೆ)
ಹೀಗೆ ಹತ್ತು ವರ್ಷಗಳ ಕಾಲ ಶೇಷಣ್ಣನವರು ಮೊಮ್ಮಗನಲ್ಲಿ ಹುದುಗಿದ್ದ ಪ್ರತಿಭೆಗೆ ಸರಿಯಾದ ಮಾರ್ಗದರ್ಶನ ನೀಡಿ ಗಟ್ಟಿಯಾದ ತಳಪಾಯವನ್ನು ಹಾಕಿದರು. ೧೯೨೬ರಲ್ಲಿ ಅವರು ನಿಧನರಾದಾಗ ಈ ಬಾಲಕನ ಸಂಗೀತಾಭ್ಯಾಸದ ಜವಾಬ್ದಾರಿಯನ್ನು ಶ್ರೀಮನ್ನಲ್ವಡಿ ಕೃಷ್ಣರಾಜ ಒಡೆಯರರು ಹೊತ್ತರು. ಸ್ವರಮೂರ್ತಿಯನ್ನು ಕರೆಯಿಸಿಕೊಂಡು ಗೃಹಕೃತ್ಯದ ಬಗ್ಗೆ ಕೂಲಂಕುಷವಾಗಿ ತಿಳಿದುಕೊಂಡು ಅವನ ಸಂಗೀತ ಭವಿಷ್ಯಕ್ಕೆ ಭದ್ರವಾದ ಬುನಾದಿ ಹಾಕಲು ಏರ್ಪಾಡು ಮಾಡಿದರು. ವೀಣೆ ಸುಬ್ಬಣ್ಣನವರಲ್ಲಿ ಹಾಗೂ ಮುತ್ತಯ್ಯ ಭಾಗವತರಲ್ಲಿ ಪಾಠ ಮುಂದುವರೆಯಿತು. ಅಲ್ಲದೆ ಪಾಶ್ಚಾತ್ಯ ಸಂಗೀತ ಶಿಕ್ಷಣ ಪಡೆಯಲೂ ನಾಲ್ವಡಿಯವರು ಪ್ರೋತ್ಸಾಹಿಸಿದರು. ಇದರ ಫಲವಾಗಿ ವೀಣೆ, ಹಾಡುಗಾರಿಕೆಯ ಜೊತೆಗೆ ಪಾಶ್ಚಾತ್ಯ ಸಂಗೀತವೂ ಮುಪ್ಪುರಿಗೊಂಡು ಸ್ವರಮೂರ್ತಿಗಳ ಸರ್ವತೋಮುಖ ವಿಕಾಸಕ್ಕೆ ಕಾರಣವಾಯಿತು. ಮಹಾರಾಜರು ಇವರ ವಿಷಯದಲ್ಲಿ ಎಷ್ಟು ಆಸಕ್ತಿ ವಹಿಸಿದ್ದರೆಂದರೆ ಖುದ್ದಾಗಿ ಇವರನ್ನು ಆಗಾಗ್ಗೆ ಖಾಸ್‌ಬಂಗ್ಲೆಗೆ ಕರೆಯಿಸಿಕೊಂಡು ಕಲಿತಿರುವ ವಿಷಯಗಳನ್ನು ಸ್ವಯಂ ಪರೀಕ್ಷಿಸುತ್ತಿದ್ದರು. ತಾವು ಸರ್ಕೀಟ್‌ ಹೋದಾಗಲೂ ಇವರನ್ನು ಜೊತೆಗೆ ಕರೆದೊಯ್ದು ಸಂಗೀತ ವಿಷಯಗಳ ಬಗ್ಗೆ ಮುಕ್ತವಾಗಿ ಚರ್ಚಿಸುತ್ತಿದ್ದರು. ಸ್ವರಮೂರ್ತಿಗಳ ಪ್ರತಿಭೆಯನ್ನು ಗುರುತಿಸಿದ ಒಡೆಯರು ಅರಮನೆಗೆ ಸಂಬಂಧಿಸಿದ ಅನೇಕ ಸಂಗೀತ ಕಾರ್ಯಗಳಿಗೆ ಇವರನ್ನು ನಿಯುಕ್ತಗೊಳಿಸುತ್ತಿದ್ದರು. ಅವುಗಳು ಸಫಲವಾದಾಗ ಸಂದ ಬಹುಮಾನಗಳೆಷ್ಟೋ? ಹೀಗೆ ಒಂದರ್ಥದಲ್ಲಿ ಸ್ವರಮೂರ್ತಿಗಳು ನಾಲ್ವಡಿಯವರ ಪ್ರೀತಿಪಾತ್ರರಷ್ಟೇ ಅಲ್ಲದೆ ಮುಖವಾಣಿಯೂ ಆದರು.
ಅರಮನೆಯ ಸಂಗೀತಶಾಲೆ (ಚಂದ್ರಶಾಲೆ ತೊಟ್ಟಿ) ಮತ್ತು ಅರಮನೆಯ ಹಿರಿಯ ವಿದ್ವಾಂಸರ ಮಾರ್ಗದರ್ಶನವೂ ಈ ಯುವಪ್ರತಿಭಾವಂತನಿಗೆ ಸಿಗುತ್ತಿತ್ತು. ಬಹುಶಃ ಅತ್ಯಂತ ಕಿರಿವಯಸ್ಸಿನಲ್ಲೇ ಆಸ್ಥಾನ ವಿದ್ವಾಂಸರಾಗಿದ್ದ ಇವರ ಕಚೇರಿಯು ಪ್ರಭುಗಳ ಶಿವಪೂಜೆಯ ವೇಳೆಯಲ್ಲಿ ವಾರದಲ್ಲಿ ೨-೩ ಬಾರಿಯಾದರೂ ಆಗುತ್ತಿತ್ತು. ಅಲ್ಲದೆ ಸಾಮಾನ್ಯವಾಗಿ ಒಂದು ಬಾರಿಯಷ್ಟೇ ಸಿಗುತ್ತಿದ್ದ ನವರಾತ್ರಿ ತೊಟ್ಟಿಲು ಸೇವೆಯೂ ಸಹ ಒಂದೇ ವರ್ಷದಲ್ಲಿ ಎರಡು ಸಿಕ್ಕಿದುದೂ ಉಂಟು. ಅದರೊಂದಿಗೆ ದೇವಿಯ ತೆಪ್ಪೋತ್ಸವ, ಅರಮನೆಯಲ್ಲಿ ನಡೆಯುತ್ತಿದ್ದ ಗಣೇಶನ ಕಟ್ಟಳೆ, ದೊಡ್ಡ ಮಹಾರಾಣಿಯವರ (ಚಾಮುಂಡಿ ವಿಹಾರದಲ್ಲಿ ನಡೆಯುತ್ತಿದ್ದ) ಗಣೇಶನ ಚರಪು, ಅರಮನೆಯ ವಾದ್ಯಗೋಷ್ಠಿ, ಅರಮನೆಗೆ ಭೇಟಿ ನೀಡುತ್ತಿದ್ದ ದೇಶಿ-ವಿದೇಶಿ ಗಣ್ಯರ ಎದುರಿಗೆ ಸ್ವರಮೂರ್ತಿಗಳ ಗಾಯನ-ವಾದನಗಳು ಅಗಣಿತವಾಗಿ ನಡೆದವು.
ತಮ್ಮ ಹತ್ತೊಂಬನೆಯ ವಯಸ್ಸಿನಲ್ಲಿ ಮದ್ದೂರಿನ ಸಾಹುಕಾರ್ ರಂಗಣ್ಣನವರ ಕಿರಿಯ ಪುತ್ರಿ ರತ್ನಮ್ಮನೊಡನೆ ವಿವಾಹವಾಯಿತು. ಪತಿಯ ಎಲ್ಲ ಸಂಗೀತ ಕಾರ್ಯಗಳಿಗೆ ಸಹಕಾರ ನೀಡುತ್ತಾ ಅವರಿಗೆ ಬೆಂಬಲವಾಗಿ ನಿಂತರು. ಈಕೆ. ತತ್ಪರಿಣಾಮವಾಗಿಯೋ ಎಂಬಂತೆ ಲಂಡನ್ನಿನ ‘ಟ್ರಿನಿಟಿ ಕಾಲೇಜ್‌ ಆಫ್‌ ಮ್ಯೀಸಿಕ್‌’ನ ಡಿಪ್ಲೊಮಾ ಪದವೀಧರರಾದರು ರಾಯರು. ನಾಲ್ವಡಿಯವರು ಒಮ್ಮೆ ಆಸ್ಥಾನಕ್ಕೆ ಎಲ್ಲ ಸಂಗೀತಗಾರರನ್ನೂ ಕರೆಯಿಸಿ ಅದೇ ತಾನೆ ಈಜಿಪ್ಟ್‌ ನಿಂದ ಬಂದ ಹೊಸವಾದ್ಯವಾದ ‘ಹಾರ್ಪ್‌’ ಅನ್ನು ತೋರಿಸಿ, ಈ ವಾದ್ಯವನ್ನು ಕಲಿಯಲು ಯಾರು ಮುಂದೆ ಬರುವಿರಿ ಎಂದಾಗ ಸಭೆಯಲ್ಲಿ ಮೌನ. ತಕ್ಷಣ ಇದನ್ನು ಒಂದು ಸವಾಲಾಗಿ ಸ್ವೀಕರಿಸಿದ ಸ್ವರಮೂರ್ತಿಗಳು ತಾವು ಪ್ರಯತ್ನಿಸುವುದಾಗಿ ಹೇಳಿದಾಗ ಪ್ರಭುಗಳು ಸಂತೋಷಿಸಿ ಕಲಿಯಲು ಎರಡು ತಿಂಗಳ ಅವಧಿಯನ್ನು ನೀಡಿದರು. ಅವರು ಮನೆಗೆ ಹಾರ್ಪ್‌‌ವಾದ್ಯವನ್ನೂ ಕಳುಹಿಸಿಕೊಟ್ಟರು. ಎರಡೇ ದಿನಗಳಲ್ಲಿ ಸ್ವರಮೂರ್ತಿಗಳು ಚಾಮುಂಡೇಶ್ವರಿಯ ಮೇಲೆ ಒಂದು ಕೀರ್ತನೆಯನ್ನು ಅದರಲ್ಲಿ ಕಲಿತು ದೊರೆಗಳೆದುರಿಗೆ ನುಡಿಸಿದಾಗ, ಮೆಚ್ಚಿ ಇವರ ಪ್ರತಿಭೆಗೆ ತಕ್ಕ ಸನ್ಮಾನವನ್ನು ಮಾಡಿದರು.
ಇದೇ ಸಮಯದಲ್ಲಿ ಯುವರಾಜರು ಮದ್ರಾಸಿನ ಸಂಗೀತ ಅಕಾಡಮಿಯ ಸಮ್ಮೇಳನವನ್ನು ಉದ್ಘಾಟಿಸಿದರು. ಆಗ ಅರಮನೆಯ ಸಂಗೀತಗಾರರ ಒಂದು ತಂಡವು ಸಕ್ರಿಯವಾಗಿ ಅದರಲ್ಲಿ ಭಾಗವಹಿಸಲು ನಾಲ್ವಡಿಯವರು ಪ್ರೋತ್ಸಾಹಿಸಿದರು. ಪಾಶ್ಚಾತ್ ಯ ವಾದ್ಯಗಳಲ್ಲಿ ಭಾರತೀಯ ಸಂಗೀತದ ಸಾಧ್ಯತೆ ಹಾಗೂ ಭಾರತೀಯ ವಾದ್ಯಗಳಲ್ಲಿ ಪಾಶ್ಚಾತ್ಯ ಸಂಗೀತದ ಸಾಧ್ಯತೆಗಳನ್ನು  ಕುರಿತು ಸ್ವರಮೂರ್ತಿಗಳು ಪ್ರಾತ್ಯಕ್ಷಿಕೆ ನೀಡಿದರು. ಈ ಎರಡೂ ಸಂಗೀತ ಶೈಲಿಗಳಲ್ಲಿ ಪ್ರಾವೀಣ್ಯತೆಯನ್ನು ಪಡೆದಿದ್ದ ಇವರು, ಈ ವಿಷಯವನ್ನು ಮಂಡಿಸಲು ಸೂಕ್ತ ವ್ಯಕ್ತಿ ಎಂದು ಮಹಾರಾಜರು ಮಾಡಿದ್ದ ಆಯ್ಕೆ ಹುಸಿಯಾಗಲಿಲ್ಲ. ಅವರ ಪ್ರಾತ್ಯಕ್ಷಿಕೆಯು ವಿದ್ವಾಂಸರ ಹೆಚ್ಚಿನ ಮನ್ನಣೆಗೆ ಪಾತ್ರವಾಯಿತು.
ವೈಣಿಕರಾಗಿ, ಗಾಯಕರಾಗಿ, ಬೋಧಕರಾಗಿ ಸ್ವರಮೂರ್ತಿಗಳು ಮೈಸೂರಿನ ಸಾಂಸ್ಕೃತಿಕ ಬದುಕಿನ ಅವಿಭಾಜ್ಯ ಅಂಗವಾದರು. ವಿಠ್ಠಲರಾಯರ ರಾಮಮಂದಿರ, ಸಂತೇಪೇಟೆಯ ಕುಂಚಿಟಿಗರ ರಾಮಮಂದಿರ, ಬಿಡಾರಂ ಕೃಷ್ಣಪ್ಪನವರ ರಾಮಮಂದಿರ, ವೀವರ್ಸ್‌ಲೇನಿನ ಜಾರೋಗುಪ್ಪೆ ರಾಮಮಂದಿರ, ಶಿವರಾಮ ಪೇಟೆಯ ಮೂಲೆ ರಾಮಮಂದಿರ, ಭಾರತಿ ಸ್ತ್ರೀ ಸಮಾಜ, ವನಿತಾ ಸದನ, ಸಹಕರಿ ಭವನ, ಯುವರಾಜ ಕಾಲೇಜ್‌, ಬನುಮಯ್ಯ ಕಾಲೇಜ್‌, ಹೀಗೆ ಹತ್ತು ಹಲವು ಕಡೆ ವರ್ಷದುದ್ದಕ್ಕೂ ಅವರ ಕಚೇರಿಗಳು ನಡೆಯುತ್ತಿತ್ತು. ನೆರೆರಾಜ್ಯಗಳಿಂದಲೂ ಅವರಿಗೆ ಆಹ್ವಾನಗಳು ಬರುತ್ತಿದ್ದವು. ಬೆಜವಾಡ, ಗುಂಟೂರು, ವಾಲ್ಟೇರ್, ಕಮರ್ ಮೇಟ್‌, ವಿಶಾಖಪಟ್ಟಣ, ಕಾನ್ಪುರ ಧರ್ಮಪುರಿ, ಸೇಲಂ, ಮುಂಬಯಿ, ಭೂಪಾಲ್‌, ರತ್ಲಾಂ, ಇಂದೂರ್ ಅಲ್ಲದೆ ಕರ್ನಾಟಕದ ಹಲವಾರು ಸ್ಥಳಗಳಲ್ಲಿ ಇವರ ಕಚೇರಿ ಪ್ರತಿವರ್ಷವೂ ನಡೆಯುತ್ತಿತ್ತು.
ತಮ್ಮ ತಾತನವರ ಸ್ಮರಣಾರ್ಥವಾಗಿ ಅವರ ದಿನಾಚರಣೆಯನ್ನು ಮಾಡುತ್ತಿದ್ದರು ರಾಯರು. ಇದರ ಅಂಗವಾಗಿ ವೀಣೆ ಹಾಗೂ ಹಾಡುಗಾರಿಕೆಯಲ್ಲಿ ಸ್ಪರ್ಧೆಗಳನ್ನು ನಡೆಸಿ, ಬಹುಮಾನವಾಗಿ ತಂಬೂರಿ, ವೀಣೆಗಳನ್ನೇ ನೀಡುತ್ತಿದ್ದುದು ವಿಶೇಷವಾಗಿತ್ತು. ರಾಮೋತ್ಸವವನ್ನೂ ನಡೆಸಿ, ಸಂಗೀತ ಕಚೇರಿಗಳನ್ನು  ಏರ್ಪಡಿಸುತ್ತಿದ್ದರು. ಕೊನೆಯ ದಿನವಾದ ರಾಮಪಟ್ಟಾಭಿಷೇಕದಂದು ವಿಶೇಷ ಕಾರ್ಯಕ್ರಮಗಳು ಇರುತ್ತಿದ್ದವು.
ಹೀಗೆ ಮೈಸೂರಿನೊಡನೆ ಹಾಸುಹೊಕ್ಕಾಗಿದ್ದ ರಾಯರ ಬದುಕಿನಲ್ಲಿ ಒಂದು ಹೊಸ ತಿರುವು ಉಂಟಾಯಿತು. ೧೯೬೫ರವರೆಗೂ ಶ್ರೀ ಜಯಚಾಮರಾಜೇಂದ್ರ ಒಡೆಯರ ಆಸ್ಥಾನ ವಿದ್ವಾಂಸರಾಗಿ ಮುಂದು ವರೆದ ಅವರು ಮುಂದೆ ತಮ್ಮ ವಾಸಸ್ಥಳವನ್ನು ಬೆಂಗಳೂರಿಗೆ ಬದಲಾಯಿಸಿದರು. ಅರಮನೆಯ ಸೇವೆಯಿಂದ ನಿವೃತ್ತರಾದರೂ ಅದರೊಡನೆ ಅವರಿಗೆ ಇದ್ದ ಅವಿನಾಭಾವ ಅವರ ಕೊನೆಯ ಉಸಿರಿನ ತನಕವೂ ಇತ್ತು. ಮೈಸೂರು ಹಾಗೂ ಅರಮನೆಯೊಡನೆ ಇದ್ದ ಗಾಢ ಸಂಬಂಧದ ಅನುಭೂತಿಯು ಅವರ ಮಾತುಕತೆಯಲ್ಲಿ ಎದ್ದು ಕಾಣುತ್ತಿತ್ತು. ಕನ್ನಡದ ಕಟ್ಟಾ ಅಭಿಮಾನಿಗಳೂ ಆಗಿದ್ದರು. ಕನ್ನಡದ ಪ್ರಾಚೀನತೆ ಹಾಗೂ ತಮ್ಮ ವಂಶದ ಹಿರಿಯರ ಬಗೆಗೆ ಮಾತನಾಡಲು ಅವರಿಗೆ ಸದಾ ಬತ್ತದ ಉತ್ಸಾಹ.
ಬೆಂಗಳೂರಿಗೆ ಬಂದ ಮೇಲೆ ಲಕ್ಷ್ಮೀವೆಂಕಟೇಶ ವೀಣಾ ಗಾನ ಮಂದಿರ ಎಂಬ ಸಂಗೀತ ಶಾಲೆಯನ್ನು ಸ್ಥಾಪಿಸಿದರು. ಮೈಸೂರು ಪ್ರದೇಶ ಸಂಗೀತ ನಾಟಕ ಅಕಾಡೆಮಿಯ ಮತ್ತು ಸರ್ಕಾರದ ಮಾನ್ಯತೆಯನ್ನು ಪಡೆದಿದ್ದ ಈ ಶಾಲೆಯಲ್ಲಿ ನೂರಾರು ಜನ ವಿದ್ಯಾರ್ಥಿಗಳಿಗೆ ಸಂಗೀತ ಶಿಕ್ಷಣ ನೀಡಿದರು. ಸರ್ಕಾರವು ನಡೆಸುತ್ತಿದ್ದ ಸಂಗೀತ ಪರೀಕ್ಷೆಗಳಿಗೆ ಪರೀಕ್ಷಕರಾಗಿ ಅನೇಕ ವರ್ಷಗಳ ಕಾಲ ಹೋಗುತ್ತಿದ್ದರು.
ಸಂಗೀತಗಾರರೆಲ್ಲರನ್ನು ಒಂದುಗೂಡಿಸುವ ಅಪೇಕ್ಷೆಯಿಂದ ರೂಪು ತಳೆದ ಕರ್ನಾಟಕ ಗಾನಕಲಾ ಪರಿಷತ್ತಿನ ಸ್ಥಾಪಕ ಸದಸ್ಯರಾಗಿದ್ದ ರಾಯರು ಅದರ ತಜ್ಞರ ಸಮಿತಿಯ ಅಧ್ಯಕ್ಷರಾಗಿಯೂ ಸೇವೆ ಸಲ್ಲಿಸಿದರು. ೧೯೭೮ರ ಸಂಗೀತ ಸಮ್ಮೇಳನದ ಅಧ್ಯಕ್ಷರಾಗಿ ಗಾನ ಕಲಾ ಭೂಷಣರೆನಿಸಿದರು. ಸಂಗೀತಕ್ಕೆ ಸಂಬಂಧಿಸಿದ ಅಪರೂಪದ ಸಂಗತಿಗಳ ಮೇಲೆ ಬೆಳಕು ಚೆಲ್ಲುವಂತಹ ಪ್ರಾತ್ಯಕ್ಷಿಕೆಗಳನ್ನು ಬೆಂಗಳೂರು ಗಾಯನ ಸಮಾಜ ಹಾಗೂ ಪರಿಷತ್ತಿನಲ್ಲಿ ನಡೆಸಿಕೊಟ್ಟರು. ಸುರಪುರದ ಆನಂದ ದಾಸರ ಜಾವಳಿಗಳು, ಭಕ್ಷಿ ವೆಂಕಟಸುಬ್ಬಯ್ಯನವರ ಸಪ್ತತಾಳೇಶ್ವರಿ ಗೀತೆ, ಮೈಸೂರಿನ ತಾನ ಪರಂಪರೆ, ಹೀಗೆ ಅನೇಕ ಉಪಯುಕ್ತ ವಿಷಯಗಳ ಬಗ್ಗೆ ರಾಯರು ಸೋದಾಹರಣ ಭಾಷಣ ಮಾಡಿದ್ದರು.
ಪ್ರಶಸ್ತಿ, ಬಿರುದುಗಳ ಬಗ್ಗೆ ಎಂದೂ ತಲೆಕೆಡಿಸಿಕೊಳ್ಳದ ಅವರನ್ನು ಅರಸಿ ಸನ್ಮಾನ ಪುರಸ್ಕಾರಗಳು ಬಂದವು. ಸೋಸಲೆಯ ವ್ಯಾಸರಾಜಮಠಾಧೀಶರಾದ ಶ್ರೀ ವಿದ್ಯಾಪ್ರಸನ್ನತೀರ್ಥರು ಇವರಿಗೆ ‘ಮಧುರ ಗಾನ ಪ್ರವೀಣ’ ಎಂಬ ಬಿರುದನ್ನು ನೀಡಿ ಆಶೀರ್ವದಿಸಿದರು. ಲಾಲ್‌ಬಾಗಿನ ಗ್ಲಾಸ್‌ಹೌಸಿನಲ್ಲಿ ನಡೆದ ಕಿಕ್ಕಿರಿದ ಸಮಾರಂಭದಲ್ಲಿ ಕರ್ನಾಟಕ ಸರ್ಕಾರವು ರಾಜ್ಯೋತ್ಸವ ಪ್ರಶಸ್ತಿಯನ್ನು ನೀಡಿ ಗೌರವಿಸಿತು. ಪುರಜನತೆಯು ಅ.ನ. ಕೃಷ್ಣರಾಯರ ಅಧ್ಯಕ್ಷತೆಯಲ್ಲಿ ಕೆ.ಗೋಪಾಲಕೃಷ್ಣರಾವ್‌ ಮತ್ತು ತಿ.ತಾ.ಶರ್ಮರ ಸಮಕ್ಷಮದಲ್ಲಿ ಲಾ ಕಾಲೇಜಿನಲ್ಲಿ ಇವರನ್ನು ಸನ್ಮಾನಿಸಿತು.
ಪಾಶ್ಚಿಮಾತ್ಯ ಸಂಗೀತದಲ್ಲೂ ಪಳಗಿದ್ದ ರಾಯರು ಅನೇಕ ಪಾಶ್ಚಿಮಾತ್ಯ ರಚನೆಗಳನ್ನು ಕರ್ನಾಟಕ ಸ್ವರಲಿಪಿಯಲ್ಲಿ ಬರೆದು ಅದನ್ನು ಶಿಷ್ಯರಿಂದ ಪಂಚವೀಣೆಯಲ್ಲಿ ನುಡಿಸಿಸುತ್ತಿದ್ದರು. ಸಾಮಾನ್ಯವಾಗಿ ಪಾಶ್ಚಿಮಾತ್ಯ ಸಂಗೀತವು ಐದು ಬೇರೆ ಬೇರೆ ಭಾಗಗ ಳನ್ನು (ಪಾರ್ವಸ್‌) ಒಳಗೊಂಡಿರುತ್ತದೆ. ಇವೆಲ್ಲವೂ ಒಟ್ಟಿಗೇ ಸೇರಿ ನುಡಿಸಬೇಕು. ಅದೆನ್ನೇ ಹಾರ್ಮೊನಿ ಎನ್ನುವುದು. ಇವುಗಳನ್ನು ವೀಣೆಯಲ್ಲಿ ಕೇಳುವುದು ಒಂದು ವಿಶಿಷ್ಟ ಅನುಭವ ಆಗಿರುತ್ತಿತ್ತು. ಇದನ್ನು ತಯಾರು ಮಾಡಲು ಅಗಾಧ ತಾಳ್ಮೆ ಮತ್ತು ತಿಳುವಳಿಕೆಗಳು ಬೇಕೇಬೇಕು. ರಾಷ್ಟ್ರೀಯ ಸ್ವಯಂ ಸೇವಕರ ಸಂಘದ ಪಥಸಂಚಲನಕ್ಕೆ ಹೊಂದುವಂತಹ ಮಟ್ಟುಗಳನ್ನೂ ಅವರು ರಚಿಸಿಕೊಟ್ಟಿದ್ದಾರೆ.
ಇದಲ್ಲದೆ ಅನೇಕ ಜಾವಳಿ, ದೇವರನಾಮ ಹಾಗೂ ವಚನಗಳಿಗೆ ವರ್ಣಮಟ್ಟುಗಳನ್ನು ಹಾಕಿದ್ದಾರೆ. ಇವು ‘ಗಾಯನಗಂಗಾ’ ಪತ್ರಿಕೆಯಲ್ಲಿ ನಿಯತವಾಗಿ ಪ್ರಕಟಗೊಂಡಿದೆ.
ತಮ್ಮ ಬಳಿ ಇದ್ದ ಅಪರೂಪದ ಪುಸ್ತಕಗಳನ್ನೋ ಪ್ರಾಚೀನ ಗ್ರಂಥಗಳನ್ನೋ ಬಿಡುವಿನ ವೇಳೆಯಲ್ಲಿ ಓದುತ್ತಿದ್ದ ರಾಯರ ಸಾಹಿತ್ಯ ಜ್ಞಾನವೂ ಕಡಿಮೆ ಇರಲಿಲ್ಲ. ಅನೇಕ ಪತ್ರಿಕೆಗಳು ಅವರ ಲೇಖನಗಳನ್ನು ಪ್ರಕಟಿಸಿವೆ. ಕರ್ಮವೀರ, ಪ್ರಜಾಮತ, ಸುಧಾ, ಪ್ರಜಾವಾಣಿ, ತಾಯಿನಾಡುಗಳಲ್ಲಿ ಸಂಗೀತಕ್ಕೆ ಸಂಬಂಧಿಸಿದ ಲೇಖನಗಳನ್ನು ಸ್ವರಮೂರ್ತಿಗಳು ಬರೆದಿದ್ದಾರೆ. ‘ಹೊಸಬೆಳಕು’ ಗ್ರಂಥದಲ್ಲಿ ಮೈಸೂರಿನ ತಾನ ಪರಂಪರೆಯನ್ನು ಕುರಿತ ಮೌಲಿಕ ಲೇಖನವೊಂದು ಇದೆ.
ಇವರು ರಚಿಸಿರುವ ಕೆಲವೇ ರಚನೆಗಳಲ್ಲಿ ಬಹಳ ಅಮೂಲ್ಯವೂ ಅಪರೂಪವೂ ಆದ ಸಪ್ತತಾಳೇಶ್ವರಿ ವರ್ಣವೂ ಸೇರಿದೆ. ೧೩ ರಾಗಗಳನ್ನು ಒಳಗೊಂಡಿರುವ ಈ ವರ್ಣವನ್ನು ಏಕಕಾಲದಲ್ಲಿ ಏಳು ತಾಳಗಳಲ್ಲಿ ಹಾಡಬಹುದು. ಇವರ ಕೃತಿಗಳ ವಿಶೇಷತೆ ಎಂದರೆ-ಪಾಶ್ಚಿಮಾತ್ಯ ಸ್ವರಮಟ್ಟುಗಳೂ ಸಹಜವಾಗಿ ಹೊಂದಿಕೊಂಡು ಬಂದಿರುವುದು. ಕೇಳಲು ಸೊಗಸು ಎನ್ನಿಸುವ ಈ ಪ್ರಯೋಗಗಳು ವಾದಕರಿಗೆ ಸವಾಲು ಹೌದು.
ಹೀಗೆ ಬದುಕಿನಲ್ಲಿ ಸಂಗೀತವನ್ನುಳಿದು ಬೇರೇನೂ ಇಲ್ಲ ಎನ್ನುವಂತೆ ಇದ್ದ ರಾಯರು ಸಾವಿನಲ್ಲೂ ಸ್ವರಮೂರ್ತಿಯಾದದ್ದು ವಿಧಿಯ
ವಿಲಾಸ. ದಿನಾಂಕ ೭.೮.೮೦ರಂದು ಸ್ವರಮೂರ್ತಿಯವರು ವಿಧಿವಶರಾದರು.
ವಿ.ವೆಂಕಟ ಸುಬ್ಬರಾವ್‌
ವೀಣೆಯ ಬೆಡಗಿದು ಮೈಸೂರು ಎಂಬ ಕವಿವಾಣಿಗೆ ಸ್ಪೀರ್ತಿಯಾಗಿದ್ದವರು ವೈಣಿಕ ಶಿಖಾಮಣಿ ವೀಣೆ ಶೇಷಣ್ಣನವರು. ಇವರು ಮೈಸೂರು ವೀಣೆ ಬಾನಿಯ ಆದ್ಯ ಪ್ರವರ್ತಕರು. ಈ ಭವ್ಯ ಪರಂಪರೆಯ ಮೂರನೇ ತಲೆಮಾರಿಗೆ ಸೇರಿದವರು ವೈಣಿಕ ವಿದ್ವಾನ್‌ ವಿ. ವೆಂಕಟಸುಬ್ಬರಾವ್‌ ಅವರು. ಇವರು ೧.೧.೧೯೧೮ರಂದು ಹಾಸನದಲ್ಲಿ ಜನಿಸಿದರು. ವೀಣೆ ವೆಂಕಟ ಕೃಷ್ಣಪ್ಪ ಹಾಗೂ ಲಕ್ಷ್ಮೀದೇವಮ್ಮ ಇವರ ಹಿರಿಯ ಪುತ್ರರೇ ವೆಂಕಟಸುಬ್ಬರಾವ್‌. ಇವರ ಹಿಂದಿನ ಐದಾರು ತಲೆಮಾರೂ ವೈಣಿಕರದ್ದೇ. ತಂದೆ ವೆಂಕಟಕೃಷ್ಣಪ್ಪನವರು ಶೇಷಣ್ಣನವರ ಶಿಷ್ಯರು. ಶೇಷಣ್ಣನವರ ಪ್ರಮುಖ ಶಿಷ್ಯರಾದ ವೈಣಿಕ ಪ್ರವೀಣ ವೆಂಕಟಗಿರಿಯಪ್ಪನವರು ವೆಂಕಟಸುಬ್ಬರಾಯರ ಚಿಕ್ಕಪ್ಪಂದಿರು.
ವೆಂಕಟಸುಬ್ಬರಾಯರಿಗೆ ಮೂರನೇ ವಯಸ್ಸಿನಿಂದಲೇ ತಂದೆಯವರಿಂದ ವೀಣೆಯ ಶಿಕ್ಷಣ ಪ್ರಾರಂಭವಾಯಿತು. ಸಂಗೀತವೇ ಉಸಿರಾಗಿದ್ದ ವಾತಾವರಣದಲ್ಲಿ ಬಾಲಕನಿಗೆ ತಂದೆಯವರಿಂದ ಸಂಗೀತ ಕಠಿಣ ಶಿಕ್ಷಣ ಲಭ್ಯವಾಯಿತು. ಶಿಕ್ಷಣ ಸಾಧನೆ ಸಾಲದಾದಾಗ ಶಿಕ್ಷೆ ಕಾದಿರುತ್ತಿತ್ತು. ಸತತ ಸಾಧನೆ, ಸ್ವಯಂಪ್ರತಿಭೆ, ಹಿರಿಯರ ಸೂಕ್ತ ಮಾರ್ಗದರ್ಶನದಿಂದ ವೆಂಕಟಸುಬ್ಬರಾಯರು ಹತ್ತುವರುಷದ ಬಾಲಕನಾಗುವ ವೇಳೆಗೇ ಅವರಲ್ಲಿದ್ದ ವೈಣಿಕ ಪ್ರತಿಭೆ ವಿಕಸಿಸುತ್ತಿತ್ತು.
ಹದಿಹರೆಯದ ವೇಳೆಗೆ ಆಗಿನ ಮಹಾರಾಜರ ಮುಂದೆ ವೀಣೆ ನುಡಿಸಿ ತಮ್ಮ ಕಲಾಸಾಮರ್ಥ್ಯವನ್ನು ಹೊರಗೆಡಹಿದ್ದರು ವೆಂಕಟಸುಬ್ಬರಾಯರು.
ತಂದೆಯವರ ಶಿಕ್ಷಣದ ಜೊತೆಗೇ ಚಿಕ್ಕಪ್ಪನವರ ಮಾರ್ಗದರ್ಶನವೂ ಇವರಿಗೆ ಲಭ್ಯವಾಗುತ್ತಿತ್ತು. ಬೆಳಗಿನ ಝಾವ ನಾಲ್ಕುಗಂಟೆಗೆ ಸಾಧನೆ ಪ್ರಾರಂಭವಾದರೆ ಶಾಲೆಯ ಸಮಯವನ್ನು ಹೊರತುಪಡಿಸಿ ಉಳಿದೆಲ್ಲಾ ಸಮಯವೂ ಸಂಗೀತ ಸಾಧನೆಗೇ ಮೀಸಲಾಗಿರುತ್ತಿತ್ತು. ಆ ವಯಸ್ಸಿನ ಬಾಲಕರಿಗೆ ಸಹಜವಾದ ಯಾವುದೇ ಆಟಪಾಠಗಳಿಗೂ ಇವರಿಗೆ ಅವಕಾಶವಿರಲಿಲ್ಲೊ. ಮನೆಯ ಹಿರಿಯರೆಲ್ಲಾ ವೈಣಿಕರು. ಅದರೊಂದಿಗೆ ಸಂಗೀತ ದಿಗ್ಗಜಗಳೆನಿಸಿದ್ದ ಮುತ್ತಯ್ಯಭಾಗವತರ್ ಅವರಂಥ ವಿದ್ವಜ್ಜನರ ಸಂಪರ್ಕವೂ ಸೇರಿಕೊಂಡಿತ್ತು. ದೇಶದ ಪ್ರಖ್ಯಾತ ವೈಣಿಕ ಪಟು ಡಾ. ವಿ. ದೊರೆಸ್ವಾಮಿ ಐಯ್ಯಂಗಾರ್ ಅವರೂ ವೆಂಕಟಸುಬ್ಬರಾಯರ ಚಿಕ್ಕಂದಿನ ಒಡನಾಡಿ. ಒಡಹುಟ್ಟಿದ ಸಹೋದರರಾದ ವೆಂಕಟಕೃಷ್ಣ, ರಂಗಸ್ವಾಮಿ, ಅನಂತರಾಮು, ರಾಮಸ್ವಾಮಿ ಎಲ್ಲರೂ ಇವರೊಂದಿಗೆ ವೀಣೆ ಅಭ್ಯಾಸಮಾಡುತ್ತಿದ್ದರು.
ಹೀಗೆ ಹುಟ್ಟಿದಾಗಿನಿಂದ ಒಡನಾಡಿಯಾಗಿದ್ದ ಸಂಗೀತ ಇವರು ಮುಂದಿನ ವೃತ್ತಿ-ಪ್ರವೃತ್ತಿ ಜೀವನದಲ್ಲೂ ಬೆಸೆದುಕೊಂಡಿತು. ೧೯೪೨ರಲ್ಲಿ ಇವರು ಮೈಸೂರು ಆಕಾಶವಾಣಿಗೆ ನಿಲಯಕಲಾವಿದರಾಗಿ ನೇಮಕಗೊಂಡರು. ಅನಂತರ ಬೆಂಗಳೂರು ಆಕಾಶವಾಣಿಯಲ್ಲಿ ೧೯೭೮ರವರೆಗೂ ಸೇವೆಸಲ್ಲಿಸಿದರು.
ಇವರು ರಾಜ್ಯದ ಹಲವಾರು ಪ್ರತಿಷ್ಠಿತ ಸಂಗೀತ ಸಭೆಗಳಲ್ಲಿ ಕಾರ್ಯಕ್ರಮ ನೀಡಿದ್ದರಲ್ಲದೇ, ಮದರಾಸಿನ ಮ್ಯೂಸಿಕ್‌ ಅಕಾಡೆಮಿ, ನಾರದಗಾನಸಭಾ, ಶ್ರೀಕೃಷ್ಣಗಾನಸಭಾ, ತಿರುವಯ್ಯೂರಿನ ಸಂಗೀತೋತ್ಸವಗಳಲ್ಲಿ ಕಾರ್ಯಕ್ರಮ ನೀಡಿ ಜನ ಮನ್ನಣೆ ಪಡೆದಿದ್ದರು. ೧೯೮೩ರಲ್ಲಿ ಕರ್ನಾಟಕ ಗಾನಕಲಾ ಪರಿಷತ್ತಿನ ಅಧ್ಯಕ್ಷಪಟ್ಟ, ಕರ್ನಾಟಕ ರಾಜ್ಯ ಸಂಗೀತ ನೃತ್ಯ ಅಕಾಡೆಮಿ ಪ್ರಶಸ್ತಿ, ೧೯೮೭ರಲ್ಲಿ ರಾಜ್ಯೋತ್ಸವ ಪ್ರಶಸ್ತಿ, ಹೊಯ್ಸಳ ಕರ್ನಾಟಕ ಸಂಘದ ಪುರಸ್ಕಾರ, ಇವು ಇವರಿಗೆ ಸಂದ ಸನ್ಮಾನಗಳು.
ಆಗಿನ ರಷ್ಯಾ ರಾಷ್ಟ್ರಾಧ್ಯಕ್ಷರ ಸಮ್ಮುಖದಲ್ಲಿ ಬೆಂಗಳೂರಿನ ಲಾಲ್‌ಬಾಗಿನಲ್ಲಿ ಹಲೀಂ ಜಾಫರ್ ಖಾನ್‌ ಅವರೊಂದಿಗೆ ಇವರು ನೀಡಿದ್ದ ಜುಗಲ್‌ಬಂದಿ ಕಾರ್ಯಕ್ರಮ ಕಲಾರಸಿಕರ ಮನಗೆದ್ದಿತು. ನಮ್ಮ ನಾಡಿನವರಲ್ಲದೇ ಅನೇಕ ವಿದೇಶೀ ಶಿಷ್ಯ ಪರಿವಾರವೂ ಇವರಿಗಿತ್ತು. ೧೯೮೮ರಲ್ಲಿ ಯೂರೋಪ್‌ ಪ್ರವಾಸಮಾಡಿ ಹಲವಾರು ಭಾಗಗಳಲ್ಲಿ ಕಾರ್ಯಕ್ರಮ ನೀಡಿದ್ದರು. ಪಾಶ್ಚಾತ್ಯ ಸಂಗೀತದಲ್ಲಿ ಇವರಿಗಿದ್ದ ಜ್ಞಾನ ಪಾಂಡಿತ್ಯಗಳೂ ಉಲ್ಲೇಖಾರ್ಹ. ಇವರಿಗೆ ಪಿಯಾನೋ ವಾದ್ಯ ಬಹಳ ಮೆಚ್ಚುಗೆಯಾಗುತ್ತಿತ್ತು. ಪಿಟೀಲನ್ನೂ ಚೆನ್ನಾಗಿ ನುಡಿಸಲು ಬಲ್ಲವರಾಗಿದ್ದ ವೆಂಕಟಸುಬ್ಬರಾಯರಿಗೆ ಲಂಡನ್‌ನ ಟ್ರಿನಿಟಿ ಕಾಲೇಜ್‌ ಆಫ್‌ ಮ್ಯೂಸಿಕ್‌ನಿಂದ ಪ್ರಶಸ್ತಿ ಪತ್ರವೂ ಲಭಿಸಿತ್ತು.
ಇವರ ವೀಣಾವಾದನದ ಎರಡು ಧ್ವನಿಸುರುಳಿಗಳು ಬಿಡುಗಡೆಯಾಗಿದೆ. ಇವರ ಬಳಿ ಸುಮಾರು ಮುನ್ನೂರು ವರ್ಷಕ್ಕೂ ಹಿಂದಿನದಾದ ವೀಣೆ ಇತ್ತು. ದಂತದಲ್ಲಿ ಕೆತ್ತಿದ ಲಕ್ಷ್ಮೀ ಸರಸ್ವತಿಯರು ಇವರ ವಾದ್ಯವನ್ನಲಂಕರಿಸಿದ್ದರು. ವೆಂಕಟಸುಬ್ಬರಾಯರಲ್ಲಿ ಸಂಗೀತಕ್ಕೆ ಸಂಬಂಧಪಟ್ಟ ಮತ್ತೊಂದು ವಿಶೇಷ ಅರ್ಹತೆ ಇತ್ತು. ಅದೆಂದರೆ ತಮ್ಮ ವಾದ್ಯದ ರಿಪೇರಿಯನ್ನು ತಾವೇ ಮಾಡಿಕೊಳ್ಳುತ್ತಿದ್ದುದು. ಸಾಮಾನ್ಯವಾಗಿ ವೈಣಿಕರು ವಾದ್ಯದ ಸಣ್ಣಪುಟ್ಟ ರಿಪೇರಿಗಾಗಿ ಕೆಲವೊಮ್ಮೆ ಕಂಗೆಡುವಂಥ ಪರಿಸ್ಥಿತಿ ಎದುರಾಗುತ್ತದೆ. ಆದರೆ ವೀಣೆಯ ಬಗ್ಗೆ ಸರ್ವತೋಮುಖವಾದ ಜ್ಞಾನಹೊಂದಿದ್ದ ವೆಂಕಟಸುಬ್ಬರಾಯರಿಗೆ ಅಂಥ ಪರಿಸ್ಥಿತಿ ಎಂದೂ ಬರಲಿಲ್ಲ. ತಾವೇ ತಮ್ಮ ವಾದ್ಯವನ್ನು ಸುಸ್ಥಿತಿಯಲ್ಲಿಟ್ಟುಕೊಳ್ಳಬಲ್ಲವರಾಗಿದ್ದರಲ್ಲದೇ ಅನೇಕ ಪ್ರಸಿದ್ಧ ಕಲಾವಿದರೂ ಅಪೇಕ್ಷೆ ಪಟ್ಟಾಗ ಅವರಿಂದ ಈ ಬಗ್ಗೆ ಸಲಹೆ, ಸಹಕಾರಗಳನ್ನು ಪಡೆಯುತ್ತಿದ್ದರು.
ವೆಂಕಟಸುಬ್ಬರಾಯರದು ಬಹಳ ವಿಶಿಷ್ಟವಾದ ವ್ಯಕ್ತಿತ್ವ. ಸರಳಜೀವಿಯಾಗಿದ್ದರೂ ಯಾವ ವಿಷಯಕ್ಕೂ ಸುಲಭವಾಗಿ ಮನಸ್ಸನ್ನು ಇಳಿಬಿಡದಂಥ ಗಟ್ಟಿ ವ್ಯಕ್ತಿತ್ವ ಇವರದು. ಮಿತಭಾಷಿ, ಸ್ವಾಭಿಮಾನಿ.
ಇವರು ತಮ್ಮ ವೃತ್ತಿ ಪ್ರವೃತ್ತಿಗಳಲ್ಲಾಗಲೀ, ಕೌಟುಂಬಿಕ ವಿಷಯಗಳಲ್ಲಾಗಲೀ ಹೆಚ್ಚಿನ ಮಹತ್ವಾಕಾಂಕ್ಷೆಗಳನ್ನು ಹೊಂದಿರಲಿಲ್ಲ. ಆದರೂ ಕೌಟುಂಬಿಕ ಜೀವನದಲ್ಲಿ ಬಹಳ ನೆಮ್ಮದಿಯನ್ನು ಪಡೆದಿದ್ದರು. ೧೯೪೬ರಲ್ಲಿ ಇವರ ಕೈಹಿಡಿದ ಶ್ರೀಮತಿ ಶಾಂತಮ್ಮನವರು ನೆಮ್ಮದಿಯ ಬಾಳ್ವೆಗೆ ಪೂರ್ಣಸಹಕಾರ ನೀಡಿದ್ದರು. ಮಕ್ಕಳ ವಿದ್ಯೆ, ಪ್ರಗತಿ, ಉನ್ನತಿಗಳಿಂದಲೂ ಈ ದಂಪತಿಗಳಿಗೆ ಸಂತೃಪ್ತಿ ದೊರೆಯುತಿತ್ತು.
ವೆಂಕಟಸುಬ್ಬರಾಯರಿಗೆ ನಮ್ಮ ನಾಡು, ನುಡಿ, ಸಂಸ್ಕೃತಿ-ಪರಂಪರೆಗಳ ಬಗ್ಗೆ ಬಹಳ ಅಭಿಮಾನ, ಗೌರವ. ಮೈಸೂರು ವೀಣಾ ಬಾನಿಯ ಬಗ್ಗೆ ಬಹಳ ಶ್ರದ್ಧೆ ನಿಷ್ಠೆಯನ್ನು ಜೀವನಪರ್ಯಂತ ಕಾಪಾಡಿಕೊಂಡು ಬಂದ ಹಿರಿಯಚೇತನ ಇವರು. ಜನಪ್ರಿಯತೆಗಾಗಿ ಹಂಬಲಿಸಿದವರಲ್ಲ, ಪ್ರಶಸ್ತಿ ಪುರಸ್ಕಾರಗಳಿಗೆ ಹಲುಬಿದವರೂ ಅಲ್ಲ. ಬೇರೆ ರಾಜ್ಯದ ಅನೇಕ ಸುಪ್ರಸಿದ್ಧ ಕಲಾವಿದರು ಇವರನ್ನು ಹುಡುಕಿಕೊಂಡು ಬಂದು ಇವರ ವೀಣಾವಾದನವನ್ನು ಆಲಿಸಿ ಹೋಗುತ್ತಿದ್ದರಂತೆ.
ಶುದ್ಧಮನಸ್ಕರೂ, ನಿಷ್ಕಲ್ಮಶ ಹೃದಯಿಗಳೂ ಆಗಿದ್ದ ಇವರಿಗೆ ಎಷ್ಟೋವೇಳೆ ಮುಂದಾಗುವ ಘಟನೆಗಳ ಬಗ್ಗೆ ಮುನ್ಸೂಚನೆಗಳು ತಿಳಿಯುತ್ತಿದ್ದವಂತೆ. ಹೀಗಾಗಿ ಅನೇಕ ಜನಸಾಮಾನ್ಯರು ಇವರಿಂದ ಆಶೀರ್ವಾದ ಪಡೆಯಲು ಬರುತ್ತಿದ್ದರು. ಇಂತಹ ಅಪೂರ್ವ ವ್ಯಕ್ತಿತ್ವದ ಹಾಗೂ ಶೇಷಣ್ಣನವರ ಪರಂಪರೆಯ ಗಟ್ಟಿಕೊಂಡಿಯಂತಿದ್ದ ವೆಂಕಟಸುಬ್ಬರಾಯರು ೧೯೮೯ರಲ್ಲಿ ಇಹಲೋಕವನ್ನು ತ್ಯಜಿಸಿದರು.
ಎಂ.ಎಲ್‌.ವೀರಭದ್ರಯ್ಯ
ವೀಣಾ ಕಲಾವಿದ ಎಂ.ಎನ್‌. ಲಿಂಗಪ್ಪ (ಸಬ್‌ ರಿಜಿಸ್ಟ್ರಾರ್ ಕಚೇರಿಯಲ್ಲಿ ಕೆಲಸದಲ್ಲಿದ್ದುಕೊಂಡು ಗಾಯನ, ತಬಲದಲ್ಲಿ ಪರಿಶ್ರಮಹೊಂದಿದ್ದವರು) ಮತ್ತು ಗೌರಮ್ಮನವರ ಪುತ್ರ ಎಂ.ಎಲ್‌. ವೀರಭದ್ರಯ್ಯ. ಮೊದಲು ತಬಲ ಕಲಿಸಿದವರು ದೊಡ್ಡಣ್ಣ ನಂಜುಂಡ ಶಾಸ್ತ್ರಿ. ನಂತರ ಕೆ .ವೈ ಪಿಳ್ಳಯ್ಯ. ಆಗ ಬೆಂಗಳೂರಿನಲ್ಲಿ ನೆಲೆಸಿದ್ದ ಪುದುಕೋಡು ಸುಬ್ರಹ್ಮಣ್ಯ ಅಯ್ಯರವರ ಬಳಿ ಮೃದಂಗ ಅಭ್ಯಾಸ ಪ್ರಾರಂಭ. (ಕೆಲವುಕಾಲ ಸಿ.ಕೆ. ಅಯ್ಯಾಮಣಿ ಅಯ್ಯರವರಲ್ಲೂ ಪಾಠ ಮುಂದುವರಿಸಿದರು.) ಮುಂದೆ ಅವರು ಸ್ವಗ್ರಾಮಕ್ಕೆ ಹಿಂದಿರುಗುವಾಗ ೧೨ ವರ್ಷದ ವೀರಭದ್ರಯ್ಯನವರನ್ನೂ ಕರೆದುಕೊಂಡು ಹೋಗಿ ಪಾಲಘಾಟ್‌ ಮಣಿ ಅಯ್ಯರ್ ರವರ  ಬಳಿ ಬಿಟ್ಟರು. ತಂಜಾವೂರು ವೈದ್ಯನಾಥ ಅಯ್ಯರ ಮಣಿ ಅಯ್ಯರವರ ಗುರುಗಳು. ಅವರ ಮನೆಯಲ್ಲಿ ಮೃದಂಗ ಸಾಧನೆ ಮುಂದುವರಿಸುವ ಸುಯೋಗ ವೀರಭದ್ರಯ್ಯನವರಿಗೆ. ತಂಜಾವೂರು ವೈದ್ಯನಾಥ ಅಯ್ಯರ್ ಬಳಿ ಮೃದಂಗ ಅಭ್ಯಾಸ ಚೆನ್ನಾಗಿ ಮುಂದುವರೆಯಿತು. ಎಲ್ಲ ಲಯವಾದ್ಯಗಳ ನುಡಿಕರ ಒಂದೇ ಆಗಿ ಕೇಳಿದರೂ ನುಡಿಸುವ ಪ್ರಕಾರಗಳು ವಿಭಿನ್ನ. ಪ್ರತಿವಾದ್ಯಕ್ಕೂ ಪ್ರತ್ಯೇಕವಾದ ವಿಶಿಷ್ಟವಾದ ಸ್ವರೂಪ, ಗುಣ ಉಂಟು. ಅದನ್ನರಿತು ವಾದ್ಯ ನುಡಿಸುವ ಕಲೆ ಸಾಧಿಸಬೇಕು ಎಂಬ ಸಂಪ್ರದಾಯಬದ್ಧ ಮೃದಂಗವಾದನಶೈಲಿ ವೈದ್ಯನಾಥ ಅಯ್ಯರ್ ರವರದು. ಈ ರೀತಿಯ ಉತ್ತಮ ಮಟ್ಟದ ಬೋಧನೆ ಸಾಧನೆಗಳ ನಂತರ ಗುರುಗಳ ಆಶೀರ್ವಾದ ಪಡೆದು ತಮಿಳುನಾಡಿನಲ್ಲೆಲ್ಲಾ ಮೃದಂಗ ಪಕ್ಕವಾದ್ಯ ನುಡಿಸಲಾರಂಭಿಸಿದರು. ಮಣಿ ಅಯ್ಯರ್ ರ ಜೊತೆ ನಾಡೆಲ್ಲಾ ಸಂಚರಿಸುತ್ತಾ ಹಿರಿಯ ವಿದ್ವಾಂಸರೆಲ್ಲರ ಕಚೇರಿಗಳನ್ನು ಬಹುವಾಗಿ ಕೇಳಿ ಅವರ ನುಡಿಸಾಣಿಕೆಯ ವಿಧಾನಗಳನ್ನು ಗಮನಿಸಿ ಕಚೇರಿಗೆ ನುಡಿಸುವ ಕ್ರಮ ಅಳವಡಿಸಿಕೊಂಡು ಕರಗತಮಾಡಿಕೊಂಡು ಬೆಂಗಳೂರಿಗೆ ಹಿಂತಿರುಗಿದರು.
ತಮ್ಮ ಗುರುಗಳು ನುಡಿಸಿದ ನೂರಾರು ಕಚೇರಿಗಳಲ್ಲೂ ಕೇಳಿದ ವರ್ಣ, ಕೀರ್ತನೆ, ಪಲ್ಲವಿ, ಪದ, ಜಾವಳಿ, ತಿಲ್ಲಾನ ಮುಂತಾದ ಬೇರೆ ಬೇರೆ ರೀತಿಯ ರಚನೆಗಳಿಗೆ ರಸಭಾವಪೋಷಕವಾಗುವಂತೆ ಗಾಯಕ-ವಾದಕರ ಮನೋಧರ್ಮ ಕೆಡದಂತೆ ಕಚೇರಿ ಜಮಾವಣೆಯಾಗುವಂತೆ, ಕಳೆಗಟ್ಟುವಂತೆ ನುಡಿಸುವ ಕಲೆ ಸಿದ್ಧಿಸಿತು ವೀರಭದ್ರಯ್ಯನವರಿಗೆ. ಆಗಿನ ಪಿಟೀಲು ಮಾಂತ್ರಿಕ ಮೈಸೂರು ಚೌಡಯ್ಯನವರ ಪರಿಚಯವಾದ ಮೇಲೆ ಅವರ ಪ್ರಭಾವದಿಂದ ಚೌಡಯ್ಯನವರ ತನಿ ಕಚೇರಿಗಳಿಗೆ ಮೊದಲ ಆದ್ಯತೆ ವೀರಭದ್ರಯ್ಯನವರಿಗೆ. ೩೫ ವರ್ಷಗಳಿಗೂ ಮೀರಿ ಅವರೊಟ್ಟಿಗೆ ಕಚೇರಿಗಳನ್ನು ಮಾಡಿದ್ದಾರೆ. ಚೌಡಯ್ಯನವರ ಪ್ರೀತಿ, ವಿಶ್ವಾಸ, ಅಭಿಮಾನ, ಆದರ ದೊರೆತದ್ದು ಒಂದು ಪುಣ್ಯ ವಿಶೇಷವೆಂದು ಭಾವಿಸಿದ್ದರು ವೀರಭದ್ರಯ್ಯನವರು.
ಅಪಾರ ದೈವಭಕ್ತಿ, ಗುರುಭಕ್ತಿ, ಹಿರಯರಲ್ಲಿ ಗೌರವ, ಕಿರಿಯರಲ್ಲಿ ಅಭಿಮಾನ, ವಿಶ್ವಾಸದಿಂದ ಕೂಡಿದ ವೀರಭದ್ರಯ್ಯನವರ ಅಚಲ ವಿಶ್ವಾಸ, ಸರಳತೆ ಸೌಜನ್ಯಶೀಲ ಸ್ವಭಾವ ಗಮನಾರ್ಹ. ಮೃದಂಗವಾದ್ಯಕ್ಕಾಗಿ ದಿನವಿಡೀ ದುಡಿಯುವುದೇ ಇವರ ಕಾಯಕವಾಗಿತ್ತು.
ಉತ್ತಮವಾದ್ಯಗಳಿಗಾಗಿ, ವಾದ್ಯಗಳ ರಿಪೇರಿ ದುರಸ್ತಿಗಳಿಗಾಗಿ ತಂಜಾವೂರು, ಪಾಲಘಾಟ್‌ಗಳಿಂದ ಖ್ಯಾತ ನುರಿತ ಅನುಭವೀ ವಾದ್ಯಗಾರನ್ನು ಬರಮಾಡಿಕೊಂಡು ಹೇರಳವಾಗಿ ಖರ್ಚುಮಾಡಿ ವಾದ್ಯಗಳ ಗುಣಮಟ್ಟ ಕಾಪಾಡಿಕೊಂಡು ಬರುತ್ತಿದ್ದರು . ಆಗಿನ ಕಾಲದಲ್ಲಿ ಇವರಲ್ಲಿದ್ದಷ್ಟು ವಾದ್ಯಗಳು, ಪ್ರತಿ ಶ್ರುತಿಗೂ ವಿಶೇಷ ವಾದ್ಯಗಳು, ಆಗಿಂದಾಗ್ಗೆ ಬಾರಮೂಟ್ಟುಗಳ ಬದಲಾವಣೆ ಇತ್ಯಾದಿಗಳು ಮತ್ತಾವ ಕಲಾವಿದರಲ್ಲೂ ಇರಲಿಲ್ಲ.
ಕರ್ನಾಟಕ ಸಂಗೀತದ ಮಹಾವಿದ್ವಾಂಸರುಗಳಾದ ಮೈಸೂರು ವಾಸುದೇವಾಚಾರ್, ಮುಸುರಿ ಸುಬ್ರಮಣ್ಯ ಅಯ್ಯರ್‌, ಮಹಾರಾಜಪುರಂ ವಿಶ್ವನಾಥ ಅಯ್ಯರ್, ಅರಿಯಕ್ಕುಡಿ ರಾಮಾನುಜ ಅಯ್ಯಂಗಾರ್, ಶೆಮ್ಮಂಗುಡಿ ಶ್ರೀನಿವಾಸ ಅಯ್ಯರ್, ಜಿ.ಎನ್‌.ಬಿ.ಅಲತ್ತೂರು ಸೋದರರು , ಮಧುರೈ ಮಣಿ ಅಯ್ಯರ್, ಕೊಳಲು ಮಹಾಲಿಂಗಂ, ವೀಣೆ ಈ ಮನಿ ಶಂಕರಶಾಸ್ತ್ರಿ, ಮೈಸೂರು ದೊರೆಸ್ವಾಮಿ ಅಯ್ಯಂಗಾರ್, ಎಂ.ಡಿ. ರಾಮನಾಥನ್‌ ಆರ್.ಕೆ. ಶ್ರೀಕಂಠನ್‌ ಮುಂತಾದ ಎಲ್ಲ ಹಿರಿಯ ವಿದ್ವಾಂಸರಿಗೂ ಮೃದಂಗ ಪಕ್ಕವಾದ್ಯ ಒದಗಿಸಿ ಯಶಸ್ವಿಯಾದರು .
ಬೆಂಗಳೂರು ವಿಶ್ವವಿದ್ಯಾಲಯದ ಸಂಗೀತ ನೃತ್ಯ ನಾಟಕ ವಿಭಾಗದಲ್ಲಿ ಮೃದಂಗ ಪ್ರಾಧ್ಯಾಪಕರಾಗಿ ಕರ್ನಾಟಕ ಸರ್ಕಾರದ ಗೌರವಧನ ಪಡೆದು, ಕರ್ನಾಟಕ ಗಾನ ಕಲಾ ಪರಿಷತ್ತಿನ ೧೧ನೆಯ ಸಂಗೀತ ವಿದ್ವಾಂಸರ ಸಮ್ಮೇಳನ ಅಧ್ಯಕ್ಷತೆ ವಹಿಸಿ ಗಾನ ಕಲಾಭೂಷಣ ಆದರು. ಆಗ ಡಾ. ಎಂ.ಬಾಲಮುರಳೀಕೃಷ್ಣ ಅವರ ಗಾಯನಕ್ಕೆ ಇವರೂ ಘಟಂ ಮಂಜುನಾಥನ್‌ ರವರೂ ನುಡಿಸಿದ ಲಯವಿನ್ಯಾಸ ಇಂದಿಗೂ ಸ್ಮರಣೀಯ. ಇವರ ಸಮ್ಮೇಳನಾಧ್ಯಕ್ಷ ಭಾಷಣದಲ್ಲಿ “ತಾಳವಾದ್ಯ ವಿದ್ವಾಂಸರು ಗಮನಕ್ಕೆ ಬರುವುದು ಅಪರೂಪ (ಮದರಾಸ್‌ ಮ್ಯೂಸಿಕ್‌ ಅಕಾಡೆಮಿಯಂತಹ ಹಿರಿಯ ಸಂಸ್ಥೆ ೫೦ ಸಮ್ಮೇಳನಗಳಲ್ಲಿ ಅವರೆಗೆ ಕೇವಲ ಒಬ್ಬರೇ ಒಬ್ಬ ತಾಳವಾದ್ಯ ವಿದ್ವಾಂಸರನ್ನು ಅಧ್ಯಕ್ಷತೆಗೆ ಆರಿಸಿತ್ತು.) ಅಂತಹುದರಲ್ಲಿ ಗಾನಕಲಾ ಪರಿಷತ್ತು ತಾಳವಾದ್ಯ ವಿದ್ವಾಂಸರಾದ ನನ್ನನ್ನು ಆರಿಸಿರುವುದು, ಪರಿಷತ್ತಿನ ವಿದ್ವಾಂಸರು ತಾಳವಾದ್ಯಗಳ ಬಗ್ಗೆ ಇಟ್ಟಿರುವ ಅಭಿಮಾನಸೂಚಕವಾಗಿದೆ.” ಎಂದು ತಿಳಿಸಿದರು. ಅವರು ಗುರುಕುಲ ವಾಸಮಾಡುತ್ತಿದ್ದ ಸಮಯದಲ್ಲಿ ಕಲಿಯಲು ಸಂಗೀತ ವಿದ್ಯೆ ಮಾತ್ರವಲ್ಲದೇ, ವಿದ್ವಾಂಶರು ಅನುಸರಿಸಬೇಕಾದ ನಡವಳಿಕೆ, ರೀತಿ ನೀತಿಗಳು, ಸಭಾ ಮರ್ಯಾದೆ ಇವೆಲ್ಲದರಲ್ಲೂ ಶಿಕ್ಷಣ ಲಭಿಸಿತು. ತಮಗೆ ತಿಳಿದಂತೆ, ಹಿಂದಿನ ಕಾಲದಲ್ಲಿ ಮೃದಂಗವಾದನ ಸಂಪ್ರದಾಯ ಒಬ್ಬೊಬ್ಬರಲ್ಲೂ ಒಂದೊಂದು ಶೈಲಿಯಾಗಿ ಕಾಣುತ್ತಿತ್ತು. ಮೃದಂಗ ವಿದ್ವಾಂಸರಾದ ಪಾಲಘಾಟ್‌ ಸುಬ್ಬಯ್ಯರ್ ರವರ ಶೈಲಿ, ತಂಜಾವೂರು ವೈದ್ಯನಾಥಯ್ಯರ್ ರವರ ಶೈಲಿ ಬೇರೆ ಬೇರೆ ಕಾಣುತ್ತಿತ್ತು. ಇದು ಹಿಂದೆ ಅವರ ವಾದನವನ್ನು ಕೇಳಿದಂತಹ ಮಹನೀಯರಿಗೆ ಚೆನ್ನಾಗಿ ತಿಳಿದಿರುತ್ತದೆ. ಆದರೆ ಇವರೆಲ್ಲರಿಗಿಂತಲೂ ಅತಿಶಯವಾದ ರೀತಿಯಲ್ಲಿ ಮೃದಂಗವಾದನವನ್ನು ಸರ್ವತೋಮುಖವಾಗಿ ಬೆಳೆಸಿದ ಕೀರ್ತಿ ಸಂಗೀತ ಕಲಾನಿಧಿ ಪಾಲ್‌ಘಾಟ್‌ ಮಣಿ ಅಯ್ಯರ್ ರವರಿಗೆ ಸಲ್ಲುತ್ತದೆ. ಅವರ ಶಿಷ್ಯರಾಗಿ ವೀರಭದ್ರಯ್ಯನವರು ತಮ್ಮ ಶೈಲಿಯನ್ನು ಉತ್ತಮವಾಗಿ ರೂಪಿಸಿಕೊಂಡರು. ಸೌಖ್ಯವಾಗಿ ಹಾಡುವಾಗ ಅಡ್ಡೇಟುಗಳನ್ನು ನುಡಿಸಿದರೆ ಅಥವಾ ಹುಮ್ಯಸ್ಸಿನಿಂದ ಹಾಡುತ್ತಿರುವಾಗ ಸಪ್ಪೆಯಾಗಿ ಬರೀ ಟೇಕಾಗಳನ್ನು ನುಡಿಸಿದರೆ ಕಚೇರಿ ಶೋಭಿಸುವುದಿಲ್ಲವೆಂಬುದು ಅವರ ಅಭಿಪ್ರಾಯ. ಯಾವ ಸಂದರ್ಭದಲ್ಲಿ ಹೇಗೆ ನುಡಿಸಬೇಕೆಂಬುದನ್ನು ಹಿರಿಯ ವಿದ್ವಾಂಸರು ನುಡಿಸುವಾಗ ಕೇಳಿ, ತಾವೂ ಸಹ ಅನೇಕ ಕಚೇರಿಗಳನ್ನು ನುಡಿಸಿ ಅನುಭವದಿಂದ ಸಾಧಿಸಿದಾಗ ಈ ಉತ್ತಮಿಕೆ ಬರಲು ಸಾಧ್ಯ .
“ಹಿಂದೆ ಮೃದಂಗದೊಂದಿಗೆ ತಾಳವಾದ್ಯದಲ್ಲಿ ಕೊನಗೋಲು, ಮೋರ್ಚಿಂಗ್‌, ಖಂಜರಿ, ಘಟಂ ಮುಂತಾದ ಅನೇಕವಾದ್ಯಗಳು ಉಪಯೋಗಿಸಲ್ಪಡುತ್ತಿದ್ದವು. ಕಾಲಕ್ರಮೇಣ ಕೊನಗೋಲು ಮರೆಯಾಯಿತು. ಮೋರ್ಚಿಂಗ್‌ ವಾದ್ಯದ ಬಳಕೆಯೂ ಕಡಿಮೆಯಾಗುತ್ತಿದೆ. ಕೆಲವು ಹಿರಯ ಸಂಗೀತ ಸಂಸ್ಥೆಗಳಲ್ಲಿ ಈ ತಾಳವಾದ್ಯದ ಉಪವಾದ್ಯ ವಿದ್ವಾಂಸರನ್ನು ಆಹ್ವಾನಿಸುತ್ತಿಲ್ಲ ಎಂಬುದನ್ನು ಕಾಣುತ್ತಿದ್ದೇವೆ. ಇದು ಹೀಗೆ ಮುಂದುವರಿದಲ್ಲಿ, ಖಂಜರಿ, ಘಟಂ ವಾದ್ಯಗಳ ಉಪಯೋಗವು ನಶಿಸಿಹೋಗಬಹುದು. ಆದ್ದರಿಂದ ಈ ಸಂದರ್ಭದಲ್ಲಿ ನನ್ನ ಕಳಕಳಿಯ ಪ್ರಾಮಾಣಿಕ ಪ್ರಾರ್ಥನೆ ಏನೆಂದರೆ, ಎಲ್ಲಾ ಪ್ರಮುಖ ಗಾಯಕ-ವಾದಕರು ತಮ್ಮ ತಮ್ಮ ಕಾರ್ಯಕ್ರಮಗಳಲ್ಲಿ ಮೃದಂಗದೊಂದಿಗೆ ಒಂದಾದರೂ  ಉಪ ತಾಳವಾದ್ಯವನ್ನು ಅವಶ್ಯವಾಗಿ ಉಪಯೋಗಿಸಿಕೊಳ್ಳಬೇಕು” ಎಂದು ಕರೆಕೊಟ್ಟಿದ್ದರು.
ವೀರಭದ್ರಯ್ಯನವರ ಶಿಷ್ಯವರ್ಗ ತುಂಬಾ ದೊಡ್ಡದು, ಶ್ರೀಯುತರಾದ ಕೆ.ಎನ್‌.ಕೃಷ್ಣಮೂರ್ತಿ, ಎ. ರಾಜಾಚಾರ್, ದಿವಂಗತರಾದ ಡಿ.ಕೆ. ನ್ಯಾತಪ್ಪ, ಅರ್ಧನಾರೀಶ್ವರ, ಮಾಳಿಗಾಚಾರ್, ದೊಡ್ಡಬಳ್ಳಾಪುರದ ವಿ. ಪ್ರಕಾಶ, ಈಗ ಚೆನ್ನೈನಲ್ಲಿರುವ ಬಿ.ಎಸ್‌. ಪುರುಷೋತ್ತಮ್‌ ಮುಂತಾದವರು. ಇವರ ಪುತ್ರ ವಿ. ಪ್ರವೀಣ್‌ರವರು ‘ಗಾನಕಲಾಶ್ರೀ’ ಬಿರುದು ಪಡೆದು ಪುಟ್ಟಾಚಾರ್ ಸ್ಮಾರಕ ‘ಲಯ ಕಲಾ ಪ್ರತಿಭಾಮಣಿ’ ಬಿರುದನ್ನು ಪಡೆದು ಪ್ರಸಿದ್ಧರಾಗಿದ್ದಾರೆ.
ವೀರಭದ್ರಯ್ಯನವರು ಲಯ ವಾದ್ಯ ಧುರಂಧರ, ಲಯವಾದ್ಯ ಪ್ರವೀಣ, ಕಲಾಜ್ಯೋತಿ, ಕರ್ನಾಟಕ ಕಲಾತಿಲಕ ಪ್ರಶಸ್ತಿ, ಮೃದಂಗ ಕಲಾರತ್ನ, ಹಾಗೂ ಕರ್ನಾಟಕ ರಾಜ್ಯೋತ್ಸವ ಪ್ರಶಸ್ತಿ ಮುಂತಾದ ಗೌರವಗಳಿಗೆ ಪಾತ್ರರಾಗಿದ್ದರು. ಆಕಾಶವಾಣಿ ದೂರದರ್ಶನಗಳಲ್ಲಿ ರಾಜ್ಯ ಹಾಗೂ ರಾಷ್ಟ್ರೀಯ ಪ್ರಸಾರಗಳಲ್ಲೂ, ರೇಡಿಯೋ ಸಂಗೀತ ಸಮ್ಮೇಳನಗಳಲ್ಲೂ ನುಡಿಸಿ ಪ್ರಖ್ಯಾತರಾದ ಈ ಮಹಾನ್‌ ಲಯ ವಿದ್ವಾಂಸರು ೧೬.೪.೧೯೮೯ರಲ್ಲಿ ದೈವಾಧೀನರಾದರು.
ಆರ್.ಚಂದ್ರಸಿಂಗ್‌
ಪ್ರಾಯಶಃ ಎಲ್ಲಾ ಸಂಗೀತ ವಿದ್ವಾಂಸರೂ ಪಲ್ಲವಿ ನಿರೂಪಣೆಯಲ್ಲಿ ಅನುಭವಿಗಳಾಗಿದ್ದರೂ ಕೆಲವರಿಗೆ ಮಾತ್ರ ಪಲ್ಲವಿಯ ಪಟ್ಟು ಸಿಕ್ಕಿ ಅವರ ಹೆಸರು ಪಲ್ಲವಿಯೊಂದಿಗೇ ಸೇರಿಕೊಂಡು ಬಿಡುತ್ತದೆ. ಅವರಲ್ಲಿ ಪಚ್ಚಿಮಿರಿಯಂ ಆದಪ್ಪಯ್ಯನವರ ಶಿಷ್ಯ ಪಲ್ಲವಿ ಗೋಪಾಲಯ್ಯ,ಪಲ್ಲವಿ ದೊರೆಸ್ವಾಮಿ ಅಯ್ಯರ್, ಪಲ್ಲವಿ ಶೇಷಯ್ಯ, ತಿರುವೈಯ್ಯೂರ್ ಮುಟ್ಟನೂರಿ ಸೂರ್ಯ ನಾರಾಯಣಶಾಸ್ತ್ರಿ ಮತ್ತು ಕರ್ನಾಟಕದ ಪಲ್ಲವಿ ಎಸ್‌. ಚಂದ್ರಪ್ಪ ಇವರುಗಳ ಹೆಸರು ಉಲ್ಲೇಖನೀಯ. ಇದಕ್ಕೆ ಪೂರಕವಾಗಿ ತಾಳಗಳಲ್ಲಿ ಆಳವಾದ ಜ್ಞಾನ, ಸಾಧನೆಯ ತಪಸ್ಸು ಜೊತೆಗೆ ಪೂರ್ವಜನ್ಮದ ಸಂಸ್ಕಾರದ ಬಲವೂ ಬೇಕು. ಈ ಮೇಲೆ ತಿಳಿಸಿದ ಮಹನೀಯರೆಲ್ಲರ ಸಾಲಿನಲ್ಲಿ ಸೇರುವ ಅರ್ಹತೆಯನ್ನು ಗಳಿಸಿದ್ದ ಅಪರೂಪದ ಕಲಾವಿದ ವಿದ್ವಾನ್‌ ಚಂದ್ರಸಿಂಗ್‌ ಎಂದರೆ ಅತಿಶಯೋಕ್ತಿಯೇನಲ್ಲ.
ಜನನ ಮತ್ತು ಕೌಟುಂಬಿಕ ಹಿನ್ನೆಲೆ: ಆರ್. ಚಂದ್ರಸಿಂಗ್‌ರವರು ೧೯೧೮ನೇ ಅಕ್ಟೋಬರ್ ತಿಂಗಳ ೮ನೇ ತಾರೀಖಿನಂದು ಮೈಸೂರು ಜಿಲ್ಲೆಯ ನಾಗನಹಳ್ಳಿಯ ರಜಪುತ್‌ ಜನಾಂಗದ ರತನ್‌ಸಿಂಗ್‌ ಮತ್ತು ಕಮಲಾಬಾಯಿ ದಂಪತಿಗಳ ಒಬ್ಬರೇ ಸುಪುತ್ರನಾಗಿ ಜನಿಸಿದರು. ಐದು ತಿಂಗಳ ಶಿಶುವಾಗಿದ್ದಾಗಲೇ ಪಿತೃವಿಯೋಗ, ಐದು ವರ್ಷದ ಬಾಲಕನಾಗಿರುವಾಗ ತಾಯಿಯನ್ನೂ ಕಳೆದುಕೊಂಡರು. ಪಿತ್ರಾರ್ಜಿತ ಆಸ್ತಿಯಾದ ವಾಸದ ಮನೆ, ತೆಂಗಿನ ತೋಟ ಮುಂತಾದವನ್ನು ದಾಯಾದಿಗಳ ಮೋಸದ ಬಲೆಗೆ ಸಿಕ್ಕಿ ಎಲ್ಲವನ್ನು ಕಳೆದುಕೊಂಡರು. ಬಾಲಕ ಚಂದ್ರಸಿಂಗ್‌ನ್ನು ಹತ್ತಿರದ ಸಂಬಂಧಿಕರು ಮಧುರೈಗೆ (ತಮಿಳುನಾಡು) ಕರೆದುಕೊಂಡು  ಹೋಗಿ ಪಾಲನೆ ಪೋಷಣೆ ಮಾಡತೊಡಗಿದರು. ಇವರ ಪಾಲನೆ ಪೋಷಣೆ ಅಲ್ಪ ಅವಧಿಯಲೇ ಮುಕ್ತಾಯವಾಗಿ, ಬಂಧುಗಳೇ ಬಾಲಕ ಚಂದ್ರಸಿಂಗ್‌ನ್ನು ಶಾಲೆಗೆ ಸೇರಿಸುವ ಬದಲು, ಆಗಿನ ಕಾಲದಲ್ಲಿ ಖ್ಯಾತಿಗಳಿಸಿದ್ದ ಮಧುರಾ ಬಾಯ್ಸ್‌ ನಾಟಕ ಮಂಡಳಿಗೆ ತರಬೇತಿ ಪಡೆದು ಪ್ರಖ್ಯಾತರಾದವರಲ್ಲಿ ಆಗಿನ ಕಾಲದ ಸಿನಿಮಾ ನಟರುಗಳಾದ ಪಿ.ಯು. ಚಿನ್ನಪ್ಪ, ಮುಂದೆ ಖ್ಯಾತ ನಟ ಎಂ.ಜಿ. ರಾಮಚಂದ್ರನ್‌ (ಎಂ.ಜಿ.ಆರ್) ಸಹ ಚಂದ್ರಸಿಂಗ್‌ರೊಡನೆ ನಾಟಕ ಕಂಪೆನಿಯಲ್ಲಿ ಕೆಲಸಮಾಡುತ್ತಿದ್ದರು.
ಬಾಲ್ಯ ಮತ್ತು ಸಂಗೀತ ವಾತಾವರಣ: ನಾಟಕ ಕಂಪೆನಿ ಸೇರಿದ ಬಾಲಕ ಚಂದ್ರಸಿಂಗ್‌ಗೆ ಊಟ ಬಟ್ಟೆ ಮಲಗಲು ಎಲ್ಲ ವ್ಯವಸ್ಥೆ ನಾಟಕ ಕಂಪನಿಯಲ್ಲಿಯೇ ನಡೆಯುತ್ತಿತ್ತು. ಆಗಿನ ಕಾಲದಲ್ಲಿ ನಾಟಕಕ ಕಂಪೆನಿಗಳಲ್ಲಿ ನಟಿಸಲು ಸ್ಫರದ್ರುಪಿಯಾಗಿ, ಒಳ್ಳೆಯ ಮೈಕಟ್ಟು, ನಟನಾ ಸಾಮರ್ಥ್ಯದ ಜೊತೆಗೆ ಮಧುರ ಕಂಠ ಹೊಂದಿದ್ದು ಒಳ್ಳೆಯ ಸಂಗೀತಜ್ಞಾನವೂ ಸಹ ಮುಖ್ಯವಾಗಿ ಬೇಕಾಗಿತ್ತು. ಕಾರಣನಾಟಕಗಳೆಲ್ಲವೂ ಸಂಗೀತದ ತಳಹದಿಯ ಮೇಲೆ ಕೂಡಿದ್ದುದರಿಂದ ಬಾಲನಟರನ್ನೊಳಗೊಂಡಂತೆ ಎಲ್ಲ ನಟ ನಟಿಯರೂ ಸೇರಿ ನುರಿತ ಸಂಗೀತ ವಿದ್ವಾಂಸರಿಂದ ಸೂಕ್ತ ಸಂಗೀತ ಶಿಕ್ಷಣ ಪಡೆದು ನಾಟಕಗಳಲ್ಲಿ ನಟಿಸಬೇಕಾದುದು ಅನಿವಾರ್ಯವಾಗಿದ್ದುದರಿಂದ ಚಂದ್ರಸಿಂಗ್‌ ಎಳೆಯ ವಯಸ್ಸಿನಲ್ಲೇ ಸಂಗೀತ ಪ್ರಪಂಚಕ್ಕೆ ಪಾದಾರ್ಪಣೆ ಮಾಡಬೇಕಾಗಿ ಬಂತು. ಇದು ಅವರ ಜೀವನದ ಮಹತ್ವದ ತಿರುವಾಯಿತು.
ಸಂಗೀತ ಶಿಕ್ಷಣ: ಚಂದ್ರಸಿಂಗ್‌ರವರು ಪ್ರಾರಂಭದಲ್ಲಿ ನಾಯನಾಪಿಳ್ಳೆ ಪರಂಪರೆಯ ಕಾಂಚೀಪುರಂ ಜಯರಾಮ ಶರ್ಮ, ಸೋಮಸುಂದರಂ ಪಿಳ್ಳೆ ಹಾಗೂ ಮೈಲಂ ಪಿ. ವಜ್ರವೇಲು ಮೊದಲಿಯಾರ್ ಇವರುಗಳಲ್ಲಿ ಸಂಗೀತ ಶಿಕ್ಷಣ ಪಡೆದರು. ನಂತರ ನಾಮಕ್ಕಲ್‌ ನರಸಿಂಹ ಅಯ್ಯಂಗಾರ್ ಹಾಗೂ ಪ್ರಖ್ಯಾತ ಕೊಳಲು ವಾದಕರಾಗಿದ್ದ ‘ಸಂಗೀತ ಕಲಾನಿಧಿ’ ಟಿ.ಎನ್‌. ಸ್ವಾಮಿನಾಥ ಪಿಳ್ಳೆಯವರ ಶಿಷ್ಯರಾಗಿದ್ದ ಶ್ರೀನಿವಾಸಾಚಾರ್ ರವರ ಬಳಿ ಸಂಪ್ರದಾಯ ಬದ್ಧ ಸಂಗೀತ ಶಿಕ್ಷಣ ಪಡೆದರು. ಸಂಗೀತ ಜ್ಞಾನದ ದಾಹತೀರದೆ ಮುಂದೆ ತಮ್ಮ ಸಂಗೀತ ಶಿಕ್ಷಣವನ್ನು ನಾಯನಾ ಪಿಳ್ಳೆಯವರ ಪುತ್ರ ರತ್ನಸ್ವಾಮಿಯವರಲ್ಲಿ ಮುಂದುರವರೆಸಿದರು. ಅನಂತರ ಕೆಲವು ನಾಗಸ್ವರ ವಿದ್ವಾಂಸರುಗಳಿಂದ ತರಬೇತಿ ಪಡೆದು ಪಲ್ಲವಿ ವಿಷಯದಲ್ಲಿ ಪಾಂಡಿತ್ಯ ಗಳಿಸಿ ನಾಟಕ ಕ್ಷೇತ್ರ ಹಿಡಿಸದೆ ಸಂಗೀತ ಕ್ಷೇತ್ರದಲ್ಲಿ ಒಬ್ಬ ಉತ್ತಮ ಗಾಯಕನಾಗುವ ಭದ್ರ ಬುನಾದಿ ಹಾಕಿಕೊಂಡರು. ಅನಂತರ ಮದರಾಸಿಗೆ ಹೋಗಿ ನೆಲೆಸಿದರು.
ಗುರುಕುಲವಾಸ: ಗಳಿಸಿದ್ದ ಜ್ಞಾನಕ್ಕೆ ತೃಪ್ತರಾಗದ ಚಂದ್ರಸಿಂಗ್‌ರವರು ಪ್ರಖ್ಯಾತ ವಿದ್ವಾಂಸರಾಗಿದ್ದ ದಕ್ಷಿಣಾಮೂರ್ತಿ ಪಿಳ್ಳೆಯವರ ಪುತ್ರ ಪುದುಕೋಟೈ ಸ್ವಾಮಿನಾಥ ಪಿಳ್ಳೆಯವರಲ್ಲಿ ಗುರುಕುಲವಾಸ ಪದ್ಧತಿಯಲ್ಲಿ ಅವ್ಯಾಹತವಾಗಿ ಸಂಗೀತ ಶಿಕ್ಷಣ ಪಡೆದು ವಿವಿಧ ತಾಳಗಳ ವೈವಿಧ್ಯತೆ, ಪಲ್ಲವಿ ನಿರೂಪಣೆಯ ವಿಧಾನ, ಲಯದ ವಿಷಯದಲ್ಲಿ ಅದ್ವಿತೀಯ ಜ್ಞಾನವನ್ನು ಪಡೆದು ಒಬ್ಬ ಅತ್ಯುತ್ತಮ ಗಾಯಕನೆಂದು ನಿರೂಪಿಸಿದರು. ಹಿರಿಯ ವಿದ್ವಾಂಸರಾಗಿದ್ದ ಪಳನಿ ಮುತ್ತಯ್ಯ ಪಿಳ್ಳೆ, ಸ್ವಾಮಿನಾಥ ಪಿಳ್ಳೆ ಹಾಗೂ ಪಳನಿ ಸುಬ್ರಹ್ಮಣ್ಯ ಪಿಳ್ಳೆ ಮುಂತಾದ ಪ್ರಖ್ಯಾತ ಕಲಾವಿದರು ಚಂದ್ರಸಿಂಗ್‌ರವರ ಸಂಗೀತ ಕಚೇರಿಗಳಿಗೆ ಪಕ್ಕವಾದ್ಯಗಳನ್ನು ನುಡಿಸಿರುತ್ತಾರೆ.
ಚಂದ್ರಸಿಂಗ್‌ರವರು ಎರಡನೇ ಮಹಾಯುದ್ಧದ ಸಮಯದಲ್ಲಿ ತಮಿಳುನಾಡಿನ ಒಳಪ್ರಾಂತ್ಯ ಪುದುಕೋಟೈಗೆ ಬಂದು ನೆಲೆಸಿದರು. ಆ ಸಮಯದಲ್ಲಿ ಆ ರಾಜ್ಯದ ಪ್ರಖ್ಯಾತ ಗಾಯಕರಾಗಿದ್ದ ಎಂ.ಎಂ.ದಂಡಪಾಣಿ ದೇಶಿಕರ್ ರವರ ಪರಿಚಯವಾಯಿತು. ದೇಶಿಕರ್ ರವರು ಚಂದ್ರಸಿಂಗ್‌ರವರ ಸಂಗೀತದಲ್ಲಿನ ಆಳವಾದ ಪಾಂಡಿತ್ಯಕ್ಕೆ ಮಾರುಹೋಗಿ ಅವರನ್ನು ಮದರಾಸಿಗೆ ಬರಮಾಡಿಕೊಂಡು ಕೆಲವು ಪಲ್ಲವಿಗಳನ್ನು ಕಲಿತರು. ಚಂದ್ರಸಿಂಗ್‌ರವರು ತಮ್ಮ ಮೊದಲ ಸಂಗೀತ ಕಚೇರಿಯನ್ನು ೧೯೩೪ರಲ್ಲಿ ಆಂಧ್ರಪ್ರದೇಶದ ಕಾಕಿನಾಡ ವಸ್ತು ಪ್ರದರ್ಶನದಲ್ಲಿ ನೀಡಿದರು. ೧೯೩೫ರಿಂದ ಹಲವು ವರ್ಷಗಳ ಕಾಲಲ ಚಂದ್ರಸಿಂಗ್‌ರವರು ಮದರಾಸು ಬಾನುಲಿ ಕೇಂದ್ರದಿಂದ ಸಂಗೀತ ಕಾರ್ಯಕ್ರಮಗಳನ್ನು ನೀಡಿದರು. ದಕ್ಷಿಣ ಭಾರತದಲ್ಲೆಲ್ಲ ಹಲವಾರು ಸಂಘ ಸಂಸ್ಥೆಗಳಲ್ಲಿ ಹಾಗೂ ಸಾಂಸ್ಕೃತಿಕ ಕಾರ್ಯಕ್ರಮಗಳಲ್ಲಿ ಸಂಗೀತ ಗಾಯನ ಹಾಗೂ ಅಪರೂಪ ಹಾಗೂ ಕ್ಲಿಷ್ಟ ಪಲ್ಲವಿಗಳ ಪ್ರಾತ್ಯಕ್ಷಿಕೆಗಳನ್ನು ನೀಡಿ ಖ್ಯಾತಿ ಗಳಿಸಿ ತಿರುಪತ್ತೂರಿನ ಸಂಗೀತ ಶಾಲೆಯಲ್ಲಿ ಸಂಗೀತ ಶಿಕ್ಷಕರಾಗಿ ಸೇವೆ ಸಲ್ಲಿಸಿದರು.
ಹುಟ್ಟೂರಿಗೆ ಪಯಾಣ: ೧೯೪೯ರ ಸೆಪ್ಟೆಂಬರ್ ತಿಂಗಳಲ್ಲಿ ಮೈಸೂರಿನಲ್ಲಿದ್ದ ಚಂದ್ರಸಿಂಗ್‌ರ ಸಂಬಂಧಿಕರ ಒತ್ತಾಯದ ಮೇರೆಗೆ ಕರ್ನಾಟಕದ ರಾಜಧಾನಿ ಬೆಂಗಳೂರಿಗೆ ಬಂದು ನೆಲೆಸಿ ಸ್ಥಳೀಯ ಸಂಗೀತ ಕಲಾವಿದರ ನೆರವಿನಿಂದ ಖಾಸಗಿಯಾಗಿ ಸ್ಥಳೀಯ ವಿದ್ಯಾರ್ಥಿಗಳಿಗೆ ಸಂಗೀತ ಶಿಕ್ಷಣ ಪ್ರಾರಂಭಿಸಿ ಅದನ್ನೇ ವೃತ್ತಿಯನ್ನಾಗಿ ಆರಿಸಿಕೊಂಡರು.
ಚಂದ್ರಸಿಂಗ್‌ರವರು ಬೆಂಗಳೂರಿನಲ್ಲಿದ್ದು ಪ್ರಖ್ಯಾತ ವಿದ್ವಾಂಸ ‘ಗಾನಕಲಾಭೂಷಣ’, ‘ಲಯಯೋಗಿ’ಪಲ್ಲವಿ ಎಸ್‌.ಚಂದ್ರಪ್ಪನವರೊಂದಿಗೆ ಜಂಟಿಯಾಗಿ ಸಂಗೀತ ಕಾರ್ಯಕ್ರಮಗಳನ್ನು ನೀಡಿ ಖ್ಯಾತಿಗಳಿಸಿ ನಂತರ ಒಂಟಿಯಾಗಿ ಗಾಯನ ಕಾರ್ಯಕ್ರಮ ನೀಡಲು ಪ್ರಾರಂಭಿಸಿದರು. ಗಾಯನ ಕಾರ್ಯಕ್ರಮದಲ್ಲಿ ತಮ್ಮದೇ ಆದ ವೈಶಿಷ್ಟ್ಯವನ್ನು ಬೆಳೆಸಿಕೊಂಡು ಸ್ವರ ಕೊರಪು ಮುಕ್ತಾಯಿ ಸ್ವರಗಳು ಹಾಗೂ ಪಲ್ಲವಿ ಗಾಯನದಲ್ಲಿ ಹೆಚ್ಚಿನ ಅಧ್ಯಯನ ನಡೆಸಿ ಪಲ್ಲವಿ ಕ್ಷೇತ್ರದಲ್ಲೂ ಖ್ಯಾತಿಯನ್ನು ಗಳಿಸಿದರು.
ಬೆಂಗಳೂರಿನಲ್ಲಿ ನೆಲೆಸಿ ಕೋಲಾರ ಜಿಲ್ಲೆಯ ಮಾಲೂರು ತಾಲ್ಲೂಕಿನ ದೊಂಬರ ಹಳ್ಳಿಯ ಜೋಡಿದಾರರಾಗಿದ್ದ ಶ್ಯಾಂ ಸಿಂಗ್‌ರವರ ಪುತ್ರಿ ಶಾಂತಾಬಾಯಿಯವರನ್ನು ತನ್ನ ಬಾಳ ಸಂಗಾತಿಯನ್ನಾಗಿ ಕೈ ಹಿಡಿದರು.
ಆದರ್ಶ ಸಂಗೀತ ಶಿಕ್ಷಕರಾಗಿ: ಬೆಂಗಳೂರಿಗೆ ಬಂದು ನೆಲೆಸಿ ಬಹು ಬೇಗನೆ ಕನ್ನಡವನ್ನು ಓದಲು ಬರೆಯಲು ಕಲಿತರು. ಶಿಷ್ಯರಿಗೆ ಕನ್ನಡದಲ್ಲಿ ಸಂಗೀತ ಪಾಠವನ್ನು ಬರೆದುಕೊಡುತ್ತಿದ್ದರು. ಸಂಗೀತ ಶಿಕ್ಷಣವನ್ನೇ ಜೀವನ ವೃತ್ತಿಯನ್ನಾಗಿಟ್ಟುಕೊಂಡ ಚಂದ್ರಸಿಂಗ್‌ವರಲ್ಲಿ ವ್ಯಾಪಾರಿ ಮನೋಭಾವವಿರಲಿಲ್ಲ. ಆರ್ಥಿಕ ತೊಂದರೆಯಿದ್ದರೂ ಎಂದೂ ಯಾರಲ್ಲೂ ತಮ್ಮ ಕಷ್ಟವ ಹೇಳಿ ಕೊಳ್ಳುತ್ತಿರಲಿಲ್ಲ. ಪ್ರತಿಯೊಬ್ಬ ವಿದ್ಯಾರ್ಥಿಗೂ ಬಹಳ ಶ್ರದ್ಧೆಯಿಂದ ನಿಷ್ಠೆಯಿಂದ ಸಂಗೀತ ಪಾಠ ಹೇಳಿಕೊಡುತ್ತಿದ್ದರು. ವಿದ್ಯಾರ್ಥಿಗಳು ಕೊಟ್ಟಷ್ಟು ಸಂಭಾವನೆಯನ್ನು ಪಡೆದು ಪ್ರಾಮಾಣಿಕರಾಗಿ ಪಾಠ ಹೇಳುತ್ತಿದ್ದ ಮಾದರಿ ಶಿಕ್ಷಕರಿವರು.
ಎಷ್ಟೇ ಕಷ್ಟವಿದ್ದರೂ ಅದನ್ನು ತೋರ್ಪಡಿಸಿಕೊಳ್ಳದೆ ಸದಾ ಹಸನ್ಮುಖಿಯಾಗಿ ಸೌಜನ್ಯ ಹಾಗೂ ವಿನಯಶೀಲ ಸ್ವಭಾವದವರಾಗಿದ್ದರು ಇವರನ್ನು ನೋಡಿದೊಡನೆ ಒಬ್ಬ ಸಂಗೀತ ವಿದ್ವಾಂಸರೆಂದು  ಗುರುತಿಸಬಹುದಾಗಿದ್ದರೂ ಇವರಲ್ಲಿದ್ದ ಪಲ್ಲವಿ ಹಾಗೂ ಸ್ವರಗಳ ಅಪಾರ ಪಾಂಡಿತ್ಯ ಹಾಗೂ ಲಯದಲ್ಲಿದ್ದ ಪ್ರೌಢಿಮೆ ಗೋಚರವಾಗುತ್ತಿರಲಿಲ್ಲ. ಅವರ ಸಂಗೀತವನ್ನು ಕೇಳಿದಾಗ ಅವರಲ್ಲಿದ್ದ ಪಾಂಡಿತ್ಯ ಗೋಚರವಾಗುತ್ತಿತ್ತು. ಸಂಗೀತ ಕಾರ್ಯಕ್ರಮದ ಅವಕಾಶಕ್ಕಾಗಲೀ ಪ್ರಶಸ್ತಿ ಪುರಸ್ಕಾರಕ್ಕಾಗಲೀ ಅಥವಾ ಇನ್ನಾವುದೇ ಸೌಕರ್ಯಕ್ಕಾಗಿ ಎಂದೂ ಯಾರನ್ನೂ ಆಶ್ರಯಿಸದೆ ಎಲೆಮರೆ ಕಾಯಿಯಂತೆ ಸೇವೆ ಸಲ್ಲಿಸುತ್ತಿದ್ದರು.
ಕಚೇರಿ ಸಾಧನೆ: ಚಂದ್ರಸಿಂಗ್‌ರವರು ಬೆಂಗಳೂರು ಗಾಯನ ಸಮಾಜಕ್ಕೆ ಅತ್ಯಂತ ನಿಕಟ ಸಂಪರ್ಕ ಹೊಂದಿದ್ದು ೧೯೫೯ರಿಂದ ೧೯೭೧ರವರೆಗೆ ಸತತವಾಗಿ ಗಾಯನ ಸಮಾಜದ ವಾರ್ಷಿಕ ಸಂಗೀತ ಸಮ್ಮೇಳನಗಳಲ್ಲಿನ ವಿದ್ವತ್‌ ಸದಸ್‌ನಲ್ಲಿ ಅಷ್ಟೋತ್ತರ ಶತ ೧೦೮ ಅತ್ಯಂತ ವಿಶಾಲವಾದ ೩೭ನೇ ತಾಳ ೧೮ ಅಂಗಗಳುಳ್ಳ ೧೨೮ ಅಕ್ಷರ ಅಥವಾ ಎಣಿಕೆಯ ಸಿಂಹನಂದನ ತಾಳ, ೨೪ ಅಂಗಗಳುಳ್ಳ ೭೯ ಅಕ್ಷರಗಳ ಶರಭನಂದನ ತಾಳದ ಪಲ್ಲವಿ, ಚಂದ್ರಸಿಂಗ್‌ರವರೇ ರಚಿಸಿರುವ ೨೩ ಅಂಗಗಳ ೧೨೪ ಅಕ್ಷರಗಳ ಪಕ್ಷಾಂತರ ಬ್ರಹ್ಮ ತಾಳ ಮುಂತಾದ ಪ್ರಾಚೀನ ಪದ್ಧತಿಯ ಅಪರೂಪ ಹಾಗೂ ಕ್ಲಿಷ್ಟ ತಾಳಗಳ ಪಲ್ಲವಿಗಳ ಪ್ರಾತ್ಯಕ್ಷಿಕೆಗಳನ್ನು ನೀಡಿ ವಿದ್ವಾಂಸರುಗಳ ಮೆಚ್ಚುಗೆಯನ್ನು ಗಳಿಸಿದವರು. ಈ ಅಪರೂಪದ ಕಲಾವಿದ ಚಂದ್ರಸಿಂಗ್‌ರವರು ಕರ್ನಾಟಕ ಗಾನಕಲಾ ಪರಿಷತ್ತು, ಕರ್ನಾಟಕ ಕಸಂಗೀತ ನೃತ್ಯ ಅಕಾಡೆಮಿ ಹಾಗೂ ಇನ್ನೂ ಅನೇಕ ಸಂಗೀತ ಸಭೆಗಳಲ್ಲಿ ತಮ್ಮ ಸಂಗೀತ ಕಾರ್ಯಕ್ರಮ ನೀಡಿರುವುದರ ಜೊತೆಗೆ ಸ್ವಾಮಿ ಅರುಣಗಿರಿನಾಥರ್ ರ ಲಯ ಖಚಿತ ತಿರುಪ್ಪುಗಳನ್ನು ಬಹಳ ರಂಜನೀಯವಾಗಿ ಹಾಡುತ್ತಿದ್ದರು.
ಮೈಸೂರು ವಾಸುದೇವಾಚಾರ್ ರವರಿಂದ ಸತ್ಕಾರ: ಚಂದ್ರಸಿಂಗ್‌ರವರ ಹೆಸರು ಮಹಾ ವಿದ್ವಾಂಸ ಹಾಗೂ ವಾಗ್ಗೇಯಕಾರರೂ ಆಗಿದ್ದ ಹಿರಿಯ ಸಂಗೀತ ಪಟು ಮೈಸೂರು ವಾಸುದೇವಾಚಾರ್ ರವರಿಗೂ ಮುಟ್ಟಿತು. ಸಿಂಗ್‌ರವರ ಪಲ್ಲವಿಯಲ್ಲಿದ್ದ ಪಾಂಡಿತ್ಯ ಮತ್ತು ಅವರು ಸಂಶೋಧನೆ ಮಾಡಿ ತಯಾರಿಸಿದ್ದ ಸ್ವರಗಳಲ್ಲಿನ ಕೊರಪುಗಳ ಭಂಡಾರವನ್ನು ಪರಿಶೀಲಿಸಿ ಅವರ ಅದ್ವಿತೀಯ ಪಾಂಡಿತ್ಯಕ್ಕೆಕ ಬಾಯಿ ತುಂಬ ಹೊಗಳಿ ಸಿಂಗ್‌ರವರನ್ನು ಸತ್ಕರಿಸಿ ಗೌರವಾದರಗಳಿಂದ ಕಳಿಸಿಕೊಟ್ಟರು.
ಸ್ವರಬ್ರಹ್ಮರಾಗಿ: ಅಪೂರ್ವ ಸಿದ್ಧಿಯ ಸ್ವರಬ್ರಹ್ಮ ಚಂದ್ರಸಿಂಗ್‌ರವರು ತಮ್ಮ ಇಡೀ ಜೀವಮಾನದಲ್ಲಿ ಅವರು ಹಲವಾರು ಗುರುಗಳಿಂದ ಪಡೆದ ಶಿಕ್ಷಣದಿಂದ, ಸ್ವಂತ ಅನುಭವದಿಂದ ಪಡೆದುಕೊಂಡಿದ್ದ ಪಾಂಡಿತ್ಯ, ಲಯ ಹಾಗೂ ಅಪರೂಪ ಪಲ್ಲವಿಗಳನ್ನು ಹಾಡುವ ಅಪೂರ್ವ ಸಿದ್ಧಿ ಇವೆಲ್ಲವುಗಳ ಸಮ್ಮಿಲನದಿಂದ ಹೊರಹೊಮ್ಮಿದ ಜ್ಞಾನದ ಜೊತೆಗೆ ಅವರು ಸಂಶೋಧಿಸಿಕ ತಯಾರಿಸಿದ ಸ್ವರ ಕುಂಜಗಳ ತೀರ್ಮಾನಗಳು, ಕೊರಪುಗಳು (ಆವರ್ತ ಕೊರಪು) ಮುಕ್ತಾಯ ಸ್ವರಗಳನ್ನು ಐದು ಗತಿಗಳಲ್ಲಿ ರಚಿಸಿದ್ದು ಸೂಳಾದಿ ತಾಳಗಳ ಹಲವಾರು ತಾಳಗಳಿಗೆ ಹೊಂದುವಂತಿದ್ದು ದೇವರ ನಾಮಗಳಿಗೆ ಚಿಟ್ಟೆಸ್ವರ ಹಾಕಲು, ಕೀರ್ತನೆಗಳನ್ನು ಹಾಡಿ ನೆರವಲ್‌ ಮಾಡಿ ಸ್ವರ ಪ್ರಸ್ತಾರ ಮಾಡುವ ಸಂದರ್ಭದಲ್ಲಿ ಅದರಲ್ಲೂ ಯಾವುದೇ ಪಲ್ಲವಿಗೆ ಪೂರ್ವ ಭಾವಿಯಾಗಿ ಹೇಳಿ ಮಾಡಿಸಿದಂತಹ ಸ್ವರ ಪುಷ್ಪ ಮಾಲೆಯ ಗಣಕವಿದ್ದಂತೆ.
ಈ ಕೊರಪುಗಳ ಮುಕ್ತಾಯ ಸ್ವರಗಳ ಮೇಲೆ ಚಂದ್ರಸಿಂಗ್‌ರವರು ಮದರಾಸು ಮ್ಯೂಸಿಕ್‌ ಅಕಾಡೆಮಿಯ ವಾರ್ಷಿಕಕ ಸಂಗೀತ ಸಮ್ಮೇಳನದಲ್ಲಿ  ಪ್ರಾತ್ಯಕ್ಷಿಕೆ ನೀಡಿದ್ದು, ಅಕಾಡೆಮಿಯ ತಜ್ಞರ ಸಮಿತಿಯ ಅಧ್ಯಕ್ಷರಾಗಿದ್ದ ಪ್ರಖ್ಯಾತ ಹಿರಿಯ ಸಂಗೀತ ಪಟು ಆಲತ್ತೂರು ಶಿವಸುಬ್ರಹ್ಮಣ್ಯ ಅಯ್ಯರ್, ಮುಡಿಕೊಂಡನ್‌ ವೆಂಕಟರಾಮ ಅಯ್ಯರ್ ಹಾಗೂ ಇತರೆ ಹಿರಿಯ ವಿದ್ವಾಂಸರುಗಳು ಸಿಂಗ್‌ರವರ ಸಾಧನೆಯನ್ನು ಮನಸಾರೆ ಮೆಚ್ಚಿ ಕೊಂಡಾಡಿರುತ್ತಾರೆ.
ವಿಶೇಷ ಪರಿಣತಿ: ಚಂದ್ರಸಿಂಗ್‌ರವರು  ಸುಳಾದಿ ೩೫ ತಾಳಗಳಲ್ಲಿ ಯಾವುದೇ ತಾಳಕ್ಕಾಗಲೀ ಎಷ್ಟೇ ಅಕ್ಷರವಿರಲಿ ಆರಿಸಿದ ತಾಳಕ್ಕೇ ಆ ಸ್ಥಳದಲ್ಲೇ ಆ ಕ್ಷಣದಲ್ಲೇ ಆವರ್ತ ಕೊರಪಿನೊಂದಿಗೆ ಮುಕ್ತಾಯ ಸ್ವರಗಳನ್ನು ಲಯಖಚಿತವಾಗಿ ತೀರ್ಮಾನಗಳನ್ನು ಕೊಡುತ್ತಿದ್ದರು. ಗಣಕಯಂತ್ರದಂತೆ ಅವರ ಮೆದುಳು ಕೆಲಸ ಮಾಡುತ್ತಿತ್ತು. ಈ ವಿಷಯದಲ್ಲಿ ಅವರೊಬ್ಬ ಅಪರೂಪದ ಸಿದ್ಧ ಪುರುಷರಾಗಿದ್ದರು.
ಈ ಸ್ವರಗಳ ಕೊರಪು ಮುಕ್ತಾಯ ಸ್ವರಗಳ ಕುಂಜಗಳ ಮೇಲೆ ಒಂದು ಪುಸ್ತಕವನ್ನು ಪ್ರಕಟಿಸಬೇಕೆಂದು ಚಂದ್ರಸಿಂಗ್‌ರ ಜೀವಿತ ಕಾಲದಲ್ಲಿ ಅಂದುಕೊಂಡಿದ್ದರು. ಆರ್ಥಿಕ ಮುಗ್ಗಟ್ಟಿನಿಂದ ಪುಸ್ತಕ ಪ್ರಕಟಿಸುವ ಕನಸು ನನಸಾಗಲೇ ಇಲ್ಲ. ಕರ್ನಾಟಕ ಸಂಗೀತ ನೃತ್ಯ ಅಕಾಡೆಮಿಕ ಅಥವಾ ಕನ್ನಡ ಮತ್ತು ಸಂಸ್ಕೃತಿ ಇಲಾಖೆ ಅಥವಾ ಇನ್ಯಾವುದೇ ಸಂಸ್ಥೆಯು ಮುಂದೆ ಬಂದು ಚಂದ್ರಸಿಂಗ್‌ರವರು ರಚಿಸಿರುವ ಸ್ವರ ಪ್ರಸ್ತಾರ ಮುಕ್ತಾಯಿ ಸ್ವರಗಳ ಹಸ್ತಪ್ರತಿಯನ್ನು ಅವರ ಕುಟುಂಬದ ಸದಸ್ಯರಿಂದ ಪಡೆದು ಪ್ರಕಟಿಸಿದರೆ ಇದರಿಂದ ಸಂಗೀತ ಪ್ರಪಂಚಕ್ಕೆಕ ಅನುಕೂಲವಾಗುವುದರಲ್ಲಿ ಸಂಶಯವಿಲ್ಲ.
ಪ್ರಕಟನೆ: ಚಂದ್ರಸಿಂಗ್‌ರವರ ಮತ್ತೊಂದು ಗಣನೀಯ ಸೇವೆಯೆಂದರೆ ಶ್ರೀಕನಕದಾಸರ ೪೦ ದೇವರನಾಮಗಳಿಗೆ ರಾಗ ಸಂಯೋಜಿಸಿದ್ದು ಸ್ವರ ಸಾಹಿತ್ಯದೊಂದಿಗೆ ರಚಿಸಿರುವುದು. ಅವುಗಳು ‘ಗಾಯನ ಗಂಗಾ’ ಮಾಸಪತ್ರಿಕೆಯಲ್ಲಿ ಪ್ರಕಟವಾಗಿದೆ.
ಕರ್ನಾಟಕ ಪ್ರೌಢ ಶಿಕ್ಷಣ ಪರೀಕ್ಷಾ ಮಂಡಳಿಯ ವಿಶೇಷ ಸಂಗೀತ ಪರೀಕ್ಷೆಗಳಿಗೆ ಮಂಡಳಿಯ ಅಧ್ಯಕ್ಷರಾಗಿ ಹಲವಾರು ವರ್ಷಗಳ ಕಾಲ ಸೇವೆ ಸಲ್ಲಿಸಿದ್ದಾರೆ.
ಕರ್ನಾಟಕ ಸಂಗೀತ ನೃತ್ಯ ಅಕಾಡೆಮಿಯು ಚಂದ್ರ ಸಿಂಗ್‌ರವರು ಹಾಡಿರುವ ಅಪರೂಪ ಹಾಗೂ ಕ್ಲಿಷ್ಟ ಪಲ್ಲವಿಗಳ ಪ್ರಾತ್ಯಕ್ಷಿಕೆಗಳನ್ನು ವಿಡಿಯೋ ಮೂಲಕ ಚಿತ್ರೀಕರಿಸಿಕೊಂಡು ಅಕಾಡೆಮಿಯ ಭಂಡಾರದಲ್ಲಿರಿಸಿಕೊಂಡಿದೆ.
ಪ್ರಶಸ್ತಿ-ಸನ್ಮಾನ: ೧೯೭೬ರಲ್ಲಿ ಬೆಂಗಳೂರು ಗಾಯನ ಸಮಾಜದ ವಾರ್ಷಿಕ ಸಮ್ಮೇಳನದಲ್ಲಿ ಸನ್ಮಾನಿತರಾಗಿರುತ್ತಾರೆ. ಮೈಸೂರಿನ ಆಸ್ಥಾನ ವಿದ್ವಾಂಸರಾಗಿದ್ದ ಡಾ.ಬಿ. ದೇವೆಂದ್ರಪ್ಪನವರು ಸ್ಥಾಪಿಸಿದ್ದ ಶ್ರೀ ಮಾರುತಿ ಸೇವಾ ಸಂಗೀತ ಸಮಾಜದವರು ಗಾನಕಲಾ ಶೇಖರ ಎಂಬ ಬಿರುದು ನೀಡಿ ಸನ್ಮಾನಿಸಿದ್ದಾರೆ. ೧೯೮೨ರಲ್ಲಿ ಕರ್ನಾಟಕ ಸಂಗೀತ ನೃತ್ಯ ಅಕಾಡೆಮಿಯಿಂದ ಪ್ರಶಸ್ತಿ ಗಳಿಸಿದ್ದಾರೆ. ಮೀನಾಕ್ಷಿ ಸುಂದರಂ ಕಲ್ಚರ್ ಆಫ್‌ ಪರ್ ಫಾರ್ಮಿಂಗ್‌ಕ ಆರ್ಟ್ಸ್ ವತಿಯಿಂದ ಸನ್ಮಾನ ಪತ್ರ.
ಚಂದ್ರಸಿಂಗ್‌ರವರ ಶಿಷ್ಯವರ್ಗ: ವಿದ್ವಾನ್‌ ಚಂದ್ರಸಿಂಗ್‌ರವರ ಗರಡಿಯಲ್ಲಿ ಅನೇಕ ಶಿಷ್ಯರು ಸಂಗೀತ ಶಿಕ್ಷಣ ಪಡೆದು ಕೀರ್ತಿ ಗಳಿಸಿದ್ದಾರೆ ಅವರಲ್ಲಿ ಮೊದಲಿಗೆ ಒಂದೂವರೆ ದಶಕಗಳ ಕಾಲ ಸಂಗೀತ ಶಿಕ್ಷಣ ಪಡೆದ ಸಂಗೀತ ವಿದುಷಿ ಡಿ. ಶಶಿಕಲಾ. ಇವರು ಗುರುಗಳ ಸಂಗೀತ ಹಾಗೂ ವಿಶೇಷವಾಗಿ ಅಪರೂಪ ಹಾಗೂ ಕ್ಲಿಷ್ಟ ಪಲ್ಲವಿ ಪಾಂಡಿತ್ಯವನ್ನು ಮುಂದುವರೆಸಿಕೊಂಡು ಹೋಗುತ್ತಿದ್ದು ಗುರುವಿಗೆ ತಕ್ಕ ಶಿಷ್ಯರೆಂಬುದನ್ನು ನಿರೂಪಿಸಿದ್ದಾರೆ. ಖ್ಯಾತ ನಟಿ ಶ್ರೀಮತಿ ಭಾರತಿ ವಿಷ್ಣುವರ್ಧನ್‌, ಶಿವಣ್ಣ, ಕೋಲಾರದ ವಿದ್ವಾನ್‌ ಬಾಲಾಜಿ ಸಿಂಗ್‌, ಖ್ಯಾತ ನೃತ್ಯ ಪಟು ಪದ್ಮಿನಿರಾವ್‌, ಮುಂತಾದವರು ಚಂದ್ರಸಿಂಗ್‌ರವರಿಂದ ಮಾರ್ಗದರ್ಶನ ಪಡೆದಿದ್ದಾರೆಂದು ತಿಳಿದು ಬಂದಿದೆ.
ಚಂದ್ರಸಿಂಗ್‌ರವರ ಅಭಿಪ್ರಾಯ: ಅನುಭವೀ ವಿದ್ವಾಂಸರು ಲಯದಲ್ಲಿ ಪಾಂಡಿತ್ಯವಿದ್ದು ಹಲವಾರು ತಾಳಗಳಲ್ಲಿನ ಕೃತಿಗಳೊಂದಿಗೆ ಲಯಖಚಿತವಾಗಿ ಹಾಗೂ ಪರಿಣಾಮಕಾರಿಯಾಗಿ ಹಲವಾರು ಕಡೆಗಳಲ್ಲಿ ಸ್ವರಕಲ್ಪನೆ ಮಾಡಿ ಸಭಿಕರನ್ನು ಬೆರಗುಗೊಳಿಸುವುದರಿಂದ ಅಂತಹ ವಿದ್ವಾಂಸರು ಪ್ರತ್ಯೇಕವಾಗಿ ಪಲ್ಲವಿಯ ವಿಷಯದಲ್ಲಿ ಹೆಚ್ಚು ತಲೆಕೆಡಿಸಿಕೊಳ್ಳಬೇಕದ ಅಗತ್ಯವಿರುವುದಿಲ್ಲ ಎಂಬುದು ಚಂದ್ರಸಿಂಗ್‌ ಅವರ ಅಭಿಪ್ರಾಯ.
ಕರ್ನಾಟಕ ಸಂಗೀತ ಪ್ರಪಂಚದಲ್ಲಿ ಮುಖ್ಯ ಕಲಾವಿದರ ಮನೋಧರ್ಮಕ್ಕೆ ಸರಿಯಾಗಿ ಸ್ಪಂದಿಸಿ ರಂಜನೀಯವಾಗಿ ನುಡಿಸುವ ಸಹ ಕಲಾವಿದರಿದ್ದಾರೆ. (ಪಿಟೀಲು ಮತ್ತು ಮೃದಂಗ) ಈ ಒಂದು ಅನುಸರಣಾ ಪದ್ಧತಿ ಕೇಳುಗರಿಗೆ ಸ್ಪರ್ಧಾ ಮನೋಭಾವದಂತೆ ಕಂಡರೂ ಮುಖ್ಯ ಕಲಾವಿದರಿಗೆ ಮನೋಧರ್ಮ ಹೆಚ್ಚಿಸಲು, ಕೇಳುಗರಿಗೆ ಕುತೂಹಲ ಮೂಡಿಸುವಲ್ಲಿ ಮತ್ತೊಂದು ಲೋಕಕ್ಕೆ ಕರೆದೊಯ್ಯುತ್ತದೆ. ಇದರಿಂದ ಹಾಡುವವರಿಗೆ ನುಡಿಸುವವರಿಗೆ ಮತ್ತು ಸಭಿಕರಿಗಾಗುವ ಮನೋಲ್ಲಾಸ ಎಲ್ಲವನ್ನೂ ಮರೆಯುವಂತೆ ಮಾಡುತ್ತದೆ. ಈ ಪದ್ಧತಿ ಪ್ರಪಂಚದ ಯಾವುದೇ ಸಂಗೀತದಲ್ಲಿಲ್ಲ ಎಂದು ತಮ್ಮ ಹರ್ಷ ವ್ಯಕ್ತಪಡಿಸುತ್ತಿದ್ದರು.
ಹಿಂದಿನ ಕಾಲದಲ್ಲಿನ ಸಂಗೀತ ಕಚೇರಿಗಳಲ್ಲಿದ್ದ ನಾದ ಸುಖ, ಆ ಕಚೇರಿಯಲ್ಲಿ ಬಂದು ವಿಶೇಷತೆ ಬುದ್ಧಿಗೆ ಕೆಲಸ ಹೀಗೆ ನಾನಾ ರೀತಿಯ ವಿಶೇಷವಿರುತ್ತಿತ್ತು. ಕಚೇರಿಗೆ ಹೋದರೆ ಅಲ್ಲಿ ನಾವು ಏನಾದರೊಂದು ವಿಷಯವನ್ನು ತಿಳಿದುಕೊಂಡು ಹಿಂತಿರುಗುತ್ತಿದ್ದೆವು. ಇಂದಿನ ಕಾಲದ ಸಂಗೀತ ವೈಖರಿ ಪರಿಪಕ್ವವಿಲ್ಲದೆ, ತುರಾತುರಿಯಲ್ಲಿ ಕೀರ್ತನೆಗಳ ಸಾಲು ಸಾಲು, ಸ್ವಂತಿಕೆಯಿಲ್ಲದ ಕಚೇರಿ ವೈಖರಿ, ಆಳವಾದ ಹಾಗೂ ಲಯದಲ್ಲಿ ಹಿಡಿತವಿಲ್ಲದಿರುವುದು ಇವೆಲ್ಲ ಕಚೇರಿಯ ಲಕ್ಷಣಗಳಲ್ಲ. ನಶಿಸಿ ಹೋಗುತ್ತಿರುವ ಬಳಕೆಯಲ್ಲಿಲ್ಲದ ಅನೇಕ ರಾಗಗಳನ್ನು ಬಳಕೆಗೆ ತರಬೇಕು.
ಪಲ್ಲವಿ ಹಾಡುಗಾರಿಕೆಯಲ್ಲಿ ಸಂಪ್ರದಾಯ ಬದ್ಧವಾಗಿ ಒಳ್ಳೆಯ ಗುರುಮುಖೇನ ಪಲ್ಲವಿ ಕಲಿತು ‘ಲಯ’ಕ್ಕೆ ಹೆಚ್ಚು ಪ್ರಾಮುಖ್ಯತೆ ನೀಡಿ ಹಾಡಬೇಕಾದುದು ಒಬ್ಬ ಸಂಗೀತ ವಿದ್ವಾಂಸನ ಲಕ್ಷಣ ಹಾಗೂ ಆದ್ಯ ಕರ್ತವ್ಯ. “ಪಲ್ಲವಿಯ ಜೀವಾಳವೇ ಲಯವಾಗಿರುವುದರಿಂದ ಲಯದ ವಿಷಯದಲ್ಲಿ ಹೆಚ್ಚು ಪರಿಶ್ರಮವಿರಬೇಕಾದುದು ಬಹಳ ಅವಶ್ಯ. ಲಯದಲ್ಲಿ ಪರಿಶ್ರಮವಿಲ್ಲದೇ ಪಲ್ಲವಿ ಹಾಡುವ ಸಾಹಸಕ್ಕೆ ಕೈ ಹಾಕಬಾರದು” ಎಂದು ಚಂದ್ರಸಿಂಗ್‌ ಅಭಿಪ್ರಾಯಪಟ್ಟಿದ್ದಾರೆ.
ಅಂತ್ಯದ ದಿನಗಳು: ವಿದ್ವಾನ್‌ ಚಂದ್ರಸಿಂಗ್‌ರವರು ತಮ್ಮ ಪಾಂಡಿತ್ಯಕ್ಕೆಕ ಸಾಕಷ್ಟು ಪ್ರೋತ್ಸಾಹ ಹಾಗೂ ಪುರಸ್ಕಾರಗಳು ಸಿಗಲಿಲ್ಲವೆಂದು ಎಂದೂ ಬೇಸರಮಾಡಿಕೊಂಡವರಲ್ಲ.
ಜೀವಿತ ಕಾಲದುದ್ದಕ್ಕೂ ಶ್ರೀಮತಿ ಶಾಂತಾಬಾಯಿಯವರು ಪತಿ ಚಂದ್ರಸಿಂಗ್‌ರವರ ಶ್ರೇಯೋಭಿವೃದ್ಧಿಗೆ ಕಂಕಣಬದ್ಧರಾಗಿಕ ಐದು ಮಕ್ಕಳನ್ನು ಹೆತ್ತು ಮಹಾ ತಾಯಿಯಾಗಿ ಪತಿಯ ಕಷ್ಟ ಸುಖದಲ್ಲಿ ಭಾಗಿಯಾಗಿದ್ದರು. ಮಕ್ಕಳಲ್ಲಿ ಕಿರಿಯ ಮಗಳು ಶ್ರೀಮತಿ ರಜನಿರವರು ತಂದೆಯವರಿಂದ ಸಂಗೀತಾಭ್ಯಾಸ ಮಾಡಿದ್ದು ದೇವರನಾಮ ಹಾಗೂ ಭಕ್ತಿಗೀತೆಗಳನ್ನು ಇಂಪಾಗಿ ಹಾಡುತ್ತಾರೆ. ಇವರ ಧ್ವನಿಸುರಳಿ ಸಹ ಬಿಡುಗಡೆಯಾಗಿದೆ.
ಒಬ್ಬ ವ್ಯಕ್ತಿಯ ಕೀರ್ತಿ ಎಷ್ಟೇ ಎತ್ತರಕ್ಕೆ ಬೆಳೆದರೂ ಅವನ ಜೀವನದಲ್ಲಿ ಕಷ್ಟ-ಸುಖ, ಸಿಹಿ-ಕಹಿ, ಸಂತೋಷ-ದುಃಖಗಳ ವಿವಿಧ ಮುಖಗಳು ತಪ್ಪಿದಲ್ಲ ಇವು ಒಂದೇ ನಾಣ್ಯದ ಎರಡು ಮುಖಗಳಿದ್ದಂತೆ. ಆದರೆ ವಿಶಾದನೀಯ ಸಂಗತಿಯೆಂದರೆ ಚಂದ್ರಸಿಂಗ್‌ರವರ ಜೀವನದುದ್ದಕ್ಕೂ, ಬಹಳಷ್ಟು ಕಹಿಯನ್ನುಂಡು  ಕಷ್ಟವನ್ನೆದುರಿಸುತ್ತಾ ಬಂದ ವ್ಯಕ್ತಿಯಾಗಿದ್ದರು. ಇವರಿಗೆ ಜೀವನದಲ್ಲಿ ತಿರುವುಸಿಕ್ಕಿ ಶಾಂತಿ ನೆಮ್ಮದಿ ಸಿಕ್ಕಿದ್ದು ಸಂಗೀತ ಸರಸ್ವತಿ ಮಾತೆಯ ಮಡಲಲ್ಲಿ ಮಾತ್ರ. ಸರಸ್ವತಿ ಕಟಾಕ್ಷ ಬೀರಿದರೂ ಲಕ್ಷ್ಮೀಕಟಾಕ್ಷ, ಬೀರಲಿಲ್ಲ. ಜೀವನದ ರಣರಂಗದಲ್ಲಿ ಅವಿರತವಾಗಿ ಹೋರಾಡಿ ಜಯವನ್ನು ಸಾಧಿಸಿದ ಧೀರರಾದರು.
ಎಪ್ಪತ್ತು ವರ್ಷಗಳ ತುಂಬು ಜೀವನವನ್ನು ಸಾಗಿಸಿದ ವಿದ್ವಾನ್‌ ಚಂದ್ರಸಿಂಗ್‌ರವರು ದಿನಾಂಕ ೧೩.೯.೧೯೮೮ರಂದು ಸಂಗೀತ ಸ್ವರ ಲೋಕದಲ್ಲಿ ಲೀನವಾಗಿ ಹೋದರು.
ಹೆಚ್‌.ಆರ್. ನಾಗರಾಜಶಾಸ್ತ್ರಿ
ಸಂಗೀತ ಕಲಾಕ್ಷೇತ್ರದಲ್ಲಿ ಉತ್ತಮಸೇವೆ ಸಲ್ಲಿಸಿ ನಾಡು, ಹೊರನಾಡುಗಳಲ್ಲಿ ಕರ್ನಾಟಕದ ಕಲಾಸಂಸ್ಕೃತಿಯ ಸವಿಯುಣಿಸಿದ್ದರೂ ಹೆಚ್ಚು ಪ್ರಚಾರಕ್ಕೆಬಾರದ ಹಲವು ಕಲಾವಿದರು ನಮ್ಮಲ್ಲುಂಟು. ಈ ಸಾಲಿನಲ್ಲೇ ಬರುವವರು ಹೆಚ್‌.ಆರ್. ನಾಗರಾಜಶಾಸ್ತ್ರಿಗಳು. ಕಲಾವಿದರನ್ನು ಕುರಿತಂತೆ ಮುದ್ರಿತವಾಗಿರುವ ಬಹುತೇಕ ಪುಸ್ತಕಗಳಲ್ಲಿ ಇವರ ಬಗೆಗೆ ಮಾಹಿತಿ ವಿವರವಾಗಿ ದೊರಕದಿರುವುದು ನಿಜಕ್ಕೂ ಖೇದದ ಸಂಗತಿ.
ನಾಗರಾಜಶಾಸ್ತ್ರಿಗಳು ವೈದಿಕ ಮನೆತನವೊಂದರಲ್ಲಿ ೧೯೧೮ರ ನವೆಂಬರ್ ೧೮ನೇ ತಾರೀಖಿನಹಂದು ಜನಿಸಿದರು. ಇವರ ಜನ್ಮಸ್ಥಳ ಹಾಸನ. ತಂದೆ ಹೆಸರಾಂತ ಹರಿಕಥಾ ವಿದ್ವಾಂಸರೂ. ಕಾವ್ಯವಾಚನ ಪರಿಣತರೂ ಆಗಿದ್ದ ಗಮಕಿ ರಾಮಕೃಷ್ಣಶಾಸ್ತ್ರಿಗಳು. ಅಂದಿನ ಮೆಟ್ಟಿಕ್ಯುಲೇಷನ್‌ ಪರೀಕ್ಷೆಯಲ್ಲಿ ತೇರ್ಗಡೆಯಾಗಿದ್ದ ರಾಮಕೃಷ್ಣಶಾಸ್ತ್ರಿಗಳು ಬಹುಮುಖ ಪ್ರತಿಭೆಯುಳ್ಳವರು. ಕನ್ನಡ, ಸಂಸ್ಕೃತ ಭಾಷೆಗಳಲ್ಲಿ ಇವರಿಗೆ ಪ್ರಭುತ್ವವಿದ್ದಿತು. ಕೀರ್ತನಕಾರರಾಗಿ ನಾಟಕಕಾರರಾಗಿ, ನಾಟಕಗಳಿಗೆ ಸಂಗೀತನಿರ್ದೇಶನ ಮಾಡಿದ್ದರು. ಮೈಸೂರು ವಾಸುದೇವಾಚಾರ್ಯರಂತಹ ಹಲವು ವಿದ್ವಾಂಸರಲ್ಲಿ ಶಾಸ್ತ್ರೀಯ ಸಂಗೀತಾಭ್ಯಾಸ ಮಾಡಿ ಮುತ್ತಯ್ಯ ಭಾಗವತರಮತೆ ಹರಿಕಥೆ ಮಾಡುವುದನ್ನು ರೂಢಿಸಿಕೊಂಡಿದ್ದರು. ಇಷ್ಟಲ್ಲದೆ ಗಮಕವಾಚನ ಮಾಡುತ್ತಾ ಗಮಕಿ ರಾಮಕೃಷ್ಣಶಾಸ್ತ್ರಿಗಳೆಂದೇ ಖ್ಯಾತರಾಗಿದ್ದರು. ಇಂತಹ ಪ್ರತಿಭಾವಂತರ ಪುತ್ರರಾಗಿ ಜನಿಸಿದ ನಾಗರಾಜ ಶಾಸ್ತ್ರಿಗಳೂ ಪ್ರತಿಭಾವಂತ ಕಲಾವಿದರೇ ಆದುದು ಸಹಜವೇ. ವಾಸ್ತವವಾಗಿ ಪ್ರತಿಭೆ ಎಂಬುದಕ್ಕೆ ಸ್ಪೂರ್ತಿ ಮತ್ತು ಸ್ವಂತಿಕೆಗಳು ಮೂಲ ಎಂದು ಹೇಳುವುದುಂಟು. ಅಂತಹ ತಮ್ಮ ಸ್ವಂತಿಕೆಯನ್ನು ಮೆರೆದು ಅತ್ಯುತ್ತಮ ಕಲಾವಿದರೆನಿಸಿದ್ದರು ನಾಗರಾಜಶಾಸ್ತ್ರಿಗಳು.
ಶಾಲಾದಿನಗಳಲ್ಲಿ ನಾಟಕಕಾರ್ಯಕ್ರಮಗಳಲ್ಲಿ ಭಾಗವಹಿಸಿ ತಮ್ಮ ಅಭಿನಯದಿಂದ ಅಧ್ಯಾಪಕರು ಹಾಗೂ ಗೆಳೆಯರ ಮೆಚ್ಚುಗೆಗೆ ಪಾತ್ರರಾಗಿದ್ದರು. ವಿದ್ವಾನ್‌ ಬಿ.ಎಸ್‌. ರಮಯ್ಯರ್ ಮತ್ತು ವಿದ್ವಾನ್‌ ಎನ್‌. ಚೆನ್ನಕೇಶವಯ್ಯನವರಲ್ಲಿ ಶಾಸ್ತ್ರೀಯ ಸಂಗೀತವನ್ನು ಅವರು ಅಭ್ಯಾಸಮಾಡಿದ್ದರು. ಪೂರ್ವಕರ್ಮವೋ, ದುರದೃಷ್ಟವೋ ಬಹುಕಾಲ ಇವರು ಗಾಯನದಲ್ಲಿ ತೊಡಗಲಾಗಲಿಲ್ಲ. ಶಾರೀರದ ತೊಂದರೆ ಮೊದಲಾಯಿತು. ಹೀಗಾಗಿ ಶಾಸ್ತ್ರಿಗಳು ವಾದ್ಯಸಂಗೀತಾಭ್ಯಾಸ ಆರಂಭಿಸಿದರು. ಈ ವೇಳೆಗಾಗಲೇ ಅವರಿಗೆ ಗಾಯನದ ಮೂಲಕ ರಾಗಗಳ ಪರಿಚಯ, ಗಮಕಾದಿಗಳ ಅಳವಡಿಕೆ, ಕೃತಿರಚನೆಗಳ ಬಗೆಗೆ ಅರಿವಿದ್ದುದರಿಂದ ವಾದ್ಯಸಂಗೀತ ಕಲಿಯುವುದು ಸುಲಭವಾಯಿತು. ಮೊದಲಿಗೆ ಅವರು ಚಾಮುಂಡೇಶ್ವರಿ ನಾಟಕ ಕಂಪನಿಯಲ್ಲಿದ್ದ ಶಿವಪ್ಪ ಎಂಬುವರಲ್ಲಿ ಹಾರ್ಮೋನಿಯಂ ಅಭ್ಯಾಸ ಮಾಡಿದರು. ಇದಕ್ಕೆ ಕಾರಣ, ತಮ್ಮ ತಂದೆಯವರು ನಡೆಸುತ್ತಿದ್ದ ಹರಿಕಥಾ ಕಾರ್ಯಕ್ರಮಕ್ಕೆ ಪಕ್ಕವಾದ್ಯ ನುಡಿಸುವುದಾಗಿದ್ದಿರಬಹುದು. ಅಂತೆಯೇ ಸಾಕಷ್ಟು ತರಬೇತಿಯಾದನಂತರ ತಂದೆಯವರ ಎಷ್ಟೋ ಹರಿಕಾ ಕಾರ್ಯಕ್ರಮಗಳಿಗೆ ವಾದ್ಯಸಹಕಾರ ನೀಡಿದರು.
ಮುಂದೆ ಸುಗಮಸಂಗೀತ, ಚಿತ್ರಸಂಗೀತ ಹಾಗೂ ಹಿಂದೂಸ್ತಾನೀ ಶಾಸ್ತ್ರೀಯ ಸಂಗೀತಗಳ ಪ್ರಾವೀಣ್ಯ ಪಡೆದಿದ್ದ ಶ್ರೀ.ಪಿ. ಕಾಳಿಂಗರಾಯರಿಂದ ಹಿಂದೂಸ್ತಾನಿ ಸಂಗೀತ ಕಲಿಯಲಾರಂಭಿಸಿದರು. ಅನಂತರ ಸ್ವಯಂ ಆಚಾರ್ಯರಾಗಿ ಹಿಂದೂಸ್ತಾನೀ ವಾದ್ಯವಾದ ದಿಲ್‌ರುಬಾವನ್ನು ನುಡಿಸಲು ಅಭ್ಯಸಿಸಿ ಈ ವಾದ್ಯದೊಂದಿಗೇ ವಿಶೇಷವಾಗಿ ಗುರುತಿಸಲ್ಪಟ್ಟರು. ಇವರ ಹೆಸರಿನೊಂದಿಗೇ ದಿಲ್‌ರುಬಾ ವಾದ್ಯ ಸೇರಿಕೊಂಡು “ದಿಲ್‌ರುಬಾ ನಾಗರಾಜಶಾಸ್ತ್ರಿಗಳು” ಎಂದೇ ಕರೆಯಲ್ಪಟ್ಟರು.
ಕರ್ನಾಟಕ ಸಂಗೀತ ಪದ್ಧತಿಯೇ ಹೆಚ್ಚು ಪ್ರಚಲಿತವಿದ್ದ ಕಾಲದಲ್ಲಿ ಹಿಂದೂಸ್ತಾನೀ ಸಂಗೀತ ಪದ್ಧತಿಯ ದಿಲ್‌ರುಬಾ ವಾದ್ಯದಲ್ಲಿ ತನಿ ಕಚೇರಿಗಳನ್ನು ಮಾಡಿರುವುದುಂಟು. ಅಂತೆಯೇ ೧೯೪೫ರಲ್ಲಿ ಇವರು ಮದರಾಸು ಆಕಾಶವಾಣಿ ಕೇಂದ್ರದಿಂದ ಅವರ ಕಚೇರಿ ಪ್ರಸಾರವಾಯಿತು. ಮೈಸೂರು, ಹಾಸನ, ಧಾರವಾಡ ಮುಂತಾಗಿ ಸ್ವದೇಶದಲ್ಲೂ ಪೂರ್ವ ಮತ್ತು ಪಶ್ಚಿಮ ಜರ್ಮನಿಯಂತಹ ವಿದೇಶಗಳಲ್ಲೂ ಅವರು ಕಾರ್ಯಕ್ರಮ ನೀಡಿದರು. ಅಲ್ಲದೆ ಹಿಂದೂಸ್ತಾನೀ ಸಂಗೀತ ಕ್ಷೇತ್ರದ ದಿಗ್ಗಜರದ ಪಂಡಿತ್‌ ಭೀಮ್‌ಸೇನ್‌ ಜೋಷಿ, ಡಾ. ಗಂಗೂಬಾಯಿ ಹಾನಗಲ್, ಪಂಡಿತ್‌ ಬಸವರಾಜ ರಾಜಗುರು, ಪಂಡಿತ್‌ ಅರ್ಜುನ್‌ ಸಾ ನಾಕೋಡ್‌, ಹೀರಾಬಾಯಿ, ಬರೋಡೇಕರ್, ಬೇಗಂ ಅಕ್ತರ್, ಸರಸ್ವತೀ ಬಾಯಿ ರಾಣೆ ಮೊದಲಾದವರಿಗೂ ಸಾಥಿ ನೀಡಿದ ಹೆಗ್ಗಳಿಕೆ. ಅವರ ಪ್ರತಿಭೆಯನ್ನು ಗುರುತಿಸಿದ ಕರ್ನಾಟಕ ಸರ್ಕಾರವು ಅವರಿಗೆ ಮಾಸಾಶನವನ್ನು ಕೊಟ್ಟು ಗೌರವಿಸಿತು.
ಶಾಸ್ತ್ರಿಗಳ ಸಂಗೀತ ವಿದ್ವತ್ತನ್ನೂ ವಾದ್ಯ ನುಡಿಸುವ ಶೈಲಿಯನ್ನೂ ಮೆಚ್ಚಿದ ಎಷ್ಟೋ ಮಂದಿ ಕರ್ನಾಟಕ ಸಂಗೀತಜ್ಞರೂ ಉಂಟು. ಅಂತಹವರಲ್ಲಿ ವೀಣಾ ವಿದ್ವಾನ್‌ ಎಂ.ಜೆ. ಶ್ರೀನಿವಾಸ ಅಯ್ಯಂಗಾರ್ಯರೂ ಒಬ್ಬರು. ಎಂ.ಜೆ.ಎಸ್‌. ಅವರು  ಒಮ್ಮೆ ತಮ್ಮ ಶಿಷ್ಯರೊಂದಿಗಿರುವಾಗ ದೂರದಲ್ಲಿ ಕುಳಿತಿದ್ದ ನಾಗರಾಜಶಾಸ್ತ್ರಿಗಳನ್ನು ತೋರಿಸಿ, ‘ಅವರ್ಯಾರು ನಿಮಗೆ ಗೊತ್ತೇ?’ ಎಂದು ಶಿಷ್ಯರನ್ನು ಕೇಳಿದರಂತೆ. ಉತ್ತರಿಸಲಾಗದಿದ್ದ ವಿದ್ಯಾರ್ಥಿಗಳಿಗೆ “ಇವರೊಬ್ಬ ಅಪೂರ್ವ ಕಲಾವಿದರು. ದಿಲ್‌ರುಬಾ ತುಂಬ ಚೆನ್ನಗಿ ನುಡಿಸುತ್ತಾರೆ.” ಎಂದು ಹೇಳಿದರಂತೆ.
ಸಾಧಾರಣ ಮೈಕಟ್ಟಿನ, ಆರೋಗ್ಯವಂತ ನಾಗರಾಜ ಶಾಸ್ತ್ರಿಗಳು ಸ್ವಭಾವತಃ ಸೌಜನ್ಯಶೀಲರು ಹಾಗೂ ಸ್ನೇಹಪರರು. ಎಲ್ಲರೊಂದಿಗೂ ಮೈತ್ರಿಯಿಂದಿದ್ದವರು. ತಮ್ಮ ಜೊತೆಯಲ್ಲಿದ್ದ ಬೇರೆ ಯಾರಲ್ಲೇ ಆಗಲಿ ಮನಸ್ತಾಪವೇನಾದರೂ ಏರ್ಪಟ್ಟರೆ ಪರಸ್ಪರ ರಾಜಿಮಾಡಿಸಿ ಸ್ನೇಹ ಎಂದಿನಂತೆಯೇ ಉಳಿಯುವಂತೆ ಮಾಡುತ್ತಿದ್ದರು.
ನಾಗರಾಜಶಾಸ್ತ್ರಿಗಳು ಮೈಸೂರು, ಬೆಂಗಳೂರು ಆಕಾಶವಾಣಿ ನಿಲಯಗಳಲ್ಲಿ ಸೇವೆ ಸಲ್ಲಿಸಿದ್ದಾರೆ. ಅಂದು ಮೈಸೂರು ಆಕಾಶವಾಣಿ ವಾದ್ಯಗೋಷ್ಠಿಯು ಅತ್ಯಂತ ಉನ್ನತ ಮಟ್ಟದ್ದು ಎಂಬ ಪ್ರಶಂಸೆಗೆ ಪತ್ರವಾಗಿದ್ದಿತು. ಈ ಗೋಷ್ಠಿಯಲ್ಲಿದ್ದ ಕಲಾವಿದರಲ್ಲಿಕ ನಾಗರಾಜಶಾಸ್ತ್ರಿಗಳೂ ಒಬ್ಬರಾಗಿದ್ದರು. ಇದೇ ನಿಲಯದಿಂದ ಪ್ರಸಾರಗೊಳ್ಳುತ್ತಿದ್ದ ನಾಟಕಗಳಲ್ಲೂ ಅವರು ತಮ್ಮನ್ನು ತೊಡಗಿಸಿಕೊಳ್ಳುತ್ತಿದ್ದರು. ಪ್ರಸಾರಗೊಳ್ಳಲಿದ್ದ ನಾಟಕಗಳಲ್ಲಿ ಸಮಯೋಚಿತವಾಗಿ ಹಿನ್ನೆಲೆಯ ವಿಶಿಷ್ಟ effect ಗಳನ್ನು ತರುವಲ್ಲಿ ಶಾಸ್ತ್ರಿಗಳು ಬಹಳ ಚತುರರಿದ್ದರು. ಇವರೊಂದಿಗೆ ಗೋಟುವಾದ್ಯ ವಾದಕ ಎಂ.ವಿ.ವರಾಹಸ್ವಾಮಿಯವರೂ ಸೇರಿ ಇಂತಹ effect ಗಳನ್ನು ಪರಿಣಾಮಕಾರಿಯಾಗಿ ಮೂಡಿಸುತ್ತಿದ್ದುದು ಇವರ ಸೃಜನಾತ್ಮಕತೆಗೆ ಒಂದು ನಿದರ್ಶನ.
ಒಮ್ಮೆ ಇಂತಹ ರೇಡಿಯೋ ನಾಟಕವೊಂದರಲ್ಲಿ, ಮದುವೆಯಾಗಲಿರುವ ಯುವ ಪ್ರೇಮಿಗಳಿಬ್ಬರು ತೋಟದಲ್ಲಿ ಕಟ್ಟಿದ್ದ ಉಯ್ಯಾಲೆಯಾಡುವ ಪ್ರಸಂಗ. ಉಯ್ಯಾಲೆ ಅತ್ತಿಂದಿತ್ತ ತೂಗಾಡುವ ಶಬ್ದ ಮೂಡಿಸಲು ನಿಜವಾದ ದೊಡ್ಡದೊಡ್ಡ ಕೊಂಬೆಗಳನ್ನೇ ಕಡಿದು ತಂದು ಮೂನಾಲ್ಕು ಮಂದಿ ಸೇರಿ ಅವುಗಳನ್ನು ಅತ್ತಿಂದಿತ್ತ ಉಯ್ಯಾಲೆ ತೂಗಿದಂತೆ ಜೋರಾಗಿ ಆಡಿಸುತ್ತ ದಿಟವಾದ ಉಯ್ಯಲೆಯೇ ಆಡುತ್ತಿದೆ ಎಂಬ ಭಾವನೆಯನ್ನು ತಂದಿದ್ದರಂತೆ. ಈ ನಾಟಕವನ್ನು ಕೇಳಿದ ಅನೇಕ ಶ್ರೋತೃಗಳು ಇಂತಹ ಶಬ್ದವನ್ನು ಪ್ರಸಾರದಲ್ಲಿ ಹೇಗೆ ಉತ್ಪತ್ತಿಸಿದಿರಿ ಎಂದು ಚಕಿತರಾಗಿದ್ದರಂತೆ! ಇಂತಹ ಎಷ್ಟೋ ಸಂದರ್ಭಗಳಲ್ಲಿ ಶಾಸ್ತ್ರಿಗಳು ಸಕ್ರಿಯವಾಗಿ ಪಾಲ್ಗೊಂಡು ಸೃಜನಾತ್ಮಕತೆ ಮೆರೆದಿದ್ದರೆಂಬುದು ಗಮನಾರ್ಹ.
ನಾಗರಾಜಶಾಸ್ತ್ರಿಗಳು ಮೈಸೂರಿನ ಶ್ರೀರಾಮಕೃಷ್ಣಾಶ್ರಮದ ಕೆಲವು ಯತಿಗಳಿಗೆ ಸಂಗೀತಪಾಠ ಹೇಳುತ್ತಿದ್ದರು. ೧೯೫೬ರಿಂದ ೧೯೭೯ರವರೆಗೆ ಬೆಂಗಳೂರು ಆಕಾಶವಾಣಿಯಲ್ಲಿ ಸೇವೆ ಸಲ್ಲಿಸಿ ನಿವೃತ್ತರಾದ ನಂತರ ಮೈಸೂರಿನ ಶ್ರೀಗಣಪತಿ ಸಚ್ಚಿದಾನಂದ ಆಶ್ರಮದಲ್ಲಿದ್ದರು.
ಶಾಸ್ತ್ರಿಗಳ ಮನೆತನವೇ ಕಲಾವಿದರ ಮನೆತನವಾಗಿದ್ದು ಇವರ ಸಹೋದರ ಎಚ್‌.ಆರ್. ಸೀತಾರಾಮಶಾಸ್ತ್ರಿಗಳು ಶಾಸ್ತ್ರೀಯ ಸಂಗೀತ ಮತ್ತು ಸುಗಮ ಸಂಗೀತಗಳೆರಡರಲ್ಲೂ ಮುಂಚೂಣಿಯಲ್ಲಿದ್ದರು. ಸಹೋದರಿ ಗಾಯಿತ್ರಿಸುಬ್ಬರಾವ್‌ ಆಕಾಶವಾಣಿ ಕಲಾವಿದೆಯಾಗಿದ್ದಾರೆ.
 
ನಾಗರಾಜಶಾಸ್ತ್ರಿಗಳನ್ನು ಕುರಿತ ಈ ಲೇಖನ ಸಿದ್ಧಪಡಿಸುವಲ್ಲಿ ಮಾಹಿತಿ ನೀಡಿ ಸಹಾಯಮಾಡಿದ ಮೈಸೂರು ಆಕಾಶವಾಣಿ ನಿಲಯದ ನಿರ್ದೇಶಕಿಯರಾಗಿದ್ದ ಶ್ರೀಮತಿ ಪುಟ್ಟತಾಯಮ್ಮನವರು, ಗಮಕಿ ಕೃ.ರಾಮಚಂದ್ರ ಅವರು, ಬೆಂಗಳೂರು  ಆಕಾಶವಾಣಿ ನಿಲಯ ಕಲಾವಿದರಾದ ವಿಶ್ವನಾಥ ನಾಕೋಡ್‌ರವರು ಮುಂತಾದವರಿಗೆ ಕೃತಜ್ಞತೆಗಳನ್ನು ಸಲ್ಲಿಸಲಿಚ್ಛಿಸುತ್ತೇನೆ.
ಆರ್.ಕೆ. ಶ್ರೀಕಂಠನ್‌
ಸುಪ್ರಭಾತದಲ್ಲಿ ಅರಳಿದ ಹೂಗಳ ಮೇಲೆ ಕುಳಿತ ಇಬ್ಬನಿಯ ಬಿಂದುಗಳಂತೆ ಉಚ್ಚರಿಸಲ್ಪಡುವ ಪದಪುಂಜಗಳು; ಪ್ರಣವನಾದವನ್ನೇ ಸದಾ ಮೀಟುವ ತುಂಬುಕಂಠದ ಶ್ರೀಮಂತಿಕೆ; ಹೊಳೆವ ನಕ್ಷತ್ರ ರಾಶಿಯಂತೆ ಸ್ಪರ್ಧೆಯಲ್ಲಿ ಮಿಂಚುವ ಅನರ್ಘ್ಯ ಕೃತಿರತ್ನಗಳ ಬತ್ತದ ಭಂಡಾರ; ಕಾಲಪ್ರಮಾಣದಲ್ಲಿ, ದೇವಾಲಯದಲ್ಲಿ ಮೊಳಗುವ ಘಂಟಾರವದ ನಿಯತತೆ, ಖಾಚಿತ್ಯ; ನಿರೂಪಣೆಯಲ್ಲಿ ನ್ಯೂನಾತಿರೇಕಗಳಿಂದ ದೂರವಾದ ಪ್ರಮಾಣ ಬದ್ಧತೆ, ಔಚಿತ್ಯ; ಯುವಕರನ್ನೂ ನಾಚಿಸುವ ಹುರುಪು, ಸಡಗರ……
ಹೀಗೆ ಹೇಳುತ್ತಲೇ ಹೋಗಬಹುದು. ಇದು ಎಂಬತ್ನಾಲ್ಕರ ಹರೆಯದ ರುದ್ರಪಟ್ನಂ ಕೃಷ್ಣಶಾಸ್ತ್ರಿ ಶ್ರೀಕಂಠನ್‌ರ ಗಾಯನ ವೈಖರಿ. ಶ್ರುತಿ ಶುದ್ಧ, ಲಯಶುದ್ಧ, ರಾಗಶುದ್ದ, ಸಾಹಿತ್ಯ ಶುದ್ಧ, ಭಾವಶುದ್ಧ-ಹೀಗೆ ಅವರ ಸಂಗೀತ, ‘ಪಂಚಶುದ್ಧಿ’ಗೆ ಪ್ರಸಿದ್ಧ.
ಹಿನ್ನೆಲೆ: ೧೯೨೦ ರ ಜನವರಿಯಲ್ಲಿ ೧೪ನೇ ತಾರೀಖಿನಂದು ಜನನ. ಜೀವ ಮಾನದುದ್ದಕ್ಕೂ (ಅಂದು ಸಂಕ್ರಾಂತಿ ಹಬ್ಬದ ದಿನ) ‘ಗೀತ ಸಂಕ್ರಾಂತಿ’. ಮಾತಾಮಹರಾದ ಬೆಟ್ಟದಪುರ ನಾರಾಯಣಸ್ವಾಮಿಯವರು ವೈಣಿಕರು ಹಾಗೂ ಗಾಯಕರು. ಸದಾಶಿವರಾಇಯರ ಸಮಕಾಲೀನರಾದ ಮೂಗೂರು ಸುಬ್ಬಣ್ಣನವರು ಇವರ ಗುರುಗಳು ಮತ್ತು ವೀಣಾ ಪದ್ಮನಾಭಯ್ಯನವರಿಗೂ ನಾರಾಯಣಸ್ವಾಮಿಯವರಿಗೂ ಪರಮ ಸ್ನೇಹ. ತಾಯಿ ಸಣ್ಣಕ್ಕನವರೂ ಸೊಗಸಾಗಿ ಹಾಡುತ್ತಿದ್ದರು. ತಂದೆ, ರುದ್ರಪಟ್ನಂ ಕೃಷ್ಣಶಾಸ್ತ್ರಿಗಳಂತೂ ಪ್ರಬುದ್ಧ ಕಲಾವಿದರಷ್ಟೇ ಅಲ್ಲದೆ ಹರಿಕಥಾ ವಿದ್ವಾಂಸರೂ ಆಗಿದ್ದು, ಸಂಸ್ಕೃತ, ಕನ್ನಡ ಭಾಷೆಗಳಲ್ಲಿಕ ಅಸಾಧಾರಣ ಪಾಂಡಿತ್ಯ ಉಳ್ಳವರಾಗಿದ್ದರು. ಪಂಡಿತರಾಜ ಎಂಬ ಬಿರುದಾಂಕಿತರಾಗಿದ್ದರು. ಉತ್ತಮ ಪ್ರವಚನಕಾರರು. ಸಂಗೀತದಲ್ಲಿ ಎ.ಕೆ. ಸುಬ್ಬರಾವ್‌ ಮುಂತಾದವರು ಶಿಷ್ಯರು. ಶ್ರೀಕಂಠನ್‌ ಸೋದರರಾದ ವೆಂಕಟರಾಮಶಾಸ್ತ್ರಿ, ನಾರಾಯಣಸ್ವಾಮಿ ಮತ್ತು ರಾಮನಾಥನ್‌ ಎಲ್ಲರೂ ಸಂಗೀತ ಸಾಧಕರೇ. ಬಾಲ್ಯದಲ್ಲೆ,-ಐದಾರು ವರ್ಷ- ಮೈಸೂರಿಗೆ ಸ್ಥಳಾಂತರಗೊಂಡ ಕುಟುಂಬದಲ್ಲಿ ಪ್ರತಿ ಶುಕ್ರವಾರ, ಶನಿವಾರಗಳಲ್ಲಿ ಭಜನೆ, ಸೋದರರ ಸಂಗೀತ ಸೇವೆ. ಏಳೆಂಟನೆ ವಯಸ್ಸಿನಲ್ಲಿ ಆರಂಭದ ಶಿಕ್ಷಣವನ್ನು ತಂದೆಯವರಿಂದಲೂ ಹಿರಿಯಣ್ಣ ಹಾಗೂ ಖ್ಯಾತನಾಮರಾದ ಪಿಟೀಲು ವಿದ್ವಾನ್‌ ಆರ್.ಕೆ. ವೆಂಕಟರಾಮಾಶಾಸ್ತ್ರಿಗಳಿಂದಲೂ ಪಡೆದುಕೊಂಡ ಮೇಲೆ ಮುಂದೆಲ್ಲ ನಿರಂತರ ಸಾಧನೆ, ಪ್ರಖ್ಯಾತ ವಿದ್ವಾಂಸರ ಸಂಪರ್ಕ-ಸಹಯೋಗ, ಅಮೂಲ್ಯ ಕೃತಿಗಳ ಪಾಠಾಂತರದ ಸಂಗ್ರಹ, ಸತತ ಚಿಂತನೆ, ಅವಿರತ ಆತ್ಮ ವಿಮರ್ಶೆ, ಪದೇ ಪದೇ ಪರಿಷ್ಕರಣ, ಸ್ವತಂತ್ರ ಶೈಲಿಯ ನಿರ್ಮಾಣ. ಈ ರೀತಿ ಸಾಗಿದ ಪಯಣ. ಜೊತೆ ಜೊತೆಗೆ ಮುಂದುವರೆದ ಸಾಮಾನ್ಯ ವಿದ್ಯಾಭ್ಯಾಸ. ಸ್ವಿದ್ಯಾ ಪಾಠಶಾಲೆ, ಬನುಮಯ್ಯ ಪ್ರೌಢಶಾಲೆಗಳ ನಂತರ ಇಂಟರ್ ಮೀಡಿಯೇಟ್‌ ಕಾಲೇಜ್‌ ಮತ್ತು ತುದಿಯಲ್ಲಿ ಮಹಾರಾಜ ಕಾಲೇಜಿನಿಂದ ಬಿ.ಎ. ಪದವಿ ಗಳಿಕೆ.
ಹದಿಮೂರು, ಹದಿನಾಲ್ಕರ ಸುಮಾರಿನಲ್ಲಿ ಕಚೇರಿ ನೀಡಲು ಆರಂಭ. ಉಪಾಕರ್ಮದ ಸಮಾರಂಭವೊಂದರಲ್ಲಿ ಹಾಡಿದಾಗ ಮದ್ರಾಸ್‌ ಕಡೆಯಿಂದ ಬಂದ ಕಲಾರಸಿಕರಿಂದ “ಮಧುರೈ ಪುಷ್ಪವನಂ ಸಂಗೀತ ಕೇಳಿದ ಅನುಭವವಾಯಿತು” ಎಂಬ ಉದ್ಗಾರ.
ಬಿಡಾರಂ ಕೃಷ್ಣಪ್ಪ ರಾಮ ಮಂದಿರದ ರಾಮೋತ್ಸವ ಕಚೇರಿಗಳ ರಸದೌತಣ, ಆದರೆ ಎಲ್ಲಕ್ಕೂ ಟಿಕೆಟ್‌. ಬಾಲಕನಿಗೆ ಹಣ ಎಲ್ಲಿಂದ? ಕೇಳಲೇ ಬೇಕೆಂಬ ಅದಮ್ಯ ಆಕಾಂಕ್ಷೆಯಿಂದ ದೇವಸ್ಥಾನದ ಅರ್ಚಕರ ಕೃಪೆ ಸಂಪಾದಿಸಿ ಸಂಜೆ ೬ ಗಂಟೆಗೆ ಆರಂಭವಾಗುವ ಕಚೇರಿಗೆ ಮಧ್ಯಾಹ್ನ ೩ ಗಂಟೆಯಿಂದಲೇ ಗರ್ಭಗುಡಿಯಲ್ಲಿ ಅಜ್ಞಾತವಾಸ. ನಂತರ ಮೆಲ್ಲನೆ ಮುಂದಿನ ಸಾಲಿನ ಶ್ರೋತೃಗಳೊಡನೆ ಸೇರಿಕೊಳ್ಳುತ್ತಿದ್ದುದು ಆರ್.ಕೆ.ಎಸ್‌. ಮನಸ್ಸಿನಲ್ಲಿ ಅಚ್ಚೊತ್ತಿರುವ ನೆನಪು. ಅಲ್ಲಿ ಕೇಳಿದ ಪಲ್ಲಡಂ ಸಂಜೀವರಾವ್‌, ಪಾಲ್ಘಾಟ್‌ ರಾಮ ಭಾಗವತರ್, ಚಂಬೈ, ಅರಿಯಾಕುಡಿ, ವಿಶ್ವನಾಥಯ್ಯರ್, ಮುಸಿರಿ, ಚಿಕ್ಕರಾಮರಾಯರು, ಬಿಡಾರಂ (ಗಾಯನ), ಕಾರೈಕುಡಿ ಸಹೋದರರು (ವೀಣೆ), ಪರೂರು ಸುಂದರಂ ಅಯ್ಯರ್, ಪಾಪಾ ವೆಂಕಟರಾಮಯ್ಯ, ಕುಂಭಕೋಣಂ ರಾಜಮಾಣಿಕ್ಯ ಪಿಳ್ಳೈ, (ವೈಲಿನ್‌), ತಿರುಪ್ಪಾಂಬರಂ ಸ್ವಾಮಿನಾಥ ಪಿಳ್ಳೈ, ಸಿ.ಎಸ್‌. ಮುರುಗ ಭೂಪತಿ, ಪಾಲ್ಘಾಟ್‌ ಮಣಿ ಅಯ್ಯರ್ (ಮೃದಂಗ),. ಕೋದಂಡರಾಮ ಅಯ್ಯರ್ (ಘಟಂ), ಅಂಗಪ್ಪ ಪಿಳ್ಳೈ, ವೀರಾಸಾಮಿ ಪಿಳ್ಳೈ, ಸುಬ್ರಹ್ಮಣ್ಯ ಪಿಳ್ಳೈ ಸಹೋದರರು, ರಾಜರತ್ನಂ ಪಿಳ್ಳೈ (ನಾಗಸ್ವರ), ಮೀನಾಕ್ಷಿ ಸುಂದರಂ ಪಿಳ್ಳೈ (ಡೋಲು), ಸರಸ್ವತಿ ಬಾಯಿ, ಕನಕಾಂಬುಜಂ, ಯದುಗಿರಿ ಕುಮರಿ (ಹರಿಕಥೆ), ಬಾಲ ಸರಸ್ವತಿ (ನೃತ್ಯ), ಅವರ ತಾಯಿ ಜಯಮ್ಮನವರು (ಹಾಡುಗಾರಿಕೆ). ಈ ಎಲ್ಲ ಕಲಾವಿದರ ಕಲಾವಂತಿಕೆಯ ಗಾಢ ಪರಿಣಾಮ ಎಳೆಯ ಶ್ರೀಕಂಠನ್‌ರ ಮೇಲೆ. ಇದರ ಜೊತೆಯಲ್ಲಿ ಮನೆಗೆ ಬರುತ್ತಿದ್ದ ವಸುದೇವಾಚಾರ್ಯರು, ರಾಳ್ಲಪಲ್ಲಿ ಅನಂತ ಕೃಷ್ಣಶರ್ಮಾ, ಟೈಗರ್ ವರದಾಚಾರ್ಯರು, ಗಮಕಿ ರಾಮಕೃಷ್ಣಶಾಸ್ತ್ರಿಗಳಂಥ ವಿದ್ವಾಂಸರ ಸಂಪರ್ಕದಿಂದ ಕುದುರಿದ ಶಾಸ್ತ್ರ ಜಿಜ್ಞಾಸೆ. ಆರ್.ಕೆ.ಎಸ್‌. ಶ್ರೀಕಂಠನಾಗಲು ಇದಕ್ಕಿಂತ ಬೇಕೇನು?.
ವೆಂಕಟರಾಮ ಶಾಸ್ತ್ರಿಗಳು ಚೌಡಯ್ಯನವರ ಸಹಾಯದಿಂದ ಮದ್ರಾಸಿಗೆ ಹೋಗಿ ಅಲ್ಲೇ ನೆಲೆಸಿದ ಬಳಿಕ ಸಹೋದರನಿಗೆ ಮದ್ರಾಸ್‌ ಕಾರ್ಪೊರೇಷನ್‌ ರೇಡಿಯೋದಲ್ಲಿ ಮಾಸ್ಟರ್ ಶ್ರೀ ಕಂಠನ್‌ ಎಂದು ಮೊದಲ ಕಾಂಟ್ರಾಕ್ಟ್ ಲಭ್ಯ.
ಮೈಸೂರು ಸಂಸ್ಥಾನ ರೇಡಿಯೋ ಕೇಂದ್ರದಲ್ಲಿ ಸಂಗೀತ ಮೇಷ್ಟರೆಂದು ಗುರುವಾಗಿಯೇ ಪ್ರವೇಶ. ಉದ್ಯೋಗಸ್ಥರಾಗಿ ಮುಂದೆ ಅದು All India Radioಗೆ ಸೇರಿದ ಬಳಿಕ ಬೆಂಗಳೂರು ಆಕಾಶವಾಣಿ ನಿಲಯಕ್ಕೆ ಸ್ಥಳಾಂತರಗೊಂಡು ಶ್ರೀಕಂಠನ್‌ ೧೯೫೪ರಲ್ಲಿ ಬೆಂಗಳೂರಿಗೆ ಬಂದು ನೆಲೆಸಿದ್ದು ಈ ಪಟ್ಟಣಿಗರ ಭಾಗ್ಯ . ಅವರ ಜ್ಞಾನ ವೃದ್ಧಿಗೆ, ಯಶಸ್ಸಿಗೆ, ಅನುಭವಕ್ಕೆಕ ಆಕಾಶವಾಣಿ ಬಹುಮಟ್ಟಿಗೆ ಕಾರಣ.
ಮುನ್ನಲೆ: ಬಾನುಲಿಯಲ್ಲಿ ಆಗ ಪ್ರಸಾರಗೊಂಡ-ಅವರು ಹಾಡಿದ, ನಿರ್ದೇಶಿಸಿದ, ನಿರ್ಮಿಸಿದ-ಕಾರ್ಯಕ್ರಮಗಳು ಅಗಣಿತ. ಅನೇಕ ಪರಿಚಿತ-ಅಪರಿಚಿತ ಕೃತಿ, ರಾಗ, ತಾಳಗಳನ್ನು ಕುರಿತು ರೂಪಕಗಳಷ್ಟೇ ಅಲ್ಲದೆ ಸ್ವತಃ ರಾಗ ಸಂಯೋಜನೆ ಮಾಡಿದ ಹಾಡುಗಳೆಷ್ಟೋ? ಶಿವಶರಣರ ವಚನಗಳಿಗೂ ಹರಿದಾಸರ ಪದಗಳಿಗೂ ನಾರಾಯಣತೀರ್ಥರ ‘ಕೃಷ್ಣಲೀಲಾತರಂಗಣಿ’ಯ ರುಕ್ಮಣೀಕಲ್ಯಾಣಕ್ಕೆ ಸಂಬಂಧಿಸಿದ ತರಂಗಗಳಿಗೂ ಮಾತ್ರವಲ್ಲದೆ ಕುವೆಂಪು, ಬೇಂದ್ರೆ, ಡಿ.ವಿ. ಗುಂಡಪ್ಪ, ಮಾಸ್ತಿ, ಪು.ತಿ.ನ., ಎಸ್‌.ವಿ.ಪರಮೇಶ್ವರ ಭಟ್ಟರಂತಹ ಸಮಕಾಲೀನ ಕವಿದಿಗ್ಗಜಗಳ ಕವಿತೆಗಳಿಗೂ ಶ್ರೀಕಂಠನ್‌ ರಾಗ ತಾಳಗಳ ಜರತಾರಿ ಶಾಲು ಹೊದಿಸಿ ಮೆರೆಸಿದ್ದಾರೆ. ಅವರ ಜ್ಞಾನದಾಹವನ್ನು ತಣಿಸುವ, ಸಾಮರ್ಥ್ಯಕ್ಕೆ ಸವಾಲೆನಿಸುವ ಇಂತಹ ಸಂದರ್ಭಗಳಿಂದ ವಿಸ್ತೃತಗೊಂಡ ಅಧ್ಯಯನಶೀಲತೆ ಹಾಗೂ ಅನುಭವದ ಫಲವೆಂಬಂತೆ ಅವರ ಉಪನ್ಯಾಸಗಳೂ, ಪ್ರಾತ್ಯಕ್ಷಿಕೆಗಳೂ, ಶಿಕ್ಷಣಶಿಬಿರಗಳೂ ಎಂದು ಯಾರನ್ನೂ ನಿರಾಸೆಗೊಳಿಸಿಲ್ಲ. ಜೊತೆಗೆ, ಆ ಕಾಲದ ಪದವೀಧರರಾದ್ದರಿಂದ ಅವರದು ನಿರ್ದುಷ್ಟ ಕನ್ನಡ ಹಾಗೂ ಇಂಗ್ಲಿಷ್‌. ಒಳಗಿನ ವಿದ್ಯೆಗೆ ಸೂಕ್ತ ಅಭಿವ್ಯಕ್ತಿ ನೀಡಲು ಇದಕ್ಕಿಂತ ಬೇಕೇನು? ಭಾರತೀಯ ಸಂಗೀತ, ಕಲೆ, ಸಂಸ್ಕೃತಿಯ ಎಲ್ಲ ಆಯಾಮಗಳೂ ಅವರಿಗೆ ಆಡುಂಬೊಲ. ಅಸ್ಖಲಿತವಾಗಿ, ಅಧಿಕಾರಯುತವಗಿ ನುಡಿಯಬಲ್ಲ ವಾಗ್ಮಿತೆ ಒಂದು ವಿಶೇಷ ಶಕ್ತಿ.
ಆಸೇತು ಹಿಮಾಚಲಪರ್ಯಂತ ಇರುವ ಕರ್ನಾಟಕ ಶಾಸ್ತ್ರೀಯ ಸಂಗೀತ ಪ್ರಿಯರಿಗೆಲ್ಲ ಪ್ರಿಯವಾದ ಹೆಸರು ಆರ್.ಕೆ.ಎಸ್‌. ಆರು ದಶಕಗಳನ್ನೂ ಮೀರಿ ಮುಂದುವರಿದಕ ಕಲಾಜೀವನದ ಅರ್ಥಪೂರ್ಣ ಅವಧಿ. ಮಿದಾಸ ಸ್ಪರ್ಶ, ಮುಟ್ಟಿದ್ದೆಲ್ಲ ಚಿನ್ನ. ರಾಜ್ಯ, ಹೊರರಾಜ್ಯಗಳ ಎಲ್ಲ ಎಲ್ಲೆಗಳನ್ನೂ ದಾಟಿ ಕಡಲಾಚೆಯ ಕಲಾರಸಿಕರನ್ನೂ ತನ್ನ ಸದೃಢ, ಆದರೂ ಮಧುರ ಮೋಹಕ ಕಂಠದಿಂದ ಸೆಳೆದು ಕೊಂಡಿರುವಕ ಶ್ರೀಕಂಠನ್‌ರ ವರ್ಣರಂಜಿತ ಯಶೋಗಾಥೆ ಎಂಥವರನ್ನೂ ಬೆರಗುಗೊಳಿಸುವಂಥದ್ದು. ಅಮೆರಿಕೆಯ ಪಿಟ್ಸ್ ಬರ್ಗ್‌‌ನ ವೆಂಕಟೇಶ್ವರ ದೇವಸ್ಥಾನದ ಆಹ್ವಾನದ ಮೇರೆಗೆ ೧೯೧೫ ಮತ್ತು ೮೬೭ರಲ್ಲಿ ವಿದೇಶ ಪ್ರವಾಸ ಮಾಡಿದ ಈ ಗಾಯಕ-ಬೋಧಕ ಶಿಖಾಮಣಿ ಆ ನಾಡಿನ ಉದ್ದಗಲಕ್ಕೂ ಕಚೇರಿಗಳನ್ನು ನೀಡಿದುದೇ ಅಲ್ಲದೆ ಕೆನಡದ ಟೊರೆಂಟೋದಲ್ಲಿನ ಯಾರ್ಕ್ ವಿಶ್ವವಿದ್ಯಾಲಯದಲ್ಲಿ ಆರು ತಿಂಗಳು ಸಂದರ್ಶಕ ಶಿಕ್ಷಕರಾಗಿದ್ದು ನಮ್ಮ ಸಂಗೀತದ ಹಿರಿಮೆಯನ್ನು ಸ್ಥಾಪಿಸಿ ಬಂದಿದ್ದಾರೆ. ಅಲ್ಲಿಂದೀಚೆಗೆ ಹಲವಾರು ಬಾರಿ ವಿದೇಶಗಳಲ್ಲಿ ಸಂಗೀತ ಪ್ರವಾಸ ಕೈಗೊಂಡಿದ್ದು ಕಳೆದ ೨೦೦೩ರ ಜೂನ್‌ನಲ್ಲಿ ೧೭ ಕಚೇರಿಗಳ ಮಹಾ ಸರಣಿಯಿಂದ ಅಮೆರಿಕೆಯ ಸಂಗೀತ ಸಹೃದಯಿಗಳ ಮನಸೂರೆಗೊಂಡಿದ್ದಾರೆ.
ಇಂಥ ಯಶಸ್ಸಿನ ಹಿನ್ನೆಲೆಯಲ್ಲಿ ಸಹನೆ-ಸಹಕಾರಗಳ ಪ್ರತಿಮೂರ್ತಿಯಾಗಿ, ನಿಷ್ಠುರ ವಿಮರ್ಶಕಿಯಾಗಿ, ನೈತಿಕ ಬೆಂಬಲವಾಗಿ ನಿಂತಿರುವ ನಿರಾಡಂಬರ ವ್ಯಕ್ತಿಯೇ ಅವರ ಧರ್ಮಪತ್ನಿ ಶ್ರೀಮತಿ ಮೈತ್ರೇಯಿ.
ಗುರುಗಳ ಗುರು: ಆಚಾರ್ಯರಾಗಿ ಶ್ರೀಕಂಠನ್‌ರ ಸ್ಥಾನ ಅತ್ಯುನ್ನತವಾದುದು. ಗುರುವಾಗಿ ಅವರನ್ನು ಕಂಡಾಗಲೆಲ್ಲ ನೆನಪಾಗುವ ಕಾಳಿದಾಸನ ಶ್ಲೋಕ-
ಶ್ಲಿಷ್ಟಾ ಕ್ರಿಯಾ ಕಸ್ಯಚಿದಾತ್ಮಸಂಸ್ಥಾ
ಸಂಕ್ರಾಂತಿರನ್ಯಸ್ಯ ವಿಶೇಷಯುಕ್ತಾ|
ಯಸ್ಯೋಭಯಂ ಸಾಧು ಸ ಶಿಕ್ಷಕಾಣಾಂ
ಧುರಿ ಪ್ರತಿಷ್ಠಾಪಯಿತವ್ಯ ಏವ ||
ಕೆಲವರು ಉತ್ಕೃಷ್ಟವಾದ ಕಲಾರೂಪವನ್ನು ಪ್ರದರ್ಶಿಸಬಲ್ಲರು ಮಾತ್ರ. ಮತ್ತೆ ಕೆಲವರು ಇತರರಿಗೆ ಹೇಳಿಕೊಡಲು ಮಾತ್ರ ಸಮರ್ಥರು. ಯಾರಲ್ಲಿ ಈ ಎರಡು ಗುಣಗಳೂ ಸಂಗಮಿಸಿವೆಯೋ ಅವರೇ ಶಿಕ್ಷಕರ ಮುಂಚೂಣಿಯಲ್ಲಿರತಕ್ಕವರು. “ತಿಳಿದು ಪೇ ಳಲಿ ಬೇಕು” ಎಂಬ ಮಾತು ಆರ್.ಕೆ.ಎಸ್‌. ಅಂಥವರಿಂದಲೇ ಹುಟ್ಟಿರಬೇಕು.
ಶಿಕ್ಷಕರಾಗಿ ಅವರ ಶಿಸ್ತು, ಸಮಯಪಾಲನೆ ಸ್ಥಾಣುವಿನಂತೆ ಅಚಲ. ಶಿಷ್ಯಪ್ರೇಮ ಅನ್ಯಾದೃಶ. ಎಲ್ಲದರಲ್ಲೂ ಅತಿರೇಕವೆನಿಸದ ಅಂಶಗಳನ್ನು ಹದಪ್ರಮಾಣದಲ್ಲಿ ಹೊಸೆಯಬಲ್ಲ ಸಮನ್ವಯಾಚಾರ್ಯ.
ರಾಗ-ಕೃತಿಗಳ ಪಾಠಾಂತರ ಶುದ್ಧವಾಗಿರಬೇಕು. ಅದನ್ನು ಕಾಯ್ದುಕೊಳ್ಳಬೇಕು; ನಿರೂಪಣೆಯಲ್ಲಿ ಎಲ್ಲೂ ದುರ್ಬಲತೆ ಇಣುಕಬಾರದು, ಆತ್ಮವಿಶ್ವಾಸ ತುಂಬಿರಬೇಕು; ಉಚ್ಚಾರಣೆ ಸ್ಪಷ್ಟಾತಿ ಸ್ಪಷ್ಟವಾಗಿರಬೇಕು, ಅಕ್ಷರಗಳನ್ನು ಅಗಿಯಬಾರದು; ಕಾಲಪ್ರಮಾಣದಲ್ಲಿ ಏರುಪೇರಾಗುವಂತಿಲ್ಲ, ಸಮತೆ ಸಾಧಿಸಬೇಕು; ಭಾವ ಶೈಥಿಲ್ಯ ಎಲ್ಲೂಕೂಡದು, ತನ್ನನ್ನೇ ಅರ್ಪಿಸಿಕೊಂಡಿರಬೇಕು; ಇದು ಅವರ ಪಾಠದಲ್ಲಿನ ಪಂಚಾಕ್ಷರಿ ಮಂತ್ರ.
ಹಿಂದೆ ರೇಡಿಯೊದಲ್ಲಿ ಸುದೀರ್ಘ ಕಾಲದವರೆಗೂ ಪ್ರಸಾರವಗುತ್ತಿದ್ದ ಅವರ ‘ಗಾನವಿಹಾರ’-ಸಂಗೀತ ಪಾಠ ಕಾರ್ಯಕ್ರಮ ಎಷ್ಟು ಜನಪ್ರಿಯವಾಯಿತೆಂದರೆ ನಾಡಿನ ಎಲ್ಲ ಸಂಗೀತ ವಿದ್ಯಾರ್ಥಿಗಳೂ ಅವರ ಶಿಷ್ಯರೆ. ಆದರೆ ಅವರ ಅಪರೋಕ್ಷ ಶಿಷ್ಯರಾಗುವ ಭಾಗ್ಯಗಳಿಸಿದವರಲ್ಲಿ ಅನೇಕರು ಇಂದಿನ ಪ್ರಸಿದ್ಧ ವಿದ್ವಾಂಸ ವಿದುಷಿಯರಾಗಿದ್ದಾರೆ. ಶ್ರೀ/ಶ್ರೀಮತಿ.ಆರ್.ಎಸ್‌. ರಮಾಕಾಂತ್‌ (ಪುತ್ರ), ರತ್ನಮಾಲಾ ಪ್ರಕಾಶ್‌ (ಪುತ್ರಿ, ಖ್ಯಾತ ಸುಗಮ ಸಂಗೀತ ಗಾಯಕಿ), ಎಂ.ಎಸ್‌.ಶೀಲಾ, ಶಾಂತಾ ನರಸಿಂಹನ್‌, ರಾಜಮ್ಮ ಕೇಶವ ಮೂರ್ತಿ, ಡಾ. ಟಿ.ಎಸ್‌. ಸತ್ಯವತಿ, ವಿದ್ಯಾಭೂಷಣ, ಸುಮಾ ಸುಧೀಂದ್ರ, ಎಸ್‌.ಕೆ.ವಸುಮತಿ, ಹೆಚ್‌.ಕೆ. ನಾರಾಯಣ, ಡಾ. ಸರ್ವಮಂಗಳಾ ಶಂಕರ್ ಮುಂತಾದವರು ಅವರಲ್ಲಿ ಕೆಲವರು.
ರಾಷ್ಟ್ರದ ಹೆಮ್ಮೆಯ ವಿದ್ವಾಂಸನನ್ನು ಪರೋಕ್ಷಾಪರೋಕ್ಷವಾಗಿ ಸಂಮಾನಿಸದ ಸಂಸ್ಥೆಯೂ ಉಂಟೆ? ೧೯೪೭ ರಷ್ಟು ಮೊದಲೇ ಆರಂಭಗೊಂಡ ಪುರಸ್ಕಾರಗಳ ಸರಮಾಲೆ ದೀರ್ಘವಾಗುತ್ತಲೇ ಇದೆ. ‘ಗಾನಭಾಸ್ಕರ’ದಿಂದ ‘ನಾದನಿಧಿ’ಯವರೆಗೆ ಹರಿದು ಬಂದಿರುವ ಪ್ರಶಸ್ತಿವಾಹಿನಿಯನ್ನು ಇತ್ತೀಚೆಗೆ ಜೊತೆಗೂಡಿದ ಉಪನದಿ-೨೬ ಜೂನ್‌ ೨೦೦೦ ರಂದು ಬಾಗಲಕೋಟೆಯಲ್ಲಿ, ಕನ್ನಡ ಸಾಹಿತ್ಯ ಪರಿಷತ್‌ ತನ್ನ ವಾರ್ಷಿಕ ಸಮ್ಮೇಳನದಲ್ಲಿ ಸಲ್ಲಿಸಿದ ಗೌರವ.
 
ಆರ್.ಕೆ.ಎಸ್‌. ಅವರ ಸಾಧನೆಗೆ ಸಂದ ಪ್ರಶಸ್ತಿ-ಸಂಮಾನಗಳು
೧೯೪೭: ಅನ್ನವಸತಿ ಸಂಘದಿಂದ ಗಾನಭಾಸ್ಕರ; ೧೯೭೬: ಗುರುಸೇವಾ ಮಂಡಳಿಯಿಂದ ಗಾನಕಲಾಪ್ರವೀಣ, ೧೯೭೮: ಶ್ರೀ ಪಾರ್ಥಸಾರಥಿ ಸಭಾ ಹಾಗೂ ಸರಸ್ವತಿ ಗಾನ ಸಭಾದಿಂದ ಕರ್ನಾಟಕ ಸಂಗೀತ ರತ್ನ, ೧೯೮೧: ಬೆಂಗಳೂರು ಗಾಯನ ಸಮಾಜದ ೧೩ನೇ ಸಂಗೀತ ಸಮ್ಮೇಳನದಲ್ಲಿ ಅಧ್ಯಕ್ಷತೆ ಸಂಗೀತ ಕಲಾರತ್ನ ಪ್ರಶಸ್ತಿ, ೧೯೮೩: ತಿರುವನಂತಪುರದ ತುಳಸೀವನ ಸಂಗೀತ ಪರಿಷತ್‌ ವತಿಯಿಂದ ಗಾಯಕ ಚೂಡಾಮಣಿ ಹಾಗೂ ಟಿ.ಟಿ.ಕೆ. ಸ್ಮಾರಕ ಪ್ರಶಸ್ತಿ, ೧೯೮೫: ಮೈಸೂರಿನಲ್ಲಿ ಶ್ರೀ ಜಯಚಾಮರಾಜ ಒಡೆಯರ್ ಸ್ಮಾರಕ ಪ್ರಶಸ್ತಿ, ೧೯೯೨: ಬೆಂಗಳೂರು ತಾಳವಾದ್ಯ ಕಲಾಕೇಂದ್ರದಿಂಧ ಪಾಲ್ಗಾಟ್‌ ಸುಬ್ರಹ್ಮಣ್ಯ ಪಿಳ್ಳೆ ಪ್ರಶಸ್ತಿ ಹಾಗೂ ಲಯ ಕಲಾ ನಿಪುಣ ಬಿರುದು, ೧೯೯೪: ಅಕಾಡೆಮಿ ಆಫ್‌ ಮ್ಯೂಸಿಕ್‌ ಬೆಂಗಳೂರು, ಇವರಿಂದ ಚೌಡಯ್ಯ ಸ್ಮಾರಕ ರಾಷ್ಟ್ರ ಮಟ್ಟದ ಪ್ರಶಸ್ತಿ ಹಾಗೂ ಕರ್ನಾಟಕ ಸರಕಾರದಿಂಧ ರಾಜ್ಯ ಸಂಗೀತ ವಿದ್ವಾನ್‌ ಪ್ರಶಸ್ತಿ, ೧೯೯೬: ಮದ್ರಾಸ್‌ ಮ್ಯೂಸಿಕ್‌ ಅಕಾಡೆಮಿಯಿಂದ ಪ್ರತಿಷ್ಠಿತ ಸಂಗೀತ ಕಲಾನಿಧಿ ಪ್ರಶಸ್ತಿ, ೧೯೯೨: ರಾಜ್ಯಸರಕಾರದ ಪ್ರತಿಷ್ಠಿತ ರಾಜ್ಯೋತ್ಸವ ಪ್ರಶಸ್ತಿ ಹಾಗೂ ಅತ್ಯುನ್ನತ ಪ್ರಶಸ್ತಿಯಾದ ಕನಕ ಪುರಂದರ ಪ್ರಶಸ್ತಿ, ೧೯೯೯: ಮೈಸೂರಿನ ಗಣಪತಿ ಸಚ್ಚಿದಾನಂದ ಸ್ವಾಮಿಗಳಿಂದ ನಾದನಿಧಿ ಬಿರುದು ಗೌರವ.
ಇವಲ್ಲದೆ ಸಂಗೀತ ಸುಧಾನಿಧಿ, ಸಂಗೀತ ಕಲಾಸಾಗರ, ಗಾಯಕರತ್ನ, ಲಲಿತ ಕಲಾರತ್ನ ಹಾಗೂ ಶೃಂಗೇರಿ ಶಾರದಾಪೀಠ ಸಂಸ್ಥಾನದ ಆಸ್ಥಾನ ವಿದ್ವಾನ್‌ ಗೌರವ.
ಇವರ ಎಪ್ಪತ್ತೈದನೇ ಹುಟ್ಟುಹಬ್ಬದ ಅಂಗವಾಗಿ ಬೆಂಗಳೂರಿನ ಕಲಾರಸಿಕರು, ಶಿಷ್ಯವೃಂದ ಹಾಗೂ ಅಭಿಮಾನಿಗಳಿಂದ ಅದ್ದೂರಿ ಸನ್ಮಾನ ಹಾಗೂ ಒಂದು ಲಕ್ಷ ರೂಗಳ ಹಮ್ಮಿಗೆ ಸಮರ್ಪಣೆ, ಪದ್ಮಭೂಷಣ ಡಾ. ಶೆಮ್ಮಂಗುಡಿ ಶ್ರೀನಿವಾಸ್‌ ಅಯ್ಯರ್ ಅವರ ಘನ ಅಧ್ಯಕ್ಷತೆಯಲ್ಲಿ. ಜೊತೆಗೆ ಸಿರಿಕಂಠವೆಂಬ ಅಭಿನಂದನಾ ಗ್ರಂಥದ ಬಿಡುಗಡೆ.
ಶ್ರೀಕಂಠನ್‌ ವಿಚಾರಧಾರೆ: ಸಂಗೀತವು ನಾದೋಪಾಸನೆ, ಸಂಸ್ಕಾರವಿಲ್ಲದೆ ಎಲ್ಲರಿಗೂ ಲಭ್ಯವಾಗುವಂಥದಲ್ಲ.
ಗಳಶುದ್ಧಿ, ವಾಕ್‌ಶುದ್ಧಿಗಳ ಜೊತೆಗೆ ಚಾರಿತ್ಯ್ರ ಶುದ್ಧಿಯೂ ಇರಬೇಕು.
ದೈವದತ್ತವಾದ ಸುಮುಧುರ ಶಾರೀರ ಇಲ್ಲದವರೂ ಉತ್ತಮ ತರಬೇತಿ ಹಾಗೂ ಅಭ್ಯಾಸದಿಂದ ಗಾಯನಕ್ಕೆ ಒದಗುವಂತೆ ರೂಢಿಸಿಕೊಳ್ಳಬಹುದು. ಯೋಗ, ಪ್ರಾಣಾಯಾಮಗಳ ಪಾತ್ರವು ಈ ದಿಕ್ಕಿನಲ್ಲಿ ಹಿರಿದು.
ಸಂಪ್ರದಾಯದ ಚೌಕಟ್ಟನ್ನು ತೊರೆಯದೆ ಸೃಷ್ಟ್ಯಾತ್ಮಕವಾಗಿರುವುದೇ ನಿಜವಾದ ಸಂಗೀತ.
ಅನುಕರಣೆ ಎಂದರೆ ಅಂಧಾನುಕರಣೆಯಲ್ಲ, ಹಾಗೆಯೇ ಸ್ವಂತಿಕೆಯೆಂದರೆ ಸ್ವಚ್ಛಂದತೆಯೂ ಅಲ್ಲ.
ಸಂಗೀತ ಶಿಕ್ಷಕನಾದವನು ಲಕ್ಷ್ಯ-ಲಕ್ಷಣಗಳೆರಡರಲ್ಲೂ ಪರಿಣತನಾಗಿರಬೇಕು.
ಕಚೇರಿಗೆ ಮುನ್ನ ಪೂರ್ಣ ಪ್ರಮಾಣದ ಪೂರ್ವಸಿದ್ಧತೆ ಇರಬೇಕು. ಆದರೆ ಅಗತ್ಯ ಬಿದ್ದಲ್ಲಿ ತತ್ಕಾಲಕ್ಕೆ ಉಚಿತವಾದ ಬದಲಾವಣೆಗಳನ್ನು ಮಾಡಿಕೊಳ್ಳುವ ಸಾಮರ್ಥ್ಯವೂ ಬೇಕು.
ಪ್ರಚಾರ-ಪ್ರಸಿದ್ಧಿಗಳ ಬೆಂಬತ್ತಿ ಅಪರಿಪಕ್ವ ವಿದ್ಯೆಯ ವಿದ್ಯಾರ್ಥಿಗಳನ್ನು ವೇದಿಕೆಯೇರಿಸಬಾರದು. ಪೋಷಕರು, ಗುರುಗಳು ಈ ಬಗ್ಗೆ ಎಚ್ಚರ ವಹಿಸುವುದು ಅಗತ್ಯ.
ಸಂಗೀತದ ಎಲ್ಲ ಮಗ್ಗಲುಗಳ ಪೂರ್ಣಪರಿಚಯವಿದ್ದು, ಯಾವ ಪೂರ್ವಾಗ್ರಹಗಳಿಲ್ಲದೆ ಸೂಕ್ಷ್ಮವಾಗಿ ವ್ಯಾಖ್ಯಾನಿಸಬಲ್ಲವನೇ ನಿಜವಾದ ವಿಮರ್ಶಕ.
ಕಳೆದ ಜನವರಿ ಹದಿನಾಲ್ಕರಂದು ಎಂಬತ್ತನಾಲ್ಕು ವಸಂತಗಳನ್ನು ದಾಟಿ ಎಂಬತ್ತೈದಕ್ಕೆ ಪದಾರ್ಪಣ ಮಾಡಿರುವ ಈ ಮಹಾನ್‌ ಕಲಾತಪಸ್ವಿಯ ಇಂಥ ಅಪರಿಮಿತ ಸಾಧನೆಯನ್ನೂ ಅವಗಣಿಸಿರುವ ಕೇಂದ್ರಸರ್ಕಾರದ (ಪದ್ಮ ಪ್ರಶಸ್ತಿಗಳಲ್ಲೇ ಅತ್ಯುನ್ನತ ಪ್ರಶಸ್ತಿಗೆ ಅರ್ಹವಾಗಿದ್ದರೂ ನೀಡಿಲ್ಲದಿರುವುದನ್ನು ಸ್ಮರಿಸಬೇಕು) ಕಣ್ತೆರೆಯುವ ಕಾಲವೆಂದೋ?
 
ವಿ. ದೊರೆಸ್ವಾಮಿ ಐಯ್ಯಂಗಾರ್
ವಿ. ದೊರೆಸ್ವಾಮಿ ಐಯ್ಯಂಗಾರ್ಯರು ಹಾಸನ ಜಿಲ್ಲೆಯ ಗಿಡ್ಡಹಳ್ಳಿಯಲ್ಲಿ ಸ್ವತಃ ವೀಣಾ, ಕೊಳಲು ವಿದ್ವಾಂಸರಾಗಿದ್ದ ವೆಂಕಟೇಶ ಐಯ್ಯಂಗಾರ್ಯರು ಮತ್ತು ಶೃಂಗಾರಮ್ಮನವರ ಪುತ್ರನಾಗಿ ೧೧.೮.೧೯೨೦ ರಲ್ಲಿ ಜನಿಸಿದರು.
ಕೇವಲ ಆರೇಳು ವರ್ಷದವರಾಗಿದ್ದಾಗಲೇ ಗಾಯನದಲ್ಲಿ ಕೆಲವು ಕೃತಿಗಳನ್ನು ಕಲಿತು ಶ್ರುತಿ ಶುದ್ಧವಾಗಿಯೂ, ಲಯಬದ್ಧವಾಗಿಯೂ ಹಾಡುತ್ತಿದ್ದರು. ಶಾರೀರವು ಗಡುಸಾದಾಗ ವೀಣೆಯ ಕಡೆ ಇವರ ಒಲವು ಬಲವಾಯಿತು. ಮಗ ದೊರೆಯಲ್ಲಿ ಸುಪ್ತವಾಗಿದ್ದು ಈಗ ಪಲ್ಲವಿಸಿದ ಸಂಗೀತಾಸಕ್ತಿಯನ್ನು, ಅದರಲ್ಲೂ ವೀಣಾವಾದನದ ಕಡೆ ಆತನ ಒಲವು ಮೂಡಿರುವುದನ್ನು ಮನಗಂಡ ವೆಂಕಟೇಶ ಅಯ್ಯಂಗಾರ್ಯರು ಅದಕ್ಕೆ ತಣ್ಣೀರೆರಚದೆ ಮಗನನ್ನು ವೀಣಾ ಶೇಷಣ್ಣನವರ ನೇರ ಶಿಷ್ಯರಾಗಿದ್ದ ವೀಣಾ ವೆಂಕಟಗಿರಿಯಪ್ಪನವರ ಬಳಿ ವೆಂಕಟಗಿರಿಯಪ್ಪನವರಲ್ಲಿ ಶಿಷ್ಯವೃತ್ತಿ ಮಾಡುವ ಸೌಭಾಗ್ಯ ಒದಗಿತು.
ಆರಂಭ ಶಿಕ್ಷಣವನ್ನು ತಂದೆಯವರಲ್ಲೇ ಪಡೆದು, ತಂದೆಯವರಿಗೂ ಗುರುಗಳಾಗಿದ್ದ ವೆಂಕಟಗಿರಿಯಪ್ಪನವರಲ್ಲಿ ಪ್ರೌಢಶಿಕ್ಷಣವನ್ನು ಪಡೆಯಲಾರಂಭಿಸಿದರು. ಶಿಷ್ಯವೃತ್ತಿಯ ಫಲ, ಗುರುಗಳ ಅನುಗ್ರಹ, ಜೊತೆಗೆ ಯಮಸಾಧನೆ ಹೀಗೆ ಚಿಕ್ಕಂದಿನಿಂದಲೇ ವೀಣಾ ಕಚೇರಿಗಳನ್ನು ಮಾಡುವಂತಾಯಿತು. ಮಹಾರಾಜರ ಸಮ್ಮುಖದಲ್ಲಿ ವೀಣೆ ಕಚೇರಿ ಮಾಡುವುದೆಂದರೆ ಸಾಮಾನ್ಯವೇ! ಅದೂ ಹನ್ನೆರಡು ವರ್ಷದ ಬಾಲಕ? ಮಾಡಿ ಸೈ ಎನಿಸಿಕೊಂಡನಲ್ಲವೇ! ಆಸ್ಥಾನ ವಿದ್ವಾಂಸರ ಒಡನಾಟವೂ ಒದಗಿತು. ಗುರುಗಳಾದ ವೆಂಕಟಗಿರಿಯಪ್ಪನವರ ಪಾಠಕ್ರಮ ಬಹಳ ಶಿಸ್ತಿನದು. ವೀಣೆ ನುಡಿಸಿದರೆ ಹೇಗಿರಬೇಕು. ಸುನಾದ, ಸುಸ್ವರ, ಮೃದುವಾದ ಮೀಟು, ಬೆರಳುಗಳ ಚಲನೆ, ಸಂಪ್ರದಾಯ ಶುದ್ಧತೆ ಇವುಗಳ ಸೂಕ್ಷ್ಮವನ್ನು ಬಹಳ ಚೆನ್ನಾಗಿ ವಿವರಿಸುತ್ತಿದ್ದರು. “ವಿದ್ಯೆ, ಸಾಧಕನ ಸ್ವತ್ತು” ಎಂಬುದು ಅವರ ಗುರುಗಳಾದ ವೀಣೆ ಶೇಷಣ್ಣನವರ ನುಡಿಮುತ್ತು.
ದೊರೆಸ್ವಾಮಿ ಐಯ್ಯಂಗಾರ್ಯರು ಕಾಲೇಜು ವಿದ್ಯಾರ್ಥಿಯಾಗಿಯೂ ಕೂಡ ಬಿಡುವು ಮಾಡಿಕೊಂಡು ವೀಣಾ ಶಿಕ್ಷಣಕ್ಕೆಕ ತಮ್ಮ ವೇಳೆಯನ್ನು (ಬಹುತೇಕ) ಮುಡಿಪಾಗಿಟ್ಟಿದ್ದರು. ಅವರ ಅವಿರತ ಸಾಧನೆ, ಪ್ರತಿಭೆಗಳ ಜೊತೆಗೆ ಅದೃಷ್ಟವೂ ಸೇರಿ ಯಶಸ್ಸಿನ ಸೋಪಾನವನ್ನೇರುತ್ತಲೇ ಬಂದರು. ಜೊತೆಗೆ ಸಂಪ್ರದಾಯ ಶೀಲರು, ಅವರ ಆಚಾರ ವಿಚಾರಗಳೆಲ್ಲ ಶಿಷ್ಟ ಸಂಸ್ಕೃತಿಯನ್ನೊಳಗೊಂಡಿತ್ತು.
ಅರಿಯಕ್ಕುಡಿ ರಾಮಾನುಜಯ್ಯಂಗಾರ್ಯರು, ಪಾಲ್ಘಾಟ್‌ ರಾಮಭಾಗವತರು, ಮುಡಿಕೊಂಡನ್‌ ವೆಂಕಟರಾಮಯ್ಯರ್, ಎಸ್‌.ವಿ. ಪಾರ್ಥಸಾರಥಿ, ಮುಸಿರಿ ಸುಬ್ರಹ್ಮಣ್ಯ ಐಯ್ಯರ್, ಕಾರೈಕ್ಕುಡಿ ಸಾಂಬಶಿವಯ್ಯರ್ ಮುಂತಾದ ಹಿರಿಯರ ಸಂಗೀತ ಕಚೇರಿಗಳನ್ನೂ ಕೇಳಿ, ಅವರುಗಳು ಹಾಡುತ್ತಿದ್ದ, ನುಡಿಸುತ್ತಿದ್ದ ವಿಧಾನ, ಚಿಕ್ಕಂದಿನಿಂದಲೇ ವಿನ್ಯಾಸಕ್ರಮ, ಕೀರ್ತನೆಗಳನ್ನು ನಿರೂಪಿಸುವ ಶೈಲಿ, ಸ್ವರಕಲ್ಪನೆ ಇವುಗಳನ್ನು ಮನನ ಮಾಡಿಕೊಂಡು ಅಭ್ಯಾಸ ಮಾಡುವ ಪರಿಪಾಠವಿಟ್ಟುಕೊಂಡಿದ್ದರು.
ಅಂದು ವೀಣಾ ಸಂಪ್ರದಾಯವೇನಿತ್ತೋ ಅದನ್ನು ಅಚ್ಚೊತ್ತಿದಂತೆ ಹೃದ್ಗತ ಮಾಡಿಕೊಂಡರು. ಗುರುಗಳಂತೂ, ಶಿಷ್ಯನಾಗಿ ದೊರೆತ ಅಮೃತ ಶಿಲೆಯನ್ನು  ವೈಣಿಕ ವಿಗ್ರಹವನ್ನಾಗಿ ರೂಪಿಸಿದರು. ವಿದ್ಯಾರ್ಥಿ, ವಿದ್ಯಾವಂತನಾಗಿ ವಿದ್ವಾಂಸನಾದ. ಸತತ ಸಾಧಕನಾಗಿ ಮೈಸೂರು ವೀಣಾಬಾನಿಯ ಪ್ರತಿನಿಧಿಯ ಆದ ಗುರುವಿನ ಪ್ರಭಾವ, ಅವರ ವೀಣಾವಾದನ ಕ್ರಮದ ಮೇಲೆ ಸತತವಾಗಿದ್ದು ಅಂತಹ ಗುರು ದೊರೆತದ್ದು ತಮ್ಮ ಪುಣ್ಯವೆಂದು ಹೇಳುತ್ತಿದ್ದುದನ್ನು ಅವರ ಬಾಯಿಂದಲೇ ಕೇಳಿದ್ದೇವೆ. ಅವರ ಕಲೆ ಅರಳಿದ್ದು ಗುರುಕುಲದಲ್ಲಿ ಗುರುಸೇವೆಯಿಂದ. ನಿಷ್ಠೆಯ ಸಾಧನೆಯಿಂದ ಸಿದ್ಧಿಸಿ ಬಂದ ಕಲಾಸಂಪತ್ತು ಅವರದು.
ಅವರ ಸಂಗೀತವಾದರೂ ಸಂಪ್ರದಾಯದ್ದೇ. ಸಂಪ್ರದಾಯವೆಂದರೆ ಕೇವಲ ಕುರುಡು ನಂಬಿಕೆಯಲ್ಲ. ಸಾವಿರಾರು ವರ್ಷಗಳ ಚಿಂತನ ಪ್ರಯೋಗ, ಅಧ್ಯಯನ ಮತ್ತು ಅನುಭವಗಳ ಫಲವಾಗಿ ರೂಪಿತವಾದ ಕೆಲವು ಮೂಲಭೂತ ನಿಯಮಗಳು. ಸಂಪ್ರದಾಯದ ತತ್ವ ಮತ್ತು ಉದ್ದೇಶಗಳನ್ನು ಅರ್ಥಮಾಡಿಕೊಂಡು ಅನುಸರಿಸಿದರೆ ನಮ್ಮ ಸಂಗೀತದ ಅಂದ ಚೆಂದಗಳು ಹೆಚ್ಚುತ್ತದೆ. ನಿಯಮಗಳಿಗೆ ಚ್ಯುತಿ ಬಾರದಂತೆ ಹೊಸ ಪ್ರಯೋಗಗಳನ್ನು ಮಾಡಿದರೆ ಸಂಪ್ರದಾಯವನ್ನು ಬೆಳೆಸಿದಂತಾಗುತ್ತದೆ. ಹಿರಿಯರ ಕೊಡುಗೆಗಳನ್ನು ಅರ್ಥಮಾಡಿಕೊಂಡು ಅದನ್ನು ಪಾಲಿಸುವುದು, ಕಾಪಾಡುವುದು ಎಲ್ಲರ ಧರ್ಮ. ಇದು ದೊರೆಸ್ವಾಮಿ ಐಯಂಗಾರ್ಯರ ನುಡಿ ಮುತ್ತುಗಳು.
ಕಲಾಸಾಧನೆ: ದೊರೆಸ್ವಾಮಿ ಐಯ್ಯಂಗಾರ್ಯರು ಒಬ್ಬ ನಾದೋಪಾಸಕ, ಕಲಾತಪಸ್ವಿ, ನಾದಾನುಸಂಧಾನ ನಿರಂತರವಾಗಿದ್ದು ವೀಣೆಯೇ ಅವರ ಸರ್ವಸ್ವವಾಗಿದೆ. ಹೊರಗಿನ ವಾತಾವರಣವಾಗಲಿ, ಬೇರಾವ ಅಡಚಣೆಯಾಗಲಿ, ಇವರ ನಾದೋಪಾಸನೆಗೆ ಅಡ್ಡಿಯಾಗಲಿಲ್ಲ.
ಶ್ರುತಗಾನಂ ಅಭಿರಾಮಾದೊಡಂ ಅಶ್ರುತಗಾನಂ ಅಭಿರಾಮತರಮ್‌ ಎಂದು ಭಾವಿಸಿ, ಅತೀತವಾದ ನಾದವನ್ನು, ಕೈಯಲ್ಲಿ ಅಡಗಿಸಿಕೊಳ್ಳುವ ಭಾವೈಕ್ಯರು. ವ್ಯವಸಾಯ ಮತ್ತು ಸಿದ್ಧಿ ಎರಡರಲ್ಲೂ ಇವರು ತೃಪ್ತಿ ಪಡೆದಿದ್ದರು. ಮನವೇ ಕೈಯಾಗುವವರೆಗೂ, ಮನದಲ್ಲಿ ಬಂದದ್ದು ಕೈಯಲ್ಲಿ ಬರುವವರೆಗೂ ಬಿಡದ ಕಠಿಣ ಸಾಧನೆ ಇವರದು.
ವೀಣೆ ನುಡಿಸುವುದನ್ನು ಬಿಟ್ಟರೆ ದೊರೆಸ್ವಾಮಿ ಐಯಂಗಾರ್ಯರಿಗೆ ಬೇರೆ ಹವ್ಯಾಸವೇ ಇರಲಿಲ್ಲ. ಅವರ ಮನಸ್ಸು ಸದಾಕಾಲವೂ ಸಂಗೀತದ ಚಿಂತನೆಯಲ್ಲಿಯೇ ಇದ್ದು ವೀಣೆಯ ಸಾನ್ನಿಧ್ಯಕ್ಕಾಗಿ ಹಾತೊರೆಯುತ್ತಿತ್ತು. ಅದು ಎಷ್ಟರ ಮಟ್ಟಿಗೆ ಇದ್ದಿತೆಂದರೆ ತಿಂಡಿ, ತೀರ್ಥ, ಊಟ ಉಪಚಾರಗಳ ಬಗ್ಗೆ ಮಾತನಾಡುವಾಗಲೂ ಸಹ “ಸೊಪ್ಪಿನ ಪಲ್ಯ, ಸಾರು, ಅನ್ನ, ಹಪ್ಪಳ, ಸಿಹಿಮೊಸರು ಇವಿಷ್ಟಿದ್ದರೆ ಅದಕ್ಕಿಂತ ಊಟಬೇಕೇ ಸೊಗಸಾದ ಶಂಕರಾಭರಣ ಕೇಳಿದ ಹಾಗೆ ಆಗುತ್ತೆ. ಬಿಸಿಬೇಳೆಬಾತು ಘನರಾಗಗಳಷ್ಟು ಗಟ್ಟಿ, ಕೂಟು-ಗೊಜ್ಜು-ಕದಂಬ ಇವೇ ಪ್ರತಿ ಮಧ್ಯಮ ರಾಗಗಳ ತರಹ ಅಲ್ಲವೇ?” ಎನ್ನುತ್ತಿದ್ದರು. ನಾದವಿದ್ಯೆ ಅವರ ಎದೆಯಾಳದಲ್ಲಿ ಮಡುಗಟ್ಟಿರುವುದು, ಇದರಲ್ಲಿ ವ್ಯಕ್ತವಾಗುತ್ತದೆ. ಹೀಗೆ ಊಟದ ತಿಂಡಿ ತಿನಿಸುಗಳ ರುಚಿಗೆ ಒಂದೊಂದು ರಾಗದ ಸ್ವರೂಪವನ್ನು ಹೋಲಿಸಿ ತಾಳೆ ಮಾಡುತ್ತಿದ್ದರು.
ಸಂಧ್ಯಾವಂದನೆ, ಸಹಸ್ರನಾಮ ಪಾರಾಯಣವನ್ನು ಎಂದಿಗೂ ತಪ್ಪಿಸಿದವರಲ್ಲ. ಎಲ್ಲದರಲ್ಲೂ ಒಂದು ನಿಯಮ, ಶಿಸ್ತು, ಸಂಪ್ರದಾಯ.
ಅವರ ವೀಣಾವಾದನದ ಪ್ರಬುದ್ಧತೆ, ಅದರ ಸೌಂದರ್ಯವನ್ನು ಹೀಗೆ ವರ್ಣಿಸಬಹುದು. ತಾನ ವೈಖರಿಯಲ್ಲಿ ಗೊಮ್ಮಟದ ಶುಚಿಸ್ಮಿತದ ಗಾಂಭೀರ್ಯ, ಚಾರ್ಮುಡಿ ಘಟ್ಟದ ಭವ್ಯತೆ; ಭೈರವಿಯಲ್ಲಿ ಕಾರುಣ್ಯ, ಕಲ್ಯಾಣಿಯಲ್ಲಿ ಷೋಡಶಿಯ ಮಂಗಳಕಾಂತಿ; ದೇವಗಾಂಧಾರಿ, ದೇವಮನೋಹರಿ ಸಾಳಗಭೈರವಿ, ಶ್ರೀರಂಜನಿ ರಾಗಗಳಲ್ಲಿ ಶಿಲಾಬಾಲಿಕೆಯರ ಲಾಲಿತ್ಯ, ಶಂಕರಾಭರಣದಲ್ಲಿ ಕಂಚಿಯ ಗೋಪುರ; ತೋಡಿ, ಕಾಂಬೋಧಿಯ ನಿರ್ದಿಗಂತ ಆಯಾಮ ಸ್ವರ ಪೋಚಾವಣಿಯ ಹೂದೋಟ; ಮಾಳವಿ, ಕೇದಾರಗೌಳ ಗಾಟಕುರಂಜಿ ರುದ್ರಪ್ರಿಯ, ರೀತಿಗೌಳ, ಕನ್ನಡ ಈ ರಾಗ ದೇವತೆಯರ ನೃತ್ಯದ ಕಲಾಭಿಜ್ಞತೆಗೆ ಭ್ರಮೆಪಟ್ಟು, ಜಂಜೂಟಿ, ಕಾಪಿ, ಕಮಾಚ್‌, ಬೇಹಾಗ್‌ಗಳ ಬಿನ್ನಾಣದ ಬೆಡಗಿಗೆ ಶರಣಾಗಿರುವುದಾಗಿ ಐಯ್ಯಂಗಾರ್ಯರ ಶಿಷ್ಯೆಯೂ, ಗುರುಗಳ ಪುತ್ರಿಯೂ  ಆದ ಶ್ರೀಮತಿ ಅಮೃತರವರು ಕೊಂಡಾಡುತ್ತಾರೆ.
ಮದ್ರಾಸ್‌ ಮ್ಯೂಸಿಕ್‌ ಅಕಾಡೆಮಿಯಲ್ಲಿ ಇವರು ಚಿತ್ರೀಕರಿಸಿದ ಕಾಂಬೋಧಿ ರಾಗಾಲಾಪನೆ, ಸೌಂದರ್ಯ ಶುದ್ಧತೆ, ಗಾಂಭೀರ್ಯದಿಂದ ಕೂಡಿದ ತಾನಗಳನ್ನು ಕೇಳಿ ಆನಂದಿಸಿದ್ದು ಇನ್ನೂ ಅಂತರಾಳದಲ್ಲಿ ಹಚ್ಚ ಹಸುರಾಗಿ ಉಳಿದಿದೆಯೆಂದು ಸಂಗಿತ ಕಲಾನಿಧಿ ಶೆಮ್ಮಂಗುಡಿ ಶ್ರೀನಿವಾಸಯ್ಯರ್ ರವರು ಮೆಚ್ಚಿಕೊಂಡಿದ್ದಾರೆ.
ಹಲವಾರು ಕಚೇರಿಗಳ ಸಂದರ್ಭದಲ್ಲಿ ಇವರು ನಿರೂಪಿಸಿದಕ ಅನುಪಮ ಷಣ್ಮುಖಪ್ರಿಯ, ನಾರಾಯಣಗೌಳ, ಕಲ್ಯಾಣಿ, ಕಾಪಿ ಮುಂತಾದುವುಗಳನ್ನು ಕೇಳಿ ಸುಖಾನುಭವ ಪಡೆದುದನ್ನು ಆಚಾರ್ಯ ಪು.ತಿ. ನರಸಿಂಹಾಚಾರ್ಯರವರು ಹೇಳಿಕೊಂಡಿದ್ದಾರೆ. ಪು.ತಿ. ನರಸಿಂಹಾಚಾರ್ಯರವರು ಹೇಳಿಕೊಂಡಿದ್ದಾರೆ. ಪು.ತಿ.ನ. ರವರ “ಬೆಳಗು ನನ್ನೀ ದೀವಿಗೆ” ಮತ್ತು “ಭಾಮಾರಮಣ” ಎಂಬೆರಡು ಲಲಿತ ಗೀತೆಗಳು ತಮ್ಮ ಪೂರ್ಣಕಾಂತಿಯ ಚೆಲುವನ್ನೂ, ಸುಮಧುರ ಸಂಗೀತವನ್ನೂ ಐಯ್ಯಂಗಾರ್ಯರ ವೀಣೆಯಲ್ಲಿ ಪಡೆದುವು.
ಭಾರತೀಯ ಸಂಗೀತದಲ್ಲಿ ವೀಣೆಗೆ ಇರುವ ಪ್ರಾಶಸ್ತ್ಯವನ್ನು ಯಾಜ್ಞವಲ್ಕ್ಯಸ್ಮೃತಿ ಹೀಗೆ ಹೇಳಿದೆ.
ವೀಣಾವಾದನ ತತ್ವಜ್ಞಃ ಶ್ರುತಿಜಾತಿ ವಿಶಾರದಃ|
ತಾಳಜ್ಞಶ್ಚಾಪ್ರಯಾಸೇನ ಮೋಕ್ಷಮಾರ್ಗಂ ಸ ಗಚ್ಛತಿ||”
ಗಾಯಕನು ವೀಣೆಯಂತೆ ಹಾಡಬೇಕು, ವೈಣಿಕನು ಗಾಯಕನಂತೆ ನುಡಿಸಬೇಕು, ಇದು ಪೂರ್ವದಿಂದ ಬಂದ ಸೂಕ್ತಿ. ವೈಣಿಕನ ಮೀಟು ಮೃದುವಾಗಿರಬೇಕು. ಸಾಹಿತ್ಯವನ್ನವಲಂಬಿಸಿ ಮೀಟುಗಳನ್ನು ಹಾಕಬೇಕು. ವೈಣಿಕನು ತನ್ನ ಪ್ರದರ್ಶನಕ್ಕಿಂತ ದೈವಿಕವಾದ ಈ ವಾದ್ಯದ ಶ್ರೇಷ್ಠತೆಯು ವೇದ್ಯವಾಗುವಂತೆ ಮೊದಲು ಪ್ರಯತ್ನಿಸಬೇಕು. ಇದು ಐಯ್ಯಂಗಾರ್ಯರವರ ಮಾರ್ಗದರ್ಶನ.
“ನನ್ನ ಯೋಗ್ಯತೆಗೆ ತಕ್ಕಂತೆ ನುಡಿಸುತ್ತೇನೆಯೇ ಹೊರತು ವೀಣೆಯ ಯೋಗ್ಯತೆಗೆ ತಕ್ಕಂತೆ ನುಡಿಸುವ ಶಕ್ತಿ, ನನಗಿಲ್ಲ” ಎಂದು ವೀಣೆ ಶೇಷಣ್ಣನಂಥವರೇ ಹೇಳುತ್ತಿದ್ದರಂತೆ.
ಪ್ರಶಸ್ತಿ-ಪುರಸ್ಕಾರ: ಪ್ರಶಸ್ತಿಗಳ ಸರಮಾಲೆಯೇ ಇವರ ಮಡಿಲಿಗೆ ಬಿದ್ದಿವೆ.
೧೯೬೯ರಲ್ಲಿ ಬೆಂಗಳೂರು ಗಾಯನ ಸಮಾಜದ ಸಂಗೀತ ಸಮ್ಮೇಳನದ ಅಧ್ಯಕ್ಷರಾಗಿ ಸಂಗೀತ ಕಲಾರತ್ನ ಎಂಬ ಬಿರುದನ್ನು ಪಡೆದರು. ೧೯೭೬ರಲ್ಲಿ ಮೈಸೂರು ವಿಶ್ವವಿದ್ಯಾಲಯವು ಇವರಿಗೆ ಗೌರವ ಡಾಕ್ಟರೇಟ್‌; ೧೯೮೧-೮೨ರಲ್ಲಿ ಸುರ್ ಸಾಗರ್ ಸಂಸದ್‌ನಿಂದ ತಂತ್ರೀವಿಲಾಸ್‌ ಎಂಬ ಬಿರುದು; ನಮ್ಮ ಹೆಮ್ಮೆಯ  ರಾಷ್ಟ್ರದ ಹಲವಾರು ಕಲಾವಿದರು, ಸಂಗೀತ ವಿದ್ವಾಂಸರು ಬಯಸುವ ಪ್ರತಿಷ್ಠಿತ ಪದ್ಮಭೂಷಣ ಪ್ರಶಸ್ತಿ; ೧೯೮೪ರಲ್ಲಿ ಮದ್ರಾಸ್‌ ಮ್ಯೂಸಿಕ್‌ ಅಕಾಡೆಮಿಯ ಸಂಗೀತ ಸಮ್ಮೇಳನದ ಅಧ್ಯಕ್ಷತೆ ಸಂಗೀತ ಕಲಾನಿಧಿ ಬಿರುದು ಹಾಗೂ ಚಿನ್ನದ ಪದಕ; ೧೯೯೦ರಲ್ಲಿ ಮಹಾರಾಜಪುರಂ ವಿಶ್ವನಾಥ ಐಯ್ಯರ್ ಪ್ರಶಸ್ತಿ; ೧೯೯೧ ರಲ್ಲಿ ಹಫೀಸ್‌ ಅಲಿಖಾನ್‌ ಪ್ರಶಸ್ತಿ; ೧೯೯೨ ರಲ್ಲಿ ತಮಿಳ್‌ನಾಡು ಸರ್ಕಾರ ಕಲೈಮಾಮಣಿ ಪ್ರಶಸ್ತಿ; ಹೀಗೆ ಪ್ರಶಸ್ತಿಗಳ ಮಹಾಪೂರವೇ ಹರಿದುಬಂದಿದೆ.
ಇವರು ೧೯೮೩ ರಿಂದ ೮೬ ರವರೆಗೆ ಕರ್ನಾಟಕ ರಾಜ್ಯ ಸಂಗೀತ ನೃತ್ಯ ಅಕಾಡೆಮಿಯ ಅಧ್ಯಕ್ಷರಾಗಿ ಕಾರ್ಯ ನಿರ್ವಹಿಸಿದ ರೀತಿ ಎಲ್ಲರ ಮೆಚ್ಚುಗೆ ಪಡೆದಿದೆ.
ಬೆಂಗಳೂರು ವಿಶ್ವವಿದ್ಯಾಲಯದ ಬೆಳವಣಿಗೆಯಲ್ಲಿ, ವಿಭಾಗದ ಮುಖ್ಯಸ್ಥರಾಗಿ ತಾವು ಹೊಸ ಹೊಸ ಹಾದಿಗಳನ್ನು ಹುಡುಕಿಕೊಳ್ಳುವಲ್ಲಿ, ಐಯಂಗಾರ್ಯರು ಮತ್ತೆ ಮತ್ತೆ ಪ್ರದರ್ಶನ ಕಲಾವಿಭಾಗಕ್ಕೆ ಕರೆದಾಗಲೆಲ್ಲಾ ನಿರೀಕ್ಷಕರಾಗಿ, ಪರೀಕ್ಷಕರಾಗಿ, ಸಂಕರಣಕರಾಗಿ ಬಂದದ್ದನ್ನೂ, ಅವರ ವಿನೋದ ಪ್ರವೃತ್ತಿಯನ್ನೂ ನೆನೆದು ಅದನ್ನು ಅದ್ಭುತವಾಗಿ ವರ್ಣಿಸಿದ್ದಾರೆ ಡಾ. ಹೆಚ್‌.ಕೆ. ರಂಗನಾಥ್‌ರವರು.
ವಯಸ್ಸು ಎಪ್ಪತ್ತು ದಾಟಿದಮೇಲೆ ವಿಶ್ರಾಂತಿ ಜೀವನ ಹೇಗಿರಬೇಕು ಎಂಬುದರ ಬಗ್ಗೆ ದೊರೆಸ್ವಾಮಿ ಐಯ್ಯಂಗಾರ್ಯರ ಜೊತೆ ಚರ್ಚೆ ಮಾಡಿದರ ಬಗ್ಗೆ ಹೀಗೆ ಮೆಲಕು ಹಾಕಿದ್ದಾರೆ ಡಾ. ಹೆಚ್‌.ಕೆ. ರಂಗನಾಥ್‌ರವರು.
“ಜಗತ್ತಿನ ಜಂಜಾಟವಿಲ್ಲದೆ ಮನೆಯ ಮಾತನ್ನು ಮನಸ್ಸಿಗೆ ಹಚ್ಚಿಕೊಳ್ಳದೆ ಹಾಯಾಗಿ, ಹಗುರಾಗಿ ಇರಬೇಕು. ವಾಕಯ ಮನದಿಚ್ಛೆಯಂತೆ ವಿಶಾಲವಾದ ಕೊಠಡಿಯಲ್ಲಿ, ಸ್ವಚ್ಛ ಮಾಡಿದ ರೆಡ್‌ ಆಕ್ಸೈಡ್‌ ನೆಲದ ಮೇಲೆ ಮಧ್ಯದೆಲ್ಲಿ ದೊಡ್ಡ ಅಳತೆಯ ಮಂದವಾದ ಮಂದಲಿಗೆ ಇರಬೇಕು. ಕುರ್ಚಿ, ಮೇಜು, ಸೋಫಾ, ಟೀಪಾಯಿಗಳ ಕಾಟ ಅಲ್ಲಿ ಇಲ್ಲ. ಮಂದಲಿಗೆಯ ಮೇಲೆ ಅಲ್ಲಿ ವೀಣೆ, ಸ್ವಚ್ಛಮಾಡಿದ ಬೆಳ್ಳಂಬೆಳಗಿನ ಪಿಲ್ಲೋಕೇಸಿನ ಮೆದುದಿಂಬುಗಳು, ಆ ಪಕ್ಕದ ಬೆಳ್ಳಿಯ ಲೋಟದಲ್ಲಿ ದಂತದ ಬಣ್ಣಕ್ಕೆ ಹದವಾಗಿ ಬೆರೆಸಿರುವ ಬಿಸಿ ಬಿಸಿ ಕಾಫಿ. ಈ ಪಕ್ಕದಲ್ಲಿ ‘ಹಿಂದು’ಪತ್ರಿಕೆ; ಇಷ್ಟು ಬೇಕೇ ಬೇಕು ಇದಿಷ್ಟು ಸಾಕೇ ಸಾಕು” ಎಂಬುದಾಗಿ. ಆದರೆ ಶ್ರೀ ರಂಗನಾಥ್‌ರವರ ಅನುಭವದಲ್ಲಿ ಇವಿಷ್ಟರ ಜೊತೆಗೆ ಅಂಥಾ ವಿಶ್ರಾಂತಿಗೆ, ಮಂಪರಿನ ಕೆನೆ ಕೂಡಿ ಬರಲು ದೊರೆಸ್ವಾಮಿ ಐಯ್ಯಂಗಾರ್ಯರ ವೀಣೆಯ ಕ್ಯಾಸೆಟ್ಟು ಬೇಕೇ ಬೇಕು ಎನಿಸಿದೆ.
ವ್ಯಕ್ತಿತ್ವ: ದೊರೆಸ್ವಾಮಿ ಐಯ್ಯಂಗಾರ್ಯರು ಗುರುಪುತ್ರರಾಗಿ ರಾಮಕೃಷ್ಣ ಪರಮಹಂಸರಿಗೆ ಸ್ವಾಮಿ ವಿವೇಕಾನಂದರೋಪಾದಿಯಲ್ಲಿ ವೀಣೆಯನ್ನು ಶ್ರದ್ಧೆಯಿಂದ ಕಲಿತು ಭಾರತ ಸಂಸ್ಕೃತಿಯ ಧ್ವಜವನ್ನೇ ಹಾರಿಸಿದ್ದಾರೆ.
ಅವರಿ ನೋಡಲು ಲಕ್ಷಣವಾಗಿದ್ದು, ಸೌಮ್ಯ ಮುಖದಲ್ಲಿ ಮುಗ್ಧತೆಯೂ, ಅಂತರಾಳದಲ್ಲಿ ಹುದುಗಿದ್ದ ಕಲಾಪ್ರತಿಭೆ ಅವರ ಅಯಸ್ಕಾಂತ ಕಣ್ಣುಗಳ ಮೂಲಕವೂ ತೋರುತ್ತಿತ್ತು. ಅವರದು ಸಂಕೋಚ ಪ್ರವೃತ್ತಿ ಹಿತಮಿತವಾದ ನುಡಿ. ಅವರ ವ್ಯಕ್ತಿತ್ವ ಸರಳ, ಸುಸಂಸ್ಕೃತವಾಗಿದ್ದು ಅವರಲ್ಲಿ ಸುಪ್ತವಾಗಿದ್ದ ಸಂಗೀತ ವಿದ್ವತ್ತಿನ ಪ್ರದರ್ಶನಕ್ಕೆ ಅವಕಾಶವೀಯುತ್ತಿರಲಿಲ್ಲ. ಅವರು ಸ್ವಭಾವತಃ ಯಾರನ್ನೂ ಟೀಕೆ ಮಾಡಿ ನೋಯಿಸುತ್ತಿರಲಿಲ್ಲ. ವಿವಾದಾಸ್ಪದವಾದ ವಿಚಾರಗಳ ಬಗ್ಗೆ ತಮ್ಮ ಅನಿಸಿಕೆಗಳನ್ನು ಹೊರಸೂಸದೆ ಸಂದರ್ಭಕ್ಕನುಸಾರವಾಗಿ ಉಚಿತವಾದ ರೀತಿಯಲ್ಲಿ ಯುಕ್ತಾಯುಕ್ತ ವಿವೇಚನೆ ಮಾಡಿ ಮಾತಾಡುತ್ತಿದ್ದರು. ಸಹ ಕಲಾವಿದರ ಬಗ್ಗೆ ಗೌರವ ತೋರುವುದು ಇವರ ಸ್ವಭಾವ. ಪ್ರತಿಭೆ, ಸಾಧನೆ ಇದ್ದರೂ ಕೂಡ ವಿನಯ ಸೌಜನ್ಯ ಇವುಗಳಿಂದ ಜನಪ್ರಿಯರಾಗಿದ್ದರು ಇವರು. ದೊರೆಸ್ವಾಮಿ ಐಯ್ಯಂಗಾರ್ಯರು ಹಸನ್ಮುಖಿಗಳು. ತಾವೂ ನಕ್ಕು ಜೊತೆಯಲ್ಲಿರುವವರನ್ನು ನಗಿಸುತ್ತಿದ್ದರು. ಅವರ ಸ್ವಭಾವವು ಅವರ ವೀಣಾ ವಾದನದಷ್ಟೇ ಮೃದುವಾಗಿರುತ್ತಿತ್ತು.
ಕಚೇರಿಯ ಸಮಯದಲ್ಲಿ, ಅವರ ವೇಷ ಭೂಷಣಗಳೂ ಅತ್ಯಂತ ಸರಳ. ಸಂಪ್ರದಾಯಾನುಸಾರವಾಗಿ ಉಟ್ಟ ಧೋತ್ರ, ಷರ್ಟು, ಉತ್ತರೀಯ, ಮೆಲುನಗೆಯ ಮುಖ, ಒಲವಿನಿಂದ ವೀಣೆಯ  ಮೇಲೆ ನರ್ತಿಸುತ್ತಿರುವ ಬೆರಳುಗಳು, ಇವು ಅವರ ಸೌಮ್ಯ ಸ್ಭಾವದ ಪ್ರತಿಬಿಂಬ. ಅವರ ವ್ಯಕ್ತಿತ್ವ, ಮುಖಭಾವ, ಬೆರಳುಗಳ ಆಕಾರ ವೀಣೆಗೆ ಸಾಮರಸ್ಯವಾಗಿದೆ. ಅವರ ಸ್ವಭಾವಕ್ಕೂ ವೀಣೆಗೂ ಸೊಗಸಾದ ಹೊಂದಾಣಿಕೆ ಇದೆ. ಅವರು ವೀಣೆಗೆಂದೇ ಹುಟ್ಟಿದವರೆಂದು ಹೇಳಬಹುದು.
ಅವರಿಂದ ನಮಗೆಲ್ಲಾ ಹೆಮ್ಮೆ ಎನಿಸಿದರೂ ಅವರಲ್ಲಿ ಗರ್ವವೂ ಅಹಂಕಾರವೂ ಲವಲೇಶವೂ ಕಾಣಲಾಗದು. ವಾಲ್ಮೀಕಿ ರಾಮನನ್ನು ವೀರ್ಯವಾನ್‌ ಸ್ಟೇನ ಮಹತಾ ವೀರ್ಯೇಣ ನ ವಿಸ್ಮಿತಃ (ವೀರ ಆದರೆ, ಅವನ ವೀರ್ಯ ಅವನನ್ನು ಮರುಳು ಮಾಡಿಲ್ಲ) ಎಂದು ಬಣ್ಣಿಸುತ್ತಾರೆ. ಇದು ಐಯ್ಯಂಗಾರ್ಯರಿಗೂ ಒಪ್ಪುತ್ತದೆ. ತಂತಿಯ ಮೇಲೆ ಬೆರಳಾಡಿಸುವಾಗ ತಂತಿಗೆಲ್ಲಿ ನೋವಾದೀತೋ ಎಂಬಂತೆ, ಗಮಕ ನುಡಿಸುವಾಗ ಮಗುವನ್ನು ಆಡಿಸುವಂತೆ ಎಚ್ಚರ, ಸ್ವರಗಳನ್ನು ಹೊರಡಿಸುವಾಗ ತಾವಾಗಿ ಬಂದರೆ ಆದೀತಲ್ಲಾ ಬಲವಂತ ಮಾಡುವುದೇಕೆ? ಎಂಬ ಸಂಕೋಚವೋ! ಹಿರಿಯ ವಾಗ್ಗೇಯಕಾರರ ರಚನೆಗಳ ಹಿರಿಮೆಯನ್ನು ಸರಿತೂಗಿ ಎತ್ತಿತೋರಿಸುವ ಶಕ್ತಿ ತನಗಿದೆಯೇ ಎಂಬ ಅಳುಕು ಅವರದು. ದೊಡ್ಡವನಾಗಿದ್ದಾಗಿಯೂ ತಾನು ದೊಡ್ಡವನು ಎಂದುಕೊಳ್ಳದ ದೊಡ್ಡತನ ಅವರದು ಎಂದು ಹಿರಿಯ ವಿದ್ವಾಂಸರಾದ ಎಸ್‌.ಕೆ. ರಾಮಚಂದ್ರರಾಯರು ಮೆಚ್ಚಿಕೊಂಡಿದ್ದಾರೆ.
ದೊರೆಸ್ವಾಮಿ ಐಯಂಗಾರ್ಯರು ಸ್ನೇಹ ಪರರು. ಅಭಿಮಾನ, ಸಹೃದಯತೆಯುಳ್ಳ ನೈಜಮಿತ್ರರು, ಅವರ ಕರ್ತವ್ಯ ನಿಷ್ಠೆ, ಸಹ ಕಲಾವಿದರಲ್ಲಿ ತೋರುತ್ತಿದ್ದ ಗೌರವ, ಎಲ್ಲರಲ್ಲೂ ತೋರುತ್ತಿದ್ದ ತಾಳ್ಮೆ ಮತ್ತು ಸಂಯಮ ಇವುಗಳಿಂದ ಅವರು ಜನಾನುರಾಗಿಗಳಾಗಿದ್ದರು. ಅವರ ಕೂಡ ಒಡನಾಟ ಮಾತುಕತೆಗಳನ್ನೂ, ಅವರ ಆತ್ಮೀಯತೆ, ಪ್ರೀತಿ, ವಿಶ್ವಾಸ ಹಾಗೂ ಸವಿನುಡಿಗಳನ್ನು ಎಂದೂ ಮರೆಯಲಾಗದು. ಅವರ ಅತಿಥಿ ಸತ್ಕಾರ ವಿಶೇಷವಾಗಿತ್ತು -ಅವರು ಊಟ ತಿಂಡಿಗಳ ವಿಚಾರದಲ್ಲಿ ಬಹಳ ಅಚ್ಚುಕಟ್ಟು ಹಾಗೂ ಹಿತಮಿತವಾಗಿದ್ದು, ಅದರ ಸವಿಯನ್ನು ಅನುಭವಿಸಿ ಆನಂದಿಸಿದ್ದನ್ನು ಅವರ ಸಹಪಾಠಿಗಳೂ ಪರಮ ಮಿತ್ರರೂ ಆದ ಸಂಗೀತ ಕಲಾರತ್ನ ಪ್ರೊ. ಆರ್.ಎನ್‌. ದೊರೆಸ್ವಾಮಿಯವರು ಶ್ಲಾಘಿಸಿದ್ದಾರೆ.
ಅವರು ಸದ್ಗೃಹಸ್ಥರು. ಮನೆಯಲ್ಲಿನ ಹಲವು ಜೀವಂತ ವೀಣೆಗಳೂ ಶ್ರುತಿ ಬದ್ಧವಾಗಿ ಸುಸ್ವರ ನುಡಿಯುವಂತೆ ಕುಶಲತೆಯಿಂದ ನಡೆಸಿಕೊಳ್ಳುತ್ತಿದ್ದುದರಿಂದ ಮನೆಯಲ್ಲಿ ನೆಮ್ಮದಿಯ ವಾತಾವರಣ ಮೂಡಿತ್ತು. ಸರಳತೆ, ಸೌಮ್ಯತೆ, ಸೌಜನ್ಯ, ಅವರ ಹುಟ್ಟುಗುಣ. ಒಮ್ಮೆಲೇ ಉದ್ವಿಗ್ನರಾಗುವುದು, ಭಾವುಕರಾಗಿ ಅಭಿಪ್ರಾಯ ವ್ಯಕ್ತಪಡಿಸವೊಲ್ಲರು. ಕುಟುಂಬದಲ್ಲಿ ಕೆಲವು ಸಮಯದಲ್ಲಿ ಸಂಭವಿಸಿದ ದುರ್ಘಟನೆಗಳನ್ನು ಬಹುತಾಳ್ಮೆಯಿಂದ ಸಹಿಸಿಕೊಂಡ ವಿಧಾನ ಇವರ ಸ್ವಭಾವಕ್ಕೆ ದ್ಯೋತಕವೆನ್ನುತ್ತಾರೆ ಶ್ರೀಮತಿ ಅಮೃತ.
ತರುಣ ಪೀಳಿಗೆಯ ವಿದ್ವಾಂಸರು ಕೆಲವು ಅಂಶಗಳನ್ನು ಮನದಲ್ಲಿಟ್ಟುಕೊಂಡರೆ ಒಳ್ಳೆಯದೆಂದು ಐಯಂಗಾರ್ಯರು ಈ ರೀತಿ ಮನವಿ ಮಾಡಿದ್ದಾರೆ. ೧. ನಾದ ಮತ್ತು ಶ್ರುತಿ ಶುದ್ಧತೆಗೆ ಪ್ರಾಧಾನ್ಯತೆ; ೨. ಅತಿ ವಿಳಂಬವೂ ಅತಿ ದುರಿತವೂ ಅಲ್ಲದ ಮಧ್ಯಲಯಪ್ರಧಾನವಾದ ಕಾಲಪ್ರಮಾಣ; ೩. ವಿವಿಧ ಕಾಲಪ್ರಮಾಣಗಳಲ್ಲಿ ಕೃತಿ ನಿರೂಪಣೆ; ೪. ರಕ್ತಿ ಮತ್ತು ಅಪರೂಪ ರಾಗಗಳ ಮುಕ್ತ ಪ್ರಮಾಣ; ೫. ಹಿತ ಮಿತ ರಾಗಾಲಾಪನೆ; ೬. ತಾಳ ವಾದ್ಯಗಳನ್ನೇ ಅವಲಂಬಿಸದ ರೀತಿಯ ಸ್ವತಂತ್ರ ಸ್ವರಕಲ್ಪನೆ; ೭. ಭಾವ ಮತ್ತು ಮನರಂಜನೆಯೇ ಮುಖ್ಯವಾಗುಯಳ್ಳ ರಾಗ, ತಾನ, ಪಲ್ಲವಿ. ೮. ಎರಡು ಅಥವಾ ಎರಡೂವರೆ ಗಂಟೆಗಳಿಗೆ ಮೀರದ ಅನಾವಶ್ಯಕವಾದ ಅಂಶಗಳಿಲ್ಲಿಲ್ಲದ ಕಚೇರಿ. ೯. ಪಲ್ಲವಿಯಂತಹ ನೇರವಾಗಿ ರಸಿಕರ ಹೃದಯಗಳನ್ನು ಮುಟ್ಟುವ ಭಕ್ತಿ ಪ್ರಧಾನವಾದ ರಚನೆಗಳು; ೧೦. ಯಾವಯಾವ ಸಂದರ್ಭಕ್ಕೆ ಯಾವ ಯಾವ ರೀತಿಯ ಸಂಗೀತವನ್ನು ಕೊಡಬೇಕು ಎಂಬ ತಿಳಿವಳಿಕೆ.
ಹೀಗೆ ಸಂದರ್ಭಾನುಸಾರವಾಗಿ ಸಂಗೀತವನ್ನು ನಿರೂಪಿಸಬಲ್ಲ ಸಂಗೀತಗಾರನು ಯಶಸ್ವಿಯಾಗುವನು. ಇದಕ್ಕೆ ವಿಶಾಲವಾದ ಜ್ಞಾನವನ್ನೂ ವೃದ್ಧಿಪಡಿಸಿಕೊಳ್ಳಬೇಕು. ಆಹಾ! ನುಡಿದರೆ ಮುತ್ತಿನ ಹಾರದಂತಿರಬೇಕು ಎಂಬ ಬಸವಣ್ಣನವರ ಪಟಿಕದ ಸಲಾಕೆಗೆ ಉದಾಹರಣೆಯಾಗಿವೆ, ವೀಣೆಯ ದೊರೆಯ ಈ ನುಡಿಮುತ್ತುಗಳು.
ಇಂಥ ಒಬ್ಬ ಮಹಾನ್‌ ವೈಣಿಕ ಕಲಾತಪಸ್ವಿ ದಿನಾಂಕ ೨೮.೧೦.೧೯೦೭ ರಂದು ನಾದಲೋಕದ ದಿಗಂತದಲ್ಲಿ ಲೀನವಾಗಿ ಧ್ರುವತಾರೆಯಾದರು.
ತನ್ನನ್ನೇ ಅರಸಿ ಬಂದಿಹ ವೀಣೆ ತನ್ನನ್ನು ವೀಣೆಯಾಗಿಸಿ ಮಿಡಿಸಿ, ನುಡಿಸಿರಲು ಮೋಹನದ ಮೃದು ಮಧುರ ನಾದರಸದಲ್ಲಿ ಮಿಂದು, ಹೃದಯ ಮುಗಿಲಿಗೆ ತಾನೂ ನಲಿದು ಕೇಳುಗರನ್ನೂ ನಲಿಸಿ ನಲಿಸಿ ನಲಿಸುತ್ತಲೇ ಒಯ್ಯಾರದಲ್ಲಿ ಲೋಕಮಾತೆ ಸರಸ್ವತಿ ದೇವಿಯ ಪಾದಾರವಿಂದದಲ್ಲಿ ಲೀನವಾದ ವೀಣೆಯೊಡೆಯನ ಬರೀ ನೆನಪೇ ಶಾಶ್ವತವಾಗಿ ಚಿರಸ್ಥಾಯಿಯಾಗಿ ನಂದಾದೀವಿಗೆಯಾಗಿ ಬಿಟ್ಟದೆ.
 
ಚಿಂತಲಪಲ್ಲಿ ಕೃಷ್ಣಮೂರ್ತಿ
ಇತಿಹಾಸದ ಬೆಳಕಿನಲ್ಲಿ: ಕರ್ನಾಟಕ ಸಂಗೀತ ಕ್ಷೇತ್ರದಲ್ಲಿ ೮೦೦ ವರ್ಷಗಳ ದೀರ್ಘ ಇತಿಹಾಸದ ವೈಶಿಷ್ಟವನ್ನು ಚಿಂತಲಪಲ್ಲಿ ಪರಂಪರೆ ಪಡೆದಿರುವುದು ವಿದಿತವಾದದ್ದೇ. ವಿಜಯನಗರ ಸಾಮ್ರಾಜ್ಯದ ಕಾಲದಲ್ಲಿ ಅದು ಪಡೆದ ಪವಾಡ ಸದೃಶ ತಿರುವು ಹಾಗೂ ಕಳೆದ ಶತಮಾನದಲ್ಲಿ ಚಿಂತಲಪಲ್ಲಿ ವೆಂಕಟರಾಯರು ಹಾಗೂ ರಾಮಚಂದ್ರರಾಯರು ಮೈಸೂರು  ಸಾಮ್ರಾಜ್ಯದಲ್ಲಿಲ ಪಡೆದ ಖ್ಯಾತಿಯ ಬೆನ್ನಲ್ಲೇ ಅದೇ ಕಾಲದಲ್ಲಿ ಆ ಪರಂಪರೆಯ ಬೆಳಕಿನಲ್ಲಿ ಬೆಳಗಿದ ವಿದ್ವನ್ಮಣಿಗಳ ಸಾಲು ಸಹಾ ಇತಿಹಾಸದಷ್ಟು ದೀರ್ಘವಾದದ್ದೇ. ವಿದ್ವಾನ್‌ ಚಿಂತಲಪಲ್ಲಿ ವೆಂಕಟಾಚಲಯ್ಯ, ಚಿಂತಲಪಲ್ಲಿ ಶೇಷಗಿರಿರಾವ್‌, ಚಿಂತಲಪಲ್ಲಿ ವೆಂಕಟರಾಮಯ್ಯ, ಚಿಂತಲಪಲ್ಲಿ ಸುಬ್ಬರಾವ್‌, ಕರ್ನಾಟಕ ಕಲಾಶ್ರೀ ಚಿಂತಲಪಲ್ಲಿ ರಂಗರಾವ್‌… ಹೀಗೆ ಸಾಗುತ್ತ ಹೋದಂತೆ ಅದರಲ್ಲಿ ಗಾಯನ, ಬೋಧನೆಗಳಲ್ಲಿ ಪ್ರಸಿದ್ಧಿಯನ್ನು ಪಡೆದ ಮತ್ತೊಂದು ಹೆಸರು ಗಾನಸುಧಾನಿಧಿ, ಕರ್ನಾಟಕ ಕಲಾಶ್ರೀಕ ಚಿಂತಲಪಲ್ಲಿ ಕೃಷ್ಣಮೂರ್ತಿಯವರದ್ದು ಎದ್ದು ತೋರುವಂಥದ್ದು. ಚಿಂತಲಪಲ್ಲಿ ಪರಂಪರೆಯನ್ನು ಆ ಮನೆತನದ ಹೆಣ್ಣುಮಕ್ಕಳು ಹಾಗೂ ಗಂಡು ಮಕ್ಕಳ ಪರಂಪರೆಯವರಿಬ್ಬರೂ ಬೆಳೆಸಿದರು, ಪೋಷಿಸಿದರು. ಆ ಹೆಣ್ಣು ಮಕ್ಕಳ ಪರಂಪರೆಗೆ ಸೇರಿದವರು ಕೃಷ್ಣಮೂರ್ತಿಯವರು.
ಚಿಂತಲಪಲ್ಲಿ ವೆಂಕಟರಾಯರ ಜೇಷ್ಠ ಪುತ್ರಿ ವೆಂಕಟಲಕ್ಷ್ಮಮ್ಮ ಕೃಷ್ಣಮೂರ್ತಿಯವರ ತಾಯಿ. ತಂದೆಯವರಾದಕ ಗುಡಿಬಂಡೆಯ ವೇ.ಬ್ರ.ಶ್ರೀ ಅಶ್ವತ್ಥನಾರಾಯಣರಾಯರ ತಾಯಿ ಸಹಾ ಚಿಂತಲಪಲ್ಲಿಯವರೇ. ವೆಂಕಟರಾಯರ ಚಿಕ್ಕಪ್ಪ ಭಾಸ್ಕರರಾವ್‌ ಎಂಬುವವರ ಮಗಳು ಅಶ್ವತ್ಥಮ್ಮನವರು ಅಶ್ವತ್ಥನಾರಾಯಣರಾಯರ ತಾಯಿ. ಹೀಗಾಗಿ ತಾಯಿ, ತಂದೆ ಎರಡೂ ಕಡೆ ಸಂಗೀತ ಕುಟುಂಬದ ಹಿನ್ನೆಲೆ ಹಾಗೂ ರಕ್ತಗತವಾಗಿ ಬಂದ ಸಂಗೀತ ಇವು ಕೃಷ್ಣಮೂರ್ತಿಗಳಿಗೆ ಅಯಾಚಿತವಾಗಿ ಬಂದ ಭಾಗ್ಯ . ೧೯೨೦ನೇ ಇಸವಿಯಲ್ಲಿ ಚಿಂತಲಪಲ್ಲಿಯಲ್ಲಿ ತಾತನ ಮನೆಯಲ್ಲಿ ಜನನ. ನಾಲ್ಕು ಜನ ಸಹೋದರರು, ನಾಲ್ಕು ಜನ ಸಹೋದರಿಯನ್ನು ಹೊಂದಿದ ದೊಡ್ಡ ಕುಟುಂಬ ಕೃಷ್ಣಮೂರ್ತಿಯವರದ್ದು. ಅಶ್ವತ್ಥನಾರಾಯಣರಾಯರ ಜೇಷ್ಠಪುತ್ರರಾಗಿ ಜನಿಸಿದ ಇವರು ಬೆಳೆದದ್ದು., ಕಲಿತದ್ದು ಎಲ್ಲಾ ತಾತನವರ ಹಾಗೂ ಮಾವನವರ ಬಳಿಯಲ್ಲೇ.
ಸೋದರಮಾವನ ಮುದ್ದಿನ ಅಳಿಯನಾಗಿ: ಕೃಷ್ಣಮೂರ್ತಿಯವರ ತಾಯಿಯ ತಮ್ಮ ಆಸ್ಥಾನ ವಿದ್ವಾನ್‌ ಚಿಂತಲಪಲ್ಲಿ ರಾಮಚಂದ್ರರಾಯರಿಗೆ ಅಲ್ಲಿ ಮದುವೆಯಾದ ಹೊಸತು. ತಮಗೆ ಇನ್ನೂ ಮಕ್ಕಳಿಲ್ಲದ ಕಾಲದಲ್ಲಿ ಅಕ್ಕನ ಮಗ ಕೃಷ್ಣಮೂರ್ತಿ ಅವರ ಬಾಯಲ್ಲಿ ಕಿಟ್ಟು ಆಗಿಹೋದ. ಆತನನ್ನು ಮೂರನೇ ವಯಸ್ಸಿನಲ್ಲೇ ತಮ್ಮ ಮನೆಗೆ ಕರೆತಂದು ಸಾಕಿದ್ದೇ ಅಲ್ಲದೆ ಚೌಲ ಮಾಡಿಸಿದ್ದು ಸಹಾ ಮಾವನವರಾದ ರಾಮಚಂದ್ರರಾಯರೇ. ರಾಮಚಂದ್ರರಾಯರ ಶ್ರೀಮತಿಯವರಾದ ಲಕ್ಷ್ಮೀದೇವಮ್ಮ ಕಿಟ್ಟುವಿನ ಬಾಯಲ್ಲಿ ಅತ್ತಿಗೆ. ತಮ್ಮ ಮಕ್ಕಳಿಗಿಂತ ಮುಂಚಿನವನದ ಕಿಟ್ಟುವಿಗೆ ಎಣ್ಣೆ ಒತ್ತಿ ನೀರೆರೆದು ಮುಚ್ಚಟೆಯಾಗಿ ಸಾಕಿ ಶೇಷಾದ್ರಿಪುರದ ಆರ್ಯ ವಿದ್ಯಾಶಾಲೆಗೆ ಸೇರಿಸಿದರು. ಅಲ್ಲಿ ಎಲ್‌.ಎಸ್‌. ನವರೆಗೆ ಓದಿದ ನಂತರ ಶೇಷಾದ್ರಿಪುರಂ ಹೈಸ್ಕೂಲ್‌ನಲ್ಲಿ ಎಸ್.ಎಸ್‌.ಎಲ್‌.ಸಿ. ಯವರೆ ವಿದ್ಯಾಭ್ಯಾಸ, ಇದಿಷ್ಟು ಅವರ ಲೌಕಿಕಕ ವಿದ್ಯಾಭ್ಯಾಸದ ವಿವರಗಳು.
ಮನೆಯಲ್ಲೇ ಗುರುಕುಲ: ತಾತನಿಗೆ ಮೊಮ್ಮಗ, ಮಾವನಿಗೆ ಮುದ್ದಿನ ಅಳಿಯನಾಗಿದ್ದರೂ ಇದು ಸಂಗೀತ ಶಿಕ್ಷಣದ ಸಮಯ ಬಂದಾಗ ನಡೆಯುತ್ತಿರಲಿಲ್ಲ. ಶಿಕ್ಷಣದ ಸಂದರ್ಭದಲ್ಲಿ ಕಟ್ಟು ನಿಟ್ಟಾಗಿರಬೇಕಾದದ್ದು ಒಂದು ನಿಯಮವೇ ಆಗಿತ್ತು. ಕಿಟ್ಟುವಿನ ತಾಯಿ ಸೊಗಸಾಗಿ ನಳಚರಿತ್ರೆ, ಧ್ರುವಚರಿತ್ರೆ ಮುಂತಾದವನ್ನು ಹಾಡುತ್ತಿದ್ದವರು. ತಾಯಿ ಮತ್ತೆ ತಾತ ವೆಂಕಟರಾಯರ ಬಳಿ ಬಾಲಪಾಠಗಳು, ಮುಂದೆ ಉನ್ನತ ಶಿಕ್ಷಣವೆಲ್ಲ ಮಾವನವರ ಬಳಿ. ಮನೆಯಲ್ಲಿ ಇಪ್ಪತ್ತುನಾಲ್ಕು ಗಂಟೆಯೂ ಸಂಗೀತವೇ. ಕಿಟ್ಟುವಿನ ಜೊತೆಗೆ ಪಾಠ ಕಲಿಯುತ್ತಿದ್ದ ಇನ್ನಿತರರಲ್ಲಿ ವೆಂಕಟರಾಯರ ತಮ್ಮನ ಮಗ ವೆಂಕಟರಾಮಯ್ಯ, ಚಿಕ್ಕಕರಿಗಿರಿರಾವ್‌, ದೊಡ್ಡಕರಿಗಿರಿರಾವ್‌ ಶ್ರೀರಂಗನಹಳ್ಳಿ ನರಸಿಂಹ, ನಾದಸ್ವರ ಮುಂತಾದವರು. ಬೆಳಿಗ್ಗೆ ನಾಲ್ಕು ಗಂಟೆಗೆಲ್ಲಾ ತಾತನವರು ಎದ್ದು, ಭುಜದ ಮೇಲಿನ ಶಲ್ಯವನ್ನು ಚಾಟಿಯಂತೆ ಹಿಡಿದು ಸಾಲಾಗಿ ಮಲಗಿದ್ದ ಶಿಷ್ಯರನ್ನೆಲ್ಲಾ ಅದರಲ್ಲಿ ಮೃದುವಾಗಿ ಬಡಿದು ಎಬ್ಬಿಸುತ್ತಿದ್ದರು. ಮನೆಯಲ್ಲಿ ಅಥವಾ ಮನೆಯ ಹತ್ತಿರದ ಆಂಜನೇಯ ಸ್ವಾಮಿ ದೇವಸ್ಥಾನದಲ್ಲಿ ಬೆಳಗಿನ ಅಕಾರ ಸಾಧನೆ. ಇವರನ್ನೆಲ್ಲಾ ಎಬ್ಬಿಸಿ ತಾತ, ಮತ್ತು ಮಾವ ಮತ್ತೆ ಹಾಸಿಗೆಯ ಮೇಲೆ ಮಲಗಿ ಕಾಲು ಅಲ್ಲಾಡಿಸುತ್ತಾ ಇವರು ಹಾಡುವುದನ್ನು ಕೇಳುತ್ತಾ ಇರುವುದು. ಇವರೆಲ್ಲರೂ ಒಬ್ಬೊಬ್ಬರು ಒಂದೊಂದು ಕಡೆ ನಾನಿಲ್ಲಿ, ನೀನು ಅಲ್ಲಿ ಎಂದು ಜಗಳವಾಡುತ್ತಾ ತಂಬೂರಿ ಹಿಡಿದುಕೊಂಡು ಹಾಡುವುದು. ತಾತ, ಮಾವನವರು ಮಲಗಿದ್ದರೂ ಕಿವಿಗಳು ಇವರತ್ತಲೇ. ಅಪ್ಪಿ ತಪ್ಪಿ, ತಪ್ಪು ಹಾಡಿದರೆ ಮಲಗಿದಲ್ಲಿನಿಂದಲೇ ತಿದ್ದಿಹಾಡಿ “ಲಾ ಸರಿಯಾಗಿ ಹೀಗೆ ಹಾಡೂ, ಮುಂ…..” ಎಂಬ ಬಯ್ಗಳ, ಅದಕ್ಕೂ ಮೀರಿದರೆ ಎದ್ದು ಬಂದು ಕಯ್ಗೆ ಸಿಕ್ಕಿದ್ದರಲ್ಲಿ ಒಂದೆರಡು ಇಕ್ಕಿಬಿಡುವುದು. ಆಮೇಲೆ ನೋಯಿತೇನೋ ಎಂದು ಮರುಗುವುದು. (ಒಮ್ಮೆಯಂತೂ ವೆಂಕಟರಾಮಯ್ಯನವರಿಗೆ ವೆಂಕಟರಾಯರು ಉರಿಯುತ್ತಿರುವ ಲಾಟೀನಿನಿಂದಲೇ ಇಕ್ಕಿಬಿಟ್ಟಿದ್ದರಂತೆ).
ಪಾಠ ಅಷ್ಟಾದರೆ ಕೇಳ್ಮೆ ಇನ್ನಷ್ಟು. ಮಾವನವರ ಮಲ್ಲೇಶ್ವರದ ಮನೆಗೆ, ತಾತನ ಊರಿನ ಚಿಂತಲಪಲ್ಲಿಯ ಮನೆಗೆ ನೂರಾರು ಜನ ವಿದ್ವಾಂಸರ ಆಗಮನ. ಅನೇಕ ಪಕ್ಕವಾದ್ಯಗಾರರುಗಳ ಸಹವಾಸ, ಸಾಹಚರ್ಯ. ಬೆಳಗಿನಿಂದಲೇ ಬರುವ ಅತಿಥಿಗಳಿಗೆ ಕಾಫಿ-ತಿಂಡಿಯ ಸರಬರಾಜು, ಸಂಗೀತ. ಮಧ್ಯಾಹ್ನ ಊಟ, ಸಂಗೀತ, ಸಂಜೆ ಮಾವನ ಕಚೇರಿಗಳಿಗೆ ಪಿನ್‌ಪಾಟ್‌ ಹಾಡಿಕೆ. ಕಚೇರಿ ಇಲ್ಲದ ಮಧ್ಯಾಹ್ನ ತಾತ, ಮಾವನವರು ಒಂದೊಂದು ಕಡೆ ಮಲಗಿರುತ್ತಿದ್ದರು. ಮಲಗಿದ್ದಲ್ಲಿಂದಲೇ ಯಾರೋ ಒಬ್ಬರು ಒಂದು ರಾಗವನ್ನೋ ಕೃತಿಯನ್ನೋ ಗುನುಗಲು ಪ್ರಾರಂಭಿಸುವರು. ಆಗ ಇನ್ನೊಂದು ಕಡೆ ಅದಕ್ಕೆ ಧ್ವನಿ ಸೇರುವುದು. ಮಲಗಿದಲ್ಲಿಂದಲೇ ಒಂದೆರಡು ಆವರ್ತ ಸ್ವರಗಳ ವಿನಿಕೆಯಾದೊಡನೆ ಎದ್ದು ಕೂಡುವರು. “ಕಿಟ್ಟೂ, ವೆಂಕಟರಾಮೂ ತಂಬೂರಿ ತೆಕ್ಕೊಳ್ರೋ” ಎಂಬ ಆಜ್ಞೆಯಾಗುವುದು. ಸರಿ, ಪುರ್ಣ ಪ್ರಮಾಣದ ಗಾಯನ. ಗಾಯನದಲ್ಲಿ ಸ್ಪರ್ಧೆ, ನಾನು ಹೆಚ್ಚು ನೀನು ಹೆಚ್ಚು ಎಂಬಂತೆ ನಡೆಯಲು ಪ್ರಾರಂಭವಾಗುವುದು. ಅದೇ ವೇಳೆಗೆ ಅಯ್ಯಾಮಣಿ ಅಯ್ಯರರೋ ಅಥವಾ ಪುಟ್ಟಾಚಾರ್ಯರೋ ಆಗಮಿಸಿಬಿಟ್ಟರಂತೂ ಮುಗಿಯಿತು. ವಾದ್ಯಗಳೂ ಜೊತೆಗೆ ಸೇರಿಬಿಡುವುದು. ಯಾರೋ ಶಿಷ್ಯರು ಅಷ್ಟರಲ್ಲಿ ಬೇಗ ಹೋಗಿ ಒಂದಿಷ್ಟು ಎಲೆ, ಅಡಿಕೆ, ಕಂದವಿಲಾಸ ನಶ್ಯ, ಅಡಿಗೆ ಮನೆಯಿಂದ ಒಂದಷ್ಟು ಕಾಫಿಯನ್ನು ತಂದು ಮುಂದಿಟ್ಟು ವಾತಾವರಣದ ರಂಗೇರಿಸಿಬಿಡುವರು. ರಾತ್ರಿ ಹತ್ತೊ ಹನ್ನೊಂದೋ ಆಗಿ ಬಂದವರಿಗೆಲ್ಲ ಊಟಕ್ಕೇಳಿಸುವರು. ಹೀಗೆ ಆ ಗುರುಕುಲ ‘ವೆಂಕಟರಾಯನ ಛತ್ರ’ ಎಂದೇ ಕರೆಸಿಕೊಂಡು ಬಿಟ್ಟಿತ್ತು. ಕೆಲವೊಮ್ಮೆ ಸಂಜೆ ಮಾವನ ಕಚೇರಿ ಇದ್ದಲ್ಲಿ ಅಥವಾ ಅವರ ಕಚೇರಿ ಇಲ್ಲದಿದ್ದಾಗ ಅನ್ಯರ ಕಚೇರಿಗಳನ್ನು ಕೇಳಲು ಹೋಗುವಾಗ ಪ್ರತಿದಿನವೂ ಮನೆಯ ಮುಂದೆ ವರ್ತನೆ ಒಪ್ಪಿಸಿದಂತೆ ಜಟಕಾ ಸಾಬಿಯ ಬಂಡಿ ಸದಾ ಸಿದ್ಧ. ಹೋಗಿ ಕಚೇರಿ ಕೇಳಿ ಬಂದು ರಾತ್ರಿ ಊಟದ ಸಮಯದಲ್ಲೂ ಅಂದಿನ ಕಚೇರಿಯ ವೈಶಿಷ್ಟ್ಯ, ಲೋಪಗಳನ್ನು ಕುರಿತ ಚರ್ಚೆ ಬಿಸಿಯೇರಿ, ಕೈಒಣಗಿ ಮನೆಯ ಹೆಂಗಸರ ಎಚ್ಚರಿಸುವಿಕೆಯಿಂದ ಹಾದಿಗೆ ಬರುತ್ತಿದ್ದ ಕಾಲವನ್ನು ಕೃಷ್ಣಮೂರ್ತಿಗಳು ಸದಾ ನೆನಪಿಸಿಕೊಳ್ಳುತ್ತ ಕಣ್ಣೀರು ಮಿಡಿಯುತ್ತಿದ್ದುದುಂಟು.
ಕಿಟ್ಟು ಪುಟ್ಟು: ಕೃಷ್ಣಮೂರ್ತಿಗಳ ವೇದಿಕೆಯ ಪ್ರವೇಶವಾದದ್ದು ತಮ್ಮ ೧೩ನೆಯ ವಯಸ್ಸಿನಲ್ಲಿ, ಅಲಸೂರು ಪೇಟೆ ರಾಮಮಂದಿರದಲ್ಲಿ. ಅಂದು ಬಿ.ಟಿ. ರಾಜಣ್ಣ ಮತ್ತು ಪುಟ್ಟಾಚಾರ್ಯರ ವಾದ್ಯ ಸಹಕಾರ. ಆಗ ಪ್ರಾರಂಭವಾದ ಕಚೇರಿ ಜೀವನ ತಮ್ಮ ಅಂತಿಮ ಕ್ಷಣದವರೆಗೆ ಮುಂದುವರೆಯಿತು. ಪುಟ್ಟಾಚಾರ್ಯರೊಡನೆಯ ಸ್ನೇಹವಂತೂ ಅವಿಚ್ಛಿನ್ನವಾದದ್ದು. ಮುಂದೆ ಎಲ್ಲೆ ಕಚೇರಿಯಾಗಲಿ ಕಿಟ್ಟು ಹಾಡಿಕೆ ಪುಟ್ಟಾಚಾರ್ ಮೃದಂಗ. ಈ ಕಿಟ್ಟು, ಪುಟ್ಟು ಜೋಡಿ ಬಹಳಕಾಲ ಮುಂದುವರೆಯಿತು. ಹಾಗೆಯೇ ತದನಂತರದ ಕಾಲದಲ್ಲಿ ಆರ್.ಆರ್. ಕೇಶವಮೂರ್ತಿ, ಬಿ.ಟಿ. ರಾಜಣ್ಣ, ಚಿಕ್ಕಬಳ್ಳಾಪುರದ ಗೋವಿಂದಸ್ವಾಮಿ, ಎಂ.ಎಸ್‌. ಸುಬ್ರಹ್ಮಣ್ಯಂ, ತುಮಕೂರು ರಾಮಯ್ಯ, ಸುಬ್ರಹ್ಮಣ್ಯ ಶಾಸ್ತ್ರಿ, ಎ.ವಿ. ವೆಂಕಟರಮಣಯ್ಯ, ಶೇಷಗಿರಿರಾವ್‌ (ರಾಜಣ್ಣಿ) ಇವರುಗಳು ಪಿಟೀಲಿನಲ್ಲಿ ಸಹಕಾರವಾದರೆ ಅಯ್ಯಾಮಣಿ, ಕುಂಜುಮಣಿ, ಪಳನಿಸ್ವಾಮಿ, ಎಂ.ಎಲ್‌. ವೀರಭದ್ರಯ್ಯ, ರಾಮಾಚಾರ್ ಹೆಚ್‌.ಪಿ. ಎಂ.ಎಸ್‌. ರಾಮಯ್ಯ, ಟಿ.ಎ.ಎಸ್‌. ಮಣಿ, ವಯ್ಯಾಪುರಿ ಮುಂತಾದವರು ಮೃದಂಗದಲ್ಲಿ ಆಗ್ಗೆ ವೇದಿಕೆಗಳಲ್ಲಿ ಇವರ ಜೊತೆ ವಿಜೃಂಭಿಸುತ್ತಿದ್ದವರು. ಜೊತೆಗೆ ಆಗಿನ ಅನೇಕ ವರ್ಧಿಷ್ಣು ಕಲಾವಿದರನ್ನೂ ತಮ್ಮೊಡನೆ ಹಾಕಿಕೊಂಡು ನುಡಿಸಲು ಪ್ರೋತ್ಸಾಹಿಸಿ ಒಂದು ಹಂತಕ್ಕೆ ತರಲು ಕಾರಣಕರ್ತರು ಕೃಷ್ಣಮೂರ್ತಿಗಳು. ವಿದ್ವಾನ್‌ ಎಸ್‌. ಶೇಷಗಿರಿರಾವ್‌ ಪಿಟೀಲು, ವಿದ್ವಾನ್‌ ಟಿ.ಎಸ್‌. ಚಂದ್ರಶೇಖರ್ ಮೃದಂಗ, ವಿದ್ವಾನ್‌ ಟಿ.ಎಸ್‌. ಕೃಷ್ಣಮೂರ್ತಿ ಪಿಟೀಲು, ವಿದ್ವಾನ್‌ ಗುಂಡಪ್ಪ ಮೃದಂಗ, ವಿದ್ವಾನ್‌ ಟಿ.ಎ.ಎಸ್‌. ಮಣಿ ಮೃದಂಗ, ಇವರೆಲ್ಲರೂ ಇಂದಿಗೂ ಈ ದೃಷ್ಟಿಯಿಂದ ಕೃಷ್ಣಮೂರ್ತಿಯವರನ್ನು ಸ್ಮರಿಸುತ್ತಾರೆ.
ನೆರೆಹೊರೆಯವಾದ್ಯಗಳೊಡನೆ: ಕೃಷ್ಣ ಮೂರ್ತಿಗಳು ತಮ್ಮ ಸಂಗೀತ ಜೀವನದಲ್ಲಿ ನೆರೆರಾಜ್ಯದ ಅನೇಕ ಪ್ರಸಿದ್ಧ ಪಕ್ಕ ವಾದ್ಯಗಾರರೊಡನೆಯೂ ಹಾಡಿ ಸೈ ಎನಿಸಿಕೊಂಡರು . ಬೆಂಗಳೂರಿನ ಶಂಕರ ಜಯಂತಿ ಮಹೋತ್ಸವದಲ್ಲಿ ಎಂ.ಎಸ್‌. ಗೋಪಾಲಕೃಷ್ಣನ್‌ ಪಿಟೀಲಿನೊಡನೆ ಹಾಡಿದ ರೀತಿ, ಕೋಲಾರದಲ್ಲಿ ಮದ್ರಾಸ್‌ ಕಣ್ಣನ್‌ರವರ ಪಕ್ಕವಾದ್ಯದಲ್ಲಿ, ಗಾನಕಲಾಪರಿಷತ್ತಿನಲ್ಲಿ ಕೆ. ಕಮಲಾಕರರಾವ್‌ರೊಂದಿಗೆ ಹಾಗೂ ಮದ್ರಾಸಿನಲ್ಲಿ ಟಿ.ವಿ. ಗೋಪಾಲಕೃಷ್ಣನ್‌ರವರೊಡನೆ ಹಾಡಿದ ಸಂದರ್ಭದಲ್ಲಿ ಅವರು ಹಾಡಿದ ವಿಶೇಷ ಪಲ್ಲವಿಗಳು, ಸ್ವರಗಳ ತಂತ್ರದ ಬಗ್ಗೆ ಆ ವಿದ್ವನ್ಮಣಿಗಳು ಈಗಲೂ ನೆನಪಿಸಿಕೊಳ್ಳುವುದುಂಟು.
ಚಿಂತಲಪಲ್ಲಿ ಸಹೋದರರು: ಕೃಷ್ಣಮೂರ್ತಿಗಳು ತಮ್ಮ ಸಹಪಾಠಿ ಹಾಗೂ ಭಾವನವರೂ ಆದ ವಿದ್ವಾನ್‌ ಚಿಂತಲಪಲ್ಲಿ ವೆಂಕಟರಾಮಯ್ಯನವರ ಜೊತೆ ದ್ವಂದ್ವ ಗಾಯನವನ್ನು ಸುಮಾರು ೩೦ ವರ್ಷಗಳ ಕಾಲ ಚಿಂತಲಪಲ್ಲಿಕ ಸಹೋದರರು ಎಂಬ ಅಭಿಧಾನದಿಂದ ಹಾಡಿದ್ದುಂಟು. ಆಗ್ಗೆ ಈ ಸಹೋದರರು ಹಾಡಲು ಕುಳಿತರೆ ಆ ಹುರುಪಿನ ಗಾಯನ, ಪೈಪೋಟಿ, ಹತ್ತಾರು ಕಡೆ ಕ್ಲಿಷ್ಟವಾದ ಎಡುಪುಗಳು ಇದರಿಂದ ಎಷ್ಟೋಬಾರಿ ಈ ಇಬ್ಬರಕ ಗಾಯನಕ್ಕೆ ಪಕ್ಕವಾದ್ಯಗಾರರೇ ನುಡಿಸಲು ಹಿಂದೇಟು ಹಾಕುತ್ತಿದ್ದುದುಂಟು. ಮುಂದೆ ವೆಂಕಟರಾಮಯ್ಯನವರ ವಿದೇಶ ಪ್ರವಾಸ, ತದನಂತರದ ಅವರ ಅಕಾಲಿಕ ಮರಣದಿಂದಾಗಿ ಈ ಜೋಡಿ ಭಿನ್ನವಾಯಿತು.
ಗಾಯನ ಶೈಲಿ-ಪಲ್ಲವಿ ಪ್ರಾವೀಣ್ಯ ಕೃಷ್ಣಮೂರ್ತಿಗಳ  ಹಾಡಿಕೆ ತುಂಬಾ ಗಂಭೀರವಾದ ಗಮಕಯುಕ್ತವಾದ ಶೈಲಿಯಿಂದ ಕೂಡಿರುವಂಥದ್ದು. ತಾಳಭಾಗದಲ್ಲಿ ಅವರಿಗಿದ್ದ ಖಚಿತತೆ ನಿಖರತೆಗಳು, ಕೃತಿಗಳನ್ನು ಹಾಡುವಾಗ ಅವರು ತೆಗೆದುಕೊಳ್ಳುತ್ತಿದ್ದ ಖಚಿತವಾದ ಕಾಲಪ್ರಮಾಣಗಳು ಕಚೇರಿಗೆ ವಿಶೇಷವಾದ ತೂಕವನ್ನು ನೀಡುತ್ತಿದ್ದವು. ಕಲ್ಪನಾಸ್ವರಗಳಲ್ಲಂತೂ ಅವರಿಗಿದ್ದ ಪಾಂಡಿತ್ಯ ಅಸಾಧಾರಣವಾದದ್ದು. ಸರ್ವಲಘುವಿನ ಪುಂಖಾನು ಪುಂಖವಾದ ಸ್ವರಗಳು, ಕೃತಿಗಳಲ್ಲಿ ವಾದ್ಯಗಾರರು, ಕೇಳುಗರು ಊಹಿಸಿರದಂತಹ ಎಡೆಗಳಲ್ಲಿ ಜಾಣತನದಿಂದ ಕೂಡಿರುವ ಎಡುಪುಗಳು ಗಾಯನಕ್ಕೆ ಮೆರುಗನ್ನು ನೀಡುತ್ತಿದ್ದವು.
ಪಲ್ಲವಿಯ ಗಾಯನದಲ್ಲಂತೂ ಚಿಂತಲಪಲ್ಲಿ ಕಲಾವಿದರ ಶ್ರೇಷ್ಠತೆಯನ್ನು ಇವರೂ ಉಳಿಸಿ ಬೆಳೆಸಿಕೊಂಡುಬಂದರು. ಗಾನಕಲಾ ಪರಿಷತ್ತಿನಲ್ಲಿ ೫ ಕಳೆಗೆಳ ಒಂದು ಪಲ್ಲವಿಯನ್ನು ಅತಿ ಕ್ಲಿಷ್ಟವಾಗಿ ಹಾಡಿದ ರೀತಿಯನ್ನು ಶ್ಲಾಘಿಸುತ್ತ ಡಾ.ಬಿ. ದೇವೇಂದ್ರಪ್ಪನವರು “೩೫ ತಾಳಗಳಲ್ಲೇ ಎಷ್ಟು ಅದ್ಭುತವಾಗಿ ಪಲ್ಲವಿಯನ್ನು ಹಾಡಬಹುದು ಎನ್ನುವ ವಿಷಯ ಬೆರಗುಗೊಳಿಸುವಂಥದ್ದು. ಇಂದು ಈ ಪಲ್ಲವಿಗೆ ತನಿ ನುಡಿಸಲು ಅವಕಾಶ ಬೇಡ, ಏಕೆಂದರೆ ಇವರು ಹಾಡಿದ್ದಕ್ಕೆ ತನಿ ನುಡಿಸುವುದೂ ಒಂದು ಸಾಹಸವಾದೀತು.” ಎಂದಿದ್ದುಂಟು. ಕಚೇರಿಯಲ್ಲಿ ಕೂರುವಾಗಲೂ ಸಿಂಹದಂತೆ ಒಂದು ಚೂರೂ ಬಗ್ಗದೆ ನೇರವಾಗಿ ವೇದಿಕೆಗೆಕ ಕಳೆಯೇರುವಂತೆ ಅವರು ಕೂರುತ್ತಿದ್ದ ನಿಲುವು, ಸದೃಢವಾಗಿದ್ದ ಆ ದೇಹ, ನಗುಮುಖದ ಫಾಲದ ಮೇಲೆ ರಾರಾಜಿಸುತ್ತಿದ್ದ ವಿಭೂತಿ ಕುಂಕುಮಗಳು ದೈವೀಕವಾದ ವಾತಾವರಣವನ್ನು ನೀಡುತ್ತಿದ್ದವು.
ಬಯಸದೆ ಬಂದ ಸನ್ಮಾನಗಳು: ಕೃಷ್ಣಮೂರ್ತಿಗಳು ಕರ್ನಾಟಕ, ಆಂಧ್ರ, ತಮಿಳುನಾಡು, ಕೇರಳ, ಗೋವಾ ಇಲ್ಲೆಲ್ಲಾ ಸಂಚರಿಸಿ ನೀಡಿದ ಕಚೇರಿಗಳಿಗಾಗಿ, ಅವರ ಸಂಗೀತ ಸೇವೆಗಾಗಿ ಸಂದ ಪ್ರಶಸ್ತಿ ಸನ್ಮಾನಗಳು ಹಲವಾರು. ಆದರೆ ಎಂದೂ ಅದರ ಬೆನ್ನ ಹಿಂದೆ ಬೀಳಲಿಲ್ಲ. ತಮಗೆ ನ್ಯಾಯವಾಗಿ ಸಿಗಬೇಕಾದ್ದನ್ನೂ ಸಿಗದಂತೆ ಮಾಡಿದಾಗಲೂ ಕೊರಗಲಿಲ್ಲ. ಬಂದಷ್ಟನ್ನು ಗೌರವವಾಗಿ ಸ್ವೀಕರಿಸಿದರು. ಬರಬೇಕಾದ್ದು ಬರದಿದ್ದಾಗ “ಯಾರಿಗೆ ಕೊಟ್ಟರೂ ಸಂಗೀತಕ್ಕೆ ಕೊಡ್ತಾರೆ, ಹೋಗಲಿ ಬಿಡು, ಬರಬೇಕಾದ್ದು ಬರದಿದ್ದರೂ ಪರವಾಗಿಲ್ಲ. ಬರಬಾರದ್ದು  ಬರಬಾರದು ನೋಡು!” ಎಂದು ಶ್ಲೇಷೆಯಿಂದ ಹೇಳಿಬಿಟ್ಟರು. ಅವರಿಗೆ ಸಂದ ಹಲ ಕೆಲವು ಪ್ರಶಸ್ತಿಗಳಲ್ಲಿಕ ಡಾ.ಬಿ. ದೇವೇಂದ್ರಪ್ಪನವರು ಮಾರುತಿ ಸೇವಾ ಸಮಾಜದಿಂದ ನೀಡಿದ ಗಾನಭೂಷಣ, ಸಿದ್ಧಗಂಗಾ ಸಂಸ್ಥಾನದಿಂದ ಡಾ. ಶ್ರೀ ಶ್ರೀ ಶ್ರೀ ಶಿವಕುಮಾರ ಸ್ವಾಮಿಗಳು ನೀಡಿದ ಗಾಯಕ ಚತುರ, ಶ್ರೀ ತ್ಯಾಗರಾಜ ಗಾನ ಸಭಾದಿಂದ ಕಲಾಭೂಷಣ, ಆದರ್ಶ ಭಾರತೀಯ ಸಾಂಸ್ಕೃತಿಕ ಸಂಸತ್‌ ನೀಡಿದ ಗಾಯನ ಲಯ ಸಾಮ್ರಾಟ್‌ ಹಾಗೆಯೇ ಗಾನವಿದ್ಯಾ ನಿಧಿ, ಗಾನಸುಧಾ ನಿಧಿ, ಗಂಧರ್ವಕಲಾನಿಧಿ, ರಾಜ್ಯ ಸಂಗೀತ ನೃತ್ಯ ಅಕಾಡೆಮಿಯ ೧೯೯೩, ೯೪ನೇ ಸಾಲಿನ ಕರ್ನಾಟಕ ಕಲಾಶ್ರೀ ಪ್ರಶಸ್ತಿಗಳು ಗಮನಾರ್ಹವಾದವು.
ಪಾಠಾಧಿಕಾರಿ ಗುರು: ಕೃಷ್ಣಮೂರ್ತಿಗಳಿಗೆ ಕೀರ್ತಿ ತಂದ ಇನ್ನೊಂದು ಖ್ಯಾತಿಯೆಂಧರೆ ಅವರ ಸಂಗೀತ ಬೋಧನೆ. ಗುರುಗಳ ಹೆಸರನ್ನು ಶಾಶ್ವತವಾಗಿಸುವಂತಹ ನೂರಾರು ಶಿಷ್ಯರನ್ನು ಸಂಗೀತಲೋಕಕ್ಕೆ ಅವರು ನೀಡಿದರು. ಕಲಾ ಪ್ರಪಂಚದಲ್ಲಿ ಆಗ ಪ್ರಸಿದ್ಧಿಯಲ್ಲಿದ್ದ ದಿ. ಬಂಗಾರು ಪೇಟೆ ಕೃಷ್ಣಮೂರ್ತಿ, ಈಗ ಪ್ರಸಿದ್ಧಿಯಲ್ಲಿರುವ ಆಕಾಶವಾಣಿ ಕಲಾವಿದೆ ಸಿ.ಕೆ. ತಾರಾ. ಖ್ಯಾತ ಹಿನ್ನೆಲೆಗಾಯಕಿ ದಿ. ಬೆಂಗಳೂರು ಲತಾ, ಖ್ಯಾತ ನಟಿ ಬಿ. ಸರೋಜಾದೇವಿ.  ಖ್ಯಾತ ಕಲಾವಿದೆ ಪ್ರಸನ್ನಕುಮಾರಿ ಸತ್ಯಂ, ಲೇಖಕಿ ಶುಭಾಂಗಿ ಆರ್. ಗೊರೂರು, ಪಿಟೀಲು ವಾದಕ ಕೃಷ್ಣಮೂರಿರ್ತ, ರಮೇಶ್‌, ಪಂಚಧಾರಾ ಸಹೋದರಿಯರು, ಕೃಷ್ಣಮೂರ್ತಿಧಯವರ ತಮ್ಮಂದಿರಾದ ಗುಡಿಬಂಡೆ ಸಹೋದರರು, ಅವರ ಮಕ್ಕಳಾದ ಚಿಂತಲಪಲ್ಲಿ ಕೆ. ರಮೇಶ್‌, ಸುಬ್ಬ ಗಂಗಾ, ಅಳಿಯ ಶ್ರೀನಿವಾಸ್‌ ಮುಂತಾದವರು ಸಂಗೀತ ಪ್ರಪಂಚಕ್ಕೆ ಕೃಷ್ಣಮೂರ್ತಿಯವರು ಅರ್ಪಿಸಿರುವ ಕಲಾ ಕುಸುಮಗಳು.
ದಾಸವಾಣಿ: ದಾಸರ ಕೃತಿಗಳನ್ನು, ಹಾಗೂ ರಾಘವೇಂದ್ರ ಸ್ವಾಮಿಗಳ ಮೇಲೆ ದೇವರನಾಮಗಳೂನ್ನು ಹಾಡುವುದರಲ್ಲಿ ಅವರಿಗೆ ಎಲ್ಲಿಲ್ಲದ ತಲ್ಲೀನತೆ-ಭಕ್ತಿ, ಭಾವ. ಅಂದಿನ ಮೈಸೂರು ಆಕಾಶವಾಣಿ, ಬೆಂಗಳೂರು ಆಕಾಶವಾಣಿಗಳಲ್ಲೂ ಇವನ್ನು ಹಾಡಿದ್ದ ಖ್ಯಾತಿ ಅವರದ್ದು. ಇವರು ಹಾಡಿರುವ ದೇವರನಾಮಗಳ ದಾಸವಾಣಿ ಹಾಗೂ ಶುಭದಿನ ಎಂಬ ಹೆಸರಿನ ಧ್ವನಿಸುರುಳಿಗಳನ್ನೂ ಹೊರತರಲಾಗಿದೆ. ದಾಸದ ಇಂದಿನ ದಿನವೆ ಶುಭದಿನವು ರಚನೆಗೆ ನೀಲಾಂಬರಿಯಲ್ಲಿ ಅವರು ನೀಡಿದ ಸ್ವರ ಸಂಯೋಜನೆ, ಕಾನಡದಲ್ಲಿ ಕಣ್ತುಂಬ ನೋಡ ಬನ್ನಿ, ಮೋಹನದಲ್ಲಿ ನೀಡಿದ ಚಿ. ರಾಘವೇಂದ್ರರ ರಚನೆ ಮೋಹಯನ ಮುರಳಿಯ ಹಾಗೆಯೆ ಅವರು ಪ್ರಸಿದ್ಧಿಗೆ ತಂದ ಯಾದವ ನೀ ಬಾ, ಮುಯ್ಯಕ್ಕೆ ಮುಯ್ಯ ತೀರಿತೋ, ರಾಘವೇಂದ್ರ ಪ್ರಭುವೇ ಮುಂತಾದವುಗಳು ಇಂದಿಗೂ ಜನಮನದಲ್ಲಿ ನಿಂತಿದೆ.
ಸುಬ್ರಹ್ಮಣ್ಯನ ಪದತಲದಲ್ಲಿ: ಹಾಡುತ್ತ ಹಾಡುತ್ತಲೇ ಭಗವಂತನನ್ನು ಸೇರಬೇಕೆಂಬ ಅವರ ಆಕಾಂಕ್ಷೆ ಈಡೇರಿದ್ದು ಘಾಟಿಯ ಸುಬ್ರಹ್ಮಣ್ಯದಲ್ಲಿ. ಕೌಟುಂಬಿಕ ಕಾರ್ಯಕ್ರಮವೊಂದರಲ್ಲಿ ಭಾಗವಹಿಸಿ ದೇವರ ಮುಂದೆ ಹಾಗೆಯೆ ಅಲ್ಲೇ ಸುಬ್ರಹ್ಮಣ್ಯನ ಪದತಲದಲ್ಲಿ ೨೯.೧೨.೧೯೯೬ರಂದು ತಮ್ಮನ್ನು ಸೇರಿಸಿಕೊಂಡ ಕೃಷ್ಣಮೂರ್ತಿಗಳನ್ನು ಚಿಕ್ಕಂದಿನಿಂದಲೂ ಬಲ್ಲ ನನಗೆ ಅವರನ್ನು ನೆನೆದಾಗಲೆಲ್ಲ ಅವರ ನೀಲಾಂಬರಿ ರಾಗದ ರಾಮಚಂಧ್ರ ರಘುನಂದನ ದಾಶರಥೇ ಕೃತಿಯ ನಾದದೊಂದಿಗೇ ಎನಿಸುತ್ತದೆ…. ಕೃಷ್ಣಮೂರ್ತಿ ಕಣ್ಣಮುಂದೆ ನಿಂತಿದಂತಿದೆ…
 
ಕಾಂಚನ ವೆಂಕಟ ಸುಬ್ರಹ್ಮಣ್ಯಂ ಅಯ್ಯರ್
ಮರುಭೂಮಿಯಲ್ಲಿ ಸಂಗೀತ ಪುಷ್ಕರಿಣಿ ಸೃಷ್ಟಿಸಷಿದ ಮಹಾನ್‌ ಚೇತನವೇ ಕಾಂಚನ ವೆಂಕಟಸುಬ್ರಹ್ಮಣ್ಯಂ. ತಮ್ಮ ಸಾಧನೆ, ಸಿದ್ಧಿಯ ಮೂಲಕ ದಕ್ಷಿಣ ಜಿಲ್ಲೆಯಲ್ಲಿ ಕರ್ನಾಟಕ ಸಂಗೀತಕ್ಕೆ ಹೊಸ ಆಯಾಮ ತಂದುಕೊಟ್ಟ ಮಹಾನುಭಾವ. ಅಗಣಿತ ಸಂಖ್ಯೆಯಲ್ಲಿ ಶಿಷ್ಯರಿಗೆ ಸಂಗೀತವನ್ನು ಧಾರೆಯೆರೆದು ದೇಶದಾದ್ಯಂತ ಕಾಂಚನದ ಕೀರ್ತಿಯನ್ನು ಪಸರಿಸಿದ ಕೀರ್ತಿ ಅವರಿಗೆ ಸಲ್ಲುತ್ತದೆ.
ಅವರೊಬ್ಬ ದೈತ್ಯ ಪ್ರತಿಭೆ ಹಾಗೂ ಯಮ ಸಾಧಕ. ಅವರ ಬದುಕಿನ ಶೈಲಿಯೇ ಅಂದಿನ ಕಾಲದಲ್ಲಿ ದಂತಕತೆಯಾಗಿತ್ತು. ಅವರ ಸನಿಹಕ್ಕೆ ಬಂದ ಒಬ್ಬೊಬ್ಬ ಕಲಾವಿದ ಹಾಗೂ ವಿದ್ಯಾರ್ಥಿಯು ಕೂಡ ಅವರಿಂದ ದಾರ್ಶನಿಕ ಅನುಭವವನ್ನು ಪಡೆದಿದ್ದಾರೆ. ಅವರೊಬ್ಬ ವ್ಯಕ್ತಿಯಾಗಿ ಗೋಚರಿಸುವಕ ಬದಲು, ದೈವೀಕ ಶಕ್ತಿಯಾಗಿಯೇ ಆರಾಧಿಸಲ್ಪಟ್ಟವರು.
ಕಾಂಚನ ಶಾಲೆಯಲ್ಲಿ ಸಂಗೀತಾಭ್ಯಾಸ ಮಾಡಲು ಅವಕಾಶ ಸಿಕ್ಕಿದ್ದು ಈ ಲೇಖಕಿಯ ಭಾಗ್ಯ. ಸಂಗೀತ ಕಲಿಸಿದ ಗುರು ವಿದ್ವಾನ್‌ ಕಾಂಚನ ಸುಬ್ಬರತ್ನಂ. ಇವರು ಕಾಂಚನ ವೆಂಕಟಸುಬ್ರಹ್ಮಣ್ಯಂ ಅಯ್ಯರ್ ಅವರ ಮಗ.
ಒಂದು ಕಾಲವಿತ್ತು, ಆಗ ದಕ್ಷಿಣ ಕನ್ನಡ ಜಿಲ್ಲೆಯಲ್ಲಿ ಕರ್ನಾಟಕ ಸಂಗೀತದ ಕಂಪು ಬಲು ಅಪರೂಪವೇ ಆಗಿತ್ತು. ಇಂತಹ ನಾಡಿನಲ್ಲಿ ಸಂಗೀತದ ಅಲೆಯನ್ನು  ಎಬ್ಬಿಸಿದವರು ಕಾಂಚನ ವೆಂಕಟಸುಬ್ರಹ್ಮಣ್ಯಂ ಅವರು. ಈ ಕಾರಣಕ್ಕಾಗಿಯೇ ದಕ್ಷಿಣ ಕನ್ನಡ ಜಿಲ್ಲೆಯ, ಪುತ್ತೂರು ತಾಲ್ಲೂಕಿನ ‘ಕಾಂಚನ’ ಎಂಬ ಗ್ರಾಮ, ಕರ್ನಾಟಕದ ‘ತಿರುವಯ್ಯಾರ್’ ಎಂದು ಪ್ರಸಿದ್ಧಿ ಪಡೆದಿದೆ. ಕಾಂಚನದ ಗುರುಕುಲ ಪದ್ಧತಿಯ ಸಂಗೀತ ಶಿಕ್ಷಣದಲ್ಲಿ ನಡೆಯುತ್ತಿದ್ದ ದಾನ, ಧರ್ಮ, ನಿತ್ಯ ಸಂಗೀತ ಯಜ್ಞ, ಎಲ್ಲವೂ ವರ್ಣಿಸಲಸಾಧ್ಯವಾದ ಅನುಭವಗಳು. ಕರ್ನಾಟಕ ಸಂಗೀತದಲ್ಲಿ ಕಾಂಚನ ಶೈಲಿ ಎಂಬ ಹೊಸ ಛಾಪನ್ನು ತೋರಿಸಿದ ಕಾಂಚನ ವೆಂಕಟಸುಬ್ರಹ್ಮಣ್ಯಂ ಅವರು ನಾದದಲ್ಲಿ ಐಕ್ಯರಾಗಿ ಎರಡು ದಶಕಗಳೇ ಸಂದಿವೆ.
ಪಶ್ಚಿಮ ಘಟ್ಟದ ಸೆರಗಿನಲ್ಲಿರುವ ಕಾಂಚನ ಎಂಬ ಗ್ರಾಮದಲ್ಲಿ ಶತಮಾನಗಳ ಹಿಂದೆ,ತಮಿಳುನಾಡು ಮೂಲದ ವೆಂಕಟರಮಣಯ್ಯರ್ ಎನ್ನುವ ಮಹನುಭಾವರು ನೆಲೆಸಿದ್ದರು. ಅಂದಿನಿಂದಲೇ ದಾನಧರ್ಮಕ್ಕೆ ಕಾಂಚನ ಮನೆತನ ಹೆಸರಾಗಿತ್ತು. ವೆಂಕಟರಮಣಯ್ಯರ್ ರವರು ಶೃಂಗೇರಿ ಮಠದ ಧರ್ಮಾಧಿಕಾರಿಯಾಗಿದ್ದವರು, ಇವರು “ಕಾಂಚನ ಸೇರನೇರು” ಎಂದೇ ಪ್ರಸಿದ್ಧರಾಗಿದ್ದರು. (ಸೇನೇರು ಎಂದರೆ ಶ್ಯಾನುಭೋಗರು) ಜಗದ್ಗುರು ಶ್ರೀ ನರಸಿಂಹ ಭಾರತಿಗಳವರ ಕಾಲದಲ್ಲಿ ವೆಂಕಟರಮಣಯ್ಯರ್ ರವರು ಶೃಂಗೇರಿ ಸಂಸ್ಥಾನದ ಧರ್ಮಾಧಿಕಾರಿಗಳಾಗಿ ಸೇವೆ ಸಲ್ಲಿಸಿದ್ದರು. ಕಾಂಚನ ಗ್ರಾಮ ಇವರಿಗೆ ಸಂಸ್ಥಾನದ ಕೊಡುಗೆಯಾಗಿ ದೊರೆಯಿತು. ವೆಂಕಟರಮಣಯ್ಯರ್ ಎರಡು ಬಾರಿ ಸಹಸ್ರ ಭೋಜನ ಏರ್ಪಡಿಸಿ, ಚಿನ್ನದ ನಾಣ್ಯಗಳನ್ನು ದಕ್ಷಿಣೆಯಾಗಿ ನೀಡಿ ಕೀರ್ತಿ ಗಳಿಸಿದವರು . ಸದಾ ದಾನಧರ್ಮದ ಬಗ್ಗೆಯೇ ಚಿಂತಿಸುತ್ತಿದ್ದ ಅವರು ನೂರು ಮುಡಿ ಅಕ್ಕಿ ಇಳುವರಿ ಬರುವ ತನ್ನ ಜಮೀನನ್ನು ದಾನ ಮಾಡಿ ಬಡ ಜನತೆಗೆ ಜೀವನಕ್ಕೆ ಆಧಾರವಾದವರು. ಸುತ್ತಮುತ್ತಲಿನ ಅನೇಕ ದೇವಾಲಯ, ದೇವಸ್ಥಾನಗಳನ್ನು ಜೀರ್ಣೋದ್ಧಾರ ಮಾಡಿದ ದೊಡ್ಡ ದೈವಭಕ್ತ. ಯಕ್ಷಗಾನ ಪ್ರಿಯರಾಗಿದ್ದ ವೆಂಕಟರಮಣಯ್ಯರ್ ರವರು ಪರಿಣತ ಭಾಗವತರಾಗಿದ್ದರು. ಶ್ರೀ ಕ್ಷೇತ್ರ ಧರ್ಮಸ್ಥಳದ ಶ್ರೀ ಮಂಜಯ್ಯ ಹೆಗ್ಗಡೆ ಅವರೊಂದಿಗೆ ಸ್ನೇಹ ಸಂಪರ್ಕವಿರಿಸಿಕೊಂಡಿದ್ದರು. ಈಕ ಸ್ನೇಹ ಪರಂಪರೆ ಕಾಂಚನ ಮನೆತನದಲ್ಲಿ ಇಂದಿಗೂ ಮುಂದುವರೆದುಕೊಂಡು ಬಂದಿದೆ.
ವೆಂಕಟರಮಣಯ್ಯರ್ ರವರಿಗೆ ಮೊದಲ ಪತ್ನಿ ಗೌರಮ್ಮನವರಲ್ಲಿ ಸಂತಾನ ಪ್ರಾಪ್ತಿಯಾಗಲಿಲ್ಲ. ತನ್ನ ದಾನ ಧರ್ಮ ಪರಂಪರೆಯನ್ನು ಮುಂದುವರೆಸಿಕೊಂಡು ಬರಬೇಕೆಂಬ ಹಂಬಲದಿಂದ ವೆಂಕಟರಮಣಯ್ಯರ್ ರವರು ವಂಶೋದ್ಧಾರ ಬಯಸಿದ್ದರು. ಶೃಂಗೇರಿಯ ಶ್ರೀಗಳವರ ಅಪ್ಪಣೆ ಪಡೆದು, ಕೇರಳದ ಪಾಲ್ಘಾಟಿನ ವೀಣಾ ವಿದುಷಿ ಆನಂದಲಕ್ಷ್ಮಿ ಅಮ್ಮ ಅವರನ್ನು ಎರಡನೇ ಪತ್ನಿಯಾಗಿ ಮನೆ ತುಂಬಿಸಿಕೊಂಡರು. ಅವರಿಂದ ಕಾಂಚನ ಮನೆತನಕ್ಕೆ ಸಂಗೀತ ಪಾದಾರ್ಪಣೆ.
ಆನಂದಲಕ್ಷ್ಮಮ್ಮ ಸಂಗೀತವೇ ಜೀವನದ ಉಸಿರಾಗಿತ್ತು. ದೇವರ ಅನನ್ಯ ಭಕ್ತೆಯಾಗಿದ್ದ ಅವರು ಕಾಂಚನದ ನೆಲದಲ್ಲಿ ಹೊಸ ಶಕೆಯನ್ನು ಆರಂಭಿಸಲು ಕಾರಣಕರ್ತರಾದರು. ವೆಂಕಟರಮಣಯ್ಯರ್ ಹಾಗೂ ಆನಂದಲಕ್ಷ್ಮಮ್ಮ ದಂಪತಿಗಳಿಗೆ ಹುಟ್ಟಿದ ಮೊದಲ ಮಗು ಜಯಲಕ್ಷ್ಮಿ. ಎರಡನೇ ಮಗು ಸುಬ್ರಹ್ಮಣ್ಯ ಹಾಗೂ ಮೂರನೆಯವರು ರಾಜಲಕ್ಷ್ಮಿ.
ವೆಂಕಟರಮಣಯ್ಯರ್ ಹಾಗೂ ಆನಂದಲಕ್ಷ್ಮಮ್ಮನವರದು ಸಂತೃಪ್ತ, ಸುಖೀ ಕುಟುಂಬ. ಆದರೆ ಈ ಸುಖ ತುಂಬಾ ಕಾಲ ಉಳಿಯಲಿಲ್ಲ. ಕುಟುಂಬಕ್ಕೆ ಸಿಡಿಲೆರಗಿದಂತೆ, ವೆಂಕಟರಮಣಯ್ಯರ್ ರವರು ಇಹಲೋಕ ತ್ಯಜಿಸಿದರು. ಆನಂದಲಕ್ಷ್ಮಮ್ಮನವರಿಗೆ ತಾರುಣ್ಯದಲ್ಲಿಯೇ ವೈಧವ್ಯ ಪ್ರಾಪ್ತಿಯಾಯಿತು.
ಕುಟುಂಬದ ಜವಾಬ್ದಾರಿಯನ್ನು ಹೆಗಲಿಗೇರಿಸಿಕೊಂಡ ಆನಂದಲಕ್ಷ್ಮಿ ಅಮ್ಮನವರು ಧೃತಿಗೆಡದೆ, ಮನೆತನದ ವ್ಯವಹಾರಗಳನ್ನು ಧೈರ್ಯದಿಂದ ನಿಭಾಯಿಸಿ, ಮುನ್ನಡೆದರು. ಕಾಂಚನ ಮನೆತನದ ಗೌರವಕ್ಕೆ ಎಳ್ಳಷ್ಟೂ ಕೊರತೆಯಾಗದಂತೆ ಆನಂದ ಲಕ್ಷ್ಮಿ ಅಮ್ಮನವರಿಂದ ದಾನ ಧರ್ಮಸೇವೆಯ ಮುಂದುವರಿಕೆ, ಜೊತೆಗೆ ಸಂಗೀತ ಸೇವೆಯೂ ಕೂಡಾ.
ವೆಂಕಟಸುಬ್ರಹ್ಮಣ್ಯಂ ಅಯ್ಯರ್ ಅವರು ಜನಿಸಿದ್ದು ತನ್ನ ತಾಯಿಯ ತವರಾದ ಕೇರಳ ರಾಜ್ಯದ ಪಾಲ್ಘಾಟಿನಲ್ಲಿ ೧೯೨೧ರ ಜುಲೈ ೨೧ ರಂದು. ತಾಯಿ ಸಂಗೀತ ವಿದುಷಿಯಾಗಿದ್ದುದರಿಂದ ಮಗುವಿಗೆ ಮನೆಯೇ ಸಂಗೀತದ ಶಾಲೆ ಹಾಗೂ ತಾಯಿಯೇ ಮೊದಲಲ ಗುರುವೂ ಆದರು . ತಾಯಿಯ ಮೂಲಕ ರಕ್ತಗತವಾಗಿ ಬಂದ ಸಂಗೀತವೂ ಸುಬ್ರಹ್ಮಣ್ಯನಿಗೆ ಆ ಕ್ಷೇತ್ರದಲ್ಲಿ ವಿಶೇಷ ಒಲವು ಮೂಡಿಸಿತು. ಸಣ್ಣ ಮಗುವಿನ ಸಂಗೀತದ ಮೇಲಿನ ವಿಶೇಷ ಒಲವನ್ನು ಕಂಡು ಬೆರಗಾದ ತಾಯಿ, ತನ್ನ ಮಗ ಮುಂದೆ ಬಹು ಶ್ರೇಷ್ಠ ಸಂಗೀತ ವಿದ್ವಾಂಸನಾಗಲಿದ್ದಾನೆಂಬ ಕನಸು ಕಾಣುತ್ತಿದ್ದರು. ತಾಯಿಯ ಕನಸನ್ನು ಆ ಬಾಲಕ ಸುಳ್ಳಾಗಿಸಲಿಲ್ಲ. ಕೆಲವೇ ವರ್ಷಗಳಲ್ಲಿ, ಸಂಗೀತದಲ್ಲಿ ಪ್ರೌಢಿಮೆ ತೋರಿಸಿ ತನ್ನ ತಾಯಿಗೆ ಗೌರವಾರ್ಪಣೆ ಸಲ್ಲಿಸಿದ.
ವೆಂಕಟಸುಬ್ರಹ್ಮಣ್ಯಂ ಅವರ ಪ್ರಾಥಮಿಕ ಶಾಲಾ ವಿದ್ಯಾಭ್ಯಾಸವು ಉಪ್ಪನಂಗಡಿಯಲ್ಲಿ ನಡೆಯಿತು. ಅನಂತರ ಪ್ರೌಢಶಾಲಾ ವಿದ್ಯಾಭ್ಯಾಸವು ಮಂಗಳೂರಿನ ಗಣಪತಿ ಪ್ರೌಢಶಾಲೆಯಲ್ಲಿ ನಡೆಯಿತು.
ವೆಂಕಟಸುಬ್ರಹ್ಮಣ್ಯಂರವರ ತಂದೆಯವರು ಮಂಗಳೂರಿನಲ್ಲಿ ಕೂಡಾ ಮನೆಯನ್ನು ಹೊಂದಿದ್ದರು. (ಮಂಗಳೂರಿನ ಕಂಕನಾಡಿ ಬಳಿ) ಈ ಮನೆಯು ‘ಕಾಂಚನ ಭವನ’ ಎಂದೇ ಪ್ರಸಿದ್ಧಿ ಪಡೆದಿತ್ತು. ಖ್ಯಾತ ಸಂಗೀತಜ್ಞರೆಲ್ಲಾ ಬಂದು ಸೇರುವ ಸಂಗಮ ಸ್ಥಳ ಕೂಡಾ ಇದಾಗಿತ್ತು. ಸುಬ್ರಹ್ಮಣ್ಯಂನ ಎಳೆಯ ಮನಸ್ಸಿನಲ್ಲಿ ಈ ಸಂಗೀತದ ವಾತಾವರಣ ಅಚ್ಚಳಿಯದ ಪ್ರಭಾವವನ್ನೇ ಬೀರಿತು ಎಂದರೆ ಅತಿಶಯೋಕ್ತಿಯಾಗಲಾರದು.
ವೆಂಕಟಸುಬ್ರಹ್ಮಣ್ಯಂ ತನ್ನ ತಾಯಿಯಿಂದ ಸಂಗೀತದ ಶ್ರೀ ಓನ್ನಾಮಗಳನ್ನು ಅಭ್ಯಸಿಸಿದ ನಂತರ ಆ ಕಾಲದ ಪ್ರಸಿದ್ಧ ಸಂಗೀತ ಕಲಾವಿದರಾದ ಚೆಂಬೈ ವೈದ್ಯನಾಥ ಭಾಗವತರ್ ಮತ್ತು ಜಿ.ಎನ್‌. ಬಾಲಸುಬ್ರಹ್ಮಣ್ಯಂರ ಬಳಿಯೂ ಉನ್ನತ ಅಭ್ಯಾಸ ಮಾಡಿದರು. ಸಿ.ಎನ್‌. ಶಾಸ್ತ್ರಿಗಳು ಕೂಡಾ ಆರಂಭದ ಕಾಲದಲ್ಲಿ ಇವರ ಗುರುಗಳಾಗಿದ್ದರು. ಕಠಿಣ ಹಾಗೂ ಶಿಸ್ತಿನ ಅಭ್ಯಾಸವು ವೆಂಕಟಸುಬ್ರಹ್ಮಣ್ಯಂ ಅವರನ್ನು ಸಂಗೀತ ಲೋಕದ ಧ್ರುವತಾರೆಯನ್ನಾಗಿಸಿತೆಂದರೆ ತಪ್ಪಲ್ಲ.
ಮಂಗಳೂರಿನ ಕಾಂಚನ ಮನೆಯಲ್ಲಿ ಅತಿಥಿಗಳಾಗಿ ಬಂದು ಸಂಗೀತ ಕಚೇರಿ ನೀಡುತ್ತಿದ್ದ ವಿದ್ವಾನ್‌ ಸಿ.ಎನ್‌. ಶಾಸ್ತ್ರಿ, ಬೆಳ್ಳೆ ಅನಂತರಾಮ ಉಪಾಧ್ಯಾಯ, ಎನ್‌.ವಿ. ಮೂರ್ತಿ, ಶೇಷಾಮಣಿ, ಗೋಪೀನಾಥ, ಚೆಂಬೈ, ಜಿ.ಎನ್‌. ಬಾಲಸುಬ್ರಹ್ಮಣ್ಯಂ, ಟಿ. ಚೌಡಯ್ಯ, ಪಾಲ್ಘಾಟ್‌ ಮಣಿ ಅಯ್ಯರ್, ಪಳನಿ ಸುಬ್ರಹ್ಮಣ್ಯಂ ಪಿಳ್ಳೆ, ಅಲಂಗುಡಿ ರಾಮಚಂದ್ರನ್‌, ಸಿ.ಆರ್. ಮಣಿ ಮೊದಲಾದ ಶ್ರೇಷ್ಠ ಕಲಾವಿದರ ಪ್ರಭಾವ ವೆಂಕಟಸುಬ್ರಹ್ಮಣ್ಯಂ ಅವರನ್ನು ಪ್ರಸಿದ್ಧ ಕಲಾವಿದರನ್ನಾಗಿ ರೂಪಿಸಲು ಕಾರಣವಾಯಿತು.
ಕಾಂಚನ ವೆಂಕಟಸುಬ್ರಹ್ಮಣ್ಯಂ ಅಯ್ಯರ್ ರವರ ಪ್ರಥಮ ಸಂಗೀತ ಕಚೇರಿ ಕೊಲ್ಲೂರು ಮೂಕಾಂಬಿಕೆಯ ಸನ್ನಿಧಿಯಲ್ಲಿ ತನ್ನ ಗುರು ಚೆಂಬೈಯವರ ಸಮಕ್ಷಮದಲ್ಲಿ ನಡೆಯಿತು. ಪ್ರಥಮ ಕಚೇರಿಯಲ್ಲಿಯೇ ಅವರು ಪ್ರೌಢಿಮೆಯನ್ನು ತೋರಿಸಿದ್ದರು ಹಾಗೂ ಭರವಸೆಯನ್ನು ಮೂಡಿಸಿದ್ದರು.
ತಾಯಿಯ ಇಚ್ಛೆಯಂತೆ ವೆಂಕಟಸುಬ್ರಹ್ಮಣ್ಯಂ ಅವರು ೧೯೪೯ ರಲ್ಲಿ ಸಂಗೀತ ವಿದುಷಿ ಕೆ.ವಿ. ತಂಗಮ್ಮಾಳ್‌ ಅವರನ್ನು ತನ್ನ ಬಾಳ ಸಂಗಾತಿಯಾಗಿಸಿಕೊಂಡರು.
ವೆಂಕಟಸುಬ್ರಹ್ಮಣ್ಯಂರವರ ಮೊದಲ ಸಂಗೀತ ಕಚೇರಿ ಬದುಕಿನ ಸಾಧನೆಯ ಮೊದಲ ಮೆಟ್ಟಿಲಾಗಿತ್ತು. ಮುಂದೆ ಹಂತ ಹಂತವಾಗಿ, ಸಂಗೀತದಲ್ಲಿ ಹಿಡಿತ ಸಾಧಿಸಿ ಹಲವಾರು ಸಂಗೀತ ಕಚೇರಿಗಳನ್ನು ನೀಡಿದರು. ವಿದ್ವಾನ್‌ ಟಿ. ಚೌಡಯ್ಯನವರು ಸ್ವತಃ ಇವರ ಕಚೇರಿಯಲ್ಲಿ ಪಿಟೀಲು ನುಡಿಸಿ ಪ್ರೋತ್ಸಾಹಿಸಿದರು. ೧೯೪೯ರಿಂದ ೧೯೫೫ರ ತನಕ ಅವರು ಹೆಚ್ಚಿನ ಸಂಗೀತಾಭ್ಯಾಸವನ್ನು ಮದರಾಸಿನಲ್ಲಿ ಮಾಡಿದರು.
ವೆಂಕಟಸುಬ್ರಹ್ಮಣ್ಯಂ ಅಯ್ಯರ್ ಅವರ ಕಚೇರಿಗೆ ವಯೋಲಿನ್‌ ಸಾಥಿಯಾಗುವುದು ಒಂದು ಅಪೂರ್ವ ಅನುಭವ ಎಂದು ಪಿಟೀಲು ಟಿ. ಚೌಡಯ್ಯನವರು ಭಾವಿಸುತ್ತಿದ್ದರಂತೆ. ಅದಕ್ಕಾಗಿ ಅವರು ಅಂತಹ ಅವಕಾಶಗಳನ್ನು ಎಂದೂ ತಪ್ಪಿಸಿಕೊಳ್ಳುತ್ತಿರಲಿಲ್ಲವಂತೆ.
ಹಲವಾರು ಶ್ರೇಷ್ಠ ಕಲಾವಿದರು ವೆಂಕಟಸುಬ್ರಹ್ಮಣ್ಯಂ ಅವರಿಗೆ ಕಚೇರಿಗಳಲ್ಲಿ ಪಕ್ಕವಾದ್ಯ ನುಡಿಸಿದ್ದಾರೆ. ಲಾಲ್ಗುಡಿ, ಜಯರಾಮನ್‌, ಎಂ.ಎಸ್‌. ಗೋಪಾಲಕೃಷ್ಣನ್‌, ಎಂ. ಚಂದ್ರಶೇಖರನ್ ಅವರುಗಳು ವಯೋಲಿನ್‌ನಲ್ಲೂ, ಟಿ.ವಿ. ಗೋಪಾಲಕೃಷ್ಣನ್‌, ಗುರುವಾಯೂರು ದೊರೈ, ಅಲಂಗಡಿ ರಾಮಚಂದ್ರನ್‌, ವೆಲ್ಲೂರು ರಾಮಭದ್ರನ್‌ ಮುಂತಾದವರು ಮೃದಂಗ ನುಡಿಸಿದ ಪ್ರಮುಖರು.
ವೆಂಕಟಸುಬ್ರಹ್ಮಣ್ಯಂ ಅಯ್ಯರ್ ರವರು ಮದರಾಸಿನಲ್ಲಿ ಉನ್ನತ ಸಂಗೀತಾಧ್ಯಯನ ಮಾಡುತ್ತಿದ್ದ ಅವಧಿಯಲ್ಲಿ ಹಲವಾರು ಕಚೇರಿಗಳನ್ನೂ ಮಾಡಿದ್ದಾರೆ. ಅವರ ಕಚೇರಿಯನ್ನು ಆಲಿಸಲು ಎಂ.ಎಸ್. ಸುಬ್ಬುಲಕ್ಷ್ಮಿ, ಚೆಂಬೈಯವರಂತಹ ವಿದ್ವನ್ಮಣಿಗಳು ಆಗಮಿಸುತ್ತಿದ್ದರಂತೆ. ಆ ಕಾಲದ ಶ್ರೇಷ್ಠ ಕಲಾವಿದರನ್ನು ಕೂಡಾ ವೆಂಕಟಸುಬ್ರಹ್ಮಣ್ಯಂ ಅಯ್ಯರ್ ಅವರು ತಮ್ಮ ವಿದ್ವತ್ತಿನಿಂದ ಮೋಡಿ ಮಾಡಿದ್ದರು.
ವೆಂಕಟಸುಬ್ರಹ್ಮಣ್ಯಂ ಅಯ್ಯರ್ ಅವರು ಹಣ ಸಂಪಾದನೆಗಾಗಿ ಸಂಗೀತವನ್ನು ಮಾರ್ಗವಾಗಿಸಿಕೊಂಡವರಲ್ಲ. ಕೃಷಿ ತೋಟಗಾರಿಕೆಯೇ ಅವರ ಜೀವನೋಪಾಯದ ಆಧಾರವಾಗಿತ್ತು. ಸಂಗೀತವೆಂದರೆ ಸಂಸ್ಕೃತಿಯ ಆರಾಧನೆ ಎಂದೇ ಅವರು ನಂಬಿದ್ದರು. ತನ್ನ ಬದುಕಿನ ನಾಲ್ಕು ದಶಕಗಳಲ್ಲಿ ದೇಶದಾದ್ಯಂತ ಸಾವಿರಾರು ಸಂಗೀತ ಕಚೇರಿಗಳನ್ನು ನೀಡಿದರು. ಆದರೆ ಯಾವ ಕಚೇರಿಗೂ ಅವರು ಸಂಭಾವನೆಯನ್ನು ಸ್ವೀಕರಿಸಲಿಲ್ಲ. ಸಂಗೀತಕ್ಕಾಗಿ ಬದುಕನ್ನೇ ಸಮರ್ಪಿಸಿಕೊಂಡ ಹಿರಿಯ ಚೇತನ ಸುಬ್ರಹ್ಮಣ್ಯಂ ಅಯ್ಯರ್ ಅವರು.
ಕಾಂಚನಕ್ಕೇ ಮರಳಿದ ರತ್ನ: ೧೯೪೯ರಲ್ಲಿ ಉನ್ನತ ಸಂಗೀತಾಭ್ಯಾಸಕ್ಕಾಗಿ ಮದ್ರಾಸಿಗೆ ತೆರಳಿದ್ದ ವೆಂಕಟಸುಬ್ರಹ್ಮಣ್ಯಂ ಅಯ್ಯರ್ ಅವರು ೧೯೫೩ರಲ್ಲಿ ಕಾಂಚನಕ್ಕೆ ಮರಳಿದರು. ಕೀರ್ತಿ, ಪ್ರಸಿದ್ಧಿಯ ಲಾಲಸೆ ಇಲ್ಲದ ಕಾಂಚನ ವೆಂಕಟಸುಬ್ರಹ್ಮಣ್ಯಂ ಅವರಿಗೆ ಸಂಗೀತ ಸೇವೆಯೊಂದೇ ಬದುಕಿನ ಧ್ಯೇಯವಾಗಿತ್ತು. ತಾನು ಕಲಿತ ಸಂಗೀತವನ್ನು ನೂರಾರು ಜನರಿಗೆ ಧಾರೆಯೆರೆಯಬೇಕೆಂಬ ಸಂಕಲ್ಪ ಅವರದಾಗಿತ್ತು. ಈ ಸಂಕಲ್ಪವನ್ನು ಈಡೇರಿಸಲೆಂದೇ ಅವರು, ಸಂಗೀತ ಪ್ರಚಾರ, ಪ್ರಸಾರಕ್ಕಾಗಿ ತಮ್ಮ ಜೀವನವನ್ನೇ ಮುಡಿಪಾಗಿರಿಸಿದರು.
ವೆಂಕಟಸುಬ್ರಹ್ಮಣ್ಯಂ ಅವರು ೧೯೫೩ರಲ್ಲಿ ಕಾಂಚನದ ತನ್ನ ವಿಶಾಲವಾದ ಮನೆಯಲ್ಲೇ ಗುರುಕುಲ ಪದ್ಧತಿಯ ಸಂಗೀತ ಶಿಕ್ಷಣವನ್ನು  ಪ್ರಾರಂಭಿಸಿದರು. ಈ ಗುರುಕುಲದಲ್ಲಿ ಇವರ ಸೋದರ ಮಾವ ವಿದ್ವಾನ್‌ ಕೆ.ಇ. ಕೃಷ್ಣಅಯ್ಯರ್ ಮೃದಂಗ ಶಿಕ್ಷಣವನ್ನು ನೀಡುತ್ತಿದ್ದರು.
‘ಗುರುಕುಲ’ ಎಂಬ ಪ್ರಾಚೀನ ಪದ್ಧತಿಗೆ ಹೊಸ ಆಯಾಮ ನೀಡಿ, ತನ್ನ ಮನೆಯನ್ನು ಸಂಗೀತ ದೇಗುಲಕವಾಗಿಸಿದ ವೆಂಕಟಸುಬ್ರಹ್ಮಣ್ಯಂ ಅವರ ಸೇವೆ ಸಂಗೀತ ಕ್ಷೇತ್ರದ ಅಪರೂಪ ಸಾಧನೆಯೇ ಸರಿ. ವೆಂಕಟ ಸುಬ್ರಹ್ಮಣ್ಯಂರವರ ಸಂಗೀತ ದೇಗುಲಕ್ಕೆ ದೂರ ದೂರದ ಊರುಗಳಿಂದ ಸಂಗೀತಾಸಕ್ತರು ಶಿಷ್ಯತ್ವ ಪಡೆಯಲು ಬರಲಾರಂಭಿಸಿದರು.
ಗುರುಕುಲದ ಶಿಷ್ಯರಿಗೆ ಉಚಿತ ಊಟ, ವಸತಿ ನೀಡಿ, ಪೋಷಿಸಿ ಅವರನ್ನು ಸಂಗೀತಗಾರರಾಗಿಸಲು ಪಣತೊಟ್ಟು, ಸುಬ್ರಹ್ಮಣ್ಯಂ ಅವರು ವಿದ್ಯೆಯನ್ನು ಧಾರೆ ಎರೆಯುತ್ತಿದ್ದರು. ಅವರಿಗೆ ತನ್ನ ಶಿಷ್ಯರಲ್ಲಿ ಅಪಾರ ಪ್ರೀತಿ. ಶಿಷ್ಯರ ಊಟ, ಉಪಚಾರದ ನಂತರವೇ ಆಹಾರ ಸೇವಿಸುವುದು ಸುಬ್ರಹ್ಮಣ್ಯಂರವರ ಪದ್ಧತಿ. ಶಿಷ್ಯರಿಗೆ ಪಾಠ ಹೇಳಿ ಕೊಡುವಲ್ಲಿ ಅವರದೇ ಆದ ವಿಶೇಷತೆ ಇತ್ತು. ೧೯೫೯ರಲ್ಲಿ ಶ್ರೀ ಲಕ್ಷ್ಮೀ ನಾರಾಯಣ ಸಂಗೀತ ಕಲಾ ಶಾಲಾ ಸಂಸ್ಥೆಯನ್ನು ಆರಂಭಿಸಲಾಯಿತು. ಉದಯೋನ್ಮುಖ ಕಲಾವಿದರನ್ನು, ವಿದ್ಯಾರ್ಥಿಗಳನ್ನು ಪ್ರೋತ್ಸಾಹಿಸುವ ಉದ್ದೇಶದಿಂದ ಆಗಾಗ ಸಂಗೀತ ಕಚೇರಿಗಳನ್ನು ನಡೆಸಲಾಗುತ್ತಿತ್ತು. ಊರಲ್ಲೂ ಅಕ್ಕಪಕ್ಕದ ಗ್ರಾಮಗಳಲ್ಲಿರುವ ಸಂಗೀತಾಸಕ್ತರನ್ನು ಆಕರ್ಷಿಸಿ ಅವರಲ್ಲಿ ಕಲಾಭಿಮಾನವನ್ನು ತುಂಬುವುದಕ್ಕಗಿ ಅನೇಕ ಉತ್ಸವಗಳನ್ನು ಆಚರಿಸತೊಡಗಿದರು.
ಇಂತಹ ಆಚರಣೆಗಳಲ್ಲಿ ತ್ಯಾಗರಾಜರ ಆರಾಧನಾ ಸಪ್ತಾಹ ಮುಖ್ಯವಾದುದು. ದೇಶದಾದ್ಯಂತದಿಂದ ಪ್ರಸಿದ್ಧ ಕಲಾವಿದರನ್ನು ಕರೆಸುತ್ತಿದ್ದರಲ್ಲದೆ, ಹೊಸ ಪ್ರತಿಭೆಗಳಿಗೆ ಸಪ್ತಾಹದ ವೇಳೆ ಅವಕಾಶ ಕಲ್ಪಿಸಿ ಕೊಡುತ್ತಿದ್ದರು. ಕಾಂಛನ ಗುರುಕುಲದಲ್ಲಿ ಪುರಂದರ ದಾಸರು, ಮುತ್ತುಸ್ವಾಮಿ ದೀಕ್ಷಿತರ್, ಶ್ಯಾಮಶಾಸ್ತ್ರಿ ಮುಂತಾದವರ ದಿನಾಚರಣೆ, ರಾಮನವಮಿ, ವಿನಾಯಕ ಚೌತಿ, ವಿಜಯದಶಮಿ, ದೀಪಾವಳಿಗಳಲ್ಲದೇ ಏಕಾಹ ಭಜನೆ, ಸತ್ಯನಾರಾಯಣ ಪೂಜೆ ಮೊದಲಾದ ಧಾರ್ಮಿಕ ಕಲಾಪಗಳೂ ನಡೆಯುತ್ತಿದ್ದವು. ಪ್ರತಿಯೊಂದು ಸಮಾರಂಭದಲ್ಲೂ ಸಂಗೀತಾರಾಧನೆ ಇದ್ದೇ ಇರುತ್ತಿತ್ತು.
ಕಾಂಚನ ವೆಂಕಟಸುಬ್ರಹ್ಮಣ್ಯಂ ಅವರು ತಮ್ಮ ಕಲಾಶಾಲೆಯಲ್ಲಿ ಹಲವಾರು ಕಲಾವಿದರನ್ನು ರೂಪಿಸಿದರು. ಶ್ರೀನಾಥ ಮರಾಠೆ, ಕಾಂಚನ ನಾರಾಯಣ ಭಟ್‌, ಉಡುಪಿ ಗೋಪಾಲಕೃಷ್ಣ ಭಟ್‌, ವಿಷ್ಣುಮೂರ್ತಿ ಭಟ್‌, ಶ್ರೀಮತಿ ಕ್ಷಮಾ, ಲಲಿತಾಂಬಾ, ಹೇಮಾವತಿ, ಮಗ ಕಾಂಚನ ಸುಬ್ಬರತ್ನಂ ಇವರ ಶಿಷ್ಯರಲ್ಲಿ ಪ್ರಮುಖರು.
ಕಾಂಚನದಲ್ಲಿ ವೆಂಕಟಸುಬ್ರಹ್ಮಣ್ಯಂ ಅವರು ಸೃಷ್ಟಿಸಿದ ಕಲಾ ಸಂಸ್ಥೆಯು ೧೯೬೬ರಲ್ಲಿ ಸರಕಾರದಿಂದ ಮಾನ್ಯತೆ ಪಡೆಯಿತು.
ಕಾಂಚನ ಶೈಲಿ: ಕರ್ನಾಟಕ ಸಂಗೀತ ಕ್ಷೇತ್ರದಲ್ಲಿ ಅನನ್ಯ ಸಾಧನೆ, ಸಿದ್ಧಿ ಗಳಿಸಿದ ಕಾಂಚನ ವೆಂಕಟಸುಬ್ರಹ್ಮಣ್ಯಂ ಅವರು ಕರ್ನಾಟಕ ಸಂಗೀತದಲ್ಲಿ ತಮ್ಮದೇ ಆದ ಶೈಲಿಯನ್ನು ಕೂಡಾ ಮಾಡಿದ್ದಾರೆ. ಕಾಂಚನ ಶೈಲಿ ಎಂದರೆ ವೆಂಕಟಸುಬ್ರಹ್ಮಣ್ಯಂ ಅವರ ಶೈಲಿ. ಇದು ಚೆಂಬೈ, ಜಿ.ಎನ್‌.ಬಿ. ಶೈಲಿಗಳ ಪರಂಪರೆಯ ಭದ್ರ ಬುನಾದಿಯಿಂದ ಮೂಡಿಬಂದ ಸ್ವತಂತ್ರ, ಬಲಿಷ್ಠ ಶೈಲಿ.
ವೆಂಕಟಸುಬ್ರಹ್ಮಣ್ಯಂ ಅವರದು ಕೋಮಲ ಮಧುರ ಧೃಡ ಶಾರೀರ. ಭಾವ ಪೂರ್ಣ ಮತ್ತು ಮನೋಧರ್ಮ ಯುಕ್ತ ಗಾಯನ ಶೈಲಿ ಅವರಿಗೆ  ಸಿದ್ಧಿಸಿತ್ತು. ಮೂರು ನಾಲ್ಕು ಗಂಟೆಯ ಅವಧಿಯ ಬೈಠಕ್‌ ಕೂಡ ಅವರಿಗೆ ಲೀಲಾ ವಿಹಾರ. ಆನಂದ ಭೈರವಿ, ಯದುಕುಲ ಕಾಂಬೋಜಿ, ಕೇದಾರ ರಾಗಗಳ ಬಗ್ಗೆ ಅವರಿಗೆ ವಿಶೇಷ ಪ್ರೀತಿ.
ಸಾಮಾಜಿಕ ಕಳಕಳಿ: ಕಾಂಚನ ವೆಂಕಟಸುಬ್ರಹ್ಮಣ್ಯಂ ಅವರು ತನ್ನ ಊರಿನ ಅಭಿವೃದ್ಧಿ, ಧಾರ್ಮಿಕ, ಶೈಕ್ಷಣಿಕ ಸೇವಾ ಕ್ಷೇತ್ರಗಳಲ್ಲೂ ಕೈಯಾಡಿಸಿದವರು. ಯಕ್ಷಗಾನದ ಬಗ್ಗೆ ಅವರಿಗೆ ವಿಶೇಷ ಪ್ರೀತಿ ಇತ್ತು. ಹೀಗೆ ಅವರ ಜೀವನ ವಿಶಾಲ ವ್ಯಾಪ್ತಿಯನ್ನು ಹೊಂದಿತ್ತು.
ತನ್ನ ಊರಿನ ಮಕ್ಕಳಿಗೆ ಶಿಕ್ಷಣ ದೊರೆಯಬೇಕೆಂಬ ಹಂಬಲದಿಂದ ೧೯೫೩ರಲ್ಲಿ ಕಾಂಚನದಲ್ಲಿ ಶ್ರೀ ಲಕ್ಷ್ಮೀ ನಾರಾಯಣ ಪ್ರಾಥಮಿಕ ಶಾಲೆ ಆರಂಭಿಸಿದ್ದರು. ಓದು ಬರಹ ಇಲ್ಲದ ಕುಗ್ರಾಮದ ಜನತೆಯ ಬದುಕನ್ನು ವಿದ್ಯಾರ್ಜನೆಯ ಜ್ಞಾನದ ಬೆಳಕಿನೆಡೆಗೆ ನಡೆಸುವಲ್ಲಿ ಇನ್ನೊಂದು ಪ್ರಮುಖ ಹೆಜ್ಜೆಯಾಯಿತು. ೧೯೫೫ರಲ್ಲಿ ಹಿರಿಯ ಪ್ರಾಥಮಿಕ ಶಾಲೆ ಆರಂಭಗೊಂಡಿತ್ತು. ಮುಂದೆ ಪ್ರೌಢಶಾಲೆಯೂ ಸ್ಥಾಪನೆಯಾಯಿತು.
ಅಪ್ರತಿಮ ದೈವಭಕ್ತಿಯಿದ್ದ ಸುಬ್ರಹ್ಮಣ್ಯಂ ಅಯ್ಯರ್ ಅವರು ತಮ್ಮ ಊರಿನ ಅನೇಕ ದೇವಸ್ಥಾನಗಳನ್ನು ಜೀರ್ಣೋದ್ಧಾರ ಗೊಳಿಸಿದರು. ೧೯೫೪ರಲ್ಲಿ ಕಾಂಚನ ವಿಷ್ಣುಮೂರ್ತಿ ದೇವಸ್ಥಾನ ಹಾಗೂ ಕಾಂಚನ ಪೆರ್ಲ ಶ್ರೀ ಷಣ್ಮುಖ ದೇವಸ್ಥಾನಗಳನ್ನು ಜೀರ್ಣೋದ್ಧಾರ ಮತ್ತು ಬ್ರಹ್ಮ ಕಳಶ ನೆರವೇರಿಸಿದರು.
ಯಕ್ಷಗಾನ ತರಬೇತಿ ಕೇಂದ್ರ: ಕರಾವಳಿ ಜಿಲ್ಲೆಯ ಗಂಡು ಕಲೆ ಎಂದೇ ಪ್ರಸಿದ್ಧಿಯಾಗಿರುವ ಯಕ್ಷಗಾನಕ್ಕೂ ವೆಂಕಟ ಸುಬ್ರಹ್ಮಣ್ಯಂ ಅವರಿಗೂ ಹತ್ತಿರದ ನಂಟು. ಯಕ್ಷಗಾನದ ಬಗ್ಗೆ ವಿಶೇಷ ಪ್ರೀತಿ ಇದ್ದ ಅವರು ಕಾಂಚನದಲ್ಲಿ ೧೯೫೩ರಲ್ಲಿ ಯಕ್ಷಗಾನ ತರಬೇತಿ ಕೇಂದ್ರವನ್ನು ಸ್ಥಾಪಿಸಿದರು. ಇಲ್ಲಿಯೂ ಶಿಷ್ಯರಿಗೆ ಊಟ, ವಸತಿ, ಶಿಕ್ಷಣ ಎಲ್ಲ ಉಚಿತ.
ಹಲವಾರು ಹೆಸರಾಂತ ಯಕ್ಷಗಾನ ಕಲಾವಿದರು. ರೂಪುಗೊಳ್ಳುವಲ್ಲಿ ಈ ಕೇಂದ್ರ ಪ್ರಮುಖ ಪಾತ್ರವಹಿಸಿದೆ. ಪಾತಾಳ ವೆಂಕಟರಮಣ ಭಟ್‌, ಶಿವರಾಮ ಜೋಗಿ, ಸಂಜೀವ ರೈ, ದಿವಾಕರ ಭಟ್‌, ದಾಮೋದರ ಮಂಡೆಚ್ಚ, ಮಾಧವ ಭಟ್‌ ಮೊದಲಾದವರು ಪ್ರಮುಖರು.
ಪ್ರಶಸ್ತಿ-ಗೌರವ: ಕಾಂಚನ ವೆಂಕಟಸುಬ್ರಹ್ಮಣ್ಯಂ ಅವರು ಎಂದಿಗೂ ಪ್ರಶಸ್ತಿ ಸನ್ಮಾನಗಳಿಗೆ ಅಪೇಕ್ಷೆ ಪಟ್ಟವರಲ್ಲ. ಅವರೊಬ್ಬ ಸಂಗೀತ ಸಾಧಕ. ಇವರ ಸೇವೆಯನ್ನು ಗುರುತಿಸಿ ಹಲವರು ಪ್ರೀತಿಯ ಗೌರವ ಅರ್ಪಿಸಿದ್ದಾರೆ. ಶ್ರೀ ವಾದಿರಾಜ ಕನಕದಾಸ ಉತ್ಸವದಲ್ಲಿ ಸಂಗೀತ ರತ್ನ ಎಂಬ ಬಿರುದು ನೀಡಿ ಗೌರವಿಸಲಾಗಿದೆ. ಮೈಸೂರು, ಕಲಾಭಿವರ್ಧಿನಿ ಸಭಾದವತಿಯಿಂದ, ಕಾರ್ಕಳದಲ್ಲಿ ಕನ್ನಡ ಸಾಹಿತ್ಯ ಸಮ್ಮೇಳನ ನಡೆದಾಗ ವೆಂಕಟಸುಬ್ರಹ್ಮಣ್ಯಂ ಅವರನ್ನು ಸನ್ಮಾನಿಸಲಾಗಿದೆ.
೧೯೮೨ರ ಜನವರಿ ೨೧ ರಂದು ಶ್ರೀ ತ್ಯಾಗರಾಜ ಆರಾಧನೆಯ ಎಲ್ಲಾ ಕಾರ್ಯಕ್ರಮಗಳೂ ನೆರವೇರಿದ ಮರುದಿನ ಹೃದಯಾಘಾತದಿಂದ ವಿದ್ವಾನ್‌ ಶ್ರೀ ಕಾಂಚನ ವೆಂಕಟಸುಬ್ರಹ್ಮಣ್ಯಂ ಅಯ್ಯರ್ ಅಸ್ತಂಗತರಾದರು. ಆ ದಿವ್ಯ ಚೇತನದ ಆತ್ಮ ನಾದದಲ್ಲಿ ಲೀನವಾಯಿತು.
ಸಂಗೀತ ರತ್ನ ಕಾಂಚನ ವೆಂಕಟಸುಬ್ರಹ್ಮಣ್ಯಂ ಅಯ್ಯರ್ ಅವರ ಸುಪುತ್ರ ವಯೋಲಿನ್‌ ವಿದ್ವಾನ್‌ ಶ್ರೀ ಕಾಂಚನ ಸುಬ್ಬರತ್ನಂ ಅವರು ತನ್ನ ತಂದೆಯವರ ಧ್ಯೇಯ, ಆಶೋತ್ತರಗಳನ್ನು ನಡೆಸಿಕೊಂಡು ಬರುತ್ತಿದ್ದಾರೆ. ಮಾತ್ರವಲ್ಲದೇ, ತಂದೆಯವರು ಸ್ಥಾಪಿಸಿದ ಸಂಸ್ಥೆಯನ್ನು ಅದೇ ರೀತಿಯಲ್ಲಿ ಮುನ್ನಡೆಸುತ್ತಿದ್ದಾರೆ. ಕಾಂಚನ ವೆಂಕಟಸುಬ್ರಹ್ಮಣ್ಯಂ ಅಯ್ಯರ್ ಅವರ ಪುತ್ರಿಯರಾದ ಶ್ರೀಮತಿ ವಸಂತ ಪ್ರಭಾ ಹಾಗೂ ಶ್ರೀಮತಿ ಮಾಯಲಕ್ಷ್ಮಿ ಅವರೂ ಸಂಗೀತ ವಿದುಷಿಯರಾಗಿ ಸಂಗೀತ ಕ್ಷೇತ್ರದಲ್ಲಿ ಸಾಧನೆ ಮಾಡಿದ್ದಾರೆ.
 
ಕೆ.ಎಸ್‌. ಮಂಜುನಾಥನ್‌
ಸಾಗರ ತಾಲ್ಲೋಕಿನ ಕಡೂರಿನಲ್ಲಿ ಕೆ.ಎಸ್‌. ಮಂಜುನಾಥನ್‌ ಅವರ ಜನನವಾಯಿತು. ಇವರು ಯಕ್ಷಗಾನ ಪ್ರಸಂಗಗಳಲ್ಲಿ ನುಡಿಸಿ ಪ್ರಸಿದ್ಧರಾಗಿದ್ದ ಮದ್ದಳೆ ವಾದಕ ಶೇಷಗಿರಿ ಉಪಾಧ್ಯಾಯರ ಪುತ್ರ. ತಂದೆಯಿಂದಲೇ ಬಾಲಪಾಠ ಆರಂಭವಾಯಿತು. ಮನೆಯ ಆರ್ಥಿಕ ಪರಿಸ್ಥಿತಿ ದುಸ್ತರವಾಗಿದ್ದು, ಅಹನ್ಯಹನಿ ಕಾಲ ಕ್ಷೇಪಕ್ಕೂ ಕಷ್ಟವಾದಾಗ ಚಿಕ್ಕವಯಸ್ಸಿನಲ್ಲೇ ಬೆಂಗಳೂರಿಗೆ ಬಂದು ಚಾಮರಾಜಪೇಟೆಯಲ್ಲಿ ಸಂಬಂಧಿಕರ ಹೋಟೆಲಲ್ಲಿ ಕೆಲಸ-ಕಾರ್ಯ ಮಾಡುತ್ತಾ ಜೀವನ ನಿರ್ವಹಣೆ ಮಾಡಬೇಕಾದ ಪರಿಸ್ಥಿತಿ ಬಂತು. ಆಗ ಬೆಂಗಳೂರಿನಲ್ಲಿದ್ದ ಮೃದಂಗ ಕಲಾವಿದ ಪಾಲಘಾಟ್‌ ಸುಬ್ರಹ್ಮಣ್ಯ ಅಯ್ಯರ್ ರವರಲ್ಲಿ ಅಭ್ಯಾಸ ಮುಂದುವರಿಸಿದರು. ಕೆಲಸ ಕಾರ್ಯಗಳ ಮಧ್ಯೆ ಮೃದಂಗ ಅಭ್ಯಾಸ ಮುಂದುವರೆಸುವುದು ತೀರ ಕಷ್ಟವಾಗಿದ್ದಾಗ ಗಾನಕಲಾ ಭೂಷಣ ಎಲ್‌.ಎಸ್‌. ಶೇಷಗಿರಿರಾಯರ ಪರಿಚಯವಾಯಿತು. ರಾಯರು ಸ್ವತಃ ದಕ್ಷಣಾ ಮೂರ್ತಿ ಪಿಳ್ಳೆಯವರ ಪರಿಚಯ ಪ್ರಭಾವಗಳಿಂದ ಬೆಂಗಳೂರಿಗೆ ಅಂದಿನ ಲಯಕಲಾ ನೈಪುಣ್ಯತೆಯನ್ನು ಪರಿಚಯಿಸಿದ್ದವರು. ಅವರ ದೃಷ್ಟಿ ಮಂಜುನಾಥ್‌ ರವರ ಮೇಲೆ ಬಿದ್ದು, ಹಲವು ವರ್ಷಗಳು ಸುದೀರ್ಘ ಶಿಕ್ಷಣ ನೀಡಿ ಒಬ್ಬ ಹಿರಿಯ ವಿದ್ವಾಂಸರನ್ನಾಗಿ ಬೆಳೆಸಿದರು. ಅಂದಿನ ಎಲ್ಲಾ ವಿದ್ವಾಂಸರ ಕಚೇರಿಗಳಲ್ಲಿ ಮೃದಂಗ ನುಡಿಸಿ ಉತ್ತಮ ವಾದಕರೆನಿಸಿಕೊಂಡು ಖ್ಯಾತರಾಗಲು ಅನುವಾದರು.
ಅಂದು ಮೃದಂಗ ವಾದ್ಯದ ಕಲಾವಿದರಲ್ಲಿ ಸಾಕಷ್ಟು ಸ್ಪರ್ಧೆ ಇದ್ದು, ಘಟ ವಾದ್ಯಕ್ಕೆ ಕೈ ಹಾಕಿದರು ಮಂಜುನಾಥನ್‌. ಸ್ವಂತ ಅಭ್ಯಾಸ ಸಾಧಾರಣ ಮಡಕೆಯಲ್ಲಿ ಅಭ್ಯಾಸ ಮಾಡಿ ಕಚೇರಿಗಳಲ್ಲೂ ನುಡಿಸಲು ಪ್ರಾರಂಭಿಸಿದರು. ಕಠಿಣ ಸಾಧನೆ, ದೀರ್ಘ ಶ್ರಮದಿಂದ ಘಟವಾದ್ಯದಲ್ಲಿ ಪರಿಣತರಾಗಿ ರಾಜ್ಯದ ಮೃದಂಘ ವಿದ್ವಾಂಸರೆಲ್ಲರ ಜೊತೆ ಸರಿ ಸಮಾನಗಿ ನುಡಿಸಿ ಹೆಸರು ಗಳಿಸಿದರು. ವಿಶೇಷವೆಂದರೆ, ದೇವನಹಳ್ಳಿಗೆ ಹೋಗಿ ಅಲ್ಲೇ ನಿಂತು ಸೂಕ್ತ ಮಾರ್ಗದರ್ಶನ ಮಾಡಿ ತಮಗೆ ಬೇಕಾದ ರೀತಿಯಲ್ಲಿ ನೂರಾರು ಘಟಗಳನ್ನು ತಯಾರಿಸಿ ಬೆಂಗಳೂರಿಗೆ ತಂದು ಚಾಮರಾಜಪೇಟೆಯಲ್ಲಿ ನಾಲ್ಕನೆ ರಸ್ತೆಯ ಶ್ರೀ ರಾಮೇಶ್ವರ ದೇವಸ್ಥಾನದಲ್ಲಿದ್ದ ತಮ್ಮ ಕೊಠಡಿ ತುಂಬ ತುಂಬಿದ್ದರು. ಇದೇನು ಸುಲಭವಾದ ಕೆಲಸವಾಗಿರಲಿಲ್ಲ. ಬೇಕಾದ ಶ್ರುತಿಗಳಿಗೆ ಘಟಗಳೇನೂ ಸಿಗುತ್ತಿರಲಿಲ್ಲ. ಅನೇಕ ವೇಳೆ ಒಂದು ಸಲ ಬೇಯಿಸಿದ ೨೦-೩೦ ಘಟಗಳು ಎಲ್ಲಾ ಒಂದೇ ಶ್ರುತಿಯಲ್ಲಿರುತ್ತಿದ್ದವು. ಬೇಸರಗೊಳ್ಳದೇ ಹಲವಾರು ಬಾರಿ ಹಲವಾರು ಸಂಖ್ಯೆಗಳಲ್ಲಿ ವಾದ್ಯಗಳನ್ನು ತಯಾರಿಸಿ ಉತ್ತಮಗುಣಮಟ್ಟದಲ್ಲಿ ಸಿಕ್ಕಿದ ವಾದ್ಯಗಳನ್ನೆಲ್ಲಾ ಶೇಖರಿಸಿ ಅಲ್ಲಿಂದ ಇಲ್ಲಿಗೆ ತಂದು ಶೇಖರಿಸಿದ್ದೇ ವಿಶೇಷ ದಾಖಲೆ. ಉತ್ತಮ ನಾದವು ಆದರೆ ಅಷ್ಟೇನೂಗಟ್ಟಿಯಾಗಿಲ್ಲದೇ ಇರುತ್ತಿದ್ದ ಘಟಗಳು ಇವರ ತೀವ್ರ ಶೋಧನೆಯ ಪ್ರತಿಫಲ. ಈ ವಾದ್ಯಗಳ ಉಪಯೋಗದಿಂದ ಸಂಗೀತ ಲಯ ವಾದ್ಯಗಳಲ್ಲಿ ಘಟವಾದ್ಯದ ಸ್ಥಾನವೇ ಬದಲಾಯಿಸಿ ಉನ್ನತಮಟ್ಟಕೇರಿತು.
ಚಾಮರಾಜಪೇಟೆ ಮೂರನೆಯ ರಸ್ತೆಯಲ್ಲಿದ್ದ ಮಲಬಾರ್ ಲಾಡ್ಜ್, ಅದರ ಮಾಲೀಕ ಶೇಷಅಯ್ಯರ್ ಸಂಗೀತ ಪ್ರೇಮಿ, ಕಲಾರಾಧಕ, ಚಂಬೈಯವರ ಆಪ್ತ. ಇವರ ಹೋಟಲಿನಲ್ಲಿ ಪಿಟೀಲು ಮೈಸೂರು ಟಿ. ಚೌಡಯ್ಯ ಇಳಿದುಕೊಳ್ಳುತ್ತಿದ್ದುದು. ಇವರ ಪರಿಚಯದಿಂದ ಮಂಜುನಾಥ್‌ರವರಿಗೆ ಚೌಡಯ್ಯನವರ ಸಂಪರ್ಕ ಬೆಳೆಯಿತು. ಚೌಡಯ್ಯ ಅಂದು ಇಡೀ ಸಂಗೀತ ಲೋಕದಕ್ಕಲಿ ಬಹು ಜನಪ್ರಿಯರಾಗಿ ರಾಷ್ಟ್ರದಾದ್ಯಂತ ಪ್ರಖ್ಯಾತರಾಗಿ ಮೆರೆದ ಕಾಲ. ಅಂದು ಚಂಬೈ ಮುಸುರಿ, ಅರಿಯಕ್ಕುಡಿ, ಮಹಾರಾಜಪುರಂ, ಜಿ.ಎನ್‌.ಬಿ. ಮಧುರೆ ಮಣಿ ಅಯ್ಯರ್, ಎಂ.ಎಸ್‌.ಸುಬ್ಬಲಕ್ಷ್ಮಿ, ಆಲತ್ತೂರು ಸೋದರರು, ಶೆಮ್ಮಂಗುಡಿ, ಟಿ.ಆರ್. ಮಹಾಲಿಂಗಂ, ಹೀಗೆ ಅಂದಿನ ದಿಗ್ಗಜರಿಗೆಲ್ಲ ಚೌಡಯ್ಯ ಎಂದರೆ ಅಚ್ಚುಮೆಚ್ಚು, ಎಲ್ಲೆಲ್ಲೂ ಬೇಡಿಕೆ. ಚೌಡಯ್ಯನವರ ಪಿಟೀಲು ಇದ್ದೆಡೆಯೆಲ್ಲಾ ತನಿಯಾಗಲಿ ಪಕ್ಕವಾದ್ಯವಾಗಲಿ “ಮಂಜು” ಇರಬೇಕೆಂದು ಹಠ. ಹೀಗೆ ಚೌಡಯ್ಯನವರ ಪ್ರೋತ್ಸಾಹದಿಂದ ಮಂಜುನಾಥ್‌ ಕರ್ನಾಟಕ ಸಂಗೀತ ಕ್ಷೇತ್ರದಲ್ಲೆಲ್ಲಾ ಕೆ.ಎಸ್‌.ಮಂಜುನಾಥನ್‌ ಆಗಿ ಸುಪ್ರಖ್ಯಾತರಾದರು. ಆಗಿನ ದಿಗ್ಗಜಗಳಾದ ಪಾಲಘಾಟ್‌ ಮಣಿ, ಪಳನಿ ಸುಬ್ರಹ್ಮಣ್ಯ ಪಿಳ್ಳೆ, ರಾಮನಾಥಪುರಂ, ಮುರುಗಭೂಪತಿ ಇವರೆಲ್ಲರ ಮತ್ತು ಇತರ ಖ್ಯಾತ ಮೃದಂಗ ವಿದ್ವಾಂಸರ ಜೊತೆಗೂ ಮಂಜುನಾಥನ್‌ ಘಟನುಡಿಸಿ ಮೆರೆದರು.
ವಿಶ್ವದೆಲ್ಲೆಡೆ ಪ್ರಸಾರವಾದ, ೧೯೭೦ ರಲ್ಲಿ ಜಪಾನಿನಲ್ಲಿ ನಡೆದ “ಎಕ್ಸಪೊ-೭೦” ಎಂಬ ಬೃಹತ್‌ ಕಾರ್ಯಕ್ರಮದಲ್ಲಿ ಇವರ ಘಟವಾದನ ಮೊದಲಬಾರಿಗೆ ಟೆಲಿವಿಷನ್‌ ಮೂಲಕ ಪ್ರದರ್ಶನವಾಯಿತು. ಓದು ಬರಹ ಏನೂ ಬರದ, ಹೋಟೆಲ್‌ ಮಾಣಿಯಾಗಿದ್ದ ಮಂಜುನಾಥನ್‌ ಯಾರೊಬ್ಬರ ನೆರೆವಿಲ್ಲದೇ ಒಬ್ಬರೇ ಹೋಗಿ ಘಟ ‘ತನಿ’ ನುಡಿಸಿದ್ದು ಆ ದಾಖಲೆಯನ್ನು ಈವರೆಗೆ ಯಾರೂ ಮುರಿದಿಲ್ಲ. ೧೯೭೧ರಲ್ಲಿ ಪಶ್ಚಿಮ ಜರ್ಮನಿಯ ವಿಶ್ವ ಸಂಗೀತ ಮಹಾಸಮ್ಮೇಳನದಲ್ಲಿ ಚಿಟ್ಟಿಬಾಬುರವರೊಂದಿಗೆ ನುಡಿಸಿ ಕೀರ್ತಿ ಪತಾಕೆ ಹಾರಿಸಿದರು. ಹಾಂಗ್‌ಕಾಂಗ್‌ನಲ್ಲಿ ನಡೆದ ಏಷ್ಯದ ಎರಡನೆ ವಿಶ್ವ ಸಂಗೀತ ಸಮ್ಮೇಳನ, ೧೯೭೯ರಲ್ಲಿ ಇಂಗ್ಲೆಂಡ್‌, ಪ್ರಾನ್ಸ್‌, ಹೀಗೆ ವಿಶ್ವದೆಲ್ಲೆಡೆ ಘಟವಾದ್ಯ ಪರಿಚಯಿಸಿ ಅಪಾರ ಯಶಸ್ಸು ಗಳಿಸಿದರು.
ಎಂ.ಜಿ.ಆರ್. ಇನ್ಸ್ ಟಿಟ್ಯೂಟ್‌ -ಮೃದಂಗ, ಘಟ, ರಿಸರ್ಚ್‌ಇನ್ಸ್ ಟಿಟ್ಯೂಟ್‌ ಎಂಬ ಸಂಸ್ಥೆ ಸ್ಥಾಪಿಸಿ ಮೃದಂಗ ಘಟ ವಾದನಗಳ ಬಗ್ಗೆ ಸಂಶೋಧನೆ ನಡೆಸುವ ಯೋಜನೆ ಹಾಕಿಕೊಂಡು ಅದಕ್ಕೆ ಬೇಕಾದ ಪೂರ್ವ ಸಿದ್ಧತೆಗಳನ್ನು  ಮಾಡಿ ಅದಕ್ಕಾಗಿ ಪ್ರಕಟಿತ ವಸ್ತು ಸಂಗ್ರಹಗಳನ್ನು ಶಿಷ್ಯ, ಬೆಂಗಳೂರು ಕೆ. ವೆಂಕಟರಾಂ ಮೂಲಕ ಹೊರತರುವ ಪ್ರಯತ್ನ ಮಾಡಿದರು.
ಹಲವಾರು ಸಂಘ ಸಂಸ್ಥೆಗಳು ಇವರನ್ನು ಗೌರವಿಸಿದ್ದವು . ಪಕ್ಕ ವಾದ್ಯಗಾರರಿಗೆ ಅದರಲ್ಲೂ ಲಯವಾದ್ಯಗಾರರಿಗೆ ಅದರಲ್ಲಿ ಮತ್ತೆ ಘಟವಾದ್ಯದಂತಹ ಉಪಪಕ್ಕವಾದ್ಯಗಾರರಿಗೆ ಗೌರವ ಮನ್ನಣೆಗಳು ತೀರ ಕಡಿಮೆಯಾಗಿದ್ದ ಕಾಲದಲ್ಲಿ ಇದು ಗಮನಾರ್ಹ ಗೌರವ. ಅವುಗಳಲ್ಲಿ ಸಂಗೀತ ರತ್ನ ಟಿ. ಚೌಡಯ್ಯ ಸ್ಮಾರಕ ಪ್ರಶಸ್ತಿ ೧೯೮೫ರಲ್ಲಿ ಕರ್ನಾಟಕ ಸಂಗೀತ ನೃತ್ಯ ಅಕಾಡೆಮಿ ಪ್ರಶಸ್ತಿ, ೧೯೮೬ರಲ್ಲಿ ಕರ್ನಾಟಕ ರಾಜ್ಯೋತ್ಸವ ಪ್ರಶಸ್ತಿ ಇವು ಸ್ಮರಣಾರ್ಹ.
ಇವರು ಬೆಂಗಳೂರು ಆಕಾಶವಾಣಿಯಲ್ಲಿ ನಿಲಯ ಕಲಾವಿದರಾಗಿ ಸೇವೆ ಸಲ್ಲಿಸಿ ನಿವೃತ್ತರಾದರು. ದೊರೆಸ್ವಾಮಿ ಅಯ್ಯಂಗಾರ್ ರವರ ವೀಣೆಯೊಂದಿಗೆ ಬೆರೆತು ನುಡಿಸುತ್ತಿದ್ದಾಗ ಮತ್ತೊಂದು ವೀಣಾ ತಂತಿ ಮಿಡಿದಂತೆ ಭಾಸವಾಗುತ್ತಿತ್ತು ಇವರ ಘಟವಾದನ. ಆರ್.ಕೆ. ಶ್ರೀಕಂಠನ್‌, ಎಂ.ಎಸ್‌. ಶೆಲ್ವಪುಳ್ಳೆ ಅಯ್ಯಂಗಾರ್ ರವರೊಂದಿಗೆ ಕಲೆತು ವಿಶೇಷ ಆಹ್ವಾನಿತ ಕಲಾವಿದರೊಂದಿಗೆಲ್ಲ ಬೆರತು ನುಡಿಸುವ ವೈಶಿಷ್ಟ್ಯ ಅವರದು.
ಇವರ ವಾದ್ಯ  ವಿಶೇಷವನ್ನು ಚೆಂಬೈರವರು “ಮಂಜು”ನಾದ ಎಂದು ಹೊಗಳಿ ಹಿಗ್ಗುತ್ತಿದ್ದುದು ಮರೆಯುವಂತಿಲ್ಲ. ಇದು ಎಂದಿಗೂ ಸ್ಮರಣಾರ್ಹ. ಘಟವಾದ್ಯ ನುಡಿಸುವ ಸತ್ಸಂಪ್ರದಾಯ ಹಾಕಿದವರು ಎಂದಿಗೂ ಮೃದಂಗ ದೊಂದಿಗೆ ಸೇರಿ ಮೊದಲಿನಿಂದ ಕೊನೆಯವರೆಗೂ ನುಡಿಸಿದವರಲ್ಲ. ಅನುಪಲ್ಲವಿಯಲ್ಲಿ ಸೇರಿ ಮೃದಂಗ ವಾದನವನ್ನು ಹಿಂಬಾಲಿಸಿ ಪೋಷಿಸಿ ಕಚೇರಿಗೆ ಸುನಾದದ ಪೋಷಣೆ ಒದಗಿಸುವುದೇ ಹೊರತು ಗಟ್ಟಿಯಾಗಿ ಕಟ ಕಟ ಎಂದು ಮೃದಂಗದೊಂದಿಗೆ ಸ್ಪರ್ಧೆಗಿಳಿದು ಅದಕ್ಕೂಮೀರಿ ನುಡಿಸಿದವರಲ್ಲ. ಪಿಟೀಲಿನ ದೀರ್ಘ-ಸರಳ ಸ್ವರಗಳಿಗೆ ಮೃದಂಗಕ್ಕೆ ಬಿಟ್ಟು ಬೇಕಾದಲ್ಲಿ ಸಮಯೋಚಿತವಾಗಿ ನುಡಿಸಿ, ಔಚಿತ್ಯವರಿತ ಮಾದರಿಯನ್ನು ರೂಢಿಸಿದರು. ಇವರ ಘಟವಾದನದ ಶೈಲಿ ವೈಶಿಷ್ಟಪೂರ್ಣ. ಘಟವಾದ್ಯವನ್ನು ಕಾಶ್ಮಿರದ “ನೂರ್” ನಂತೆ ಮುಂದೆ ಇರಿಸಿಕೊಂಡು ಅದರ ಕಂಠದ ಮೇಲೆ ಎಡ ಅಂಗೈನಿಂದ ಪೋಷಿಸಿಕೊಂಡು ಬಲಗೈನಲ್ಲಿ ಕಂಠದ ಮೇಲೆ ಶ್ರುತಿಶುದ್ಧವಾದ ನಾದವನ್ನು ಹೊಮ್ಮಿಸುತ್ತಾ ತಬಲಾ ವಾದನದ ರೀತಿಯ ವಿಶೇಷ ನಾದಸೌಖ್ಯವನ್ನು ಒದಗಿಸುತ್ತಿದ್ದುದು ಗಮನಾರ್ಹ ಹಾಗೂ ಅನುಕರಣೀಯ. ಅರಿಯಕ್ಕುಡಿಯಂಥವರು ಚೌಡಯ್ಯನವರನ್ನು ಈತ ಈ ರೀತಿ ನುಡಿಸುತ್ತಿರುವರಲ್ಲ ಎಂದು ಪ್ರಶ್ನಿಸಿದಾಗ, ಚೌಡಯ್ಯನವರ ಉತ್ತರ-ಈ ನಾದಸೌಖ್ಯ ಸಂಪ[ರದಾಯದಲ್ಲಿದೆಯೇ ಎಂಬುದು ಮುಖ್ಯ. ಹಾಗಿದ್ದ ಮೇಲೆ ಈ ನವೀನ ನುಡಿಕರ ಏಕೆ ಮುಂದಕ್ಕೆ ಮಾದರಿಯಾಗಬಾರದು ಎಂದು ಸಮಾಧಾನ ಸೂಚಿಸಿದರಂತೆ. ಇಂದು ಹಲವಾರು ವಿದ್ವಾಂಸರು ಈ ನುಡಿಕರವನ್ನು ಅನುಸರಿಸುತ್ತಿದ್ದಾರೆ.
ಇವರ ಶಿಷ್ಯವರ್ಗ ದೊಡ್ಡದು. ಅವರಲ್ಲಿ ಸುಪ್ರಸಿದ್ಧರಾಗಿ ಸಮಕಾಲೀನ ಸಂಗೀತ ಪ್ರಪಂಚದಲ್ಲಿ ವಿಶಿಷ್ಟ್ ಸ್ಥಾನಗಳಿಸಿರುವವರು ಘಟಂ ಬೆಂಗಳೂರು ಕೆ.ವೆಂಕಟರಾಂ ಹಾಗೂ ಮೃದಂಗ ಕಲಾವಿದ ಎ.ವಿ. ಆನಂದ್‌.
ಘಟವಾದ್ಯಕ್ಕೆ ಒಂದು ವಿಶೇಷ ಸ್ಥಾನವನ್ನು ಕಲ್ಪಿಸಿ ಅದರಲ್ಲೂ ಕರ್ನಾಟಕ ರಾಜ್ಯಕ್ಕೆ ಕೀರ್ತಿ ಸಂಪಾದಿಸಿಕೊಟ್ಟ ಮಂಜುನಾಥನ್‌ ಮುಂದಿನ ಘಟವಾದಕರಿಗೆ ಮಾದರಿಯಾಗಿ ವಿಶೇಷ ಸೇವೆ ಸಲ್ಲಿಸಿ ೨೧.೪.೧೯೮೯ರಲ್ಲಿ ಕಣ್ಮರೆಯಾದರು.
ಮೈಸೂರು ಸದಾಶಿವರಾಯ
ಮೈಸೂರು ಸದಾಶಿವರಾಯರು ೧೯ನೇ ಶತಮಾನದ ಮಹಾನ್‌ವಾಗ್ಗೇಯಕಾರರಲ್ಲೊಬ್ಬರು. ಕರ್ನಾಟಕ ಸಂಗೀತದ ತ್ರಿಮೂರ್ತಿಗಳ ಪಥದಲ್ಲೆ ಸಾಗಿ ನಾದೋಪಾಸನೆ ಮಾಡಿ ಸಂಗೀತಕ್ಕೆ ಅತ್ಯುತ್ತಮ ಕೊಡುಗೆಯನ್ನಿತ್ತಿದ್ದಾರೆ. ಇವರ ಜೀವನ ಚರಿತ್ರೆಗೆ ಸಂಬಂಧ ಪಟ್ಟ ವಿಷಯಗಳಲ್ಲಿ ನಿಖರವಾದ ದಾಖಲೆಗಳಿಲ್ಲದಿದ್ದ ಕಾರಣ ಬಹಳಷ್ಟು ಘಟನೆಗಳು ದಂತಕಥೆಗಳಾಗಿ ಬಿಟ್ಟಿದೆ. ಆದರೂ ಸಹ ಸಿಕ್ಕಿರುವ ಮಾಹಿತಿಗಳಲ್ಲೆ ಒಂದು ಸಮಗ್ರ ಚಿತ್ರಣವನ್ನು ಪ್ರತಿಬಿಂಬಿಸುವ ಪ್ರಯತ್ನವಿಲ್ಲಿದೆ.
ಜನನ ಕಾಲ: ರಾಯರ ಜನನ ಕಾಲ ಸುಮಾರು ೧೯ನೇ ಶತಮಾನದ ಆದಿಯಲ್ಲಿರಬಹುದೆಂಬ ವಾದಕ್ಕೆ ಒಪ್ಪುವಂಥ ಸಾಮಗ್ರಿಯು ಸುಬ್ಬರಾಯ ದೀಕ್ಷಿತರ “ಸಂಪ್ರದಾಯ ಪ್ರದರ್ಶಿನಿ”ಯಲ್ಲಿ ದೊರಕುತ್ತದೆ. “ಈತನು ಮಹಾರಾಷ್ಟ್ರ ಬ್ರಾಹ್ಮಣ, ಊರು ಮೈಸೂರು ಸಂಸ್ಥಾನ, ಸಂಗೀತ ಸಂಸ್ಕೃತಾಂಧ್ರದಲ್ಲಿ ಪಂಡಿತ. ಈತನಿಂದ ರಚಿತವಾದ ಕೀರ್ತನ, ವರ್ಣ. ತಿಲ್ಲಾನಗಳು ಪ್ರಸಿದ್ಧವಾಗಿದೆ. ಈತನು ೨೦ ವರ್ಷಗಳ ಹಿಂದೆ ಇದ್ದನು” ಈ ಗ್ರಂಥ ೧೯೦೪ರಲ್ಲಿ ಪ್ರಕಟವಾಗಿದೆ. ಆದಕಾರಣ, ೨೦ ವರ್ಷಗಳ ಹಿಂದೆ ಎಂದು ಹೇಳಿರುವುದರಿಂದ ೧೮೮೩-೧೮೮೪ ರಲ್ಲಿ ರಾಯರು ಜೀವಿಸಿದ್ದರೆಂದು ಹೇಳಬಹುದು. ರಾಯರು ೮೦ ವರ್ಷಗಳ ಕಾಲ ಬದುಕಿ ಬಾಳಿದರೆಂಬ ವಿದ್ವಾಂಸರ ಅಭಿಪ್ರಾಯವನ್ನು ಒಪ್ಪಿದರೆ, ರಾಯರ ಜೀವಿತ ಕಾಲ ೧೮೦೦-೧೮೦೪ ರಿಂದ ೧೮೮೦-೧೯೯೪ ಎಂದು ಪರಿಗಣಿಸಬಹುದು. ಸುಬ್ಬರಾಮ ದೀಕ್ಷಿತರೇ ಇವರ ಬಗ್ಗೆ ಈ ರೀತಿಯಾಗಿ ಹೇಳಿರುವುದರಿಂದ ರಾಯರ ಪ್ರಖ್ಯಾತಿ ವೇದ್ಯವಾಗುತ್ತದೆ.
ರಾಯರ ಮೂಲ ಪುರುಷರು ಮರಾಠಾ ರಾಜರ ಆಳ್ವಿಕೆಗೆ ಒಳಪಟ್ಟ ಆಗಿನ ತಮಿಳುನಾಡಿನ, ಈಗ ಆಂಧ್ರಪ್ರದೇಶದಲ್ಲಿರುವ ಆರ್ಕಾಟು ಜಿಲ್ಲೆಯ ಚಿತ್ತೂರಿನ ಗಿರಂಪೇಟೆಯಲ್ಲಿ. (ಜಿಲ್ಲಾ ಕಲೆಕ್ಟರ್‌‘ಗ್ರೀಮ್ಸ್’ ಎಂಬುವವನ ಹೆಸರೇ ಇದಕ್ಕೆ ಬಂದಿರುವುದು.) ಗಣೇಶರಾಯ ಕೃಷ್ಣಾ ಬಾಯಿಯ ದಂಪತಿಗಳ ಮೂರು ಮಕ್ಕಳಲ್ಲಿ ಹಿರಿಯ ಪುತರರು ಸದಾಶಿವರಾಯರು. ಇವರು ಮಾಧ್ವ ಬ್ರಾಹ್ಮಣರೋ, ಸ್ಮಾರ್ತ ಬ್ರಾಹ್ಮಣರೋ ಎಂಬ ವಿಷಯದಲ್ಲಿ ಭಿನ್ನಾಭಿಪ್ರಾಯಗಳುಂಟು. ರಾಯರ ಕೆಲವೊಂದು ಕೃತಿಗಳು ಸ್ಮಾರ್ತ ಸಂಪ್ರದಾಯವನ್ನು, ಹಾಗೆಯೆ ಒಂದೆರಡು ಕೃತಿಗಳು ಮಾಧ್ವರೆಂಬುದನ್ನು ಪ್ರತಿಪಾದಿಸುತ್ತದೆ. ರಾಯರ ಮತ್ತು ರಾಯರ ತಂದೆಯ ಹೆಸರು ಮಾಧ್ವರಲ್ಲಿಲ್ಲ. ತ್ಯಾಗರಾಜರ ಪರಂಪರೆಯಲ್ಲಿ ಬರುವ ರಾಯರು ಸ್ಮಾರ್ತರಾಗಿದ್ದು ಭಾಗವತ ಸಂಪ್ರದಾಯವನ್ನು ಅನುಸರಿಸಿದರಬಹುದೆಂಬ ವಾದದ ತಿರುಳು ಒಪ್ಪುವಂತಹ ಮಾತೇ. ರಾಯರು ಚಿಕ್ಕಂದಿನಿಂದಲೇ ಬಹಳ ಸ್ವಾಭಿಮಾನಿ. ಇವರ ಬಾಲ್ಯದಲ್ಲಿ ಒಮ್ಮೆ ಊಟ ಮಾಡುವಾಗ ತುಪ್ಪಕ್ಕೆ ಕೈ ಒಡ್ಡಿದರಂತೆ, ಆಗ ಅವರ ತಾಯಿ “ನಿನಗಿರುವ ಸಂಪಾದನೆಗೆ ಕೈ ತುಂಬ ತುಪ್ಪಬೇಕೇನಪ್ಪ” ಎಂದು ಮೂದಲಿಸಿದಾಗ, ರಾಯರಿಗೆ ಅವಮಾನವಾಗಿ ಮನೆ ಬಿಟ್ಟು ಹೊರಟು ಹೋದರಂತೆ. ಅನಂತರ ಎಲ್ಲಿಗೆ ಹೋದರೋ, ಏನೂ ತಿಳಿಯದು. ಅವರು ತಮ್ಮ ಪ್ರಾಪ್ತವಯಸ್ಸಿನಲ್ಲಿ ಚಿತ್ತೂರು ಕಲೆಕ್ಟರ್‌ಆಫೀಸಿನಲ್ಲಿ ಗುಮಾಸ್ತರಾಗಿ ಕೆಲಸ ಮಾಡಿದ್ದರೆಂಬ ವಿಷಯ ತಿಳಿದು ಬರುತ್ತದೆ. ಆಗಿನ ಕಾಲದ ವಾಗ್ಗೇಯಕಾರರಲ್ಲಿ ಲೌಕಿಕ ವಿದ್ಯಾಭ್ಯಾಸದ ಜೊತೆಗೆ ಸರ್ಕಾರಿ ಸೇವೆ ಸಲ್ಲಿಸಿರುವವರಲ್ಲಿ ರಾಯರೇ ಮೊದಲಿಗರು.
ರಾಯರ ಧರ್ಮಪತ್ನಿ ಆರಣಿಯ ಜಮಿನ್ದಾರರಾಗಿದ್ದ ತಿರುಮಲರಾವ್‌ಸಾಹೇಬರ ಸೋದರತ್ತೆಯಾದ ಸುಂದರಬಾಯಿ. ರಾಯರ ತೋಡಿ ರಾಗದ ‘ಕೃಪಾಲಯ’ ಕೃತಿಯಲ್ಲಿ ಹಾಗೂ ಧನ್ಯಾಸಿಯ ‘ನಮಾಯಿ ಸತ್ಯವಿಜಯ ಸ್ವಾಮಿ ಗುರೋ’ ಎಂಬ ಕೃತಿಯಲ್ಲಿ ತಿರುಮಲರಾಯರ ಪ್ರಸ್ತಾಪವಿದೆ. ಉತ್ತರಾದಿ ಮಠದ ಗುರುಗಳಾಗಿದ್ದ (೧೭ನೇ ಶತಮಾನದಲ್ಲಿ) ಸತ್ಯ ವಿಜಯ ತೀರ್ಥರ ಪರವಾದ ಈ ಕೃತಿಗಳು, ರಾಯರಿಗೆ ಇವರ ಮೇಲಿದ್ದ ಭಕ್ತಿ ಗೌರವಗಳನ್ನು ಸೂಚಿಸುತ್ತದೆ.
ಸಂಗೀತ ಶಿಕ್ಷಣ: ರಾಯರು ತ್ಯಾಗರಾಜರ ಶಿಷ್ಯರಾದ ವಾಲಾಜಪೇಟೆ ವೆಂಕಟರಮಣ ಭಾಗವತರ ಶಿಷ್ಯರು. ಇದಕ್ಕೆ ಅವರ ಕಿರಣಾವಳಿಯ ಕೃಪಜೂಡರ’ ಕೃತಿಯೇ ಸಾಕ್ಷಿ. ಈ ಕೃತಿಯ ಚರಣ ಭಾಗವು ಈ ರೀತಿಯಾಗಿದೆ.
ಚ. ವೆಂಕಟರಮಣ ಭಾಗವತುಲ ಕಿಂಕರುಡೈನ ಕವಿ ಸದಾಶಿವುನಿ
ಸಂಕಟಂಬು ದೀರ್ಚಿ ಬಾಗುಗಾ ರಕ್ಷಿಂಚು ಕುಂಕುಮಾಧರ ರಾಮಚಂದ್ರ ನಾಪೈ.
ಈ ಕೃತಿ ಬಹುಶಃ ರಾಯರ ಪ್ರಾರಂಭಿಕ ಕೃತಿಗಳಲ್ಲೊಂದು ಎಂದು ವಿದ್ವಾಂಸರ ಅಭಿಪ್ರಾಯ. ಜೊತೆಗೆ ವೆಂಕಟರಮಣ ಭಾಗವತರು ತಮ್ಮ ಶಿಷ್ಯರಿಗೆ ಪಾಠ ಹೇಳುತ್ತಿರುವ ಚಿತ್ರವನ್ನು ವಾಲಾಜಪೇಟೆ ಭಾಗವತರ ಮನೆಯಲ್ಲಿ ಇಂದಿಗೂ ನೋಡಬಹುದು. ಈ ಚಿತ್ರದಲ್ಲಿ ರಾಯರು ಮೊದಲಿನ ಸಾಲಿನಲ್ಲಿ ಕುಳಿತಿದ್ದಾರೆ.
ರಾಯರು ಶ್ರೀ ತ್ಯಾಗರಾಜರ ಸಮ್ಮುಖದಲ್ಲಿ ಹಾಡಿ ಅವರ ಆಶೀರ್ವಾದವನ್ನೂ ಪಡೆದಿದ್ದರಂತೆ. ಇದಕ್ಕೆ ‘ತ್ಯಾಗಬ್ರಹ್ಮೋಪನಿಷತ್‌’ಪುಸ್ತಕದಲ್ಲಿ ಇದರ ಬಗ್ಗೆ ಈ ರೀತಿಯಾದ ವ್ಯಾಖ್ಯಾನವಿದೆ. “ಶ್ರೀ ತ್ಯಾಗರಾಜ ಸ್ವಾಮಿಗಳ ವಾಲಾಜಪೇಟೆಯ ಪುರ ಪ್ರವೇಶ ಮಹಾ” ಸಮಾರಂಭದಲ್ಲಿ “ಮೈಸೂರು ಆಸ್ಥಾನ ಮಹಾ ಸಂಗೀತ ವಿದ್ವಾನ್‌ಸದಾಶಿವರಾಯರು’ ತೋಡಿ ರಾಗದಲ್ಲಿ ‘ತ್ಯಾಗರಾಜ ಸ್ವಾಮಿ ವೆಡಲಿನ’ ಎಂಬ ಕೀರ್ತನೆಯನ್ನು ಸಾಮಯಿಕವಾಗಿ ರಚಿಸಿ ತ್ಯಾಗರಾಜರ ಇದಿರಿನಲ್ಲೇ ಹಾಡಿ ಅವರಿಂದ ಆಶೀರ್ವಾದವನ್ನು ಪಡೆದರು.” ಸ್ವತಃ ಶ್ರೀ ತ್ಯಾಗರಾಜರೇ ರಾಯರನ್ನು ಆಶೀರ್ವದಿಸಿರುವರೆಂದರೆ ಸಾಮಾನ್ಯ ಸಂಗತಿಯಲ್ಲ.
ರಾಯರ ಕಾಂಭೋಜಿ ರಾಗದ ‘ಸೀತಾ ಲಕ್ಷ್ಮಣ ಸಮೇತ’ (ಸಂಗೀತ ಕಲಾಭಿವರ್ಧಿನಿ ಸಭಾ-ಪ್ರಕಟಣೆ) ಕೃತಿಯಲ್ಲಿ ವೆಂಕಟರಮಣ ಭಾಗವತರ, ವಾಲಾಜಪೇಟೆಯ ನಗರದ ಭಾಗವತರ ನೂತನ ಗೃಹ ಮಂಟಪದ ಹಾಗೂ ತ್ಯಾಗರಾಜರ ಪ್ರಸ್ತಾಪವನ್ನು ಕಾಣಬಹುದು.
ಮೈಸೂರಿಗೆ ಆಗಮನ: ರಾಯರು ಮೈಸೂರಿಗೆ ಆಗಮಿಸಿದಾಗ ಸುಮಾರು ೩೦ ವರ್ಷದ ಪ್ರಾಯದವರೆಂದು ತಿಳಿದು ಬರುತ್ತದೆ. ಆಗ ಮುಮ್ಮಡಿ ಕೃಷ್ಣರಾಜ ಒಡೆಯರು ಆಳುತ್ತಿದ್ದ ಸಮಯ. ಗಿರಂಪೇಟೆಯಲ್ಲಿದ್ದ ತಮ್ಮ ಮನೆಯನ್ನು ಒಬ್ಬ ಗೃಹಸ್ಥನಿಗೆ ದಾನ ಮಾಡಿ ಬಮದರಂತೆ. ರಾಯರು ತಾವಾಗಿಯೇ ಮೈಸೂರಿಗೆ ಬಂದರೋ ಅಥವಾ ಕೊಪ್ಪರಂ ಚಿನ್ನಮುನಿ ಸ್ವಾಮಿ, ಪೆದ್ದಮುನಿ ಸ್ವಾಮಿ ಶೆಟ್ಟಿ ಸಹೋದರರು ಅವರನ್ನು ಕರೆತಂದರೋ ಯಾವುದೂ ಖಚಿತವಾಗಿ ತಿಳಿದು ಬರುವುದಿಲ್ಲ. ಆದರೂ ಶ್ರೇಷ್ಠಿ ಸಹೋದರರು ರಾಯರ ಸಂಗೀತಕ್ಕೆ ಮರುಳಾಗಿ, ರಾಯರ ವಾಸಕ್ಕೆ ಉಚಿತವಾಗಿ ಮನೆಯನ್ನು ಕೊಟ್ಟಿದ್ದ ವಿಷಯವು ತಿಳಿದು ಬರುತ್ತದೆ. ಒಟ್ಟಾರೆ ರಾಯರು ಮೈಸೂರಿನವರಲ್ಲದಿದ್ದರೂ ಮೈಸೂರಿನಲ್ಲಿಯೇ ಸುಮಾರು ೫೦ ವರ್ಷಗಳ ಕಾಲ ನೆಲೆಸಿ ‘ಮೈಸೂರು ಸದಾಶಿವರಾಯ’ರೆಂದೇ ಪ್ರಖ್ಯಾತಿ ಹೊಂದಿದರು.
ವ್ಯಕ್ತಿತ್ವ: “ರಾಯರದು ಸಾಮಾನ್ಯ ಎತ್ತರ, ಧೃಡಕಾಯರು, ವಿಶಾಲವಾದ ಹಣೆ, ಕಾಂತಿಯುತವಾದ ಕಣ್ಣುಗಳು, ಗಿರಲು ಮೀಸೆ, ಮುಖದಲ್ಲಿ ಸಿಂಹಠೀವಿ, ನಿರಾಡಂಬರದ ಉಡಿಗೆ, ರಾಜ ಗಾಂಭೀರ್ಯದ ನಡೆನುಡಿ, ಮಧುರವಾದ ಶಾರೀರ ಸಂಪತ್ತು ಕಂಡೊಡನೆಯೇ ಗೌರವಿಸಬೇಕೆಂಬ ಮನೋಭಾವವನ್ನು ಬೆಳೆಸುವ ಠೀವಿ” ಇದು ಸಂಗೀತ ಶಾಸ್ತ್ರವಿಶಾರದ ಮೈಸೂರು ವಾಸುದೇವಾಚಾರ್ಯರ ನಿರೂಪಣೆ. ರಾಯರ ಮೊಮ್ಮಕ್ಕಳೇ ಆದ ಸೋನಾಬಾಯಿಯವರು ರಾಯರ ಭಾವಚಿತ್ರವನ್ನು ನೋಡಿದ್ದ ನೆನಪಿನಿಂದ ಕೊಟ್ಟಿರುವ ನಿರೂಪಣೆ ಹೀಗಿದೆ. “ರಾಯರು ತಮ್ಮ ಮಂಡಿಗಳ ಮೇಲೆರಡು ಮೊಳಕೈಗಳನ್ನು ಊರಿಕೊಂಡು, ಅಂಗೈಗಳಲ್ಲಿ ಗಲ್ಲವನ್ನಿಟ್ಟುಕೊಂಡು ಕುಳಿತಿದ್ದರು. ಪಂಚೆಯನ್ನುಟ್ಟು ಅಂಗಿಯನ್ನು ತೊಟ್ಟು ಪಾಗನ್ನಿಟ್ಟಿದ್ದರು. ಅವರ ವಿಶಾಲವಾದ ಗುಂಡು ಮುಖದಲ್ಲಿ ಹೊಳೆವ ಕಣ್ಣುಗಳು, ಗಿರಲು ಮೀಸೆಯು, ಒಪ್ಪುತ್ತಿದ್ದವು”. ಈಗ ವೆಂಕಟರಮಣ ಭಾಗವತರ ಮನೆಯಲ್ಲಿರುವ ರಾಯರ ಭಾವ ಚಿತ್ರವೊಂದೇ ಆಧಾರ. ಈ ಚಿತ್ರದ ಎಡ ಹಾಗೂ ಬಲ ಪಾರ್ಶ್ವ ಮುಖವುಳ್ಳ ರಾಯರ ಚಿತ್ರವು ಪ್ರಕಟವಾಗಿದೆ.
ರಾಯರದು ಬಹಳ ಉದಾರವಾದ ಮನಸ್ಸು. ಅತಿಥಿ ಸತ್ಕಾರಕ್ಕೆ ಕಂಕಣಬದ್ದರಾಗಿ ನಿಂತ ಧೀಮಂತ ವ್ಯಕ್ತಿ. ಪ್ರತಿದಿನ ಇವರ ಮನೆಯಲ್ಲಿ ಕನಿಷ್ಠ ಪಕ್ಷ ಇಪ್ಪತ್ತೈದು ಮಂದಿಗಾದರೂ ಊಟದ ವ್ಯವಸ್ಥೆಯಾಗಿರುತ್ತಿತ್ತು. ಇವರೇ ಸ್ವತಃ ಬಾಗಿಲ ಮುಂದೆ ನಿಂತು ಸೊಮಟಕಟ್ಟಿ ಅತಿಧಿಗಳನ್ನು ಆಹ್ವಾನಿಸುತ್ತಿದ್ದರಂತೆ. ಜೊತೆಗೆ ತಾವೇ ತುಪ್ಪವನ್ನು ನೀರಿನಂತೆ ಬಡಿಸುತ್ತಿದ್ದರಂತೆ. ಇವರ ಸತ್ಕಾರಕ್ಕೆ ಮಣಿದು ಬಂದ ಬ್ರಾಹ್ಮಣರಿಗೆ ಭೈರಿ ಭೋಜನ, ಧಾರಾಳದ ದಕ್ಷಿಣೆ. ಇವರು ಸಾಕಷ್ಟು ಸ್ಥಿತಿವಂತರಾಗಿದ್ದಿರಬಹುದೆಂದು ಊಹಿಸಬಹುದು.
ಒಮ್ಮೆ ಮೈಸೂರಿನ ಜವಳಿ ವರ್ತಕರೊಬ್ಬರು (ಆರುವೇಟ್ಟ ರಾಮಸ್ವಾಮಿ ಶೆಟ್ಟಿ, ಕೊಪ್ಪರಂ ರಾಮಸ್ವಾಮಿ ಶೆಟ್ಟಿ ಎಂಬ ಎರಡು ಅಭಿಪ್ರಾಯ.) ವ್ಯಾಪಾರಕ್ಕಾಗಿ ನೆರೆ ರಾಜ್ಯಕ್ಕೆ ಹೋಗುವ ಸಲುವಾಗಿ, ವ್ಯಾಪಾರವನ್ನು ರಾಯರಿಗೆ ಒಪ್ಪಿಸಿದ್ದರಂತೆ. ರಾಯರ ಮೃದು ಸ್ವಭಾವದ ಪರಿಚಯವಿದ್ದ ಜನರು ಕಷ್ಟಸುಖವನ್ನು ತೋಡಿಕೊಂಡು, ಬಟ್ಟೆಗಳನ್ನು ತೆಗೆದುಕೊಂಡು ಹೋದರಂತೆ. ಇದರಿಂದ ಬಹಳ ಬೇಗ ಅಂಗಡಿಯಲ್ಲಿದ್ದ ಬಟ್ಟೆಗಳೆಲ್ಲ ಬರಿದಾಗಿ, ಶೆಟ್ಟರು ಬರುವ ವೇಳೆಗೆ ಅಂಗಡಿ ಮುಚ್ಚಿದ್ದರಂತೆ. ಶೆಟ್ಟರಿಗೆ ತಾವು ಎಲ್ಲ ಬಟ್ಟೆಗಳನ್ನು ದಾನ ಮಾಡಿದೆನಂತಲೂ. ‘ಕೃಷ್ಣಾರ್ಪಣ’ವೆಂದು ಪುಣ್ಯ ಸಂಪಾದಿಸುವಿರೊ ಅಥವಾ ದುಡ್ಡನ್ನು ಪಡೆದು ಪುಣ್ಯದ ಫಲವನ್ನು ಬಿಟ್ಟುಕೊಡುವಿರೋ ಎಂದು ಕೇಳಿದಾಗ ಶೆಟ್ಟರು ತಮಗೇ ಪುಣ್ಯ ಫಲ ಲಭಿಸಲಿ ಎಂದರಂತೆ. ಮುಂದೆ ಶೆಟ್ಟರಿಗೆ ವ್ಯಾಪಾರದಲ್ಲಿ ಸಾಕಷ್ಟು ಅಭಿವೃದ್ಧಿಯಾಯಿತೆಂದು ಪ್ರತೀತಿ.
ಮಧುರೈ ಮೀನಾಕ್ಷಿ ದೇವಿಯ ಉತ್ಸವ ಕಾಲಕ್ಕೆ ರಾಯರು ಒಮ್ಮೆ ಹೋಗಿದ್ದ ಸಂದರ್ಭ. ಅಪರಿಚಿತರ ಜೊತೆಗೆ ಉತ್ಸವದಲ್ಲಿ ಪಾಲ್ಗೊಂಡ ರಾಯರು ತಮ್ಮ ಗಾಯನದಿಂದ ಎಲ್ಲರಿಗೂ ಪರಿಚಿತರಾಗಿ, ತಿರುಮಲ ನಾಯಕರಿಂದ ಧನ, ಕನಕ, ವಸ್ತ್ರಾದಿಗಳನ್ನು ಮತ್ತು ಒಂದು ಕುದುರೆಯನ್ನು ಪಡೆದು ಸನ್ಮಾನಿತರಾದರಂತೆ. ಅಲ್ಲಿಂದ ಬರುವಾಗ ಚಾಮರಾಜನಗರದಲ್ಲಿದ್ದ ತಮ್ಮ ಬಂಧುವೊಬ್ಬರ ಮನೆಗೆ ಬಂದು ನಡೆಯಲಿದ್ದ ಮದುವೆಗೆ ತಾವು ಗಳಿಸಿದ್ದೆಲ್ಲವನ್ನೂ ಕೊಟ್ಟುಬಿಟ್ಟರಂತೆ. ರಾಯರ ಉದಾರತೆ, ನಿಸ್ವಾರ್ಥತೆ ಇದೊಂದು ನಿದರ್ಶನ.
ರಾಯರ ಮೃದು ಮನಸ್ಸನ್ನು ಸೂಚಿಸುವ ಪ್ರಸಂಗ ವೊಂದಿಲ್ಲಿದೆ. ಪ್ರತಿದಿನ ಬೆಳಗ್ಗೆ ರಾಯರ ಮನೆಯ ಮುಂದೆ ದಾಸರು ಭಿಕ್ಷೆ ಬೇಡುವ ನೆಪದಲ್ಲಿ ಬಂದು ಹೇಗಾದರೊಂದು ಹಾಡಿ ಭಿಕ್ಷೆ ಪಡೆದು ಹೋಗುವ ವಾಡಿಕೆ. ಹೀಗೊಬ್ಬ ದಾಸರು ಒಮ್ಮೆ ಹಾಡಲು, ರಾಯರ ಶಿಷ್ಯರು ಅಣಕಿಸಿದಾಗ, ನೊಂದ ರಾಯರು ಶಿಷ್ಯರ ಪರವಾಗಿ ಕ್ಷಮೆಯನ್ನು ಕೋರಿ, ದಾಸರಿಗೆ ಫಲತಾಂಬೂಲಗಳನ್ನು, ಸಂಭಾವನೆಯನ್ನು ಕೊಟ್ಟರಂತೆ. ನಂತರ ಶಿಷ್ಯರಿಗೆ “ಸಂಗೀತವನ್ನು ಹಿಂಸಿಸಬಾರದು, ಯಾರನ್ನೂ ನೋಯಿಸಬಾರದು, ಗಾನಾಭಿಮಾನಿ ದೇವತೆಗಳು ನೊಂದುಕೊಂಡಾರು” ಎಂದು ಬುದ್ಧಿವಾದ ಹೇಳಿದ ಉಲ್ಲೇಖವಿದೆ.
ರಾಯರ ಪ್ರಶಂಸೆಗೆ ತೀರ್ಥಹಳ್ಳಿಯ ಗುಂಡಾಚಾರ್ಯರು ಪಾತ್ರರಾಗಿದ್ದರು. ಗುಂಡಾಚಾರ್ಯರ ಹರಿಕಥೆ ಕೇಳುವ ಮೊದಲು ರಾಐರಿಗೆ ಹರಿಕಥೆಯಲ್ಲಿ ಆಸಕ್ತಿಯಿರಲಿಲ್ಲ. ಕಾರಣ, ಕೀರ್ತನಕಾರರು ಹೊಟ್ಟೆಪಾಡಿಗೆ ಪ್ರಸಂಗಗಳನ್ನು ಬಾಯಿಪಾಠ ಮಾಡಿ ಒದರುತ್ತಾರೆಂಬ ಮನೋಭಾವ ರಾಯರದಾಗಿತ್ತಂತೆ. ಆದರೆ ಗುಂಡಾಚಾರ್ಯರ ಮಾತು ಬೇರೆಯದಾಗಿತ್ತು. ಒಳ್ಳೆ ಶಾರೀರ, ಪಾಂಡಿತ್ಯವಿದ್ದು ಅತ್ಯುತ್ತಮ ನಿರೂಪಕರಾಗಿದ್ದ ಕಾರಣ, ಶೆಟ್ಟರ ಒತ್ತಾಯಕ್ಕೆ ಹರಿಕಥೆಯನ್ನು ಕೇಳಿ, ಪ್ರಸನ್ನರಾಗಿ ಅರ್ಧ ಗಂಟೆಯ ಕಾಲ ಮಾತ್ರವೇ ಕೇಳಲು ಬಂದವರು ಪೂರ್ತಿಯಾಗಿ ಕೇಳಿಕೊಂಡು, ಆಚಾರ್ಯರಿಗೆ ಸಕಲ ರೀತಿಯಿಂದ ಮರ್ಯಾದೆ ಮಾಡಿ ಕಳುಹಿಸಿಕೊಟ್ಟರಂತೆ.
ರಾಯರು ಒಮ್ಮೆ ಸ್ವರಚಿತವಾದ ಹರಿಕಾಂಭೋಜಿ ರಾಗದ ‘ಸಾಕೇತನಗರನಾಥ’ ಎಂಬ ಕೃತಿಯನ್ನು ವೀಣೆ ಸುಬ್ಬಣ್ಣ, ಶೇಷಣ್ಣನವರಿಗೆ ಪಾಠ ಮಾಡಿ ಕಚೇರಿ ಮಾಡಿಸಿದ್ದರಂತೆ. ಶಿಷ್ಯರ ಪ್ರತಿಭೆಯನ್ನು ಕಂಡು ರಾಯರು ‘ನಿಮಗಾಗಿಯೇ ರಚಿಸಿದಂತಿದೆ!’ ಎಂದು ತಮ್ಮ ಮೆಚ್ಚುಗೆಯನ್ನು ಅಭಿವ್ಯಕ್ತ ಪಡಿಸಿ, ಭೇದವಿಲ್ಲದ ಬಿಚ್ಚು ಮನಸ್ಸಿನ ಸ್ವಭಾವವನ್ನು ಕಾಣಿಸಿದ್ದಾರೆ. ಮತ್ತೊಮ್ಮೆ ಇದೇ ಶಿಷ್ಯರಿಗೆ ಕಾಂಭೋಜಿ ರಾಗದ ‘ಸಾಮ್ರಾಜ್ಯ-ದಾಯಕೇಶ’ ಕೃತಿ ಪಾಠ ಮಾಡುತ್ತ, ಚರಣದ ಭಾಗವನ್ನು ವಿನ್ಯಾಸ ಮಾಡುತ್ತ ತನ್ಮಯರಾಗಿ ಹಾಡುತ್ತಿದ್ದ ಸಂದರ್ಭ. ಒಂದು ಸರ್ಪರಾಯರ ತೋಳನ್ನು ಬಳಸಿಕೊಂಡು, ಭುಜದ ಮೇಲೆ ಹೆಡೆಯಾಡಿಸುತ್ತ ಕೂತಿರುವ ದೃಶ್ಯ ಹೆದರಿ ನಿಂತ ಶಿಷ್ಯರು ಹಾವು ಹೋದ ಮೇಲೆ ಧೈರ್ಯವಹಿಸಿ ಹತ್ತಿರ ಬಂದಾಗ, ನಡೆದುದರ ಬಗ್ಗೆ ಕೇಳಿದ ರಾಯರು ಪರಮಾಶ್ಚರ್ಯಗಳಿಂದ ‘ಏಕಾಮ್ರೇಶನ ದರ್ಶನವಾದ ನೀವೇ ಧನ್ಯರು’ ಎಂದು ಸಂತಸಪಟ್ಟರಂತೆ.
ರಾಯರು ಆಗಿನ ಕಾಲದಲ್ಲಿ ಪ್ರಖ್ಯಾತ ವಿದ್ವಾಂಸರಾಗಿದ್ದರೆಂಬುದಕ್ಕೆ ಇಬ್ಬರು ಖ್ಯಾತ ವಿದ್ವಾಂಸರ ನಡುವೆ ನಡೆದ ಸ್ಪರ್ಧೆಗೆ ತೀರ್ಪುಗಾರರಾಗಿ ಮದ್ರಾಸಿನಿಮದ ಬಂದ ನಿಮಂತ್ರಣವೇ ಸಾಕ್ಷಿ. ಸರಳ ಸ್ವಭಾವದ ರಾಯರು ತಮ್ಮ ತೀರ್ಪನ್ನು ಕೊಡಲು, ಕೋಪಗ್ರಸ್ತರಾದ ಸ್ಪರ್ಧಿಗಳು ನಮ್ಮನ್ನು ಅಳೆಯಲು ನಿಮಗಿರುವ ಅರ್ಹತೆಯೇನು’ ಎಂದು ಪ್ರಶ್ನಿಸಿ, ಯಾವುದೋ ಕಷ್ಟವಾದ ರಾಗ ತಾಳಗಳಲ್ಲಿ, ಇಷ್ಟು ಆವರ್ತ ಸಂಖ್ಯೆಯ ಸ್ವರ ವಿನ್ಯಾಸ ಮಾಡಿ ಎತ್ತುಗಡೆಗೆ ಬನ್ನಿರೆಂದು ಹೇಳಲು ರಾಯರು ಯೋಚಿಸದೆ, ಅಚ್ಚುಕಟ್ಟಾಗಿ, ನಿರರ್ಗಳವಾಗಿ ಹಾಡಿ ತೋರಿಸಿದರಂತೆ. ಸೋತ ಆ ಸ್ಪರ್ಧಿಗಳು ರಾಯರಿಗೆ ನಮಸ್ಕರಿಸಿ ಕ್ಷಮಾಪಣೆ ಕೇಳಿದ ಘಟನೆ ಬಹಳ ರೋಚಕವಾಗಿದೆ.
ರಾಯರು ಮತ್ತೊಮ್ಮೆ ತಂಜಾವೂರಿನಲ್ಲಿ ನಡೆದ ಸ್ಪರ್ಧೆಗೆ ತೀರ್ಪುಗಾರರಾಗಿ ಹೋಗಿದ್ದರಂತೆ. ಸ್ಪರ್ಧಾಳುಗಳ ಪಾಂಡಿತ್ಯವನ್ನು ಗ್ರಹಿಸಿದ ರಾಯರು ಇಬ್ಬರಿಗೂ ಇಟ್ಟಿದ್ದ ಎರಡು ಬಹುಮಾನಗಳನ್ನು ಕೊಟ್ಟು ಬಿಟ್ಟರಂತೆ. ಪ್ರೇಕ್ಷಕರು ಇದನ್ನು ಪ್ರಶ್ನಿಸಿದಾಗ, ರಾಯರು ಸಮಾನವಾಗಿ ತೀರ್ಪಿತ್ತಿಲ್ಲವೆಂದು, ಹೆಚ್ಚು ಪಾಂಡಿತ್ಯವಿದ್ದ ಸ್ಪರ್ಧಿಗೆ ಬಲಗೈಯಲ್ಲಿ ಮತ್ತು ಮತ್ತೊಬ್ಬರಿಗೆ ಎಡಗೈಯಲ್ಲಿ ತೀರ್ಪಿತ್ತಿರುವರೆಂದು ಹೇಳಿದಂತೆ. ತೀರ್ಪನ್ನು ಘೋಷಿಸದೆಯೆ ಕೈಯಲ್ಲಿ ತೀರ್ಪಿತ್ತಿರುವ ರಾಯರ ಜಾಣತನವನ್ನು ಕಾಣಬಹುದು. ರಾಯರ ಆಸ್ತಿಕರು. ನರಸಿಂಹ ದೇವರ ಉಪಾಸಕರು. ಅವರದೇ ಆದ ‘ನರಸಿಂಹುಡುದಯಿಂಚೆನು’ ಕಮಲಾಮನೋಹರಿ ರಾಗದ ಕೃತಿಯ ಮನೋಜ್ಞ ಪ್ರಸಂಗದ ಚಿತ್ರಣವಿಲ್ಲಿದೆ. ರಾಯರ ಕಚೇರಿಯಲ್ಲೊಮ್ಮೆ ‘ನರಸಿಂಹುಡು’ ಕೃತಿಯನ್ನು ಹಾಡಲು ಒತ್ತಾಯ ಮಾಡಿದಾಗ, ಮಡಿ ನಿಷ್ಠೆಯಿಂದ ದೇವರ ಮುಂದೆ ಹಾಡುವ ಸಂಪ್ರದಾಯವಿದ್ದ ಕಾರಣ ನಿರಾಕರಿಸಿದರೂ ಸಹ, ಒತ್ತಾಯ ಹೆಚ್ಚಾಗಿ, ಹಾಡಲೇಬೇಕಾದ ಸಂದರ್ಭ. ಹಾಡುತ್ತಿದ್ದ ಹಾಗೆಯೇ ಅಲ್ಲೇ ನೇತುಹಾಕಿದ್ದ ನರಸಿಂಹನ ಪಟದ ಗಾಜು ಸೀಳಿ ಎಲ್ಲರನ್ನು ಆಶ್ಚರ್ಯ ಚಕಿತರನ್ನಾಗಿ ಮಾಡಿದ ಘಟನೆಯನ್ನು ವೀಣೆ ಸುಬ್ಬಣ್ಣನವರು ಪ್ರತ್ಯಕ್ಷವಾಗಿ ನೋಡಿದುದರ ಬಗ್ಗೆ ತಮ್ಮ ೮೦ನೇ ವರ್ಷದ ಷಷ್ಠಿಪೂರ್ತಿ ಸಮಾರಂಭದಲ್ಲಿ ಮಾತನಾಡಿದ್ದಾರೆ. ‘ವೈಣಿಕ ಪ್ರವೀಣ ವೀಣೆ ಸುಬ್ಬಣ್ಣ’ ಹೊತ್ತಗೆಯಲ್ಲಿ ಇದರ ಉಲ್ಲೇಖವಿದೆ.
ಮೈಸೂರಿನಲ್ಲಿ ರಾಮೋತ್ಸವವನ್ನು ಪ್ರಾರಂಭಿಸಿದ ಯಶಸ್ಸು ರಾಯರಿಗೆ ಸಲ್ಲುತ್ತದೆ. ರಾಯರು ಪೂಜಿಸುತ್ತಿದ್ದ ದೇವರ ಮಂಟಪವು ಈಗಿನ ಅಶೋಕ ರಸ್ತೆಯಲ್ಲಿರುವ ಕನ್ಯಕಾ ಪರಮೇಶ್ವರಿ ದೇವಾಲಯದಲ್ಲಿ ಇಂದಿಗೂ ಇರುವುದನ್ನು ನೋಡಬಹುದು. ಶಿಥಿಲವಾಗಿದ್ದರೂ ಸಹ ಮೂಲ ರೂಪವನ್ನು ಕಳೆದು ಕೊಳ್ಳದೆ ಇರುವ ಈ ಸುಂದರ ಮಂಟಪ ಸುಮಾರು ೪-೫ ಅಡಿಯಿದ್ದು ಈಗಲೂ ದಸರಾ ಮತ್ತು ರಾಮೋತ್ಸವಗಳಲ್ಲಿ ಉಪಯೋಗಿಸಲ್ಪಡುತ್ತಿದೆ.
ರಾಯರ ಅಸಾಧಾರಣ ಪ್ರತಿಭೆಯನ್ನು ಕಾಣುವಂತಹ ಒಂದು ಪ್ರಸಂಗವಿದೆ. ಒಮ್ಮೆ ಮದರಾಸಿನ ಒಬ್ಬ ವಿದ್ವಾಂಸರು ರಾಯರ ಭಜನೆ ಮನೆಗೆ ಬಂದಾಗ ತೋಡಿ ರಾಗವನ್ನು ಹಾಡಲು ಕೇಳಿದಾಗ, ಆ ವಿದ್ವಾಂಸರು ಒಬ್ಬ ಜಮೀನುದಾರರಲ್ಲಿ ಒತ್ತೆಯಿಟ್ಟಿರುವುದಾಗಿ ಹೇಳಿದರಂತೆ. ರಾಯರು ಮರುದಿನ ತೋಡಿರಾಗವನ್ನು ಸವಿಸ್ತಾರವಾಗಿ. ರಾತ್ರಿ ಹತ್ತು ಘಂಟೆಯಿಂದ ಮರುದಿನ ಬೆಳಗಿನ ಜಾವವಾದರೂ ಮುಗಿಯುವ ಸೂಚನೆಯೇ ಕಂಡು ಬರದಂತೆ ಆಲಾಪಿಸತೊಡಗಿದರು. ಮದರಾಸಿನ ವಿದ್ವಾಂಸರು ತಾವು ಗಳಿಸಿದ್ದ ಬಿರುದು ಬಾವಲಿಗಳನ್ನೆಲ್ಲ ರಾಯರ ಪಾದಕ್ಕರ್ಪಿಸಿ, ಅವರ ಬಳಿಯಲ್ಲೆ ಶಿಷ್ಯರಾಗಿ, ಗುರುಕುಲವಾಸದಲ್ಲಿದ್ದು ಬಿಟ್ಟರಂತೆ. ಮಾರುವೇಷದಲ್ಲಿ ಬಂದಿದ್ದ ಮುಮ್ಮಡಿಕೃಷ್ಣರಾಜರು ಆನಂದಿತರಾಗಿ ರಾಯರನ್ನು ಅಭಿನಂದಿಸಿ ಅರಮನೆಗೆ ತೆರಳಿದರಂತೆ.
ಗಾನ ವಿಶಾರದ ಬಿಡಾರಂ ಕೃಷ್ಣಪ್ಪನವರು ಸ್ವತಃ ಒಬ್ಬ ವೃದ್ಧೆಯನ್ನು ರಾಯರ ಗಾಯನದ ವೈಖರಿಯ ಬಗೆಗೆ ಕೇಳಿದಾಗ “ಅಪ್ಪಾ ಅದನ್ನೇನೆಂದು ಹೇಳಬಲ್ಲೆ! ಪೆದ್ದದೇವುಂಡನಿ  ನಿನು ನಮ್ಮಿತಿರ ಎಂದು ಹಾಡಲು’ ಆರಂಭಿಸಿದರೆ ಹತ್ತಿಸಿದ ದೀಪಗಳೆಲ್ಲ ಅದುರುತ್ತಿದ್ದವು. ಶೋತೃಗಳಿಗೆ ಮೈಮೇಲೆ ಎಚ್ಚರಿಕೆಯೇ ಇರುತ್ತಿರಲಿಲ್ಲ” ಎಂದರಂತೆ. ಇದು ಸ್ವತಃ ಕೃಷ್ಣಪ್ಪನವರೇ ಹೇಳಿದ ಮಾತುಗಳೆಂದು ತಿಳಿದುಬಂದಿದೆ.
ರಾಯರ ನಿಕಟ ಸಂಪರ್ಕವನ್ನು ಹೊಂದಿದ್ದವರಲ್ಲಿ ದಿವಾನ್‌ವೆಂಕಟೇ ಅರಸ್‌ರವರು ಒಬ್ಬರು. ರಾಯರೊಮ್ಮೆ ಅನಾರೋಗ್ಯಕ್ಕೆ ಒಳಗಾದಾಗ, ಪತ್ನಿ ಸುಂದರಾಬಾಯಿಯವರು, ನಂಜನಗೂಡಿನ ನಂಜುಂಡೇಶ್ವರನಲ್ಲಿ ಬಾಯಿಗೆ ಬೀಗ ಧರಿಸಿ ಸೇವಿಸುವುದಾಗಿ ವಿಚಿತ್ರ ಹರಕೆ ಹೊತ್ತಿದ್ದರೆಂತೆ. ಇದನ್ನು ಅರಿತ ಅರಸುರವರು ರಾಯರು ಚೇತರಿಸಿಕೊಂಡ ನಂತರ, ತಾವು ಹರಕೆಯನ್ನು ತೀರಿಸುವುದಾಗಿ ಭಿನ್ನವಿಸಿಕೊಂಡು ಸೇವಿಸಿದರಂತೆ.
ತಿರುವಯ್ಯಾರ್ ತೀರ್ಥಯಾತ್ರೆಯ ಸಮಯದಲ್ಲಿ ರಾಯರು ಪಟ್ನಂ ಸುಬ್ರಹ್ಮಣ್ಯ ಅಯ್ಯರ್‌ಅವರನ್ನು ಭೇಟಿ ಮಾಡಿದಾಗ, ಪಟ್ಲಂ ಅವರು ‘ಲೋಕಾವನ ಚತುರ ಮಾಂ ಪಾಹಿ’ ಎಂಬ ಬೇಗಡೆ ಪಲ್ಲವಿಗೆ ರಾಗ, ತಾನವನ್ನು ದೀರ್ಘವಾಗಿ ಹಾಡಿದಾಗ ರಾಯರು ಭಾವ ಪರವಶರಾಗಿ ‘ಬೇಗಡೆ ರಾಗಕ್ಕಾಗಿಯೇ ನೀವು ಅವತರಿಸಿದ್ದೀರೋ, ನಿಮಗಾಗಿಯೇ ಬೇಗಡೆರಾಗ ರೂಪುಗೊಂಡಿದೆಯೋ’ ಎಂದು ಹೇಳಿ ‘ಬೇಗಡೆ ಸುಬ್ರಹ್ಮಣ್ಯ ಅಯ್ಯರ್’ ಎಂದು ಕರೆದರಂತೆ.
ಕ್ಷೇತ್ರ ಪರ್ಯಟನೆ: ಮದ್ರಾಸಿಗೆ ತೀರ್ಪಿನ ನಿಮಿತ್ತವಾಗಿ ಹೋಗಿದ್ದ ರಾಯರು ದಕ್ಷಿಣ ಭಾರತದ ತೀರ್ಥಕ್ಷೇತ್ರಗಳ ಪರ್ಯಟನೆ ಕೈಗೊಂಡು, ಅದೇ ಸಂದರ್ಭದಲ್ಲಿ ಪಟ್ನಂ ಅವರನ್ನು ಸಹ ಭೇಟಿಯಾಗಿದ್ದರೆಂದು ತಿಳಿದು ಬರುತ್ತದೆ. ರಾಯರ ಕ್ಷೇತ್ರಕೃತಿಗಳಿಂದ ತಿಳಿಯುವ ವಿಷಯಗಳು ಹೀಗಿದೆ. ಮದರಾಸ್‌ತಿರುವಲ್ಲಿಕ್ಕೇಣಿ (ಟ್ರಿಪ್ಲಿಕೇನ್‌) ಭಾಗದಲ್ಲಿರುವ ಶ್ರೀ ಪಾರ್ಥಸಾರಥಿ ದೇವರ ಪರವಾಗಿ ‘ಶ್ರೀ ಪಾರ್ಥಸಾರಥೆ (ಭೈರವಿ) ಎಂಬ ಕೃತಿ, ಕಂಚಿಯಲ್ಲಿ ಶ್ರೀ ಏಕಾಮ್ರನಾಥೇಶ್ವರನ ದರ್ಶನದಿಂದ ‘ಸಾಮ್ರಾಜ್ಯದಾಯಕೇಶ’ (ಕಾಂಬೋಜಿ) ಮಹಾದೇವ’ (ಸುರಟಿ), ಶ್ರೀ ಕಾಮಾಕ್ಷಿದೇವಿಯನ್ನಧಿಕರಿಸಿ ‘ಓ ರಾಜರಾಜೇಶ್ವರಿ’(ಕಲ್ಯಾಣಿ), ‘ಕನುಗೊನಿ’(ಕಲ್ಯಾಣಿ), ‘ಶ್ರೀ ಕಾಮಕೋಟಿ’ (ಸಾವೇರಿ). ‘ಪಾಮರುನಿ (ಕಲ್ಯಾಣಿ) ಎಂಬ ನಾಲ್ಕು ಕೃತಿಗಳು ಲಭ್ಯವಿದೆ. ವಿಷ್ಣು ಕಂಚಿಯ ವರದರಾಜ ಸ್ವಾಮಿಯ ದೇವಾಲಯದ ಮಹಾಲಕ್ಷ್ಮಿಸ್ತುತಿ ‘ಸಾಗರಕನ್ಯಕಾ’(ಬೇಗಡೆ).
ಎದುರಿಗೆ ಶ್ರೀರಂಗ ದೇವರ ಉತ್ಸವವಮೂರ್ತಿಯನ್ನು ಕಂಡು ಭಕ್ತಿ ಭಾವಪರವಶರಾಗಿ, ‘ಪರಮಾದ್ಭುತಮೈನ’,(ಕಮಾಚ್‌) ಎಂಬುದಾಗಿ, ಪಳನಿ ಕ್ಷೇತ್ರದ ಶ್ರೀ ವೇಲಾಯುಧ ಸ್ವಾಮಿಯ ಪರವಾಗಿ ‘ಶ್ರೀ ಸುಬ್ರಹ್ಮಣ್ಯ’ (ಕಾಂಭೋಜಿ) ಎಂತಲೂ, ಭವಾನಿಯಲ್ಲಿ ‘ಶ್ರೀ ಲಕ್ಷ್ಮೀರಮಣ’ ಎಂಬ ಕೃತಿಯನ್ನು ರಚಿಸಿ, ಬೇಲೂರಿನ ‘ಶ್ರೀ ಚೆನ್ನಕೇಶವ ರಾಯನ ಬಗ್ಗೆ ‘ಸ್ತ್ರೀವೇಷಮುದಾಲ್ಚಿನ’ (ಮೋಹನ) ಎಂಬ ನಿಂದಾ ಸ್ತುತಿ ರಚನೆಯನ್ನು ಮಾಡಿದ್ದಾರೆ.
ಅವಸಾನ: ರಾಯರ ಅವಸಾನದ ಸನ್ನಿವೇಶ ಒಂದು ರೀತಿಯಲ್ಲಿ ಅಸದೃಶವಾಗಿದೆ. ರಾಯರು ಅಂದು ತಮ್ಮ ದಿನದ ಕೆಲಸ ಮುಗಿಸಿ, ಹೊರಗಿನ ಹಜಾರದಲ್ಲಿ ಉತ್ತರಾಭಿಮುಖವಾಗಿ ಕುಳಿತು ಮೆಲುದನಿಯಲ್ಲಿ ‘ಕಮಲಾಕಾಂತ ಸುಸ್ವಾಂತ’ ಎಂಬ ಲಲಿತ ರಾಗದ ಕೃತಿಯನ್ನು ಹಾಡುತ್ತ, ತುಪ್ಪವನ್ನು ನೆತ್ತಿಯಮೇಲೆ ಉಜ್ಜಿಕೊಂಡು, ಲಘುಶ್ವಾಸಧಾರಣೆ ಮಾಡಲು, ಬ್ರಹ್ಮರಂಧ್ರವು ಬಿರಿದು, ಪ್ರಾಣ ಜ್ಯೋತಿಯು ನಾದದಲ್ಲಿ ಐಕ್ಯವಾಯಿತು. ತಂಬೂರಿ ಮೊದಲಾದ ವಾದ್ಯಗಳೆಲ್ಲವು ಅಸಮಯದಲ್ಲಿ ತನ್ನಷ್ಟಕ್ಕೆ ತಾನೆ ಮೊಳಗಿತೆಂಬುದು ಪ್ರತೀತಿ. ರಾಯರು ತಮ್ಮ ಅವಸಾನದ ಬಗ್ಗೆ ಮುಂಚಿತವಾಗಿಯೇ ತಿಳಿದಿದ್ದರೆಂದು ಊಹಿಸಬಹುದಾಗಿದೆ.
ರಾಯರ ಮಕ್ಕಳು ಹಾಗೂ ಶಿಷ್ಯರು: ರಾಯರಿಗೆ ಮಲ್ಹಾರಿರಾವ್‌, ಕೃಷ್ಣರಾವ್‌ಎಂಬ ಇಬ್ಬರು ಗಂಡುಮಕ್ಕಳು, ಲಕ್ಷ್ಮಿಬಾಯಿ, ಕಾಮಾಕ್ಷಿ ಬಾಯಿ, ಗೋಜಿ ಬಾಯಿ ಎಂಬ ಮೂವರು ಹೆಣ್ಣು ಮಕ್ಕಳಿದ್ದರೆಂಬುದು ತಿಳಿಯಲ್ಪಟ್ಟಿದೆ. ಇವರ ಮೊಮ್ಮಕ್ಕಳಾದ ಸರ್ಟನ್ ರಾಮರಾವ್‌(ಕರ್ಟನ್‌) ಎಂಬುವವರು ಶ್ರೀ ಜಯಚಾಮರಾಜೇಂದ್ರ ಒಡೆಯರ್‌(೧೮೬೮-೧೮೯೪) ಕಾಲದಲ್ಲಿ ‘ಕರ್ನಾಟಕ ನಾಟಕ ಮಂಡಳಿಯಲ್ಲಿ. ಅಭಿನಯಿಸಿ ಪ್ರಭುಗಳ ಕೃಪೆಗೆ ಪಾತ್ರರಾಗಿದ್ದರಂತೆ.
ರಾಯರ ಶಿಷ್ಯರುಗಳಲ್ಲಿ ಪ್ರಖ್ಯಾತರಾದವರು ವೈಣಿಕ ಶಿಖಾಮಣಿ ವೀಣೆ ಶೇಷಣ್ಣನವರು, ವೈಣಿಕ ಪ್ರವೀಣ ಸುಬ್ಬಣ್ಣನವರು, ಹಾನಗಲ್‌ಚಿದಂಬರಯ್ಯನವರು, ಬೆಟ್ಟಪುರದ ಶಾಮಣ್ಣನವರು, ಚಿಕ್ಕನಾಯಕನ ಹಳ್ಳಿ ವೆಂಕಟೇಶಯ್ಯನವರು ಮತ್ತು ಗಂಜಾಂ ಸೂರ್ಯನಾರಾಯಣನವರು. ಚಿಂತಲಪಲ್ಲಿ ವೆಂಕಟರಾಯರು ಸಹ ತಮ್ಮ ಐದನೆಯ ವಯಸ್ಸಿನಲ್ಲಿ, ರಾಯರ ಬಳಿ ಐದು ವರ್ಷಗಳ ಕಾಲ ಶಿಷ್ಯರಾಗಿ ಸಂಗೀತ ಶಿಕ್ಷಣವನ್ನು ಪಡೆದಿದ್ದರೆಂದು ತಿಳಿಯಲ್ಪಡುತ್ತದೆ. ರಾಯರು ಹೆಂಗಸರಿಗೆ ಪಾಠ ಹೇಳಿಕೊಡುತ್ತಿರಲಿಲ್ಲ. ಒಮ್ಮೆ ಅಂತಹ ಪ್ರಮೇಯ ಬಂದಾಗ, ದಾಕ್ಷಿಣ್ಯಕ್ಕೊಳಗಾಗಲಿಚ್ಛಿಸದೆ ಕೆಲಕಾಲ ತಲೆ ಮರೆಸಿಕೊಂಡು ಹೊರಟು ಹೋಗಿದ್ದರಂತೆ.
ರಾಯರು ಕಾಲವಾದ ನಂತರ ಚಿಂತಲಪಲ್ಲಿ ವೆಂಕಟರಾಯರು ಹಾನಗಲ್‌ಚಿದಂಬರಯ್ಯನವರ ಹತ್ತಿರ ಶಿಷ್ಯವೃತ್ತಿಯನ್ನು ಮುಂದುವರೆಸಿಕೊಂಡು ಹೋಗಿರುವ ವಿಷಯವು ತಿಳಿದು ಬಂದಿದೆ. ರಾಯರ ಅನೇಕ ಕೃತಿಗಳನ್ನು ಇವರು ಸಂಗ್ರಹಿಸಿದ್ದು, ಇವರ ಹಸ್ತ ಪ್ರತಿಗಳು ಈಗಲೂ ಲಭ್ಯವಿದೆ. ಇವರ ಶಿಷ್ಯರೂ ಮಕ್ಕಳೂ ಆದ ಚಿಂತಲಪಲ್ಲಿ ರಾಮಚಂದ್ರರಾಯರು, ರಾಯರ ಪರಂಪರೆಯನ್ನು ಮುಂದುವರೆಸಿಕೊಂಡು ಬಂದಿರುವರು. ಅವರ ಮೊಮ್ಮಕ್ಕಳಾದ ವಿದ್ವಾನ್‌ಶ್ರೀಕಾಂತಂ ನಾಗೇಂದ್ರ ಶಾಸ್ತ್ರಿಯವರು ಸಹ ರಾಯರ ಕೃತಿಗಳನ್ನೊಳಗೊಂಡ ಹೊತ್ತಗೆಯನ್ನು ಹೊರತಂದಿದ್ದಾರೆ.
ರಾಯರ ರಚನೆಗಳು ಅದರ ವೈಶಿಷ್ಟ್ಯ:ರಾಯರ ನೂರಾರು ಕೃತಿಗಳಹನ್ನು ಚಿದಂಬರಯ್ಯನವರು ಹಾಡುತ್ತಿದ್ದರೆಂದು ತಿಳಿದು ಬಂದಿದೆ. ರಾಯರ ಎಷ್ಟೋ ರಚನೆಗಳು ಬೆಳಕಿಗೆ ಬಾರದೆ ಹೋಗಿರುವುದು ದುರದೃಷ್ಟಕರವಾದ ಸಂಗತಿ. ಒಟ್ಟು ಪ್ರಕಟವಾದ ರಚನೆಗಳು ೬೫ ಸ್ವರ ರಹಿತವಾಗಿ ೫೫ ರಚನೆಗಳಾದರೆ, ಸ್ವರ ರಹಿತವಾಗಿ ೧೦ ರಚನೆಗಳು ಪ್ರಕಟವಾಗಿದೆ. ಇದರಲ್ಲಿ ಒಂದೊಂದು ತಾನವರ್ಣ, ಪದವರ್ಣ, ಸ್ವರಜತಿ, ರಾಗಮಾಲಿಕೆ, ಜಾವಳಿ, ತಿಲ್ಲಾನಗಳಿವೆ.
ರಾಯರ ರಚನೆಗಳಲ್ಲಿ ಒಂದು ವಿಶಿಷ್ಟವಾದ ಶೈಲಿಯನ್ನು ಮತ್ತು ಬಿಗಿತವನ್ನು ಕಾಣಬಹುದು. ಅಂತಹ ಒಂದು ರಚನೆ ಇದು ಕಾಮವರ್ಧಿನಿ ರಾಗದ ‘ಇಂತಚೌಕ’ ಆದಿತಾಳದ ತಾನವರ್ಣ, ಅಭ್ಯಾಸಗಾನಕ್ಕೆ ಯೋಗ್ಯವಾಗಿದೆ. ಹಂಸಧ್ವನಿ ರಾಗದ ‘ಶ್ರೀರಾಮಾಭಿರಾಮ’ ಎಂಬ ಸ್ವರಜತಿ, ಧನ್ಯಾಸಿ ರಾಗದ ‘ಏಮಗುವ’ ಪದವರ್ಣವು ಸಹ ಅಭ್ಯಾಸಗಾನಕ್ಕೆಂದೇ ರಚಿತವಾದ ರಚನೆಗಳು. ಮಹಾವೈದ್ಯನಾಥ ಅಯ್ಯರ್‌ರವರ ೭೨ ಮೇಳಕರ್ತರಾಗಮಾಲಿಕೆಯನ್ನು ನೆನಪಿಗೆತರುವಂತಹ ಕೃತಿ, ರಾಯರ ಪಂಚರಾಗಮಾಲಿಕೆ ‘ಪಂಚಬಾಣ’. ಈ ಕೃತಿಯಲ್ಲಿ ಐದು ರಾಗಗಳು ಕ್ರಮವಾಗಿ ತೋಡಿ (ಪಲ್ಲವಿ, ಅನುಪಲ್ಲವಿ), ಆಭೋಗಿ (೧ನೇ ಚರಣ), ಶಾಂಕರಾಭರಣ (೨ನೇ ಚರಣ), ಕಾಂಭೋಜಿ (೩ನೇ ಚರಣ), ಶಹನ್‌(೪ನೇ ಚರಣ). ಪಂಚರಾಗಗಳಲ್ಲೂ ರಾಗದ ಸ್ವರೂಪ ಪ್ರಾರಂಭದಲ್ಲೆ ಪ್ರಕಟವಾಗಿ, ಚಿಟ್ಟೆ ಸ್ವರಗಳೆಲ್ಲವೂ ಮಧ್ಯಮ ಕಾಲದಲ್ಲಿ ರಚಿತವಾಗಿದ್ದು, ಶಂಕರಾಭರಣ ಮತ್ತು ಶಹನ ರಾಗದ ಚಿಟ್ಟೆಸ್ವರಗಳು ಸಂಗತಿಗಳಿಂದ ಶೋಭಿತವಾಗಿದೆ. ಕಡೆಯ ರಾಗದ ಚಿಟ್ಟೆಸ್ವರದ ನಂತರ ವಿಲೋಮ ಕ್ರಮದಲ್ಲಿ ಒಂದೊಂದು ಆವರ್ತದಷ್ಟು ಚಿಟ್ಟೆಸ್ವರವು ಸಂಪ್ರದಾಯದಂತೆ ರಚಿಸಲ್ಪಟ್ಟಿದೆ. ಶ್ಲೇಷೆಯೊಂದಿಗೆ ರಾಗ ಮುದ್ರೆಯು ರಚಿತವಾಗಿರುವುದನ್ನು ಕಾಣಬಹುದು. ಇವರ ಪೂರ್ವಿಕಲ್ಯಾಣಿಯ ತಿಲ್ಲಾನವು ಚಿಕ್ಕದಾಗಿ ಚೊಕ್ಕದಾಗಿದ್ದರೂ ಸಹ ಘನವಾದ ರಚನೆಯಾಗಿದೆ. ವಿಳಂಬ ಕಾಲದಲ್ಲಿರುವ ಈ ರಚನೆಯ ಜೀವಾಳವೆಲ್ಲ ಅನುಪಲ್ಲವಿಯಲ್ಲಿದ್ದು, ವಿಶೇಷವಾಗಿ ನಾಲಿಗೆಯಪಳಗುವಿಕೆಗೆಂದೇ ರಚಿಸಲ್ಪಟ್ಟಿರುವ ಹಾಗಿದೆ. ದ್ರುತಕಾಲದ ಜತಿಗಳನ್ನು ಸಮರ್ಥವಾಗಿಹಾಡಲು ಪರಿಶ್ರಮದ ಅಗತ್ಯ ಕಂಡು ಬರುತ್ತದೆ. ಶೃಂಗಾರ ರಸ ಪ್ರಧಾನವಾದ ಅಠಾಣರಾಗದ ಜಾವಳಿಯು ಯಾರು ಬಳಸದೆಇರುವ ಮಧ್ಯಮ ಕಾಲ ಸಾಹಿತ್ಯದಿಂದ ರಚಿಸಲ್ಪಟ್ಟಿದ್ದು, ಈ ರಚನೆಯಲ್ಲಿ ವಿಶಿಷ್ಟವಾದ ಪ್ರಯೋಗವನ್ನು ಮಾಡಿ ಒಂದು ಹೊಸ ಆಯಾಮ ನೀಡಿದ್ದಾರೆ ರಾಯರು.
ರಾಯರ ಹಲವು ಕೃತಿಗಳಲ್ಲಿ ಆಲಂಕಾರಿಕಕ ಅಂಗಗಳಾದ ಚಿಟ್ಟೆಸ್ವರ ವೈವಿಧ್ಯಮಯವಾಗಿಯೂ ಅದಕ್ಕೆ ಸುಂದರವಾಗಿ ಹೊಂದಿಕೊಂಡು ಹೋಗುವಂತಹ ಸ್ವರ ಸಾಹಿತ್ಯದ ಜೋಡಣೆಯನ್ನೂ ಕಾಣಬಹುದು. ಮುತ್ತುಸ್ವಾಮಿ ದೀಕ್ಷಿತರು ರಚಿಸಿರುವಂತಹ ಮಧ್ಯಮ ಕಾಲ ಸಾಹಿತ್ಯವನ್ನು ರಾಯರ ಕೆಲವು ಕೃತಿಗಳಲ್ಲಿ ಕಾಣಬಹುದು. ತ್ರಿಸ್ಥಾಯಿ ಸಂಚಾರವನ್ನು ಕಾಣಬಹುದು. ರಚನೆಗಳಲ್ಲಿ ಮುಂಬರುವ ಸಂಚಾರವು ಕಲ್ಪನೆಗೆ ಎಟುಕದೆ ಅನೂಹ್ಯವಾದ ರೀತಿಯಲ್ಲಿ ಸಾಗುವುದು ರಾಯರ ರಚನೆಗಳ ವೈಶಿಷ್ಟ್ಯ.
ಜನಕ-ಜನ್ಯ ರಾಗಗಳಲ್ಲಿ ಅದರಲ್ಲೂ ಅಪರೂಪದ ಜನ್ಯರಾಗಗಳಲ್ಲಿ ರಾಯರು ರಚಿಸಿದ್ದಾರೆ. ಬಲಹಂಸ,ಗಂಭೀರನಾಟ, ಪೂರ್ಣಷಡ್ಜ, ಪುನ್ನಾಗತೋಡಿ, ಜಯಂತಸೇನ, ಕಿರಣಾವಳಿ ಮತ್ತು ಚಂದ್ರಚೂಡದಂತಹ ರಾಗಗಳಲ್ಲಿ ಇವರ ರಚನೆಗಳಿವೆ ಅದರಲ್ಲೂ ಚಂದ್ರಚೂಡದಂತಹ ರಾಗದಲ್ಲಿ ಇವರ ‘ನಮಾಮಿ ಶ್ರೀ ಮನ್‌ಮಹಾದೇವೇಂದ್ರ ಸರಸ್ವತಿ’ ಎಂಬ ಕೃತಿಯೊಂದೇ ಲಭ್ಯ. ಇವರ ರಚನೆಗಳು ಹೆಚ್ಚಾಗಿ ಆದಿತಾಳದಲ್ಲಿದ್ದರೆ, ಅಪರೂಪತಾಳವಾದ ಚೌತಾಳದಲ್ಲಿ ರಚಿಸುವ ಸಾಮರ್ಥ್ಯವನ್ನು ನೋಡಬಹುದು. ೨ ದ್ರುತ, ೨ ಅನುದ್ರುತವಿರುವ ಈ ತಾಳದಲ್ಲಿ ಇಲ್ಲಿಯವರೆಗೆ ಯಾವ ರಚನೆಯು ಕಂಡುಬಂದಿಲ್ಲ.
ಛಂದಸ್ಸು ಅಲಂಕಾರದ ದೃಷ್ಠಿಯಿಂದಲೂ ಸಹ ರಾಯರ ರಚನೆಗಳು ಶಾಸ್ತ್ರಬದ್ಧವಾಗಿ ರಚಿತವಾಗಿದೆ. ಆದಿಪ್ರಾಸ, ಅನುಪ್ರಾಸ, ಅಂತ್ಯಪ್ರಾಸವು ಹೇರಳವಾಗಿ ದೊರಕುತ್ತದೆ. ಯಮಕ, ಯತಿ, ಪ್ರಾಸಯತಿ ಹಾಗೂ ಕಾವ್ಯಗಳಲ್ಲಿ ಹೆಚ್ಚುಪ್ರಯೋಗವಾಗುವ ವಿರೋಧಾಭಾಸ ಅಲಂಕಾರಗಳಲ್ಲೂ ಇವರು ಅಷ್ಟೇ ಜಾಣ್ಮೆಯನ್ನು ತೋರಿಸಿದ್ದಾರೆ.
ಶ್ರೀ ತ್ಯಾಗರಾಜರ ಹಾಗೆ ಶ್ರೀ ರಾಮದೇವರ ಪರವಾದ ಹಾಗೂ ತೆಲುಗು ಭಾಷೆಯ ಕೃತಿಗಳು ಹೆಚ್ಚು. ಅಲ್ಲದೆ ಸ್ತುತಿ, ನಿಂದಾಸ್ತುತಿ, ಪೌರಾಣಿಕ ಉಪದೇಶಗಳನ್ನೊಳಗೊಂಡ ವಸ್ತು ನಿರೂಪಣೆಯನ್ನೂ ಸಹ ಕಾಣಬಹುದಾಗಿದೆ.
ಉಪಸಂಹಾರ: ಸಾಹಿತ್ಯ ಶೈಲಿಯಲ್ಲಿ ತ್ಯಾಗರಾಜರನ್ನು, ಪ್ರಾಸ ಮಾಧ್ಯಮ ಕಾಲ ಸಾಹಿತ್ಯದಲ್ಲಿ ದೀಕ್ಷಿತರನ್ನು, ಚಿಟ್ಟೇಸ್ವರ ಸಾಹಿತ್ಯದಲ್ಲಿ ಶ್ಯಾಮಶಾಸ್ತ್ರಿಯವರ ಶೈಲಿಯನ್ನು ರಾಯರ ರಚನೆಗಳಲ್ಲಿ ಕಾಣಬಹುದು. ಸಂಗೀತ ತ್ರಿಮೂರ್ತಿಗಳ ರಚನಾ ಕ್ರಮದ ವೈವಿಧ್ಯತೆಯನ್ನು ಮೈಗೂಡಿಸಿಕೊಂಡು ತಮ್ಮದೇ ಆದ ವಿಭಿನ್ನ ಶೈಲಿಯನ್ನು ನಿರೂಪಿಸಿದ್ದಾರೆ. ಸಾಹಿತ್ಯವು ಹೆಚ್ಚು ಒತ್ತೊತ್ತಾಗಿ ಉಸಿರಿಗೆ ಅವಿರೋಧವಾಗಿ ರಚಿಸಲ್ಪಟ್ಟಿದೆ. ಒಟ್ಟಾರೆಯಾಗಿ ತ್ರಿಮೂರ್ತಿಗಳ ನಂತರ ಪ್ರಯೋಗ ಶೀಲರೆನಿಸಿ ತಮ್ಮ ಅದ್ವಿತೀಯವಾದ ಪ್ರತಿಭೆ ಪಾಂಡಿತ್ಯಗಳಿಂದ ೧೯ನೇ ಶತಮಾನದ ವಾಗ್ಗೇಯಕಾರರಲ್ಲಿ “ಮೈಸೂರು ಸದಾಶಿವರಾಯರು” ಅಗ್ರ ಪಂಕ್ತಿಗೆ ಸೇರಿದವರಾಗಿದ್ದಾರೆ.
ಲೇಖನಕ್ಕೆ ನೆರವು: ಶ್ರೀಮತಿ ವೀಣಾ ಶ್ರೀನಿವಾಸ್‌
ಗ್ರಂಥ ಋಣ
೧. ಮೈಸೂರು ಸದಾಶಿವರಾಯರ ಕೀರ್ತನೆಗಳು (೧೯೫೪), ಸಂಗೀತ ಕಲಾಭಿವರ್ಧಿನಿ ಸಭಾ-ಮೈಸೂರು (ಸಂಪಾದಕರು-ಎನ್‌.ಚೆನ್ನಕೇಶವಯ್ಯ ಬಿ.ಕೆ. ಪದ್ಮನಾಭರಾವ್‌, ಹೆಚ್‌. ಯೋಗಾರನರಸಿಂಹಂ), ೨. ಅಪೂರ್ವ ಸದಾಶಿವ -ಶ್ರೀಕಾಂತಂ ನಾಗೇಂದ್ರ ಶಾಸ್ತ್ರಿ (೧೯೯೮), ೩. ನಾ ಕಂಡ ಕಲಾವಿದರು- ಕೆ. ವಾಸುದೇವಾಚಾರ್ಯ (೧೯೫೪), ೪. ಮೈಸೂರು ಸದಾಶಿವರಾವ್‌ಎಸ್‌.ಶೇಷಾದ್ರಿ (೧೯೭೯), ೫. ನಾದಯೋಗಿ ತ್ಯಾಗರಾಜ-ತ್ಯಾಗರಾಜರು ಮತ್ತು ಮೈಸೂರು ಸಂಗೀತ ಪರಂಪರೆ-ಬಿ.ವಿ.ಕೆ. ಶಾಸ್ತ್ರಿ (೧೯೬೭), ೬. ವೈಣಿಕ ಪ್ರವೀಣ ವೀಣೆ ಸುಬ್ಬಣ್ಣನವರು-ಎನ್‌. ಚೆನ್ನಕೇಶವಯ್ಯ (೧೯೭೦), ೭. ಕರ್ನಾಟಕ ಸಂಗೀತಕ್ಕೆ ಮೈಸೂರು ಸದಾಶಿವರಾಯರ ಕೊಡುಗೆ ಎಂ.ಫಿಲ್‌. ಸಂಶೋಧನಾ ಪ್ರಬಂಧ-ಬಿ.ಎಸ್‌. ವೀಣಾ ಮೂರ್ತಿ (೨೦೦೦)
ಪಲ್ಲವಿ ರಾಮಲಿಂಗಯ್ಯ
ಕರ್ಣಾಟಕದ ರಾಜಧಾನಿಯೆನಿಸಿದ ಬೆಂಗಳೂರಿನಿಂದ ಸುಮಾರು ೬೦ ಕಿಲೋಮೀಟರ್ ದೂರದಲ್ಲಿರುವ ಮಾಗಡಿ ತಾಲ್ಲೂಕಿನ ತಿಪ್ಪಸಂದ್ರ ಹೋಬಳಿಯಲ್ಲಿ ಒಂದುಜೋಡಿಗ್ರಾಮವಿದೆ.   ಇದರ ಹೆಸರು ಹೆಬ್ಬಳಲು. ಇದು ಇಂದಿಗೂ ಒಂದು ಚಿಕ್ಕ ಗ್ರಾಮವಾಗಿಯೇ ಉಳಿದಿದೆ. ಗ್ರಾಮದ ಸುತ್ತಲೂ ಫಲವತ್ತಾದ ಕೃಷಿಯಿಂದ ಹಸಿರು ಅರಳಿ ಹೊಮ್ಮುತ್ತಲಿದೆ. ಪ್ರಶಾಂತ ವಾತಾವರಣ. ಗ್ರಾಮದ ಮಧ್ಯದಲ್ಲಿ ಒಂದು ಶಿಥಿಲವಾದ ದೇವಸ್ಥಾನವಿದೆ. ಇದು ರಾಮಲಿಂಗೇಶ್ವರ ಗುಡಿ. ಈ ಗುಡಿಯನ್ನು ನಿರ್ಮಿಸಿದವರು ಆ ಗ್ರಾಮದ ಮುಖ್ಯಸ್ಥರಾಗಿದ್ದ ನರಸಪ್ಪನೆಂಬುವರು.
ಹತ್ತೊಂಬತ್ತನೆಯ ಶತಮಾನದ ದ್ವಿತೀಯ ಪಾದದ ಸರಿಸುಮಾರು ಸಮಯ. ಆ ಹೆಬ್ಬಳಲು ಗ್ರಾಮದ ನರಸಪ್ಪ ಮತ್ತು ಪತ್ನಿ ಸಾವಿತ್ರಮ್ಮನವರ ಜೀವನದಲ್ಲಿ ಒಂದು ಪವಾಡವೇ ನಡೆದು ಹೋಯಿತು. ಸಂತಾನಹೀನರಾದ ದಂಪತಿಗಳು ತೀರ್ಥಯಾತ್ರೆಗೆಂದು ಹೊರಟು ನಿಂತ ವೇಳೆಗೆ ಸರಿಯಾಗಿ ಮನೆಯ ಮುಂದೆ ರಾಮೇಶ್ವರದಿಂದ ಬಂದಿದ್ದೇನೆಂದು ಹೇಳಿಕೊಂಡ ಒಬ್ಬ ಸನ್ಯಾಸಿಯು ಬಂದು ನಿಂತು ನರಸಪ್ಪನವರಿಗೆ ಲಿಂಗವೊಂದನ್ನು ಕೊಟ್ಟು, ಅದು ರಾಮಲಿಂಗೇಶ್ವರನೆಂದೂ, ಅದನ್ನು ಸ್ಥಾಪಿಸಿ ಪೂಜಿಸಿದರೆ ದೈವಪ್ರಸಾದದಿಂದ ಅವರ ಅಪೇಕ್ಷೆಯು ಈಡೇರುತ್ತದೆಂದು ತಿಳಿಸಿ ಹೊರಟುಹೋದನಂತೆ. ಅತ್ಯಂತ ದೈವಶ್ರದ್ಧೆಯುಳ್ಳವರೂ, ಸಾತ್ವಿಕರೂ ಆದ ನರಸಪ್ಪನವರು ತಮ್ಮ ಪತ್ನಿಯೊಡಗೂಡಿ ಅಲ್ಲೇ ಒಂದು ದೇವಸ್ಥಾನವನ್ನು ಕಟ್ಟಿಸಿ, ರಾಮಲಿಂಗೇಶ್ವರನನ್ನು ಸ್ಥಾಪಿಸಿದರು. ಇದರ ಫಲವಾಗಿ ಒಬ್ಬ ಪುತ್ರ ಜನಿಸಿದ. ಇವನಿಗೆ ದಂಪತಿಗಳು ಅಕ್ಕರೆಯಿಂದ ರಾಮಲಿಂಗಯ್ಯ ಎಂದು ನಾಮಕರಣ ಮಾಡಿದರು.
ರಾಮಲಿಂಗಯ್ಯನವರ ಬಾಲ್ಯ, ವಿದ್ಯಾಭ್ಯಾಸ, ಅಸಾಧಾರಣವಾದ ಮೇಧಾಶಕ್ತಿ, ದೈವಭಕ್ತಿ ಇವುಗಳ ಬಗ್ಗೆ ಇಂದಿಗೂ ಅವರ ವಂಶಜರಲ್ಲಿ ಉಳಿದುಬಂದ ದಂತಕಥೆಗಳು ಹಲವಾರು. ರಾಮಲಿಂಗಯ್ಯನವರು ಸಂಗೀತದ ಪ್ರಥಮಪಾಠವನ್ನು ತಂದೆಯವರಲ್ಲಿ ಅಭ್ಯಾಸಮಾಡಿದರು. ಇವು ಕೇವಲ ಸ್ತೋತ್ರಗಳನ್ನು, ಆರಾಧ್ಯ ದೈವವಾದ ರಾಮಲಿಂಗದೇವರ ಭಜನೆಗಳನ್ನು ಒಳಗೊಂಡಿತ್ತು. ಕಾಲಕ್ರಮೇಣ ರಾಮಲಿಂಗಯ್ಯನವರು ಸಂಸ್ಕೃತ, ತೆಲುಗು, ಭಾಷೆಗಳನ್ನೂ, ಸಂಗೀತ, ಜ್ಯೋತಿಷ್ಯಗಳನ್ನೂ ಅಭ್ಯಾಸಮಾಡಿ ಅವುಗಳಲ್ಲಿ ಪಾಂಡಿತ್ಯ ಗಳಿಸಿದರು. ಇವರ ಇಪ್ಪತ್ತನೆಯ ವಯಸ್ಸಿನಲ್ಲಿ ಸುಬ್ಬಮ್ಮನೆಂಬ ಕನ್ಯೆಯೊಡನೆ ವಿವಾಹವಾಯಿತು.
ತನ್ನ ತಂದೆಯವರ ಮನೆಯಲ್ಲಿ ಎಲ್ಲ ಸಂಪತ್ತುಗಳೂ ಸಮೃದ್ಧಿಯಾಗಿದ್ದರೂ ಸ್ವತಂತ್ರ ಜೀವನಾಕಾಂಕ್ಷೆಯ ಹಂಬಲ ರಾಮಲಿಂಗಯ್ಯನವರಲ್ಲಿ ಹೆಚ್ಚಾಯಿತು. ತನ್ನ ದೃಢನಿರ್ಧಾರವನ್ನು ತಂದೆಗೆ ತಿಳಿಸಿ ಬೀರೂರಿಗೆ ತೆರಳಿ ಅಲ್ಲಿ ನೆಲೆಸಿದರು. ಶೀಘ್ರದಲ್ಲೇ ಅವರು ಅಲ್ಲಿನ ಸುಂಕಟಕಟ್ಟೆ ಅಧಿಕಾರಿಗಳಾದರು. ತಮ್ಮ ಸತ್ಯಸಂಧತೆ, ನಿಷ್ಠೆ ಮತ್ತು ಸೌಜನ್ಯತೆಯಿಂದ ಜನಪ್ರೀತಿಯನ್ನು ಗಳಿಸಿಕೊಂಡರು. ಇವರಿಗೆ ನಾಲ್ವರು ಪುತ್ರರೂ ಇಬ್ಬರು ಪುತ್ರಿಯರೂ ಇದ್ದರು. ಅನುಕೂಲೆಯಾದ ಪತ್ನಿ, ಸುಖಮಯವಾದ ಸಂಸಾರ, ಇಷ್ಟವಾದ ಉದ್ಯೋಗದಿಂದ ಅವರ ಜೀವನದಲ್ಲಿ ಒಂದು ಪ್ರಶಾಂತತೆಯುಂಟಾಯಿತು. ಇದು ಅವರ ಪ್ರಥಮ ಪ್ರೇಮವಾದ ಸಂಗೀತವಿದ್ಯೆಯನ್ನು ಅಭ್ಯಸಿಸಲು ಅನುಕೂಲವಾಯಿತು. ಸಂಗೀತಭ್ಯಾಸವು ತಪಸ್ಸಾಯಿತು. ಇದೇ ವೇಳೆಗೆ ಅವರು ದಕ್ಷಿಣಭಾರತದಾದ್ಯಂತ ತೀರ್ಥಯಾತ್ರೆಯನ್ನು ಕೈಗೊಂಡರು. ಸಂತ ಶ್ರೀತ್ಯಾಗರಾಜರ ಪ್ರಮುಖ ಶಿಷ್ಯರಾಗಿದ್ದ ಮಾನಂಬುಚ್ಚಾವಡಿ ವೆಂಕಟಸುಬ್ಬಯ್ಯನವರನ್ನು ಸಂಧಿಸುವ ಸುಯೋಗವು ದೊರಕಿತು. ಅವರಿಂದ ಆಕರ್ಷಿತರಾಗಿ ಅಲ್ಲಿಯೇ ಒಂದು ವರ್ಷಕಾಲ ಶಿಷ್ಯವೃತ್ತಿಯನ್ನು ಕೈಗೊಂಡು ತ್ಯಾಗರಾಜ ಪರಂಪರೆಯ ಕೃತಿಗಳನ್ನೂ ಗಾನಶೈಲಿಯನ್ನೂ ರಾಮಲಿಂಗಯ್ಯನವರು ಮೈಗೂಡಿಸಿಕೊಂಡು ಪ್ರವೀಣರಾದರು. ಅಲ್ಲದೆ ಅದೇ ವೇಳೆಗೆ ಶ್ರೀತ್ಯಾಗರಾಜರನ್ನೂ ದರ್ಶನ ಮಾಡಿ ಅವರಿಂದ ಆಶೀರ್ವಾದವನ್ನೂ ಪಡೆಯುವ ಸೌಭಾಗ್ಯವನ್ನೂ ದೊರಕಿಸಿಕೊಂಡರು.
ರಾಮಲಿಂಗಯ್ಯನವರಲ್ಲಿ ಶಾರೀರಸಂಪತ್ತು, ವಿದ್ಯಾಪ್ರೌಢಿಮೆ ಮತ್ತು ಪಾರಮಾರ್ಥಿಕ ಸಾಧನೆಗಳು ಸಂಗಮವಾಗಿದ್ದವೆಂದು ಅವರನ್ನು ಕಂಡು ಕೇಳಿದವರು ಹೇಳುತ್ತಿದ್ದರು. ಅವರ ದಿನಚರಿಯ ಬಗ್ಗೆ ಹೆಬ್ಬಳಲು ಹಾಗೂ ಸುತ್ತಮುತ್ತಲಿನ ಗ್ರಾಮಗಳ ಹಿರಿಯರು ಇಂದೂ ಸಹ ಹೆಮ್ಮೆಯಿಂದ ಸ್ಮರಿಸಿಕೊಳ್ಳುತ್ತಾರೆ. ಬೆಳಗಿನ ದೈನಂದಿನ ಪೂಜೆ ಧ್ಯಾನ ಇತ್ಯಾದಿ ಕರ್ಮಾಚರಣೆಗಳ ನಂತರ ಊಟ ಮಾಡುವ ಮುಂಚೆಯೇ ಊರ ಬಾಗಿಲಬಳಿ ಬಂದು ನಿಲ್ಲುತ್ತಿದ್ದರಂತೆ. ಅಲ್ಲಿ ಯಾತ್ರಾರ್ಥಿಗಳಾದ ಅತಿಥಿಗಳನ್ನು ಕಂಡೊಡನೆ ಅವರನ್ನು ತನ್ನ ಮನೆಗೆ ಕರೆದೊಯ್ದು ಅತಿಥಿಸತ್ಕಾರಗಳನ್ನು ಮಾಡುತ್ತಾ ಅವರಿಗೆ ಉಣಬಡಿಸಿ ಸಂತೃಪ್ತಿಗೊಳಿಸಿದ ನಂತರವೇ ಅವರು ಅಂದಿನ ಆಹಾರವನ್ನು ಸೇವಿಸುತ್ತಿದ್ದರಂತೆ. ಇದು ಎಷ್ಟರಮಟ್ಟಿಗೆ ಜನಜನಿತವಾದ ವಿಚಾರವಾಗಿತ್ತೆಂದರೆ ಆ ಊರಿಗೆ ಯಾರೇ ಬಂದು ಆಶ್ರಯದ ಅಪೇಕ್ಷೆಪಟ್ಟರೂ ಎಲ್ಲರೂ ರಾಮಲಿಂಗಯ್ಯನವರ ಕಡೆಗೇ ಕೈಮಾಡಿ ತೋರಿಸುತ್ತಿದ್ದರಂತೆ. ಊರಿನ ಸರ್ವಸತ್ಕಾರ್ಯಗಳಲ್ಲೂ ರಾಮಲಿಂಗಯ್ಯನವರದೇ ಪ್ರಮುಖಪಾತ್ರ. ಅನ್ನಸಂತರ್ಪಣೆಯಲ್ಲದೆ ಪ್ರತಿದಿನ ಸಂಜೆಯೂ ಅವರ ಮನೆಯಲ್ಲಿ ಸಂಗೀತ ಸಮಾರಾಧನೆಯೂ ಆಗುತ್ತಿತ್ತು. ರಾಮಚಂದ್ರಮೂರ್ತಿಯ ಮುಂದೆ ಅವರ ಸಂಗೀತ ಸೇವೆ ನಡೆಯುತ್ತಿತ್ತು. ಇಂತಹ ಪ್ರಸಂಗಗಳಲ್ಲಿ ಕನ್ನಡದಲ್ಲಿ ಕೆಲವು ದೇವರನಾಮಗಳನ್ನು ಸಹ ಅವರು ರಚಿಸಿದ್ದರೆಂದೂ ತಿಳಿದು ಬರುತ್ತದೆ.
ತೀಕ್ಷ್ಣಮತಿಯೂ, ಮೇಧಾವಿಯೂ ಆಗಿದ್ದ ರಾಮಲಿಂಗಯ್ಯನವರ ಮನಸ್ಸು ಸಹಜವಾಗಿಯೇ ಕರ್ಣಾಟಕ ಸಂಗೀತದ ಅತ್ಯಂತ ಪ್ರೌಢ ಮನೋಧರ್ಮ ಗೇಯ ಪ್ರಕಾರವಾದ ಪಲ್ಲವಿ ಗಾಯನದತ್ತ ಆಕರ್ಷಿತವಾಯಿತು. ಕೈಗೆತ್ತಿಕೊಂಡ ಎಂತಹ ವಿಚಾರದಲ್ಲಿಯೂ ತಳಸ್ಪರ್ಷಿಯಾದ ಶೋಧನ ಸಾಧನ ಮಾಡುವುದರಲ್ಲಿ ಇವರು ಅದ್ವಿತೀಯರಾಗಿದ್ದರಿಂದ ಪಲ್ಲವಿ ರಚನೆ, ಗಾಯನ ಮತ್ತು ಸಾಂಪ್ರದಾಯಿಕವಾದ ಅಚ್ಚುಕಟ್ಟಿನಲ್ಲಿ ಹೊಸತನದ ಪಲ್ಲವಿ ಸೃಷ್ಟಿಯಲ್ಲಿ ರಾಮಲಿಂಗಯ್ಯನವರು ಅತ್ಯಂತ ಶೀಘ್ರವಾಗಿಯೇ ಸಿದ್ಧಿಯನ್ನು ಪಡೆದರು. ಸಾಧಾರಣವಾಗಿ ಬಳಸುವ ಆದಿ, ತ್ರಿಪುಟ, ರೂಪಕ ಮುಂತಾದ ಸುಳಾದಿ ತಾಳಗಳಲ್ಲಿ ಮಾತ್ರವಲ್ಲದೆ ದೇಶೀತಾಳಗಳೆಂದು ಹೆಸರಾದ ನೂರಿಪ್ಪತ್ತೆಂಟು ತಾಳಗಳಲ್ಲಿಯೂ ಮರ್ಮ, ಭಂಗ, ಉರುಪು, ಸಂಕರ ಮುಂತಾದ ಅಪೂರ್ವ ತಾಳಗಳಲ್ಲಿಯೂ, ಅವಧಾನ ಪದ್ಧತಿಯಲ್ಲಿಯೂ  ಇವರು ಕಚೇರಿಯನ್ನು ಮಾಡುತ್ತಿರುವಾಗಲೇ ಪ್ರೌಢವೂ ಜಟಿಲವೂ, ಆದರೆ, ಬಹು ಶ್ರಾವ್ಯವೂ ಚಮತ್ಕಾರಯುಕ್ತವೂ ಆದ ಪಲ್ಲವಿಗಳನ್ನು ಕನ್ನಡ, ತೆಲುಗು ಮತ್ತು ಸಂಸ್ಕೃತ ಭಾಷೆಗಳಲ್ಲಿ ಆಶುರಚನೆ ಮಾಡಿ ಹಾಡಿ ತೋರಿಸುತ್ತಿದ್ದರು. ದಕ್ಷಿಣಭಾರತದಲ್ಲೆಲ್ಲ ಇವರು ಪಲ್ಲವಿ ರಾಮಲಿಂಗಯ್ಯ ಎಂಬ ಹೆಸರಿನಿಂದಲೇ ಚಿರಪರಿಚಿತರಾದರು. ಹೀಗೆ ದೇಶೀತಾಳ ಪಲ್ಲವಿ ಗಾಯನ ಪದ್ಧತಿಯು ಇವರಿಂದ ಕರ್ಣಾಟಕದಲ್ಲಿ ಪ್ರಾರಂಭವಾಯಿತೆಂದು ಹೇಳಬಹುದು. ಇದನ್ನು ಗುರುತಿಸಿದ ದಕ್ಷಿಣ ದೇಶದ ಹಲವು ರಾಜರುಗಳಿಂದ ಇವರು ಸನ್ಮಾನಿತರಾಗಿದ್ದರು ಎಂಬ ಪ್ರತೀತಿ ಇಂದಿಗೂ ಉಳಿದು ಬಂದಿದೆ.
೧೯೦೦-೧೯೦೧ರಲ್ಲಿ ಕರ್ಣಾಟಕದಾದ್ಯಂತ ಪ್ಲೇಗ್‌ರೋಗವು ಬರಸಿಡಿಲಿನಂತೆ ಕಾಣಿಸಿಕೊಂಡು ಕಾಳ್ಗಿಚ್ಚಿನಂತೆ ಹರಡಿಕೊಂಡಿತು. ಈ ಮಾರಕರೋಗಕ್ಕೆ ಅನೇಕರು ಬಲಿಯಾದರು. ಆಗ ಹೆಬ್ಬಳಲು ಗ್ರಾಮದಲ್ಲಿದ್ದ ರಾಮಲಿಂಗಯ್ಯನವರನ್ನೂ ಅವರ ಪತ್ನಿಯನ್ನೀ ಈ ರೋಗ ಆವರಿಸಿಕೊಂಡಿತು. ಪ್ಲೇಗಿಗೆ ಬಲಿಯಾಗಿ ಇವರೂ ಇವರ ಪತ್ನಿಯೂ ಕೇವಲ ಹನ್ನೆರಡು ದಿನಗಳ ಅಂತರದಲ್ಲಿ ವಿಧಿವಶರಾದರು. ಸರ್ವಸಂಪತ್ತು, ಸಂಸ್ಕೃತಿ ಭರಿತವಾಗಿದ್ದ ಮನೆ ಅನಾಥವಾಯಿತು. ಅದರ ಪರಿಣಾಮವಾಗಿ ಉಂಟಾದ ಅರಾಜಕತೆಯ ಫಲವಾಗಿ ಮನೆಯಲ್ಲಿದ್ದ ಎಲ್ಲ ಸಂಪತ್ತೂ ನಾಶವಾಯಿತು. ಇದರ ಜೊತೆಗೆ ರಾಮಲಿಂಗಯ್ಯನವರು ಸಂಪಾದಿಸಿ ಸಂಗ್ರಹಿಸಿದ್ದ ಸಂಗೀತಕೃತಿಗಳ ಅಮೂಲ್ಯ ಭಂಡಾರ, ಅವರೇ ರಚಿಸಿ ಹಾಡುತ್ತಿದ್ದ ಕೃತಿಗಳು, ಪಲ್ಲವಿಗಳೂ ನಾಮಾವಶೇಷವಾಯಿತು. ಆದರೆ, ಆ ಸಮಯ ರಾಮಲಿಂಗಯ್ಯನವರ ಮನೆಯಲ್ಲಿದ್ದ ಮುದಿವಯಸ್ಸಿನ ಸೋದರತ್ತೆಯು ಅವರ ಮಕ್ಕಳನ್ನೆಲ್ಲಾ ಕರೆದುಕೊಂಡು ಮೈಸೂರಿಗೆ ಧಾವಿಸಿ ಬಂದರು. ಹೀಗೆ ವಲಸೆಬಂದವರಲ್ಲಿ ರಾಮಲಿಂಗಯ್ಯನವರ ಜ್ಯೇಷ್ಠಪುತ್ರ ರಾಮಯ್ಯನವರೂ ಅವರ ಸಂತತಿಯೂ ಸಂಗೀತ ಪರಂಪರೆಯನ್ನು ಉಳಿಸಿ ಬೆಳೆಸಿಕೊಂಡು ಬಂದರು. ರಾಮಯ್ಯನವರಿಗೆ ನಾಲ್ಕು ಪುತ್ರರು ಮತ್ತು ಒಬ್ಬ ಮಗಳು. ಈ ನಾಲ್ಕು ಪುತ್ರರೂ ಮೈಸೂರು ಸಹೋದದರೆಂದು ಖ್ಯಾತಿಯನ್ನು ಪಡೆದರು. ಮೈಸೂರು ಸಹೋದರರ ಮಕ್ಕಳೂ ಸಹ ಉತ್ತಮ ಸಂಗೀತಗಾರರು. ಅವರಲ್ಲಿ ಕೆಲವರು ನಾಡಿನಲ್ಲಿ ಪ್ರಸಿದ್ಧಿಪಡೆದು ತಮ್ಮ ವಂಶದ ಹೆಮ್ಮೆಯ ಸಂಗೀತಸೇವೆಯಲ್ಲಿ ಭಾಗಿಯಾಗಿದ್ದಾರೆ. ರಾಮಲಿಂಗಯ್ಯನವರ ಇನ್ನೊಬ್ಬ ಪುತ್ರ ಸುಬ್ಬರಾಯರ ಪುತ್ರರಾದ ರಾಮಲಿಂಗನವರೂ ಸಹ ಒಬ್ಬ ಉತ್ತಮ ನಟನಾಗಿ ಪ್ರಖ್ಯಾತಿ ಪಡೆದಿದ್ದರು.
ಪಲ್ಲವಿ ರಾಮಲಿಂಗಯ್ಯನವರು ಹಚ್ಚಿದ ಸಂಗೀತ ಜ್ಯೋತಿ ಇಂದಿಗೂ ಉಳಿದು ಬೆಳಗುತ್ತಿದೆ.
ವೀಣೆ ಶೇಷಣ್ಣ
“ವೀಣೆ” ಇದರ ಇನ್ನೊಂದು ಅನ್ವರ್ಥನಾಮವೇ ಶೇಷಣ್ಣನವರು. ಮೈಸೂರು ಬಾನಿಯ ಪ್ರಮುಖ ಪ್ರವರ್ತಕರು.
ಕಠಿಣಸಾಧಕ ಶೇಷಣ್ಣ: ಶೇಷಣ್ಣನವರು ಆದಪ್ಪಯ್ಯನವರ ವಂಶದ ಇಪ್ಪತ್ತನಾಲ್ಕನೇ ತಲೆ. ಇವರ ತಂದೆ ಭಕ್ಷಿ ಚಿಕ್ಕರಾಮಪ್ಪನವರು ಮುಮ್ಮಡಿ ಕೃಷ್ಣರಾಜ ಒಡೆಯರ ಆಸ್ಥಾನ ವಿದ್ವಾಂಸರು. ೧೮೫೨ರಲ್ಲಿ ಜನಿಸಿದ ಶೇಷಣ್ಣನವರು ಏಳು ವರ್ಷದ ಹುಡುಗನಾಗಿದ್ದಾಗಲೇ ಆಸ್ಥಾನದಲ್ಲಿ ಹಾಡಿ ಮಹಾರಾಜರಿಂದ ಕಂಠೀಹಾರವನ್ನು ಪಡೆದ ಬಾಲಪ್ರತಿಭಘೆ. ಎಳೆಯವಯಸ್ಸಿನಿಂದಲೇ ತಂದೆಯವರಿಂದ ಶಿಕ್ಷಣ ಪಡೆದರೂ ಬಾಲ್ಯದಲ್ಲೇ ತೀರ್ಥರೂಪುರವನ್ನು ಕಳೆದುಕೊಂಡಿದ್ದರಿಂದ ದೊಡ್ಡ ಶೇಷಣ್ಣನವರಲ್ಲಿ ವೀಣಾಭ್ಯಾಸ ಮುಂದುವರಿಸಿದರು. ಪ್ರತಿದಿನ ನಾಲ್ಕಾರು ಪಲ್ಲವಿಗಳು, ವಿವಿಧ ಬಗೆಯ ತಾನಗಳನ್ನು ಎಂಟು ಗಂಟೆಗಳ ಕಾಲ ಸಾಧನೆ ಮಾಡುತ್ತಿದ್ದ ಶೇಷಣ್ಣನವರ ಶ್ರದ್ಧೆ, ಏಕಾಗ್ರತೆ ಹಾಗೂ ತಲ್ಲೀನತೆಗಳು ಅಪೂರ್ವವಾದುವು. ಅವರ ಸಾಧನೆಗೆ ಅಕ್ಕ ವೆಂಕಮ್ಮನವರೇ ಪ್ರೇರಕ ಶಕ್ತಿ. ಸಾಧನೆ-ಕೇಳ್ಮೆ ಹಾಗೂ ಪ್ರತಿಭೆಗಳಿಂದ ಶೇಷಣ್ಣನವರು ವೀಣೆಯ ಮೇಲೆ ಅಸಾಧ್ಯ ಪ್ರಭುತ್ವ, ಮಧುರ ನಾದ ಹಾಗೂ ಎಣೆ ಇಲ್ಲದ ಮನೋಧರ್ಮ ಗಳಿಸಿಕೊಂಡರು. ಜೊತೆಗೆ ಮೈಸೂರು ಸದಾಶಿವರಾಯರಲ್ಲಿ ಗಾಯನದ ಅಭ್ಯಾಸವನ್ನೂ ಮುಂದುವರೆಸಿದರು. ರಾಯರು ತ್ಯಾಗರಾಜರ ಪ್ರಶಿಷ್ಯರು. ಹೀಗಾಗಿ, ಶೇಷಣ್ಣನವರು ತ್ಯಾಗರಾಜರ ನೇರ ಶಿಷ್ಯಪರಂಪರೆಗೆ ಸೇರುತ್ತಾರೆ. ಗಾಯನ ಹಾಗೂ ವೀಣಾಭ್ಯಾಸ ಎರಡರಲ್ಲೂ ವೀಣೆ ಸುಬ್ಬಣ್ಣನವರು ಶೇಷಣ್ಣನವರ ಸಹಪಾಠಿಗಳು.
ಶೇಷಣ್ಣನವರು ಪ್ರವರ್ಧಮಾನಕ್ಕೆ ಬರುವ ಕಾಲದಲ್ಲಿ ಮೈಸೂರನ್ನು ಚಾಮರಾಜ ಒಡೆಯರು ಆಳುತ್ತಿದ್ದರು. ಅವರು ಶೇಷಣ್ಣನವರನ್ನು ಆಸ್ಥಾನ ವಿದ್ವಾಂಸರಾಗಿ ನೇಮಿಸಿದ್ದಲ್ಲದೆ “ಭಕ್ತಿ”ಯನ್ನಾಗಿ ನಿಯಮಿಸಿದರು. ಪ್ರಭು ಚಾಮರಾಜ ಒಡೆಯರ ಪಿಟೀಲು, ಸುಬ್ಬಣ್ಣನವರ ಗಾಯನ ಹಾಗೂ ಶೇಷಣ್ಣನವರ ವೀಣೆ ಒಂದು ಅಪರೂಪ ಮೇಳ. ಪ್ರಭು ಆಸ್ಥಾನಿಕರ ಸಂಬಂಧವನ್ನು ಮೀರಿದ ಸ್ನೇಹ, ಆತ್ಮೀಯತೆಗಳು ಮಹಾರಾಜರು ಮತ್ತು ಶೇಷಣ್ಣನವರಲ್ಲಿ ಬೆಳೆಯಿತು.
ಮೈಸೂರು ಸಂಗೀತ ಪರಿಮಳ: ಕನ್ಯಾಕುಮಾರಿಯಿಂದ ದೆಹಲಿಯವರೆಗೆ ವಿವಿಧ ಪ್ರಾಂತ್ಯ, ಅರಮನೆ, ಉತ್ಸವಗಳಲ್ಲಿ ಶೇಷಣ್ಣನವರ ವಿನಿಕೆ ನಡೆಯುತ್ತಿದ್ದವು. ಅವರ ಕಚೇರಿಯನ್ನು ಏರ್ಪಡಿಸುವುದು ಪ್ರತಿಷ್ಠೆ-ಗೌರವದ ಸಂಕೇತವಾಗಿತ್ತು. ಸ್ಥಳ ಮಿತಿಯಿಂದ ಕೆಲವನ್ನು ಮಾತ್ರ ಇಲ್ಲಿ ಸ್ಮರಿಸಿದೆ.
ರಾಮನಾಥಪುರಂ, ಅಂದಿನ ಪರಿಚಿತ ಸಂಸ್ಥಾನವಲ್ಲದೆ, ಒಂದು ಪ್ರಮುಖ ಸಂಗೀತ ಕೇಂದ್ರವೂ ಆಗಿತ್ತು. ಸ್ವತಃ ಮಹಾರಾಜರೇ ಸಂಗೀತಗಾರರಾಗಿದ್ದುದರಿಂದ ಸಂಗೀತ ಕಲೆಗೆ ವ್ಯಾಪಕ ಪ್ರೋತ್ಸಾಹ ಕೊಡುತ್ತಿದ್ದರು. ಅಂದಿನ ಮಹಾರಾಜ ಭಾಸ್ಕರ ಸೇತುಪತಿ ಅವರು ನವರಾತ್ರಿಯ ವಿಶೇಷ ದರ್ಬಾರಿನಲ್ಲಿ ಶೇಷಣ್ಣನವರ ಕಚೇರಿಯನ್ನು ಒಂದು ವರ್ಷ ಏರ್ಪಡಿಸಿದರು. ಶೇಷಣ್ಣನವರ ವಿನಿಕೆಗೆ ರಾಜರ ಹೃದಯ ಮಿಡಿಯಿತು.
ಮರುದಿನವೂ ಅವರದೇ ವೀಣಾ ಕಚೇರಿ ಏರ್ಪಾಡಾಯಿತು. ಅಂದೂ ವೀಣೆಯ ದಿವ್ಯಾನುಭವದ, ಅಮೃತದ ಸವಿ. ಹೀಗೇ ನವರಾತ್ರಿಯ ಒಂಬತ್ತು ದಿನಗಳೂ ಶೇಷಣ್ಣವರದೇ ವೀಣಾ ಕಚೇರಿ. ಅರಮನೆಯಲ್ಲೆಲ್ಲಾ ವೀಣಾ ಝೇಂಕಾರ. ಶೇಷಣ್ಣನವರಿಗೆ ಮಹಾರಾಜರು ಕನಕಾಭಿಷೇಕ ಮಾಡಿ ಆನೆಯ ಮೇಲೆ ಕೂಡಿಸಿ ಅಂಬಾರಿಯಲ್ಲಿ ಮೆರವಣಿಗೆ ಮಾಡಿಸಿದರು. ಅಲ್ಲಿಂದ ಮುಂದೆ ಶೇಷಣ್ಣನವರ ಕಚೇರಿ ರಾಮನಾಥಪುರಂ ಆಸ್ಥಾನದಲ್ಲಿ ಪ್ರತಿವರ್ಷವೂ ನಡೆಯತೊಡಗಿತು.
ಮೇನಾಮರ್ಯಾದೆ: ಉತ್ತರ ಭಾರತದ ಬರೋಡಾ ಸಂಸ್ಥಾನವು ಸಂಗೀತ ಪ್ರೋತ್ಸಾಹಕ್ಕೂ ಸಂಗೀತಗಾರರ ಪೋಷಣೆಗೂ ಪ್ರಸಿದ್ಧವಾದುದು. ಮೈಸೂರು ಮತ್ತು ಬರೋಡಾ ಅರಮನೆಗಳ ಆಸ್ಥಾನಿಕರಲ್ಲಿ ಪರಸ್ಪರ ಮೈತ್ರಿ, ವಿನಿಮಯ, ಸನ್ಮಾನಗಳು ನಡೆಯುತ್ತಿದ್ದವು. ಶೇಷಣ್ಣನವರ ಖ್ಯಾತಿಯನ್ನು ಕೇಳಿದ ಬರೋಡ ಮಹಾರಾಜ ಸಯ್ಯಾಜೀರಾವ್‌ಗಾಯಕವಾಡರು “ವೈಣಿಕ ಸಿಖಾಮಣಿ”ಯನ್ನು ತಮ್ಮ ಆಸ್ಥಾನಕ್ಕೆ ಆಹ್ವಾನಿಸಿದರು. ಏರ್ಪಾಡಾಗಿದ್ದ ಒಂದು ದಿನದ ಬದಲು ಮೂರು ದಿನ ಕಚೇರಿ ನಡೆಯಿತು. ಸರಸ್ವತಿಯೇ ಪುರುಷರೂಪದಲ್ಲಿ ಬಂದು ನುಡಿಸುತ್ತಿದ್ದಂತೆ ಭಾಸವಾಯಿತು. ಈ ಅಪೂರ್ವ ಅನುಭವದಿಂದ ಮಹಾರಾಜರು ಪ್ರೇರಿತರಾಗಿ ಮಹಾರಾಣಿಯವರು ಸ್ವತಃ ಉಪಯೋಗುಸುತ್ತಿದ್ದ, ಸುಂದರವಾದ ಮೇನಾವನ್ನು ಶೇಷಣ್ಣನವರಿಗೆ ನೀಡಿದರು. ಈ ಸುದ್ದಿ ಕ್ಷಿಪ್ರದಲ್ಲೇ ಮೈಸೂರು ಮುಟ್ಟಿತು. ತಮ್ಮ ಆಸ್ಥಾನಿಕರಿಗೆ ಬೇರೊಂದು ಸಂಸ್ಥಾನದಲ್ಲಿ ದೊರೆತ ಈ ಸನ್ಮಾನದಿಂದ ಮಹಾರಾಜರಿಗೆ ಸಂತೋಷ ಹೆಮ್ಮೆ ಆದುದು ಸಹಜವೇ. ದೊರೆಗಳ ಅಪ್ಪಣೆಯಂತೆ ಶೇಷಣ್ಣನವರನ್ನು ಆ ಮೇನೆಯಲ್ಲಿ ಕುಳ್ಳಿರಿಸಿ ಅರಮನೆಯ ಧ್ವಜಪತಾಕೆ, ರಾಜಲಾಂಧನ, ಜೋಡಿಸುತ್ತು ದಿಂಡುಹಾರಗಳ ಮರ್ಯಾದೆ ಸಹಿತ ಮೆರವಣಿಗೆ ಮಾಡಲು ಸಿದ್ಧತೆಗಳಾದವು. ಆದರೆ, “ಈ ಗೌರವವೆಲ್ಲಾ ಸರಸ್ವತಿಗೆ ಸಲ್ಲಬೇಕು, ತಮಗೆ ಅಲ್ಲ” ಎಂದು ಭಾವಿಸಿದ ಶೇಷಣ್ಣನವರು ವೀಣೆಯನ್ನು ಪಲ್ಲಕ್ಕಿಯಲ್ಲಿಟ್ಟು ವಾಗ್ದೇವಿಗೆ ನಮಿಸಿದರು. ಮೇನಾದ ಮುಂದೆ ಬರಿಗಾಲಿನಲ್ಲಿ ಕೈಜೋಡಿಸಿ ನಡೆದರು. ಹೀಗೆ ಶೇಷಣ್ಣನವರು “ವೈಣಿಕ ಶಿಖಾಮಣಿ” ಮಾತ್ರವಲ್ಲ “ಗುಣಶಿಖಾಮಣಿ”ಯೂ ಆಗಿ ಬೆಳಗಿದವರು.
ನಾದೋಪಾಸಕ: ಶೇಷಣ್ಣನವರ ವೀಣಾವಾದನ ಕಚೇರಿಗಳು ಸಾಮಾನ್ಯವಾಗಿ ನಾಲ್ಕು ಗಂಟೆಗಳ ಅವಧಿಯವು. ಕೃತಿಗಳು ಕಡಿಮೆ. ಪ್ರಧಾನವಾಗಿ ರಾಗ, ಮಧ್ಯಮಕಾಲ ಮತ್ತು ಪಲ್ಲವಿಗಳನ್ನೇ ಆರಿಸಿಕೊಳ್ಳುತ್ತಿದ್ದರು. ಸೃಜನ ಶೀಲ ಸಂಗೀತಕ್ಕೆ ಪ್ರಾಧಾನ್ಯತೆಯೇ ಹೊರತು ಚಿಟ್ಟೆ ಅಲ್ಲ. ಒಂದೇ ರಾಗವನ್ನು ಹತ್ತು ಸಲ ನುಡಿಸಿದರೂ ಪ್ರತಿಭಾರಿ ಆ ರಾಗಕ್ಕೆ ಹೊಸಬಣ್ಣ, ಹೊಸಾಕಾರ, ಹೊಸರುಚಿ. ಹೀಗಾಗಿ ರಾಗದ ಶಕ್ತಿಗಳನ್ನು ಅರಿತು ಹಂತಹಂತವಾಗಿ ರಾಗಪುಷ್ಪವನ್ನು ಅರಳಿಸಿ, ಸಂಗೀತದ ಕಂಪನ್ನು ಬೀರುತ್ತಿದ್ದರು. ಕಚೇರಿಯ ಕೊನೆಯಲ್ಲಿ ಜಾವಳಿ, ತಿಲ್ಲಾನಗಳ ಮೇಲೋಗರ. ಕರ್ಕಶತೆಗಳಿಲ್ಲದ ಮೃದುವಾದ ಮೀಟು. ನಾದ ಭಾವಕ್ಕೆ ಗಮನ ಕೊಡುತ್ತಿದ್ದರೇ ಹೊರತು ವಾದ್ಯ ತಂತ್ರಕ್ಕೆ ಅಲ್ಲ. ವೀಣೆಯು ಶೇಷಣ್ಣನವರಿಗೆ ಕೇವಲ ಒಂದು ವಾದ್ಯವಾಗಿರದೆ ಒಂದು ಉಪಾಸನೆಯಾಗಿತ್ತು. “ನಮ್ಮ ಶಕ್ತಿಗೆ ಒಳಪಟ್ಟು ನುಡಿಸುತ್ತೇವೆಯೇ ಹೊರತು ವೀಣೆಯ ಸಾಮರ್ಥ್ಯಕ್ಕೆ ತಕ್ಕಂತೆ ನುಡಿಸಲು ಸಾಧ್ಯವೇ?” ಎಂಬ ಶೇಷಣ್ಣನವರ ಮಾತು ಕೇವಲ ಸೌಜನ್ಯದ್ದಲ್ಲ ಗಾಢ ಚಿಂತನೆಗೂ ಅರ್ಹವಾದ ಅಭಿಪ್ರಾಯ. ಯಾರು ಹೋಗಿ ಕೇಳಿದರೂ ವೀಣೆ ನುಡಿಸುತ್ತಿದ್ದ ಅವರ ಸ್ವಭಾವ ಆದರ್ಶಪ್ರಾಐವಾದುದು. ತಮ್ಮ ಕೊನೆಯ ದಿನಗಳಲ್ಲಿ ವೀಣೆ ನುಡಿಸಲು ಅಶಕ್ತರಾದಾಗ “ಸಾಯಲು ನನಗೆ ಅಂಜಿಕೆ ಇಲ್ಲ; ಆದರೆ, ವೀಣೆಯನ್ನು ಬಿಟ್ಟುಹೋಗಲು ನೋವಾಗುತ್ತದೆ” ಎನ್ನುತ್ತಿದ್ದರು.
ವಾಗ್ಗೇಯಕಾರ: ಶೇಷಣ್ಣನವರು ಇಪ್ಪತ್ತನೆಯ ಶತಮಾನದ ಪ್ರಮುಖ ವಾಗ್ಗೇಯಕಾರರಲ್ಲಿ ಒಬ್ಬರು. ಸ್ವರಜತಿ(೧೧), ವರ್ಣ(೯), ಕೀರ್ತನೆಗಳು(೧೧), ತಿಲ್ಲಾನಗಳು(೧೭), ಕನ್ನಡ ದೇವರನಾಮಗಳು(೫), ಖರಹರಪ್ರಿಯ, ಭೈರವಿ, ಮುಂತಾದ ಸಾಮಾನ್ಯ ರಾಗಗಳಲ್ಲದೆ ಮಾನವತಿ, ವನಸ್ಪತಿ, ಮುಂತಾದ ಹೆಚ್ಚು ಬಳಕೆಯಲ್ಲಿಲ್ಲದ ರಾಗಗಳಲ್ಲೂ ಅವರ ಸ್ವರಜತಿಗಳು ಇವೆ. ಆಲಾಪನೆ ತಾನಗಳೊಂದಿಗೆ “ಪಲ್ಲವಿ”ಯ ಸ್ಥಾನದಲ್ಲಿ ವಿನಿಕೆಮಾಡಲೂ ಶಂಕರಾಭರಣ ಸ್ವರಜತಿ ಅರ್ಹವಾಗಿದೆ. ಮೈಸೂರಿನ ವೈಣಿಕರು ನಿತ್ಯ ಸಾಧನೆಗೆ ಕಾಂಬೋಧಿ ಸ್ವರಜತಿಯನ್ನು ಬಳಸುವುದು ವಾಡಿಕೆ. ಅವರ ವರ್ಣಗಳು ಸುಲಭವಾಗಿ ದಕ್ಕುವಂತಹವುಗಳಲ್ಲ. ಖಂಡ ಧ್ರುವ, ಮಿಶ್ರ ತ್ರಿಪುಟ, ಖಂಡ ತ್ರಿಪುಟ ಮುಂತಾದ ಕ್ಲಿಷ್ಟ ತಾಳಗಳಲ್ಲಿರುವ ಅವರ ವರ್ಣಗಳನ್ನು ನುಡಿಸಲು ಸಾಕಷ್ಟು ಪೂರ್ವ ಸಿದ್ಧತೆ ಅಗತ್ಯ. ಕೇದಾರ, ಸಾವೇರಿ ವರ್ಣಗಳಲ್ಲಿ ಆ ರಾಗದ ರಾಗಭಾವ ಮಡುಗಟ್ಟಿದೆ. ರಾಗದ ಸಂಚಾರಗಳು ರಾಗ ಅಧ್ಯಯನ ಪಟುಗಳಿಗೆ ಮಾರ್ಗದರ್ಶಕಗಳಾಗಿವೆ. ಅವುಗಳಲ್ಲಿ ಎರಡು ರಾಗಮಾಲಿಕಾ ವರ್ಣಗಳಿವೆ. ಬೇಹಾಗ್‌ವರ್ಣದಲ್ಲಿ ಹದಿನಾಲ್ಕು ರಾಗಗಳಿದ್ದರೆ. ಬೇಗಡೆ ವರ್ಣವು ಹದಿನೆಂಟು ರಾಗಗಳ ರಾಗ ರಸಾಯನ. ಅವರ ಕೀರ್ತನೆಗಳಲ್ಲಿ ಚಾಲ್ತಿಯಲ್ಲಿರುವ ರಾಗಗಳಲ್ಲದೆ ಗೌರಿ, ನಾಟಕಪ್ರಿಯಗಳಲ್ಲಿ, ಹೆಚ್ಚಾಗಿ ಕೃತಿಗಳಿಲ್ಲದ ರಿಷಭಪ್ರಿಯ, ಗಮನಶ್ರಯ ಮುಂತಾದ ರಾಗಗಳಲ್ಲೂ ಕೀರ್ತನೆಗಳನ್ನು ಹೆಣೆದಿದ್ದಾರೆ. ಶೇಷಣ್ಣನವರ ತಿಲ್ಲಾನಗಳು ಲೋಕ ಪ್ರಸಿದ್ಧ. ತೋಡಿ, ಕಲ್ಯಾಣಿ, ಬೇಗಡೆ ಮುಂತಾದ ಘನರಾಗಗಳಲ್ಲದೆ ದರ್ಬಾರಿ ಕಾನಡ, ಫರ್ಜ್, ಕಾಫಿ ಮುಂತಾದ ಹಿಂದುಸ್ತಾನಿಯಿಂದ ಪ್ರೇರಿತವಾದ ರಾಗಗಳೂ ಇವೆ. ಅವರ ಜಂಜೂಟಿ ತಿಲ್ಲಾನವಂತೂ ಎಂದೂ ಅಚ್ಚ ಹಸಿರಾಗಿರುವಂಥ ರಚನೆ. (ಹಾಗೆ ನೋಡಿದರೆ ಮಿತವ್ಯಾಪ್ತಿವುಳ್ಳ ಜಂಜೂಟಿ ರಾಗದ ಎಲ್ಲ ಸಾಧ್ಯತೆಗಳನ್ನು ಹೊರಚೆಲ್ಲುವ ಪ್ರಯತ್ನವನ್ನು ಮಾಡಿರುವವರು ಶೇಷಣ್ಣನವರೇ). ಅವರ ಬೇಹಾಗ್‌ತಿಲ್ಲಾನವು ಸಾಕಷ್ಟು ಬಳಕೆಯಲ್ಲಿದೆ. ತಿಲ್ಲಾನಗಳು ದ್ರುತಗತಿಯಲ್ಲಿದ್ದು ಸ್ವರದಿಂದ ಸ್ವರಕ್ಕೆ ಏರುತ್ತಾ ರಾಗದ ವರ್ಣರಂಜಿತ ಚಿತ್ರವನ್ನು ಬಿಡಿಸುತ್ತವೆ. ಹೀಗಾಗಿ, ರಾಗ ಅಧ್ಯಯನಕ್ಕೂ ಶೇಷಣ್ಣನವರ ರಚನೆಗಳು ಕೈದೀವಿಗೆಯಂತಿವೆ. ತಿರುಪತಿ ಶ್ರೀನಿವಾಸ, ಸರಸ್ವತೀ, ಲಕ್ಷ್ಮೀ, ಚಾಮುಂಡೇಶ್ವರಿ ಮುಂತಾದ ದೇವರುಗಳ ಮೇಲೆ ಕನ್ನಡ ಪದಗಳನ್ನು ರಚಿಸಿದ್ದಾರೆ. ಶೇಷ, ಶೇಷದಾಸ ಎಂಬ ಅಂಕಿತದಲ್ಲಿ ಬಹುತೇಕ ರಚನೆಗಳಿದ್ದರೂ ತಿಲ್ಲಾನಗಳನ್ನು ತಮ್ಮ ಪ್ರಭುಗಳ ಮೇಲೆ (ಚಾಮರಾಜ ಒಡೆಯರು ಮತ್ತು ಕೃಷ್ಣರಾಜ ಒಡೆಯರು) ನಾಮಾಂಕಿತ ಮಾಡಿದ್ದಾರೆ. ಹಿಂದುಸ್ತಾನಿ ಶೈಲಿಯಲ್ಲಿ ಒಂದು ಜಾವಡಿಯೂ ಉಂಟು. ಶೇಷಣ್ಣನವರ ಮನೋಧರ್ಮದ ಒಂದು ಝಳಕನ್ನು ಅವರ ಕೃತಿಗಳಲ್ಲಿ ಕಾಣಬಹುದು. ವಿಶೇಷವಾಗಿ ದಾಟುಸ್ವರ ಪ್ರಯೋಗಗಳು ಆಕರ್ಷಕವಾಗಿವೆ.
ಶಿಷ್ಯ ಪರಂಪರೆ: ಶೇಷಣ್ಣನವರು ಒಂದು ದೊಡ್ಡ ಶಿಷ್ಯವರ್ಗವನ್ನೇ ತರಬೇತುಗೊಳಿಸಿ ಮೈಸೂರು ವೀಣಾ ಪರಂಪರೆ ಅವ್ಯಾಹತವಾಗಿ ಮುಂದುವರಿಯುವಂತೆ ಮಾಡಿದ್ದಾರೆ. ಅವರಲ್ಲಿ ಪ್ರಮುಖರು ವೆಂಕಟಗಿರಿಯಪ್ಪ, ಶರ್ಮಾದೇವಿ ಸುಬ್ರಹ್ಮಣ್ಯ ಶಾಸ್ತ್ರೀ, ಭೈರವಿ ಲಕ್ಷ್ಮೀನಾರಾಯಣಪ್ಪ, ಚಿತ್ರಶಿಲ್ಪಿ ವೆಂಕಟಪ್ಪ, ವಿ. ನಾರಾಯಣ ಅಯ್ಯರ್‌, ತಿರುಮಲೆ ರಾಜಮ್ಮ, ಎಂ.ಎಸ್‌. ಭೀಮರಾವ್‌ಹಾಗೂ ಶೇಷಣ್ಣನವರ ಅಣ್ಣನ ಮೊಮ್ಮಗ ಎ.ಎಸ್‌. ಚಂದ್ರಶೇಖರಯ್ಯ ಮತ್ತು ಮೊಮ್ಮಗ ವಿ.ಎನ್‌. ರಾವ್‌(ಸ್ವರಮೂರ್ತಿ). ಸುಬ್ಬಣ್ಣನವರೂ ಅವರಲ್ಲಿ ಕೆಲಕಾಲ ಕಲಿತದ್ದಲ್ಲದೆ, ಬಿಡಾರಂ ಕೃಷ್ಣಪ್ಪನವರೂ ಶಿಷ್ಯರಾಗಿಯೇ ವರ್ತಿಸಿದರು. ಮೈಸೂರು ಪ್ರಾಂತ್ಯದ ಬಹುಮಂದಿ ಕಲಾವಿದರು ಈ “ತ್ರಿಮೂರ್ತಿಗಳು” (ಶೇಷಣ್ಣ, ಸುಬ್ಬಣ್ಣ, ಕೃಷ್ಣಪ್ಪ) ಪರಂಪರೆಗೆ ಸೇರಿದವರೇ. ಹೀಗಾಗಿ ರಾಜ್ಯದ ಮುಂದಿನ ಬಹುತೇಕ ಹಿರಿಯ ವೈಣಿಕರುಗಳು ಶೇಷಣ್ಣನವರ ಶಿಷ್ಯ ಪರಂಪರೆಗೆ ಸೇರುತ್ತಾರೆ.
ಜಲತರಂಗ್‌: ಬರೋಡಾ ಆಸ್ಥಾನದಿಂದ ಮೌಲಾಭಕ್ಷ್‌ಎಂಬ ವಿದ್ವಾಂಸರು ಚಾಮರಾಜ ಒಡೆಯರ ಆಸ್ಥಾನಕ್ಕೆ ಆಗಮಿಸಿದರು. ಅವರ ಜಲತರಂಗ್‌ವಾದನ (ಹಿಂದುಸ್ತಾನಿ) ಅರಮನೆಯಲ್ಲಿ ನಡೆಯಿತು. ಆ ವಾದ್ಯದ ಕಿಣ ಕಿಣ ನಾದಕ್ಕೆ ಮಹಾರಾಜರು ಆಕರ್ಷಿತರಾದರು. ಇದರಿಂದ ಪ್ರೇರಿತರಾಗಿ ಶೇಷಣ್ಣನವರು ಆ ವಾದ್ಯವನ್ನು ಅತಿ ಕ್ಷಿಪ್ರದಲ್ಲೇ ಕರಗತ ಮಾಡಿಕೊಂಡರು. ಅಲ್ಲಿಂದ ಮುಂದೆ ವೀಣೆಯ ಜೊತೆ ಶೇಷಣ್ಣನವರ ಜಲತರಂಗ್‌ಕಚೇರಿಗಳು ಎಲ್ಲ ಕಡೆ ನಡೆಯತೊಡಗಿದವು. ಕರ್ನಾಟಕ ಶಾಸ್ತ್ರೀಯ ಸಂಗೀತ ವೇದಿಕೆಯ ಮೇಲೆ ಜಲತರಂಗ ವಾದ್ಯಕ್ಕೆ ಒಂದು ಗೌರವಾನ್ವಿತ ಸ್ಥಾನ ತಂದುಕೊಟ್ಟವರು ಶೇಷಣ್ಣನವರೇ. ಹೈದರಾಬಾದ ನಿಜಾಂ ಸಂಸ್ಥಾನ,ಪುದುಕೋಟೈ, ಸೇಲಂ, ರಾಮನಾಥಪುರಂ, ಚೆನೈ ಮುಂತಾದ ಕಡೆ ಅವರ ಜಲತರಂಗ್‌ಕಾರ್ಯಕ್ರಮಗಳು ನಡೆದುವು. ರಾಮನಾಥಪುರಂ ಅರಮನೆಯ ಆಸ್ಥಾನ ವಿದ್ವಾಂಸ ಆನಯಂಪಟ್ಟಿ ಸುಬ್ಬಯ್ಯರ್‌ಅವರಂತೂ ಶೇಷಣ್ಣನವರಿಂದ ಮಾರ್ಗದರ್ಶನ ಪಡೆದು ಜಲತರಂಗ್‌ವಾದ್ಯದ ಸೂಕ್ಷ್ಮ ಅಂಶಗಳನ್ನೆಲ್ಲಾ ಗ್ರಹಿಸಿದರು. ಅಲ್ಲದೆ, ಶೇಷಣ್ಣನವರು, ಪಿಟೀಲು, ಸ್ವರಬತ್‌, ಪಿಯಾನೋ ಮುಂತಾದ ವಾದ್ಯಗಳಲ್ಲೂ ಪ್ರಾವೀಣ್ಯತೆ ಪಡೆದಿದ್ದರು.
ಶೇಷಣ್ಣನವರನ್ನು ಕುರಿತ ಬರಹಗಳು: ಶೇಷಣ್ಣನವರ ವೀಣೆ ಅಬಾಲವೃದ್ಧರಾದಿಯಾಗಿ ಎಲ್ಲರನ್ನು ಆಕರ್ಷಿಸುತ್ತಿತ್ತು. ಸಂಗೀತಗಾರರು, ಸಾಮಾನ್ಯರು, ವಿದೇಶಿಯರು ಅವರ ವಿನಿಕೆಯಿಂದ ಪ್ರಭಾವಿತರಾದುದಕ್ಕೆ ದಾಖಲೆಗಳಿವೆ. ಮೈಸೂರು ಅರಮನೆಯ ಪಾಶ್ಚಾತ್ಯ ಅತಿಥಿಗಳ ಸಮ್ಮುಖದಲ್ಲಿ ಶೇಷಣ್ಣನವರ ವೀಣಾವಾದನ ನಡೆಯುತ್ತಿದ್ದುದು ಸಹಜವೇ. ಸುಪ್ರಸಿದ್ಧ ಥಿಯೊಸಾಫಿಸ್ಟ್‌ರಾದ ಡಾ. ಕಸಿನ್ಸ್‌, ಎ.ಎಚ್‌.ಫಾಕ್ಸ್‌ಸ್ಟ್ರಾಂಗ್ವೇಸ್‌, ಸರ್ ಈವಾನ್‌ಮೆಕಾಂಜೆ ಮುಂತಾದವರು ಶೇಷಣ್ಣನವರ ವಿನಿಕೆ ತಮ್ಮ ಮೇಲೆ ಮಾಡಿದ ಪ್ರಭಾವವನ್ನು ದಾಖಲೆಗೊಳಿಸಿದ್ದಾರೆ. “ದಿ ಮ್ಯೂಸಿಕ್‌ಆಫ್‌ಒರಿಯೆಂಟ್‌ಅಂಡ್‌ಆಕ್ಸಿಡೆಂಟ್‌” ಗ್ರಂಥದಲ್ಲಿ ಮಾರ್ಗರೇಟ್‌ಕಸಿನ್ಸ್‌ರವರು ಶೇಷಣ್ಣನವರನ್ನು “ದಿ ಕಿಂಗ್‌ಆಫ್‌ವೀಣಾ ಪ್ಲೇಯರ್ಸ್‌”. ಎಂದು ಕರೆದಿದ್ದಾರೆ.“ಮ್ಯೂಸಿಕ್‌ಆಫ್‌ಹಿಂದೂಸ್ತಾನ್‌” ಗ್ರಂಥದಲ್ಲಿ ಶೇಷಣ್ಣನವರ ಅಸಾಧ್ಯ ಪ್ರತಿಭೆ, ಎಣೆ ಇಲ್ಲದ ಮನೋಧರ್ಮಗಳನ್ನು ಕೊಂಡಾಡಿದ್ದಾರೆ. ದೇವುಡು, ಡಾ. ಡಿ.ವಿ. ಗುಂಡಪ್ಪ, ಡಾ. ರಾಳ್ಲಪಲ್ಲಿ ಅನಂತ ಕೃಷ್ಣಶರ್ಮ, ಡಾ. ವಿ.ಸೀತಾರಾಮಯ್ಯ, ತಿರುಮಲೆ ರಾಜಮ್ಮ, ಡಾ. ಮಾಸ್ತಿ ವೆಂಕಟೇಶ ಅಯ್ಯಂಗಾರ್‌, ಪ್ರೊ.ಎ.ಎನ್‌. ಮೂರ್ತಿರಾವ್‌, ಸ್ವರಮೂರ್ತಿ ವಿ. ಎನ್‌. ರಾವ್‌ಮುಂತಾದವರುಗಳು ಶೇಷಣ್ಣನವರ ಜೀವನ ಸಾಧನೆಗಳನ್ನು ಕುರಿತು ತಮ್ಮ ಅನುಭವಗಳನ್ನು ದಾಖಲಿಸಿದ್ದಾರೆ.
ಶೇಷಣ್ಣನವರ ಎಲ್ಲ ರಚನೆಗಳನ್ನು ಮೈಸೂರಿನ ಸಂಗೀತ ಕಲಾವರ್ಧಿನೀ ಸಭಾ ದವರು ಪ್ರಕಟಿಸಿದ್ದಾರೆ, ಅಲ್ಲದೆ, ಭವನುತ, ಶ್ರೀ ರಘುವರ, ರಘುನಾಯಕ ಮುಂತಾದ ಕೆಲ ಕೀರ್ತನೆಗಳಿಗೆ ಚಿಟ್ಟೇಸ್ವರವನ್ನೂ ಹೆಣೆದಿದ್ದಾರೆ. ಬ್ರಿಟಿಷ್‌ಚಕ್ರವರ್ತಿ ಐದನೇ ಜಾರ್ಜ್‌ರವರು ದೆಹಲಿಯಲ್ಲಿ ಒಂದು ರಾಜಸಭೆ ನಡೆಸಿದರು. ಅಲ್ಲಿ ಸಂಗೀತ ಕಚೇರಿ ಮಾಡಿದ ದಕ್ಷಿಣ ಭಾರತದ ಏಕೈಕ ಕಲಾವಿದರೇ ಶೇಷಣ್ಣನವರು! ಅವರ ವಿನಿಕೆ ಪಾಶ್ಚಾತ್ಯ ದೊರೆಯ ಮೇಲೆ ಗಾಢ ಪ್ರಭಾವವನ್ನು ಬೀರಿತು. ಆ ನಾದ ಸವಿಯನ್ನು ಸದಾ ಹಸಿರಾಗಿ ಇಟ್ಟುಕೊಳ್ಳಲು ಶೇಷಣ್ಣನವರ ಒಂದು ಭಾವಚಿತ್ರ ಜಾರ್ಜ್ ದೊರೆ ತಮ್ಮೊಂದಿಗೆ ತೆಗೆದುಕೊಂಡು ಹೋಗಿ ಬಕಿಂಗ್‌ಹ್ಯಾಮ್‌ಅರಮನಯಲ್ಲಿ ಅಲಂಕರಿಸಿದರು.
ದೇವಸಂಗೀತ–ಶಾಂತಿದೂತ: ೧೯೨೪ರಲ್ಲಿ ಬೆಳಗಾಂನಲ್ಲಿ ಕಾಂಗ್ರೆಸ್‌ಅಧಿವೇಶನ ನಡೆಯಿತು. ಮಹಾತ್ಮಗಾಂಧೀಜಿಯವರು ಅಧ್ಯಕ್ಷತೆ ವಹಿಸಿದ್ದ ಏಕೈಕ ಕಾಂಗ್ರೆಸ್‌ಅಧಿವೇಶನವಿದು. ರಾಷ್ಟ್ರನಾಯಕರಿಗೆ ಮೈಸೂರು ಸಂಗೀತದ ಪರಿಚಯ ಮಾಡಿಸಲು ವ್ಯವಸ್ಥಾಪಕರು. ಮಹಾರಾಜರ ಅಪ್ಪಣೆ ಪಡೆದು ಮೈಸೂರು ಅರಮನೆಯ ಆಸ್ಥಾನ ವಿದ್ವಾಂಸರಲ್ಲಿ ಕೆಲವರನ್ನು ಈ ಸಮ್ಮೇಳನಕ್ಕೆ ಆಹ್ವಾನಿಸಿದರು. ಗಾಂಧೀಜೀವರು ಬಿಡಾರಮಾಡಿದ್ದ “ವಿದ್ಯಾರಣ್ಯಾಶ್ರಮ”ದಲ್ಲಿ ಶೇಷಣ್ಣನವರ ವೀಣಾವಾದನವನ್ನು ನಿಯೋಜಿಸಲಾಗಿತ್ತು. ಅರ್ಧಗಂಟೆ ಕಾಲ ನಿಗದಿಯಾಗಿದ್ದ ಕಚೇರಿಯಿಂದ ಒಂದು ಗಂಟೆಯಾದರೂ ಯಾರೂ ಕದಲಲಿಲ್ಲ. ಮದನಮೋಹನ ಮಾಳವೀಯ, ಸರೋಜಿನೀದೇವೀ, ಜವಹರಲಾಲ ನೆಹರೂ ಮುಂತಾದ ದೇಶನಾಯಕರುಗಳು ರಾಜಕೀಯ ಜಂಜಾಟವನ್ನು ಮರೆತು ನಾದಾನುಭವದಲ್ಲಿ ಮುಳುಗಿದರು. ಗಾಂಧೀಜೀಯವರಂತೂ ಕಣ್ಣುಮುಚ್ಚಿ ದಿವ್ಯಾನುಭವಕ್ಕೆ ಆತುಕೊಂಡರು. ಅಂದು ಸೋಮವಾರವಾದ್ದರಿಂದ ಗಾಂಧೀಜಿಯವರಿಗೆ “ಮೌನವ್ರತ”! ಮುಂದಿನಕಾರ್ಯಕ್ರಮಕ್ಕೆ ಹೊತ್ತಾದುದರಿಂದ “ವೇಳೆಯಾಯಿತು, ಹೊರಡೋಣವೇ?” ಎಂದು ಆಪ್ತಕಾರ್ಯದರ್ಶಿ ಮಹದೇವ ದೇಸಾಯಿಯವರೆಂದಾಗ, ಒಂದು ಚೀಟಿ ಬರೆದು ಹಿಂಬದಿಯಲ್ಲಿ ಗಾಂಧೀಜಿ ಮುಂದಿಟ್ಟರು. “ಇಂದು ಹೊತ್ತು ಮೀರಿಯೇ ಹೋದರೂ ಪ್ರಮಾದವೇನಿಲ್ಲ” ಎಂದು ಆ ಚೀಟಿಯ ಹಿಂಬದಿಯಲ್ಲಿ ಗಾಂಧೀಜಿ ಬರೆದರು. ದೇವಗಾನಕ್ಕೆ ತಲೆದೂಗುತ್ತಾ ಇಹಲೋಕವನ್ನು ಮರೆತು ಮಹಾತ್ಮಾಜೀಯವರು ಕುಳಿತರು. ಹೀಗೆ, ಕಡು ಕಾಲನಿಯಮಿಗಳಾದ ಗಾಂಧೀಜಿ ಅವರನ್ನು ಶೇಷಣ್ಣನವರ ವೀಣೆ ನಿಯಮೋಲ್ಲಂಘನೆ ಮಾಡಿಸಿತು! “ಇದು ದೇವಗಾನ! ಇದನ್ನು ಕೇಳಿದ ನಾವೇ ಧನ್ಯರು!”. ಎಂದು ಗಾಂಧೀಜಿಯವರು ಉದ್ಗರಿಸಿದರು.
ಅಗ್ರರಲ್ಲಿ ಅಗ್ರಗಣ್ಯ: ತಂಜಾವೂರಿನ ಕೃಷ್ಣಸ್ವಾಮಿನಾಯಕರ ಮನೆಯಲ್ಲಿ ಒಂದು ಸಂಗೀತ ಗೋಷ್ಠಿ. ಕರ್ನಾಟಕ ಸಂಗೀತದ ಪ್ರಸಿದ್ಧ ವಿದ್ವಾಂಸರುಗಳಾದ ಮಹಾ ವೈದ್ಯನಾಥ ಅಯ್ಯರ್‌, ಶರಭ ಶಾಸ್ತ್ರಿ, ತಿರುಕ್ಕೋಡಿ ಕಾವಲ್‌ಕೃಷ್ಣಯ್ಯರ್‌, ವೀಣೆ ಶೇಷಣ್ಣ, ನಾರಾಯಣಸ್ವಾಮಪ್ಪ ಮುಂತಾದ ದಿಗ್ಗಜಗಳು ಸೇರಿದ್ದ ಅಪರೂಪ ಸಭೆ. ಈ ಹಿರಿಯರನ್ನು ಉದ್ದೇಶಿಸಿ ಕೃಷ್ಣಸ್ವಾಮಿ ನಾಯಕರು. “ತಾವೆಲ್ಲ ವಿದ್ವಾಂಸರುಗಳಿದ್ದೀರಿ! ತಮ್ಮಲ್ಲೇ ಶ್ರೇಷ್ಠರು ಯಾರು? ಎಂದು ತಾವುಗಳೇ ನಿರ್ಧರಿಸಬೇಕು. ತಾವುಗಳೇ ನಿರ್ಧರಿಸಿದ ಅಗ್ರರಲ್ಲಿ ಅಗ್ರಗಣ್ಯರಾದ ಕಲಾವಿದರಿಗೆ ಈ ಸೀಮೇ ಕಮಲದ ಉಂಗುರವನ್ನು ಪ್ರದಾನ ಮಾಡಬೇಕು”. ಎಂದು ಅರಿಕೆ ಮಾಡಿಕೊಂಡರು. ಕಚೇರಿ ಪ್ರಾರಂಭವಾಯಿತು. ಪೈಪೋಟಿಯಂತಿದ್ದ ವಿದ್ವತ್‌ಪೂರ್ಣ ಕಚೇರಿಗಳು! ಒಬ್ಬರನ್ನು ಮೀರಿಸಿದ ಪ್ರತಿಭೆ ಇನ್ನೊಬ್ಬರದು. ಪಾಂಡಿತ್ಯ, ಪ್ರತಿಭೆ, ಸೃಜನಶೀಲತೆಗಳು ಮುಪ್ಪರಿಗೊಂಡ ವಿದ್ವಾಂಸರುಗಳು!. ಅವರಲ್ಲಿ ಪ್ರಶಸ್ತಿಗೆ ಚುನಾಯಿಸುವುದು ತೀರಾ ಕಷ್ಟದ ಕೆಲಸವಾಗಿ ಕಂಡಿತು. ಆಗ, ಮಹಾವೈದ್ಯನಾಥ ಅಯ್ಯರ್‌ಅವರು ಎದ್ದುನಿಂತು. “ನಾವೆಲ್ಲಾ ಹಿರಿಯ ಕಲಾವಿದರೇ, ಪಾಂಡಿತ್ಯಪೂರ್ಣವಾಗಿ ಹಾಡಿ-ನುಡಿಸಿದ್ದೇವೆ. ಆದರೆ, ಒಬ್ಬ ವಿದ್ವಾಂಸರನ್ನು ಮಾತ್ರ ಯಾರೂ ಮೀರಿಸಲಾಗಲಿಲ್ಲ. ಆ ಅದ್ವಿತೀಯ ಕಲಾವಿದರೇ ವೀಣೆ ಶೇಷಣ್ಣನವರು! ಅವರ ನಾದ ಮಾಧೂರ್ಯ, ಎಣೆ ಇಲ್ಲದ ಮನೋಧರ್ಮ, ಸುಖವಾದ ವಿನಿಕೆ. ಅದ್ಭುತವಾದುದು. ಆದ್ದರಿಂದ ಈ ಪ್ರಶಸ್ತಿ ಅವರಿಗೇ ಸಲ್ಲಬೇಕು” ಎಂದರು. ಈ ಅಭಿಪ್ರಾಯವನ್ನು ತಿರುಕ್ಕೋಡಿವಲ್‌ಕೃಷ್ಣಯ್ಯರ್‌ಅವರು ಅನುಮೋದಿಸಿ, ಶೇಷಣ್ಣನವರನ್ನು “ಪುರುಷ ಸರಸ್ವತಿ” ಎಂದು ಕರೆದರು. ಸಭೆ ಈ ಅಭಿಪ್ರಾಯವನ್ನು ಒಪ್ಪಿ ಅನುಮೋದಿಸಿತು. ಹೀಗೇ, ಶೇಷಣ್ಣನವರು ತಮ್ಮ ಸಮಕಾಲೀನ ಕಲಾ ಪ್ರಪಂಚದಲ್ಲೇ ಗೌರವಾನ್ವಿತರಾಗಿ “ವಿದ್ವಾಂಸರ ವಿದ್ವಾಂಸರು” ಆಗಿ ಬೆಳಗಿದರು.
ಸರಸ್ವತಿಯ ಮನೆಯಲ್ಲಿ ಕಳವು: ಶೇಷಣ್ಣನವರಿಗೆ ನಾಲ್ವಡಿ ಕೃಷ್ಣರಾಜ ಒಡೆಯರು ನೀಡಿದ(೧೯೦೨) ವೈಣಿಕ ಶಿಖಾಮಣಿ-ಬಿರುದು ಅನ್ವರ್ಥವಾಯಿತು. ಮಹಾರಾಜರ ಸಮ್ಮುಖದಲ್ಲಿ ಕಚೇರಿ ಮಾಡಬಯಸುವವರು ಮೊದಲು ಶೇಷಣ್ಣನವರ ಮುಂದೆ ಹಾಡಬೇಕಿತ್ತು. ಅರ್ಹರಾದ ಕಲಾವಿದರನ್ನು ಶೇಷಣ್ಣನವರು ಅರಮನೆಗೆ ಶಿಫಾರ್ಸು ಮಾಡುತ್ತಿದ್ದರು. ಕಲಾವಿದರ ಎಲ್ಲ ಒಳ್ಳೆಯ ಸಂಗತಿಗಳಿಗೆ ತಲೆದೂಗಿ ಶಹಭಾಸ್‌ಗಿರಿ ಹೇಳೇ ಪ್ರೋತ್ಸಾಹಿಸುತ್ತಿದ್ದರು. “ಸುನಾದ ನನ್ನ ಕೈನಲ್ಲಿ ಬಂದರೇನು? ಇನ್ನೊಬ್ಬರ ಕೈಯಲ್ಲಿ ಬಂದರೇನು”- ಎಂಬ ಅವರ ಮಾತು ಒಬ್ಬ ನಾದೋಪಾಸಕನಿಗೆ ತಕ್ಕುದಾದುದು. ೧೯೨೬ರ ಜುಲೈ ೨೫ರಂದು ಶೇಷಣ್ಣನವರು ಸರಸ್ವತಿಯ ಪಾದಾರವಿಂದವನ್ನು ಸೇರಿದರು. ಆಗ ಎ.ಆರ್‌.ಕೃಷ್ಣಶಾಸ್ತ್ರಿಗಳು ಪ್ರಬುದ್ಧ ಕರ್ನಾಟಕದ ಸಂಪಾದಕೀಯದಲ್ಲಿ “ಸರಸ್ವತಿಯ ಮನೆಯಲ್ಲಿ ಕಳುವಾಯಿತು”. ಎಂದು ಬರೆದುದು ಎಷ್ಟು ಅರ್ಥಪೂರ್ಣ! ಸಂಗೀತ ಕ್ಷೇತ್ರದ ದ್ರುವತಾರೆಗಳಲ್ಲಿ ಒಬ್ಬರಾದ ಶೇಷಣ್ಣನವರು ಎಂದೂ ಪ್ರಾತಃ ಸ್ಮರಣೀಯರು.
 
ವೀಣೆ ಸುಬ್ಬಣ್ಣ
ರಾಜ್ಯಕ್ಕೆ ವೀಣೆಯ ಬೆಡಗಿದು ಮೈಸೂರು ಎಂಬ ಖ್ಯಾತಿ ಬರಲು ಕಾರಣರಾದವರಲ್ಲಿ ವೀಣೆ ಸುಬ್ಬಣ್ಣನವರೂ ಒಬ್ಬರು. ಪ್ರಖ್ಯಾತ ಸಂಗೀತ ವಂಶದಲ್ಲಿ ಹುಟ್ಟಿ, ‘ರಾಜ’ರಂತೆ ಬದುಕಿ, ‘ದೊರೆ’ಗಳಂತೆ ಸಂಗೀತಗಾರರನ್ನು ಪ್ರೋತ್ಸಾಹಿಸಿ, ಹಿರಿಯ ವೈಣಿಕರಾಗಿ, ದಕ್ಷ ಬೋಧಕರಾಗಿ ಬಾಳಿದ ಹಿರಿಯ ಚೇತನವೇ ಸುಬ್ಬಣ್ಣನವರು.
ತಂಜಾವೂರು ಮಹಾರಾಜರ ಆಸ್ಥಾನದಲ್ಲಿ ವಿದ್ವಾಂಸರಾಗಿದ್ದ ಕುಪ್ಪಯ್ಯನವರ ಗಂಡು ಸಂತತಿಯಲ್ಲಿಬಂದವರು ಸುಬ್ಬಣ್ಣ. ಹಾಗೇ ಹೆಣ್ಣು ಸಂತತಿಯಲ್ಲಿ ಬಂದವರು ಶೇಷಣ್ಣ. ಕುಪ್ಪಯ್ಯನವರ ಮೊಮ್ಮಕ್ಕಳಾದ ವೆಂಕಟಸುಬ್ಬಯ್ಯನವರ ದತ್ತು ಪುತ್ರರೇ ದೊಡ್ಡ ಶೇಷಣ್ಣನವರು. ಈ ದೊಡ್ಡ ಶೇಷಣ್ಣನವರ ಹಿರಿಯ ಪುತ್ರರೇ ಸುಬ್ಬಣ್ಣನವರು.
ತಂಜಾವೂರು ಮಹಾರಾಜರ ಆಸ್ಥಾನದಲ್ಲಿ ವಿದ್ವಾಂಸರಾಗಿದ್ದ ಕುಪ್ಪಯ್ಯನವರ ಗಂಡು ಸಂತತಿಯಲ್ಲಿ ಬಂದವರು ಸುಬ್ಬಣ್ಣ. ಹಾಗೇ ಹೆಣ್ಣು ಸಂತತಿಯಲ್ಲಿ ಬಂದವರು ಶೇಷಣ್ಣ. ಕುಪ್ಪಯ್ಯನವರ ಮೊಮ್ಮಕ್ಕಳಾದ ವೆಂಕಟಸುಬ್ಬಯ್ಯನವರ ದತ್ತು ಪುತ್ರರೇ ದೊಡ್ಡ ಶೇಷಣ್ಣನವರು. ಈ ದೊಡ್ಡ ಶೇಷಣ್ಣನವರ ಹಿರಿಯ ಪುತ್ರರೇ ಸುಬ್ಬಣ್ಣನವರು.
೧೮೫೪ರಲ್ಲಿ ಜನಿಸಿದ ಸುಬ್ಬಣ್ಣನವರು ರಾಜಕುಮಾರರಂತೆ ಬೆಳೆದವರು. “ಬಾಯಿಯಲ್ಲಿ ಬೆಳ್ಳಿಯ ಚಮಚ; ಮಲಗಲು ಬಂಗಾರದ ತೊಟ್ಟಿಲು”! ದೊಡ್ಡ ಶೇಷಣ್ಣನವರು ಸುಬ್ಬಣ್ಣ ಮತ್ತು ವೀಣೆ ಶೇಷಣ್ಣನವರಿಬ್ಬರಿಗೂ ಸಂಗೀತ ಪಾಠದ ಗುರುಗಳು. ಗಂಟೆಗಟ್ಟಲೆ ಅಖಂಡ ಸಾಧನೆ! ಹತ್ತಾರು ತಾನಗಳ ಅಭ್ಯಾಸ. ಭಿನ್ನರಾಗಗಳಲ್ಲಿ ಅನೇಕ ವರಸೆಗಳ ಅಧ್ಯಾಪನ! ಪಲ್ಲವಿಗಳ ವಿತಾನ! ಆಲಾಪನೆ, ಮಧ್ಯಮ ಕಾಲಗಳ ವಿನಿಕೆ. ಪಲ್ಲವಿಗಳ ಚಮತ್ಕಾರ. ತದೇಕ ಚಿತ್ತರಾಗಿ, ಶ್ರದ್ಧೆಯಿಂದ ಸಂಗೀತದಲ್ಲೇ ಮುಳುಗಡೆ. ಹೀಗೆ, ಹತ್ತಾರು ವರುಷಗಳ ಅಭ್ಯಾಸದಿಂದ ವಾದ್ಯದ ಮೇಲೆ ಪ್ರಭುತ್ವ ಗಳಿಸಿದರು. ಜೊತೆಗೆ ಮೈಸೂರಿನ “ರಾಯಲ್‌ಸ್ಕೂಲ್‌”ನಲ್ಲಿ ವಿದ್ಯಾಭ್ಯಾಸ. ಅರಸು ಮನೆತನದವರ ಒಡನಾಟ. ಸಾಮಾನ್ಯ ಶಿಕ್ಷಣದ ಕಿರೀಟ. ಸುಬ್ಬಣ್ಣನವರಿಗೆ ದೊರೆತ ಇನ್ನೊಂದು ದೊಡ್ಡ ಭಾಗ್ಯವೇ ಗಾಯನ ಗುರುಗಳು. ಮೈಸೂರು ಸದಾಶಿವರಾಯರಲ್ಲಿ ಹಾಡುಗಾರಿಕೆಯನ್ನು ಶೇಷಣ್ಣ, ಸುಬ್ಬಣ್ಣ ಇಬ್ಬರೂ ಮಾಡತೊಡಗಿದರು. ಇವರು “ತ್ರಿಮೂರ್ತಿ”ಗಳಲ್ಲಿ ಜನಪ್ರಿಯರಾದ ತ್ಯಾಗರಾಜರ ಪ್ರಶಿಷ್ಯರು. ಇಂಥ ಹಿರಿಯರಲ್ಲಿ ಕಲಿತ ಸುಬ್ಬಣ್ಣನವರು ಶ್ರೇಷ್ಠ ಗಾಯಕರೂ ಆದುದು ಆಶ್ಚರ್ಯವೇನಲ್ಲ.
ಸುಬ್ಬಣ್ಣನವರು ಪ್ರವರ್ಧಮಾನಕ್ಕೆ ಬರುತ್ತಿದ್ದ ಕಾಲದಲ್ಲಿ ಮೈಸೂರು ಸಂಸ್ಥಾನವನ್ನು ಚಾಮರಾಜ ಒಡೆಯರು ಆಳುತ್ತಿದ್ದರು. ಮಹಾರಾಜರಿಗೆ ಸುಬ್ಬಣ್ಣನವರ ಬಗೆಗೆ ಸಲಿಗೆ, ಸ್ನೇಹ ಹಾಗೂ ಶಾಲೆಯ ಒಡನಾಡಿ. ರಾಜರೊಂದಿಗೆ ಸುಬ್ಬಣ್ಣನವರು ದಿನದ ಬಹುವೇಳೆ ಕಳೆಯುತ್ತಿದ್ದರು. ಪ್ರಭುಗಳ ಫಿಡಲ್‌, ಶೇಷಣ್ಣನವರ ವೀಣೆ ಹಾಗೂ ಸುಬ್ಬಣ್ಣನವರ ಹಾಡುಗಾರಿಕೆ- ಒಂದು ಅಪರೂಪ ಮೇಳ. ಸಂಗೀತ ವಿಷಯದಲ್ಲಿ ಸುಬ್ಬಣ್ಣನವರು ದೊರೆಗಳಿಗೆ ಆಪ್ತ ಸಲಹೆಗಾರರೂ ಆಗಿದ್ದರು. ಅವರನ್ನು ರಾಜರು ಪ್ರೀತಿ, ಸಲುಗೆಯಿಂದ ‘ಸುಬ್ಬು’ ಎಂದೇ ಸಂಬೋಧಿಸುತ್ತಿದ್ದರು. ಚಾಮರಾಜ ಒಡೆಯರ ಕಾಲದಲ್ಲಿ ಆಸ್ಥಾನ ವಿದ್ವಾಂಸರಾದ ಸುಬ್ಬಣ್ಣನವರು ಮುಂದೆ “ಭಕ್ಷಿ”ಗಳೂ ಆದರು. ಮಹಾರಾಜರು ಪರಸ್ಥಳಕ್ಕೆ ಹೋದಾಗಲೆಲ್ಲಾ ಸುಬ್ಬಣ್ಣನವರನ್ನೂ ಜತೆಯಲ್ಲಿ ಕರೆದುಕೊಂಡು ಹೋಗುತ್ತಿದ್ದರು.
ಸುಬ್ಬಣ್ಣನವರ ವೀಣೆ ಮತ್ತು ಗಾಯನ-ಎರಡೂ ಘನವಾದುದು. ಶಿಕ್ಷಣ-ಸಾಧನೆಗಳಿಂದ ತಮ್ಮದೇ ಆದ ಶೈಲಿಯೊಂದನ್ನು ರೂಢಿಸಿಕೊಂಡಿದ್ದರು. ತಮ್ಮ ಕಚೇರಿಯಲ್ಲಿ ‘ಚಿಟ್ಟೆ’ಗಿಂತ ಸೃಜನಶೀಲತೆಗೆ ಪ್ರಾಮುಖ್ಯತೆ ಕೊಡುತ್ತಿದ್ದರು. ಕೃತಿಗಳನ್ನು ಆರಿಸಿಕೊಳ್ಳುತ್ತಿದ್ದುದು ಕಡಿಮೆ. ಆಲಾಪನೆ, ತಾನಗಳಿಗೆ ಹೆಚ್ಚು ಸಮಯ ಮೀಸಲು. “ಪಲ್ಲವಿ”ಯೇ ಕಚೇರಿಯ ಪ್ರಧಾನ ಅಂಶ. ಹೀಗಾಗಿ, ಕಾರ್ಯಕ್ರಮದ ಬಹುಭಾಗ ಮನೋಧರ್ಮ ಸಂಗೀತದಿಂದ ಮಿಂಚುತ್ತಿತ್ತು. ಚಪ್ಪಾಳೆಗಾಗಿ ಏನನ್ನೂ ಮಾಡುತ್ತಿರಲಿಲ್ಲ. ವಾದ್ಯ “ತಂತ್ರ”ಕ್ಕಿಂತ ಸಂಗೀತ ಕಲೆಗೆ ಆತುಕೊಂಡ ಮನಸ್ಸು! ಕೆಲವೊಮ್ಮೆ ವೀಣೆಯ ಜೊತೆಗೇ ಹಾಡುತ್ತಿದ್ದರು. (೧) ಅವರದ್ದು ಗಂಧರ್ವ ಶಾರೀರ. ತ್ರಿಸ್ಥಾಯಿಯಲ್ಲೂ ಹೆಚ್ಚು ಶೃತಿಯಲ್ಲೂ ಸುಲಲಿತವಾಗಿ ಸಂಚರಿಸುವ ಕಂಠ! ತಾನು ಸಂಗೀತದಲ್ಲಿ ಲೀನವಾಗಿ “ಅನುಭವಿಸಿ” ನುಡಿಸುತ್ತಿದ್ದುದ್ದರಿಂದ ಕೇಳುಗರಿಗೂ ಗಾಢ ನಾದಾನುಭವ ಉಂಟಾಗುತ್ತಿತ್ತು. ಅವರ ಬತ್ತಳಿಕೆಯಲ್ಲಿ ಸಾಕಷ್ಟು ರಚನೆಗಳು ಇದ್ದವು. ಯಾವ ಹೊಸ ಕೃತಿ ಕಿವಿಗೆ ಬಿದ್ದರೂ ಅದನ್ನು ಬರೆಸಿ ತರಿಸಿಕೊಂಡು ಅಧ್ಯಯನ ಮಾಡಿ ಶಿಷ್ಯರಿಗೆ ಪಾಠ ಮಾಡುತ್ತಿದ್ದರು. ಕಾಂಬೋಧಿ, ಶಂಕರಾಭರಣ, ಕಲ್ಯಾಣಿ, ಕೇದಾರಗೌಳ, ಬೇಗಡೆ ರಾಗಗಳನ್ನು ಸಾಮಾನ್ಯವಾಗಿ ವಿಸ್ತಾರಕ್ಕೆ ಆರಿಸಿಕೊಳ್ಳುತ್ತಿದ್ದರು. ಪ್ರಾರಂಭದಲ್ಲಿ ಒಂದೆರಡು ರಚನೆಗಳನ್ನು ಕಿರಿದಾಗಿ ತೆಗೆದುಕೊಂಡು ಮಧ್ಯಮಕಾಲ, ಪಲ್ಲವಿಗಳಿಗೆ ಸರಿಯುತ್ತಿದ್ದರು. ಕೊನೆಯಲ್ಲಿ, ಜಾವಳಿ, ತಿಲ್ಲಾನಗಳ ಮೇಲೋಗರ ಹೀಗಾಗಿ, ಮೈಸೂರು ಬಾನಿಯ ಪ್ರವರ್ತಕರಲ್ಲಿ ಓರ್ವ ಪ್ರಮುಖರಾಗಿ ಸುಬ್ಬಣ್ಣನವರ ಕಚೇರಿ ಗಾಢ ಪರಿಣಾಮ ಬೀರುತ್ತಿತ್ತು.
ಸಂಗೀತ ಸಾಧಕರ ಸ್ವತ್ತು: ಪ್ರಾರಂಭದಲ್ಲಿ ಶೇಷಣ್ಣ ಮತ್ತು ಸುಬ್ಬಣ್ಣನವರು ಒಟ್ಟಿಗೇ ಕಚೇರಿ ಮಾಡುತ್ತಿದ್ದರು. ಒಮ್ಮೆ ಅಂಥ ಪ್ರವಾಸದಲ್ಲಿ ತಂಜಾವೂರಿಗೆ ಇಬ್ಬರೂ ದಯಮಾಡಿಸಿದರು. ಅಲ್ಲಿಯ ರಾಜರ ಆಸ್ಥಾನದಲ್ಲಿ ಕಲ್ಯಾಣಿ ಕೃಷ್ಣ ಭಾಗವತರು ಎಂಬುವರು ಪ್ರಸಿದ್ಧರಾಗಿದ್ದರು.ಅವರಿಗೆ ಕಲ್ಯಾಣಿ ರಾಗದಲ್ಲಿ ವಿಶೇಷ ಪರಿಣತಿ. ಅವರ ಮುಂದೆ ‘ಕಲ್ಯಾಣಿ, ಹಾಡಲು ಎಲ್ಲರೂ ಹಿಂಜರಿಯುತ್ತಿದ್ದರು. ಈ ವಿಷಯ ಶೇಷಣ್ಣ ಮತ್ತು ಸುಬ್ಬಣ್ಣ ಅವರ ಕಿವಿಗೂ ಬಿದ್ದಿತು. ಇದನ್ನು ಇಬ್ಬರೂ ಸವಾಲಾಗಿ ಸ್ವೀಕರಿಸಿದರು! ತಿಂಗಳ ಕಾಲ ಯಾರಿಗೂ ಕಾಣಿಸಿಕೊಳ್ಳದೆ ಭೂಗತರಾದರು. ದಿನವಿಡೀ ಕಲ್ಯಾಣಿಯ ಸಾಧನೆ ಮಾಡತೊಡಗಿದರು. ಕಲ್ಯಾಣಿಯ ರಚನೆಗಳನ್ನೆಲ್ಲಾ ಪುನಃ ಪುನಃ ಅಭ್ಯಸಿಸತೊಡಗಿದರು. ಕಲ್ಯಾಣಿ ರಾಗದ ಪಲ್ಲವಿಯನ್ನು ವಿವಿಧ ತಾಳ,ನಡೆ, ಎಡಪುಗಳಲ್ಲಿ ಸಾಧಿಸತೊಡಗಿದರು. ಕಲ್ಯಾಣಿ ರಾಗದ ಸರ್ವಮುಖ ದರ್ಶನವಾಗುವಂತೆ ತಾದತ್ಮ್ಯರಾಗಿ ಸಾಧನೆ ಮಾಡಿದರು. ಮಹಾರಾಜರ ಮುಂದೆ ವಿನಿಕೆಯೂ ನಡೆಯಿತು. ತಂಜಾವೂರು ಪ್ರಭುಗಳು. “ಕಲ್ಯಾಣಿ ರಾಗ ನಮ್ಮ ಆಸ್ಥಾನಿಕರ ಸೊತ್ತು ಎಂದು ಕೊಂಡಿದ್ದೆವು, ನೀವಿಬ್ಬರೂ ಆ ರಾಗದ ಸವಿಯನ್ನು ಅಮೃತದಂತೆ ಉಣಬಡಿಸಿದಿರಿ”. ಎಂದು ಹೇಳಿ, ಬಂಗಾರದ ತೋಡ ತೊಡಿಸಿ ಸನ್ಮಾನಿಸಿದರು. ಸುಬ್ಬಣ್ಣನವರ ಸಾಧನೆ ಹಾಗೂ ಸಂಗೀತದ ಛಲ ಅಷ್ಟು ಹಿರಿದಾದುದು!
ರಾಮನಾಥಪುರ, ತಿರುವಾಂಕೂರು, ದೇವಕೋಟೈ-ಅರಮನೆಗಳಲ್ಲಿ ಹಾಗೂ ಪಂಡಾರ ಸನ್ನಿಧಿ, ಮುಂಬಯಿ ಮುಂತಾದ ಕಡೆಗಳಲ್ಲೂ ಸುಬ್ಬಣ್ಣನವರ ಕಚೇರಿಗಳು ನಡೆದವು. ರಾಮನಾಡ್‌ಮಹಾರಾಜ ಭಾಸ್ಕರ ಸೇತುಪತಿಯವರಿಂದ ಸುಬ್ಬಣ್ಣನವರು ವೈಣಿಕರವರ ಕೇಸರಿ–ಹಾಗೂ ಪಂಡಾರ ಸನ್ನಿಧಿಯಲ್ಲಿ ವೈಣಿಕ ವರ ಚೂಡಾಮಣಿ– ಎಂಬ ಬಿರುದುಗಳನ್ನು ಸ್ವೀಕರಿಸಿದ್ದರು. ಇವೆಲ್ಲಕ್ಕೂ ಕಳಶ ಪ್ರಾಯದಂತೆ ಮೈಸೂರು ಮಹಾರಾಜ ನಾಲ್ವಡಿ ಕೃಷ್ಣರಾಜ ಒಡೆಯರು ವೈಣಿಕ ಪ್ರವೀಣ– ಎಂಬ ಬಿರುದನ್ನು ತೋಡಾ ಖಿಲ್ಲತ್ತುಗಳೊಡನೆ ದಯಪಾಲಿಸಿ ಸನ್ಮಾನಿಸಿದರು.
ಆಗರ್ಭ ಶ್ರೀಮಂತರಾಗಿದ್ದ ಸುಬ್ಬಣ್ಣನವರು, ಜೀವನ ನಿರ್ವಹಣೆಗಾಗಿ ಕಚೇರಿ ಮಾಡುವ ಅನಿವಾರ್ಯತೆ ಇರಲಿಲ್ಲ. ಹೀಗಾಗಿ, ಕಾರ್ಯಕ್ರಮಗಳನ್ನು ನೀಡಲು ಅವರು ಅಷ್ಟಾಗಿ ಪ್ರವಾಸ ಮಾಡಲಿಲ್ಲ. ತಾವು ಹೋದೆಡೆ ರಾಜರು, ಜಮೀನ್ದಾರರು ಇತರ ವ್ಯವಸ್ಥಾಪಕರುಗಳಿಗೆ ತಾವೇ ಬೆಲೆಬಾಳುವ ಉಡುಗೊರೆಗಳನ್ನು ಅರ್ಪಿಸುತ್ತಿದ್ದರು. ೧೯೩೦ರಲ್ಲಿ ನಂಜನಗೂಡಿನಲ್ಲಿ ನಡೆದ ಪ್ರಥಮ ಕರ್ನಾಟಕ ಸಂಗೀತದ ಸಮ್ಮೇಳನದ ಅಧ್ಯಕ್ಷತೆಯನ್ನೂ ಸುಬ್ಬಣ್ಣನವರು ಅಲಂಕರಿಸಿದರು. ೧೯೩೭ರಲ್ಲಿ ಅವರ ಸಹಸ್ರಚಂದ್ರ ದರ್ಶನದ (೮೦ನೇ ವರ್ಧಂತಿ) ಸಂದರ್ಭದಲ್ಲಿ ಮೈಸೂರಿನ ಸಂಗೀತಗಾರರೂ, ಕಲಾಭಿಮಾನಿಗಳೂ, ಶಿಷ್ಯರೂ ಸೇರಿ ಸಾರ್ವಜನಿಕ ಸಮಾರಂಭದಲ್ಲಿ ಬಿನ್ನವತ್ತಳೆಯನ್ನು ನೀಡಿ ಗೌರವಿಸಿದರು.
ಸುಬ್ಬಣ್ಣನವರಂತಹ ಉದಾರಿ ಕಲಾವಿದರು ತುಂಬಾ ವಿರಳ. ತಮ್ಮ ಸಿರಿವಂತಿಕೆಯ ಬಹುಭಾಗವನ್ನು ದಾನ-ಧರ್ಮಗಳಿಂದಲೇ ಕಳೆದರು. ಮೈಸೂರಿಗೆ ಆಗಮಿಸಿ, ಅರಮನೆಯಲ್ಲಿ ಕಚೇರಿಯಾದನಂತರ ಹೊರಗಿನ ಕಲಾವಿದರ ವಿನಿಕೆ ಸುಬ್ಬಣ್ಣನವರ ಮನೆಯಲ್ಲಿಯೂ ನಡೆಯುವುದು ವಾಡಿಕೆಯಾಗಿತ್ತು. ಒಮ್ಮೆ ಮಹಾವೈದ್ಯನಾಥ ಅಯ್ಯರ್‌ಅವರು ಇವರ ಮನೆಯಲ್ಲಿ ಹಾಡಿದಾಗ, ಆ ದಿವ್ಯಗಾನಕ್ಕೆ ಮನಸೋತು ಬಹು ಬೆಲೆ ಬಾಳುವ ತಮ್ಮ ಪಚ್ಚೆ ಉಂಗುರವನ್ನೇ ಸುಬ್ಬಣ್ಣನವರು ಗಾಯಕರಿಗೆ ತೊಡಿಸಿ-“ಈ ಉಂಗುರಕ್ಕೆ ಇದೇ ಸರಿಯಾದ ಸ್ಥಾನ” ಎಂದರು ಅದಕ್ಕೆ ಮಹಾ ವೈದ್ಯನಾಥ ಅಯ್ಯರ್” ಕೋಟೆಗೆ ‘ಅವರು’ ಪ್ರಭುಗಳಾದರೆ ಸಂಗೀತಕ್ಕೆ ‘ನೀವೇ’ ಪ್ರಭುಗಳು”.- ಎಂದು ಕೊಂಡಾಡಿದರು. ಹಾಗೆಯೇ ಒಮ್ಮೆ ಪೂಚಿ ಶ್ರೀನಿವಾಸ್ಯೆಯ್ಯಂಗಾರ್ ಅವರು ಕಚೇರಿ ಪ್ರಾರಂಭಿಸದೆ, ಏನೋ ತಡಕಾಡುತ್ತಿದ್ದರು. ಏನೆಂದು ಕೇಳಲು ‘ರಾಮನಾಡಿನ ಮಹಾರಾಜರು ನನಗೆ ಕೊಟ್ಟಿದ್ದ ಸೀಮೆ ಕಮಲದ ಉಂಗುರ ಕಳೆದು ಹೋಗಿದೆ, ಮನಸ್ಸುಖಿನ್ನವಾಗಿದೆ. ಹಾಡಲಾರೆ! ಕ್ಷಮಿಸಬೇಕು’ ಎಂದರು. ಸುಬ್ಬಣ್ಣನವರು ತಕ್ಷಣ ತಮ್ಮ ಉಂಗುರದ ಪೆಟಾರಿಯನ್ನೇ ಕಲಾವಿದರ ಮುಂದಿಟ್ಟು, “ಯಾವ ರತ್ನದ ಉಂಗುರವನ್ನಾದರೂ ತೆಗೆದುಕೊಳ್ಳಿ! ಈಗ ನಿಮ್ಮ ಸಂಗೀತದಿಂದ ನಮ್ಮನ್ನು ಸಂತೋಷಪಡಿಸಿ” ಎಂದರು. ತಮಗೆ ಅರಮನೆಯಿಂದ ಬರುತ್ತಿದ್ದ ಸಂಬಳವನ್ನೂ ಹೀಗೆ ವಿನಿಯೋಗಿಸುತ್ತಿದ್ದರು. ಸಂಬಳದ ದಿನಕ್ಕೆ ಮೊದಲೇ ತಮ್ಮ ಕಷ್ಟವನ್ನು ತೋಡಿಕೊಂಡು ಸುಬ್ಬಣ್ಣನವರ ಸಂಬಳವನ್ನು ಗಿಟ್ಟಿಸಿಕೊಳ್ಳುತ್ತಿದ್ದ ಅನೇಕ ಜನರೂ ಇದ್ದರು. ಈ ಔದಾರ್ಯ ಅವರಿಗೆ ಹುಟ್ಟಿನಿಂದಲೇ ಬಂದುದು.
ಖ್ಯಾತ ಪಿಟೀಲುವಾದಕ ತಿರುಕ್ಕೋಡಿ ಕಾವಲ್‌ಕೃಷ್ಣಯ್ಯರ್‌ಮೈಸೂರಿಗೆ ಮೊದಲಾವರ್ತಿ ಬಂದಾಗ ಸ್ಥಳೀಯ ಕಲಾವಿದರ ಮನೆಗಳಿಗೆ ಭೇಟಿ ಕೊಟ್ಟರು. ಸ್ಥಳೀಯ ಕಲಾವಿದರು ತಮಗೆ ಪರಸ್ಪರ ಅರಿವಿಲ್ಲದಂತೆ ಆಕಸ್ಮಿಕವಾಗಿ ಒಂದೇ ರಾಗ ಪಲ್ಲವಿಯನ್ನು ಹಾಡಿ ನುಡಿಸಿದರು. ಕೃಷ್ಣಯ್ಯರ್‌ಅವರು “ಮೈಸೂರು ವಿದ್ವಾಂಸರಿಗೆ ಕಲ್ಯಾಣಿ ರಾಗ ಪಲ್ಲವಿಯನ್ನು ಬಿಟ್ಟರೆ, ಇನ್ನೇನೂ ಬರುವುದಿಲ್ಲ” ಎಂದು ಲಘುವಾಗಿ ಆಡಿಕೊಳ್ಳತೊಡಗಿದರು. ಇದರಿಂದ ಕೆರಳಿದ ಸುಬ್ಬಣ್ಣನವರು, ಒಂದು ಕಾರ್ಯಕ್ರಮದಲ್ಲಿ ಶೇಷಣ್ಣನವರ ವೀಣೆ ಜತೆಯಲ್ಲಿ ಕೃಷ್ಣಅಯ್ಯರ್ ಅವರ ಪಿಟೀಲನ್ನೂ ಜತೆಗೂಡಿಸಿ ಕಚೇರಿ ಏರ್ಪಡಿಸಿದರು. ಕಚೇರಿ ಪ್ರಾರಂಭವಾದ ಸ್ವಲ್ಪ ಹೊತ್ತಿನಲ್ಲೇ ಕೃಷ್ಣಯ್ಯರ್‌ಅವರು ಪಿಟೀಲನ್ನು ಕೆಳಗಿಟ್ಟು ಶೇಷಣ್ಣನವರ ಸಂಗೀತ ಸೌಖ್ಯಕ್ಕೂ ಪಾಂಡಿತ್ಯಕ್ಕೂ ತಲೆದೂಗುತ್ತಾ “ಇಂಥ ಸಂಗೀತವನ್ನು ನಾನು ಈವರೆಗೆ ಕೇಳಿದ್ದಿಲ್ಲ, ಇದು ನಿಜವಾಗಿ ದೇವ ಸಂಗೀತ”. ಎಂದು ಉದ್ಗರಿಸಿದರು. ಹೀಗೆ ಸುಬ್ಬಣ್ಣನವರ ಪ್ರಯತ್ನದಿಂದ ಮೈಸೂರಿನ ಸಂಗೀತಗಾರರ ಗೌರವ ಸ್ವಾಭಿಮಾನಗಳು ಹೆಚ್ಚಿತಲ್ಲದೆ, ಶೇಷಣ್ಣನವರ ಕೀರ್ತಿಯೂ ಹರಡಿತು.
ಶಿಷ್ಯವಾತ್ಸಲ್ಯ: ಮಕ್ಕಳು ಇಲ್ಲದಿದ್ದ ಸುಬ್ಬಣ್ಣನವರು ತಮ್ಮ ಶಿಷ್ಯರನ್ನೇ ಪುತ್ರವಾತ್ಸಲ್ಯದಿಂದ ನೋಡಿಕೊಳ್ಳುತ್ತಿದ್ದರು.ಅವರಿಂದ ಶಿಕ್ಷಣ ಪಡೆಯುವುದೇ ಒಂದು ಮಹಾ ಸುಯೋಗವಾಗಿತ್ತು.ಬೆಳಗಿನ ಹೊತ್ತು ಶಿಷ್ಯರ ಜೊತೆ ತಾವೂ ನುಡಿಸುತ್ತಾ ಮಾರ್ಗದರ್ಶನ ಮಾಡುತ್ತಿದದರು.ನಿತ್ಯ ಸಾಧನೆಗೆ ಮೋಹನದ ಸ್ವರಜತಿ, (ವಿಜಯನಗರದ ಗುರುರಾಯರ ರಚನೆ) ಕಾಪಿ ರಾಗದ ಸ್ವರಜತಿ (ಅವರದೇ ಸ್ವಂತ ರಚನೆ), ಭೈರವಿ ರಾಗದ “ವಿರಿಬೋಣಿ” ವರ್ಣ-ಇವುಗಳನ್ನು ಅಭ್ಯಾಸ ಮಾಡಿಸುತ್ತಿದ್ದರು. ಅನೇಕ ಶಿಷ್ಯರುಗಳನ್ನು ತಮ್ಮ ಮನೆಯಲ್ಲೇ ಸಾಕಿಕೊಂಡು ವಿದ್ಯಾದಾನ ಮಾಡಿದರು. ಚಿಕ್ಕರಾಮರಾಯರು, (ಹಿರಿಯ) ಬೆಳಕವಾಡಿ ಶ್ರೀನಿವಾಸಯ್ಯಂಗಾರ್‌, ಸ್ವರಮೂರ್ತಿ ವಿ.ಎನ್‌.ರಾವ್‌, ಸುಬ್ಬಮ್ಮ (ಅಕ್ಕಮ್ಮಣ್ಣಿ) ಮತ್ತು ಕುಮುದಾ-ಆಂಡಾಳ್‌ಸಹೋದರಿಯರು-ಇವರುಗಳು ಸುಬ್ಬಣ್ಣನವರಿಂದ ಕ್ರಮವಾದ ಶಿಕ್ಷಣ ಪಡೆದವರು. ಅಲ್ಲದೇ, ಹೆಚ್‌.ಪಿ. ಕೃಷ್ಣರಾವ್‌, ಜಸ್ಟೀಸ್‌ಮಹದೇವಯ್ಯ, ವೀಣೆ ವೆಂಕಟಗಿರಿಯಪ್ಪ, ಪಿಟೀಲು ಚೌಡಯ್ಯ, ಆರ್.ಎಸ್‌. ಕೇಶವಮೂರ್ತಿ, ಆರ್.ಕೆ. ವೆಂಕಟರಾಮಾಶಾಸ್ತ್ರಿ ಮುಂತಾದವರುಗಳು ಸುಬ್ಬಣ್ಣನವರಿಂದ ಆಗಾಗ್ಗೆ ಮಾರ್ಗದರ್ಶನ ಪಡೆಯುತ್ತಿದ್ದರು. ಇದಲ್ಲದೆ, ಅರಮನೆ ಚಂದ್ರಶಾಲಾ ತೊಟ್ಟಿಯಲ್ಲಿ ಕಿರಿಯ ವಿದ್ವಾಂಸರುಗಳಿಗೆ ಪಾಠವನ್ನು ತಿದ್ದುತ್ತಾ ಪರಿಷ್ಕಾರಗೊಳಿಸುತ್ತಿದ್ದರು. ಸುಬ್ಬಣ್ಣನವರು ಸ್ವರಜತಿ, ವರ್ಣ, ಕೃತಿಗಳನ್ನು ರಚಿಸಿದ್ದಾರೆ. ಕಾಂಬೋಧಿ, ಕರ್ನಾಟಕ ಕಾಪಿ, ಕೀರವಾಣಿ ರಾಗಗಳಲ್ಲಿ ಸ್ವರಜತಿಗಳನ್ನೂ, ಅಠಾಣ, ಪೂರ್ವಿ ಕಲ್ಯಾಣಿ ರಾಗಗಳಲ್ಲಿ ವರ್ಣಗಳನ್ನೂ, ಧರ್ಮವತಿ, ಧೇನುಕ, ಋಷಭಪ್ರಿಯ ರಾಗಗಳಲ್ಲಿ ಕೃತಿಗಳನ್ನೂ, ಯುವರಾಜ ಶ್ರೀಕಂಠೀರವ ನರಸಿಂಹರಾಜ ಒಡೆಯರವರ ವಿವಾಹ ಮಹೋತ್ಸವ ಸಂದರ್ಭದಲ್ಲಿ ನವರಾಗಮಾಲಿಕೆಯೊಂದನ್ನೂ ಅವರು ರಚಿಸಿದ್ದಾರೆ.
ನಿಜ ಜೀವನದಲ್ಲಿ ಭೋಗಿಯಾಗಿದ್ದೂ, ಯೋಗಿಯಂತೆ ಇದ್ದವರು.ಹಾಸ್ಯಪ್ರಿಯರು, ರಸಿಕರು, ಹಸನ್ಮುಖಿ, ದೇವರಲ್ಲಿ ಭಕ್ತಿ, ದಾನಶೂರನಂತೆ ಔದಾರ್ಯ! ಇವುಗಳು ಮೂರ್ತಿವೆತ್ತಂತೆ ಬಾಳಿದವರು ಬೆಳಗಿದವರು.
ಬಾಲಕ ವೆಂಕಟನಾರಾಯಣನಿಗೆ (ಸ್ವರಮೂರ್ತಿ ವಿ.ಎನ್‌.ರಾವ್‌) ಸುಬ್ಬಣ್ಣನವರಲ್ಲಿ ವೀಣಾಭ್ಯಾಸ ಮುಂದುವರೆಸಲು ಅರಮನೆಯಿಂದ ಸೂಚನೆಯಾಯಿತು. ಕೆಲ ವರ್ಷಗಳ ನಂತರ ಈ ಬಾಲಕನ ಪ್ರಗತಿಯನ್ನು ಮಹಾರಾಜರು ಪರೀಕ್ಷಿಸಿದರು. “ಸುಬ್ಬಣ್ಣನವರೇ! ಚೆನ್ನಾಗಿ ಪಾಠ ಮಾಡಿದ್ದೀರಿ, ವೆಂಕಟನಾರಾಯಣನೂ ಸೂಕ್ಷ್ಮವಾಗಿ ಗ್ರಹಿಸಿ ಸಾಧನೆ ಮಾಡಿದ್ದಾನೆ” ಎಂದು ಹೇಳಿದ ಮಹಾರಾಜರು ಸಂತೋಷಪಟ್ಟು ನಗದು ಬಹುಮಾನವನ್ನು ಸುಬ್ಬಣ್ಣನವರಿಗೆ ನೀಡಲು ಅಪ್ಪಣೆ ಮಾಡಿದರು. ಆದರೆ ಅರಮನೆ ದರ್ಬಾರ್‌ಭಕ್ಷಿಯವರ ಕಚೇರಿಯಲ್ಲಿ ಆಕಸ್ಮಿಕವಾಗಿ ಆದ ಅಚಾತುರ್ಯದಿಂದ ಈ ಮೊತ್ತವು ಗುರುಗಳ ಬದಲು ಶಿಷ್ಯನಿಗೆ (ವೆಂಕಟನಾರಾಯಣರಾವ್‌) ತಲುಪಿತು! ಕೆಲವು ದಿನಗಳ ನಂತರ ಈ ಪ್ರಮಾದದ ಅರಿವಾಗಿ ವೆಂಕಟನಾರಾಯಣರಾವ್‌ಸುಬ್ಬಣ್ಣನವರಲ್ಲಿ ಕ್ಷಮೆ ಕೋರಿದರು. “ಅಂಥ ಪ್ರಮಾದವೇನೂ ಆಗಿಲ್ಲ. ಈ ನಗದನ್ನು ನಾನೇ ಬಹುಮಾನವಾಗಿ ಕೊಟ್ಟೆ ಎಂದು ಭಾವಿಸಿಕೋ” ಎಂದು ಹೇಳಿದ ಸುಬ್ಬಣ್ಣನವರ ಔದಾರ್ಯ, ಶಿಷ್ಯ ವಾತ್ಸಲ್ಯಗಳಿಗೆ ಎಣೆಯುಂಟೇ? ಹಾಗೆಯೇ ಬೆಳ್ಳೆ ರತ್ನ ಖಚಿತವಾದ ತಮ್ಮ ವೀಣೆಯನ್ನೂ ಸಹ ತಮ್ಮ ಶಿಷ್ಯರಲ್ಲೊಬ್ಬರಾದ ಆರ್.ಎಸ್‌. ಕೇಶವಮೂರ್ತಿಗಳಿಗೆ ನೀಡಿದರು.
ಆಸ್ಥಾನ ವಿದ್ವಾಂಸರಾಗಿ ಸುಬ್ಬಣ್ಣನವರು ಅರಮನೆಯ ನಿತ್ಯದ ಶಿವಪೂಜೆ(೧), ನವರಾತ್ರಿ ದರ್ಬಾರ್‌, ಮಹಾರಾಜರ ವರ್ಧಂತಿ, ಗಣೇಶನ ಕಟ್ಲೆ, ದೇವಿಕೂಟದಲ್ಲಿ ಚಾಮುಂಡೇಶ್ವರಿ ತೆಪ್ಪೋತ್ಸವ ಮುಂತಾದ ಸಂದರ್ಭಗಳಲ್ಲಿ ಕಚೇರಿ ಮಾಡುತ್ತಿದ್ದರು. ಅಲ್ಲದೆ ಅರಮನೆಗೆ ಬರುತ್ತಿದ್ದ ವಿಶೇಷ ಗಣ್ಯರ ಮುಂದೆಯೂ ಅವರ ವಿನಿಕೆ ನಡೆಯುತ್ತಿತ್ತು. ಮೈಸೂರಿನ ಸಾಂಸ್ಕೃತಿಕ ಚಟುವಟಿಕೆಗಳಲ್ಲಿ ಸುಬ್ಬಣ್ಣನವರ ಉಪಸ್ಥಿತಿ ಒಂದು ಹಿರಿಮೆಯ ಸಂಕೇತವಾಗಿತ್ತು. ಅವರೊಂದಿಗೆ ಬಿಡಾರಂ ಕೃಷ್ಣಪ್ಪ, ವೆಂಕಟಗಿರಿಯಪ್ಪ, ಮುತ್ತಯ್ಯ ಭಾಗವತರು ಜೊತೆಗೂಡುತ್ತಿದ್ದರು. ಚಿಕ್ಕವರು ಹಾಡುತ್ತಿದ್ದ ಒಂದೊಂದು ಒಳ್ಳೆಯ ಸಂಗತಿಗೂ ತಲೆದೂಗಿ ಶಹಬಾಸ್‌ಗಿರಿ ಹೇಳಿ ಪ್ರೋತ್ಸಾಹಿಸುತ್ತಿದ್ದ ಅವರ ಹಿರಿತನ ಆದರ್ಶಪ್ರಾಯವಾದುದು. ವಿಶೇಷ ಸಂದರ್ಭಕ್ಕಾಗಿ ಪಂಚವೀಣೆ, ಗಾಯಕರ ಗೋಷ್ಠಿ, ವಾದ್ಯಗೋಷ್ಠಿಗಳನ್ನು ನಿರ್ದೇಶನ ಮಾಡುತ್ತಿದ್ದರು.
ಪ್ರಮಾಥಿ ಸಂವತ್ಸರದ ಆಷಾಢ ಬಹುಳ ಏಕಾದಶಿಯಂದು (೧೩.೭.೧೯೩೯) ಸುಬ್ಬಣ್ಣನವರು ಸರಸ್ವತಿಯ ಪಾದಾರವಿಂದಗಳನ್ನು ಸೇರಿದರು. ಸುಬ್ಬಣ್ಣನವರ ನಿಧನದೊಂದಿಗೆ ಮೈಸೂರು ವೀಣಾ ಪರಂಪರೆಯ ಒಂದು ಭವ್ಯ ಕೊಂಡಿ ಕಳಚಿಕೊಂಡಿತು.
 
ಮೈಸೂರು ವಾಸುದೇವಾಚಾರ್ಯ
ಭಾರತರತ್ನ ಎಂ.ಎಸ್. ಸುಬ್ಬುಲಕ್ಷ್ಮಿಯವರು ಚೆನ್ನೈಯಲ್ಲಿರುವ ಕಲಾಕ್ಷೇತ್ರದ ಒಂದು ಸಂಗೀತ ಕಚೇರಿಯಲ್ಲಿ “ಬ್ರೋಚೆವಾರೆವರುರಾ ನಿನ್ನುವಿನಾ ರಘುವರ” ಎಂಬ ಕಮಾಚ್ ರಾಗದ ಕೃತಿಯನ್ನು ಅದ್ಭುತವಾಗಿ ಹಾಡಿದರಂತೆ. ಅದುವರೆಗೆ ಆ ಕೃತಿಯು ಇನ್ನೂ ಪ್ರಚಾರಕ್ಕೆ ಬಂದಿರಲಿಲ್ಲ. ಇದನ್ನು ಕೇಳಿ ಬಹಳ ಸಂತೋಷಪಟ್ಟ ರಚನಕಾರರು ಈ ಕೃತಿಯು ತಮ್ಮದೇ ಎಂದು ನಂಬುವುದು ಕಷ್ಟವಾಯಿತಂತೆ. ಇಂತಹ ಕೃತಿಯನ್ನು ರಚಿಸಿ ಕಮಾಚ್ ರಾಗಕ್ಕೆ ಅಪೂರ್ವ ಹೊಸ ಮೆರಗನ್ನು ನೀಡಿದ ಮಹಾನ್ ವಾಗ್ಗೇಯಕಾರರೇ ಮೈಸೂರು ವಾಸುದೇವಾಚಾರ್ಯರು. ಇವರ ‘ಬಿಲಹರಿ’ ರಾಗದ ಜನಪ್ರಿಯ “ಶ್ರೀ ಚಾಮುಂಡೇಶ್ವರಿ ಪಾಲಯ ಮಾಂ” ಕೃತಿಯನ್ನು ಕರ್ನಾಟಕ ಸಂಗೀತ ಕ್ಷೇತ್ರದಲ್ಲಿ ಕೇಳದವರೇ ಇಲ್ಲ.
ಸುಬ್ರಹ್ಮಣ್ಯಾಚಾರ್ಯ, ಕೃಷ್ಣಾಬಾಯಿ ದಂಪತಿಗಳಿಗೆ ೧೮೬೫ ಮೇ ೨೮ರಂದು ಅಂದರೆ ಜ್ಯೇಷ್ಠ ಶುದ್ಧ ಚೌತಿಯಂದು ವಾಸುದೇವಾಚಾರ್ಯರು ಜನಿಸಿದರು. ಮಾಧ್ವ ವೈದಿಕ ಸಂಪ್ರದಾಯಕ್ಕೆ ಸೇರಿದ ಸುಬ್ರಹ್ಮಣ್ಯಾಚಾರ್ಯರು ಪೌರಾಣಿಕ ಶ್ರೇಷ್ಠರು ಹಾಗೂ ವೇದಾಧ್ಯಯನ ಸಂಪನ್ನರೆಂದು ಹೆಸರು ಗಳಿಸಿದ್ದರು. ಮೈಸೂರು ಸಂಸ್ಥಾನದ ಮಹಾರಾಜರಾಗಿದ್ದ ಮುಮ್ಮಡಿ ಕೃಷ್ಣರಾಜ ಒಡೆಯರ ವಿದ್ವತ್ತು, ವಿದ್ಯಾಪಕ್ಷಪಾತ ಮತ್ತು ಕಲಾ ಪ್ರೋತ್ಸಾಹಗಳಿಂದ ಆಕರ್ಷಿತರಾದ ಸುಬ್ರಹ್ಮಣ್ಯಾಚಾರ್ಯರು ತಮ್ಮ ಹುಟ್ಟಿದ ಊರಾದ ಕೊಯಮತ್ತೂರು ಜಿಲ್ಲೆಯ ಚೇವೂರು ಗ್ರಾಮವನ್ನು ಬಿಟ್ಟು ಬೆಂಗಳೂರಿನ ಸಮೀಪವಿರುವ ಕಾನಕಾನಹಳ್ಳಿಯಲ್ಲಿ (ಇಂದಿನ ಕನಕಪುರ) ಸ್ವಲ್ಪಕಾಲ ಇದ್ದು ಅನಂತರ ಮೈಸೂರಿಗೆ ಬಂದು ನೆಲೆಸಿದರು.
ವಾಸುದೇವನಿಗೆ ಮೂರು ವರ್ಷ ತುಂಬುವುದರಲ್ಲೇ ತಂದೆ ದೈವಾಧೀನರಾದರು. ಮುಂದೆ ಇವನನ್ನು ಪೋಷಿಸುವ ಜವಾಬ್ದಾರಿ ತಾತ (ತಾಯಿಯ ತಂದೆ) ಗೋಪಾಲಾಚಾರ್ಯರ ಮೇಲೆ ಬಿತ್ತು. ಇವರು ಮೈಸೂರಿನ ಪ್ರಸಿದ್ಧ ಸಂಸ್ಕೃತ ವಿದ್ವಾಂಸರಾಗಿದ್ದ ಪೆರಿಯಸ್ವಾಮಿ ತಿರುಮಲಾಚಾರ್ಯ ಅವರಲ್ಲಿ ಮೊಮ್ಮಗನನ್ನು ಶಿಷ್ಯ ವೃತ್ತಿಗೆ ಸೇರಿಸಿದರು. ಮುಂದೆ ಹನ್ನೆರಡನೆಯ ವಯಸ್ಸಿನಲ್ಲಿ ಪ್ರೌಢ ಸಂಸ್ಕೃತ ವಿದ್ಯಾಭ್ಯಾಸಕ್ಕೆ ಮೈಸೂರಿನ ಮಹಾರಾಜ ಸಂಸ್ಕೃತ ಪಾಠಶಾಲೆಗೆ ಸೇರಿಸಿದರು. ಇಲ್ಲಿ ವ್ಯಾಕರಣ ಮತ್ತು ಸಂಸ್ಕೃತ ಅಧ್ಯಯನ ನಡೆಯುತ್ತಿತ್ತು. ಆದರೆ ವಾಸುದೇವನಿಗೆ ಸಣ್ಣ ವಯಸ್ಸಿನಿಂದಲೂ ಸಂಗೀತದಲ್ಲಿ ಒಲವು. ಪಕ್ಕದ ಮನೆಯಲ್ಲೆ ಇದ್ದ ಸಂಗೀತ ವಿದ್ವಾಂಸರಾದ ಸುಬ್ಬರಾಯರಲ್ಲಿ ಸಂಗೀತ ಕಲಿಯಲು ಆಸೆ. ಆ ಕಾಲದಲ್ಲಿ ಸಂಗೀತ, ನಾಟಕ ಇಂಥ ಕಲೆಗಳನ್ನು ಗೌರವಸ್ಥ ಮನೆತನದವರು ಕಲಿಯಲೇಬಾರದೆಂಬ ಮನೋವೃತ್ತಿಯನ್ನು ಬೆಳೆಸಿಕೊಂಡಿದ್ದವರು. ಆದರೆ ಸೋದರಮಾವ ಪದ್ಮನಾಭಾಚಾರ್ಯರ ಸಹಕಾರದಿಮದ ತಾತನ ಕಣ್ಣು ತಪ್ಪಿಸಿ ವಾಸುದೇವ ಸುಬ್ಬರಾಯರಿಂದಲೇ ಸಂಗೀತ ಕಲಿಯಲು ಪ್ರಾರಂಭಿಸಿದ. ಎಷ್ಟು ದಿನ ತಾನೇ ಇದನ್ನು ಗುಟ್ಟಾಗಿಡಲು ಸಾಧ್ಯ? ತಾತನಿಗೆ ಇದು ಗೊತ್ತಾಗಿ ವಂಶಕ್ಕೆ ಎಲ್ಲಿ ಕಳಂಕ ತಂದು ಬಿಡುತ್ತಾನೋ ಎಂಬ ಭಯದಿಂದ ಇನ್ನು ಮುಂದೆ ಅವರ ಮನೆಗೆ ಹೋಗದಂತೆ ಕಟ್ಟಾಜ್ಞೆ ಮಾಡಿದರು. ಹುಡುಗನ ಸಂಗೀತಾಭಿರುಚಿಗೆ ಸಿಡಿಲು ಬಡಿದಂತಾಯಿತು.
ಸಂಸ್ಕೃತ ಪಾಠಶಾಲೆಯ ಕ್ರಮದಂತೆ ವಿದ್ಯಾರ್ಥಿಗಳು ತಮ್ಮ ತಮ್ಮ ಪಠ್ಯವಿಷಯಗಳನ್ನು ಸ್ವಂತವಾಗಿ ಆಯುವಂತಿರಲಿಲ್ಲ. ಎಲ್ಲ ಪಠ್ಯ ವಿಷಯಗಳನ್ನು ಬೇರೆ ಬೇರೆ ಚೀಟಿಗಳಲ್ಲಿ ಬರೆದು ಪಾಠಶಾಲೆಯ ಮಹಾಗಣಪತಿಯ ಮುಂದೆ ಇಟ್ಟು, ಒಂದು ಸಣ್ಣ ಮಗುವಿನ ಕೈಯಲ್ಲಿ ಪ್ರತಿಯೊಬ್ಬ ವಿದ್ಯಾರ್ಥಿಯ ಹೆಸರಿನಲ್ಲೂ ತೆಗೆಸುವುದು ರೂಢಿಯಲ್ಲಿತ್ತು. ವಿದ್ಯಾರ್ಥಿಯ ಹೆಸರಿನಲ್ಲೂ ತೆಗೆಸುವುದು ರೂಢಿಯಲ್ಲಿತ್ತು. ವಿದ್ಯಾರ್ಥಿಯ ಹೆಸರಿನಲ್ಲಿ ತೆಗೆದ ಎರಡು ಶಾಸ್ತ್ರಗಳನ್ನು ಆತ ಅಭ್ಯಾಸ ಮಾಡಬೇಕಿತ್ತು. ಅದರಂತೆ ಚೀಟಿ ತೆಗೆದಾಗ ವಾಸುದೇವನ ಹೆಸರಿನಲ್ಲಿ ಬಂದದ್ದು ಸಂಗೀತ ಮತ್ತು ಸಾಹಿತ್ಯ. ಹೀಗಾಗಿ ಸಹಜವಾಗಿಯೇ ಆಸಕ್ತಿ ಇದ್ದ ಆತನ ಸಂಗೀತದ ಪುರೋಭಿವೃದ್ಧಿಗೆ ಅನುಕೂಲವಾಯಿತು. ಪಾಠಶಾಲೆಯಲ್ಲೇ ಸಂಗೀತ ಅಧ್ಯಾಪಕರಾಗಿದ್ದ ವೀಣಾ ಪದ್ಮನಾಭಯ್ಯನವರಿಂದ ಸಂಗೀತ ಶಿಕ್ಷಣ ಮುಂದುವರೆಯಿತು.
ಒಮ್ಮೆ ವಾಸುದೇವನಿಗೆ ಪ್ರಸಿದ್ಧ ಸಂಗೀತ ವಿದ್ವಾಂಸರಾಗಿದ್ದ ಮಹಾ ವೈದ್ಯನಾಥ ಅಯ್ಯರ್ ಮತ್ತು ಪಟ್ಟಣಂ ಸುಬ್ರಹ್ಮಣ್ಯ ಅಯ್ಯರ್ ಅವರ ಸಂಗೀತ ಕೇಳುವ ಸುಯೋಗ ಒದಗಿತು. ಇವರಿಬ್ಬರ ಸಂಗೀತ ಕೇಳಿ ಬಾಲಕ ದಿಗ್ಬ್ರಾಂತನಾದ. ಪಟ್ಟಣಂರವರ ಬಿಕ್ಕಟ್ಟಿನ ಮಧ್ಯ ನಡೆಯ ಗಂಭೀರವಾದ ಗಾಯನವು ಬಾಲಕನ ಮನಸ್ಸನ್ನು ಸೂರೆ ಗೊಂಡಿತು. ಹೇಗಾದರೂ ಮಾಡಿ ಅವರಲ್ಲಿ ಸಂಗೀತ ಶಿಕ್ಷಣ ಮುಂದುವರಿಸಬೇಕೆಂದು ನಿರ್ಧಾರಮಾಡಿದ. ಈತನ ಹಂಬಲ ಅಂದಿನ ಮಹಾರಾಜರಾಗಿದ್ದ ಚಾಮರಾಜ ಒಡೆಯರಿಗೆ ಹೇಗೋ ತಿಳಿಯಿತು. ಈತನ ವಿಷಯದಲ್ಲಿ ಆಸಕ್ತಿ ತಳೆದಿದ್ದ ಪ್ರಭುಗಳು ಇವನನ್ನು ತಮಿಳುನಾಡಿನ ತಿರುವಯ್ಯಾರಿನಲ್ಲಿ ಪಟ್ಟಣಂ ಸುಬ್ರಹ್ಮಣ್ಯಂ ಅಯ್ಯರ್‌ರವರ ಬಳಿ ಉನ್ನತ ಸಂಗೀತ ಶಿಕ್ಷಣ ಕೊಡಿಸಲು ಕಳುಹಿಸಿಕೊಟ್ಟರು. ತಮಿಳು ಭಾಷೆಯ ಪರಿಚಯವಿಲ್ಲದ ಹಾಗೂ ಅನೇಕ ಆಕಾಂಕ್ಷೆಗಳಿಂದ ಬಂದ ವಾಸುದೇವನು ತಿರುವಯ್ಯಾರಿನ ಯಾವುದೋ ಒಂದು ಬೀದಿಯಲ್ಲಿ ತಾನು ಬಯಸಿ ಬಂದ ಗುರುಗಳು ಇದ್ದಾರೆಂದು ಕೇಳಿದ್ದನು. ಮಹಾರಾಜರು ಈತನನ್ನು ಆಸಕ್ತಿ ತಳೆದು ಕಳಿಸದಿದ್ದಲ್ಲಿ ಇಂತಹ ಸ್ಥಳಗಳಲ್ಲಿ ಸಂಗೀತವನ್ನು ಕಲಿಸಲು ಯಾರೂ ಒಪ್ಪಿಕೊಳ್ಳುತ್ತಿರಲಿಲ್ಲ. ಯಾವುದೋ ಒಂದು ಮನೆಯನ್ನು ಪತ್ತೆ ಮಾಡಿ ಬಾಗಿಲನ್ನು ತಟ್ಟಿ ವಿಚಾರಿಸಿದಾಗ ಒಂದು ಸುಂದರಾಕಾರದ ವ್ಯಕ್ತಿ ಹೊರಗೆ ಬಂದು ಎದುರು ಮನೆ ಎಂದು ತಿಳಿಸಿದರು. ಆ ವ್ಯಕ್ತಿ ಪ್ರಸಿದ್ಧ ಸಂಗೀತ ವಿದ್ವಾಂಸರಾದ ಮಹಾ ವೈದ್ಯಾನಾಥ ಅಯ್ಯರ್. ಪಟ್ಟಣಂ ಸುಬ್ರಹ್ಮಣ್ಯ ಅಯ್ಯರ್‌ರವರು ಸದ್ಗುರು ತ್ಯಾಗರಾಜರ ಶಿಷ್ಯ ಪರಂಪರೆಗೆ ಸೇರಿದವರು. ಇವರ ಬಳಿ ೧೮೮೪ರಿಂದ ೧೮೯೦ರವರೆಗೆ ಸಂಗೀತ ಶಿಕ್ಷಣವನ್ನು ಮುಂದುವರಿಸಿದರು.
ವಾಸುದೇವಾಚಾರ್ಯರು ಸಂಪ್ರದಾಯ ಶುದ್ಧ ಸಂಗೀತ ಶಿಕ್ಷಣ ಪಡೆದದ್ದೇ ಅಲ್ಲದೆ ಕೃತಿ ರಚನೆ ಮಾಡುವುದನ್ನೂ ಕಲಿತರು. ಆಚಾರ್ಯರು ಮೈಸೂರಿಗೆ ಹಿಂದಿರುಗಿದ ಬಳಿಕ ಆಸ್ಥಾನ ವಿದ್ವಾಂಸರಾಗಿ ನೇಮಿಸಲ್ಪಟ್ಟರು. ತೆಲುಗು ಮತ್ತು ಸಂಸ್ಕೃತ ಭಾಷೆಗಳಲ್ಲಿ ಪಾಂಡಿತ್ಯ ಗಳಿಸಿದ್ದ ಇವರು ಸಂಗೀತ ಮತ್ತು ಶಾಸ್ತ್ರಗಳಲ್ಲೂ ಘನ ವಿದ್ವಾಂಸರಾಗಿದ್ದರು. ಜೊತೆಗೆ ಕೃತಿರಚನಾ ಕೌಶಲ ಹಾಗೂ ಸರಿಯಾಗಿ ವಿಮರ್ಶೆ ಮಾಡುವ ಜ್ಞಾನವನ್ನು ಬೆಳೆಸಿಕೊಂಡಿದ್ದರು.
ಗಡುಸಾದ ತಮ್ಮ ಶಾರೀರವನ್ನು ಕ್ರಮಬದ್ಧ ಸಾಧನೆಯಿಂದ ಹತೋಟಿಗೆ ತಂದಿದ್ದರು. ಮಂದ್ರಸ್ಥಾಯಿಯಲ್ಲಿ ತಮ್ಮದೇ ಆದ ತಾನ ಹಾಡುವ ಶೈಲಿಯನ್ನು ರೂಪಿಸಿಕೊಂಡಿದ್ದರು. ರಾಗಾಲಾಪನೆ, ಮಧ್ಯಮಕಾಲ ತಾನ ಹಾಡುವುದರಲ್ಲಿ ಅದ್ವಿತೀಯರಾಗಿದ್ದರು. ಅಲ್ಲದೆ ಕೃತಿಗಳನ್ನು ಅರ್ಥಮಾಡಿಕೊಂಡು ರಂಜನೀಯವಾಗಿ ನಿರೂಪಿಸುತ್ತಿದ್ದರು. ಸಾಹಿತ್ಯ ಹಾಗೂ ರಾಗ ಭಾವವನ್ನರಿತು ನೆರವಲ್ (ಸಾಹಿತ್ಯ ವಿನ್ಯಾಸ) ಮಾಡುತ್ತಿದ್ದುದೇ ಅಲ್ಲದೆ ಸಂಸ್ಕೃತ ಶ್ಲೋಕಗಳನ್ನು ರಸವತ್ತಾಗಿ ಹಾಡುತ್ತಿದ್ದರು. ಈ ಶತಮಾನದ ಪ್ರಸಿದ್ಧ ವಾಗ್ಗೇಯಕಾರರಾಗಿರುವ ಇವರು ಮಾಡಿರುವ ರಚನೆಗಳು ಸುಮಾರು ಮುನ್ನೂರು. ಇವು ತೆಲುಗು ಮತ್ತು ಸಂಸ್ಕೃತ ಭಾಷೆಯಲ್ಲಿವೆ. ಇವರ ಮೊತ್ತ ಮೊದಲ ಕೃತಿ ಮಾಯಾಮಾಳವ ಗೌಳರಾಗದ ‘ಚಿಂತಯೇಹಂ ಜಾನಕೀಕಾಂತಂ’. ೧೯೦೦ರಲ್ಲಿ ಇದನ್ನು ರಚಿಸಿದರು. ಸುಮಾರು ನೂರನಲ್ವತ್ತು ಕೃತಿಗಳನ್ನು ಎರಡು ಭಾಗಗಳಲ್ಲಿ “ವಾಸುದೇವ ಕೀರ್ತನ ಮಂಜರಿ” ಎಂಬ ಗ್ರಂಥದಲ್ಲಿ ಸ್ವರಸಹಿತವಾಗಿ ಪ್ರಕಟಿಸಿದ್ದಾರೆ. ಮೊದಲ ಭಾಗ ಕೇಶವಾದಿ ದ್ವಾದಶನಾಮ ಕೃತಿಗಳನ್ನೂ, ಎರಡನೆಯ ಭಾಗ ಸಂಕರ್ಷಣಾದಿ ದ್ವಾದಶನಾಮ ಕೃತಿಗಳನ್ನೂ ಒಳಗೊಂಡಿವೆ. ‘ಸುನಾದ ವಿನೋದಿನಿ’ ಒಂದು ಅಪರೂಪ ರಾಗ. ಈ ರಾಗದಲ್ಲಿ ‘ದೇವಾದಿದೇವ’ ಎಂಬ ಇವರ ಕೃತಿ ಬಹಳ ಜನಪ್ರಿಯವಾಗಿದೆ. ಹೀಗೆಯೇ ಹಲವಾರು ಪ್ರಚಲಿತ ಮತ್ತು ಅಪ್ರಚಲಿತ ರಾಗಗಗಳಲ್ಲಿ ಕೃತಿ ರಚನೆ ಮಾಡಿದ್ದಾರೆ. ಇಂದು ಪ್ರಚಾರದಲ್ಲಿರುವ ಕಮಾಚ್ ರಾಗದ ನಿರ್ಮಾತೃ ಎಂದು ಇವರನ್ನು ನಿಸ್ಸಂದೇಹವಾಗಿ ಕರೆಯಬಹುದು. ಇವರ ಕೆಲವು ಜನಪ್ರಿಯ ಕೃತಿಗಳಾದ ಮೋಹನ ರಾಗದ ‘ರಾರಾ ರಾಜೀವಲೋಚನ’, ಅಭೇರಿಯಲ್ಲಿ ‘ಭಜರೇ ಮಾನಸ’, ಗೌಳ ದಲ್ಲಿ ‘ಪ್ರಣಮಾಮ್ಯಹಂ ಗೌರೀಸುತಂ’, ಹಿಂದೋಳದ ರಾಗದ ‘ಮಾಮವತು ಶ್ರೀ ಸರಸ್ವತಿ’, ದೇವ ಮನೋಹರಿಯಲ್ಲಿ ‘ಪಲುಕವದೇಮಿರಾ’ ಮುಂತಾದವುಗಳು ತ್ಯಾಗರಾಜರ ರಚನೆಗಳಂತೆ ರಾಗ ಭಾವಗಳಿಂದ ತುಂಬಿ ಸರಳವಾಗಿವೆ ಹಾಗೂ ತಮ್ಮದೇ ಆದ ಸ್ವಂತಿಕೆಯನ್ನು ಬೆಳೆಸಿಕೊಂಡಿವೆ.
ಇವರ ರಚನೆಗಳಲ್ಲಿ ಸ್ವರಜತಿ, ತಾನವರ್ಣ, ಕೃತಿ ತಿಲ್ಲಾನ, ರಾಗಮಾಲಿಕೆ ಇವೆಲ್ಲ ಸೇರಿವೆ. ಇವರು ಕೆಲವು ಕೃತಿಗಳಿಗೆ ಮಧ್ಯಮಕಾಲ ಸಾಹಿತ್ಯವನ್ನೂ, ಇನ್ನು ಕೆಲವಕ್ಕೆ ಚಿಟ್ಟೇಸ್ವರಗಳಗಳನ್ನೂ ಸೇರಿಸಿದ್ದಾರೆ. ಸಂಗೀತ ತ್ರಿಮೂರ್ತಿಗಳಾದ ತ್ಯಾಗರಾಜರು, ಮುತ್ತುಸ್ವಾಮಿ ದೀಕ್ಷಿತರು, ಶ್ಯಾಮಾ ಶಾಸ್ತ್ರಿಗಳನ್ನು ಕುರಿತು ರಾಗಮಾಲಿಕೆಗಳನ್ನೂ ರಚಿಸಿದ್ದಾರೆ. ಮಹಾರಾಜರಾಗಿದ್ದ ನಾಲ್ವಡಿ ಕೃಷ್ಣರಾಜ ಒಡೆಯರ್‌ರವರು ಆಡುಭಾಷೆಯಾದ ಕನ್ನಡದಲ್ಲಿ ರಚನೆಗಳನ್ನು ಮಾಡುವಂತೆ ಆದೇಶಿಸಿದಾಗ ತಾವು ಸಂಸ್ಕೃತ ಹಾಗೂ ತೆಲುಗು ಭಾಷೆಗಳಲ್ಲಿ ನೈಪುಣ್ಯವನ್ನು ಪಡೆದಿರುವುದರಿಂದ ಪುರಂದರದಾಸರಂತೆ ಕನ್ನಡದಲ್ಲಿ ನಿರರ್ಗಳವಾಗಿ ರಚಿಸಲು ಸಾಧ್ಯವಾಗುವುದಿಲ್ಲವೆಂದು ನಿವೇದಿಸಿಕೊಂಡರಂತೆ. ಮಹಾರಾಜರ ಒತ್ತಾಯಕ್ಕೆ ಸರಸ್ವತಿ ಮನೋಹರಿ ರಾಗದಲ್ಲಿ ಕರುಣಿಸೌತಾಯೇ ಎಂಬ ಕನ್ನಡ ಕೃತಿಯೊಂದನ್ನು ರಚಿಸಿ ನಂತರ ಕನ್ನಡದಲ್ಲಿ ರಚನೆಗಳನ್ನು ಮುಂದುವರಿಸಲು ಸಾಧ್ಯವಾಗದೇ ತೆಲುಗು, ಸಂಸ್ಕೃತ ಭಾಷೆಗಳಲ್ಲೇ ರಚನೆ ಮುಂದುವರಿಸಿದರಂತೆ.
ಆಚಾರ್ಯರು ತ್ಯಾಗರಾಜರ ಶಿಷ್ಯಪರಂಪರೆಗೇ ಸೇರುವುದರಿಂದ ಈ ಪರಂಪರೆಯ ಸಂಪ್ರದಾಯ ಶುದ್ಧತೆ, ಭಾವಗಳು ಇವರ ರಚನೆಗಳಲ್ಲೂ ಕಂಡುಬರುವುದು ಸಹಜ. ಇವರ ಕೃತಿಗಳು ಪ್ರಚಾರಕ್ಕೆ ಬಂದ ಹೊಸದರಲ್ಲಿ ಇವನ್ನು ತ್ಯಾಗರಾಜರ ಕೃತಿಗಳೇ ಎಂದು ರಸಿಕರು ಭ್ರಮಿಸುತ್ತಿದ್ದರಂತೆ. ಒಂದು ಬಾರಿ ಆಚಾರ್ಯರು ವೀಣೆ ಶೇಷಣ್ಣನವರ ಮನೆಯಲ್ಲಿ ಖರಹರಪ್ರಿಯ ರಾಗದಲ್ಲಿ ‘ಗಾನ ಸುಧಾರಸ’ ಎಂಬ ತಮ್ಮ ಕೃತಿಯನ್ನು ಹಾಡಿದರಂತೆ. ಚರಣದಲ್ಲಿ ‘ತ್ಯಾಗರಾಜುನಿ ಮಹಾತ್ಮುಲನು ದಲಚುಕೊನಿ’ ಎಂಬ ಸಾಹಿತ್ಯವನ್ನು ಕೇಳಿ ಎಲ್ಲರಿಗೂ ಸಂದೇಹ ಉಂಟಾಯಿತಂತೆ. ತಡೆಯಲಾರದೆ ಆಚಾರ್ಯರನ್ನು ಕೇಳಿ ನಿಜಸಂಗತಿ ತಿಳಿದ ಮೇಲೆ ಶೇಷಣ್ಣನವರು, ಕೃಷ್ಣಪ್ಪನವರು ಬಹಳ ಪ್ರಶಂಸಿಸಿದರಂತೆ.
‘ಪ್ರಣತಾರ್ತಿಹರಮಹಂ ಭಜೇ’ ಎಂಬ ರಚನೆಯಲ್ಲಿ ಜಂಜೂಟಿ ರಾಗದ ಭಾವ ಸುಂದರವಾಗಿ ಚಿತ್ರಿತವಾಗಿದೆ. ಖರಹರಪ್ರಿಯ ರಾಗದಲ್ಲಿ ಇವರ ಇನ್ನೊಂದು ಶ್ರೇಷ್ಠ ರಚನೆ ‘ರಾರಾಯನಿ ಪಿಲಚಿತೇ’. ಸ್ವರಾಕ್ಷರಗಳಿಂದ ಪ್ರಾರಂಭವಾಗುವ ‘ಮಮ ಹೃದಯೇ’ ಒಂದು ರಮ್ಯಕೃತಿ. ರಿಷಭಪ್ರಿಯ ರಾಗದ ‘ಮಹಾತ್ಮುಲೇ’ ಎಂಬ ಇವರ ಕೃತಿಯು ಬಹಳ ಜನಪ್ರಿಯವಾಗಿದೆ.
ತ್ಯಾಗರಾಜರನ್ನು ಕುರಿತು ‘ಶ್ರೀಮದಾದಿ ತ್ಯಾಗರಾಜ ಗುರುವಂ’, ಪುರಂದರದಾಸರನ್ನು ಕುರಿತು ‘ಶ್ರೀ ಪುರಂದರ ಗುರುವಂ’, ಗಣೇಶ, ಸರಸ್ವತಿ, ಲಕ್ಷ್ಮಿ, ವಿಷ್ಣು, ಈಶ್ವರ, ಚಾಮುಂಡೇಶ್ವರಿ, ಮಾರುತಿ, ಗುರು ಹೀಗೆ ಎಲ್ಲರನ್ನೂ ಕುರಿತು ಕೃತಿ ರಚನೆ ಮಾಡಿದ್ದಾರೆ.
ತ್ಯಾಗರಾಜರನ್ನು ಕುರಿತು ರಚಿಸಿದ ಒಂದು ಸಂಸ್ಕೃತ ಶ್ಲೋಕ ಹೀಗಿದೆ.
ರಾಮಬ್ರಹ್ಮಾಖ್ಯ ವಿಪ್ರೇಂದ್ರ ಸುಪುತ್ರಂ ಲೋಕ ವಿಶ್ರುತಂ
ರಾಮಸಂಕೀರ್ತನ ಧ್ಯಾನ ಪೂಜನಾಸಕ್ತ ಮಾನಸಂ
ಕಾಮಕ್ರೋಧಾದಿ ರಹಿತಂ ರಾಮಭಕ್ತಿ ಶಿರೋಮಣಿಂ
ತ್ಯಾಗರಾಜ ಗುರುಂ ವಂದೇ ಸಂಗೀತಾಬ್ದೀಕಲಾನಿಧಿಂ
ಇವರ ಒಂದೆರಡು ರಚನೆಗಳು ಪಾಶ್ಚಾತ್ಯ ದಾಟಿಯಂತಿವೆ. ಉದಾಹರಣೆಗೆ ಸರಸ್ವತಿ ಮನೋಹರಿ ರಾಗದಲ್ಲಿರುವ ಕರುಣಿಸೌತಾಯೇ, ಶಂಕರಾಭರಣ ರಾಗದ ನನ್ನು ಬ್ರೋಚುಟಿಕೆವರುನ್ನಾರು. ಅವರು ತಮ್ಮ ರಚನೆಗಳಿಗೆ ಬಳಸಿರುವ ಅಂಕಿತ ‘ವಾಸುದೇವ’.
ಇವರ ಮೊದಲ ಕಚೇರಿ ವೀಣೆ ಶೇಷಣ್ಣನವರ ಆಶೀರ್ವಾದದೊಡನೆ ೧೮೬೯ರಲ್ಲಿ ನಡೆಯಿತು. ದೇಶಾದ್ಯಂತ ಕಚೇರಿಗಳನ್ನು ನಡೆಸಿ ಮೈಸೂರಿನ ಗೌರವ, ಘನತೆ ಹಾಗೂ ಕೀರ್ತಿಪತಾಕೆಯನ್ನು ಎತ್ತಿಹಿಡಿದರು. ೧೯೧೨ರಲ್ಲಿ ಜಲಂಧರ್‌ನಲ್ಲಿ ನಡೆದ ಸಂಗೀತ ಸಮ್ಮೇಳನದಲ್ಲಿ ಪ್ರಥಮ ಬಹುಮಾನ ಪಡೆದರು. ಅವರಿಗೆ ಸಂದ ಬಿರುದು ಪ್ರಶಸ್ತಿಗಳಿಗೆ ಲೆಕ್ಕವೇ ಇಲ್ಲ. ೧೯೩೧ರಲ್ಲಿ ನಾಲ್ವಡಿ ಕೃಷ್ಣರಾಜ ಒಡೆಯರಿಂದ ಸಂಗೀತಶಾಸ್ತ್ರರತ್ನ, ೧೯೩೫ರಲ್ಲಿ ಮದರಾಸಿನ ಮ್ಯೂಸಿಕ್ ಅಕಾಡೆಮಿಯಿಂದ ಸಂಗೀತ ಕಲಾನಿಧಿ, ೧೯೪೪ರಲ್ಲಿ ಜಯಚಾಮರಾಜ ಒಡೆಯರಿಂದ ಸಂಗೀತಶಾಸ್ತ್ರ ವಿಶಾರದ ಇತ್ಯಾದಿ ಬಿರುದುಗಳನ್ನು ಪಡೆದಿರುವರು. ೧೯೫೪ರಲ್ಲಿ ಕೇಂದ್ರ ಸಂಗೀತ ನಾಟಕ ಅಕಾಡೆಮಿಯಿಂದ ಕರ್ನಾಟಕ ಸಂಗೀತಕ್ಕೆ ರಾಷ್ಟ್ರಪ್ರಶಸ್ತಿ, ೧೯೫೯ರಲ್ಲಿ ಭಾರತ ಸರ್ಕಾರದ ಪದ್ಮಭೂಷಣ ಪ್ರಶಸ್ತಿ ಇವರಿಗೆ ಲಭಿಸಿತು.
ಆಚಾರ್ಯರು ಇಷ್ಟಾದರೂ ಸರಳರು, ಸೌಜನ್ಯಶೀಲರು ಅಲ್ಲದೆ ನಮ್ರತೆ ವಿನಯಗಳಿಗೆ ಹೆಸರುವಾಸಿ.
ಕರ್ನಾಟಕ ಸಂಗೀತಕ್ಕೆ ಇವರು ನೀಡಿರುವ ಗ್ರಂಥರತ್ನಗಳು: ವಾಸುದೇವ ಕೀರ್ತನ ಮಂಜರಿ ಭಾಗ ೧(೧೯೨೯), ಶ್ರೀವಾಸುದೇವ ಕೀರ್ತನ ಮಂಜರಿ ಭಾಗ ೨(೧೯೨೯), ಶ್ರೀವಾಸುದೇವ ಕೀರ್ತನ ಮಂಜರಿ ಭಾಗ(೧೯೫೬), ಮೈಸೂರು ಸದಾಶಿವರಾಯರ ಕೃತಿಗಳು (೧೯೪೭), (ಮದರಾಸು ಮ್ಯೂಸಿಕ್ ಅಕಾಡೆಮಿ ಪ್ರಕಟಣೆ ೧೬ ಕೃತಿಗಳು ಮತ್ತು ಒಂದು ಸ್ವರಜತಿಯನ್ನು ಒಳಗೊಂಡಿದೆ), ನಾ ಕಂಡ ಕಲಾವಿದರು (೧೬೫೫), ಪಟ್ಟಣಂ ಸುಬ್ರಹ್ಮಣ್ಯ ಅಯ್ಯರ್ (೧೯೫೫), ನವರತ್ನ ರಾಗಮಾಲಿಕಾ(೧೯೫೬), (ಮದರಾಸಿನ ಕಲಾಕ್ಷೇತ್ರದ ಪ್ರಕಟಣೆ), ವಾಲ್ಮೀಕಿ ರಾಮಾಯಣ (ಮದರಾಸಿನ ಕಲಾಕ್ಷೇತ್ರದ ಪ್ರಕಟಣೆ), ಕರ್ನಾಟಕ ಸಂಗೀತದ ಲಕ್ಷ್ಮಣ ಭಾಗ, ವಾಸುದೇವ ಕೀರ್ತನ ಮಂಜರಿ (ಸ್ವದೇಶ ಮಿತ್ರನ್ ಪ್ರಕಟಣೆ-ತಮಿಳಿನಲ್ಲಿ), ನೆನಪುಗಳು(೧೯೬೨)
ಆಚಾರ್ಯರು ತಮ್ಮ ಜೀವನದ ಕೊನೆಯ ಹತ್ತು ವರ್ಷಗಳಲ್ಲಿ ಮದರಾಸಿನ ಅಡಯಾರಿನಲ್ಲಿರುವ ಕಲಾಕ್ಷೇತ್ರದಲ್ಲಿ ಶ್ರೀಮತಿ ರುಕ್ಮಿಣಿದೇವಿ ಅರುಂಡೇಲರ ಆಮಂತ್ರಣವನ್ನು ಅಂಗೀಕರಿಸಿ ಸಂಸ್ಥೆಯ ಉಪಾಧ್ಯಕ್ಷರಾಗಿದ್ದರು. ಆಗ ಶ್ರೀಮದ್ವಾಲ್ಮೀಕಿ ರಾಮಾಯಣವನ್ನು ಉಪಯೋಗಿಸಿಕೊಂಡು ಸೀತಾ ಸ್ವಯಂವರ, ಶ್ರೀರಾಮ ವನಗಮನ, ಪಾದುಕಾ ಪಟ್ಟಾಭಿಷೇಕ ಮುಂತಾದ ನೃತ್ಯ ನಾಟಕಗಳ ಒಂದೊಂದು ಸನ್ನಿವೇಶದ ಸಂದರ್ಭಗಳನ್ನರಿತು ಸಮಯೋಚಿತವಾಗಿ ರಾಗ ಸಂಯೋಜನೆಗಳನ್ನು ಮಾಡಿದರು. ರುಕ್ಮಿಣಿದೇವಿಯವರ ನೇತೃತ್ವದಲ್ಲಿ ನೃತ್ಯ ನಾಟಕಗಳು ರಂಗದ ಮೇಲೆ ಪ್ರದರ್ಶಿಸಲ್ಪಟ್ಟಾಗ ಸಂಗೀತವನ್ನು ಕೇಳಿದ ಪ್ರತಿಯೊಬ್ಬರೂ ಬೆರಗಾಗಿದ್ದನ್ನು ಮರೆಯುವಂತಿಲ್ಲ. ಇವರ ಜೀವನದಲ್ಲಿ ಇದೊಂದು ಮಹತ್ಸಾಧನೆ ಎಂದೇ ಹೇಳಬಹುದು.
ಗುರುಗಳಾದ್ ಪಟ್ಟಣಮ ಸುಬ್ರಹ್ಮಣ್ಯ ಅಯ್ಯರ್‌ರವರು ತಮ್ಮ ಶಿಷ್ಯ ಆಚಾರ್ಯರಿಗೆ ಹೀಘೆ ಸಂಗೀತ ಸಾಧನೆ ಮಾಡಿಸುತ್ತಿದ್ದರಂತೆ.
ವರ್ಣದ ಪ್ರತಿ ಆವರ್ತವನ್ನು ತ್ರಿಕಾಲಗಳಲ್ಲಿ ಸ್ವರಸಾಹಿತ್ಯ ಸಮೇತ ಸಾಧಕ ಮಾಡಿಸುವುದು, ಹೀಗೆ ವರ್ಣವನ್ನು ಒಂದೇ ಸಮನೆ ಮೂರು ತಿಂಗಳು ಸಾಧಕ ಮಾಡಿಸುತ್ತಿದ್ದುದರಿಂದ ತಾಳಗತಿ ಪ್ರಮಾಣ ನಿಲ್ಲುವುದರ ಜೊತೆಗೆ ರಾಗ ಭಾವಗಳು ಒಂದೊಂದು ಸಲವೂ ಹೊರಹೊಮ್ಮಿ ರಾಗದ ಪೂರ್ಣ ಪರಿಚಯ ಉಂಟಾಗಲು ಅವಕಾಶವಾಗುತ್ತಿತ್ತು.
ಗಾಯಕನ ಬಗೆಗೆ ಆಚಾರ್ಯರ ಕೆಲವು ಸಲಹೆಗಳು:
೧. ರಾಗ ವಿನ್ಯಾಸ ಮಾಡುವಾಗ ಪ್ರತಿಯೊಂದು ಸ್ವರಸ್ಥಾನಗಳಲ್ಲೂ ಸ್ವಲ್ಪ ಹೊತ್ತು ನಿಂತು ಅಭ್ಯಾಸ ಮಾಡಬೇಕು. ಅಂದರೆ ಏಕಸ್ವರ ವೃದ್ಧಿ ಕ್ರಮವನ್ನು ಅನುಸರಿಸಬೇಕು. ಇದರಿಂದ ರಾಗಭಾವಕ್ಕೆ ಹೆಚ್ಚು ಪ್ರಾಶಸ್ತ್ಯ ಬರುತ್ತದೆ.
೨. ಒಬ್ಬ ಗಾಯಕ ಇನ್ನೊಬ್ಬ ಗಾಯಕನನ್ನು ಅನುಕರಿಸಿ ಹಾಡುವುದು ಸಾಮಾನ್ಯವಾಗಿ ಸಾಧ್ಯವಾಗುವುದಿಲ್ಲ. ಅವರವರ ಶಾರೀರ ಧರ್ಮಕ್ಕೆ ಅನುಕೂಲವಾಗುವಂತೆ ಸಂಗತಿ ನುಡಿಕಾರಗಳು ಬರುತ್ತವೆ. ಯಾವುದೇ ತರಹ ಸಾಧನೆ ಮಾಡಿದರೂ ಸಾಧ್ಯವಾಗದ್ದು ಬರುವುದಿಲ್ಲ. ಆದ್ದರಿಂದ ಇದನ್ನು ಅರ್ಥಮಾಡಿಕೊಳ್ಳದೆ ಆಗದೇ ಇರುವುದನ್ನು ಆಗುವಂತೆ ಮಾಡುವುದು ಶುದ್ಧ ಮೌಢ್ಯ. ಪ್ರತಿಯೊಬ್ಬನಲ್ಲೂ ಒಂದು ರೀತಿಯ ವೈಶಿಷ್ಟ್ಯವಿರುತ್ತದೆ. ಆ ಪ್ರತಿಭೆಯನ್ನು ತೋರಿಸಲು ಪ್ರಯತ್ನಿಸಬೇಕೇ ಹೊರತು ಇನ್ನೊಬ್ಬರನ್ನು ಅನುಕರಣೆ ಮಾಡಲು ಹೋಗಿ ತನ್ನ ತನವನ್ನು ಕಳೆದುಕೊಳ್ಳುವುದು ಬಹಳ ತಪ್ಪು. ಪ್ರತಿಯೊಬ್ಬ ಕಲಾವಿದನೂ ಮನೋಧರ್ಮ ಸಂಗೀತವನ್ನು ವೃದ್ಧಿಸಿಕೊಳ್ಳಬೇಕು. ಇದನ್ನು ತೋರಿಸಲು ತಕ್ಕ ಶಾರೀರವನ್ನು ಹತೋಟಿಯಲ್ಲಿಟ್ಟು ಕೊಳ್ಳಬೇಕು. ಕ್ರಮಬದ್ಧ ಸಾಧನೆಯಿಂದ ಇದು ಸಾಧ್ಯವಾಗುವುದು.
“ದೇವರೇ, ನನಗೆ ಅನಾಯಾಸ ಮರಣ ಕೊಡು” ಎಂಬ ಅವರ ಇಚ್ಛೆಗೆ ತಕ್ಕಂತ ಆಚಾರ್ಯರು ೧೯೬೧ ಮೇ ೧೭ರಂದು ಸಂಜೆ ಅನಾಯಾಸವಾಗಿಯೇ ದೈವಾಧೀನರಾದರು.
ವಾಸುದೇವಾಚಾರ್ಯರು ಸಮಗ್ರ ಕೃತಿಗಳನ್ನು ಅನೇಕ ಸಂಗೀತ ವಿದ್ವಾಂಸರಿಂದ ಹಾಡಿಸಿ ಶಾರದಾ ಕಲಾ ಕೇಂದ್ರದ ವಿದ್ವಾನ್ ಆರ್.ಕೆ. ಪದ್ಮನಾಭರವರು ಧ್ವನಿಸುರುಳಿಗಳನ್ನು ಹೊರತಂದಿರುವುದೇ ಅಲ್ಲದೆ ಅವರ ಸ್ಮರಣಾರ್ಥ ಬೆಂಗಳೂರು ನಗರದ ಹೊರವಲಯದಲ್ಲಿರುವ ಅಕ್ಷಯನಗರ ಬಡಾವಣೆಯಲ್ಲಿ ಅವರ ಹೆಸರಿನಲ್ಲಿ ಸ್ಮಾರಕಭವನವನ್ನು ನಿರ್ಮಿಸಿರುವುದು ಆ ಮಹಾನ್ ಚೇತನಕ್ಕೆ ನೀಡಿದ ಒಂದು ಗೌರವ.
ಬಿಡಾರಂ ಕೃಷ್ಣಪ್ಪ
“ಕನ್ನಡ ನಾಡು ಕಲೆಯ ಬೀಡು” ಅನ್ನುವುದು ಲೋಕವಿದಿತವಾದ ಮತ್ತು ಇತಿಹಾಸ ವೇದ್ಯವಾದ ರೂಢಿಯ ಮಾತು.
ಹೊಯ್ಯಳ ಪರಮ ಸುಂದರ ಶಿಲ್ಪ, ಪಂಪ-ರನ್ನರ ರಸ-ಕಾವ್ಯ, ಬಸವಣ್ಣನವರು ಮತ್ತು ಅವರ ಅನುಭವ ಮಂಟಪದ ಶಿವ ಶರಣ-ಶರಣೆಯರ ಸರಳ ಸುಂದರ ವಚನಗಳು, ಅಲ್ಲದೆ ಪುರಂದರಾದಿ ಹರಿದಾಸ ಪದ-ಸಂಪದದ ಭಕ್ತಿ ಸುಧೆಯ ಹೊನಲು-ಇವೆಲ್ಲ ಕನ್ನಡ ನಾಡಿನ ಕಲಾ ಸಿರಿಯ ಕೀರ್ತಿ ವೈಭವಗಳನ್ನು ದಿಶೆದಿಶೆಗಳಲ್ಲೂ ಸಾರಿವೆ, ಸಾರುತ್ತಿವೆ. ಮೇಲಾಗಿ ಭಾರತೀಯ ಸಂಗೀತದ ಮೂಲವೇ ಕನ್ನಡನಾಡು ಅನ್ನುವರಲ್ಲವೆ?
ಹತ್ತೊಂಬತ್ತು-ಇಪ್ಪತ್ತನೆಯ ಶತಮಾನದಲ್ಲಿ ಈ ಪುಣ್ಯಭೂಮಿಯ ಸಂಗೀತ ಲೋಕದಲ್ಲಿ ಅವತರಿಸಿದ ಲೋಕಮಾಣ್ಯ ಗಾಯಕರು, ವಾದಕರು, ಗಾನಕಲಾ ಪರಿಣತರು, ಅನುಭಾವಿಗಳು, ಪ್ರಾತಃಸ್ಮರಣೀಯರಾದ ವಿಭೂತಿ ಪುರುಷರು ಅನೇಕರು. ಆರಿಸಿದ ಈ ಸಾಲಿನಲ್ಲಿ ಮೆರೆದ ಉತ್ತುಂಗ ಗಾಯಕರು, ನಮ್ಮ “ಬಿಡಾರದ” ಕೃಷ್ಣಪ್ಪನವರು. ಅವರ ಬಾಳಿನ ಬೆಳವಣಿಗೆ, ಸಂಗೀತ-ತಪಸ್ಸು, ಸಿದ್ಧಿಗಳು ಮಹತ್ವ ಪೂರ್ಣವಾದವು.
ಸ್ವತಃ ಕವಿಗಳೂ ಮಹಾ ಕಲಾರಸಿಕರೂ ಆದ ಮುಮ್ಮಡಿ ಕೃಷ್ಣರಾಜ ಒಡೆಯರು ಆಳಿದ ಕಾಲವದು-ದಕ್ಷಿಣ ಕನ್ನಡ ಜಿಲ್ಲೆಯಿಂದ ಬಂದ ಯಕ್ಷಗಾನ ತಂಡದವರಿಂದ ಪ್ರದರ್ಶನವೊಂದು ಅರಮನೆಯಲ್ಲಿ ನಡೆಯಿತು. ಸುಪ್ರೀತರಾದ ಮಹಾಸ್ವಾಮಿಯವರು ಆ ತಂಡದ ಕೆಲವರನ್ನು ಮೈಸೂರಿನಲ್ಲೇ ಉಳಿಸಿಕೊಂಡು, ಶಿವರಾಮಪೇಟೆಯಲ್ಲಿ ಅವರಿಗೆಲ್ಲ “ಬಿಡಾರ”ಗಳನ್ನು ಕಟ್ಟಿಸಿಕೊಟ್ಟರು. ಅರಮನೆಯಲ್ಲಿ ಅವರನ್ನೆಲ್ಲ ಬಿಡಾರದವರಂದೇ ಕರೆಯುತ್ತಿದ್ದರು. ಅವರ ಪೈಕಿ ಬಿಡಾರದ ವಿಶ್ವನಾಥಯ್ಯನವರದೂ ಒಂದು ಚಿಕ್ಕಸಂಸಾರ. ಕ್ರಿ.ಶ. ೧೮೬೬ನೇ ಸಂವತ್ಸರದ ಗೋಕುಲಾಷ್ಟಮಿಯಂದು, ವಿಶ್ವನಾಥಯ್ಯನವರ ಎರಡನೆಯ ಮಗ ಕೃಷ್ಣ ಹುಟ್ಟಿದ್ದು. ಮನೆಯ ಸಾಂಕೇತಿಕ ಹೆಸರಿನ ಪ್ರಕಾರ ಕೃಷ್ಣ, “ಬಿಡಾರದ ಕೃಷ್ಣ” ನಾಗಿ ಬೆಳದದ್ದು.
ವಿಶ್ವನಾಥಯ್ಯ ಕೃಷ್ಣನ ಬಾಲ್ಯದಲ್ಲೇ ತೀರಿಕೊಂಡರು. ಸರಿ, ಸಂಸಾರದಲ್ಲಿ ಅಮರಿಕೊಂಡದ್ದು ಬರೀ ಬಡತನ.
ಕೃಷ್ಣನ ಪೋಷಣೆಯ ಭಾರ ಅಸಹಾಯಕಳಾದ ತಾಯಿ ಹಾಗೂ ವಯಸ್ಸಿನಲ್ಲಿ ಸ್ವಲ್ಪ ಹಿರಿಯನಾದ ಅಣ್ಣ ಸುಬ್ಬರಾಯನ ಮೇಲೆ ಬಿತ್ತು. ಹೊತ್ತು ಹೊತ್ತಿನ ಕವಳಕ್ಕೂ ಕಷ್ಟ. ಅಣ್ಣನ ಜೊತೆಯಲ್ಲಿ ತಾಳ ಕಟ್ಟಿಕೊಂಡು ಹರಿದಾಸರ ಪದಗಳನ್ನು ಹಾಡಿಕೊಂಡು ಮನೆಮನೆಗೂ ಹೋಗಿ ಭಿಕ್ಷೆ ತಂದರೇನೇ ಅಂದಿನ ಕವಳ. ಇಂತಹ ಕಡು ಬಡತನದಲ್ಲೇ ಬೆಳೆದು ಬಂತು ಬಾಲಕ ಕೃಷ್ಣನ ಬಾಳು. ಶಾಲೆಗೆ ಹೋಗಿ ಓದುವ ಅವಕಾಶವೂ ಹೆಚ್ಚು ಕಡಿಮೆ ಇಲ್ಲ ಅನ್ನಬಹುದಾದ ಪರಿಸ್ಥಿತಿ. ಅಣ್ಣ-ತಮ್ಮ ಇಬ್ಬರಿಗೂ ಇದ್ದ ಆಸ್ತಿ ಒಂದೇ. ಅದೇ, ಹರಿದಾಸರ ಪದಗಳು.
ಒಂದು ದಿನ, ಅಣ್ಣನಿಗೇನೊ ತೊಂದರೆ; ಭಿಕ್ಷೆಗೂ ಹೋಗಲಾಗಲಿಲ್ಲ. ಕೃಷ್ಣ, ಕೋಟೆ-ಆಂಜನೇಯನ ದೇವಸ್ಥಾನದ ಮುಂದೆ ಹಾಡುತ್ತಾ ಗಳಿಕೆಗೆ ಕುಳಿತ, ಗ್ರಹಚಾರ! ಅಂದು ಎಷ್ಟು ಹೊತ್ತು ಹಾಡಿದರೂ ಮೂರು ಕಾಸೂ ಸಿಗಲಿಲ್ಲ. ಹಸಿದ ಹೊಟ್ಟೆ ಬೇರೇ! ಹಾಡಿ ಹಾಡಿ ಸುಸ್ತಾದ ಹುಡುಗ ಅಸಹಾಯಕತೆಯಿಂದ ಕಣ್ಣಿನಲ್ಲಿ ನೀರು ಸುರಿಸುತ್ತಿದ್ದ. ಹಸಿವು ಮತ್ತು ಬಿಸಿಲಿನ ಬೇಗೆಯಿಂದ ಸುಸ್ತಾಗಿ ಬಿದ್ದಿದ್ದ, ಹುಡುಗ. ಕೃಷ್ಣ! ದೈವಲೀಲೆಯೇ ವಿಚಿತ್ರ! ಅದೇ ಕೃಷ್ಣನ ಪಾಲಿನ ಅಮೃತ ಘಳಿಗೆಯಾಯ್ತು! ಬಿದ್ದ ಕೃಷ್ಣನನ್ನು ಸಂತೈಸಿ ಎಬ್ಬಿಸಿದರು. ಸಾಹುಕಾರರೊಬ್ಬರು-ಕೃಷ್ಣನ ಪಾಲಿಗೆ ಬಂದ, ಬಾಳ ದೇವರು! ತಿಮ್ಮಯ್ಯನವರೆಂದು ಅವರ ಹೆಸರು. ಮೊದಲು, ಕೃಷ್ಣನ ಕೈಗೆ ಒಂದು ರೂಪಾಯಿ ಕೊಟ್ಟು, “ಸಂಗೀತ ಕಲಿಯುವೆಯಾ ಮಗು”? ಎಂದರು. ಅಳುವಿನ ನೋವಿನಲ್ಲೂ ನಗು ಬಂತು, ಕೃಷ್ಣನಿಗೆ! “ಕವಳಕ್ಕೇ ಕಷ್ಟವಾಗಿರುವಾಗ, ಸಂಗೀತ ಕಲಿಯೋದು ಎಲ್ಲಿ ಬಂತು, ಸ್ವಾಮಿ?” ಅಂದ ಕೃಷ್ಣ. “ನೋಡು, ನಾಳೆ ಇಲ್ಲಿಗೇ ಈ ಹೊತ್ತಿಗೇ ಬಾ” ಅಂತ ಹೇಳಿ ಕೃಷ್ಣನನ್ನ ಮನೆಗೆ ಕಳುಹಿಸಿದರು, ಸಾಹುಕಾರರು.
ಮಾರನೆಯ ದಿನ!………………..ಕೃಷ್ಣನನ್ನು, “ಗಾನವಿಶಾರದ”ನನ್ನಾಗಿಸಿದ ಆ ಮೊದಲ ದಿನ! ಆಡಿದ ಮಾತಿನಂತೆ ಸಾಹುಕಾರರು ಆಗಿನ ಹಿರಿಯ ವಿದ್ವಾಂಸರಾಗಿದ್ದ ಕರೂರು ರಾಮಸ್ವಾಮಿಯವರಲ್ಲಿ ಸಂಗೀತ ಪಾಠಕ್ಕೆ ಸೇರಿಸಿದರು. ಗುರು ಸಂಭಾವನೆ ಮತ್ತು ಕೃಷ್ಣನ ಪೋಷಣೆಯನ್ನು, ಆ ಮಹಾನುಭಾವ, ತಿಮ್ಮಯ್ಯ ವಹಿಸಿಕೊಂಡರು.
ಗುರುಗಳಾದ ರಾಮಸ್ವಾಮಿಯವರಿಗೆ ಕೃಷ್ಣನ ಕುಟುಂಬದವರೆಲ್ಲ ಗೊತ್ತಿದ್ದವರು. ವಾತ್ಯಸಲ್ಯದಿಂದ ಕೃಷ್ಣನಿಗೆ ಪಾಠ ಹೇಳಿದರು.
ಹಾಡಲು ಕುಳಿತು ಕೊಳ್ಳಬೇಕಾದ ಕ್ರಮ, ಅ ಕಾರದ ಸಾಧನೆಗಳಿಂದ ಧ್ವನಿಸಂಸ್ಕರಣಗೊಳಿಸುವ ವಿಧಾನ, ಎಲ್ಲವನ್ನೂ ನಿರ್ವಂಚನೆಯಿಂದ ಕಲಿಸಿಕೊಟ್ಟರು. ಗಾಯಕನಿಗೆ ಅಂಗಸಾಧನೆ. ವ್ಯಾಯಾಮ ಎಷ್ಟು ಅಗತ್ಯ ಅನ್ನುವುದನ್ನು ಅರಿತ ಗುರುಗಳು ಶಿಷ್ಯನನ್ನು ಗರಡಿಗೆ ಕಳಿಸಿದರು.
ಕೆಲವು ವರ್ಷಗಳಲ್ಲೇ ಕೃಷ್ಣನಿಗೆ ಗಾಯನ ಲಕ್ಷಣ-ಲಕ್ಷ್ಯವೆಲ್ಲ ಕರಗತವಾಯಿತು. ಮಂದ್ರ, ಮಧ್ಯಮ ಹಾಗೂ ತಾರ ಸ್ಥಾಯಿಗಳಲ್ಲಿ ಲೀಲಾಜಾಲವಾಗಿ ಹಾಡುವ ಜಾಡು ಸಿಕ್ಕಿತು. ವಿಳಂಬದಿಂದ ಅತಿದ್ರುತಕಾಲಗಳಲ್ಲೂ ಹಾಡುವ ಹಿಡಿತ ಬಂತು, ಹದ ಸಿಕ್ಕಿತು, ಕಂಠಕ್ಕೆ. ಹೀಗೆ ನಡೆಯಿತು ಕೃಷ್ಣನ ಸಾಧನೆ. ಪ್ರತಿದಿನ ಗಂಟೆಗಟ್ಟಲೆ ನಡೆಯಿತು. ಕೃಷ್ಣನ ಸಂಗೀತ ಪ್ರಗತಿ ಕಂಡು ಹಿಡಿಸಲಾರದಷ್ಟು ಸಂತೋಷ ಗುರುಗಳಿಗೂ, ಸಾಹುಕಾರ ತಿಮ್ಮಯ್ಯನವರಿಗೂ, ತಾರುಣ್ಯದ ವಯಸ್ಸು! ಕೃಷ್ಣನ ಶಾರೀರ, ಶರೀರ ಎರಡೂ ಸುದೃಢವಾದವು.
ಸುಂದರಕಾಯ, ಸುಭಗಶಾರೀರ ಮತ್ತು ವರ್ಷಗಟ್ಟಲೆ ಮಾಡಿ ಸಾಧನೆ-ಸಿದ್ಧಿಗಳಿಂದ ಕೃಷ್ಣ ವ್ಯಕ್ತಿತ್ವ ಗಣ್ಯವಾಯಿತು. ವಿದ್ವತ್ಪೂರ್ಣ ಸಂಗೀತ ವಶವಾಯಿತು. ಕರಿಗಿರಿರಾಯರು ಮತ್ತು ವೈಣಿಕ ಶಿಖಾಮಣಿ ಶೇಷಣ್ಣ ಇಬ್ಬರಲ್ಲೂ ಪಾಠದ ಮಾರ್ಗದರ್ಶನ ಪಡೆದ ಕೃಷ್ಣ ಮಹಾವಿದ್ವಾಂಸನಾದ.
ಸಾಹುಕಾರ ತಿಮ್ಮಯ್ಯನವರು ಮೈಸೂರು ಟೌನ್ ಹಾಲಿನಲ್ಲಿ ಕಚೇರಿ ಏರ್ಪಡಿಸಿದರು. ದಿವಾನ್ ಶೇಷಾದ್ರಿ ಆಯ್ಯರ್ ಅವರ ಆಧ್ಯಕ್ಷತೆ! ಕೃಷ್ಣ ಅಮೋಘವಾಗಿ ಹಾಡಿ ವಿದ್ವತ್-ಕ್ಷೇತ್ರದ ಸಂಪೂರ್ಣ ಮೆಚ್ಚುಗೆ ಗಳಿಸಿದ. ದಿವಾನರಿಗೆ ಅರಿಕೆ ಮಾಡಿಕೊಂಡು ಅರಮನೆಯಲ್ಲೂ ಕಚೇರಿ ಏರ್ಪಾಡಿಸುವಂತೆ ಮಾಡಿದರು ಸಾಹುಕಾರರು. ಮಹಾಸ್ವಾಮಿಯವರಾದ ಶ್ರೀ ಚಾಮರಾಜ ಒಡೆಯರು, ಕೃಷ್ಣನ ಸಂಗೀತ ಕೇಳಿ ಸಂತೃಪ್ತರಾಗಿ ಅರಮನೆ ವಿದ್ವಾಂಸರನ್ನಾಗಿ ನೇಮಿಸಿಕೊಂಡರು.
ಅಂದಿನಿಂದ ಸಾಹುಕಾರರು ಕೃಷ್ಣನ ಅಭ್ಯುದಯದಿಂದ ಸಂತಸಗೊಂಡು, “ಕೃಷ್ಣಪ್ಪನವರೇ” ಎಂದು ಕರೆದರು. ಬಾಲಕನಾಗಿದ್ದ ಕೃಷ್ಣ, ಈಗ “ಬಿಡಾರ”ದ ಕೃಷ್ಣಪ್ಪನವರಾದರು. ಸಾಹುಕಾರ ತಿಮ್ಮಯ್ಯನವರನ್ನು ಸ್ಮರಿಸಿಕೊಂಡು ದೀಪ ಹಚ್ಚುತ್ತಿದ್ದರು ಕೃಷ್ಣಪ್ಪನವರು, ಕನ್ನಡ ನಾಡೇ ಕೃತಜ್ಞತೆಯಿಂದ ಸ್ಮರಿಸಬೇಕಾದವರು. ಮಹಾನುಭಾವರಾದ ಸಾಹುಕಾರ ತಿಮ್ಮಯ್ಯನವರು!!!
ಅರಮನೆಯಲ್ಲೇ ಮಹಾರಾಜರ ನಾಟಕ ಕಂಪೆನಿಯೊಂದು ಸ್ಥಾಪಿತವಾಯಿತು. ಕೃಷ್ಣಪ್ಪನವರು ಆ ಕಂಪೆನಿಯಲ್ಲಿ ನಟರಾಗಿ ಕೀರ್ತಿಗಳಿಸಿದರು. ಭಾವಕ್ಕೆ ತಕ್ಕಂತೆ ಪದಗಳನ್ನು ಉಚ್ಚರಿಸುವುದು ಅವುಗಳಿಗೆ ತಕ್ಕ ನಾದ ಕೊಡುವುದು ಮತ್ತು ಮುಖದಲ್ಲಿ ಆ ಭಾವ ಸೂಚಿಸುವುದು ಇವೆಲ್ಲ ಕೃಷ್ಣಪ್ಪನವರಿಗೆ ಅಲ್ಲಿ ಅನುಭವವಾಯಿತು . ಈ ಗುಣಗಳೆಲ್ಲ ಅವರು ಹಾಡುವಾಗ ಕಂಡುಬರುತ್ತಿದ್ದವು.
ಕೃಷ್ಣಪ್ಪನವರ ಕೀರ್ತಿ ದಿನೇ ದಿನೇ ಬೆಳೆದು ಬಂತು. ಹೊರನಾಡಿನಿಂದಲೂ ಆಹ್ವಾನಗಳು ಮೇಲಿಂದ ಮೇಲೆ ಬರತೊಡಗಿದವು. ಎಲ್ಲಿ ಹೋದರೂ ಅವರ ಸಂಗೀತಕ್ಕೆ ಅಪೂರ್ವ ಮನ್ನಣೆ. ಆ ನಾದ ಶುದ್ಧಿ, ಲಯಶುದ್ಧಿ, ಯಾವ ವೇಗದಲ್ಲೂ ಖಚಿತವಾಗಿ ಅಖಂಡವಾಗಿ ತುಂಬು ಕಂಠದಿಂದ ಹೊಮ್ಮುತ್ತಿದ್ದ ಆ ಸಂಗತಿಗಳು, ತಾನ-ವಿತಾನಗಳು, ಸುಸ್ಪಷ್ಟ ಸಾಹಿತ್ಯ ಉಚ್ಚಾರಣೆ, ಅಲ್ಲದೆ ಈ ಎಲ್ಲ ಅಂದಗಳಿಂದ ಕೂಡಿದ ಭಾವ ಈ ಕಲಾಗುಣಗಳಿಗೆ ಎಲ್ಲೆಲ್ಲೂ ವಿದ್ವಾಂಸರು ಮತ್ತು ಕಲಾರಸಿಕರು ಮನಸಾರೆ ಮಣಿದರು. ಹೋಗಿ ಹಾಡಿದಲ್ಲೆಲ್ಲ ವಿದ್ವತ್ ಮರ್ಯಾದೆ, ವಿದ್ವಾಂಸರ ಹಾಗೂ ರಸಿಕರ ಸ್ನೇಹ ಆದರಗಳನ್ನು ಸಂಪಾದಿಸಿದರು. ಅವರ ಭವ್ಯಾಕೃತಿ, ವಿದ್ವತ್ತು ಹಾಗೂ ಇತರ ವಿದ್ವಾಂಸರಲ್ಲಿ ಅವರು ತೋರಿಸುತ್ತಿದ್ದ ವಿದ್ವದೌದಾರ್ಯ ಇಂತಹ ವಿಶೇಷ ಗುಣಗಳಿಂದಾಗಿ ಎಲ್ಲರೂ ಇವರನ್ನು ಪೂಜ್ಯ ಭಾವನೆಯಿಂದ ಆದರಿಸಿದರು. ಅದರಲ್ಲೂ ತಮಿಳುನಾಡಿನ ವಿದ್ವಾಂಸರೂವಿದ್ವದಭಿಮಾನಿಗಳೂ ಇವರಲ್ಲಿಟ್ಟಿದ್ದ ಪ್ರೀತಿ, ಗೌರವ ಅಪಾರ. ವಿದ್ವದ್ಭೂಷಣವಾದ ಇವರ ಗಂಭೀರ್ಯಾ ವಿನಯಗಳಿಗೆ ಮಾರು ಹೋಗದವೃ ವಿರಳ.
ಇವರ ಕೀರ್ತಿಗನುಗುಣವಾಗಿ ಮಹಾರಾಜರು ಇವರಿಗೆ ಗಾನವಿಶಾರದ ಎಂಬ ಪ್ರಶಸ್ತಿ ನೀಡಿ ಸನ್ಮಾನಿಸಿದರು.
ಸಂತೇಪೇಟೆಯ ಕುಂಚಿಟಿಗ ಸಾಹುಕಾರರೆಲ್ಲ ಸೇರಿ, ಇವರಿಗೆ ಮರ್ಯಾದೆ ಸಲ್ಲಿಸಿ, ಅಂಗೈಯುಗಲದ ರತ್ನಪದಕವುಳ್ಳ ಬಂಗಾರದ ಹಾರವನ್ನು ಅರ್ಪಿಸಿದರು.
ತಮಿಳುನಾಡಿನ ಪಂಡಾರ ಸನ್ನಿಧಿಯ ಶ್ರೀಗಳವರು ಮಠದ ಉತ್ಸವ ಸಂದರ್ಭದಲ್ಲಿ ಇವರ ಸಂಗೀತ ಕಚೇರಿ ಏರ್ಪಡಿಸಿ ಕೇಳಿ, ಅತ್ಯಂತ ಸಂತೋಷದಿಂದ, ಗಾಯಕ ಶಿಖಾಮಣಿ ಎಂಬ ಬಿರುದು ಮತ್ತು ಬಂಗಾರದ ತೋಡಾವನ್ನು ಅನುಗ್ರಹಿಸಿದರು.
“ಸಂಗೀತ ಚಕ್ರವರ್ತಿ ಮಹಾ ವೈದ್ಯನಾಥ ಅಯ್ಯರ್ ಅವರ ನಂತರ, ಆ ಮಟ್ಟದ ಸಂಗೀತವನ್ನು ಬಿಡಾರಂ ಕೃಷ್ಣಪ್ಪನವರಲ್ಲೇ ನಾವು ಕೇಳಿ ಸಂತೋಷಪಟ್ಟದು. ಅಯ್ಯರ್‌ರವರ ಕಂಚಿನ ಕಂಠಂದ ಹೊಮ್ಮತ್ತಿದ್ದ ಮಿಂಚಿನಂತಹ ಆ ಸಂಗತಿಗಳನ್ನು ಇಂದು “ಬಿಡಾರಂ”ರವರ ಕಂಠದಿಮದ ಮಾತ್ರ ಕೇಳಿದ್ದೇವೆ.” ಅನ್ನುವ ಪ್ರಶಸ್ತಿ ಪತ್ರವನ್ನೂ ಅನುಗ್ರಹಿಸಿದರು.
ಹೀಗೆ ದಿಗ್ವಿಜಯದಿಂದ ಯಶೋವಂತರಾಗಿ ಹಿಂತಿರುಗಿದ ಕೃಷ್ಣಪ್ಪನವರನ್ನು ಕಂಡ ವೈಣಿಕ ಶಿಖಾಮಣಿ ಶೇಷಣ್ಣನವರ ಆನಂದಕ್ಕೆ ಪಾರವೇ ಇಲ್ಲ. “ಅಯ್ಯಾ ಕೃಷ್ಣಪ್ಪ, ಚತುಸ್ಸಾಗರ ಮಧ್ಯದ ಭೂಮಂಡಲದಲ್ಲಿ ನಿನ್ನ ಹಾಗೆ ಹಾಡುವವರು ಸಿಕ್ಕುವುದು ದುರ್ಲಭ”. ಅನ್ನುವ ಮಾತುಗಳಿಂದ ಹಾರ್ದಿಕವಾಗಿ ಹರಸಿದರು.
ವಿದ್ವಾಂಸರಲ್ಲಿ ಯಾವ ಅಸಹನೆಯನ್ನಾಗಲೀ, ಅಸಹಾನುಭೂತಿಯನ್ನಾಗಲೀ ತೋರಿಸದಿದ್ದ ಇವರನ್ನು ಕಂಡು ಕರುಬುವ ವಿದ್ವಾಂಸರೊಬ್ಬರು ಆ ಕಾಲದಲ್ಲಿ ಮೈಸೂರಿನಲ್ಲಿದ್ದರು. ಅವರ ಹೆಸರು ತಿರುವಯ್ಯಾರ್ ಸುಬ್ರಹ್ಮಣ್ಯಂ ಅಯ್ಯರ್, ಅಸೂಯಾಪರರಾದ ಅವರೂ ಶೇಷಣ್ಣನವರ ಸಮ್ಮುಖದಲ್ಲಿ, “ಪಲ್ಲವಿ” ಸವಾಲ್ ಹಾಕಿ ಕೃಷ್ಣಪ್ಪನವರಿಂದ ಸೋತು ಸುಮ್ಮನಾದರಂತೆ.
“ತಮ್ಮ ವಿದ್ವತ್ತಿನಲ್ಲಿ ಅಚಲ ಆತ್ಮ ವಿಶ್ವಾಸ, ಕೃಷ್ಣಪ್ಪನವರಿಗೆ. ತಮಗೆ ಗೊತ್ತಿಲ್ಲದ್ದಕ್ಕೆ, ಕೈ ಹಾಕುತ್ತಿರಲಿಲ್ಲ, ಆದರೆ ಗೊತ್ತಿದ್ದ ವಿಷಯದಲ್ಲಿ ಮಾತ್ರ ಬ್ರಹ್ಮನಿಗೂ ಹೆದರಲಿಲ್ಲ”. ಎಂದು ರಾಳ್ಲಪಲ್ಲಿ ಅನಂತಕೃಷ್ಣಶರ್ಮರು ತಮ್ಮ ಗುರುಗಳಾದ ಕೃಷ್ಣಪ್ಪನವರ ಬಗೆಗೆ ಹೇಳುತ್ತಿದ್ದುದುಂಟು.
ಮಿಕ್ಕ ವಿದ್ವಾಂಸರಲ್ಲಿ ಅವರಿಗಿದ್ದ ಆದರಾಭಿಮಾನ ಅಷ್ಟೇ ಹಿರಿದು. ಅವರದು ವೀರೋಚಿತವಾದ ಔದಾರ್ಯ! ಯಾರಲ್ಲಿ ಎಷ್ಟು ವಿದ್ವತ್ತಿದೆಯೋ ಅಷ್ಟಕ್ಕೇ ಸಂತೋಷಪಟ್ಟು ಹೊಗಳುವ ಹೃದಯ, ಅವರದು. ಶಿಷ್ಯರಿಗೆಲ್ಲ, “ಎಲ್ರ ಸಂಗೀತಾನೂ ಕೇಳ್ರಯ್ಯಾ. ಚೆನ್ನಾಗಿದ್ದರೆ ಗ್ರಹಿಸಬಹುದು. ಇಲ್ಲದಿದ್ದರೆ ಏನು ಮಾಡಬಾರದು ಅನ್ನೋದಾದ್ರೂ ತಿಳಿಯುತ್ತದ್ದಲ್ಲ. ಸಂಗೀತ ಕೇಳದೆಯೇ ವಿದ್ವಾಂಸರನ್ನು ಅಳೆಯಬೇಡಿ.” ಎಂದು ಹೇಳುತ್ತಿದ್ದರು.
ಮತ್ತೊಬ್ಬ ಹಿರಿಯ ವಿದ್ವಾಂಸರಾದ ಆರ್.ಆರ್. ಕೇಶವಮೂರ್ತಿಗಳು, “ಮಾತೃದೇವೋ ಭವ-ಪಿತೃದೇವೊ ಭವ-ಆಚಾರ್ಯದೇವೋ ಭವ-ಈ ಮೂರನ್ನೂ ನಮ್ಮ ಗುರುಗಳಾದ ಕೃಷ್ಣಪ್ಪನವರಿಗೆ ಸಲ್ಲಿಸಿ ಸಾರ್ಥಕವಾದ ಸಂತೋಷಪಡಬೇಕಾದವರು ಅವರ ಶಿಷ್ಯರೆಲ್ಲ!” ಎಂದು ಆನಂದ ಬಾಷ್ಪ ಸುರಿಸುತ್ತಿದ್ದರು.
ಇನ್ನು ಅವರ ಪಾಠಕ್ರಮವಂತೂ ವಿಶಿಷ್ಟವಾದದ್ದು! ಕಲಿಸಲು ಕೂತಾಗ, ತಾವು ಕಲಿಯಲು ಪಟ್ಟ ಕಷ್ಟಗಳೆಲ್ಲ ಸ್ಮರಣೆಗೆ ಬರುತ್ತಿತ್ತೋ ಏನೋ! ವಯಸ್ಸು ಅರವತ್ತು ಮೀರಿದ್ದರೂ ದಿವಸಕ್ಕೆ ಹತ್ತಾರು ಗಂಟೆ ಪಾಠ ಹೇಳುತ್ತಿದ್ದರು. ಪಾಠವೆಂದರೆ ಹೇಗೆ? ಪರಮ ಖಚಿತ. ದಿನಕ್ಕೆ ಒಂದೇ ಸಂಗತಿ ಬಂದರೂ ಸಾಕು, ಶಿಷ್ಯನಿಗೆ, ಆದರೆ ಬಂದದ್ದು ಮಾತ್ರ ಖಚಿತವಾಗಿರಬೇಕು. ಮುಖ್ಯಸ್ವರವಿರಲಿ! ಗಮಕದಲ್ಲೂ ಒಂದು ಅನುಸ್ವರ ಕೂಡ ಸ್ಥಾನಪಲ್ಲಟವಾಗಕೂಡದು. ಎಲ್ಲ ರೀತಿಯ ಗಮಕಗಳನ್ನೂ ಪ್ರತ್ಯೇಕವಾಗಿ ಎಲ್ಲ ‘ಗತಿ’ಗಳಲ್ಲೂ ಅಭ್ಯಾಸಮಾಡಿಸುತ್ತಿದ್ದರು.
ಯಾವ ರಚನೆಯನ್ನೇ ಆಗಲಿ, ದಿನದಿನವೂ ಒಂದೇ ‘ಕಾಲ’ದಲ್ಲಿ ಹಾಡಕೂಡದು, ಅವರ ಪ್ರಾಕರ, ಪಾಠಕ್ರಮವಂತೂ ಬಲು ಕಠಿಣ. ಆದರೆ ಶಿಷ್ಯರನ್ನು ಪೋಷಿಸುತ್ತಿದ್ದುದು! ಸ್ವತಃ ಶಿಷ್ಯರ ತಂದೆ-ತಾಯಿಗಳಿಗೂ ಸಾಧ್ಯವಾಗದಷ್ಟು ವಾತ್ಯಲ್ಯ ಪೂರ್ಣ.
ಭಾರತೀಯ ಸಂಗೀತ ಪದ್ಧತಿಗಳೆರಡರಲ್ಲೂ-ಅಂದರೆ ಇಂದು ನಾವು ಕರೆಯುತ್ತಿರುವ ಕರ್ಣಾಟಕೀ ಮತ್ತು ಹಿಂದುಸ್ತಾನಿ ಪದ್ಧತಿಗಳು ಅವರಿಗೆ ಸಮಾನ ಗೌರವ. ಅಬ್ದುಲ್ ಕರೀಂಖಾನ್‌ರ ಸಂಗೀತವೆಂದರೆ ಪ್ರಾಣ. ಆ ಶ್ರುತಿ ಶುದ್ಧತೆ, ನಾದ ಮಾಧುರ್ಯಕ್ಕೆ ಹೃದಯವನ್ನೇ ಸೂರೆಗೂಡುತ್ತಿದ್ದರು.
ದಾಕ್ಷಿಣಾತ್ಯ ವಿದ್ವಾಂಸರಲ್ಲಿದ್ದಷ್ಟೇ ಗೌರವ, ಸ್ನೇಹ, ವಿಶ್ವಾಸ ಉತ್ತರಾದಿ ವಿದ್ವಾಂಸರಲ್ಲೂ ಬೆಳೆಸಿದ್ದರು ಹಾಗೂ ಗಳಿಸಿದ್ದರು. ಸ್ವತಃ ತಾವೇ ಅನೇಕ ಉತ್ತಾರಾದಿ ರಾಗಗಳ ಪರಿಚಯವನ್ನು ಮಾಡಿಕೊಂಡಿದ್ದರು. ತಮ್ಮ ವಿನಿಕೆಯಲ್ಲಿ ಕೆಲವನ್ನು ಹಾಡುತ್ತಲೂ ಇದ್ದರು. (ಮತ್‌ಕರ್ ಮೋಹ ಘಾಟಿ; ಹರಿಭಜನಕೋ ಮಾನರೇ! ಇದನ್ನು ಕೇಳಿದ ನೆನಪು ನನ್ನಲ್ಲಿ ಮಾಸದೇ ಇದೆ.)
ಕನ್ನಡನಾಡಿನ ಮಹಾವಿದ್ವಾಂಸರಲ್ಲಿ ವಿಶಿಷ್ಟಸ್ಥಾನ ಕೃಷ್ಣಪ್ಪನವರಿಗೆ ಸಲ್ಲಬೇಕಾದದ್ದು ಅವರ ಅಮೋಘವಾದ ವಿದ್ವತ್ತಿಗೆ ಮಾತ್ರವಲ್ಲ ಅವರಿಗೆ “ವೀರಪೂಜೆ” ಸಲ್ಲಬೇಕಾದದ್ದು ಅವರು ಕನ್ನಡದ ಹರಿದಾಸ ಪದಗಳಿಗೆ, ವಿದ್ವತ್‌ವಲಯದಲ್ಲಿ ಗಳಿಸಿಕೊಟ್ಟ ಸ್ಥಾನ ಮತ್ತು ಪ್ರಚಾರಕ್ಕಾಗಿ, ಅದು ಅವರು ಕೈಗೊಂಡ ಬೃಹತ್ ದೀಕ್ಷೆ. ಹಸುಳೆಯಾಗಿ ಅವರು ಹಾಡಿದ್ದೂ ಹರಿದಾಸರ ಪದಗಳನ್ನು. ಹಸನಾದ ವಿದ್ವಾಂಸರಾಗಿ “ಗಾನವಿಶಾರದ”ರಾದ ಮೇಲೂ ತನಗಾಗಿ ಹಾಡಿದ್ದೂ ಹರಿದಾಸರ ಪದಗಳನ್ನು. ಅವುಗಳಲ್ಲಿ ಕೃಷ್ಣಪ್ಪನವರಿಗೆ ಅಂತಹ ಭಕ್ತಿ!
ಹರಿದಾಸ ಪಂಥಕ್ಕೆ, ಅವುಗಳ ಪ್ರಚಾರಕ್ಕೆ ಕೃಷ್ಣಪ್ಪನವರು ಸಲ್ಲಿಸಿದ ಸೇವೆಯು ರಾಮಕೃಷ್ಣ ಪರಮಹಂಸರ ಪಂಥ ಪ್ರಚಾರಕ್ಕೆ ವಿವೇಕಾನಂದರು ಸಲ್ಲಿಸಿದ ಸೇವೆಗೆ ಸರಿಸಮಾನವಾದದ್ದು!
ಮಹಾನುಭಾವರಾದ ತ್ಯಾಗರಾಜಸ್ವಾಮಿಗಳು, ಶ್ಯಾಮಶಾಸ್ತ್ರಿಗಳು ಮತ್ತು ಮುತ್ತುಸ್ವಾಮಿ ದೀಕ್ಷಿತರು ಇವರ ರಚನೆಗಳಲ್ಲಿ ಅತ್ಯಂತ ಗೌರವ ಕೃಷ್ಣಪ್ಪನವರಿಗೆ. ಆದರೆ, ಇವರಿಗೆಲ್ಲ ಮಾರ್ಗದರ್ಶಿಗಳಾದ “ಸಂಗೀತ ಪಿತಾಮಹ”ರಾದ ಪುರಂದರದಾಸರು ಮತ್ತು ಅವರ ಸಮಕಾಲೀನರಾದ ವ್ಯಾಸತೀರ್ಥರು, ವಾದಿರಾಜರು ಹಾಗೂ ಕನಕದಾಸರು ಇಂತಹ ಹರಿದಾಸ ಶ್ರೇಷ್ಠರಿಗೆ ತಮ್ಮ ಆತ್ಮವನ್ನೇ ಧಾರೆಯೆರೆದಿದ್ದ ಕೃಷ್ಣಪ್ಪನವರು ದಿನಾಂಕ ೨೯-೭-೧೯೩೧ರಲ್ಲಿ ಶ್ರೀರಾಮನಲ್ಲಿ ಐಕ್ಯವಾದರು.
ಕೃಷ್ಣಪ್ಪನವರ ಜೀವನ ಮತ್ತು ಕಲೆಗಳ ಪರಿಶುದ್ಧ ಸಾಧನೆ ಸಿದ್ಧಿಗಳ ಅಭಿಜಾತ ಕಳಶ ಮೈಸೂರು ಶಿವರಾಂ ಪೇಟೆಯಲ್ಲಿ ಅವರು ಕಟ್ಟಿಸಿರುವ “ಪ್ರಸನ್ನ ಸೀತಾರಾಮ ಮಂದಿರ”. ಮಂದಿರದ ಒಳಹೊಕ್ಕರೆ ಸಾಕು, ಅಲ್ಲಿ ಕಾಣುವುದೊಂದು “ದಿವ್ಯ’ ಪ್ರಪಂಚ.
ಭವ್ಯವಾದ ಮಂಟಪದಲ್ಲಿ ಮಂಡಿಸಿರುವ ಬಹು ಸುಂದರನಾದ ಸಪರಿವಾರವಾದ ‘ಪ್ರಸನ್ನಸೀತಾರಾಮ’ನನ್ನು ಕಣ್ಣು ತುಂಬಿ ನೋಡಬೇಕು, ರೋಮಾಂಚನವನ್ನುಂಟುಮಾಡುವ, ಅಭಿರಾಮ ಆ ರಾಮ! ದಿವ್ಯ ಮಂಗಳ ರೂಪ! ಅದನ್ನು ನೋಡಿದಷ್ಟೂ ಮತ್ತೆ ಮತ್ತೆ ನೋಡಬೇಕೆನ್ನಿಸುವ ಚಾರು ರೂಪ! ಆ ಪ್ರಸನ್ನ ಮೂರುತಿಯ ಮುಂದಿರುವ ಆ ಸಭಾಂಗಣ! ಸಂಗೀತ ವೇದಿಕೆಯ ಎಡ-ಬಲ ಭಾಗಗಳಲ್ಲಿ, ಅವರಿಗೂ ಹಿಂದೆ ಇದ್ದ ಸಂಗೀತ ಮಹಾನುಭಾವರ ಬಣ್ಣದಲ್ಲಿ ಚಿತ್ರಿಸಿರುವ ಚಿತ್ರಪಟಗಳು. ಮೇಲಿನ ಸಾಲಿನಲ್ಲಿ ಎರಡೂ ಕಡೆ ಸೊಗಸಾಗಿ ಚಿತ್ರಿಸಿರುವ ದಶಾವತಾರದ ಬಹುದೊಡ್ಡ ಆಕರ್ಷಣೀಯ ಚಿತ್ರಗಳು!
ಇವೆಲ್ಲವನ್ನೂ ನೋಡಿದಾಗ ಆಗುವ ಆನಂದ ಸ್ವಾನುಭವಕ್ಕೆ ಮೀಸಲಾದದ್ದು, ಕೃಷ್ಣಪ್ಪನವರ ಕಲಾ ಸೌಂದರ್ಯ ಪ್ರಜ್ಞೆಗೆ ಇವು ಜೀವಂತ ಸಾಕ್ಷಿ!
ಇಂದು ನಮ್ಮ ಕನ್ನಡನಾಡಿನಲ್ಲಿ ಕಾಣುತ್ತಿರುವ ಕನ್ನಡದ ಅಲಕ್ಷ್ಯಮನೋಧರ್ಮ, ಕನ್ನಡತನದ ಆಲಸ್ಯ, ಕನ್ನಡ ಕಲೆ ಮತ್ತು ಕಲಾವಿದರಲ್ಲಿ ಕನ್ನಡಿಗರೇ ತೋರಿಸುತ್ತಿರುವ ಅಭಿಮಾನ ಶೂನ್ಯತೆ, ಇವು ಸಂಪೂರ್ಣವಾಗಿ ಅಳಿಯಬೇಕಾದರೆ, “ಕನ್ನಡ ಬಿಡಲಾರದ ಮತ್ತು ಕನ್ನಡವೂ ಬಿಡಲಾರದ” ಕೃಷ್ಣಪ್ಪನವರನ್ನು ಆಗಾಗ ನೆನೆಯುತ್ತಿರಬೇಕು. ಅವರು ಪ್ರಾತಃಸ್ಮರಣೀಯರು!!! ಸದಾ ಸ್ಮರಣೀಯರು!!!
 
ಚಿಂತಲಪಲ್ಲಿ ವೆಂಕಟರಾವ್
ಕರ್ನಾಟಕ ಸಂಗೀತ ಕ್ಷೇತ್ರದಲ್ಲಿ ಅಭೂತಪೂರ್ವಸಾಧನೆಯನ್ನು ಮಾಡಿ, ದೊಡ್ಡ ಪರಂಪರೆಯ ನವ ನಿರ್ಮಾಪಕರಾಗಿ ಸದ್ಗುರು ಶ್ರೀತ್ಯಾಗರಾಜರ ಶಿಷ್ಯ ಪರಂಪರೆ ಅನುಸ್ಯೂತವಾಗಿ ಕರ್ನಾಟಕದಲ್ಲಿ ಹರಿದು ಬರುವಂತೆ ಮಾಡಿದ ಯಶಃಕಾಯರು ಆಸ್ಥಾನ ಸಂಗೀತರತ್ನ ವಿದ್ವಾನ್ ಚಿಂತಲಪಲ್ಲಿ ವೆಂಕಟರಾಯರು. ಎಂಟುನೂರು ವರ್ಷಗಳಿಂದಲೂ ಐತಿಹಾಸಿಕವಾಗಿ ಹೊಯ್ಸಳರ, ವಿಜಯನಗರ ಅರಸರ, ಮೈಸೂರು ಅರಸರ ನಿರಂತರ ಆಸ್ಥಾನಿಕರಾಗಿ ಬಂದ ಚಿಂತಲಪಲ್ಲಿ ಪರಂಪರೆ ಇವರಿಂದ ಪುನಜ್ಜೀವನಗೊಂಡು ತನ್ನದೇ ಆದ ವಿಶಿಷ್ಟ ಛಾಪನ್ನು ಸಂಗೀತ ಕ್ಷೇತ್ರದಲ್ಲಿ ಹೊಂದಿದೆ.
ಅತಿ ಪ್ರಾಚೀನ ಪರಂಪರೆ: ಸಂಗೀತ ಸಾರಸ್ವತ ಕ್ಷೇತ್ರದಲ್ಲಿ ‘ಚಿಂತಲಪಲ್ಲಿ’ ಮನೆತನವು ಎಂಟು ಶತಮಾನಗಳಿಗೂ ಮಿಗಿಲಾದ ಭವ್ಯ ಇತಿಹಾಸವನ್ನು ಹೊಂದಿದೆ. ಬಹುಶಃ ಇಡೀ ವಿಶ್ವದಲ್ಲಿ ಸಂಗೀತ ಕ್ಷೇತ್ರದಲ್ಲಿ ಇಷ್ಟು ವರ್ಷಗಳ ಜೀವಂತ ಪರಂಪರೆಯನ್ನು ಹೊಂದಿದ ಇನ್ನೊಂದು ಪರಂಪರೆ ಸಿಗುವುದಿಲ್ಲ. ಈ‘ಚಿಂತಲಪಲ್ಲಿ’ ಒಂದು ಗ್ರಾಮದ ಹೆಸರು ಮಾತ್ರವಲ್ಲದೆ ಪರಂಪರೆಯ ಅಭಿಧಾನವೂ ಸಹಾ. ಸುಮಾರು ೧೨ನೇ ಶತಮಾನದ ಕಾಲದಿಂದಲೂ ಈ ಗ್ರಾಮ ಪರಂಪರೆ ಇದ್ದುದಕ್ಕೆ ಆಧಾರಗಳಿವೆ. ಕೋಲಾರ ಜಿಲ್ಲೆಯ ಗೌರೀಬಿದನೂರು ತಾಲ್ಲೂಕಿನ ಒಂದು ಗ್ರಾಮ ಈ ಚಿಂತಲಪಲ್ಲಿ. ಆಂಧ್ರದ ಗಡಿಯಲ್ಲಿರುವುದರಿಂದಾಗಿ ಇದು ‘ಚಿಂತಲಪಲ್ಲಿ’ಯಾಗಿದ್ದರೂ ಕನ್ನಡದಲ್ಲಿ ಇದಕ್ಕೆ ಹುಣೆಸೇಹಳ್ಳಿ ಎಂದೇ ಹೆಸರಿದೆ. ಈ ಗ್ರಾಮದ ದಿನ್ನೆಯೊಂದರ ಬಳಿಯೆ ದೇವಸ್ಥಾನದ ಅವಶೇಷಗಳಲ್ಲಿನ ಒಂದು ಕಲ್ಲಿನ ಕಂಬದಲ್ಲಿ ಶಿಲಾಶಾಸನವೊಂದಿದೆ. ಈ ಶಾಸನದ ಪ್ರಕಾರ ಹೊಯ್ಸಳರ ದೊರೆ, ವೀರಬಲ್ಲಾಳನು ಈ ಊರಿಗೆ ಆಗಮಿಸಿದ್ದನೆಂದೂ, ಈ ಊರಿಗೆ ತನ್ನ ಹೆಸರನ್ನು ಪ್ರತ್ಯಯವಾಗಿ ಸೇರಿಸಿ ಚಿಂತಲ ಬಲ್ಲಾಳಪುರವೆಂದು ಕರೆದು ಇದರ ಬದಿಯ ಊರುಗಳನ್ನು ಗಾತ್ರಕ್ಕನುಗುಣವಾಗಿ ಚಿಕ್ಕ ಹಾಗೂ ದೊಡ್ಡ ಬಲ್ಲಾಳ (ಬಳ್ಳಾಪುರ)ಗಳೆಂದು ಉದ್ಗರಿಸಿರುವರೆಂಬುದಾಗಿ ಈ ಶಾಸನದಲ್ಲಿ ಇದ್ದು, ಈ ಚಿಂತಲ ಬಲ್ಲಾಳಪುರದ “ಗಾಣರು” (ಗಾಯಕರು), ಭಾರತಿಕರು, (ಭರತನಾಟ್ಯವನ್ನು ಬಲ್ಲವರು), ಮದ್ದಗಳಿಗರು, ಆವುಜಕಾರರಿಗೆ “ಉಂಬಳಿ”ಯನ್ನು ನೀಡಿರುವ ಉಲ್ಲೇಖವಿದೆ
[ಈ ಶಾಸನದ ಬಹು ಪಾಲು ಆಂಸಗಳು ಬಿ.ಎಲ್. ರೈಸ್‌ರವರ ಎಪಿಗ್ರಾಫಿಯಾ ಕರ್ನಾಟಕದಲ್ಲಿ ಪ್ರಕಟಿಗೊಂಡಿವೆ] ಹೀಗಿರುವುದರಿಂದಾಗಿ ಬಲ್ಲಾಳನ ಕಾಲದಿಂದಲೂ ಈ ಪರಂಪರೆ ಸಂಗೀತದಲ್ಲಿ ಹೆಸರುವಾಸಿಯಾಗಿರುವುದು ವಿದಿತವಾಗಿದೆ. ಮಲ್ಲಿಕಾಫರನ ದಾಳಿಯಿಂದ ಹೊಯ್ಸಳರ ಸಾಮ್ರಾಜ್ಯ ನಶಿಸಿ, ಮುಂದೆ ವಿಜಯನಗರ ಸ್ಥಾಪನೆಯಾದನಂತರ ಈ ಮನೆತನದವರು ಸಂಗೀತಸೇವೆಯನ್ನು ವಿಜಯನಗರ ಅರಸರಲ್ಲೂ ಆಸ್ಥಾನಿಕರಾಗಿ ಮುಂದುವರೆಸಿಕೊಂಡು ಬಂದರು. ಅದಕ್ಕೆ ಸ್ಪಷ್ಟ ದಾಖಲೆ ಸಿಗುವುದು ಈ ಚಿಂತಲಪಲ್ಲಿ ಮನೆತನದ ಪೂರ್ವಿಕರೂ ವಾಗ್ಗೇಯಕಾರರೂ ಆದ ಚೆಲುವಿಂದಲ ಗವಿರಂಗಪ್ಪ ಅಥವಾ ಗವಿರಂಗದಾಸರಿಂದ.
ತ್ರಿಮೂರ್ತಿಗಳಿಗೂ ಹಿಂದಿನ ಪರಂಪರೆ: ಗವಿಯಪ್ಪ (ಗವಪ್ಪ, ಗವಿರಂಗಪ್ಪ ಜನರ ಬಾಯಲ್ಲಿ ಮಲುಂದೆ ಗವಿರಂಗದಾಸರು) ನವರು ತೆಲುಗಿನಲ್ಲಿ ಒಳ್ಳೆಯ ವಾಗ್ಗೇಯಕಾರರು. ಸಂಗೀತ ತ್ರಿಮೂರ್ತಿಗಳಿಗೂ ಮುಂಚೆ ಕೀರ್ತನೆಗಳನ್ನು ರಚಿಸಿದವರು. ಇವರ ಒಂದು ಕೃತಿಯಲ್ಲಿ “ದೇವರಾಯುಡೇ ಮನಸದಾಶಿವುಡು ಪಾವನಗಂಗಾಧರುಡು ಗಜ ವೇಟಕಾರುಡು” ಎಂಬ ಸಾಲು ಚಿಂತನಾರ್ಹವಾದದ್ದು. ವಿಜಯನಗರ ಸಾಮ್ರಾಟ ಪ್ರೌಢದೇವರಾಯನನ್ನು ಕುರಿತು ಶ್ಲೇಷೆಯಿಂದ ಸ್ತುತಿಸಿರುವ ಕೀರ್ತನೆಯಿದು. ಈ ದೇವರಾಯನಿಗೆ “ಗಜಬೇಂಟೆಕಾರ” ಎಂಬ ಬಿರುದಿತ್ತೆಂದು ಕೆ.ಎ. ನೀಲಕಂಠಶಾಸ್ತ್ರಿ ಮೊದಲಾದ ಇತಿಹಾಸಕಾರರು ಉಲ್ಲೇಖಿಸುತ್ತಾರೆ. ಈ ದೇವರಾಯರನು ಸಂಗಮ ವಂಶದವನು. ಕೃಷ್ಣದೇವರಾಯನಿಗಿಂತಲೂ ಹಿಂದಿನವನು. ಈ ವಿವರಣೆಗಳಿಂದಾಗಿ ಚಿಂತಲಪ್ಲಲಿ ಮನೆತನದವರು ವಿಜಯನಗರ ಅರಸರಲ್ಲೂ ಸೇವೆಯಲ್ಲಿದ್ದುದು ತಿಳಿಯುತ್ತದೆ. ಈ ಗವಿರಂಗಪ್ಪನವರ ೯೭ ಕೃತಿಗಳು ಇದುವರೆಗೂ ದೊರೆತಿದ್ದು ಕೆಲವನ್ನು ಪ್ರಕಟಿಸಲಾಗಿದೆ. ಮುಂದೆ ಈ ಪರಂಪರೆಗೆ ಪವಾಡ ಸದೃಶವಾದ ಹೆಗ್ಗಳಿಕೆಯನ್ನು ತಂದುಕೊಟ್ಟವರು. ‘ಸಂಗೀತ ರಾಯ ತಿಮ್ಮಣ್ಣ’ನವರು.
ಕಲ್ಲು ವೀಣೆ ಮಿಡಿದದ್ದು: ೧೫೬೫ರಲ್ಲಿ ತಾಳಿಕೋಟೆ ಯುದ್ಧದಲ್ಲಿ ವಿಜಯನಗರ ಪತನಾನಂತರ ಷಾಹಿರಾಜ್ಯಗಳಲ್ಲೊಂದಾದ ಬಿಜಾಪುರ ಸುಲ್ತಾನ ಮಹಮದ್ ಷಾ ಬ್ಯಾಹನು ತನ್ನ ಸೇನಾನಿ ನವಾಬ್ ರಣದುಲ್ಲಾಖಾನ್ ಹಾಗೂ ಭೈರೂತ್‌ಖಾನರನ್ನು ಬೆಂಗಳೂರು ಕೆಂಪೇಗೌಡನ ಮೇಲೆ ದಾಳಿಯಿಡಲು ಕಳುಹಿಸಿದಾಗ ರಣದುಲ್ಲಾಖಾನ್ ಪೆನುಗೊಂಡೆಗೆ ದಾಳಿಯಿಟ್ಟ. ಚಿಂತಲಪಲ್ಲಿ ಮನೆತನದವರು ಮುಂದೆ ಪೆನುಗೊಂಡೆಯಲ್ಲಿ ಆಸ್ಥಾನಿಕರಾಗಿದ್ದರು. ಈ ಸಮಯದಲ್ಲಿ ಖಾನನು ಚಿಂತಲಪಲ್ಲಿಗೆ ದಾಳಿಮಾಡಿ ಅಲ್ಲಿನ ಜನರನ್ನು ಹಿಂಸಿಸಿ ಆಕಾಲದ, ಅಲ್ಲಿನ ಖ್ಯಾತ ವೈಣಿಕ ಗಾಯಕರಾಗಿದ್ದ ತಿಮ್ಮಣ್ಣನವರನ್ನು ಸೆರೆಹಿಡಿಯುತ್ತಾನೆ. “ನಾದ ಸರಸ್ವತಿ ನಿನಗೆ ಒಲಿದಿದ್ದಲ್ಲಿ ಈ ದೇವಾಲಯದ ಕಲ್ಲಿನ ಕಂಬಕ್ಕೇ ತಂತಿಕಟ್ಟಿ ವೀಣೆ ನುಡಿಸಿತೋರಿಸಬೇಕೆಂದೂ ಇಲ್ಲವಾದರೆ ಇಡೀ ಊರಿಗೆ ಬೆಂಕಿ ಇಡುವೆ” ಎಂದ ನವಾಬನ ಸವಾಲನ್ನು ಸ್ವೀಕರಿಸಿ ತಮ್ಮಣ್ಣನವರು ಹಾಗೆಯೇ ಮಾಡಿತೋರಿಸಿದಾಗ ಆ ವೀಣಾನಾದವನ್ನು ಕೇಳಿ ಗಾಬರಿಯೂ ಅಚ್ಚರಿಯೂ ಒಟ್ಟಿಗೆ ಆದ ಖಾನನು ಆನಂದಪಟ್ಟು ಸರೆಯಲ್ಲಿದ್ದವರನ್ನೆಲ್ಲಾ ಬಿಟ್ಟು, ಚಿಂತಲಪಲ್ಲಿ ಹಾಗೂ ಇನ್ನಿತರ ಗ್ರಾಮಗಳನ್ನು ದತ್ತಿಯಾಗಿ ಕೊಟ್ಟು ಈ ಘಟನೆಯನ್ನು ತಾಮ್ರಪಟ ಶಾಸನವೊಂದರಲ್ಲಿ ಕೊರೆಯಿಸಿ ಅಪಾರ ಸಂಪತ್ತು ಹಾಗೂ ಖಿಲ್ಲತ್ತನ್ನು ನೀಡಿದ. (ಈ ಬಗ್ಗೆ ಬಿ.ವಿ.ಕೆ ಶಾಸ್ತ್ರಿಯವರ ‘ಕಲೆಯ ಗೊಂಚಲು’ ಪುಸ್ತಕದಲ್ಲಿ ವಿವರಣೆಯಿದೆ) ಬಹುಶಃ ಇದು ವೈಶ್ಚಿಕ ಸಂಗೀತದಲ್ಲಿ ಮಹತ್ವದ ಘಟನೆ. ಇದು ದಂತಕಥೆಯಂತಾಗದೆ, ಚಾರಿತ್ರಿಕವಾಗಿ ಶಾಸನದಲ್ಲಿ ದಾಖಲಾಗಿರುವುದೂ ಅಲ್ಲದೆ ತಿಮ್ಮಣ್ಣ ಹಾಗೂ ಅವರ ವಂಶಸ್ಥರು ಈ ದತ್ತಿಗಳಿಗೆ ಮುಂದೆ ಕಂದಾಯಗಳನ್ನು ಪಾವತಿ ಮಾಡಿರುವ ದಾಖಲೆಗಳು ನಮಗೆ ಸತ್ಯಸಾಕ್ಷಿಗಳನ್ನೊದಗಿಸುತ್ತವೆ. ನವಾಬನಿಂದ ‘ಸಂಗೀತರಾಯ’ ಎನಿಸಿಕೊಂಡ ತಿಮ್ಮಣ್ನನವರ ಭವ್ಯವಾದ ಪಂಚಲೋಹದ ವಿಗ್ರಹವು ಚಿಂತಲಪಲ್ಲಿಯ ಆಂಜನೇಯಸ್ವಾಮಿ ದೇವಾಲಯದಲ್ಲಿ ಇಂದಿಗೂ ಪೂಜಿಸಲ್ಪಡುತ್ತದೆ. ‘ಸಂಗೀತರಾಯ’ನ ಮುಂದಿನ ವಂಶಸ್ಥರೂ ರಾಯರೆಂಬ ಪ್ರತ್ಯಯವನ್ನು ಸೇರಿಸಿಕೊಳ್ಳುವ ಪದ್ಧತಿ ಅಂದಿನಿಂದ ಬೆಳೆದುಬಂದಿತು.
ವೆಂಕಟರಾಯರ ಜನನ–ವಿದ್ಯಾಭ್ಯಾಸ
ಮಕ್ಕಳಿಲ್ಲದ ಮನೆಗೆ ಬೆಳಕು: ಈ ಚಿಂತಲಪಲ್ಲಿ ವಂಶದ ಆದಿನಾರಾಯಣಪ್ಪ ಹಾಗೂ ಆದಿಲಕ್ಷಮ್ಮನೆಂಬ ದಂಪತಿಗಳಿಗೆ ಮಗನಾಗಿ ವೆಂಕಟರಾಯರು ೧೭.೮.೧೮೭೪ರಲ್ಲಿ ಜನಿಸಿದರು. ಆದಿನರಾಯಣಪ್ಪನವರ ತಮ್ಮಂದಿರಾದ ಭಾಸ್ಕರರಾವ್ ಹಾಗೂ ವೆಂಕಟನರಸಪ್ಪನವರು ಆಗ್ಗೆ ಹಿರಿಯ ಸಂಗೀತ ವಿದ್ವಾಂಸರಾಗಿದ್ದು ಸಂಡೂರು ರಾಜನ ಆಸ್ಥಾನದಲ್ಲಿದ್ದರು. ಆದಿನಾರಾಯಣಪ್ಪನವರ ಸಂಬಂಧಿಗಳಾದ ಪುಟ್ಟಮ್ಮನೆಂಬುವರು ಮಕ್ಕಳಿಲ್ಲದ್ದರಿಂದಾಗಿ ವೆಂಕಟರಾಯರನ್ನು ಮೂರನೇ ತಿಂಗಳಿನಲ್ಲಿಯೇ ‘ಉಪ್ಪು-ತವಡನ್ನು ನೀಡುವ ಮೂಲಕ’ ದತ್ತು ತೆಗೆದುಕೊಂಡರಂತೆ. [ಆಗ್ಗೆ ದತ್ತು ಸ್ವೀಕಾರ ಮಾಡುವಾಗ ಹೀಗೆ ವಸ್ತುಗಳನ್ನು ನೀಡಿ ಕೊಂಡುಕೊಳ್ಳವ ಶಾಸ್ತ್ರ ಮಾಡುತ್ತಿದ್ದರೆಂದು ಆಚಾರ] ಹೀಗೆ ಬಡದಂಪತಿಗಳಿಗೆ ಜನಿಸಿದರೂ ವೆಂಕಟರಾಯರು ಅನುಕೂಲಸ್ಥರಾದ ದತ್ತು ತಾಯಿಯ ಆರೈಕೆಯಲ್ಲಿ ಮುದ್ದಿನ ಕೂಸಾಗಿ ಬೆಳೆದರು. ಈ ದತ್ತು ಮಗನಿಗೆ ಪುಟ್ಟಮ್ಮನವರು ಬೆಣ್ಣೆಯನ್ನು ಮೈಗೆ ತಿಕ್ಕಿ ಅಭ್ಯಂಜನವನ್ನು ಮಾಡಿಸುತ್ತಿದ್ದರಂತೆ.
 
ಆರ್ಷೆಯ ಗುರುಪರಂಪರೆಯ ವಟವೃಕ್ಷದಡಿಯಲ್ಲಿ
ಮೈಸೂರು ಸದಾಶಿವರಾಯರ ಪರಂಪರೆ: ಚಿಂತಲಪಲ್ಲಿ ವೆಂಕಟರಾಯರ ಜೀವನದ ಬಹುದೊಡ್ಡ ಸೌಭಾಗ್ಯಗಳಲ್ಲಿ ಮಹಾವಿದ್ವಾಂಸರುಗಳ ಬಳಿಯ ಶಿಷ್ಯತ್ವವೂ ಒಂದು. ಈ ಗುರು ಪರಂಪರೆಯ ಪ್ರಭಾವದಿಂದಾಗಿ ಅವರು ಎರಡು ರೀತಿಯಲ್ಲಿ ತ್ಯಾಗರಾಜರ ನೇರ ಶಿಷ್ಯ ಪರಂಪರೆಗೆ ಸೇರಿಕೊಂಡರು. ವೆಂಕಟರಾಯರು ಬಾಲ್ಯದಲ್ಲಿ ಶಾಲೆಗೆ ಸೇರಿದರೂ ಲೌಕಿಕ ಶಿಕ್ಷಣ ಅಂಟದ ಕಾರಣ ಅವರ ಶಾಲಾ ಮಾಸ್ತರರೇ ಹುಡುಗನನ್ನು ಕರೆತಂದು ಮನೆಗೆ ಬಿಟ್ಟು ಸಂಗೀತ ಶಿಕ್ಷಣವನ್ನು ಕೊಡಿಸಲು ಹೇಳಿದರಂತೆ. ಚಿಕ್ಕಪ್ಪಂದಿರಾದ ಭಾಸ್ಕರರಾವ್ ಹಾಗೂ ವೆಂಕಟನರಸಪ್ಪನವರು ವೆಂಕಟರಾಯರಿಗೆ ಬಾಲ ಪಾಠಗಳನ್ನು ಹೇಳಿಕೊಟ್ಟರು. ಆಗ ವೆಂಕಟರಾಯರಿಗೆ ಐದು ವರ್ಷ. ಅದೇ ಕಾಲದಲ್ಲಿ ರಾಯಲಸೀಮೆಗೆ ಬಂದಿದ್ದ ಮಹಾನ್ ವಾಗ್ಗೇಯಕಾರ ಮೈಸೂರು ಸದಾಶಿವರಾಯರ ಮುಂದೆ ಐದು ವರ್ಷದ ಈ ಹುಡುಗ ತ್ಯಾಗರಾಜರ, ರೀತಿಗೌಳ ರಾಗದ ‘ಚೆರರಾವದೇಮಿರಾ ರಾಮಯ್ಯ ‘ಕೃತಿಯನ್ನು ಹಾಡಿದಾಗ ಸಂತಸಗೊಂಡ ರಾಯರು ತಮ್ಮೊಡನೆ ಈ ಹುಡುಗನನ್ನು ಕಳುಹಿಸಲು ಭಾಸ್ಕರರಾಯರಿಗೆ ಹೇಳಿದಾಗ, ಇಂತಹ ದಿವ್ಯ ಅವಕಾಶದಿಂದ ವಿಧಿಯಿಲ್ಲದೆ ಪುಟ್ಟಮ್ಮನವರು ಆ ಬಾಲಕನೊಂದಿಗೆ ಮೈಸೂರಿಗೆ ಹೊರಟು, ದೇವಾಲಯವೊಂದರ ಗಜ ಶಾಲೆಯಲ್ಲಿ ಉಳಿದುಕೊಂಡು ಸದಾಶಿವರಾಯರ ಬಳಿ ಪಾಠವನ್ನು ಹೇಳಿಸಿದರಂತೆ. ಸುಮಾರು ೧೮೮೪-೧೮೮೫ರಲ್ಲಿ ಸದಾಶಿವರಾಯರು ಕಾಲವಾಗುವವರೆಗೆ ಐದು ವರ್ಷಗಳ ಕಾಲ ಅವರ ಬಳಿ ಶಿಷ್ಯವೃತ್ತಿ ಮಾಡಿದ ವೆಂಕಟರಾಯರು, ಸದಾಶಿವರಾಯರ ನಿಧನಾನಂತರ, ಸದಾಶಿವರಾಯರ ಪ್ರಖ್ಯಾತ ಶಿಷ್ಯರಾಗಿದ್ದ ಹಾನಗಲ್ಲು ಚದಂಬರಯ್ಯನವರಲ್ಲಿ ಶಿಷ್ಯತ್ವವನ್ನು ವಹಿಸಿದರು. ಚಿದಂಬರಯ್ಯನವರ ಬಳಿ ಪಾಠವನ್ನು ಮಾಡುತ್ತಲೇ ಚಿದಂಬರಯ್ಯನವರ ಆಜ್ಞೆಯಂತೆ ಮೈಸೂರಿನಲ್ಲಿ ಪ್ರಖ್ಯಾತರಾಗಿದ್ದ ಮಹಾ ವಿದ್ವಾಂಸ ಕರೂರು ರಾಮಸ್ವಾಮಿ ಅಪ್ಪರವರಲ್ಲೂ ಶಿಕ್ಷಣವನ್ನು ಮುಂದುವರೆಸಿದರು. [ಕರೂರು ರಾಮಸ್ವಾಮಿ ಅಪ್ಪರವರು ಖ್ಯಾತರಾದ ಬಿಡಾರಂ ಕೃಷ್ಣಪ್ಪನವರಿಗೂ ಗುರುಗಳಾಗಿದ್ದರು]. ಹೀಗಾಗಿ ಸದಾಶಿವರಾಯರು, ಚಿದಂಬರಯ್ಯನವರ ಪಾಠಾಂತರದಿಂದಾಗಿ ತ್ಯಾಗರಾಜರ, ವೆಂಕಟರಮಣ ಭಾಗವತರ, ಸದಾಶಿವರಾಯರ ಅನೇಕ ಕೃತಿಗಳು ವೆಂಕಟರಾಯರಿಗೆ ದಕ್ಕಿದರೆ, ರಾಮಸ್ವಾಮಪ್ಪನವರಿಂದಾಗಿ ಕರೂರು ಸಂಪ್ರದಾಯದ ‘ಗರ್ಭಪುರಿವಾಸಂಕಿತ’ದ ಅನೇಕ ಕೃತಿಗಳು ವೆಂಕಟರಾಯರ ಕೃತಿ ಭಂಡಾರದ ಸ್ವತ್ತಾದವು.
ಪಲ್ಲವಿ ಶೇಷಯ್ಯರ್‌ರಲ್ಲಿ ಪಲ್ಲವಿಸಿದ ಲಯ ಕುಸುಮ: ವೆಂಕಟರಾಯರ ಸಂಗೀತಕ್ಕೆ ತಿರುವು ನೀಡಿದ ಪ್ರಸಂಗವೆಂದರೆ ತ್ಯಾಗರಾಜರ ಪ್ರಶಿಷ್ಯರಾಗಿದ್ದ ಪಲ್ಲವಿ ಶೇಷಯ್ಯರ ಬಳಿ ಗುರುಕುಲಕ್ಕೆ ಸೇರಿದ ಘಟನೆ. ಈ ಪ್ರಸಂಗವನ್ನು ಶ್ರೀ ಪಿ. ಸಾಂಬಮೂರ್ತಿಯವರು, ತಮ್ಮ (           ) ಗ್ರಂಥಗಳಲ್ಲಿ, ಬಿ.ವಿ.ಕೆ. ಶಾಸ್ತ್ರಿಯವರು ಮುರಳಿವಾಣಿಯ (       ) ಲೇಖನದಲ್ಲಿ, ಡಾ.ವಿ.ಎಸ್. ಸಂಪತ್ಕುಮಾರಾಚಾರ್ಯರು ‘ಸದ್ಗುರು ತ್ಯಾಗರಾಜರು’ ಗ್ರಂಥಗಳಲ್ಲಿ ವಿವರಿಸಿದ್ದಾರೆ. ಅವುಗಳ ಅಭಿಮತದಂತೆ ವೆಂಕಟರಾಯರು ೧೮೯೭ರಲ್ಲಿ ಹಿಂದೂಪುರದ ಛಾಯಮ್ಮನ ದೇವಸ್ಥಾನದಲ್ಲಿ ತಮ್ಮ ಸ್ನೇಹಿತರೊಡನೆ ಬೆಳಿಗ್ಗೆ ಚರ್ಚೆ ಸಾಧನೆ ಮಾಡುತ್ತ ಪಲ್ಲವಿಯೊಂದನ್ನು ಹಾಡಿದ ಸಂದರ್ಭದಲ್ಲಿ ಅದರಲ್ಲಿನ ಲೆಕ್ಕಾಚಾರವೊಂದು ತಪ್ಪೆಂದು ಸ್ನೇಹಿತರೊಬ್ಬರು ವಾದಕ್ಕೆ ಇಳಿದಾಗ ಅವರ ಹಾಡುಗಾರಿಕೆಯನ್ನು ದೇವಾಲಯದ ಬಾವಿಯೊಂದರ ಬಳಿ ಕೇಳುತ್ತ ಕುಳಿತಿದ್ದ ತೇಜಸ್ವಿ ಮೂರ್ತಿಯೊಬ್ಬರು ಬಂದು ‘ಅವರೇನು ತಪ್ಪು ಮಾಡಿದ್ದಾರೆ? ಅವರ ತಾಳ-ಕಲ್ಪನಾ ಸ್ವರಗಳ ಮಾದರಿಯೆಲ್ಲವೂ ಅತ್ಯಂತ ಸಮರ್ಪಕವಾಗಿವೆ ಎಂದರಂತೆ. ಆ ವ್ಯಕ್ತಿ “ವಿಶಾಲವಾದ ಹಣೆಯಲ್ಲಿ ವಿಭೂತಿ ಕುಂಕುಮಗಳನ್ನು ಧರಿಸಿದ್ದು ಕೊರಳಲ್ಲಿ ರುದ್ರಾಕ್ಷಿಯ ಸರವನ್ನು ದೊಡ್ಡದಾದ ಶಿಖೆಯನ್ನು ಬಿಟ್ಟು ತೇಜಃ ಪುಂಜವಾದ ಕಣ್ಣುಗಳಿಂದ ಕೂಡಿದ್ದರಂತೆ”, ಅವರನ್ನ ಉ ನೀವು ಯಾರೆಂದು ಕೇಳಿದಾಗ ನಾನು ನೇಯ್ಕಾರಪಟ್ಟಿ ಪಲ್ಲವಿಶೇಷಯ್ಯರ್ ಎಂದರಂತೆ. ಅಷ್ಟೇ ಅಲ್ಲದೆ ಶೇಷಯ್ಯರು ವೆಂಕಟರಾಯರನ್ನು ಮೆಚ್ಚಿಕೊಂಡಾಗ ಮೈಸೂರಿಗೆ ಹೊರಡುತ್ತಿದ್ದ ಶೇಷಯ್ಯರ ಹಿಂದೆ ವೆಂಕಟರಾಯರೂ ಹೊರಟರಂತೆ. ಅಂದಿನಿಂದ ರಾಯರು ಶೇಷಯ್ಯರ್‌ರವರ ಅವಿಚ್ಛಿನ್ನ ಶಿಷ್ಯರಾಗಿ ಮೈಸೂರು ಹಾಗೂ ಸೇಲಂನಲ್ಲಿ ಗುರುಕುಲ ವಾಸವನ್ನು ಮಾಡಿದರೆಂದು ತಿಳಿದುಬರುತ್ತದೆ. ಮೈಸೂರಿನ ಚಾಮರಾಜ ಒಡೆಯರ ಮೇಲೆ ಶೇಷಯ್ಯರ್ ಧನ್ಯಾಸಿಯ ತಿಲ್ಲಾನವನ್ನು ರಚಿಸಿ ಹಾಡಿದಾಗ, ರಾಮನಾಡ್ ಮಹಾರಾಜನ ಬಳಿ ಪಲ್ಲವಿ ಸ್ಪರ್ಧೆಯಲ್ಲಿ ಹಾಡಿದಾಗ ಅವರೊಂದಿಗೆ ವೆಂಕಟರಾಯರು ಹಾಗೂ ಶೇಷಯ್ಯರ ಮತ್ತೋರ್ವ ಶಿಷ್ಯ ಮಣತ್ತಟ್ಟೈ ದೊರೆಸ್ವಾಮಯ್ಯರ್ ಹಾಗೂ ಶೇಷಯ್ಯರ ಸೋದರ ಕೋದಂಡರಾಮಯ್ಯರು ಸಹಾ, ಸಹಗಾಯನವನ್ನು ಮಾಡಿದ್ದರೆಂದೂ ವೆಂಕಟರಾಯರ ಬರವಣಿಗೆಗಳಲ್ಲಿ ತಿಳಿದುಬರುತ್ತದೆ. ವೆಂಕಟರಾಯರು ಪಲ್ಲವಿಯ ಗಾಯನದಲ್ಲಿ, ಲಯ ಭಾಗದ, ತಾನದ ಸಿದ್ಧಿಯನ್ನು ಪಡೆದದ್ದು ಶೇಷಯ್ಯನವರ ಗುರು ಕುಲದಿಂದ. ಪಲ್ಲವಿಗಳನ್ನು ೧೬ ಕಾಲಗಳಲ್ಲಿ ನಿರೂಪಣೆ ಮಾಡುವ ಸಾಮರ್ಥ್ಯ ವೆಂಕಟರಾಯರಿಗಿತ್ತೆಂದು ಮೇಲೆ ಉಕ್ತವಾದ ಗ್ರಂಥಗಳು ವರ್ಣಿಸುತ್ತವೆ. ವೆಂಕಟರಾಯರಿಂದಲೇ ಮೈಸೂರಿಗೆ ಶೇಷಯ್ಯರ್ ಕೃತಿಗಳು ಬಳಕೆಗೆ ಬಂದವೆಂದು ಹಿರಿಯ ವಿದ್ವಾಂಸ ಎಂ. ಎ. ನರಸಿಂಹಾಚಾರ್ಯರು ಹೇಳಿರುವುದುಂಟು. [ನೋಡಿ; ಅನನ್ಯ ಅಭಿವ್ಯಕ್ತಿ ಸಂಪುಟ ೪, ಸಂಚಿಕೆ ೧ ಆಗಸ್ಟ್ ೨೦೦೧] ಶೇಷಯ್ಯರ ಪಂತುವರಾಳಿಯ ಎಂತವೇಡಿನಗಾನಿ, ಮುಖಾರಿಯ ಕೋಪಮೇಲ, ಆರಭಿಯ ಪಾಲಿಂಪರಾವ ದೇಮಿ, ನೀಲಾಂಬರಿಯ ಮನಸುನ ನೀಪಾದ ಕೃತಿಗಳೇ ಅಲ್ಲದೆ ಶೇಷಯ್ಯರ ಮಾನವತಿ, ತಾನರೂಪಿ, ಮಾಂಜಿ, ಸೈಂಧವಿ, ಶುದ್ಧ, ಸೇನಾವತಿ ಮುಂತಾದ ಅಪೂರ್ವ ರಾಗಗಳ ಕೃತಿಗಳನ್ನು ವೆಂಕಟರಾಯರು ಕಚೇರಿಯಲ್ಲಿ ಹಾಡುತ್ತಿದ್ದರಂತೆ.
ತಮ್ಮ ಗುರುಕುಲವಾಸವನ್ನು ಕುರಿತು ನಾಗಮಣಿ ಎಸ್.ರಾವ್‌ರವರಿಗೆ ನೀಡಿದ ಆಕಾಶವಾಣಿಯ ಸಂದರ್ಶನದಲ್ಲಿ ವೆಂಕಟರಾಯರೇ ಹೀಗೆ ಹೇಳಿಕೊಂಡಿದ್ದಾರೆ. “ಗುರುಗಳ ಮನೆಯಲ್ಲೇ ವಾಸ. ಬೆಳೆಗಿನ ಝಾವ ನಾಲ್ಕು ಗಂಟೆಗೇ ಎದ್ದು ಕಂಠದವರೆಗೆ ತಣ್ಣೀರಲ್ಲಿ ನಿಂತು ಆಕಾರ ಸಾಧನೆ, ಅನಂತರ ಗುರುಸೇವೆ. ಗುರುಗಳು ಏಳುವ ವೇಳೆಗೆ ಅವರ ಅಗತ್ಯಗಳನ್ನು ಪೂರೈಸುವುದು. ಮತ್ತೆ ಸಂಗೀತಾಭ್ಯಾಸ ಮುಂದುವರೆಸಿ ಬೆಳಿಗ್ಗೆ ಹತ್ತು ಗಂಟೆಯವರೆಗೆ ಹೇಳಿಕೊಟ್ಟಿದ್ದನ್ನೆಲ್ಲ ಕಲಿತುಕೊಳ್ಳುವುದು. ಮಧ್ಯಾಹ್ನ ಗುರುಗಳಿಗೆ ಹಿಂದಿನ ಪಾಠ ಒಪ್ಪಿಸುವುದು. ಸಂಜೆ ಪುನಃ ಗುರುಗಳಿಂದ ಹೊಸ ಪಾಠ ಇದು ಸುಮಾರು ೨೦ ವರ್ಷಗಳ ಕಾಲ ಸತತವಾಗಿ ನಡೆದ ಸಾಧನೆ”.
ಹರಿದಾಸ ಪರಂಪರೆ ಹಾಗೂ ವೆಂಕಟರಾವ್: ವೆಂಕಟರಾಯರ ಚಿಂತಲಪಲ್ಲಿ ಚೀಕಲಪರವಿಯ ವಿಜಯದಾಸರ ವಂಶಕ್ಕೆ ಸೇರಿದ್ದೆಂದು ಅಭಿಮತವಿದೆ. ಅದಲ್ಲದೆ ಸೋಸಲೆ ವ್ಯಾಸರಾಜರು ಕ್ಷೇತ್ರ ಪರ್ಯಟನೆಯ ಸಂದರ್ಭದಲ್ಲಿ ಚಿಂತಲಪಲ್ಲಿಗೆ ಬಂದು ಪ್ರಾಣದೇವರನ್ನು ಪ್ರತಿಷ್ಠಾಪಿಸಿ ಮುದ್ರಾಧಾರಣೆಯನ್ನು ಅಲ್ಲಿನ ಜನರಿಗೆ ಮಾಡಿದರು. ಖಾದ್ರಿಯ ನರಸಿಂಹ ದೇವರ ಪರಮಭಕ್ತರಾಗಿದ್ದ ತಿಮ್ಮಣ್ಣ ಅಥವಾ ತಿಪ್ಪಣದಾಸ (ತಿಪ್ಪಣಾರ್ಯ)ರು ಹನುಮದ್ವಿಲಾಸವೆಂಬ ಚಂಪೂ ಗ್ರಂಥವನ್ನು ಬರೆದಿದ್ದು, ಇವರು ವೆಂಕಟರಾಯರ ಪೂರ್ವಜರು. ಹೀಗಾಗಿ ಹರಿದಾಸ ಪರಂಪರೆಯಲ್ಲೇ ಬಂದ ಚಿಂತಲಪಲ್ಲಿ ಮನೆತನದಲ್ಲಿ ವಿಜಯದಾಸರ ಅಪರೂಪ ಸುಳಾದಿಗಳನ್ನು ಹಾಡುವ ಸಂಪ್ರದಾಯವಿದೆ. ವಿಜಯದಾಸರೇ ಅಲ್ಲದೆ ಕಮಲೇಶ ವಿಠಲಾಂಕಿತರಾದ ಸುರಪುರದ ಆನಂದದಾಸರು ಮೈಸೂರು ಸದಾಶಿವರಾಯರ ಮನೆಗೆ ಆಗಾಗ್ಗೆ ಬರುತ್ತಿದ್ದುದನ್ನು ಬೇಲೂರು ಕೇಶವದಾಸರು ತಮ್ಮ ಕರ್ನಾಟಕ ಭಕ್ತ ವಿಜಯದಲ್ಲಿ ಹೇಳಿದ್ದಾರೆ. ಈ ದೇವರ ನಾಮಗಳಿಗೆ ವೆಂಕಟರಾಯರು ಧಾತುವನ್ನು ನೀಡುತ್ತಿದ್ದರೆಂದು ತಿಳಿದು ಬರುತ್ತದೆ. ಬೆಹಾಗ್ ರಾಗದಲ್ಲಿ ಪ್ರಸಿದ್ಧವಾಗಿರುವ ‘ಕಂಡು ಧನ್ಯನಾದೆ ಉಡುಪಿ ಕೃಷ್ಣನ’ ಎಂಬ ಸುರಪುರ ಆನಂದದಾಸರ ಕೀರ್ತನೆಗೆ ರಾಗ ಹಾಕಿದವರು ವೆಂಕಟರಾಯರೇ. ಇದನ್ನು ವೆಂಕಟರಾಯರ ಬಳಿ ಅರಿಯಾಕ್ಕುಡಿ ರಾಮಾನುಜ ಅಯ್ಯಂಗಾರ್ಯರು ಪಾಠಮಾಡಿ ಕಲಿತದ್ದನ್ನು ಇಂದಿಗೂ ಸ್ಮರಿಸುತ್ತಾರೆ. ‘ಯಾಕೆ ಬಂದೆ ಎಲೆ ಜೀವ, ಸಾರಿದೆನೋ ನಿನ್ನ’ ಮುಂತಾದ ದೇವರ ನಾಮಗಳಿಗೆ ವೆಂಕಟರಾಯರ ವರ್ಣಮಟ್ಟೇ ಇಂದಿಗೂ ಪ್ರಚಲಿತದಲ್ಲಿದೆ. ಇದಕ್ಕೆ ಬಹು ಕಾ‌ಋಣ ಕರ್ತರಾದವರೆಂದರೆ ವೆಂಕಟರಾಯರ ಮತ್ತೋರ್ವ ಗುರುಗಳಾದ ಪಕ್ಕಾ ಹನುಮಂತಾಚಾರ್ಯರು. ಆಚಾರ್ಯರು ರಾಯಲ ಸೀಮೆಯವರು. ಇವರಿಂದ ವೆಂಕಟರಾಯರು ದಾಸರ ಕೃತಿಗಳನ್ನು ಸಾಹಿತ್ಯ ಬಿಡಿಸಿ ಹಾಡುವ ಅಪೂರ್ವ ಕಲೆಯನ್ನು ಸಿದ್ಧಿಸಿಕೊಂಡರು. ಪಕ್ಕಾ ಹನುಮಂತಾಚಾರ್ಯರ ಇಳಿವಯಸ್ಸಿನಲ್ಲಿ ಅವರ ಬಳಿ ಪಾಠ ಮಾಡಿದ ಮತ್ತೊಬ್ಬ ಕರ್ನಾಟಕದ ಕಲಾವಿದರೆಂದರೆ ಪದ್ಮಚರಣ್ (ಎ.ವಿ. ಕೃಷ್ಣಮಾಚಾರ್ಯರು.)
ಶಿಷ್ಯ ಪರಂಪರೆ:
ಸದ್ಗುರು ಶ್ರೀ ತ್ಯಾಗರಾಜರು
|
|                                                                                 |
ವಾಲಾಜಪೇಟೆ ವೆಂಕಟರಮಣ ಭಾಗವತರು                          ನೇಮಂ ಸುಬ್ಬಯ್ಯರ್
|                                                                                 |
ಮೈಸೂರು ಸದಾಶಿವರಾಯರು                                           ನೇಕಾರ ಪಟ್ಟಿ ಪಲ್ಲವಿಶೇಷಯ್ಯರ್
|                                                                                 |
ಹಾನಗಲ್ ಚಿದಂಬರಯ್ಯ                                                   ಚಿಂತಲಪಲ್ಲಿವೆಂಕಟರಾವ್
|
ಚಿಂತಲಪಲ್ಲಿ ವೆಂಕಟರಾವ್
 
ಸಾಧನೆ –ಮನ್ನಣೆ: ಪ್ರತಿಭೆಯ ಜೊತೆಗೆ ಪಾಠ-ಸಾಧನೆಗಳಿಂದ ವೆಂಕಟರಾಯರು ಬಹು ಬೇಗನೆ ಜನ ಮನ್ನಣೆಯನ್ನು ಗಳಿಸಿದರು. ಪಾಠವು ಮೈಸೂರು ರಾಜ್ಯದಲ್ಲಿಯಾದರು ಅವರ ಬಹು ಹೆಚ್ಚಿನ ಸಾಧನೆ, ಮನ್ನಣೆಗಳು ನಡೆದದ್ದು ರಾಯಲಸೀಮೆಯಲ್ಲಿ. ಗದ್ವಾಲ್, ಸಂಡೂರು, ಬರೋಡ ಮುಂತಾದ ರಾಜರುಗಳ ಮುಂದೆ ಹಾಡಿ ಖಿಲ್ಲತ್ತುಗಳನ್ನು, ತೋಡಾಗಳನ್ನು ಪಡೆದ ವೆಂಕಟರಾಯರು ಆಂಧ್ರದಲ್ಲಿ, ಅದರ ಭಾಗವಾದ ರಾಯಲಸೀಮೆಯಲ್ಲಿ ಪ್ರಖ್ಯಾತರಾದ್ದರಿಂದ ಅವರ ಹುಣಸೇನಹಳ್ಳಿ ಚಿಂತಲಪಲ್ಲಿಯಾಗಿ ಮನೆ ಮಾತಾಯಿತು. ಇಷ್ಟಾದರೂ ಮೈಸೂರು ಅರಸರ ಮುಂದೆ ಅವರು ಹಾಡಲು ಆಸ್ಥಾನಿಕರು ಬಿಡಲೇ ಇಲ್ಲ. ಮಹಾರಾಜರ ದರ್ಶನಕ್ಕಾಗಿ ಹಲವು ಬಾರಿ ಪ್ರಯತ್ನಿಸಿ ಜಿಗುಪ್ಸೆಗೊಂಡ ರಾಯರು ತಮ್ಮ ಸಂಗೀತವನ್ನು ‘ದೇವರ ನಾಮಗಳ ಸಂಗೀತ’ವೆಂದು ಉಪೇಕ್ಷೆ ಮಾಡಿದ ಕೆಲವು ಆಸ್ಥಾನಿಕರ ಸಣ್ಣ ಮಾತಿನಿಂದ ನೊಂದರಾಯರು ‘ಮತ್ತೆ ಪ್ರಭುಗಳೇ ಹೇಳಿ ಕರೆಸುವವರೆಗೆ ಇಲ್ಲಿ ಹಾಡಲಾರೆ’ಎಂದು ಮೈಸೂರಿನಿಂದ ಹೊರಟು ಹೋದರಂತೆ. [ವಿವರಣೆಗೆ ನೋಡಿ; ಚಿಂತಲಪಲ್ಲಿ ವೆಂಕಟರಾವ್, ರಾಷ್ಟ್ರೋತ್ಥಾನ ಸಾಹಿತ್ಯ ಪರಿಷತ್, ಭಾರತ-ಭಾರತಿ ಪುಸ್ತಿಕೆ] ಮುಂದೆ ಮೈಸೂರು ಅರಸರ ಮುಂದೆ ಅವರು ಹಾಡಿದಾಗ ರಾಯರಿಗೆ ಅರವತ್ತು ವರ್ಷ ವಯಸ್ಸು!
ಮಗನ ನಂತರ ತಂದೆ ಆಸ್ಥಾನಕ್ಕೆ: ವೆಂಕಟರಾಯರ ದ್ವಿತೀಯ ಪುತ್ರ ಚಿಂತಲಪಲ್ಲಿ ರಾಮಚಂದ್ರರಾಯರು ತಮ್ಮ ೧೫ನೇ ವಯಸ್ಸಿನಲ್ಲೇ ತಮಿಳುದೇಶದಲ್ಲಿ ಪ್ರಸಿದ್ಧಿಗೆ ಬಂದುದನ್ನು ಮನಗಂಡ ಮೈಸೂರಿನ ಅಂದಿನ ಅರಸರಾಗಿದ್ದ ನಾಲ್ವಡಿ ಕೃಷ್ಣರಾಜ ಒಡೆಯರು ರಾಮಚಂದ್ರರಾಯರನ್ನು ಮೊದಲು ಆಸ್ಥಾನಕ್ಕೆ ಕರೆಸಿ ಹಾಡಿಸಿ ಆಸ್ಥಾನಕ್ಕೆ ತೆಗೆದುಕೊಂಡರು. ತದನಂತರ ರಾಮಚಂದ್ರರಾಯರ ಪೂರ್ವೋತ್ತರ ಗಳನ್ನು ವಿಚಾರಿಸಿ ವೆಂಕಟರಾಯರನ್ನೂ ತಾವೇ ಚಿಂತಲಪಲ್ಲಿಯಿಂದ ಕರೆಸಿದರು. ವೆಂಕಟರಾಯರು ಅಂದು ಕೃಷ್ಣರಾಜ ಒಡೆಯರ ಮುಂದೆ ನೀಡಿದ ಕಚೇರಿ ಸ್ಮರಣಾರ್ಹವಾದದ್ದು, ಅದನ್ನು ಬಿ.ವಿ.ಕೆ. ಶಾಸ್ತ್ರಿಯವರು ಹೀಗೆ ವರ್ಣಿಸುತ್ತಾರೆ. Venkata Rao’s concert that days was a revelation to many of the Rasikas and Vidwans Todi and the celebrated Kriti of Tyagaraja “Enduku daya Radura” perfectly set off the challenging mood of the composition. The exposition of the Raga was virile and full-blooded and had no subtle frills while improvising the passage of “Jagela” in the Kriti. Venkata Rao’s well modulated voice left a profound impact…. not content with the first recital the Maharaja had another schedule for the following evening, and enjoyed the music of Venkata Rao for an equal duration, conferring on him the title “Sangeetha Ratna”. Infact following these recitals, the Maharaja, it is said, sought to know where this “jewel” had been hiding all these years. His “officers and vidwans could provide no immediate answer” [B.V.K. Illustrated Weekly of India – 1966].
ಮುಂದೆ ದೇವರನಾಮಗಳನ್ನು ಹಾಡಿಯೇ ಪ್ರಭುಗಳ ಕಣ್ಣಲ್ಲಿ ನೀರು ತರಿಸಿದ ವೆಂಕಟರಾಯರ ಸಂಗೀತವನ್ನೇ ಕೇಳಿದ ಪ್ರಭುಗಳು “ನಮ್ಮ ಸಂಸ್ಥಾನದ ದೊಡ್ಡ ನಿಧಿ ನೀವು. ನಿಮ್ಮ ಸಂಗೀತ ಕೇಳಿ ನಾವಿಂದು ಕೃತಾರ್ಥರಾದೆವು” ಎಂದರಂತೆ. ಜೊತೆಗೆ ತಂದೆ ಮಕ್ಕಳಿಬ್ಬರ ಸಂಗೀತವನ್ನೂ ಒಟ್ಟಿಗೆ ಪ್ರಭುಗಳು ಏರ್ಪಡಿಸಿ ಆಗಾಗ್ಗೆ ಕೇಳುತ್ತಿದ್ದರಂತೆ. ಮುಂದೆ ಬಂದ ಜಯಚಾಮರಾಜ ಒಡೆಯರೂ ವೆಂಕಟರಾಯರ ಮೇಲೆ, ಭಕ್ತಿ ಗೌರವಗಳನ್ನಿರಿಸಿಕೊಂಡು ತಮ್ಮ ಆಸ್ಥಾನದ ರತ್ನರಲ್ಲೊಬ್ಬರನ್ನಾಗಿ ಸನ್ಮಾನಿಸಿ ವೃಷನಾಮ ಸಂವತ್ಸರ ಗೆಜೆಟ್‌ನಲ್ಲಿ ದಾಖಲಿಸಿರುವುದನ್ನೂ ನೋಡಬಹುದು.
ಅಪೂರ್ವ ಪ್ರಸಂಗಗಳು: ವೆಂಕಟರಾಯರ ಸಂಗೀತವನ್ನು ಕೇಳಿದ ಟೈಗರ್ ವರದಾಚಾರ್ಯರು ವೆಂಕಟರಾಯರ ಮುಂದೆ, ನಾವು ಹಾಡಲು ಕಳೆಕಟ್ಟಿಸಲು ಸಮರ್ಥರಲ್ಲವೆಂದದ್ದು, ಒಮ್ಮೆ, ಸರ್ಪವೊಮದು ವೆಂಕಟರಾಯರ ಸಂಗೀತವನ್ನು ಕೇಳುತ್ತಾ ತಲೆದೂಗಿದ್ದು, ರೈತನೊಬ್ಬನು ಅವರ ಸಂಗೀತಕ್ಕೆ ಮನಸೋತು ತನ್ನ ಜೀವನಾಧಾರವಾದ ಎತ್ತು-ಬಂಡಿಗಳನ್ನೇ ಕೊಡುಗೆ ನೀಡಲು ಬಂದದ್ದು, ಮಹಾರಾಜರೇ ಸ್ವತಃ ವೆಂಕಟರಾಯರಿಗೆ ‘ಏನುಬೇಕೋ ಕೇಳಿಕೊಳ್ಳಿ ಕೊಡುತ್ತೇವೆ’ ಎಂದಾಗಲೂ ಭಗವತ್ ಕೃಪೆಯೊಂದೇ ಸಾಕು ಎಂದು ವೆಂಕಟರಾಯರು ಹೇಳಿದ್ದು ಮುಂತಾದ ಹತ್ತು ಹಲವು ಪ್ರಸಂಗಗಳು “ಚಿಂತಲಪಲ್ಲಿ ವೆಂಕಟರಾವ್” ಭಾರತ-ಭಾರತಿ ಪುಸ್ತಿಕೆಯಲ್ಲಿ ದಾಖಲಾಗಿದೆ, ಸಹೃದಯಿಗಳು ಪರಾಂಬರಿಸಬಹುದು.
 
ಸಾಹಿತಿಗಳು ಕಂಡಂತೆ ರಾಯರು: ಖ್ಯಾತ ಸಾಹಿತಿ ಡಿ.ವಿ.ಜಿ. ತಮ್ಮ ‘ಕಲೋಪಾಸಕರು’ ಗ್ರಂಥದಲ್ಲಿ ವೆಂಕಟರಾಯರನ್ನು ಹಳೆಯ ಹುಲಿಯೆಂದೂ, ಕೆಚ್ಚಿನಲ್ಲಿ ಆತ ಸಿಂಹ ಎಂದೂ ಕರೆದಿದ್ದಾರೆ. ೧೯೩೨ರಲ್ಲಿ ಕನ್ನಡ ಸಾಹಿತ್ಯ ಪರಿಷತ್ತಿನಲ್ಲಿ ಮಗ ರಾಂಚಂದ್ರರಾಯರಿಗೆ ಜ್ವರ ಬಂದದ್ದರಿಂದ ಅವರ ಬದಲಾಗಿ ರಾಯರು ಹಾಡಿದ್ದನ್ನು ಮತ್ತು ವೆಂಕಟರಾವ್ ಹಾಗೂ ಅವರ ತಮ್ಮ, ವೆಂಕಟಾಚಲಯ್ಯನವರಿಬ್ಬರೂ ಸೇರಿ ನೀಲಾಂಬರಿಯ ‘ಎನ್ನಗಾ ಮನಸುಕುರಾನಿ’ ಕೃತಿಯನ್ನು ಹಾಡಿದ್ದನ್ನೂ ಡಿ.ವಿ.ಜಿ. ಸ್ಮರಿಸುತ್ತಾರೆ. ಎ.ಎನ್. ಮೂರ್ತಿರಾಯರಂತೂ ತಮ್ಮ ‘ಗಾನವಿಹಾರ’ ಪುಸ್ತಕದಲ್ಲಿ ತ್ಯಾಗರಾಜರ ಹಾಗೂ ಕನಕದಾಸರ ಕೃತಿಗಳ ಅರ್ಥ ಕಣ್ಣಿಗೆ ಕಟ್ಟುವಂತೆ ವೆಂಕಟರಾಯರು ಹಾಡಿದ್ದನ್ನು ವಿವರಿಸಿದ್ದಾರೆ.
 
ಪ್ರಶಸ್ತಿ–ಸನ್ಮಾನ: ಗದ್ವಾಲ್, ಸಂಡೂರು, ಪೆನುಗೊಂಡ, ಬರೋಡ ರಾಜರುಗಳಿಂದ ಖಿಲ್ಲತ್ತನ್ನೂ ಮುಂದೆ ಮೈಸೂರು ಮಹಾರಾಜರಿಂದ ಆಸ್ಥಾನ ವಿದ್ವಾನ್ ಪದವಿ, ಸಂಗೀತ ರತ್ನ ಬಿರುದನ್ನೂ ಗಳಿಸಿದ ವೆಂಕಟರಾಯರಿಗೆ ಕನ್ನಡ ಸಾಹಿತ್ಯ ಪರಿಷತ್ತು ‘ಸಂಗೀತ ವಿದ್ಯಾನಿಧಿ’ ಬಿರುದನ್ನು ನೀಡಿ ಗೌರವಿಸಿತು. ೧೯೫೮ರ ಮೈಸೂರಿನ ಪ್ರಥಮ ಸಂಗೀತ ಸಮ್ಮೇಳನದ ಅಧ್ಯಕ್ಷರಾಗಿ ‘ಗಾನಕಲಾಸಿಂಧು’, ೧೯೬೦ರಲ್ಲಿ ಆಂದ್ರಪ್ರದೇಶ ಸಂಗೀತನಾಟಕ ಅಕಾಡೆಮಿಯ ಫೆಲೋಷಿಪ್, ೧೯೬೫ರಲ್ಲಿ ಕರ್ನಾಟಕ ರಾಜ್ಯ ಸಂಗೀತ ನಾಟಕ ಅಕಾಡೆಮಿ ಪ್ರಶಸ್ತಿಗಳೇ ಅಲ್ಲದೆ ೧೯೬೭ರಲ್ಲಿ ಕೇಂದ್ರ ಸಂಗೀತ ನಾಟಕ ಅಕಾಡೆಮಿ ಶ್ರೀಮತಿ ಇಂದಿರಾಗಾಂಧಿಯವರ ಅಧ್ಯಕ್ಷತೆಯಲ್ಲಿ ಪ್ರಶಸ್ತಿಯನ್ನು ಪ್ರಕಟಿಸಿತು. ‘ಉತ್ಸಾಹ ಹುಮ್ಮಸ್ಸು, ಆರೋಗ್ಯ ಇರುವಾಗಲೇ ಕಲಾವಿದರನ್ನು ಪುರಸ್ಕರಿಸಿ ಬೆನ್ನು ತಟ್ಟಿದರೆ ಒಳಿತು’ ಎಂಬ ಭಾವದಿಂದ ಅವರು ದೆಹಲಿಗೆ ಹೋಗಲೇ ಇಲ್ಲ. ಕೇಂದ್ರ ಅಕಾಡೆಮಿಯೆ ಬೆಂಗಳೂರಿನಲ್ಲಿ ಒಂದು ವಿಶೇಷ ಸಮಾರಂಭ ಏರ್ಪಡಿಸಿ ಪ್ರಶಸ್ತಿಯನ್ನು ಇಲ್ಲಿಗೇ ತಂದು ಕೊಟ್ಟಿತು. ತಮ್ಮ ೯೬ನೇ ವಯಸ್ಸಿನಲ್ಲಿ ತಮ್ಮ ಸ್ವಂತ ಊರಾದ ಚಿಂತಲಪಲ್ಲಿಯ ಸ್ವಗೃಹದಲ್ಲೇ ವೆಂಕಟರಾಯರು ೧೯೬೯ರ ಜೂನ್ ೬ರಂದು ಇಹಲೋಕ ಯಾತ್ರೆಯನ್ನು ಮುಗಿಸಿದರು. ಅಂದು ಡಿ.ವಿ.ಜಿ. “ಸಂಗೀತದಲ್ಲಿ ತಮಗೆ ಸಿಕ್ಕಿದ ಸೌಂದರ್ಯ, ಆನಂದಾನುಭವಗಳನ್ನು ಲಕ್ಷಾಂತರ ಮಂದಿಗೆ ಹಂಚಿ ಸಂತೋಷ ಪಡಿಸಿದ ಉದಾರ ಅನುಭಾವಿ, ಸಾರ್ಥಕ ಜೀವಿ” ಎಂದು ನೆನೆದರು.
 
ಪರಂಪರೆಯ ಮುಂದುವರಿಕೆ–ಶಿಷ್ಯ ಸಂಪತ್ತು: ವೆಂಕಟರಾಯರ ಈ ಪರಂಪರೆಯನ್ನು ಅತ್ಯಂತ ಯಶಸ್ವಿಯಾಗಿ ಮುಂದುವರೆಸಿದ ಅವರ ಸಾರ್ಥಕ ಪುತ್ರ, ಚಿಂತಲಪಲ್ಲಿರಾಮಚಂದ್ರರಾಯರು, ಮೊಮ್ಮಗ ಚಿಂತಲಪಲ್ಲಿ ಕೃಷ್ಣಮೂರ್ತಿಗಳೇ ಅಲ್ಲದೆ ಚಿಂತಲಪಲ್ಲಿಯ ಮನೆತನದಲ್ಲಿ ನೂರಾರು ಕಲಾಕುಸುಮಗಳೂ ಸೇರಿದಂತೆ ಕುರುಡಿ ವೆಂಕಣ್ಣಾಚಾರ್ಯ, ಮುನಿರಾಮಯ್ಯ ಮುಂತಾದ ಹಲವು ವಿದ್ವಾಂಸರುಗಳೂ ವೆಂಕಟರಾಯರ ಪಥಾನುಗಾಮಿಗಳಾಗಿದ್ದಾರೆ. ಒಟ್ಟಿನಲ್ಲಿ ರಾಯರು ಪೂರ್ವದಿಂದ ಬಂದ ತಮ್ಮ ಸಂಪತ್ತನ್ನೂ ಪರಂಪರೆಯನ್ನೂ ಸಾರ್ಥಕವಾಗಿ ಮುಂದಿನ ಪೀಳಿಗೆಗೆ ತಲುಪಿಸಿದ ಸುವರ್ಣ ಸೇತು.
 
ಚಿಂತಲಪಲ್ಲಿ ಸಂಗೀತ ವೃಕ್ಷ
ಚಿಂತಲಪಲ್ಲಿ ವೆಂಕಟರಾವ್ ಚಿಂತಲಪಲ್ಲಿ ವೆಂಕಟಾಚಲಯ್ಯ
(ಎರಡು ಗಂಡು ಹಾಗೂ ಮೂವರು ಹೆಣ್ಣುಮಕ್ಕಳು)                               ಚಿಂತಲಪಲ್ಲಿ ವೆಂಕಟರಾಮಯ್ಯ
ಗಂಡು ಮಕ್ಕಳ ಪರಂಪರೆ ಹೆಣ್ಣುಮಕ್ಕಳ ಪರಂಪರೆ ವೆಂಕಟಾಚಲಪತಿ      ಶ್ರೀನಿವಾಸ್
ಚಿಂತಲಪಲ್ಲಿ ರಾಮಚಂದ್ರರಾವ್              ವೆಂಕಟಲಕ್ಷ್ಮಮ್ಮ (ಮಗಳು)
(೬ ಮಂದಿ ಪುತ್ರರು, ೫ ಮಂದಿ ಹೆಣ್ಣು ಮಕ್ಕಳು)
 
ದಿ. ಸೂರ್ಯನಾರಾಯಣರಾವ್                               ಚಿಂತಲಪಲ್ಲಿ ಕೃಷ್ಣಮೂರ್ತಿ
ಅಶ್ವತ್ಥ ನಾರಾಯಣ                                              ರಮೇಶ್             ಸುಬ್ಬಗಂಗ
ಚಂದ್ರಶೇಖರ್
ಸುಶೀಲಾ.[ಶ್ರೀಕಾಂತಂ ನಾಗೇಂದ್ರಶಾಸ್ತ್ರಿ]                 ಎ. ಸುಬ್ಬರಾಮಯ್ಯ
[ಮಗಳು] [ದೌಹಿತ್ರ]                                              ಗುಡಿಬಂಡೆ ಸಹೋದರರು
ಶ್ರೀನಿವಾಸ್                                                        (ಹನುಮಂತ ಭಟ್ಟ ಹಾಗೂ ಕುಮಾರಸ್ವಾಮಿ)
 
(ಈ ಮನೆತನದಲ್ಲಿ ಕಚೇರಿ ಇಲ್ಲವೆ ಕಲಾಸೇವೆ ಮಾಡಿಖ್ಯಾತರಾಗಿರುವವರನ್ನು ಮಾತ್ರ ಈ ವೃಕ್ಷದಲ್ಲಿ ಸೇರಿಸಲಾಗಿದೆ.)
ಗವಾಯಿ ಗಂಧರ್ವರು
ಪ್ರತಿ ವರುಷವೂ ಭಾದ್ರಪದ ಬಹುಳ ನವಮಿ ಅವಿಧವಾ ನವಮಿ ಎಂದು ಆಚರಿಸಲ್ಪಡುತ್ತದೆ ಅಷ್ಟೆ. ಪ್ರತಿವರುಷವು ಕುಂದಗೊಳದಲ್ಲಿ ಇದೊಂದು ಸಂಗೀತ ಸಮಾರಾಧನೆ. ಕಾರಣ ಅದು ಸವಾಯಿ ಗಂಧರ್ವರೆಂದೇ ಖ್ಯಾತರಾದ ರಾಮಭಾವೂ ಕುಂದಗೋಳಕರ ಅವರ ಪುಣ್ಯದಿನ. ಆ ಸಂದರ್ಭದಲ್ಲಿ ದೇಶದ ಎಲ್ಲಾ ಕಡೆಯಿಂದಲೂ ಹೆಸರಾಂತ ವಿವಿಧ ಘರಾಣೆಗಳ ಗಾಯಕರು ಬಂದು ಈ ಸಂಗೀತ ಪುಂಗವನಿಗೆ ತಮ್ಮ ಸಂಗೀತ ಸೇವೆಯನ್ನು ಸಲ್ಲಿಸಿ ಹೋಗುತ್ತಾರೆ. ಪ್ರತಿ ವರುಷದ ಸಮಾರಾಧನೆ ಜರುಗುವುದು ಸವಾಯಿ ಗಂಧರ್ವರ ಹಿರಿಯ ಶಿಷ್ಯೆ ಡಾ. ಗಂಗೂಬಾಯಿ ಹಾನಗಲ್ಲ ಅವರ ನೇತೃತ್ವದಲ್ಲಿಯೇ. ಸವಾಯಿ ಗಂಧರ್ವರ ಮತ್ತೊಬ್ಬ ಜಾಗತಿಕ ಪ್ರಖ್ಯಾತಿಯ ಡಾ. ಭೀಮಸೇನ ಜೋಶಿಯವರು ಪುಣೆಯಲ್ಲಿ ಭವ್ಯಪ್ರಮಾಣದಲ್ಲಿ ತಮ್ಮ ಗುರುಗಳ ಆರಾಧನೆಯನ್ನು ಮೂರು ದಿನಗಳ ಸಂಗೀತ ಸಭೆಯ ರೂಪದಲ್ಲಿ ಜರುಗಿಸುತ್ತಾರೆ. ಈ ಉತ್ಸವಕ್ಕೆಕ ಸಹಸ್ರಾರು ಶ್ರೋತೃಗಳು ಮುಂಗಡವಾಗಿ ಟಿಕೀಟನ್ನು ರಿಝರ್ವ ಮಾಡಿಸಿರುತ್ತಾರೆ. ಎಲ್ಲಡೆಗಳಿಂದ ಹಿರಿಯ ಕಿರಿಯ ಗಾಯಕರು ಈ ಮಹಾ ಸಮಾರಾಧನೆಯಲ್ಲಿ ತಮ್ಮ ಸಂಗೀತಸೇವೆ ಸಲ್ಲಿಸಲುವಿ ನಾ ಮುಂದೆ ತಾ ಮುಂದೆ ಎಂದು ಬರುತ್ತಾರೆ. ಕುಂದಗೋಳದಲ್ಲಿ ಜರುಗುವ ಸಂಗೀತ ಸಮಾರಾಧನೆಯ ಕ್ಷೇತ್ರವಾದ ನಾಡಿಗೇರವಾಡೆ ಶ್ರೋತೃಗಳಿಂದ ಕಿಕ್ಕಿರಿದು ಅನೇಕ-ಜನರು ಬೀದಿ ಬೀದಿಗಳ ಇಕ್ಕೆಲಗಳಲ್ಲಿಯೂ ರೈಲ್ವೆ ಕಂಬಿಗಳ-ಗುಂಟವೂ ಸಭೆಯ ಲೌಡ್‌ಸ್ಪೀಕರ್ ನಿಂದ ಸೂಸಿಬರುವ ಸಂಗೀತವಾಹಿನಿಯನ್ನು ಸವಿಯುವದಕ್ಕೆಂದು ಕುಳಿತಿರುತ್ತಾರೆ. ಅಂದಿನ ಕುಂದಗೋಳವೆಂದರೆ ಸಂಗೀತ ಗಂಗೋತ್ರಿಯಾಗಿರುತ್ತದೆ.
ಹಿಂದುಸ್ತಾನಿ ಸಂಗೀತ ನಿಕ್ಷೆಯಲ್ಲಿ ಕುಂದಗೋಳ ಕಿರೀಟಪ್ರಾಯವಾಗಿಕ ಮೆರೆಯುವಂಥದು. ಈ ಚಿಕ್ಕ ತಾಲೂಕು ಸ್ಥಳಕ್ಕೆ ಇಂತಹ ಒಂದು ಕೀರ್ತಿಯನ್ನು ತಂದುಕೊಟ್ಟವರೆಂದರೆ ರಾಮಚಂದ್ರ ಗಣೇಶ ಕುಂದಗೋಳಕರ ಊರ್ಫ್ ಸವಾಯಿ ಗಂಧರ್ವರು. ಕುಂದಗೋಳ ಅವರ ಮನೆತನದ ಊರು. ಆದರೆ ರಾಮಭಾವು ಅವರು ಜನಿಸಿದ್ದು ಧಾರವಾಡದ ಸಮೀಪದ ಅಮ್ಮಿನಬಾವಿ ಎಂಬ ಗ್ರಾಮದಲ್ಲಿ. ಅದು ಅವರ ತಾಯಿಯ ತವರೂರು. ಇವರು ಮುಂದೆ ಬೆಳೆದು ನೆಲೆಸಿದುದು ಕುಂದಗೋಳದಲ್ಲಿಯೇ. ಹಾಗಾಗಿ ಕುಂದಗೋಳಕರ ಎಂಬುದೇ ಅವರ ಅಡ್ಡಹೆಸರಾಯಿತು. ಜನವರಿ ೧೯, ೧೯೯೯ರಂದು ಅವರು ಜನಿಸಿದರು. ಮೊದಮೊದಲು ಜಮಖಂಡಿ ಸಂಸ್ಥಾನಕ್ಕೆ ಅಧೀನವಾಗಿದ್ದ ಕುಂದಗೋಳ ಮರಾಠಿಮಯವೇ ಆಗಿದ್ದಿತು. ಆಡಳಿತ ಭಾಷೆ, ಶಿಕ್ಷಣ ಮಾಧ್ಯಮ ಮರಾಠಿಯೇ. ಇಂತಹ ವಾತಾವರಣದಲ್ಲಿ ಬೆಳೆದ ರಾಮಚಂದ್ರ ಆಡುಭಾಷೆಯಾಗಿ ಮರಾಠಿಯನ್ನೇ ಅವಲಂಬಿಸಿದ. ಪ್ರಾಥಮಿಕ ಶಿಕ್ಷಣವೂ ಮರಾಠಿಯಲ್ಲಿಯೇ ನಡೆಯಿತು. ಬಾಲಕ ರಾಮಚಂದ್ರ ಶಾಲೆಯಲ್ಲಿ ಕವಿತೆ ಹೇಳುವಲ್ಲಿ ವರ್ಗದ ಎಲ್ಲ ಬಾಲಕರಿಗಿಂತಲೂ ಮೇಲು. ದೇವದತ್ತವಾದ ಕಂಚಿನ ಕಂಠ. ಸಂಗೀತದತ್ತ ಒಲವಿದ್ದ ತಂದೆಯವರು ಅಲ್ಲಿಯ ದತ್ತದೇವಸ್ಥಾನದಲ್ಲಿ ಭಜನೆ, ನಾಮಸ್ಮರಣೆ ನಡೆಸುತ್ತಿದ್ದರು. ದೇವರ ಪಲ್ಲಕ್ಕಿ ಸೇವೆ ನಡೆದಾಗ ಅಲ್ಲಿಯ ಭಜನೆ, ಕೀರ್ತನೆಗಳನ್ನು ಕೇಳಲು ರಾಮಚಂದ್ರ ಆಸಕ್ತಿಯಿಂದ ಕಿವಿದೆರೆದು ನಿಂತಿರುತ್ತಿದ್ದ.
ಕುಂದಗೋಳದಲ್ಲಿ ಆಗ ಇಂಗ್ಲೀಷ್‌ ಶಾಲೆ ಇದ್ದಿರಲಿಲ್ಲ. ಪ್ರಾಥಮಿಕ ಶಿಕ್ಷಣವನ್ನು ಪೂರೈಸಿದ ರಾಮಚಂದ್ರನಿಗೆ ಮುಂದೆ ಏನುಮಾಡಬೇಕು ಎಂಬ ಪ್ರಶ್ನೆ. ತಂದೆ ಗಣೇಶರಾವ ಶ್ರೀಮಂತರಲ್ಲ. ಅವರ ಗಳಿಕೆ ತಿಂಗಳಿಗೆ ನಾಲ್ಕು ರೂಪಾಯಿ. ಅದೂ ಒಂದು ಹಳ್ಳಿಯ ಗೌಡಕಿಯಿಂದಾಗಿ, ಗಣೇಶರಾಯರು ಈ ನೌಕರಿಯನ್ನು ಬಿಟ್ಟು ಕುಂದಗೋಳದ ನಾಡಿಗೇರ ರಂಗನಗೌಡರ ಖಾಸಗಿ ಗುಮಾಸ್ತನೆಂದು ಅವರ ವಾಡೆಯಲ್ಲಿ ಕೆಲಸ ಮಾಡತೊಡಗಿದರು. ಗಣೇಶರಾಯರ ಮನೆ ತೀರ ಚಿಕ್ಕದು. ರಾಮಚಂದ್ರ ತನ್ನ ವೇಳೆಯನ್ನು ಹೆಚ್ಚಾಗಿ ವಾಡೆಯಲ್ಲಿಯೇ ತನ್ನ ಓರಿಗೆಯವರೊಂದಿಗೆ ಕಳೆಯುತ್ತಿದ್ದ. ಪ್ರಾಥಮಿಕಕ ಶಿಕ್ಷಣ ಮುಗಿಸಿದ ಮೇಲೆ ರಾಮಭಾವು ಒಂದೆರಡು ವರ್ಷ ತನ್ನ ಮಿತ್ರರೊಂದಿಗೆ ಹುಬ್ಬಳ್ಳಿಯ ಲ್ಯಾಮಿಂಗ್ಟನ್‌ ಹಾಯ್‌ಸ್ಕೂಲಿಗೆ ನಿತ್ಯವೂ ರೈಲಿನಿಂದ ಓಡಾಡುತ್ತ ಕಲಿಯತೊಡಗಿದ. ಆದರೆ ತಂದೆಗೆ ಆರ್ಥಿಕ ಅನುಕೂಲ ಇಲ್ಲದ್ದರಿಂದ ರಾಮಚಂದ್ರನ ವಿದ್ಯಾರ್ಜನೆ ಅಷ್ಟಕ್ಕೆ ನಿಂತುಹೋಯಿತು. ರಾಮಚಂದ್ರ ನಾಡಿಗೇರ ವಾಡೆಯಲ್ಲಿಯೇ ಹೆಚ್ಚಾಗಿ ವಾಸವಾಗಿರುತ್ತಿದ್ದ. ವಾಡೆಯಲ್ಲಿ ಆಗಾಗ ದೊಡ್ಡ ಸಂಗೀತಗಾರರ ಜಲಸಾ ಕಾರ್ಯಕ್ರಮಗಳು ಜರುಗುತ್ತಿದ್ದವು. ರಾಮಚಂದ್ರನ ಸಂಗೀತ ಆಸಕ್ತಿಗೆ ಇದರಿಂದಾಗಿ ಪುಟ ಸಿಕ್ಕಂತಾಯಿತು.
ಧಾರವಾಡದಲ್ಲಿ ಭಾಸ್ಕರಬುವಾ ಬಖಲೆ ಎಂಬ ಶ್ರೇಷ್ಠ ಸಂಗೀತಗಾರರು ಸಂಗೀತ ಶಿಕ್ಷಕರಾಗಿ ನೆಲೆಸಿದ್ದರಿಂದ ಅವರಲ್ಲಿಗೆ ಬೇರೆ ಬೇರೆ ಘರಾಣೆಗಳ ಸಂಗೀತಗಾರರು ಬಂದು ಹೋಗುತ್ತಿದ್ದರು. ನತ್ತನಖಾನ ಅವರಂತಹ ಶ್ರೇಷ್ಠ ಗವಾಯಿಗಳು ಹೆಸರಾಂತ ಮೈಸೂರ ಅರಮನೆಯ ದಸರಾ ಬೈಠಕ್‌ ಮುಗಿಸಿ ಹಿಂತಿರುಗುವಾಗ ಭಾಸ್ಕರಬುವಾ ಅವರನ್ನು ಭೇಟಿಯಾಗಿ ಎರಡು ದಿನ ಉಳಿದು ಮುಂದೆ ಹೋಗುತ್ತಿದ್ದರು. ಇಂತಹ ಗಾಯಕರಲ್ಲಿ ಮೀರಜದ ಖಾನಸಾಹೇಬ ಅಬ್ದುಲ್‌ ಕರೀಂಖಾನರೂ ಒಬ್ಬರು. ಅವರು ಧಾರವಾಡಕ್ಕೆ ಬಂದಾಗ ಕುಂದಗೋಳದ ರಂಗನಗೌಡರು ಒತ್ತಾಯದಿಂದ ತಮ್ಮ ವಾಡೆಗೆ ಕರೆಯಿಸಿಕೊಂಡರು. ಕಂಠಮಾಧುರ್ಯ ಕಲಾನೈಪುಣ್ಯಗಳಿಂದ ಖ್ಯಾತಿಗೆ ಬಂದ ಖಾನಸಾಹೇಬರು ವಾಡೇದಲ್ಲಿ ತಮ್ಮ ಜಲಸಾ ಕಾರ್ಯಕ್ರಮ ನಡೆಸಿದಾಗ ಭರ್ತಿ ತುಂಬಿದ ಸಂಗೀತ ಪ್ರೇಮಿಗಳ ಹೃದಯಗಳನ್ನು ಸೂರೆಗೊಂಡರು.
ಸ್ವರಸಾಧನೆ, ಸ್ವರದ ಇಂಪು, ಕಿರಾಣಾ ಘರಾಣೆಯ ಮುಖ್ಯ ವೈಶಿಷ್ಟ್ಯ. ಕುಂದಗೋಳ ವಾಡೇದಲ್ಲಿ ನಡೆದ ಕಿರಾನಾ ಘರಾಣೇಯ ಸಂಸ್ಥಾಪಕ ಖಾನಸಾಹೇಬರ ಸಂಗೀತ ಕಚೇರಿಯನ್ನು ಕೇಳಿದ ಬಾಲಕ ರಾಮಭಾವೂ ಮರುದಿನ ಭೈರವಿರಾಗದ ಜಮುನಾಕೆ ತೀರ ಎಂಬ ಚೀಜನ್ನು ಗುಣು ಗುಣಿಸುತ್ತಿರುವಾಗ ರಂಗನಗೌಡರನ್ನು ಖಾನ ಸಾಹೇಬರು “ಈ ಹುಡುಗ ಯಾರು” ಎಂದು ಪ್ರಶ್ನಿಸಿದರು. ಗೌಡರು ರಾಮಭಾವೂನನ್ನು ಬಳಿ ಕರೆದು “ನಮ್ಮ ಕಾರಕೂನ ಗಣಪತರಾಯರ ಮಗ. ಇವನಿಗೂ ಸಂಗೀತವೆಂದರೆ ಆಸಕ್ತಿ” ಎಂದು ಪರಿಚಯಿಸಿದರು. “ಗಾವೋ ಬೇಟಾ ಗಾವೋ” ಎಂದು ಖುಷಿಯಾಗಿದ್ದ ಖಾನಸಾಹೇಬರು ರಾಮಭಾವೂನ ಬೆನ್ನು ತಟ್ಟಿದರು.
ರಾಮಭಾವೂಗೆ ಅಷ್ಟೇ ಸಾಕಾಯಿತು. ಕಂಠಪಾಠವಾಗಿ ಬರುತ್ತಿದ್ದ ಕೆಲವು ಭಜನೆಗಳನ್ನು ಹೇಳಿ ಕೊನೆಯ ಭೈರವೀ ಭಜನೆಯಲ್ಲಿ ಜಮುನಾಕೆ ತೀರದ ಛಾಯೆಯನ್ನು ಕಂಡ ಖಾನಸಾಹೇಬರು ಮುಗುಳನಗೆ ನಕ್ಕರು. “ಗಲಾ ಅಚ್ಛಾ ಹೈ. ರಿಯಾಜ ಕರೋ” ಎಂದು ಉತ್ತೇಜನಪೂರ್ವಕವಾಗಿ ನುಡಿದರು. “ತಮ್ಮಂತಹ ಗುರುಗಳು ದೊರಕಿದರೆ ಹುಡುಗ ಮುಂದೆ ಬಂದಾನು” ಎಂದು ಗೌಡರು ಅರಿಕೆ ಮಾಡಿಕೊಂಡರು. ‘ಕುಛ ಪರವಾಹ ನಹಿ’ ಗುರುಗಳು ಸಮ್ಮತಿಯನ್ನು ಸೂಚಿಸಿಯೇ ಬಿಟ್ಟರು. ಇಂತಹ ಸುಂದರ ಶಾರೀರದ ಶಿಷ್ಯನೊಬ್ಬ ದೊರಕಿದುದರಿಂದ ಅವರಿಗೆ ಸಂತೋಷವೇ ಆಯಿತು.
ರಾಮಚಂದ್ರನಿಗೆ ಹೊಸ ಭವಿಷ್ಯ ಬಾಗಿಲು ತೆರೆಯಿತು. ಈ ತರುಣ ಕಲೋಪಾಸಕನನ್ನು ತಮ್ಮೊಡನೆಕ ಕರೆದುಕೊಂಡು ಹೋಗಲು ಕತಂದೆಯ ಅನುಮತಿ ಕೇಳಿದರು. ಕ್ಷಣಹೊತ್ತು ತಂದೆಯ ಹೃದಯ ಹೊಯ್ದಾಡಿತು. ರಂಗನಗೌಡರು ಹೇಳಿದರು. “ಗಣೇಶರಾವ, ನಿಮ್ಮ ಮಗನ ದೈವ ಖುಲಾಯಿಸಿತು. ಖಾನಸಾಹೇಬರ ಕಡೆ ಇದ್ದು ಕಲೀಲಿ. ನನ್ನ ಮಾತು ಕೇಳ್ರಿ. ಹುಡಗನ್ನ ಕಳಿಸಿಕೊಡ್ರಿ” ಎಂದು ಹೇಳಿದರು. ಗಣೇಶರಾಯರಿಗೆ ಖಾನಸಾಹೇಬರು ಅನ್ಯ ಜಾತಿಯವರಾಗಿದ್ದು ಅವರ ಊಟ-ಉಡುಗೆಗಳೇನೋ! ಅವರ ನಡತೆ ಸಂಪ್ರದಾಯಗಳೆನೋ! ಅದೂ ಅಲ್ಲದೆ ಹಿರಯ ಮಗನಾಗಿ ಮನೆತನದ ಹೊಣೆಗಾರಿಕೆ ವಹಿಸಬೇಕಲ್ಲ! ಮುಪ್ಪಿನ ಕಾಲಕ್ಕೆ ತಮ್ಮನ್ನು ನೋಡಿಕೊಳ್ಳುವವರಾರು? ಆಗಲೇ ಮನೆಯಲ್ಲಿ ಗೃಹಿಣಿ ಕಣ್ಮರೆಯಾಗಿ ಸಂಸಾರನೌಕೆ ಬುಡಮೇಲಾಗಿತ್ತು. ಬೇಗನೇ ಹಿರಿಯ ಸೊಸೆ ಮನೆತುಂಬಿ ಮನೆದೀಪ ಬೆಳಗಬೇಕು ಎಂಬುದು ತಂದೆಯ ಮನೀಷೆ. ತಾಯಿ ಇಲ್ಲದೇ ರಾಮಭಾವೂ ಚಿಕ್ಕಮ್ಮ ತುಳಸಕ್ಕನ ಆರೈಕೆ, ಆಸರೆಯಲ್ಲಿ ಬೆಳೆದಿದ್ದ. ಹಿರಿಯ ಮಗ ಕಣ್ಣಮುಂದೇ ಇರಲಿ ಆತನಿಂದಲೇ ಬಡತನದ ಬಾಳಿಗೆ ಬಿಡುಗಡೆ ದೊರತೀತು ಎಂದು ಕನಸು ಕಟ್ಟಿದ್ದ ಗಣೇಶರಾಯರು ಮೊದಮೊದಲಿಗೆ ಬೇಡವೆಂದರೂ ಮಗನ ಉತ್ಸುಕತೆ ಮತ್ತು ಗೌಡರ ಆಗ್ರಹಗಳಿಂದಾಗಿ ಒಪ್ಪಿಕೊಳ್ಳಲೇ ಬೇಕಾಯಿತು. ಗಣೇಶ ಸಂಶಿ ಅವರು ಖಾನಸಾಹೇಬರೊಂದಿಗೆ ಮಗನನ್ನು ಮೀರಜಿಗೆ ಕಳುಹಿಸಿಕೊಟ್ಟರು.
ಖಾನಸಾಹೇಬರು ಮುಂಬಯಿ, ಪುಣೆ, ಮೀರಜ್‌, ಬೆಳಗಾವಿ ಮೊದಲಾಸ ಸ್ಥಳಗಳಲ್ಲಿ ತಮ್ಮ ಆರ್ಯಸಂಗೀತ ವಿದ್ಯಾಲಯದ ಶಾಖೆಗಳನ್ನು ಸ್‌ಆಪಿಸಿದ್ದರು. ಮೀರಜ್‌ ವಿದ್ಯಾಲಯವು ಅವರ ಮುಖ್ಯ ಕೇಂದ್ರವಾಗಿತ್ತು. ಖಾನಸಾಹೇಬರ ಸಂಗೀತ ವೃತ್ತಿಯ ವೈಭವದ ಕಾಲವದು. ಅಂತೆಯೇ ವಿದ್ಯಾರ್ಥಿಗಳ ಸಂಖ್ಯೆಯೂ ಹೆಚ್ಚತೊಡಗಿತ್ತು. ವಿದ್ಯಾರ್ಥಿಗಳಿಂದ ಹಣವನ್ನು ಹೀರಿ ಚಿನ್ನದ ಮಹಲು ಕಟ್ಟಿಸಬೇಕೆಂಬ ವ್ಯಾಪಾರೀ ಮನೋವೃತ್ತಿ ಖಾನಸಾಹೇಬರದ್ದಾಗಿರಲಿಲ್ಲ. ಮುಖ್ಯವಾಗಿ ಕೆಲವರಾದರೂ ಶಿಷ್ಯರು ಕಿರಾನಾ ಘರಾಣೆಯ ಹೆಸರನ್ನು ಉಳಿಸಿಕೊಂಡು ಬರುವಂತೆ ಅವರಿಗೆ ತರಬೇತಿ ಕೊಡಬೇಕು ಎಂಬುದು ಅವರ ಆಶೆಯಾಗಿತ್ತು. ಅರ್ಧಕ್ಕೆ ಬಿಟ್ಟುಹೋದ ವಿದ್ಯಾರ್ಥಿಗಳು ಅರೆಪಾಂಡಿತ್ಯದಿಂದ ಸಂಗೀತ ಶಾರದೆಗೆ ಮತ್ತು ತಮ್ಮ ಘರಾಣೆಗೆ ಅಪಚಾರ ಮಾಡುವಂತಾಗಬಾರದೆಂಬ ಉದ್ದೇಶದಿಂದ ಎಂಟು ವರ್ಷದ ಒಂದು ಕರಾರು ಪತ್ರವನ್ನು ಶಿಷ್ಯರಿಂದ ಬರೆಸಿಕೊಳ್ಳುತ್ತಿದ್ದರು.
ರಾಮಭಾವೂ ಅತ್ಯಂತ ಶ್ರದ್ಧೆಯಿಂಧ ಶಿಷ್ಯತ್ವವನ್ನು ವಹಿಸಿದರು. ಗುರುಶುಶ್ರೂಷೆ ಅವರ ಸಂಗೀತ ಸಾಧನೆಗೆ ಒಂದು ತಪಃ ಕರ್ಮವಾಗಿತ್ತು. ಇತ್ತ ಗುರು ಖಾನಸಾಹೇಬರು ದೈವೀ ಮನೋಭಾವವುಳ್ಳವರು. ಶಿಷ್ಯರಿಂದ ಯಾವುದೇ ಬಗೆಯ ಸೇವಾ ಶುಶ್ರೂಷೆಯನ್ನು ಬಯಸಿದವರಲ್ಲ. ಅವರ ಪತ್ನಿ ತಾರಾಬಾಯಿ ಮಾತ್ರ ಶಿಷ್ಯರು ಹಣದಿಂದ ಸಲ್ಲಿಸಲಾಗದ್ದನ್ನು ಕಾಯಕಷ್ಟದಿಂದಲಾದರೂ ಸಲ್ಲಿಸಲಿ ಎಂಬ ಮನೋಭಾವ ಉಳ್ಳವರಾಗಿದ್ದರು. ಇದರಿಂದಾಗಿ ಖಾನಸಾಹೇಬರಿಗೂ ತಾರಾಬಾಯಿಗೂ ನಡು ನಡುವೆ ಮುನಿಸು ಮಿಡುಕುಗಳು ನಡೆಯುತ್ತಲೇ ಇದ್ದವು. ರಾಮಭಾವೂ ಗುರುಗಳ ಜೊತೆ ಮೀರಜದಿಂದ ಊರೂರಿಗೆ ಕಾರ್ಯಕ್ರಮಗಳಿಗಾಗಿ ಸಂಚಾರಮಾಡುತ್ತಲೇ ಇದ್ದರು. ಕಚೇರಿಗಳಲ್ಲಿ ಗುರುಗಳ ಜೊತೆಗೆ ತಂಬೂರಿ ಸಾಥಿ ಹೆಚ್ಚಾಗಿ ರಾಮಭಾವೂ ಅವರದೇ ಇರುತ್ತಿತ್ತು. ಗುರುಗಳ ಊರೂರಿನ ಬೈಠಕಿಗಳನ್ನು ತಾಸುಗಟ್ಟಲೆ ಕೇಳುವುದರಿಂದಲೆ ರಾಮಭಾವೂ ತನ್ನ ಸಂಗೀತದ ಕೃಷಿಮಾಡಿ ಪುಷ್ಟಿಗೊಳಿಸಿಕೊಳ್ಳುವರು. ಈ ಶ್ರವಣ ಸಂದರ್ಭಗಳನ್ನು ರಾಮಭಾವೂ ಎಂದೂ ಕಳೆದುಕೊಳ್ಳುತ್ತಿರಲಿಲ್ಲ. ಇದು ಕೂಡ ಗಂಟೆಗಟ್ಟಲೆ ನಡೆಯುವ ಉತ್ತಮ ಸಂಗೀತ ಪಾಠವೇ ಆಗಿರುತ್ತಿತ್ತು. ಸಂಗೀತ ಶಿಕ್ಷಣದಲ್ಲಿ ಶ್ರವಣವೇ ಪ್ರಧಾನವಾಗಿರಬೇಕು ಎಂಬುದು ಖಾನಸಾಹೇಬರ ಮತವಾಗಿದ್ದಿತು. ಖಾನಸಾಹೇಬರ ನೆಚ್ಚಿನ ಶಿಷ್ಯವರ್ಗದಲ್ಲಿ ರಾಮಭಾವೂ ಜೊತೆಗೆ ಕಪಿಲೇಶ್ವರಿ ಬಂಧುಗಳು, ದಶರಥ ಮುಳೆ, ಅನಂತ ಗಾಡಗೀಳ,ರಾಮಚಂದ್ರ ಬೋಡಸ್‌, ರಾಮಕೃಷ್ಣ ಶಿರೋಡಕರ, ಬೆಹರೆಬುವಾ, ಶಂಕರರಾವ ಸರನಾಯಕ ಇವರೇ ಮೊದಲಾದವರಿದ್ದರು.
ಖಾನಸಾಹೇಬರ ಶಿಕ್ಷಣ ಪದ್ಧತಿ ವಿಶಿಷ್ಟ ಪ್ರಕಾರದ್ದಾಗಿತ್ತು. ಶಾಸ್ತ್ರೀಯ ಸಂಗೀತದ ಸೈದ್ಧಾಂತಿಕ ಭಾಗವನ್ನು ಅಭ್ಯಾಸ ಮಾಡಿಸುವಲ್ಲಿ ಕೂಡ ಅವರು ಶಿಷ್ಯರಿಗೆ ಬರೆದುಕೊಳ್ಳಲು ಹೇಳುತ್ತಿದ್ದಿಲ್ಲ. ಎಲ್ಲವನ್ನು ಶಿಷ್ಯರು ಗುರುಮುಖೇನ ಕೇಳಿ ಕಲಿಯಬೇಕು. ಈ ಪ್ರಯೋಗಾತ್ಮಕ ಪದ್ಧತಿಯೇ ಹೆಚ್ಚು ಉಪಯುಕ್ತ ಎಂದು ಬಗೆದು ತಮ್ಮ ಶಿಷ್ಯರಿಗೆ ಅದೇ ರೀತಿ ಅಭ್ಯಾಸ ಮಾಡಿಸುತ್ತಿದ್ದರು. ಪ್ರತ್ಯಕ್ಷ ಹಾಡುಗಾರಿಕೆಯಲ್ಲಿ ಸಂಗೀತದ ಶಾಸ್ತ್ರೀಯ ಭಾಗವೂ ಅಡಕವಾಗಿರುತ್ತದೆ ಎಂದು ಖಾನ ಸಾಹೇಬರು ಹೇಳುತ್ತಿದ್ದರು. ಆಯಾ ರಾಗದ ಸ್ವರದ ಮೇಲೂ ಖಚಿತ ತಾಲೀಮು ಮಾಡುವ ಪ್ರಯೋಗಾತ್ಮಕ ಪದ್ಧತಿಯಿಂದ ಸ್ವರಜ್ಞಾನವಾಗಬೇಕಲ್ಲದೆ ಪುಸ್ತಕದೊಳಗಿನ ನೊಟೇಶನ್‌ ಓದಿಕೊಂಡಲೊಲಲ ಎಂದು ಅವರು ಅಭಿಪ್ರಾಯಪಡುತ್ತಿದ್ದರು. ಆ ಮೇರೆಗೆ ಶಿಷ್ಯರು ತಮ್ಮ ಸಂಗೀತ ಕಚೇರಿಗಳನ್ನೇ ಹೆಚ್ಚು ಹೆಚ್ಚಾಗಿ ಕೇಳುವ ಅವಕಾಶಗಳನ್ನು ಕಲ್ಪಿಸಿಕೊಡುತ್ತಿದ್ದರು. ರಾಮಭಾವು ಸಂಗೀತ ಸಭೆಗಳಲ್ಲಿ ತಂಬೂರಿ ಮೀಟುವುದಕ್ಕೆಂದು ಕುಳಿತಿದ್ದರು. ಗುರುವಿನೊಂದಿಗೆ ಸ್ವರಬೆರೆಸುತ್ತ ಹಾಡುತ್ತಿದ್ದರು. ಇದೇ ಅವರಿಗೆ ಹೆಚ್ಚಿನ ಪಾಠವಾಗುತ್ತಿತ್ತು. ಸಂಗೀತ ಪಾಠದ ಕಾಲಕ್ಕೆ ಒಬ್ಬೊಬ್ಬ ಶಿಷ್ಯನ ಬಗ್ಗೆಯೂ ಗುರುಗಳು ವೈಯುಕ್ತಿಕ ಗಮನ ನೀಡುತ್ತಿದ್ದರು. ಅವರ ಲೋಪದೋಷಗಳನ್ನು ತಿದ್ದುತ್ತಿದ್ದರು. ಇದರಿಂದ ಶಿಷ್ಯರಿಗೆ ತಮ್ಮ ದಾರಿಯಲ್ಲಿ ಮುಂದುವರಿಯುವುದಕ್ಕೆಕ ಮಾರ್ಗ ಮಾಡಿಕೊಟ್ಟಂತಾಗುತ್ತಿತ್ತು. ತಮ್ಮ ಸಂಗೀತ ಜಲಸಾ ಕಾರ್ಯಕ್ರಮಗಳಲ್ಲಿ ಖಾನಸಾಹೇಬರು ತರುಣ ಶಿಷ್ಯರಿಗೆ ತಂತಮ್ಮ ಕಲಾಪ್ರತಿಭೆಯನ್ನು ಪ್ರದರ್ಶಿಸುವುದಕ್ಕೆ ಅವಕಾಶ ಕಲ್ಪಿಸಿಕೊಡುತ್ತಿದ್ದರು.
ರಾಮಭಾವೂ ಅವರ ಸಂಗೀತ ಸಾಧನೆ ಇದೇ ರೀತಿಯಾಗಿ ಮುಂದುವರಿಯತೊಡಗಿತು. ಅವರು ಖಾನ್‌ಸಾಹೇಬರ ಶಿಷ್ಯತ್ವವನ್ನು ವಹಿಸುವ ಮುಂಚೆ ಬೆಳಗಾವಿಯ ಉಮಾಮಹೇಶ್ವರ ಬುವಾ ಎಂಬ ಗಾಯಕರಿಂದ ದ್ರುಪದ ಗಾಯಕಿ ಕಲಿತಿದ್ದರು. ಇದರಿಂದಾಗಿ ಕಿರಾನಾ ಘರಾಣೆಯ ಸಂಗೀತವು ಇವರಿಗೆ ಕರಗತವಾಗಲು ಸುಲಭವಾಯಿತು.
ರಾಮಭಾವೂ ಖಾನಸಾಹೇಬರ ಕಡೆಗೆ ಬಂದಾಗ ಗುರುದಕ್ಷಿಣೆಯ ಯಾವುದೇ ಕರಾರು ಇರಲಿಲ್ಲ. ನಿಷ್ಠೆ, ಶ್ರದ್ಧೆ, ದೈನಂದಿನ ಪರಿಶ್ರಮ ಇವೇ ಖಾನಸಾಹೇಬರಂತಹ ವಿದ್ಯಾಗುರುವಿಗೆ ಕೊಡಬೇಕಾದ ಕಾಣಿಕೆಯಾಗಿದ್ದವು.
ಗುರುಗಳ ಬಳಿ ನಸುಕಿನಲ್ಲಿ ರಾಮಭಾವೂ ತಂಬೂರಿ ಹಿಡಿದು ಕುಳಿತರೆಂದರೆ ಏಳೆಂಟು ಘಂಟೆಯವರೆಗೆ ಅಖಂಡ ಅಭ್ಯಾಸ ನಡೆಯುತ್ತಿತ್ತು. ರಾಗರಾಗಿಣಿಗಳನ್ನು ಕಲಿಸುವ ಪದ್ಧತಿಯಲ್ಲಿಯೂ ಖಾನಸಾಹೇಬರದೆ ಆದ ಒಂದು ವೈಶಿಷ್ಟ್ಯವಿದ್ದಿತು. ಬಹಳ ರಾಗಗಳನ್ನು ಕಲಿಯಬೇಕು ಇಲ್ಲವೆ ಕಲಿಸಬೇಕು ಎಂಬುದು ಖಾನಸಾಹೇಬರ ಮಹತ್ವಾಕಾಂಕ್ಷೆಯಾಗಿರಲಿಲ್ಲ. ರಾಮಭಾವೂಗೆ ಒಂದು ಪೂರಿಯಾರಾಗದ ಪಾಠವನ್ನೆ ಇಡಿಯ ವರ್ಷ ಕಲಿಸಿದರು. ಖಾನಸಾಹೇಬರ ಗರಡಿಯಲ್ಲಿ ರಾಮಭಾವೂ ಅವರ ಸಂಗೀತಸಾಧನೆ ಅವ್ಯಾಹತವಾಗಿ ಮುಂದುವರೆಯಿತು. ಗುರುಗಳಿಂದ ಪ್ರಾತಃ ಕಾಲ, ಅಪರಾಹ್ನ ಮತ್ತು ಸಾಯಂಕಾಲದಲ್ಲಿ ಹೇಳುವ ತೋಡಿ, ಮುಲ್ತಾನಿ, ಪೂರಿಯಾ ಎಂಬ ಮೂರು ಮುಖ್ಯ ರಾಗಗಳನ್ನು ಸಂಪೂರ್ಣವಾಗಿ ಕರಗತ ಮಾಡಿಕೊಂಡರು. ಗುರುಗಳ ಪ್ರಭಾವದಿಂದಾಗಿ ಈ ಮೂರು ರಾಗಗಳಿಂದ ನೂರು ರಾಗಗಳನ್ನು ಕಲಿತುಕೊಳ್ಳುವಂಥ ಸ್ವಬುದ್ಧಿ ಮತ್ತೆ ಅವರಲ್ಲಿ ಬಲವಾಗಿ ಬೆಳೆದುಬಂತು. ಶಿಷ್ಯನ ಸಾಧನೆ, ಪ್ರಗತಿ, ಪರಿಶ್ರಮಗಳನ್ನು ಕಂಡು ಗುರುವಿಗೆ ಆನಂದವೂ ಆಯಿತು. ಅಭಿಮಾನವೂ ಮೂಡಿತು.
ರಾಮಭಾವೂ ಶಾಸ್ತ್ರೀಯ ಸಂಗೀತದೊಡನೆ ಠುಮರಿ, ಭಜನ ಸಂಗೀತಗಳಲ್ಲಿ ಕೂಡ ನೈಪುಣ್ಯವನ್ನು ಸಾಧಿಸಿದರು. ಇದೆಲ್ಲವೂ ಗುರುಕರುಣೆಯಿಂದಲೆ ದೊರೆತ ಸಿರಯಾಗಿತ್ತು. ಖಾನಸಾಹೇಬರು ಭಾವಪೂರ್ಣವಾಗಿ ಹೇಳುತ್ತಿದ್ದ ‘ಗೋಪಾಲಾ ಮೇರೆ ಕರುಣಾ ಕ್ಯೂಂನ ಆವೆ; ರಾಮ ಹರಿಕಾ ಭೇದನ ಪಾಯೋ’ ಎಂಬ ಭಕ್ತಿಪರ ರಚನೆಗಳನ್ನು ರಾಮಭಾವೂ ಹಾಡಿದರೆ ಅವರ ಕಂಠಶ್ರೀಯಲ್ಲಿ ಖಾನಸಾಹೇಬರ ಶಾರೀರವೇ ಪ್ರತಿಧ್ವನಿಸುತ್ತಿತ್ತು.
ಶಾಸ್ತ್ರೀಯ ಸಂಗೀತವನ್ನು ಹೇಳುವಾಗ ರಾಗಗಳ ಸ್ವರೂಪವನ್ನು ಎತ್ತಿತೋರಿಸುವ ಆಲಾಪನೆಯ ರೀತಿ, ಭಾವನೆಯಿಂದ ತುಂಬಿದ ಸ್ವರಗಳ  ಇಂಪಿನಿಂದ ಕೇಳುಗರ ಅಂತಃಕರಣವನ್ನು ಸೂರೆಗೊಳ್ಳುವ ಸಾಧನೆ, ಇದೆಲ್ಲವೂ ಖಾನಸಾಹೇಬರ ವರಪ್ರಸಾದವೇ ಆಗಿತ್ತು. ಕಿರಾನಾ ಘರಾಣೆಯ ಮೂಲ ವೈಶಿಷ್ಟ್ಯವೆಂದರೆ ಇಂಚರ, ಸ್ವರ ಸಾಮರಸ್ಯ, ಸ್ವರ ಮಾಧುರ್ಯವೂ ರಾಮಭಾವೂ ಅವರ ಶಾರೀರದ ಸಹಜ ಲಕ್ಷಣವಾಗಿತ್ತು. ಶಾಸ್ತ್ರೀಯ ಸಂಗೀತದ ಮುಖ್ಯ ಲಕ್ಷಣಗಳಾದ ಮೀಂಡ್‌, ಬಢತ್‌, ಘಸೀಟ್‌, ಬೋಲ್ತಾನ್‌, ಮೂರ್ಛನಾ, ಖಟಕಾ, ಮುರ್ಕಿ, ಈ ಎಲ್ಲ ಅಲಂಕಾರಗಳು ವೈಶಿಷ್ಟ್ಯಪೂರ್ಣವಾಗಿ ಎದ್ದು ಕಾಣತೊಡಗಿದವು.
ಠುಮರಿ, ಭಕ್ತಿಗೀತೆಗಳನ್ನು ಹೇಳುವಾಗ ಶಾಸ್ತ್ರೀಯ ಸಂಗೀತದ ಬಿಗುವು ಲಾಲಿತ್ಯಕ್ಕೆ ಹೊರಳುತ್ತಿತ್ತು. ಮುಖ್ಯವಾಗಿ ಆಯಾ ರಚನೆಯ ರಸಭಾವಗಳನ್ನು ಅರಿತುಕೊಂಡು ಅದಕ್ಕೆ ಸರಿಯಾದ ಶೈಲಿಯನ್ನು ಅಳವಡಿಸಿಕೊಳ್ಳುವ ಹದವು ರಾಮಭಾವೂ ಅವರಿಗೆ ಸಾಧಿಸಿದ್ದಿತು. ‘ಐಸೆ ನಾಮಾರೋ ಪಿಚಕಾರಿ’ ಎಂಬ ಠುಮರಿ ಗಾಯನದಲ್ಲಿ ಶ್ರೀಕೃಷ್ಣನಿಗೆ ಗೋಪಿ ಜೀಕಳಿಯನ್ನು ಹೊಡೆಯಬೇಡ ಎಂದು ದೈನ್ಯದಿಂದ ಬೇಡಿಕೊಳ್ಳುವ ಕರುಣೆ, ಶೃಂಗಾರಗಳ ಸೊಗಸಾದ ಮಿಶ್ರಣವು ರಾಮಭಾವೂ ಅವರ ಕಂಠದಿಂದ ಹೊರಹೊಮ್ಮುತ್ತಿತ್ತು. ಇದರೊಂದಿಗೆ ಮರಾಠಿ ಅಭಂಗಗಳನ್ನು ತಮ್ಮದೇ ಆದ ಭಕ್ತಿಮಯವಾದ ಶೈಲಿಯಲ್ಲಿ ಅಳವಡಿಸಿಕೊಂಡಿದ್ದರು. ‘ಕಾಲ್ಹೆಒಬಾ ತುಝಿ ಘೊಂಗಡಿ ಚಾಂಗಲಿ ಆಮ್ಹಾಸಿ ಕಾಹಿಲಿ ಪಾಂಗಲಿ’ ಎಂಬ ಮರಾಠಿ ಅಭಂಗವನ್ನು ಹಾಡಿದರೆಂದರೆ ಗಾಯಕರೊಂದಿಗೆ ಶ್ರೋತೃಗಳೂ ಭಕ್ತಿಪರವಶರಾಗಿ ಹೋಗುತ್ತಿದ್ದರು. ಖಾನಸಾಹೇಬರು ಜಾತಿಯಿಂದ ಮಹಮ್ಮದೀಯರಾಗಿದ್ದರೂ ಶ್ರೀಕೃಷ್ಣನ ಮಹಿಮೆಯನ್ನು ಕೊಂಡಾಡುವ ಅನೇಕ ಧುನ್‌ಗಳನ್ನು ಹಿತವಾಗಿ ಹಾಡುತ್ತಿದ್ದರು. ಜೋಗಿಯಾ ರಾಗದ ‘ರಾಮಹರಿಕಾ ಭೇದನ ಪಾಯೋ’ ಎಂಬ ಭಕ್ತಿರಚನೆಯನ್ನು ಖಾನಸಾಹೇಬರು ಎಷ್ಟುಸಲ ಹಾಡಿರಬೇಕೊ ಅಷ್ಟು ಸಲವೂ ರಾಮಭಾವೂ ಅವರು ಅದನ್ನು ತನ್ಮಯತೆಯಿಂದ ಕೇಳಿ ಮೈಗೂಡಿಸಿಕೊಂಡಿದ್ದರು. ಇದರಿಂದಾಗಿ ಈ ಗೀತೆಯನ್ನು ಹೇಳುವಾಗ ತಾನ ತಾನಕ್ಕೂ His Master’s Voice ಎಂಬಂತೆ ಖಾನಸಾಹೇಬರ ಕಂಠವೇ ಪಡಿನುಡಿಯುತ್ತಿದೆಯೇನೋ ಎಂಬಂತೆ ತೋರುತ್ತಿತ್ತು.
ರಾಮಭಾವೂ ಅವರು ಗುರುಗಳು ಕಲಿಸಿದ ಗಾಯಕಿಯನ್ನು ಕಷ್ಟಪಟ್ಟು ಕರಗತಮಾಡಿಕೊಳ್ಳುವುದರ ಜೊತೆಗೆ ತಮ್ಮದೆ ಆದ ಪ್ರತಿಭೆ, ಕೌಶಲಗಳಿಂದ ಬೇರೆ ಬೇರೆ ಶ್ರೇಷ್ಠ ಸಂಗೀತಗಾರರ ಹಾಡುಗಾರಿಕೆಯನ್ನು ಕೇಳಿ ಕಿರಾನಾ ಘರಾಣೆಯ ತಳಹದಿಯ ಮೇಲೆ ಸ್ವಂತ ಪ್ರತಿಭೆಯ ಸೌಧವನ್ನು ಕಟ್ಟತೊಡಗಿದರು. ತಮ್ಮ ಘರಾಣೆಯ ವೈಶಿಷ್ಟ್ಯಕ್ಕೆ ಕುಂದುಬರದಂತೆ ರಾಮಕೃಷ್ಣಬುವಾ ವಝೆ ಅವರಿಂದಲೂ ತಮ್ಮ ಸಂಗೀತಕ್ಕೆ ವಿಶೇಷ ಪೋಷಣೆಯನ್ನು ಪಡೆದರು. ಧಾರವಾಡದಲ್ಲಿಯೆ ನೆಲೆಸಿದ್ದ ಭಾಸ್ಕರಬುವಾ ಬಖಲೆ ಅವರಲ್ಲಿಗೆ ಮೇಲಿಂಧ ಮೇಲೆ ಹೋಗಿ ಅವರ ಕಾರ್ಯಕ್ರಮಗಳನ್ನು ಕೇಳಿ ತಮ್ಮ ವಿದ್ಯೆಯನ್ನು ಆಳವಾಗಿಸಿಕೊಂಡರು. ಇತರ ಸಮಕಾಲೀನ ಪ್ರತಿಭಾವಂತ ಗಾಯಕರಾಗಿದ್ದ ರಹಿಮತ್‌ಖಾನ್‌ ಸಾಹೇಬರು, ಮಂಜೀಖಾನಸಾಹೇಬ ಮೊದಲಾದ ಬೇರ ಬೇರೆ ಘರಾಣೆಗಳ ಗಾಯಕರ ಗುಣ, ವೈಶಿಷ್ಟ್ಯಗಳನ್ನು ಗ್ರಹಿಸಿದರು. ತಮ್ಮ ಪ್ರತಿಭೆಯಿಂದ ಕಿರಾನಾ ಘರಾಣೆಯ ಹಾಡುಗಾರಿಕೆಯ ಸ್ವರಸುಂದರವಾದ ಶೈಲಿಗೆ ರಾಮಭಾವೂ ಅವರು ಒಂದು ಹೊಸ ರೂಪವನ್ನು ಕೊಟ್ಟರು.
ರಾಮಭಾವೂ ಒಂದೇ ರಾಗವನ್ನು ಅನೇಕ ಸಲ ಹೇಳಿದರೂ ಅದರಲ್ಲಿ ಪ್ರತಿಯೊಂದೂ ಸಲವೂ ಹೊಸತನವನ್ನು ಕಾಣಬಹುದಿತ್ತು. ಗ್ರಾಮೊಫೋನ್‌ ಕಂಪನಿಗೆ ಅವರು ಶಾಸ್ತ್ರೀಯ ಹಾಗೂ ಲಘು ಸಂಗೀತದ ಗೀತಗಳನ್ನು ಧ್ವನಿಮುದ್ರಿಸುವಾಗ ಯಾಂತ್ರಿಕವಾಗಿ ಹತ್ತಾರು ಸಲ ರಿಹರ್ಸಲ್‌ ಕಾಲಕ್ಕೆ ಹಾಡಿದುದೇ ಒಂದಾದರೆ ಧ್ವನಿಮುದ್ರಣ ಕಾಲಕ್ಕೆ ಮತ್ತೊಂದು ನಾವಿನ್ಯವೇ ತಲೆದೋರುತ್ತಿತ್ತು. ಇದನ್ನು ಕಂಡು ಅಲ್ಲಿಯ ಜನ ಹರ್ಷ, ಆಶ್ಚರ್ಯಚಕಿತರಾಗುತ್ತಿದ್ದರೆ ವಾದ್ಯಗಾರರು ಮಾತ್ರ ತಬ್ಬಿಬ್ಬಾಗಿ ಹೋಗುತ್ತಿದ್ದರು.
ರಂಗಭೂಮಿಯ ಪ್ರವೇಶವು ರಾಮಭಾವೂ ಅವರ ಜೀವನ ನಾಟಕದ ಎರಡನೆಯ ಅಂಕವಾಗಿದ್ದು ಅವರ ಜೀವನದ ಸುದೀರ್ಘಕಾಲದ ವೃತ್ತಿಯಾಯಿತು. ಇವರ ಸಂಗೀತಕ್ಕೆ ಮೆಚ್ಚಿದ ಮರಾಠಿ ನಾಟಕ ರಂಗಭೂಮಿ ಇವರನ್ನು ಮರಾಠಿ ನಟನೆಂದು ಸಂಭ್ರಮದಿಂದ ಸ್ವಾಗತಿಸಿತು. ಮಗನು ತಿಂಗಳಿಗೊಂದಿಷ್ಟು ಸಂಬಳ ತಂದುಹಾಕಿದರೆ ಸಾಕೆಂದು ತಂದೆಯೂ ಸಮ್ಮತಿಸಿದರು.
ನೂತನ ಸಂಗೀತ ನಾಟಕ ಮಂಡಳಿಯಲ್ಲಿ ಸ್ತ್ರೀಪಾತ್ರಧಾರಿಯಾಗಿ ಕೆಲಸ ಮಾಡತೊಡಗಿದರು. ೧೯೦೮ರಲ್ಲಿ ಅಮರಾವತಿಯಲ್ಲಿ ಮೊಕ್ಕಾಂ ಮಾಡಿದ್ದ ‘ನೂತನ ಸಂಗೀತ ನಾಟಕಮಂಡಳಿಯ ಸೌಭದ್ರ ನಾಟಕದಲ್ಲಿ ಸುಭದ್ರೆಯ ಪಾತ್ರದಲ್ಲಿ ರಾಮಭಾವೂ ಅವರು ಜನಮನವನ್ನು ಸೆಳೆದರು.
ಇಷ್ಟೊತ್ತಿಗಾಗಲೆ ರಾಮಭಾವವೂ ಅಬ್ದುಲ್‌ ಕರೀಂಖಾನ್‌ ಸಾಹೇಬರ ಶ್ರೇಷ್ಠ ಶಿಷ್ಯರೆಂದು ಹೆಸರು ಮಾಡಿದ್ದರು. ಸುಭದ್ರೆಯ ಪಾತ್ರದಲ್ಲಿ ರಾಮಭಾವೂ ಸೊಗಸಾಗಿಯೆ ಅಭಿನಯಿಸಿದರು. ಆಗ ರಾಮಭಾವೂ ಅವರಿಗೆ ೩೨ ವರ್ಷ ವಯಸ್ಸು. ಅಭಿನಯಕ್ಕೆ ಅನುಗುಣವಾದ, ಅದನ್ನು ಮೀರಿಸುವ ರಂಗ ಗೀತಗಳ ಸುರಿಮಳೆ. ಆಗಲೇ ಮರಾಠಿ ರಂಗಭೂಮಿಯ ಹೆಸರಾಂತ ನಟ ಬಾಲಗಂಧರ್ವ ಅವರು ಮರಾಠಿ ರಂಗಭೂಮಿಯ ಹೆಸರಾಂತ ನಟ ಬಾಲಗಂಧರ್ವ ಅವರು ಮರಾಠಿ ರಂಗಭೂಮಿಯನ್ನು ತಮ್ಮ ಮೋಹಿನಿ ವಿದ್ಯೆಯಿಂದ ಸ್ತ್ರೀರೂಪಮೇ ರೂಪಂ ಎಂಬಂತಹ ಮೋಹಕ ರೂಪದಿಂದ, ಗಂಧರ್ವಗಾನದಿಂದ ಸೆರೆಹಿಡಿದುಬಿಟ್ಟಿದ್ದರು. ಬಾಲಗಂಧರ್ವರೆಂದರೆ ರಸಿಕ ತರುಣರು ಹುಚ್ಚಾಗಿ ಹೋಗುತ್ತಿದ್ದರು. ರಂಗಭೂಮಿಯ ಮೇಲೆ ತುಂಬಿದ ತರುಣಿಗಿಂತ ಮಿಗಿಲಾಗಿ ಮೋಹಕತೆಯನ್ನು ಬೀರುವ ಬಾಲಗಂಧರ್ವರನ್ನು ಕಂಡು ಹುಬ್ಬುಹಾರಿಸಿ ಖೇಕರಿಸಿ ಖುಷಿಪಡದ ಮರಾಠಿ ನಾಟಕದ ತರುಣ ನೋಟಕನೆ ಇದ್ದಿರಲಿಲ್ಲ ಅನ್ನಬಹುದು. ಬಾಲಗಂಧರ್ವರ ಮೋಹಕ ಕೀರ್ತಿ ಮಹಾರಾಷ್ಟ್ರದ ಮೇರೆಯನ್ನೂ ಮೀರಿ ಕರ್ನಾಟಕದ ಗಡಿಯನ್ನೂ ತನ್ನ ಮಾಯಾಶಕ್ತಿಯಿಂದ ಸೆರೆ ಹಿಡಿದುಬಿಟ್ಟಿತ್ತು.
ಕರ್ನಾಟಕದ ರಾಮಭಾವೂ ಅವರು ಮಹಾರಾಷ್ಟ್ರದ ಅಮರಾವತಿಯ ರಂಗಭೂಮಿಯ ಮೇಲೆ ತಮ್ಮ ಕೀರ್ತಿಪತಾಕೆಯನ್ನು ಹಾರಿಸಿದಾಗ ಬಾಲಗಂಧರ್ವರ ಕಣ್ಣು ಆಕಡೆ ಆಕರ್ಷಿತವಾಯಿತು. ಆದರೆ ರಾಮಭಾವೂ ಅವರ ಹೆಚ್ಚಿನ ವೈಶಿಷ್ಟ್ಯವೆಂದರೆ ಅವರು ಬಾಲಗಂಧರ್ವರಂತೆ ಸ್ತ್ರೀಪಾತ್ರಗಳನ್ನಷ್ಟೇ ಮಾಡುತ್ತಿರಲಿಲ್ಲ. ಪುರುಷಪಾತ್ರಗಳನ್ನೂ ವಹಿಸಿ ರಂಗಸಂಗೀತದಲ್ಲಿ ಶ್ರೋತೃಗಳಿಗೆ ಹೆಚ್ಚಿನ ವೈವಿಧ್ಯತೆಯ ಸವಿಯನ್ನು ನೀಡಿದರು. ಅಮರಾವತಿಯಲ್ಲಿ ಬಾಲಗಂಧರ್ವ ನಾಟಕ ಮಂಡಳಿ ಹಾಗೂ ನೂತನ ಸಂಗೀತ ನಾಟಕ ಮಂಡಳಿ ಮುಕ್ಕಾಮ್‌ ಮಾಡಿದ್ದವು. ಬಾಲಗಂಧರ್ವರ ಕಂಪನಿ ದ್ರೌಪದಿ ವಸ್ತ್ರಾಪಹರಣದ ಕಥೆಯನ್ನು ನಿರೂಪಿಸುವ ದ್ರೌಪದಿ ನಾಟಕವನ್ನು ಪ್ರಯೋಗಿಸುತ್ತಿದ್ದರೆ ರಾಮಭಾವೂ ಅವರು ಆತ್ಮತೇಜ ಎಂಬ ಶೀರ್ಷಿಕೆಯಲ್ಲಿ ಅದೇ ಕಥಾನಕವುಳ್ಳ ನಾಟಕದಲ್ಲಿ ದ್ರೌಪದಿಯ ಪಾತ್ರವನ್ನು ಅಭಿನಯಿಸುತ್ತಿದ್ದರು. ಜನರು ಬಾಲಗಂಧರ್ವರ ನಾಟಕಕ್ಕೆ ಅವರ ಸ್ತ್ರೀಪಾತ್ರ ಮತ್ತು ರಂಗಗೀತಗಳ ಆಕರ್ಷಣೆಗಾಗಿ ಹೋಗುತ್ತಿದ್ದರು. ಆದರೆ ಕಿರಾಣಾ ಘರಾಣೆಯ ಶಾಸ್ತ್ರೀಯ ಸಂಗೀತದ ಗಟ್ಟಿಮುಟ್ಟಾದ ತಳಹದಿಯ ಮೇಲೆ ರಚಿತವಾದ ರಾಮಭಾವೂ ಅವರ ಹಾಡುಗಾರಿಕೆಯನ್ನು ಕಿವಿ ತುಂಬ ಕೇಳಲೆಂದು ರಸಿಕ ಪ್ರೇಕ್ಷಕನಿರಲಿ, ಸ್ವತಃ ಬಾಲಗಂಧರ್ವರೆ ರಾಮಭಾವೂ ನಾಟಕಕ್ಕೆ ಬರುತ್ತಿದ್ದರಂತೆ.
ಮಹಾರಾಷ್ಟ್ರದ ರಸಿಕರು ಬಾಲಗಂಧರ್ವರ ಅಭಿನಯ ಮತ್ತು ಗಾಯನಗಳನ್ನು ಮೆಚ್ಚಿದಂತೆ ರಾಮಭಾವವೂ ಅವರ ಹಾಡುಗಾರಿಕೆಯ ಹಿರಿಮೆಗೆ ತಲೆದೂಗಿದರು. “ಹೇತರ ಸವಾಯಿ ಗಂರ್ದೌ ಅಹೇತ” (ಇವರು ಮಾತ್ರ ಸವಾಯಿ ಗಂಧರ್ವರು) ಎಂದು ರಾಮಭಾವೂ ಬಗ್ಗೆ ಉದ್ಗಾರ ತೆಗೆದರಂತೆ. ಜನತೆಯ ಈ ಮೆಚ್ಚುಗೆಯನ್ನು ಪತ್ರಿಕೆಗಳು ಎತ್ತಿಹಿಡಿದವು. ರಾಮಭಾವೂ ಕುಂದಗೋಳಕರ್ ಅವರಿಗೆ ಸವಾಯಿ (ಹೆಚ್ಚಿನ) ಗಂಧರ್ವ ಎಂಬ ಈ ರೀತಿಯ ಬಿರುದು ಮುಂದೆ ನಾಗಪೂರದಲ್ಲಿ ದಾದಸಾಹೇಬ ಖಾಪರಡೆ ಅವರಿಂದ ಸಾರ್ವಜನಿಕ ಸತ್ಕಾರದಲ್ಲಿ ಸಲ್ಲಿಸಲ್ಪಟ್ಟಿತು.
ಮುಂದೆ ಸವಾಯಿ ಗಂಧರ್ವರು ಶಂಕರರಾವ್‌ ಸರನಾಯಕರ ಯಶವಂತ ನಾಟಕ ಮಂಡಲಿ ಸೇರಿದರು. ಈ ಕಂಪನಿಯ ನಾಟಕಗಳಲ್ಲಿ ಸವಾಯ ಇ ಗಂಧರ್ವರು ಕಾಣಿಸಿಕೊಳ್ಳುತ್ತಿದ್ದ ‘ಸಂತ ಸಖೂ’, ‘ಆತ್ಮತೇಜ’, ‘ಸೌಭದ್ರ’, ‘ಮಾನಾಪಮಾನ’, ‘ತಾರಾ’, ‘ಪ್ರಭಾವತಿ’ ಮೊದಲಾದ ನಾಟಕಗಳಲ್ಲಿಯ ಸ್ತ್ರೀಪಾತ್ರ, ‘ಸಔಭದ್ರ’ ಮತ್ತು ‘ಮಾನಾಪಮಾನ’ಗಳಲ್ಲಿ ಪುರುಷ ಪಾತ್ರವನ್ನೂ ನಟಿಸಿ ರಂಗಭೂಮಿ-ಪ್ರೇಕ್ಷಾಗೃಹಗಳನ್ನು ಸೂರೆಗೊಂಡು ಬಿಡುತ್ತಿದ್ದರು. ಮಾಣಾಪಮಾನದಲ್ಲಿಯ ಧೈರ್ಯಧರನಾಗಿ ಹಾಡುತ್ತಿದ್ದ ಕಿತಿ ಕಿತಿ ಸಾಂಗು ತುಲಾ ಮತ್ತು ಜೋಗಿಯಾ ರಾಗದ ವದ ಜಾವು ಕುಣಾಲಾ ಶರಣ ಎಂಬ ‘ಒನ್ಸಮೋರ್’ ಗೀತಗಳು ರಸಿಕರನ್ನು ನಲಿದಾಡಿಸಿ ಬಿಡುತ್ತಿದ್ದವು. ಇದರಿಂದಾಗಿ ಕಂಪನಿಯ ಗಲ್ಲಾ ಹಾಗೂ ಸವಾಯಿ ಗಂಧರ್ವರ ಕೀರ್ತಿ ಎರಡೂ ವಾಢಾಯಿಸಿದವು.
ಆದರೆ ಮುಂದೆ ಇಂತಹ ಶ್ರೇಷ್ಠ ನಟ-ಗಾಯಕರು ದುರ್ದಿನಗಳ ಗ್ರಹಣಕ್ಕೆ ತುತ್ತಾಗಬೇಕಾಯಿತು. ಕಂಠ ಬಿದ್ದು ಹಾಡುಗಾರಿಕೆಯು ಮಧ್ಯದಲ್ಲಿ ತತ್ತರಿಸಬೇಕಾಯಿತು. ೧೯೪೨ರಲ್ಲಂತೂ ಪಾರ್ಶ್ವವಾಯು ಬಾಧೆಗೆ ತುತ್ತಾಗಿ ಹಾಸಿಗೆ ಹಿಡಿದರು. ಆ ಹೊತ್ತಿನಲ್ಲಿ ಇವರ ಪಟ್ಟದ ಶಿಷ್ಯೆ ಗಂಗೂಬಾಯಿ ಅವರು ಹುಬ್ಬಳ್ಳಿಯ ತಮ್ಮ ಮನೆಯಲ್ಲಿರಿಸಿಕೊಂಡು ಗುರುವಿನ ಸೇವಾ ಶುಶ್ರೂಷೆ ಮಾಡಿದರು.
೧೯೪೬ರಲ್ಲಿ ಶಿಷ್ಯರ ಒತ್ತಾಯಕ್ಕೆ ಮಣಿದು ತಮ್ಮ ಷಷ್ಠ್ಯಬ್ದಿಪೂರ್ತಿಗೆ ಒಪ್ಪಬೇಕಾಯಿತು. ಮಗಳು ಅಳಿಯ ಇವರನ್ನು ಶ್ರೇಷ್ಠವೈದ್ಯರ ಚಿಕಿತ್ಸೆಗೆ ಒಳಪಡಿಸಲು ಪುಣೆಗೆ ಕರೆದುಕೊಂಡು ಹೋದರು. ಆದರೆ ದುರ್ದೈವ. ಮುಂದೆ ಈ ಕಿರಾಣಾ ಸಂಗೀತಸಿಂಹ, ನಖಗಳನ್ನು ಕಳೆದುಕೊಂಡು ಬಹುದಿನ ಬದುಕಿರಲಿಲ್ಲ. ೧೨ನೆಯ ಸೆಪ್ಟೆಂಬರ್ ಲ೧೯೫೨ರಂದು ದೈವಾಧೀನರಾದರು. ಅಂದು ಭಾದ್ರಪದ ಪಕ್ಷಮಾಸದ ಅವಿಧವಾ ನವಮಿ! ಮರುವರ್ಷದಿಂದ ಕುಂದಗೋಳದಲ್ಲಿ ಪ್ರತಿ ಅವಿಧವಾ ನವಮಿಯಂದು ಗುರುಗಳ ಸ್ಮರಣಾರ್ಥ ಗಂಗೂಬಾಯಿ ಪ್ರಮುಖರಾದ ಶಿಷ್ಯರಿಂದ ಸಂಗೀತ ಸಮಾರಾಧನೆ ಆಚರಿಸಲ್ಪಡುತ್ತ ಬಂತು.
ಅಂದು ಇದ್ದುದು ಮೂರು, ಐದು ನಿಮಿಷಗಳ ಗಾನತಟ್ಟೆಗಳು. ಲಾಂಗ್‌ ಪ್ಲೇ, ಕ್ಯಾಸೆಟ್‌, ವೀಡಿಯೊ, ಸಿ.ಡಿ.ಗಳ ಸೊಲ್ಲೇ ಇರಲಿಲ್ಲ. ಸವಾಯಿ ಗಂಧರ್ವರ ೨೦ ಗಾನತಟ್ಟೆಗಳನ್ನು ಎಚ್.ಎಂ.ವಿ. ಹೊರತಂದಿತು. ಮೂರು/ಐದು ನಿಮಿಷಗಳ ಅಲ್ಪಾವಧಿಯ ಸೀಮಿತಿಯಲ್ಲೆ ಸವಾಯಿ ಗಂಧರ್ವರು ಹತ್ತು ಹಲವು ರಾಗಗಳನ್ನು ಸಾರವತ್ತಾಗಿ ಹಾಡಿದ್ದಾರೆ.
ಸವಾಯಿ ಗಂಧರ್ವರದು ಭವ್ಯ ಶಿಷ್ಯ ಪರಂಪರೆ, ಹಿಂದುಸ್ತಾನಿ ಸಂಗೀತದ ದಿಗ್ಗಜರಾದ ಮಾಸ್ತರ ಕೃಷ್ಣಾ, ಗಂಗೂಬಾಯಿ, ಹಾನಗಲ್ಲ, ಫಿರೋಜ ದಸ್ತೂರ, ಬಸವರಾಜ ರಾಜಗುರು, ಭೀಮಸೇನ ಜೋಶಿ, ವಿ.ವಿ. ಕಾಗಲಕರ, ಕನ್ನಡ ರಂಗನಟರಾದ ನೀಲಕಂಠ ಗಾಡಗೋಳಿ, ವೆಂಕಟರಾವ್‌ ರಾಮದುರ್ಗ, ಕೃಷ್ಣಾಬಾಯಿ ರಾಮದುರ್ಗ ಸವಾಯಿ ಗಂಧರ್ವರ ಶಿಷ್ಯರು. ಫಕೀರಪ್ಪ ಕುಂದಗೋಳ ಹಾಗೂ ಹಳ್ಳೆಪ್ಪನವರ ಕೂಡ ಸವಾಯಿ ಗಂಧರ್ವರ ಶಿಷ್ಯರು.
ಪಂಚಾಕ್ಷರಿ ಗವಾಯಿಗಳು
ಹಾನಗಲ್‌ ತಾಲ್ಲೂಕಿನ ಕಾಡಶೆಟ್ಟಿ ಹಳ್ಳಿಯಲ್ಲಿ ಹುಟ್ಟಿನೊಂದಿಗೆ (ಜನನ: ಫೆಬ್ರವರಿ ೨, ೧೮೯೬), ಅಂಧತ್ವವನ್ನು ಪಡೆದಿದ್ದ ಗದಿಗೆಯ್ಯ ಎಂಬ ಬಾಲಕನು ಪಂಚಾಕ್ಷರಿ ಗವಾಯಿಯಾಗಿ ಮಾರ್ಪಟ್ಟಿದ್ದು ಅವಿರತ ಹೋರಾಟದ, ಮಹತ್ತರವಾದುದನ್ನು ಸಾಧಿಸಬೇಕೆಂಬ ದೃಢ ಸಂಕಲ್ಪದ, ಸಾಹಸ, ತ್ಯಾಗ, ಕಷ್ಟ ಕಾರ್ಪಣ್ಯಗಳ ಒಂದು ರಂಜನೀಯ ಕತೆಯಾಗಿದೆ. ಈ ಸುದೀರ್ಘ ಹೋರಾಟದ ಪ್ರಕ್ರಿಯೆಯಲ್ಲಿ ವಿಧಿ ಎಸೆದಿದ್ದ ಕ್ಲಿಷ್ಟ ಸವಾಲುಗಳನ್ನು, ಪಂಥಾಹ್ವಾನಗಳನ್ನು ಎದುರಿಸುತ್ತ, ದಿಟ್ಟತನದಿಂದ, ಆತ್ಮವಿಶ್ವಾಸದಿಂದ ಮುನ್ನಡೆದ ಪಂಚಾಕ್ಷರ ಗವಾಯಿಗಳ ಜೀವನ ಒಂದು ಮಹಯತ್ವದ ಮಜಲಾಗಿದೆ. ಅಪೇಕ್ಷಿತ ರೀತಿಯಲ್ಲಿ ಸಾಮಾಜಿಕ ಪರಿವರ್ತನೆಯನ್ನುಂಟು ಮಾಡುವ ರೀತಿಯಲ್ಲಿ, ತಲೆಮಾರುಗಳುದ್ದಕ್ಕೂ ನೆಲೆನಿಲ್ಲಬಲ್ಲ ಕೊಡುಗೆಗಳನ್ನು ನೀಡುವ ವ್ಯಕ್ತಿ ಚಾರಿತ್ರಿಕ ವ್ಯಕ್ತಿ ಎನಿಸುತ್ತಾನೆ. ಕುರುಡರ ಜೀವನದಲ್ಲಿ ಅದರಲ್ಲಿಯೂ ಆರ್ಥಿಕವಾಗಿ, ಸಾಮಾಜಿಕವಾಗಿ ಹಿಂದುಳಿದ ನಮ್ಮ ಸಮಾಜದಲ್ಲಿ ಪಂಚಾಕ್ಷರ ಗವಾಯಿಗಳು ನೀಢಿದ ವಿಶಿಷ್ಟ ಕೊಡುಗೆಗಳು ಅಂಧರ ಜೀಔನದಲ್ಲಿ ಹೊಸ ಬೆಳಕನ್ನು ತಂದಿವೆ. ಅವರಲ್ಲಿ ಆತ್ಮವಿಶ್ವಾಸವನ್ನು ತುಂಬಿ, ವ್ಯಕ್ತಿತ್ವವನ್ನು ರೂಪಿಸಿಕೊಳ್ಳಬಹುದೆಂಬ ಆಶಾವಾದವನ್ನು ಸ್ಫುರಿಸಿವೆ. ಇಂದು ಅಖಿಲ ಭಾರತದ ಖ್ಯಾತಿಯ ಸಾಂಸ್ಕೃತಿ ಕ ಕೇಂದ್ರವಾಗಿರುವ ಗದುಗಿನ ಶ್ರೀ ವೀರೇಶ್ವರ ಪುಣ್ಯಾಶ್ರಮವು ಈ ಏಕವ್ಯಕ್ತಿಯ ಚಿರಸ್ಮರಣಿಯ ಸಾಧನೆಯಾಗಿದ್ದು, ಅಂಧತ್ವಕ್ಕೇನೆ ಅಂಧತ್ವವನ್ನುಂಟು ಮಾಡಿ, ಮಾನವ ಸಾಧನೆಯು ಎಂತಹ ವಿಕಲತೆಯನ್ನೂ ಮೀರಿ ಮುನ್ನಡೆಯಬಲ್ಲದು ಎಂಬುದನ್ನು ಸ್ಥಿರೀಕರಿಸಿದೆ. ಮಾನವ ಇತಿಹಾಸದುದ್ದಕ್ಕೂ ಸಾಮ್ರಾಜ್ಯಗಳನ್ನು ಕಟ್ಟಿ ಬೆಳೆಸಿದ ಚಾರಿತ್ರಿಕ ಪುರುಷರ ಸಾಧನೆಗಳಿಗಿಂತ ಆದಮ್ಯವಾದ, ರೋಮಾಂಚನಕಾರಿಯಾದ ಈ ಸಾಧನೆ, ಎಂದೂ ಅಳಿಸಲಾರದ ಪಂಥವನ್ನು ಬೆಳೆಸಿದ ಹಾಗೂ ಬೆಳೆಸಬಲ್ಲ ಮೂಲವಾಗಿದೆ. ನದಿಗಳಂತೆ ನಿರಂತರವಾಗಿ ದಯಪಾಲಿಸಿಕ, ತಾವು ಇಲ್ಲವಾದರೂ, ಚೈತನ್ಯ ಸ್ವರೂಪಿಯಾಗಿ, ಪ್ರೇರಕ ಶಕ್ತಿಯಾಗಿ, ನಿತ್ಯನೂತನವಾಗಿ ಜನಮನವನ್ನು ಮಾರ್ಗದರ್ಶಿಸುತ್ತಿರುವ ಪಂಚಾಕ್ಷರಿ ಗವಾಯಿಗಳು ನಮ್ಮ ನಾಡಿನ, ರಾಷ್ಟ್ರದ ಕಣ್ಮಣಿಯಾಗಿದ್ದವರು.
ದಕ್ಷಿಣಾದಿ ಮತ್ತು ಹಿಂದುಸ್ತಾನಿ ಸಂಗೀತಗಳಲ್ಲಿ ಪರಿಣತಿಯನ್ನು ಸಾಧಿಸಿದ ಈ ಗಾನಯೋಗಿ ಉಭಯಕಗಾನ ವಿಶಾರದರೆಂಬ ಖ್ಯಾತಿಯನ್ನು ಪಡೆದಿದ್ದವರು.
ಸಂಗೀತಾಭ್ಯಾಸದಲ್ಲಿ ಹೆಚ್ಚಿನ ಆಸಕ್ತಿವಹಿಸಿದ್ದ ಗುರುಬಸವ ಹಾಗೂ ಗದಿಗೆಯ್ಯನವರನ್ನು ಹೆಚ್ಚಿನ ಅಭ್ಯಾಸಕ್ಕಾಗಿ ಮೈಸೂರಿಗೆ ಕಳುಹಿಸಿಕೊಡಲು ಶ್ರೀ ಕುಮಾರಸ್ವಾಮಿಗಳು ತೀರ್ಮಾನಿಸಿದರು. ತನ್ಮಧ್ಯೆ ಗುರುವಸವ ಕಾಲರಾ ಬೇನೆಗೆ ತುತ್ತಾಗಿ ಅಕಾಲಿಕವಾಗಿ ತೀರಿಹೋದಾಗ ಗದಿಗೆಯ್ಯನಿಗೆ ಆಘಾತವಾಯಿತು. ಸೋದರನ ಅಗಲುವಿಕೆಯಿಂದ ಆತನನ್ನು ಸಂತೈಸಿ, ಜೀವನದ ಗುರಿ ಸಫಲತೆಯತ್ತ ಆತನ ಮನಸ್ಸನ್ನು ಹರಿಸಿದರು. ಸಂಗೀತನ್ನು ಕಲಿಯಬಯಸಿದ್ದ ಇತರ ಈರ್ವರು ವಿದ್ಯಾರ್ಥಿಗಳೊಂದಿಗೆ ಗದಿಗೆಯ್ಯನನ್ನು ಮೈಸೂರಿಗೆ ಕಳುಹಿಸಿಕೊಟ್ಟರು. ಮೈಸೂರಿನ ಕುರುಡರ ಶಾಲೆಯಲ್ಲಿ ಪ್ರವೇಶವನ್ನು ಪಡೆದ ಗದಿಗೆಯ್ಯ ಪಿಟೀಲು ವಿದ್ವಾಂಸ ವೆಂಕಟರಮಣಯ್ಯನವರ ಅಚ್ಚುಮೆಚ್ಚಿನ ಶಿಷ್ಯರಾಗಿ ಕೇವಲ ನಾಲ್ಕೇ ತಿಂಗಳ ಅವಧಿಯಲ್ಲಿ ಆ ಶಾಲೆಯಲ್ಲಿ ಎಲ್ಲರಿಗಿಂತ ಮೊದಲಿಗನಾದನು. ಸಂಗೀತ ಕ್ಷೇತ್ರದಲ್ಲಿ ಸಾಧನೆ ಮಾಡುವ ತವಕ, ಆಕಾಂಕ್ಷೆಯನ್ನು ಹೊಂದಿದ್ದ ಗದಿಗಯ್ಯ ಮೈಸೂರಿನಲ್ಲಿಯ ಹೆಸರಾಂತ ಸಂಗೀತ ವಿದ್ವಾಂಸರ ಪರಿಚಯವನ್ನು ಪಡೆದುಕೊಂಡನು. ಮೈಸೂರನ್ನು ಬಿಟ್ಟು ಹೊರಡುವಾಗ ಶ್ರೀ ಗೌರಿಶಂಕರ ಸ್ವಾಮಿಗಳು ಗದಿಗೆಯ್ಯನಿಗೆ ಪಂಚಾಕ್ಷರಿ ಎಂದು ನಾಮಕರಣ ಮಾಡಿ ಆಶೀರ್ವದಿಸಿದರು.
೧೯೦೮ರ ಡಿಸೆಂಬರ್ ತಿಂಗಳಿನ ೨೮ರಿಂದ ೩೦ರವರೆಗೆ ಜರುಗಿದ ಅಖಿಲ ಭಾರತ ವೀರಶೈವ ಮಹಾಸಭೆಯ ನಾಲ್ಕನೆಯ ಅಧಿವೇಶನದಲ್ಲಿ ಗದಿಗೆಯ್ಯ ತಮ್ಮ ಪಾಂಡಿತ್ಯಪೂರ್ಣ ಗಾಯನದಿಂದ ಅಸಂಖ್ಯ ಶೋತೃಗಳನ್ನು ರಂಜಿಸಿದರು. ಅಂದಿನಿಂಧ ಗದಿಗೆಯ್ಯ ಪಂಚಾಕ್ಷರಿ ಗವಾಯಿಗಳಾದರು. ತಮ್ಮ ಕಂದ, ಶಿಷ್ಯನಾಗಿದ್ದ ಗದಿಗೆಯ್ಯನ ಸಾಧನೆಯನ್ನು ಕಂಡು ಕುಮಾರಸ್ವಾಮಿಗಳು ಸಂತಸಪಟ್ಟರು. ನಿನ್ನ ಪೂರ್ವ ಜನ್ಮದ ಸುಕೃತದಿಂದ ಈ ಗಾನವಿದ್ಯೆ ನಿನಗೆ ಲಭಿಸಿದೆ. ನಿಷ್ಠೆಯಿಂದ ಬ್ರಹ್ಮಚರ್ಯವನ್ನು ಪಾಲಿಸಿಕೊಂಡು, ಜಾತಿ-ಕುಲ ವ್ಯತ್ಯಾಸಗಳನ್ನು ಪರಿಗಣಿಸದೆ ಈ ವಿದ್ಯೆಯನ್ನು ಹೇಳಿಕೊಡು ಎಂಬುದಾಗಿ ಆದೇಶಿಸಿದರು. ಪಂಚಾಕ್ಷರಿ ಗವಾಯಿಗಳು ಗುರುಗಳ ಆಜ್ಞೆಯನ್ನು ತಮ್ಮ ಜೀವಿತದ ಅಂತ್ಯದವರೆಗೂ ಶಿರಸಾವಹಿಸಿ ಪಾಲಿಸಿದರು.
ಕರ್ನಾಟಕ ಅಥವಾ ದಕ್ಷಿಣಾದಿ ಸಂಗೀತವನ್ನು ಕರತಲಾಮಲಕ ಮಾಡಿಕೊಂಡಿದ್ದ ಪಂಚಾಕ್ಷರಿ ಗವಾಯಿಗಳು ಹಿಂದುಸ್ತಾನಿ ಸಂಗೀತವನ್ನು ಕಲಿಯುವಲ್ಲಿ ಆಸಕ್ತಿ ತೋರಿದರು. ಗ್ರಾಮಫೋನಿನಲ್ಲಿ ಗಾನಮುದ್ರಿಕೆಗಳನ್ನು ಆಲಿಸುತ್ತಲೇ ಹಿಂದೂಸ್ಥಾನಿ ಸಂಗೀತವನ್ನು ಕಲಿತುಕೊಂಡರು. ಗುರುವಿನ ಮೂಲಕ ಶಾಸ್ತ್ರೀಯವಾದ ರೀತಿಯಲ್ಲಿ ಹಿಂದುಸ್ತಾನಿ ಸಂಗೀತವನ್ನು ಕಲಿಯಬೇಕೆಂದು ಅವರು ಬಯಸಿದರು. ಕುಮಾರಸ್ವಾಮಿಗಳು ಅವರ ಬಯಕೆಯನ್ನು ಈಡೇರಿಸಿಕೊಟ್ಟರು. ಖ್ಯಾತ ಸಂಗೀತಗಾರ ಅಬ್ದುಲ್‌ ವಹೀದಖಾನರ೪ನ್ನು ಶಿವಯೋಗ ಮಂದಿರಕ್ಕೆ ಕರೆತಂದು ಪಂಚಾಕ್ಷರಿ ಗವಾಯಿಗಳಿಗೆ ಹಿಂದೂಸ್ತಾನಿ ಸಂಗೀತ ಶಿಕ್ಷಣದ ಏರ್ಪಾಟು ಮಾಡಿದರು. ಅಬ್ದುಲ್‌ ವಹೀದಖಾನರು ಪಂಚಾಕ್ಷರಿ ಗವಾಯಿಗಳಿಗೆ ೧೯೧೭ರಿಂದ ೧೯೨೧ರವರೆಗೆ ಕಲಿಸಿದರು. ಅನಂತರ ಸುದೈವವಶಾತ್‌ ಸಂಗೀತಾಚಾರ್ಯ ನೀಲಕಂಠಬುವಾ ಮಿರಜಕರರು ಗವಾಯಿಗಳಿಗೆ ಗುರುಗಳಾಗಿ ಲಭಿಸಿದರು. ಶಾಸ್ತ್ರೋಕ್ತವಾದ ಕ್ರಮಬದ್ಧ ಪದ್ಧತಿಯ ಶಿಕ್ಷಣಕ್ಕೆ ಹೆಸರಾಗಿದ್ದ ನೀಲಕಂಠಬುವಾ ೧೯೨೨-೧೯೨೩ರ ಅವಧಿಯಲ್ಲಿ ಪಂಚಾಕ್ಷರಿ ಗವಾಯಿಗಳಿಗೆ ಶಿಕ್ಷಣ ನೀಡಿದರು.
ಸಂಗೀತ ಕ್ಷೇತ್ರದಲ್ಲಿ ಸಾಕಷ್ಟು ಸಾಧನೆ ಮಾಡಿದ್ದರೂ, ಇನ್ನೂ ಹೆಚ್ಚು ಕಲಿಯಬೇಕೆಂದು ಪಂಚಾಕ್ಷರಿ ಗವಾಯಿಗಳ ಹಂಬಲ. ಅವರು ಕೊನೆಯವರೆಗೂ ಸಂಗೀತ ಶಾಸ್ತ್ರದ ವಿದ್ಯಾರ್ಥಿಯೇ ಆಗಿದ್ದರು ಎಂಬುದು ಗಮನಾರ್ಹ. ತಮ್ಮ ಶಿಷ್ಯರಿಂದಲೂ ಅವರು ಅನೇಕ ಉತ್ತಮ ಅಂಶಗಳನ್ನು ಕಲಿತುಕೊಂಡರು. ಪಂಚಾಕ್ಷರಿ ಗವಾಯ ಇಗಳು ಗಾಯನದಲ್ಲಿ ಮಾತ್ರವಲ್ಲದೇ ತಬಲಾ ವಾದನದಲ್ಲಿಯೂ ಅಷ್ಟೇ ಕುಶಲರಾಗಿದ್ದರು. ಅವರು ತಬಲಾ ಕಲಿತ ರೀತಿ ಸ್ವಾರಸ್ಯಕರ ಘಟನೆಯಾಗಿದೆ. ಅವರು ತಬಲವಾದನವನ್ನು ಕಲಯಬೇಕೆಂದು ಬಯಸಿದ್ದಾರೆ ಎಂದು ತಿಳಿದಾಗ ಕುಮಾರಸ್ವಾಮಿಗಳು ಅವರ ಅಪೇಕ್ಷೆಯನ್ನು ಈಡೇರಿಸಲು ವ್ಯವಸ್ಥೆ ಮಾಡಿದರು. ಆದರೆ, ಪಂಚಾಕ್ಷರ ಗವಾಯಿಗಳು ತಬಲಾ ಕಲಿಯುವ ಅಪೇಕ್ಷೆಯುಳ್ಳ ತಮ್ಮ ಶಿಷ್ಯನೋರ್ವನಿಗೆ ಆ ಅವಕಾಶವನ್ನು ಕಲ್ಪಿಸಿಕೊಡಲು ಸ್ವಾಮಿಗಳನ್ನು ಕೇಳಿಕೊಂಡರು. ಅದಕ್ಕೆ ಒಪ್ಪಿದ ಸ್ವಾಮಿಗಳು ಆ ವಿದ್ಯಾರ್ಥಿಯನ್ನು ಅಂದಿನ ಸುಪ್ರಸಿದ್ಧ ತಬಲಾ ವಾದಕ ಬೆಳಗಾವಿಯ ಶಹಪಊರ ಮಲ್ಲೇಶಪ್ಪನವರ ಬಳಿಗೆ ಕಳುಹಿಸಿಕೊಟ್ಟರು. ತಬಲಾ ವದನ ಕಲಿತು ಮರಳಿ ಬಂದ ತಮ್ಮ ಶಿಷ್ಯನನ್ನೇ ಗುರುವಾಗಿಸಿಕೊಂಡು, ಪಂಚಾಕ್ಷರಿ ಗವಾಯಿಗಳು ತಬಲಾ ವಾದನ ಕಲೆಯನ್ನು ಕಲಿತುಕೊಂಡರು. ಶಿಗ್ಗಾವಿ ತಾಲ್ಲೂಕಿನ ಜೇಕಿನಕಟ್ಟಿ ಶಿವಯ್ಯನೇ ಆ ಶಿಷ್ಯನಾಗಿದ್ದನು. ಪಂಚಾಕ್ಷರಿ ಗವಾಯಿಗಳ ತಬಲಾ ವಾದನದಲ್ಲಿ ಒಂದು ವೈಶಿಷ್ಟ್ಯವಿದ್ದಿತು. ಅವರು ಎಡಗೈಯಿಂದ ತಬಲಾ, ಬಲಗೈಯಿಂದ ಡಗ್ಗಾ ಬಾರಿಸುತ್ತಿದ್ದರು. ಎಡಗೈ ನಡು ಬೆರಳಿನಿಂದ ಟಾಕಿ ಹಾಕುತ್ತಿದ್ದು ದು ಅವರ ಇನ್ನೊಂದು ವೈಶಿಷ್ಟ್ಯವಾಗಿತ್ತು. ಗಾಯಕರ, ವಾದಕರ ಗುಣಮಟ್ಟಕ್ಕನುಗುಣವಾದ ರೀತಿಯಲ್ಲಿ ಅವರು ತಬಲಾ ಸಾಥಿ ನೀಡುತ್ತಿದ್ದರು.
ಸಂಗೀತ ಕ್ಷೇತ್ರದಲ್ಲಿನ ಎಲ್ಲ ಅಂಶಗಳನ್ನು ಕಲಿಯಬೇಕೆಂಬ ಇಚ್ಛೆಯು ಗವಾಯಿಗಳಲ್ಲಿ ತೀವ್ರತರವಾಗಿತ್ತಗು. ಅವಕಾಶ ಸಿಕ್ಕಾಗಲೆಲ್ಲಾ ಸಂಗೀತ ಸಾಧಕರ ಬಳಿ ಅಭ್ಯಾಸ ಮಾಡುವುದು ಅವರ ಪ್ರವೃತ್ತಿಯಾಗಿತ್ತು. ಬೆಳಗಾವಿಯ ಸ್ವಾಮಿಗಳ ಮಠದಲ್ಲಿ ನಾಲ್ಕಾರು ತಿಂಗಳುಗಳ ಕಾಲ ವಾಸ್ತವ್ಯ ಮಾಡಿದ್ದಾಗ, ಬೆಳಗಾವಿಯಲ್ಲಿದ್ದ ಹೆಸರಾಂತ ಸಂಗೀತಜ್ಞ, ರಾಮಕೃಷ್ಣಬುವಾವಝೆ ಅವರ ಬಳಿ ಅಭ್ಯಾಸ ಮಾಡಿದರು. ಬಾಬೂರಾವ ರಾಣೆ ಎಂಬುವರಲ್ಲಿ ಹಲವು ತಿಂಗಳು ಕಾಲ ಹಿಂದುಸ್ತಾನಿ ಸಂಗೀತವನ್ನು ಕಲಿತರು. ೧೯೩೭-೩ರಲ್ಲಿ ಗದಗಿನಲ್ಲಿ ವಾಸ್ತವ್ಯ ಮಾಡಿದ್ದ ಇನಾಯತ್‌ ಹುಸೇನ್‌ ಖಾನರ ಬಳಿಯಲ್ಲಿಯೂ ಪಂಚಾಕ್ಷರಿ ಗವಾಯಿಗಳು ಸಂಗೀತಾಭ್ಯಾಸ ಮಾಡಿದರು.
ಮಾನವರ ಸರ್ವಾಂಗೀಣ ಅಭ್ಯುನ್ನತಿಗೆ ಆಧ್ಯಾತ್ಮಿಕ ಸುಧಾರಣೆ ಮಾತ್ರವಲ್ಲದೇ ವ್ಯವಹಾರಿಕ ಸುಧಾರಣೆಯೂ ಅತ್ಯಗತ್ಯ ಎಂದು ಕುಮಾರಸ್ವಾಮಿಗಳು ಮನಗಂಡಿದ್ದರು. ಆರ್ಥಿಕವಾಗಿ ಹಿಂದುಳಿದ ಸಮಾಜದಲ್ಲಿ ಕೇವಲ ಸಂಗೀತ ಶಿಕ್ಷಣವನ್ನು ನೀಡುವ ಪಾಠಶಾಲೆ ವಿದ್ಯಾರ್ಥಿಗಳನ್ನು ಆಕರ್ಷಿಸಲಾರದು ಎಂಬುದನ್ನು ಅರಿತಿದ್ದರು. ಅಂತೆಯೇ ಸಂಗೀತದೊಡನೆ ಸಾಹಿತ್ಯವನ್ನೂ ಅಭ್ಯಸಿಸಲು ಅವಕಾಶವಾಗುವ ಪಾಠಶಾಲೆಯನ್ನು ಆರಂಭಿಸಬೇಕೆಂದು ತೀರ್ಮಾನಿಸಿದರು. ೧೯೧೪ರ ಆನಂದನಾಮ ಸಂವತ್ಸರ ವೈಶಾಖ ಶುದ್ಧ. ತೃತೀಯ ಬಸವಜಯಂತಿಯ ಶುಭ ಮುಹೂತ್ದಲ್ಲಿ ಧಾರವಾಡ ಜಿಲ್ಲೆಯ ರೋಣ ತಾಲ್ಲೂಕಿನ ನಿಡಗುಂದಿಕೊಪ್ಪ ಶಾಖಾ ಶಿವಯೋಗ ಮಂದಿರದಲ್ಲಿ ಕುಮಾರೇಶ್ವರ ಕೃಪಾಪೋಷಿತ ಸಂಗೀತ ಸಾಹಿತ್ಯ ಮಹಾವಿದ್ಯಾಲಯವನ್ನು ಪ್ರಾರಂಭಿಸಿದರು. ಈ ಪಾಠಶಾಲೆಯ ಉಸ್ತುವಾರಿಯ ಹೊಣೆಗಾರಿಕೆಯನ್ನು ಪಂಚಾಕ್ಷರಿ ಗವಾಯಿಗಳಿಗೆ ವಹಿಸಿಕೊಟ್ಟರು. “ಪಂಚಾಕ್ಷರಿ, ನೀನು ನಿನ್ನ ಹೆಸರನ್ನು ಸಾರ್ಥಕ ಮಾಡಿಕೊಳ್ಳಬೇಕಾದರೆ ಆಜನ್ಮ ಬ್ರಹ್ಮಚಾರಿಯಾಗಿದ್ದು ನಿನ್ನಲ್ಲಿರುವ ವಿದ್ಯೆಯನ್ನು ಲೋಕದಲ್ಲೆಲ್ಲಾ ಪ್ರಸಾರ ಮಾಡು, ನಿನ್ನ ಶಾಲೆಯು ಒಂದೆಡೆ ಇರದೇ ಲೋಕ ಮಧ್ಯದಲ್ಲಿ ಸಂಚರಿಸುತ್ತಿರಲಿ” ಎಂಬುದಾಗಿ ಕುಮಾರಸ್ವಾಮಿಗಳು ಆದೇಶಿಸಿದರು. ಈ ಸಂಗೀತ ಶಾಲೆಯ ಅಧ್ಯಾಪಕರಾಗಿ ಪಂಚಾಕ್ಷರಿ ಗವಾಯಿಗಳು ಶ್ರದ್ಧೆಯಿಂದ ಶ್ರಮಿಸಿದರು.
ಪಂಚಾಕ್ಷರಿ ಗವಾಯಿಗಳು ಬಿಡಾರ ಮಾಡಿದಲ್ಲೆಲ್ಲ ಪುರಾಣ-ಕೀರ್ತನೆಗಳು ಸಂಗೀತಮಯವಾಗಿ ನಡೆಯುತ್ತಿದ್ದವು. ಜನಮನವನ್ನು ಗಾಢವಾಗಿ ತಟ್ಟುತ್ತಿದ್ದವು. ಶಿಕ್ಷಣ ಸೌಕರ್ಯದ ದೃಷ್ಟಿಯಿಂದ ಗವಾಯಿಗಳು ಸಂಗೀತ ಶಾಲೆಯನ್ನು ಎರಡು ಭಾಗಗಳನ್ನಾಗಿ ಮಾಡಿದರು. ಆರಂಭದ ವಿದ್ಯಾರ್ಥಿಗಳಿಗೆ ಪ್ರಯಾಣದ ಸಮಯದಲ್ಲಿ ಸರಿಯಾಗಿ ಸಂಗೀತ ಶಿಕ್ಷಣ ಸಿಕ್ಕುತ್ತಿರಲಿಲ್ಲ. ಈ ಕೊರತೆಯನ್ನು ನೀಗಿಸಲು ಸ್ಥಾಯಿಕ ಸಂಗೀತ ಶಾಲೆಯನ್ನು ರೂಪಿಸಿದರು. ಆರಂಭದ ಹಂತದಲ್ಲಿ ಸ್ಥಾಯಿಕ ಶಾಲೆಯು ಬೆಳಗಾವಿ, ಶಹಪೂರ, ಸಂಪಗಾವಿ, ನವಿಲುಗುಂದ, ಬಂಕಾಪೂರ, ಲಿಂಗದಳ್ಳಿಯಲ್ಲಿ ನಡೆಯಿತು. ಅನಂತರ ಕೆಲಕಾಲ ಗಜೇಂದ್ರಗಡದಲ್ಲಿ ನಡೆಯಿತು. ಕಮತಗಿಯ ಶ್ರೀ ಗದಿಗೆಪ್ಪ ಗವಾಯಿಗಳು ಸಂಗೀತ ಶಿಕ್ಷಕರಾಗಿದ್ದರು. ತದನಂತರ, ಗುಳೇದಗುಡ್ಡದ ಸದ್ಭಕ್ತರ ಇಚ್ಛೆಯ ಮೇರೆಗೆ ಶ್ರೀ ಹುಚ್ಚೇಶ್ವರ ಮಠಕ್ಕೆ ಸ್ಥಳಾಂತರಗೊಂಡಿತು. ಈ ಸಂಗೀತ ಶಾಲೆಯಲ್ಲಿ ಕೊಡಮಾಡುವ ಶಿಕ್ಷಣವು ಲೋಕಕ್ಕೆ ಉಪಯೋಗವಾಗಲೆಂಬ ಉದ್ದೇಶದಿಂದ ಸಂಗೀತದೊಂದಿಗೆ ಕನ್ನಡ, ಸಂಸ್ಕೃತ ಸಾಹಿತ್ಯ ಶಿಕ್ಷಣವನ್ನು ನೀಡುವ ಏರ್ಪಾಡು ಮಾಡಲಾಯಿತು. ಸ್ಥಾಯಿಕ ಶಾಲೆಯಲ್ಲಿ ದ್ಯಾಂಪುರದ ಶ್ರೀ ಮಹಾಲಿಂಗಯ್ಯನವರು ಸಾಹಿತ್ಯ ಶಿಕ್ಷಕರಗಿದ್ದರು. ಸಂಚಾರಿ ಸಂಗೀತ ಶಾಲೆಯಲ್ಲಿ ಕನ್ನಡ, ಸಂಸ್ಕೃತ ಪಾಠಗಳನ್ನು ಶ್ರೀ ಪುಟ್ಟರಾಜ ಗವಾಯಿಗಳು ಮೌಖಿಕವಾಗಿ ಹೇಳಿಕೊಡುತ್ತಿದ್ದರು.
ಶಿವಯೋಗ ಮಂದಿರದ ಈ ಸಂಗೀತ ಶಾಲೆಯು ಅನತಿಕಾಲದಲ್ಲಿ ಅಪಾರ ಪ್ರಗತಿ ಸಾಧಿಸಿತು. ೧೯೩೯ರಲ್ಲಿ ಈ ಸಂಗೀತ ಶಾಲೆಯ ರಜತಮಹೋತ್ವವನ್ನು ಆಚರಿಸಲಾಯಿತು. ಈ ಸಂಗೀತ ಶಾಲೆಯು ಅಂತಿಮವಾಗಿ ಗದಗಿನಲ್ಲಿ ಸ್ಥಿರವಾಯಿತು. ಅಂದಿನಿಂದ ಇಂದಿನವರೆಗೆ ಈ ಶಾಲೆ ನಿರಂತರವಾಗಿ ವಿದ್ಯಾದಾನ ಮಾಡುತ್ತಾ ತನ್ನದೇ ಆದ ವಿಶಿಷ್ಟ ಪರಂಪರೆಗಳನ್ನು ರೂಢಿಸಿಕೊಂಡು ಬಂದಿದೆ. ಈ ಸಂಸ್ಥೆಯಲ್ಲಿ ಅನೇಕ ಅನಾಥ ಕುರುಡ ವಿದ್ಯಾರ್ಥಿಗಳು ಅಧ್ಯಯನದಲ್ಲಿ ತೊಡಗಿದ್ದಾರೆ. ಸಂಗೀತದಲ್ಲಿ ಒಳ್ಳೆಯ ಸಾಧನೆಯನ್ನು ಮಾಡುತ್ತಿದ್ದಾರೆ. ಸಂಗೀತದೊಂದಿಗೆ, ಕನ್ನಡ, ಸಂಸ್ಕೃತ ಹಾಗೂ ಹಿಂದಿ ಸಾಹಿತ್ಯದ ಶಿಕ್ಷಣವನ್ನು  ಪಡೆಯುತ್ತಿದ್ದಾರೆ. ಜನ್ಮಾಂ ವಿದ್ಯಾರ್ಥಿಗಳಿಗೆ ಕುರುಡು ಲಿಪಿಯ ಮೂಲಕ ಓದು ಬರಹವನ್ನು ಕಲಿಸುವ ವ್ಯವಸ್ಥೆ ಇದೆ. ಇಂತಹ ಮಾದರಿಯ ಸಂಸ್ಥೆ ಇಡೀ ಭಾರತದಲ್ಲಿ ಇನ್ನೊಂದಿಲ್ಲ ಎನ್ನಬಹುದು. ಇಂದು ಕನ್ನಡ ನಾಡಿನಲ್ಲಿ ಕಾಣಬರುತ್ತಿರುವ ಸಂಗೀತ ಪ್ರಚಾರಕ್ಕೆ ಈ ಸಂಸ್ಥೆಯೇ ಕಾರಣವಾಗಿದೆ. ನೂರಾರು ಜನ ನುರಿತ ಶಿಕ್ಷರನ್ನು, ಸಂಗೀತ ಕಲಾ ನಿಪುಣರನ್ನು ಈ ಸಂಸ್ಥೆಯು ಸಮಾಜಕ್ಕೆ ಕಾಣಿಕೆಯಾಗಿ ನೀಡಿದೆ. ಉಳ್ಳವರು ಜಗತ್ತಿಗೆ ಬೇಕಾದ ಉಪಕಾರ ಮಾಡಬಹುದು. ಆದರೆ ಕಣ್ಣಿಲ್ಲದ ಅಸಹಾಯಕ ಸ್ಥಿತಿಯಲ್ಲಿದ್ದ ಗವಾಯಿಗಳು ಕಣ್ಣಿಲ್ಲದವರಿಗೆ ಮತ್ತು ನಿರ್ಗತಿಕರಿಗೆ ಗಾನ ವಿದ್ಯೆಯನ್ನು ದಾನ ಮಾಡಿದ್ದು, ಮತ್ತು ನಿರಂತರವಾಗಿ ಅಂತಹ ವ್ಯವಸ್ಥೆಯೊಂದನ್ನು ರೂಪಿಸಿ ಬೆಳೆಸಿದ್ದು ಒಂದು ಮಹಾನ್‌ ಸಾಧನೆಯಲ್ಲದೇ ಮತ್ತೇನು?
ಪಂಚಾಕ್ಷರಿ ಗವಾಯಿಗಳು ಅನುದಿನವೂ ತಮ್ಮ ಶಿಷ್ಯರಿಗೆ ಸಂಗೀತಾಭ್ಯಾಸವನ್ನು ಮಾಡಿಸುತ್ತಿದ್ದರು. ಬೆಳಗಿನ ೪ಘಂಟೆಯಿಂದ ಆರಂಭವಾಗುತ್ತಿದ್ದ ಅವರ ದಿನಚರಿ   ರಾತ್ರಿ ೧೨ಘಂಟೆಯವರೆಗೂ ನಡೆಯುತ್ತಿತ್ತು. ತನ್ಮಧ್ಯೆ ತಮ್ಮ ಸಂಗೀತಾಭ್ಯಾಸವನ್ನೂ ಮಾಡುತ್ತಿದ್ದರು. ತಬಲಾ, ಪಖವಜ ವಾದನಗಳಲ್ಲಿ ಅತ್ಯಂತ ಹೆಚ್ಚಿನ ಸಾಧನೆಯನ್ನು ಮಡಿದರು. ಗಾಯನವಲ್ಲದೇ ಹಾರ್ಮೋನಿಯಂ, ಪಿಟೀಲು, ಸಾಋಂಗಿ, ದಿಲ್ರುಬಾ ಹಾಗೂ ಕೊಳಲು ವಾದ್ಯಗಳನ್ನು ಹೇಳಿಕೊಡುವುದರಲ್ಲಿ ನಿಷ್ಣಾತರಾಗಿದ್ದರು. ಗಾಯಕರಾಗಿ, ಕೀರ್ತನಕಾರರಾಗಿ ಜನಮನ್ನಣೆಯನ್ನು ಪಡೆದರು. ಎಲ್ಲಡೆಗಳಲ್ಲಿ ವಿದ್ವಾಂಸರು, ಕಲಾಪ್ರೇಮಿಗಳು ಅವರಿಗೆ ಬಿರುದುಗಳನ್ನು ನೀಡಿ ಗೌರವಿಸಿ ಸತ್ಕರಿಸಿದರು. ಹುಬ್ಬಳ್ಳಿಯಲ್ಲಿ ಜರುಗಿದ ಕನ್ನಡ ಸಾಹಿತ್ಯ ಪರಿಷತ್ತಿನ ಸಮ್ಮೇಳನದ ಅಂಗವಾಗಿ ನಡೆದ ಸಂಗೀತ ಗೋಷ್ಠಿಯ ಅಧ್ಯಕ್ಷ ಸ್ಥಾನವನ್ನು ವಹಿಸಿದ್ದರು. ಅವರ ಘನ ಸಂಸ್ಥೆಯಲ್ಲಿ ಕೀರ್ತನಕಾರರು, ಗವಾಯಿಗಳು, ಹಾರ್ಮೋನಿಯಂ, ತಬಲಾವಾದಕರು, ವೀಣೆ ನುಡಿಸುವವರು ಹೀಗೆ ಅನೇಕ ವಿದ್ಯಾರ್ಥಿಗಳು ತರಬೇತಿ ಪಡೆದಿದ್ದಾರೆ. ಸಮಾಜದ ಉದ್ಧಾರಕ್ಕಾಗಿ ಕೀರ್ತನ ಕಲೆಯನ್ನು ಕಲಿತು, ನಾಡಿನಲ್ಲಿ ಅದರ ಪ್ರಚಾರ ಮಾಡಿದರು. ಗೀತ ಕಚೇರಿ ನೀಡಿ ತಮ್ಮ ಸಂಚಾರಿ ಶಾಲೆಗಾಗಿ ಆ ಕಾಲಕ್ಕೆ ರೂ ೭,೦೦೦/- ಗಳ ದೇಣಿಗೆಯನ್ನು ಸಂಗ್ರಹಿಸಿದರು. ಅದನ್ನು ಸಂಗೀತ ಪ್ರಸಾರ ಮತ್ತು ಸಂಗೀತ ಶಾಲೆಗೆ ವಿನಿಯೋಗಿಸಿದರು.
ಹಲವು ಗುರುಗಳಿಂದ ಕಲಿತು, ಅನೇಕರ ಗಾಯನವನ್ನು ಆಲಿಸಿದ ಫಲವಾಗಿ ಪಂಚಾಕ್ಷರಿ ಗವಾಯಿಗಳ ಗಾಯನದಲ್ಲಿ ಹಲವು ಘರಾಣೆ ಶೈಲಿಗಳ, ಹಲವು ಗಾಯನ ಪ್ರಕಾರಗಳ ಮಾಧುರ್ಯ, ವೈವಿಧ್ಯತೆ ಸಮ್ಮಿಳಿತಗೊಂಡಿದ್ದವು. ಖ್ಯಾಲ್‌, ಠುಮರಿ,ಘಝಲ್‌, ಟಪ್ಪಾ, ದ್ರುಪದಗಳನ್ನು ಅವರು ಲೀಲಾಜಾಲವಾಗಿ ಹಾಡಬಲ್ಲವರಾಗಿದ್ದರು. ವಿದ್ವತ್ತು, ಸರಳತೆ, ವಾತ್ಸಲ್ಯಗಳಿಂದ ವಿದ್ಯಾರ್ಥಿಗಳಿಗೆ ಅಚ್ಚುಮೆಚ್ಚಿನ ಗುರುಗಳಾಗಿದ್ದರು. ಸರಳ ರೀತಿಯ ಅವರ ಕಲಿಸುವಿಕೆಯ ಕ್ರಮವು ಶಾಸ್ತ್ರೀಯವಾಗಿತ್ತು. ಸ್ವರಸಾಧನೆಗೆ ಅವರು ಪ್ರಾಧಾನ್ಯವನ್ನು ನೀಡುತ್ತಿದ್ದರು. ಸಂಗೀತಕ್ಕೆ ಸ್ವರಾಭ್ಯಾಸವೇ ಬುನಾದಿಯಾದ್ದರಿಂದ ಆಕಾರದಿಂದಲೇ ಕಲಿಕೆಯನ್ನು ಆರಂಭಿಸುತ್ತಿದ್ದರು. ಅದು ವಿದ್ಯಾರ್ಥಿಗೆ ಕಠಿಣವೆನಿಸಿದರೆ, ಸರಿಗಮದಿಂದ ಪಾಠವನ್ನು ಆರಂಭಿಸುತ್ತಿದ್ದರು. ವಿದ್ಯಾರ್ಥಿಗಳಿಗೆ ಸ್ವರಜ್ಞಾನ ಚೆನ್ನಾಗಿ ಅರಿವಾ ಬಳಿಕ ರಾಗಗಳನ್ನು ಕಲಿಸುತ್ತಿದ್ದರು. ಆರೋಹ, ಅವರೋಹ, ವಾದಿ-ಸಂವಾದಿ ಸ್ವರಗಳು, ವಿಲಂಬಿತದಲ್ಲಿ ರಾಗ ವಿಸ್ತಾರ ಮಾಡುವ ಬಗ್ಗೆ, ಸ್ಥಾಯಿ, ಅಂತರಾ, ಬೋಲತಾನ, ಗಮಕತಾನ, ಧೃತ್‌ನಲ್ಲಿ ಸಂಚಾರ ಇವೆಲ್ಲವುಗಳನ್ನು  ಹಂತ ಹಂತವಗಿ ಸುವಿಸ್ತಾರವಗಿ ಅಭ್ಯಾಸ ಮಾಡಿಸುತ್ತಿದ್ದರು. ಚೀಜುಗಳ ಅರ್ಥ, ಪ್ರತಿರಾಗದ ರಸಭಾವ ವಿಶದೀಕರಿಸಿ, ಆಯಾ ರಾಗದ ಸ್ವಭಾವ ವಿದ್ಯಾರ್ಥಿಗಳ ಮನದಲ್ಲಿ ಸ್ಥಿರವಾಗಿ ನಿಲ್ಲುವಂತೆ ಪಾಠ ಹೇಳುತ್ತಿದ್ದರು. ಕಠಿಣ ವಿಷಯಗಳನ್ನು ನಿರಾಯಾಸವಾಗಿ ಕಲಿಸುವ ಜಾಣ್ಮೆ ಪಂಚಾಕ್ಷರ ಗವಾಯಿಗಳದು ಎಂಬುದಾಗಿ ಪ್ರಸಿದ್ಧ ಸಂಗೀತ ವಿಮರ್ಶಕ-ಲೇಖಕ ಸದಾನಂದ ಕನವಳ್ಳಿಯವರು ತಮ್ಮ ಲೇಖನವೊಂದರಲ್ಲಿ ಉಲ್ಲೇಖಿಸಿದ್ದಾರೆ.
೧೯೨೫ರಲ್ಲಿ ಕೊಣ್ಣೂರಿನಲ್ಲಿ ಏರ್ಪಡಿಸಲಾಗಿದ್ದ ಕಾರ್ಯಕ್ರಮದಲ್ಲಿ ಪಂಚಾಕ್ಷರ ಗವಾಯಿಗಳ ಗಾಯನವನ್ನು ಆಲಿಸಿದ ಮೈಸೂರಿನ ಬಿಡಾರಂ ಕೃಷ್ನಪ್ಪನವರು ನಮ್ಮ ಮೈಸೂರು ಆಸ್ಥಾನದಲ್ಲಿ ಪಂಚಾಕ್ಷರ ಗವಾಯಿಗಳಂತಹ ಗವಾಯಿ ಇಲ್ಲ. ಉತ್ತರ ಕರ್ನಾಟಕದಲ್ಲಿ ಇಂತಹ ವಿದ್ವಾಂಸರು ಇದ್ದುದರ ಕಲ್ಪನೆ ನಮಗಿರಲಿಲ್ಲ ಎಂದು ಉದ್ಗರಿಸಿದರು. ಜಮಖಂಡಿ, ಸಾಂಗಲಿ, ಕೊಲ್ಲಾಪೂರ ಮೊದಲಾದ ಪಟ್ಟಣಗಳಲ್ಲಿ ಮತ್ತು ರಾಜರ ಅರಮನೆಗಳಲ್ಲಿ ಪಂಚಾಕ್ಷರ ಗವಾಯಿಗಳ ಕಚೇರಿಗಳು ಯಶಸ್ವಿಯಾಗಿ ನಡೆದು ಮುಕ್ತ ಕಂಠದ ಪ್ರಶಂಸೆ ಸಂಪಾದಿಸಿದವು.
ಪಂಚಾಕ್ಷರಿ ಗವಾಯಿಗಳು ನಿಷ್ಣಾತ ಕೀರ್ತನಕಾರರಾಗಿದ್ದರು. ಮೋಡಿ ಮಾಡಬಲ್ಲ ಅವರ ವಾಗ್ಝರಿ ಸಮಯಾನುಸಾರ ಸಾದರ ಪಡಿಸುತ್ತಿದ್ದ ರಸವತ್ತಾದ ಹಾಸ್ಯ ಪ್ರವೃತ್ತಿ, ಕಥೆ ಹೇಳುವ ಕಲೆ ಅವರನ್ನು ಶ್ರೇಷ್ಠ ಮಟ್ಟದ ಕೀರ್ತನಕಾರರನ್ನಾಗಿ ಮಾಡಿತ್ತು. ಶಿವಕೀರ್ತನಪಟು ಎಂದೇ ಖ್ಯಾತಿಯನ್ನು ಹೊಂದಿದ್ದು ಅವರಿಗೆ ಜನರನ್ನು ಮಂತ್ರಮುಗ್ಧರನ್ನಾಗಿಸುವ ಕಲೆ ಕರಗತವಾಗಿತ್ತು.
೧೯೩೦ರ ದಶಕದಲ್ಲಿಯೇ ಕನ್ನಡ ಭಾಷೆಯ ಬೆಳವಣಿಗೆಯ ಬಗೆಗೆ ಪಂಚಾಕ್ಷರಿ ಗವಾಯಿಗಳು ಆಸಕ್ತಿ ತಳೆದಿದ್ದರೆಂಬುದು ಅಭಿಮಾನದ ಸಂಗತಿ. ೧೯೩೩ರಲ್ಲಿ ಎಚ್‌.ಎಮ್‌.ವಿ. ಕಂಪೆನಿಯಿಂದ ಧ್ವನಿಮುದ್ರಣಕ್ಕಾಗಿ ಗವಾಯಿಗಳಿಗೆ ಆಹ್ವಾನ ಬಂದಿತ್ತು. ಕನ್ನಡ ಚೀಜುಗಳನ್ನು ಹಾಡುವುದಾಗಿ ಅವರು ಹೇಳಿದಾಗ ಕಂಪೆನಿಯವರು ಗಾಬರಿಗೊಂಡು ಸಾಧ್ಯವಿಲ್ಲವೆಂದು ಹೇಳಿದರು. ಕನ್ನಡ ಚೀಜುಗಳಿಗೆ ಅವಕಾಶವಿಲ್ಲದಿದ್ದರೆ ಧ್ವನಿಮುದ್ರಣವೇ ಬೇಡ ಎಂದು ಗವಾಯಿಗಳೂ ಸ್ಪಷ್ಟಪಡಿಸಿದರು. ಕೊನೆಯಲ್ಲಿ ಎಚ್‌.ಎಂ.ವಿ. ಕಂಪನಿಯವರು ಅವರ ಷರತ್ತನ್ನು ಮನ್ನಿಸಿದರು. ಈಗಲೂ ಕೂಡಾ ಗಾಯಕರು ಕನ್ನಡ (ವಚನಗಳನ್ನುಳಿದು) ಚೀಜುಗಳನ್ನು ಹಾಡಲು ಹಿಂದೇಟು ಹಾಕುತ್ತಿರುವ ಹಿನ್ನಲೆಯಲ್ಲಿ ಐವತ್ತು ವರ್ಷಗಳಷ್ಟು ಕಾಲದ ಹಿಂದೆಯೇ ಪಂಚಾಕ್ಷರಿ ಗವಾಯಿಗಳು ಕನ್ನಡ ಡಿಂಡಿಮವನ್ನು ಬಾರಿಸಿದುದು ಅವರ ಮಾತೃಭಾಷಾ ಪ್ರೇಮವನ್ನು ನಿದರ್ಶಿಸುತ್ತದೆ.
೧೯೪೦ರಲ್ಲಿ ದೇಶದಲ್ಲಿ ಭೀಕರ ಕ್ಷಾಮ ತಲೆದೋರಿತು. ಆ ಸಮಯದಲ್ಲಿ ಪಂಚಾಕ್ಷರಿ ಗವಾಯಿಗಳಲ್ಲಿ ನೂರೈವತ್ತಕ್ಕೂ ಹೆಚ್ಚು ಶಿಷ್ಯರಿದ್ದರು. ಹತ್ತು ಸಾವಿರ ರೂಪಾಯಿಗಳ ಸಾಲದ ಹೊರೆ ಇದ್ದಿತ್ತು. ಇದು ಅವರ ಪಾಲಿಗೆ ಕಠಿಣ ಪರೀಕ್ಷೆಯ ಸನ್ನಿವೇಶವಾಗಿತ್ತು. ಶಿಷ್ಯರನ್ನು ಕೆಲಕಾಲ ಅವರು ಊರುಗಳಿಗೆ ಕಳುಹಿಸಬೇಕೆಂದು ಕೆಲವರ ಸಲಹೆ ಮಾಡಿದರು. ಆದರೆ ಪಂಚಾಕ್ಷರ ಗವಾಯಿಗಳು ಅವರ ಸಲಹೆಯನ್ನು ತಿರಸ್ಕರಿಸಿದರು. ತಮ್ಮ ಮಕ್ಕಳಂತೆ ನೋಡಿಕೊಳ್ಳುತ್ತಿದ್ದ ಆ ಬಡ ಮಕ್ಕಳನ್ನು ಅವರ ಊರುಗಳಿಗೆ ಕಳುಹಿಸುವುದು ಸಲ್ಲದೆಂದು ಹೇಳಿದರು. ದಿಟ್ಟತನದಿಂದ ದುರ್ಭರ ಪ್ರಸಂಗವನ್ನು ಎದುರಿಸಲು ಸಿದ್ಧರಾದರು. ಪ್ರತಿಯೊಬ್ಬ ವಿದ್ಯಾರ್ಥಿಯೂ ತನ್ನ ಪಾಲಿನ ಕಾಯಕವನ್ನು
ತಾನೇ ಮಾಡಬೇಕೆಂದು ಅಪ್ಪಣೆ ಕೊಡಿಸಿದರು. ಸಂಸ್ಥೆಯ ನಿರ್ವಹಣೆಗೋಸ್ಕರ ೧೯೪೦ರ ವಿಜಯದಶಮಿಯಂದು ನರಗುಂದದಲ್ಲಿ ಸೊಲ್ಲಾಪುರದ ಸಿದ್ಧರಾಮೇಶ್ವರ ಎಂಬ ನಾಟಕವನ್ನು ತಮ್ಮ ತಮ್ಮ ಊರುಗಳಲ್ಲಿ ಆಡಬೇಕೆಂದು ಪ್ರೇಕ್ಷಕರು ಭಿನ್ನವಿಸಿದರು. ಈ ಪ್ರತಿಕ್ರಿಯೆಯಿಂದ ಉತ್ಸಾಹಿತರಾದ ಗವಾಯಿಗಳು ತಮ್ಮ ನಾಟಕ ಸಂಘಕ್ಕೆ ಶ್ರೀ ಕುಮಾರೇಶ್ವರ ಕೃಪಾಪೋಷಿತ ನಾಟಕ ಸಂಘ ಎಂಬ ಹೆಸರಿಟ್ಟು, ಸ್ಥಿರಗೊಳಿಸಿದರು. ಈ ನಾಟಕ ಸಂಘವು ಗದಗದಲ್ಲಿ ಹೇಮರೆಡ್ಡಿ ಮಲ್ಲಮ್ಮ ನಾಟಕದ ೩೭೬ ಪ್ರಯೋಗಗಳನ್ನು ಯಶಸ್ವಿಯಾಗಿ ನಡೆಸಿತು. ಸಂಗೀತ, ಸಾಹಿತ್ಯ, ನಾಟ್ಯಕಲೆಗಳ ಸಂಗಮವಾಗಿದ್ದ ಈ ಸಂಘವು ಸಾವಿರಾರು ವಿದ್ಯಾರ್ಥಿಗಳಿಗೆ ನಾನಾ ಕಲೆಗಳನ್ನು ಕಲಿಸಿಕೊಟ್ಟಿತು. ಉತ್ತಮ ತರಗತಿಯ ನಾಟಕ ಕಲೆಯನ್ನು ಅಭಿನಯ ಕಲಾಕಾರರಿಗೆ ಕಲಿಸಿಕೊಟ್ಟು ತನ್ಮೂಲಕ ಸಮಾಜದಲ್ಲಿ ನೈತಿಕ ಮನೋಭಾವವನ್ನು ಪೋಷಿಸಿ ಬೆಳೆಸಿದ ಹೆಗ್ಗಳಿಕೆಕ ಅವರ ನಾಟ್ಯ ಸಂಘದ್ದು.
ಅಸಂಖ್ಯ ವಿದ್ಯಾರ್ಥಿಗಳನ್ನು ಕಟ್ಟಿಕೊಂಡು ಪಂಡಿತ ಪಂಚಾಕ್ಷರಿ ಗವಾಯಿಗಳು ಊರಿಂದ ಊರಿಗೆ ಅಲೆದಾಡುತ್ತಿದ್ದರು. ಕೀರ್ತನ, ನಾಟಕಗಳಿಂದ ಆರ್ಜಿಸಿದ ಹಣದಿಂದ ಅವರ ಹೊಟ್ಟೆ-ಬಟ್ಟೆ ನಡೆಯಬೇಕಿತ್ತು. ಎಲ್ಲಿಯಾದರೂ ಒಂದೆಡೆಯಲ್ಲಿ ನೆಲೆ ನಿಂತು ಶಿಷ್ಯರಿಗೆ ಸಂಗೀತ ಪಾಠ ಹೇಳಿಕೊಡುವ ಆಶೆ ಅವರಿಗಿತ್ತಾದರೂ ಅಂದಿನ ಪರಿಸ್ಥಿತಿಯಲ್ಲಿ ಅದು ಅಸಾಧ್ಯವಾಗಿತ್ತು. ತಮ್ಮ ಗುರಿಯತ್ತ ಅಚಲ ವಿಶ್ವಾಸದಿಂದ, ದೃಢ ನಿಶ್ಚಯದಿಂದ ಮುನ್ನಡೆದಿದ್ದ ಪಂಚಾಕ್ಷರಿ ಗವಾಯಿಗಳು ತಮ್ಮ ಅಲೆಮಾರಿ ಜೀವನದಲ್ಲಿಯೇ ತಮ್ಮ ಕಾರ್ಯವನ್ನು ಅನೂಚಾನವಾಗಿ ನಡೆಸುತ್ತ ಬಂದಿದ್ದರು. ೧೯೪೨ರಲ್ಲಿ ಗವಾಯಿಗಳ ಕ್ಯಾಂಪು ಶಿರಹಟ್ಟಿಯಲ್ಲಿತ್ತು. ಎಂಬತ್ತು ಜನ ಶಿಷ್ಯರನ್ನು ಪೋಷಿಸಬೇಕಾಗಿತ್ತು. ಅದಕ್ಕೆ ಮಿಗಿಲಾಗಿ ಸಾಲದ ಹೊರೆ. ಆ ದಿನಗಳು ಗವಾಯಿಗಳ ಕಡುಕಷ್ಟದ ದಿನಗಳಾಗಿದ್ದವು . ಗದಗಿನ ಸಮಾಜ ಸೇವಾ ಮನೋಭಾವದ ಕೊಡುಗೈ ದಾನಿಯಾದ ಶ್ರೀ ವೀರಪ್ಪ ಬಸರೀಗಿಡದ ಅವರಿಗೆ ಗವಾಯಿಗಳ ಬಗೆಗಿನ ಸುದ್ದಿ ತಿಳಿಯಿತು. ಅವರನ್ನು ಗದಗಿದೆ ಕರೆತಂಧು ತಮ್ಮ ಜಾಗದಲ್ಲಿ ವೀರೇಶ್ವರ ಪುಣ್ಯಾಶ್ರಮ ಕಟ್ಟಿಸಿ ಪಂಚಾಕ್ಷರ ಗವಾಯಿಗಳು ಗದಗಿನಲ್ಲಿ ಶಾಶ್ವತವಾಗಿ ನೆಲೆ ನಿಲ್ಲಲು ಅನುಕೂಲ ಒದಗಿಸಿದರು.
ಪಂಡಿತ ಪಂಚಾಕ್ಷರಿ ಗವಾಯಿಗಳು ಹುಟ್ಟು ಕುರುಡರಾಗಿದ್ದರೂ ನಾದಜ್ಞಾನ ಚಕ್ಷುಗಳಾಗಿದ್ದರು. ಅವರ ಜೀವನವು ಶ್ರುತಿಗೊಳಿಸಿದ ವೀಣೆಯಂತ್ತಿತು. ನಾದ ಯೋಗದಿಂದಲೇ ನಾದ ಬ್ರಹ್ಮನನ್ನಲು ಒಲಿಸಿಕೊಂಡರು. ನಾದಾಂತನನ್ನೇ ವೇದಾಂತನೆಂದು ಭಾವಿಸಿ ಪರಿಪೂರ್ಣತೆಯತ್ತ ನಡೆದರು. ಕೇವಲ ಗಾಯಕರಷ್ಟೇ ಅಲ್ಲದೆ, ವಾಗ್ಗೇಯಕಾರರು, ನಾಟಕಕಾರರು ಎಂಬ ಖ್ಯಾತಿಯನ್ನು ಪಡೆದರು. ಅಪಾರ ಶಿಷ್ಯವೃಂದವನ್ನು ಸೃಷ್ಟಿಸಿಕೊಂಡು ತಮ್ಮ ಧ್ಯೇಯ ಸಾಧನೆಯ ವ್ಯಾಪ್ತಿಯನ್ನು ವಿಸ್ತರಿಸಿದ ಹಿರಿಮೆ ಇವರದು. ಸರ್ವಧರ್ಮೀಯ ವಿದ್ಯಾರ್ಥಿಗಳನ್ನು ಹೊಂದಿದ್ದ ಅವರ ಮನೋಭಾವನೆ ಅತ್ಯಂತ ವಿಶಾಲವಾಗಿತ್ತು. ಮಾನವೀಯ ಅನುಕಂಪದಿಂದ ಕೂಡಿತ್ತು. ಜಾತಿ, ಮತ ಪಂಥವವೆನ್ನದೆ ಯಾರಲ್ಲಿಯೂ ವ್ಯತ್ಯಾಸವನ್ನು  ಎಣಿಸದೆ, ತಮ್ಮ ಬಳಿ ಬರುವ ಸಕಲರಿಗೂ ಆಶ್ರಯವಿತ್ತರು. ಸರಕಾರದಿಂದ ನೆರವು ಪಡೆಯದೇ ಉಚಿತ ಊಟ, ವಸತಿ , ವಿದ್ಯೆಗಳನ್ನು ನೀಡುವ ವೀರೇಶ್ವರ ಪುಣ್ಯಾಶ್ರಮವು ಭಾರತದಲ್ಲಿ ಏಕಮೇವವಾದುದು ಎಂದು ಹೇಳಬಹುದು.
ಯಾವುದೊಂದು ಸಂಸ್ಥೆಯ ಹಿರಿಮೆ, ಘನತೆ, ಉದಾತ್ತತೆ ಅದಕ್ಕೆ ಸಂಬಂಧಿಸಿದ ಸ್ಥಾವರ ಆಸ್ತಿಪಾಸ್ತಿಗಳನ್ನು ಆಧರಿಸಿರುವುದಿಲ್ಲ. ಪಂಡಿತ ಪಂಚಾಕ್ಷರಿ ಗವಾಯಿಗಳ ಸಂಗೀತ ಶಾಲೆಯ ಹಿರಿಮೆ ಅದರ ಶಿಷ್ಯರ ಸಾಧನೆಗಳ ಮೂಲಕ ನಿದರ್ಶನಗೊಂಡಿವೆ. ಮೂರು ದಶಕಗಳ ಅವಿಚ್ಛಿನ್ನವಾಗಿ ಸಂಗೀತ ಬೋಧನೆ, ಸಾಧನೆ ಮಾಡಿದ ಗವಾಯಿಗಳು ಅಪಾರ ಶಿಷ್ಯ ಸಂಪತ್ತನ್ನು ಆರ್ಜಿಸಿದ್ದಾರೆ. ಅವರ ಶಿಷ್ಯರಲ್ಲಿ ಅನೇಕರು ಶಾಲೆಗಳಲ್ಲಿ, ಬೇರೆ ಬೇರೆ ಸಂಸ್ಥೆಗಳಲ್ಲಿ ಅಧ್ಯಾಪನ ವೃತ್ತಿಯನ್ನು ಕೈಕೊಂಡಿದ್ದಾರೆ. ಹಲವಾರು ಮಂದಿ ಕೀರ್ತನಕಾರರಾಗಿದ್ದಾರೆ. ಕೆಲವರು ಬಾನುಲಿ ಕೇಂದ್ರಗಳಲ್ಲಿ ಕೆಲಸ ಮಾಡುತ್ತಿದ್ದಾರೆ. ಜನ್ಮಾಂಧ ವಿದ್ಯಾರ್ಥಿಗಳು ಸಂಗೀತ ಕ್ಷೇತ್ರದಲ್ಲಿ ಗಣನೀಯ ಸಾಧನೆ ಮಾಡಿದ್ದಾರೆ. ನಾವು ಕುರುಡರೆಂದು ವ್ಯಸನ ಪಡದೆ ಸ್ವಾವಲಂಬನದ ಜೀವನವನ್ನು ಸಾಗಿಸಲು ಕಲಿಯಬೇಕು ಎಂದು ಗವಾಯಿಗಳು ತಮ್ಮ ಕುರುಡ ಶಿಷ್ಯರಿಗೆ ಉಪದೇಶಿಸಿದ್ದಾರೆ. ದೂರದ ಮುಂಬೈ ಮತ್ತು ಮದರಾಸುಗಳಲ್ಲಿಯೂ ಈ ಆಶ್ರಮದ ಶಿಷ್ಯರಿದ್ದಾರೆ. ಅಲ್ಲಿ ಅವರು ಕಲೆಯ ಕ್ಷೇತ್ರದಲ್ಲಿ ಹೆಸರನ್ನು ಗಳಿಸಿ ನೆಮ್ಮದಿಯಿಂದ ಬದುಕುತ್ತಿದ್ದಾರೆ.
ಪಂಡಿತ ಪಂಚಾಕ್ಷರಿ ಗವಾಯಿಗಳ ಗರಡಿಯಲ್ಲಿ ತರಬೇತಿ ಪಡೆದು ಸಕಲಶಾಸ್ತ್ರ ಕಲಾ ನಿಪುಣರಗಿ ಗುರುವಿನ ನಂತರದಲ್ಲಿ ಪುಣ್ಯಾಶ್ರಮದ ಕುಲಪತಿಗಳಾಗಿ, ಗುರುವಿನ ಕಾರ್ಯವನ್ನು ಮುನ್ನಡೆಸಿಕೊಂಡು ಬರುತ್ತಿರುವ ಶ್ರೀ ಪುಟ್ಟರಾಜ ಗವಾಯಿಗಳು ಪಂಡಿತ ಪಂಚಾಕ್ಷರಿ ಗವಾಯಿಗಳ ಹೆಮ್ಮೆಯ ಶಿಷ್ಯರು. ಸಂಸ್ಕೃತ, ಕನ್ನಡ, ಹಿಂದಿ ಭಾಷೆಗಳಲ್ಲಿ ಕವಿತ್ವ ಶಕ್ತಿಯನ್ನು ಬೆಳೆಸಿಕೊಂಡು ಆ ಭಾಷೆಗಳಲ್ಲಿ ಉತ್ತಮ ಕಾವ್ಯ ರಚನೆ ಮಾಡಿ ಪಂಡಿತರಿಂದ ಸನ್ಮಾನಿತರಾಗಿದ್ದಾರೆ.
ಪಂಚಾಕ್ಷರಿ ಗವಾಯಿಗಳಲ್ಲಿ ಕಲಿತ ಗಾಯಕರು, ವಾದಕರು, ಕೀರ್ತನಕಾರರಿಗೆ ಲೆಕ್ಕವಿಲ್ಲ. ಪುಟ್ಟರಾಜ ಗವಾಯಿಗಳು, ಬಸವರಾಜ ರಾಜಗುರು, ಚಿತ್ತರಗಿಯ ಗಂಗಾಧರಶಾಸ್ತ್ರಿ, ಸಿದ್ಧರಾಮ ಜಂಬಲದಿನ್ನಿ, ಕಮತಗಿಯ ಗದಿಗೆಪ್ಪ ಗವಾಯಿ, ಶಂಕರರವ ದೀಕ್ಷಿತ, ಸದಾಶಿವಯ್ಯ ಹಾಲಿಗಿಮರುಳ, ಅನ್ನದಾನಯ್ಯ ಹಿರೇಮಠ, ಪಂಚಾಕ್ಷರ ಮತ್ತಿಗಟ್ಟಿ, ಅರ್ಜುನಸಾ ನಾಕೋಡ, ಶೇಷಾದ್ರಿ ಗವಾಯಿ, ಪುರಾಣಿಕತ್ರಯರು (ಮೃತ್ಯಂಜಯ, ಚಂದ್ರಶೇಖರ, ಬಸವರಾಜ), ಲಕಮಾಪುರದ ಜಯದೇವಗವಾಯಿ ಹೀಗೆ ಅನೇಕರು ಒಂದೊಂದು ಕಲೆಯಲ್ಲಿ ಪರಿಣತಿಯನ್ನು ಸಾಧಿಸಿದ್ದಾರೆ.
ಆಯುರ್ವೇದ ಚಿಕಿತ್ಸಾ ಪದ್ಧತಿಯಲ್ಲಿ ಬಲವಾದ ವಿಶ್ವಾಸವನ್ನು ಹೊಂದಿದ್ದ ಪಂಡಿತ ಪಂಚಾಕ್ಷರಿ ಗವಾಯಿಗಳು ತಮ್ಮ ಗುರುಕುಲದಲ್ಲಿಯ ಯೋಗ್ಯ ವಿದ್ಯಾರ್ಥಿಗಳಲ್ಲಿ ಕೆಲವರನ್ನು ಆಯುರ್ವೇದ ಅಭ್ಯಾಸಕ್ಕಾಗಿಯೇ ಆಯ್ಕೆ ಮಾಡಿ ಕಳುಹಿಸಿದ್ದಾರೆ. ಅಂಥಹ ವಿದ್ಯಾರ್ಥಿಗಳಿಗೆ ಧನ ಸಹಾಯವನ್ನೂ ಮಾಡಿದ್ದಾರೆ. ಹೀಗೆ ತಮ್ಮ ಶಿಷ್ಯರಲ್ಲಿ ಅನೇಕರನ್ನು ಆಯುರ್ವೇದ ತಜ್ಞರನ್ನಾಗಿ ಮಾಡಿದ್ದಾರೆ. ಸಂಗೀತ ಕ್ಷೇತ್ರದಲ್ಲಿಯ ತಮ್ಮ ವಿಶಿಷ್ಟವಾದ ಸಾಧನೆಯಿಂದ ಪಂಡಿತ ಪಂಚಾಕ್ಷರಿ ಗವಾಯಿಗಳು ಹಲವು ಹತ್ತು ಬಿರುದುಗಳನ್ನು ಪಡೆದಿದ್ದಾರೆ. ಉಭಯಗಾನ ವಿಶಾರದ, ಸಂಗೀತ ರತ್ನ, ಸಂಗೀತ ಸಾಮ್ರಾಟ, ಲಲಿತ ಕಲಾ ಪಿತಾಮಹ, ಗಾನಯೋಗಿ, ಭೂಗಂಧರ್ವಚಂದ್ರ, ಗಾನ ಕಲಾನಿಧಿ, ಸಂಗೀತ ಸಾಗರ, ಸಂಗೀತ ಸುಧಾನಿಧಿ, ಗಾಯನಾಚಾರ್ಯ, ಉಭಯಗಾಯನಾಚಾರ್ಯ ಮೊದಲಾದವುಗಳು ಅವರಿಗೆ ಸಂದ ಬಿರುದುಗಳಾಗಿವೆ.
ಬಿಡುವಿಲ್ಲದ ದುಡಿತ, ದೇಹ ದಂಡನೆ, ಎಡೆಬಿಡದ ಪುರಾಣ ಪ್ರವಚನ, ಶಿವಾನುಭವ ಪ್ರವಚನ, ಶಿವಕೀರ್ತನೆ, ವಿದ್ಯಾರ್ಥಿಗಳಿಗೆ ಪಾಠ ಹೇಳಿಕೊಡುವುದು-ಹೀಗೆ ಗವಾಯಿಗಳಿಗೆ ವಿಶ್ರಾಂತಿಯೇ ಇರಲಿಲ್ಲ. ಅಜೀವಪರ್ಯಂತ ನಿರಂತರ ದುಡಿಮೆಯಿಂದಾಗ ಕೊನೆಯ ದಿನಗಳಲ್ಲಿ ಅವರ ಆರೋಗ್ಯ ಕೆಟ್ಟಿತು. ಉದರ ರೋಗ ಕಾಣಿಸಿಕೊಂಡಿತು. ಆರೋಗ್ಯ ಕೆಟ್ಟಾಗಲೂ ಅವರು ತಮ್ಮ ದಿನಚರಿಯನ್ನು ಬಿಡಲಿಲ್ಲ. ಸೂಜಿಮದ್ದಿನ ಚಿಕಿತ್ಸೆಯನ್ನು ಪಡೆದುಕೊಳ್ಳಲು ನಿರಾಕರಿಸಿದರು. ಶಸ್ತ್ರಚಿಕಿತ್ಸೆಗೆ ಅವರನ್ನು ಒಪ್ಪಿಸುವಾಗಲೇ ಕಾಲ ಮಿಂಚಿತ್ತು. ೧೯೪೪ರ (ಜೇಷ್ಠ ಬಹುಳ ಪಂಚಮಿ) ಜೂನ್‌ ೧೧ರಂದು ಕಾಯಕನಿರತ ಪಂಚಾಕ್ಷರಿ ಗವಾಯಿಗಳು ಲಿಂಗ ಪೂಜೆಯಲ್ಲಿ ತೊಡಗಿರುವಾಗಲೇ ತಮ್ಮ ಅಂತಿಮ ಶ್ವಾಸವನ್ನು ಬಿಟ್ಟು ಅಮರರಾದರು.
ಗುರುರಾವ್‌ ದೇಶಪಾಂಡೆ
ಕೆಲದಿನಗಳ ಹಿಂದೆ ನಾನು ಧಾರವಾಡದ ಬಳಿಯ ನರೇಂದ್ರ ಗ್ರಾಮಕ್ಕೆ ಹೋಗಿದ್ದೆ. ಅಲ್ಲಿಯ ಊರ ಹಿರಿಯರು ಒಂದು ಹಳೆಯ ಮನೆಯನ್ನು ಬೊಟ್ಟುಮಾಡಿ ತೋರಿಸುತ್ತ ಇದು ದೇಶಪಾಂಡೆ ನಾರಾಯಣರಾಯರ ಮನೆ. ದೇವರನಾಮಗಳನ್ನು ಅವರು ಚೆನ್ನಾಗಿ ಹಾಡುತ್ತಿದ್ದರು’ ಎಂದು ಪರಿಚಯಿಸಿದಾಗ ನಾನು ಒಮ್ಮೆಲೆ ಇವರು ನಮ್ಮ ಗುರುರಾಯರ ತಂದೆಯ ಆಗಿರಬೇಕು ಎಂದು ಸರಿಯಾಗಿಯೆ ಊಹಿಸಿದೆ. ಗುರುರಾಯರು ಇಂಗ್ಲಿಷ್‌ನಲ್ಲಿ G.N. Deshpande ಎಂದು ಸಹಿಮಾಡುವ ರೀತಿ ಅದರಲ್ಲೂ ಮೂರು ಗೀಟು ಹಾಕಿ N ಬರೆಯುವ ಅವರ ರೀತಿ ಕಣ್ಮುಂದೆ ಎದ್ದುಬಂತು.
ಗುರುರಾಯರು ಜನಿಸಿದ್ದು ೧೮೯೯ ಅಕ್ಟೋಬರ್ ೨೧.ಸರದಾರ ಪಟೇಲರು ಜನಿಸಿದ್ದು ಅಕ್ಟೋಬರ್‌ ೨೧. ಪಟೇಲ್‌ರಂತೆ ಗುರುರಾಯರದೂ ತುಂಬಿದ ಮುಖ, ತುಂಬಿದ ಮೈ. ಸ್ವಲ್ಪ ಎತ್ತರದ ನಿಲುವು. ಇವರೊಮ್ಮೆ ದಿಲ್ಲಿಗೆ ಫಸ್ಟ್‌ ಕ್ಲಾಸ್‌ನಲ್ಲಿ ಪ್ರವಾಸ ಮಾಡುತ್ತಿದ್ದಾಗ ಎಷ್ಟೋ ಪ್ರವಾಸಿಗರು ಇವರನ್ನು ಸರದಾರ ಪಟೇಲ್‌ರೆಂದೇ ಭಾವಿಸಿ ಮೆಲ್ಲಗೆ ಅವರ ಕಿಟಕಿಯ ಬಳಿ ಸುಳಿದು ಇವರನ್ನು ಹುಳುಹುಳು ನೋಡಿ ಹೋಗುತ್ತಿದ್ದರಂತೆ! ರೈಲು ಸ್ವಲ್ಪ ಹೊತ್ತು ನಿಲ್ಲುವ ನಿಲ್ದಾಣಗಳಲ್ಲೆಲ್ಲಾ ಗುರುರಾಯರಿಗೆ ಇದೇ ಅನುಭವ. ಅದು ಅವರಿಗೇ ವಿಚಿತ್ರ ಅನಿಸುತ್ತಿತ್ತಂತೆ. ಅನಿಸದೆ ಏನು?
ಅಂದು ಗುರುರಾಯರು ಆಕಾಶವಾಣಿಗೆ ಸಂಜೆ ನಾಲ್ಕರ ಸುಮರು ಅದೇ ಭರ್ಜರೀ ವಾಮಕುಕ್ಷಿ ಮುಗಿಸಿ, ದಾಡಿ ಮಾಡಿಕೊಂಡು ತುಂಬಿದ ಗಲ್ಲಗಳು ಇನ್ನೂ ತುಂಬಿ ಬರುವಂತೆ ಹೊಳೆಯುತ್ತಿರಲು ಅದೇ ಇಸ್ತ್ರಿಮಾಡಿದ ಬಿಳಿಯ ಮಿಂಚುವ ಶರ್ಟು, ಕಪ್ಪುಕ್ಲೋಸ್‌ ಕಾಲರ್ ನ ಸ್ವಲ್ಪ ಉದ್ದನೆಯ ಕೋಟು, ಕಪ್ಪು ಟೊಪ್ಪಿಗೆ ಧರಿಸಿ ಸ್ಟುಡಿಯೋ ಪ್ರವೇಶಿಸಿದಾಗ ರಂಗಭೂಮಿ ಪ್ರವೇಶಮಾಡಿದಂತಾಗಿತ್ತು. ಅಲ್ಲಿಯೆ ಜಾನಪದ ಕಾರ್ಯಕ್ರಮ ಧ್ವಮುದ್ರಿಸಲೆಂದು ಬಂದಿದ್ದ ಜಾನಪದ ಸರದಾರ ಬಾಳಪ್ಪ ಹುಕ್ಕೇರಿ-ಮೊದಲೆ ಚುರುಕು ಬುದ್ಧಿಯ ಹಾಸ್ಯಗಾರ-ಗುರುರಾಯರನ್ನು ಕತ್ತು ಓರೆಮಾಡಿ ಆಪಾದ ಮಸ್ತಕ ನೋಡುತ್ತ, “ಅಲಲಲಾ! ನಮ್ಮ ಗುರುಗೋಳ ಮುಖಾ ನೋಡಿದರ ಕೃಷ್ಣಾ ತೀರದ ಮ್ಯಾಗ ತಿಕ್ಕಿದ ತಾಮ್ರದ ಕೊಡಧಾಂಗ ಮಿಂಚು ಹೊಡೀತೈತಿ” ಎಂದು ಉದ್ಗಾರ ತೆಗೆದಾಗ ಸ್ಟುಡಿಯೋದವರೆಲ್ಲಾ ಈ ದೃಶ್ಯ, ಈ ಉದ್ಗಾರದಿಂದ ಚಪ್ಪಾಳೆ ಹೊಡೆದು ನಗಹತ್ತಿದರು.
ಹೀಗಿತ್ತು ಗುರುರಾಯರ ಪರ್ಸನಾಲಿಟಿ!
ಇಂತಹ ರಂಗಭೂಮಿಯ ನಟನಿಗೆ ಒಪ್ಪುವ ವ್ಯಕ್ತಿತ್ವದ ದೇಶಪಾಂಡೆ ಅವರು ಬಣ್ಣಹಚ್ಚಿಕೊಂಡು ವಾಮನರಾವ್‌ ಮಾಸ್ತರ್ ಕಂಪನಿಯ ‘ಕೃಷ್ಣಾರ್ಜುನ ಕಾಳಗ’ದಲ್ಲಿ ಅರ್ಜುನನಾಗಿ ಕೃಷ್ಣನ ಪಾತ್ರದ ವಾಮನರಾಯರೊಡನೆ ಪ್ರವೇಶಿಸುತ್ತ, ಯಮನ್‌ರಾಗದಲ್ಲಿ-
ಸುಖದಾ ರಮಣೀಯವಾಸ| ಸುಖದಾ|
ಗಂಗಾತಟ| ಸಂತೋಷ ವನನಿವಾಸವಸಂತಮಾಸ
ಚಾರು ಚಂದ್ರಿಕಾ ನಿವಾಸ| ಸುಖದಾ||
ಧನ್ಯ ಸುವನದೇವತಾ| ವನಿತೆಯರ ವಿನೋದಭಾವ
ಮನಕೀವುದು ಅತಿಪ್ರಮೋದ||
ಚಾರು ಚಂದ್ರಿಕಾ ನಿವಾಸ||ಸುಖದಾ||
 
ಎಂಬ ಹಾಡು ಅದೇ ಸಂಗೀತದ ತರಬೇತಿಯನ್ನು ಗುರು ಪಿತ್ರೆ ವಕೀಲರ ಬಳಿ ಪಡೆದು ಪಳಗಿದ ಕಂಠದಿಂದ ಹಾಡಿದಗ ‘ಒನ್ಸಮೋರ್’ ಬೀಳದಿದ್ದೀತೆ? ಸ್ವತಃ ಕೃಷ್ಣನೇ (ಅರ್ಥಾತ್‌ ವಾಮನರಾಯರು) ವೈರಿಯ ಪಾತ್ರದಲ್ಲಿದ್ದೂ ಮೆಲ್ಲಗೆ ಅರ್ಜುನನ ಕಿವಿಯಲ್ಲಿ ‘ವಾಹವ್ವಾ ಗುರುರಾವ್‌’ ಎನ್ನಬೇಕು.
ಮುಂದೆ ಪಿತ್ರೆ ವಕೀಲರ ಬಳಿ ೧೯೧೦ರಿಂದ ೧೯೧೯ರವರೆಗೆ ಅವಿರತವಾಗಿ ಸಾಧನೆಮಾಡಿ ಗುರು ಸೇವೆಮಾಡುತ್ತ ಕಲಿತ ಶಾಸ್ತ್ರೀಯ ಸಂಗೀತ ಗುರುರಾಯರ ಹಸಿವೆಗೆ ಸಾಕಾಗಲಿಲ್ಲ. ಖಾನ್‌ಸಾಬ್‌ ಅಲ್ಲಾದಿಯಾ ಖಾನ್‌ ಅವರ ಜೈಪೂರ ಘರಾಣೆಯ ಅಭಿಜಾತ ಸಂಗೀತವನ್ನು ಕಲಿಯಬೇಕೆಂಬ ಹಂಬಲ ಗುರುರಾಯರಿಗೆ. ಆದರೆ ಯಾವುದೇ ರೀತಿಯಲ್ಲೂ ಪರಿಸ್ಥಿತಿ ಅನುಕೂಲವಾಗಿರಲಿಲ್ಲ.ಮುಖ್ಯವಾಗಿ ಆರ್ಥಿಕಸ್ಥಿತಿ! ನರೇಂದ್ರದಲ್ಲಿ ಹೊಲಮನೆಗಳೇನೊ ಇದ್ದವು. ಆದರೆ ಈ ಲೇಖಕನಿಗೆ ತಿಳಿದಮಟ್ಟಿಗೆ ಈ ಮೂವರು ಅಣ್ಣ ತಮ್ಮಂದಿರಲ್ಲಿ (ಗುರುರಾಯರು ನಡುವಿನವರು) ಹಂಚಿಹೋಗಿ ಗುರುರಾಯರ ಪಾಲಿನ ಭಾಗ ಸಾಲುವಂತಿರಲಿಲ್ಲ. ಮತ್ತಾರ ಗುರುವಿನ ನೆರಳು ಹುಡುಕಬೇಕು?
ಯಾವುದಕ್ಕೂ ಮೊದಲು ಕಾಂಚಾಣ. ಕಾಂಚಾಣಂ ಕಾರ್ಯಸಿದ್ಧಿಃ. ಹಣಕಾಸಿನ ಪರಿಸ್ಥಿತಿಯನ್ನು ಸುಧಾರಿಸಿಕೊಳ್ಳಲಿಕ್ಕೆ ಗುಳೇದಗುಡ್ಡ ಗಂಗೂಬಾಯಿ ಅವರ ಶ್ರೀಕೃಷ್ಣಸಂಗೀತ ನಾಟಕ ಮಂಡಲಿ ಸೇರಿದರು. ಅಲ್ಲಿಯೂ ಕೆಲದಿನಗಳಿದ್ದು ಸ್ವತಃ ಗಂಗೂಬಾಯಿ ಅವರಿಗೇ ತುಂಬ ಬೇಕಾದವರಾಗಿದ್ದು ಇವರಿಂದ ಕಂಪನಿಗೂ ಧನದ ಬಲ ಬಂತು.
ಗುಳೇದಗುಡ್ಡ ಗಂಗೂಬಾಯಿ ಮೊದಲು ವಾಮನರಾಯರ ಕಂಪನಿಯಲ್ಲೇ ಇದ್ದರು. ‘ಸಂತ ಸಖೂಬಾಯಿ’ ನಾಟಕದಲ್ಲಿ ಉಭಯತರ ಜೋಡಿ ಪ್ರೇಕ್ಷಕರನ್ನು ಮರುಳು ಮಾಡಿಬಿಡುತ್ತಿತ್ತು. ಮೈಸೂರು ಕಡೆಯ ಭಾಗಗಳಲ್ಲಂತೂ ವಾಮನರಾವ್‌ ಮತ್ತು ಗಂಗೂಬಾಯಿ ಹೀರೊ-ಹೀರೊಯಿನ್‌ ಜೋಡಿಯಿಂದಾಗಿ ‘ಸಂತಸಖೂ’ ನಾಟಕಕ್ಕೆ ಪ್ರೇಕ್ಷಕರು ಹುಚ್ಚಾಗಿ ಹೋಗಿದ್ದರು. ಆ ಸಂಗೀತ, ಆ ಶೃಂಗಾರ, ಆ ಹಾಸ್ಯ, ಆ ಭಕ್ತಿ ರಸಗಳಿಂದಾಗಿ ನಾಟಕ ರಂಗೇರುತ್ತಿತ್ತು. ಆದರೆ ಮುಂದೆ ಗಂಗೂಬಾಯಿಕ ಹೆಚ್ಚಿಗೆ ಹಣಗಳಿಸಬೇಕೆಂದೂ ಸ್ವತಂತ್ರ ನಾಟಕ ಮಂಡಲಿಯ ಮಾಲ್ಕಿಣಿ ಆಗಬೇಕೆಂದೂ ಎರಡೊಂದು ಉದ್ದೇಶದಿಂದ ಪ್ರೇರಿತರಾಗಿ ಸ್ವಂತ ಕಂಪನಿ ಸ್ಥಾಪಿಸಿ ಗುರುರಾಯರಿಗೂ ಹೆಚ್ಚನ ಸಂಬಳದ ಆಮಿಷ ಒಡ್ಡಿ ಅವರನ್ನು ತನ್ನ ಕಂಪನಿಗೆ ಎಳೆದುಕೊಂಡರು. ಗುರುರಾಯರು ಮಾತ್ರ ಇಲ್ಲಿಯೂ ಬಹಳ ಕಾಲ ನಿಲ್ಲಲಿಲ್ಲ. ಹೆಚ್ಚಿನ ಶಾಸ್ತ್ರೀಯ ಸಂಗೀತ ಕಲಿಯುವ ಹಂಬಲ ಹೆಚ್ಚಾಗಿ ಕೊನೆಗೆ ಶ್ರೀ ರಾಮಕೃಷ್ಣ ಬುವ ವಝೆ ಅವರ ಗ್ವಾಲ್ಹೇರ ಘರಾಣೆಯ ಗರಡಿಯನ್ನು ಬಹಳ ಕಷ್ಟಪಟ್ಟು ಸೇರಿದರು. ತತ್ಪೂರ್ವರಲ್ಲಿ ಅಬ್ಬಿಗೇರಿ ನಾಟಕ ಮಂಡಳಿಯ ‘ಕಿತ್ತೂರ ಚೆನ್ನಮ್ಮ’ ನಾಟಕಕ್ಕೆ ಲೈಸನ್ಸ್ ರದ್ದಗಲು ಅದರ ಮಾಲಿಕರು ಗುರುರಾಯರ ಬೆನ್ನು ಬಿದ್ದರು. ಗುರುರಾಯರು ತಮ್ಮ ಶಿಷ್ಯೆ ಭಾಗೀರಥಮ್ಮನೊಂದಿಗೆ ‘ಮಹಾನಂದಾ’ ನಾಟಕವನ್ನು ಕೂಡಿಸಿದರು. ಇದರಲ್ಲಿ ಗುರುರಾಯರೇ ದೇವೇಂದ್ರನ ಪಾತ್ರವಹಿಸಿ, ಭಾಗೀರಥಮ್ಮನಿಗೆ ಮಹಾನಂದೆಯ ಪಾತ್ರವನ್ನು ಕಲಿಸಿ ತಯಾರಿಸಿ ಸಾಗ್ರಸಂಗೀತವಾಗಿ ಯಶಸ್ವಿಯಾಗಿ ಪ್ರಯೋಗಿಸಿದರು. ಗುರುರಾಯರ ಅಣ್ಣಂದಿರು ಧಾರವಾಡದ ವಿಕ್ಟೋರಿಯಾ ಹೈಸ್ಕೂಲ್‌ನಲ್ಲಿ ಗಣಿತ ಶಿಕ್ಷಕರಾಗಿದ್ದರು. ( ಈ ಲೇಖಕನರೂ ಕೆಲಕಾಲ ವಿಕ್ಟೋರಿಯಾ ಹೈಸ್ಕೂಲ್‌ನಲ್ಲಿ ದೇಶಪಾಂಡೆ ಮಾಸ್ತರರಿಂದ ಗಣಿತ ಶಿಕ್ಷಣ ಪಡೆದವನಾಗಿದ್ದಾನೆ.) ಗುರುರಾಯರ ತಮ್ಮ ಚಿದಂಬರ ದೇಶಪಾಂಡೆ ಹೈದರಾಬಾದ್‌ಗೆ ಹೋಗಿ ತಮ್ಮದೇ ವೃತ್ತಿಯನ್ನು ಕೈಕೊಂಡರು.
ಗುರುರಾಯರು ಸ್ವತಃ ಇಂಟರ್ ವರೆಗೂ ಕಾಲೇಜ್‌ ಶಿಕ್ಷಣ ಪಡೆದಿದ್ದರು. ಚುರುಕು ಬುದ್ಧಿ. ಅದರಿಂದಾಗಿ ಸಂಗೀತದಲ್ಲಿ ಸೃಂಜಿಕೆಯನ್ನು ಬಳಸಿಕೊಂಡು ತಮ್ಮ ಕಲೆಯನ್ನು ಬೆಳೆಸಿಕೊಳ್ಳಲು ಅನುಕೂಲವಾಯಿತು. ಕಾಲೇಜ್‌ ಶಿಕ್ಷಣವನ್ನೇ ಮುಂದರಿಸಿದ್ದರೆ ಸಹಜವಾಗಿ ಗ್ಯ್ರಾಜುಯೇಟ್‌ ಆಗುತ್ತಿದ್ದರು. ತಾವು ಇಂಟರ್ ನಲ್ಲಿ ಓದಿದ ಕಾರ್ಲೈಲ್‌ನ `Past and present’ ಮತ್ತು ಶೇಕ್ಸ್ ಪಿಯರ್ ಪುಸ್ತಕಗಳನ್ನು ಆಗಾಗ ಮಗುಚಿ ಹಾಕುವರು. ಸಂಗೀತದ ಒಲವೇ ಪ್ರಬಲವಾಗಿಬಿಟ್ಟುದರಿಂದ ಅಷ್ಟಕ್ಕೇ ಕಾಲೇಜ್‌ ಶಿಕ್ಷಣಕ್ಕೆ ವಿರಾಮ ಹೇಳಿದರು. ಆದರೆ ತಮ್ಮ ಸಾಹಿತ್ಯಾಭಿರುಚಿಯನ್ನು ಕಳೆದುಕೊಳ್ಳಲಿಲ್ಲ. ಮರಾಠಿಯಲ್ಲೂ ಗುರುರಾಯರಿಗೆಕ ಒಳ್ಳೆಯ ಗತಿ. ಸಂತ ಜ್ಞಾನೇಶ್ವರೀ, ತುಕಾರಾಂ ಮೊದಲಾದವುಗಳ ಓದು ಹಾಗೂ ಅಭಂಗ ಗ್ರಂಥಗಳ ಪಾರಾಯಣ ನಡೆದೇ ಇರುತ್ತಿತ್ತು.
ರಂಗಭೂಮಿಯಿಂದ ನಿಷ್ಕ್ರಮಿಸಿದ ಮೇಲೆ ವಝೆಬುವಾ ಅವರಲ್ಲಿ ಸಂಗೀತ ಅಧ್ಯಯನ ಮುಂದುವರಿಸಲು ತಕ್ಕಮಟ್ಟಿಗೆ ಹಣದ ಬೇಜ್ಮಿ ಮಾಡಿಕೊಂಡಿದ್ದರೂ ತುಂಬ ಕಷ್ಟಪಟ್ಟು ಎಷ್ಟೋ ಉಪವಾಸ, ಅರೆ ಉಪವಾಸಗಳನ್ನು ನುಂಗಿಕೊಂಡು, ಗುರುವಿನಿಂದ ಎಷ್ಟು ಬೇಕೊ ಅಷ್ಟು ವಿದ್ಯಾಸಂಪನ್ನರಾಗಿ ಧಾರವಾಡಕ್ಕೆ ಮರಳಿದರು. ರೈಟರ್ ಗಲ್ಲಿಯಲ್ಲಿ ಒಂದು ಮನೆಯ ಮಹಡಿಯ ಮೇಲೆ ಒಂದು ಸಣ್ಣ ಕೋಣೆಯನ್ನು ಬಾಡಿಗೆಗೆ ಹಿಡಿದು ಸಂಗೀತ ಟ್ಯೂಶನ್‌ ಮಾಡತೊಡಗಿದರು. ೧೯೩೨ರಲ್ಲಿ ಈ ಲೇಖಕನು ಧಾರವಾಡ ಕರ್ನಾಟಕ ಕಾಲೇಜ್‌ನಲ್ಲಿ ಪ್ರಥಮ ವರ್ಷದಲ್ಲಿ ಓದುತ್ತಿದ್ದಾಗ ಕಾಲೇಜ್‌ ವಾರ್ಷಿಕೋತ್ಸವದ ಮುಖ್ಯ ಅತಿಥಿಯಾಗಿ ಬಂದ ಖ್ಯಾತ ಮರಾಠಿ ಕಾದಂಬರಿಕಾರರೂ ಕೊಲ್ಹಾಪುರ ರಾಜಾರಾಂ ಕಾಲೇಜಿನ ತತ್ವಜ್ಞಾನ ಪ್ರಾಧ್ಯಾಪಕರೂ ಆದ ಪ್ರೊ. ಎನ್‌.ಎಸ್‌. ಫಡಕೆ ಅವರು ಮುದ್ದಾಂ ದೇಶಪಾಂಡೆ ಗುರುರಾಯರ ಸಂಗೀತ ಕೇಳಲೆಂದೆ ಅವರ ಕೋಣೆಯವರೆಗೂ ಹೋಗಿ ಆಸಕ್ತಿಯಿಂದ ಕುಳಿತು ಗುರುರಾಯರ ಆಲಾಪನೆಯನ್ನು ಆಲಿಸಿದುದನ್ನು ನೋಡಿದ್ದೇನೆ, ಕೇಳಿದ್ದೇನೆ. ಆಗ ಅದೇ ಹೊಸತಾಗಿ ಗುರುರಾಯರು ಹಾಡಿದ ಎರಡು ಧ್ವನಿಮುದ್ರಿಕೆಗಳು H.M.V. ಕಂಪನಿಯಿಂದ ಬಿಡುಗಡೆಯಾಗಿದ್ದವು. ಅವುಗಳಲ್ಲಿ ಒಂದು ಶಾಸ್ತ್ರೀಯ ಸಂಗೀತದ ತೋಡಿ ರಾಗದ ‘ಬರಸರಸತಿ’ ಎಂಬ ಚೀಜು ಮತ್ತು ಯಮನ್‌ ರಾಗದ ‘ಮೌಂದರ ಮನಲಾಗೇ’ ಎಂಬ ಚೀಜು. ಇವಲ್ಲದೆ ಇನ್ನೊಂದು ಧ್ವನಿಮುದ್ರಿಕೆ ಎರಡು ಕನ್ನಡ ಗೀತಗಳುಳ್ಳದ್ದು-‘ಮನಸನಿಟ್ಟಿಹಳು ಎನ್ನೊಳು ಬಾಲೆ’ ಎಂಬ ಚುರಮರಿಯವರ ‘ಕನ್ನಡ ಶಾಕುಂತಲ’ದ ಗೀತ, ಇನ್ನೊಂದು ‘ಕೋಮಲೆ ಶುಭಾಂಗಿಯೆ’ ಎಂಬ ವಾಮನರಾವ್‌ ಮಾಸ್ತರಕೃತ ರಂಗಗೀತೆ. ಇದರಿಂದಾಗಿ ಗುರುರಾಯರ ಜನಪ್ರಿಯತೆ ಹೆಚ್ಚಿತ್ತು.
ಆದರೆ ಮುಂದೆ ದುರ್ದಿನಗಳು ಈ ನಿಂಬಾಳದ ಸಂತ ರಾನಡೆ ಸಾಹೇಬರ ಶಿಷ್ಯರನ್ನು ತಿಕ್ಕಿ ಮುಕ್ಕಿ ಕಾಡಲು ಕಾದಿದ್ದವು. ಕಾಟ-ಕಸರಿನಿಂದ ತಮ್ಮ ಗುರುದೇವ ರಾನಡೆ ಮಹಾರಾಜರ ಕೃಪೆಯಿಂದ ಹೇಗೊ ಸಂಸಾರದ ಖರ್ಚು ವೆಚ್ಚಗಳನ್ನು ಬಾಯ್ಗೂಡಿಸುತ್ತ ವಿಧವೆಯಾದ ತಂಗಿ ಶಾರಕ್ಕ (ಇವರೂ ರಾನಡೆ ಮಹಾರಾಜರ ಭಕ್ತರೆ), ಮೂವರು ಹೆಣ್ಣು ಮಕ್ಕಳು ಒಬ್ಬನೇ ಮಗ ಅಣ್ಣೂ ಇವರನ್ನು ಜೋಪಾನ ಮಾಡಿಕೊಂಡಿರುವಾಗ ಇವರ ಧರ್ಮಪತ್ನಿ ಏಕಾಏಕಿ ಕಟ್ಟಿನ ಜ್ವರದಿಂದಾಗಿ ಸ್ವರ್ಗವಾಸಿಗಳಾಗಿ ಬಿಟ್ಟರು. ಗುರುರಾಯರು Ship-wrecked brother (ಬುಡಮೇಲಾದ ಸಂಸಾರ ನೌಕೆಯ ಚಾಲಕ) ಆದಂತಾದರು. ಮುಂದೇನು ಎಂಬ ಪ್ರಶ್ನೆ ಕಾಡತೊಡಗಿತು. ಇವರ ಮೂರೂ ಮಂದಿ ಹೆಣ್ಣು ಮಕ್ಕಳಾದ ಸುನಂದಾ, ಮಾಲತೀ ಮತ್ತು ವಿಜಯಾ ಇವರನ್ನು ಶಾರಕ್ಕನ ರಕ್ಷಣೆಯಲ್ಲಿ ಇಟ್ಟರು. ಆ ಹೆಣ್ಣುಮಕ್ಕಳಿಗೆ ಸಂಗೀತ ವಿದ್ಯೆಯು ತಂದೆಯಿಂದ ಬಂದ ಉಂಬಳಿಯಾಗಿತ್ತು.
೧೯೮೦ರಲ್ಲಿ ಭಾರತ ಬಿಂದೂರಾಯರು ಧಾರವಾಡದ ವಿದ್ಯಾವರ್ಧಕ ಸಂಘದ ಅಟ್ಟದ ಮೇಲೆ ಬೆಂಗಳೂರಿನ ಕನ್ನಡ ಸಾಹಿತ್ಯ ಪರಿಷತ್ತಿನ ಯೋಜನೆಯಿಂದಾಗಿ ಉಚಿತವಾಗಿ ಗದುಗಿನ ಕುಮಾರವ್ಯಾಸ ಭಾರತದ ಗಮಕವಾಚನವನ್ನು ಆಸಕ್ತಿಯುಳ್ಳ ಸುಸ್ವರ ಕಂಠವುಳ್ಳ ಜಿಜ್ಞಾಸುಗಳಿಗೆ ಕಲಿಸಿಕೊಡುವ ಯೋಜನೆಯೊಂದನ್ನು ಅಲ್ಲಲ್ಲಿ ಹಲವೆಡೆಗಳಲ್ಲಿ ಹಮ್ಮಿಕೊಂಡಿದ್ದರು. ಈ ಮೇರೆಗೆ ಧಾರವಾಡದಲ್ಲಿ ನಡೆದ ಈ ಗಮಕ ಸತ್ರಕ್ಕೆ ಗುರುರಾಯರೂ ಆಕರ್ಷಿತರಾಗಿ, ಬಿಂದೂರಾಯರ ಶಿಷ್ಯತ್ವವನ್ನು ವಹಿಸಿ ಈ ಗ್ವಾಲ್ಹೇರ ಘರಾಣೆಯ ಗಾಯಕ ಭಾರತವಾಚನವನ್ನು ಕಲಿಯತೊಡಗಿದರು. ಬಿಂದೂರಾಯರಿಂದ ಈ ಗಮಕ ದೀಕ್ಷೆಯನ್ನು ಪಡೆದ ಮೇಲೆ ಗುರುರಾಯರಿಗೆ ಕುಮಾರವ್ಯಾಸ ಭಾರತದ ಹತ್ತೂ ಪರ್ವಗಳನ್ನು ಕರ್ನಾಟಕ ರಾಗಗಳ ಬಿಂದೂರಾಯರು ಬೋಧಿಸಿದ ಮೇರೆಗೆ ಗಮಕವಾಚನ ಮಾಡುವ ಹುಚ್ಚು ಹತ್ತಿಕೊಂಡಿತು. ಇದರಿಂದ ಗುರುರಾಯರ ತ್ರಸ್ತ ಮನಸ್ಸಿಗೆ ಸಾಂತ್ವನ ದೊರಕತೊಡಗಿತು.
ಮುಂದೆ ಗುರುರಾಯರು ಮನೆಯಲ್ಲಿಯೆ ಕುಮಾರವ್ಯಾಸನನ್ನು ಓದಿ ಆತ್ಮಾನಂದ ಪಡುತ್ತ, ತಮಗೆ ತಿಳಿಯದ ಪಠ್ಯಗಳ ಅರ್ಥವನ್ನು ಖ್ಯಾತ ಸಾಹಿತ್ಯ ವಿದ್ವಾಂಸರೂ ಹಳಗನ್ನಡ ನಡುಗನ್ನಡ ಹೊಸಗನ್ನಡಗಳ ಪಂಡಿತರೂ ವಿಮರ್ಶಕರೂ ಆಗಿದ್ದ ಕವಿಭೂಷಣ ಬೆಟಗೇರಿ ಕೃಷ್ಣಶರ್ಮರಿಂದ ಹೇಳಿಸಿಕೊಂಡು ಕುಮಾರವ್ಯಾಸನ ವ್ಯಾಸಂಗವನ್ನು ಮುಂದುವರಿಸಿದರು. ಹಿಂದುಸ್ತಾನಿ ಗಾಯಕರದ ಸ್ವಂತ ಚುರುಕು ಬುದ್ಧಿಯ ಗುರುರಾಯರು ಕುಮಾರವ್ಯಾಸನ ಅನೇಕ ಪದ್ಯಗಳಿಗೆ ಅವುಗಳ ಸಂದರ್ಭ, ಸನ್ನಿವೇಶಗಳಿಗೆ ಸರಿಯಾಗಿ ಹೊಂದಿಕೆಯಾಗುವ ಹಿಂದುಸ್ತಾನಿ ರಾಗಗಳನ್ನು ಜೋಡಿಸಿ ಗಮಕ ಮಾಡುತ್ತ ತಮ್ಮದೇ ಒಂದು ಗಮಕವಾಚನದ ವಿಶಿಷ್ಟ ಶೈಲಿಯನ್ನು ನಿರ್ಮಾಣ ಮಾಡಿದರು. ಇಷ್ಟೆಲ್ಲ ಕುಮಾರವ್ಯಾಸನನ್ನು ಕರಗತ ಮಾಡಿಕೊಂಡ ಮೇಲೆ ಸಾಹಿತ್ಯ ಪ್ರೇಮಿ ಡಾ. ಕಮಲಾಪುರ ಕಾಂತರಾಯರ ಮನೆಯಲ್ಲಿ (ಡಾ. ಕಮಲಾಪುರರು ಕರ್ನಾಟಕ ವಿದ್ಯಾವರ್ಧಕ ಸಂಘದ ಗೌರವ ಕಾರ್ಯದರ್ಶಿಯಾಗಿ ಸುದೀರ್ಘ ಕಾಲ ಅರ್ಪಿತ ಸೇವೆಯನ್ನು ಸಂಘಕ್ಕಗಿ ಸಲ್ಲಿಸಿದವರು. ಪ್ರಸಂಗ ಬಂದಾಗ ಸಂಘಕ್ಕಾಗಿ ಆರ್ಥಿಕವಾಗಿ ಕೂಡ ಕೈಯಿಂದ ಹಣ ತೆತ್ತವರು.) ಗುರುರಾಯರ ಭಾರತವಾಚನ, ಬೆಟಗೇರಿ ಅವರ ವಿವರಣೆಯೊಂದಿಗೆ ವರ್ಷಾನುಗಟ್ಟಲೆ ನಡೆಯಿತು. ಕೆ.ಜಿ. ಹಲಸಗಿ ಮಾಸ್ತರರ ಮನೆಯಲ್ಲಿ ನಡೆಯುತ್ತಿದ್ದ ಈ ಗಮಕ ಸತ್ರಕ್ಕೆ ಆಸಕ್ತರು ಸುತ್ತು ಮುತ್ತಲಿನಿಂದ ಬರುತ್ತಿದ್ದರು. ನಾನು ನಮ್ಮಣ್ಣನೊಡನೆ ನಿತ್ಯವೂ ಮಾಳಮಡ್ಡಿಯಿಂಧ ಮುದಿ ಹಣಮಂತದೇವರ ಗುಡಿಯವರೆಗೆ ಪ್ರತಿ ರಾತ್ರಿ ರಸಯಾತ್ರೆ ಮಾಡುತ್ತಿದ್ದೆವು. ಹಲಸಗಿ ಅವರ ಮನೆಯ ಭಾರತವಾಚನ ಮಂಗಳವಾದ ಮೇಲೆ ಮುಂದೆ ದೇಸಾಯಿಗಲ್ಲಿಯ ವಿಠೋಬ ದೇವರ ಗುಡಿಯಲ್ಲಿ ನಡೆಯಿತು. ಅಲ್ಲಿಗೂ ನಮ್ಮ ಹಾಜರಾತಿ ಇದ್ದದ್ದೆ. ಅದು ಇಳಿಹೊತ್ತಿನಲ್ಲಿ ನಡೆಯುತ್ತಿತ್ತು. ಆದರೆ ಗುರುರಾಯರಿಗೆ ಮನೆತನ ಸಾಗಿಸುವುದೆ ಸ್ವಲ್ಪ ದುಸ್ತರವಾಗತೊಡಗಿತು. ಹೀಗಾಗಿ ಮುಂಬಯಿಗೇ ಹೋಗಿ ನೆಲೆನಿಂತು ತಮ್ಮ ಸಂಗೀತ ಪಾಠಗಳ ಮೂಲಕವೂ, ಅಲ್ಲಿಯ ಆಕಾಶವಾಣಿಯ ಪ್ರಸಾರದ ಅವಕಾಶಗಳ ಮೂಲಕವೂ,ಅಲ್ಲಿಯ ಆಕಾಶವಾಣಿಯ ಪ್ರಸಾರದ ಅವಕಾಶಗಳ ಮೂಲಕವೂ ಗಳಿಕೆ ಮಾಡಬಹುದು ಎಂದುಕೊಂಡು ಅಲ್ಲಿ ದಾದರದಲ್ಲಿ ದೊಡ್ಡ ಉದ್ದಿಮೆದಾರರಾಗಿದ್ದ ಅಲ್ಲಿಯ ಸಂಗೀತ ಪಾಠದಿಂದ ಗಳಿಕೆ ಮಾಡಲು ನಿಂತರು. ಅವರ ಶ್ರೀಮತಿ ಸೌ. ಲಕ್ಷ್ಮೀಬಾಯಿ ದಾತಾರ ಅವರಿಗೆ ಪ್ರಥಮವಾಗಿ ಸಂಗೀತ ಹೇಳಿಕೊಡುವ ನಿಮಿತ್ತವಾಗಿ ಅವರು ತಿಂಗಳಿಗೆ ೭೫ರೂ. ಗೌರವಧನ ಗೊತ್ತು ಮಾಡಿದರು. ಮುಂಬಯಿ ಆಕಾಶವಾಣಿಯಿಂದಲೂ ಸಂಗೀತ ಪ್ರಸಾರಕ್ಕೆ ಅವಕಾಶ ದೊರೆತು ಒಂದು ಕಾರ್ಯಕ್ರಮಕ್ಕೆ ೭೫ರೂ. ಸಂಭಾವನೆ ಸಿಗುತ್ತಿತ್ತು. (ಆಗಿನ್ನೂ ಧಾರವಾಡ ಕೇಂದ್ರ ಆರಂಭವಾಗಿರಲಿಲ್ಲ.)
ಗುರುರಾಯರು ಮುಂಬಯಿಯಲ್ಲಿ ನೆಲೆನಿಂತು ಅಲ್ಲಿ ಪ್ರಾಪ್ತವಾಗುವ ಗಳಿಕೆಯಲ್ಲಿ ತಾವು ಒಂದೇ ಹೊತ್ತು ಹೋಟಲ್‌ ಊಟ ಮಾಡಿ, ಸಂಜೆ ಸೌ.ಲಕ್ಷ್ಮೀಬಾಯಿ ಅವರಗೆ ಪಾಠ ಹೇಳಲು ಹೋದಾಗ ಅಲ್ಲಿ ಚಹಾ-ಉಪಾಹಾರದ ಆತಿಥ್ಯತೆ ಅಂದಿಗೆ ಸಾಕಾಗುತ್ತಿತ್ತು. ಹೀಗೆ ಅತ್ಯಂತ ಕಾಟ-ಕಸರಿನಿಂಧ ತಮ್ಮ ಉದರಯಾತ್ರೆ ಸಾಗಿಸಿ ಉಳಿದ ಗಳಿಕೆಯನ್ನು ಊರಿಗೆ ಕಳಿಸುತ್ತಿದ್ದರು.
ಇದೇ ಸಂದರ್ಭದಲ್ಲಿ ಅಂದರೆ ಸುಮರು ೧೯೧೪ರಲ್ಲಿ ಮುಂಬಯಿಯ ಆಕಾಶವಾಣಿಯಲ್ಲಿ ನಿಲಯ ಕಲಾವಿದನಾಗಿ ನೇಮಕಗೊಂಡು ನಾನೂ ಮುಂಬಯಿ ವಾಸಿಯಾದೆ. ಅಲ್ಲಿದ್ದಾಗ ನನಗೂ-ಗುರುರಾಯರಿಗೂ ನಿಕಟ ಸಂಪರ್ಕವಾಗಿ ಆಗಾಗ ಸೇರುತ್ತಿದ್ದೆವು. ಅಂಥ ಸಮಯದಲ್ಲಿ ಅವರು ತಮ್ಮ ಸಂಗೀತ ಸಾಧನೆ ಅನುಭವಗಳನ್ನು ತೆರೆದಿಡುತ್ತಿದ್ದರು. “ಧಾರವಾಡದಲ್ಲಿ ೧೯೦೮ರ ಸುಮಾರಿಗೆ ಸಂಗೀತ ಶಿಕ್ಷಕರಾಗಿ ಭಾಸ್ಕರ ಬುವಾ ಬಖಲೆ” ಅವರು ಬಂದು ನಿಂತಮ್ಯಾಲೆ ಹಿಂದುಸ್ತಾನಿ ಸಂಗೀತ ಈ ಕಡೆ ಹರಡಲಿಕ್ಕೆ ಒಂದು ವಾತಾವರಣ ನಿರ್ಮಾಣ ಆಯಿತು.
“ಒಮ್ಮೆ ಕೊಲ್ಹಾಪುರದಲ್ಲಿ ಖಾನಸಾಹೇಬ ಅಲ್ಲಾದಿಯಾಖಾನ್‌-ಜೈಪೂರ್‌ ಘರಾಣೆಯ ಸಂಸ್ಥಾಪಕರು-ಸಾಹೇಬರ ಸಂಗೀತ ಕಾರ್ಯಕ್ರಮವಿದ್ದಾಗ, ನನ್ನ ಪಾಲಿಗೆ ಖಾನ್‌ ಸಾಹೇಬರ ಹಿಂದೆ ತಂಬೂರಿ ಸಾಥ್‌ ಮಾಡುವ ಒಂದು ಯೋಗಾಯೋಗಪ್ರಾಪ್ತವಾದದ್ದು ಒಂದು ಅವಿಸ್ಮರಣೀಯ ಸಂಗತಿ. ಅಲ್ಲೇ ಒಮ್ಮೆ ಅಲ್ಲಾದಿಯಾ ಖಾನರ ಮನೆಯೊಳಗೆ ಹಫೀಜ್‌ ಅಲಿಖಾನ್‌ ಅವರ ಸರೋದ್‌ ಕಾರ್ಯಕ್ರಮ ಇತ್ತು. ಅವರು ಬರಲಿಕ್ಕೆ ಬಹಳ ತಡ ಆಯ್ತು. ಮಂಜೀಖಾನ್‌ ಸಾಹೇಬರು ನನ್ನನ್ನು ವೇದಿಕೆಗೆ ಕರೆದರು. ಸ್ವಲ್ಪ ಸಂಕೋಚದಿಂದಲೇ ‘ನಟ್‌ಬಿಹಾನ್‌’ ಸುರುಮಾಡಿದೆ. ಆಮೇಲೆ ಮೈಛಳಿಬಿಟ್ಟು ಹಾಡಿದಾಗ ಜನ ಮೆಚ್ಚಿದರು-ಮುಖ್ಯವಾಗಿ ಮಂಜೀಖಾನ್‌ರು. ಫೈಯಾಜ್‌ ಖಾನ್‌ ಸಾಹೇಬ್‌, ಬಡೇ ಗುಲಂಅಲಿಖಾನ್‌ ಮೊದಲಾದ ಸಂಗೀತ ಕೇಸರಿಗಳ ಮೆಹಫಿಲ್‌ ಕೇಳುವ ಸದವಕಾಶವೂ ಮುಂಬಯಿಯಲ್ಲಿ ಆಗಾಗ ಪ್ರಾಪ್ತವಾದುದರಿಂದ ನನ್ನ ಸಂಗೀತ ಬೆಳೆವಣಿಗೆಗೆ ಒಂದು ಪೋಷಣೆ ದೊರೆಯಿತು” ಎಂದೆಲ್ಲಾ ಹೇಳುತ್ತಿದ್ದರು.
ಒಮ್ಮೆಕ ವಿಲೆಪಾರ್ಲಾದಲ್ಲಿ ಬಡೇಗುಲಾಂ ಅಲಿಖಾನ್‌ ಅವರ ಸಂಗೀತ ಕಚೇರಿಗೆ ನನ್ನನ್ನು ಕರೆದುಕೊಂಡು ಹೋಗಿದ್ದರು. ನಮ್ಮ ಆಲ್‌ ಇಂಡಿಯಾ ರೇಡಿಯೋದಲ್ಲಿಯ ನಮ್ಮ ಹಳ್ಳಿಯ ಬಂಧುಗಳ ಕಾರ್ಯಕ್ರಮದಲ್ಲಿ ಕೂಡ ಅಂದಿನ ನಮ್ಮ ಕಾರ್ಯಕ್ರಮಗಳಿಗೆ ಹೊಂದಿಕೆಯಾಗುವಂತೆ ನಾನೇ ರಚಿಸಿ ಕೊಟ್ಟ ಪದಗಳನ್ನು ಜಾಣಪದ ಧಾಟಿಯಲ್ಲಿ ಹಾಡುತ್ತಿದ್ದರು. ಈ ಶಾಸ್ತ್ರೀಯ ಸಂಗೀತಗಾರರಿಗೆ ನಮ್ಮ ಜಾನಪದ ಕಾರ್ಯಕ್ರಮ ಕಡಿಮೆ ಮಟ್ಟದ್ದೆನಿಸುತ್ತಿರಲಿಲ್ಲ. ಮೇಲಾಗಿ ನಾನು ನಮ್ಮ ವಿಭಾಗದಿಂದ ಸಲ್ಲಿಸುವ ಸಂಭಾವನೆ ಅಲ್ಪ ಮಟ್ಟದ್ದಾದರೂ ಅಷ್ಟೇ ಅವರಿಗೆ ಅನುಕೂಲವಾಗುತ್ತಿತ್ತು.
ಧಾರವಾಡ ಆಕಾಶವಾಣಿ ಕೇಂದ್ರ ಆರಂಭವಾದ ಮೇಲೆ ಗುರುರಾಯರು ಮುಂಬಯಿಕ ಬಿಟ್ಟು ಧಾರವಾಡಕ್ಕೆ ಬಂದು ಸಂಗೀತ ಪ್ರೊಡ್ಯೂಸರ್ ಎಂದು ನೇಮಕ ಹಿಂದಿದರು. ಈಗ ಮುಂಬಯಿ ಕೇಂದ್ರದ ಹೊರಗಿನ ಕಲಾವಿದರು-ಧಾರವಡ ಕಕ್ಷೆಯೊಳಗೆ ಬರುವವರೆಲ್ಲರೂ ಇಲ್ಲಿಯ ಕೇಂದ್ರದ ಕ್ಯಾಜುಯಲ್‌ ಆರ್ಟಿಸ್ಟ್‌’ ಎಂದು ಸ್ಥಳಾಂತರಿಸಲ್ಪಟ್ಟುದರಿಂದ ಗಂಗೂಬಾಯಿ ಹಾನಗಲ್‌, ಮಲ್ಲಿಕಾರ್ಜುನ ಮನ್ಸೂರ್, ಬಸವರಾಜ ರಾಜಗುರು, ಶಿವರಾಮಬುವಾ ವಝೆ ಮೊದಲಾದವರು ಧಾರವಾಡ ಕೇಂದ್ರದಿಂದ ಶಾಸ್ತ್ರೀಯ ಸಂಗೀತ ಪ್ರಸಾರ ಮಾಡತೊಡಗಿದರು. ಗುರುರಾಯರು ಪಳಗಿದ ಪ್ರಸಿದ್ಧ ಹಿರಿಯ ಸಂಗೀತಗಾರರಾಗಿದ್ದುದರಿಂದ ಗಂಗೂಬಾಯಿ ಮೊದಲಾದವರನ್ನು ಕೂಡ ವಿಮರ್ಶಿಸಿ, ಅವರ ಹಾಡುಗಾರಿಕೆ ಸುಧಾರಿಸಲು ಯೋಗ್ಯ ಸಲಹೆ ಸೂಚನೆ ಕೊಡುವ ಒಂದು ಅಧಿಕಾರವಾಣಿಯನ್ನು ಪಡೆದಿದ್ದರು. ಗುರುರಾಯರ ಶಿಷ್ಯರಾದ ನಾರಾಯಣ ಮಜುಮದಾರ, ಬಿ.ಎನ್‌.ಕೋಣಕಡಿ, ಡಿ.ಎಚ್‌.ಹಾವನೂರು, ವಿನಾಯಕ ತೊರವಿ, ಲತಾ ನಾಡಗೇರ ಇವರೆಲ್ಲಾ ತಮ್ಮ ಕಾರ್ಯಕ್ರಮಕ್ಕೆಂದು ಬಂದಾಗ ಗುರುಗಳಿಗೆ ಅಂಜಿಕೊಂಡು ಅವರನ್ನು ಗೌರವಭಾವದಿಂದ ಕಾಣುತ್ತಿದ್ದರು. ಒಮ್ಮೆ ಹಾವನೂರ ಅವರು ತಮ್ಮ ಬೆಳಗಿನ ಕಾರ್ಯಕಲ್ರಮ ಮುಗಿಸಿಕೊಂಡು ಹೊರಬರುತ್ತಲೆ-“ಏನಪಾ ಹಾವನೂರ, ನಿನ್ನ ತಾನಬಾಜಿ ಹ್ಯಾಂಗ್‌ ಇತ್ತು ಅಂದರ ಒಂದು ಹೆಗ್ಗಣ ಗೋಣೀಲದಾಗ ಹಾಕಿ ಬಡಿಧಾಂಗಿತ್ತು” ಎಂದು ಚೇಷ್ಠೆ ಮಾಡಿದಾಗಿ ಪಾಪ ಆತ ನಾಚಿಕೆಯಿಂದ ತಲೆತಗ್ಗಿಸಿದ್ದ.
ಮೂವರೂ ಹೆಣ್ಣು ಮಕ್ಕಳನ್ನು ಮದುವೆ ಮಾಡಿಕೊಟ್ಟು ಬಿಟ್ಟಿದ್ದರು. ಒಬ್ಬನೇ ಮಗ (ಅಣ್ಣು) ಮದುವೆ ಮಾಡಿಕೊಂಡು ಬೆಂಗಳೂರಿನಲ್ಲಿ ನೆಲೆನಿಂತುಕೊಂಡಿದ್ದ.
ಗುರುರಾಯರು ತಮ್ಮ ಗಾಳಿ ಓಣಿಯ ಮನೆಯಲ್ಲಿ ಒಬ್ಬರೇ ಒಬ್ಬರು. ನಾನು ಆಗಾಗಾ ಅವರ ಮನೆಗೆ ಹೋದಾಗ ಒಂದು ಕಂಭಕ್ಕೆ ಆತು ಕೊಂಡು ಎದೆಯ ಮೇಲೆ ಕುಮಾರವ್ಯಾಸನನ್ನು ಕುಳ್ಳಿರಿಸಿಕೊಂಡು ಆತನ ರಸವತ್ತಾದ ಭಕ್ತಿ-ಕರುಣೆಗಳ ಪದ್ಯಗಳನ್ನೋದಿ ಕೊಳ್ಳುತ್ತಿದ್ದಾಗ ದಳದಳ ಕಣ್ಣೀರು! ನಾನು ಮನೆಯೊಳಗೆ ಕಾಲಿಟ್ಟ ಕೂಡಲೆ ಅವೇ ಪದ್ಯಗಳನ್ನು ಓದಿ ತೋರಿಸುವರು. ಒಮ್ಮೆ ಮಾಲಕಂಸ ರಾಗದಲ್ಲಿ-
 
ಹೆಂಡತಿಯ ಹರಿಬದಲಿ ಒಬ್ಬನೆ
ಗಂಡನಾದರೆ ವೈರಿಯನು ಕಡಿ
ಖಂಡವನು ಮಾಡುವನುಮೇಣ್‌ ತನ್ನೊಡಲನಿಕ್ಕುವನು|
ಗಂಡರೈವರಲಿ, ಮೂರುಲೋಕದ
ಗಂಡರೊಬ್ಬಳನಾಳಲಾರಿರಿ
ಗಂಡರೋ ನೀವ್‌ ಷಂಡರೋ-ಹೇಳೆಂದಳಿಂದು ಮುಖ|
 
ಈ ಪದ್ಯವು ಇಷ್ಟೊಂದು ಆವೇಶದ ‘ಮಾಲಕಂಸ’ ರಾಗದಲ್ಲಿ ಸೂಸಿ ಬಂದರೆ ದ್ರೌಪದೀ ವಸ್ತ್ರಾಪಹರಣದ ಸಮಯಕ್ಕೆ ಆಕೆ ಶ್ರೀಕೃಷ್ಣನಲ್ಲಿ ಮೊರೆಯಿಟ್ಟು ಮನಮುಟ್ಟುವಂತೆ ಮಾಡಿದ ಪ್ರಾರ್ಥನಾ ಪದ್ಯಗಳು, ಕರುಣಾರಸದಲ್ಲದ್ದಿದಂತೆ ಆನಂದ ಭೈರವಿ, ಪೀಲು, ಜೋಗಿಯಾ ರಾಗಗಳಲ್ಲಿ ಸೂಸಿ ಬಂದಾಗ ಆ ಸೂಸಲು ಪದ್ಯಗಳು ಹೃದಯ ತಟ್ಟಿ, ಕರುಳ ಮುಟ್ಟಿ ಕಂಬನಿಯ ಪುಟಿಸುತ್ತಿದ್ದವು.
 
ಸುಲಿವರೊರೊಳಗುಟ್ಟ ಸೀರೆಯ
ನೆಲೆಮುರಾಂತಕ ರಕ್ಷಿಸೈ ಶಸಿ
ಕಳೆಗೆ ಸದರವೆ ರಾಹುರಚಿಸಿದ ತುಟಿಯ ತೋಟಿಯದು|
ಸೆಳೆವರಸುವನು ಖಳರು ಸೀರೆಯ
ಸುಲಿದರುಳಿಯೆನು ಕೃಷ್ಣ ಕರುಣಾ
ಜಲಧಿಯೇ ಕೈಗಾಯಬೇಕೆಂದೊರಲಿದಳು ತರಳೆ ||
ಗತಿವಿಹೀನರಿಗಕಟ ನೀನೇ
ಗತಿಯೆಲೈ ಗೋವಿಂದ ರಿಪು ಬಾ
ಧಿತರಿಗಬಲರಿಗೆ ಆರ್ತರಿಗೆ ನೀ ಪರಮಬಂಧುವಲಾ ||
ಸತಿ ಪಶು ದ್ವಿಜ ಬಾಧೆಯಲಿ ಜೀ
ವಿತವ ತೊಡೆವರು ಗರುವರದು ಹಿಂ
ಗಿತೆ ಸುಯೋಧನ ಸಭೆಯೊಳೆಂದೊರಲಿದಳು ಲಲಿತಾಂಗಿ ||
ಚರಣ ಭಜಕರ ಮಾನ ಹಾನಿಯ
ಹರಿಬವಾದುದು ಕೃಷ್ಣ ನಾಮ
ಸ್ಮರಣ ಧನಿಕರಿಗುಂಟೆ ಘಲ್ಲಣೆ ಘೋರ ಪಾತಕದ
ಪರಮ ಭಕ್ತ ಕುಟುಂಬಕನು ನೀ
ಕರುಣೆಯಲ್ಲದೊಡೆ ಈ ಕುಟುಂಬಕೆ
ಶರಣದಾರೈ ಕೃಷ್ಣ ಸಲಹೆಂದೊರಲಿದಳು ತರಳೆ ||
 
ಎಂಬ ಪದ್ಯಗಳನ್ನು ಎದೆತುಂಬಿ ಹೇಳುವಾಗ ಕಂಬನಿ ತುಂಬಿದ ಅವರ ಕಣ್ಣೀರು ಕರುಣರಸವೆ ಮಡುಗಟ್ಟಿದಂತೆ ತೋರಿತು. ಇದನ್ನು ಕಂಡ ನನ್ನ ಕಣ್ಣೂ ಹನಿಗೂಡಿದವು.
ಜ್ಯೋತಿಷ್ಯ ಕೇಳಬೇಕೆಂದು ಗುರುರಾಯರ ಬಳಿ ಹೋದವನು, (ಅವರು ಜ್ಯೋತಿಷ್ಯ ಬಲ್ಲವರಾಗಿದ್ದರು), ಅವರ ಭಕ್ತಿಪೂರ್ಣವಾದ ಭಾವ ಪೂರ್ಣವಾದ ಕುಮಾರವ್ಯಾಸನ ಕರುಣಾ ಪೂರ್ಣವಾದ ಪದ್ಯಗಳನ್ನು ಕೇಳಿ ನನ್ನ ವೈಯಕ್ತಿಕ ನಾಳಿನ ಆಗುಹೋಗುಗಳ ವಿಚಾರ ಕ್ಷುಲ್ಲಕವೆನಿಸಿ ಹಾಗೇ ಮರಳಿಬಿಟ್ಟೆ.
ಗುರುರಾಯರು ಆಕಾಶವಾಣಿಯ ಸಂಗೀತ ನಿರ್ಮಾಪಕರಾಗಿ ಚುರಮರಿ ಶೇಷಗಿರಿರಾಯರ ‘ಕನ್ನಡ ಶಾಕುಂತಲ’ವನ್ನು ಪ್ರೊಡ್ಯೂಸ್‌ ಮಾಡಿದುದು ಒಂದು ಸ್ಮರಣೀಯ ಮೈಲುಗಲ್ಲಾಗಿ ಉಳಿಯಿತು. ಅವರ ನಿರ್ದೇಶನದ ಕಾರ್ಯಕ್ರಮಗಳಲ್ಲಿ. ಕನ್ನಡ ಶಾಕುಂತಲದ ಪದಗಳ  ಚೆಲುವಾದ ಧಾಟಿಮಟ್ಟುಗಳನ್ನು ಬಲ್ಲ ಇವರು ಈ ನಾಟಕದ ಪದಗಳನ್ನೆಲ್ಲ ಹದವರಿದು ನಯವಾಗಿ ಹೃದ್ಯವಾಗಿ ಹೇಳುವರು.
೧೯೬೯ರಲ್ಲಿ ಆಕಾಶವಾಣಿಯಿಂದ ನಿವೃತ್ತಿ ಹೊಂದಿದರು. ೧೯೭೧ರಲ್ಲಿ ಗುರುರಾಯರಿಗೆ ರಾಜ್ಯದ ಸಂಗೀತ ನೃತ್ಯ ಅಕಾಡೆಮಿಯ ಪ್ರಶಸ್ತಿ ಗಾಯನಾಚಾರ್ಯರೆಂದು ಈ ಮೊದಲೆ ಬಿರುದು. ಆಮೇಲೆ ಗುರುರಾಯರು ಬೆಂಗಳೂರಿನಲ್ಲಿ  ಮಗನ  ಹತ್ತಿರ  ಇರತೊಡಗಿದರು.
ಸದಾಕಾಲವೂ ಶ್ರೀ  ರಾನಡೆ ಮಹಾರಾಜರ ಧ್ಯಾನಯೋಗದಲ್ಲಿಯೆ ಮಗ್ನರು. ೧೯೮೨ರ ಡಿಸೆಂಬರ್ ೩ ರಂದು ಕೊನೆಯುಸಿರೆಳೆದಾಗ ಅವರಿಗೆ ೮೩ ವರ್ಷ ವಯಸ್ಸು.
ರಾಮರಾವ್‌ ವಿ. ನಾಯಕ್‌
ಪಂಡಿತ್‌ ರಾಮರಾವ್‌ ವೆಂಕಾಜಿರಾವ್‌ ನಾಯಕ್‌ ಅವರು ಹಿಂದುಸ್ತಾನಿ ಸಂಗೀತ ಕ್ಷೇತ್ರದಲ್ಲಿ ಕಳೆದ ಏಳು ದಶಕಗಳಿಗಿಂತಲೂ ಮಿಗಿಲಾಗಿ ಅಸಾಧಾರಣ ಸೇವೆ ಸಲ್ಲಿಸಿ ಆ ಸಂಗೀತ ಪರಂಪರೆಯನ್ನು ಶ್ರೀಮಂತಗೊಳಿಸಿರುವ ಹಿರಿಯ ಕಲಾವಿದರು.
೧೯೦೯ ಸೆಪ್ಟೆಂಬರ್ ೨೮ ರಂದು ಮೈಸೂರಿನಲ್ಲಿ ಜನಿಸಿದ ರಾಮರಾವ್‌ ವಿ. ನಾಯಕ್‌ ಅವರ ತಂದೆ ವೆಂಕಾಜಿರಾವ್‌ ನಾಯಕ್‌, ತಾಯಿ ಶ್ರೀಮತಿ ಲಕ್ಷ್ಮೀಬಾಯಿ. ಮೂಲತಃ ಇವರು ಹಾವೇರಿ ಜಿಲ್ಲೆಯ ಸವಣೂರು ತಾಲ್ಲೂಕಿನ ನೀಲಗಿರಿ ಗ್ರಾಮದವರು. ಚಿಕ್ಕ ವಯಸ್ಸಿನಲ್ಲಿ ಹಸಿರು ಹುಲ್ಲುಗಾವಲು, ಗೋವುಗಳು, ಕುರಿಗಳು ಮತ್ತು ಹಕ್ಕಿ ಪಕ್ಷಿಗಳ ಕಡೆಗೆ ತುಂಬಾ ಆಕರ್ಷಿತನಾದ ಬಾಲಕ, ಕೇವಲ ಎರಡನೇ ತರಗತಿಯವರೆಗೆ ಮಾತ್ರ ಓದು ಕಲಿತದ್ದು. ಶಾಲಾ ದಿನಗಳನ್ನು ತುಂಬ ಪ್ರಾಮಾಣಿಕವಾಗಿ ಗೊಲ್ಲರ ಹಾಡುಗಳನ್ನು ಸವಿಯುವುದರಲ್ಲಿ ಕಳೆದ ಬಾಲಕನಿಗೆ ತನ್ನ ಮುಂದಿನ ಹೆಜ್ಜೆ ಗ್ರಾಮಾಫೋನ್‌ ರೆಕಾರ್ಡ್‌ ಅಂಗಡಿ ಆಗಿತ್ತು. ಅಲ್ಲಿ ಅಂಗಡಿಯ ಒಡೆಯನಿಗೆ ತುಂಬಾ ಆಪ್ತನಾಗಿ ಸಹಕರಿಸುತ್ತ ತನಗೆ ಬೇಕಾದ ಗ್ರಾಮಾಫೋನ್‌ ರೆಕಾರ್ಡುಗಳಲ್ಲಿ ಸಂಗೀತ ಕೇಳಲು ಸೌಲಭ್ಯವನ್ನು ಗಿಟ್ಟಿಸಿಕೊಂಡಿದ್ದ. ಜವಾರಾ ಬಾಯಿಯವರ ಸಂಗೀತದಿಂದ ಸ್ಪೂರ್ತಿ ಪಡೆದಿದ್ದ. ಸಂಗೀತದಲ್ಲಿ ಅಪಾರ ಆಸಕ್ತಿ, ಪ್ರತಿಭೆಯಿದ್ದ ಬಾಲಕ ಎಳೆ ವಯಸ್ಸಿನಲ್ಲಿಯೇ ಕರ್ನಾಟಕ ಸಂಗೀತದಿಂದ ತನ್ನ ಅಭ್ಯಾಸವನ್ನು ಆರಂಭಿಸಿದ. ಅವರ ಮೊದಲ ಗುರು ಹಾರ್ಮೋನಿಯಂ ವಾದಕ ಶ್ರೀನಿವಾಸ ರಾವ್‌. ಕೇವಲ ಎರಡು ವರ್ಷಗಳ ಶ್ರದ್ಧೆಯ ಕಲಿಕೆಯ ಸಾಧನೆಯಿಂದ, ತಮ್ಮ ಗುರುಗಳು ನೀಡುತ್ತಿದ್ದ ಸಂಗೀತ ಶಿಕ್ಷಣ ಪಾಠಗಳಿಗೆ ತಾವೂ ಸಹಕರಿಸುವ ಮಟ್ಟಕ್ಕೇರಿದರು.
ಸೈನ್ಯದಲ್ಲಿ ಕೆಲಸ ಮಾಡುತ್ತಿದ್ದ ತಂದೆಯವರಿಗೊಮ್ಮೆ ಹಣಕಾಸಿನ ವಹಿವಾಟಿನಲ್ಲಿ ತೊಂದರೆ ಉಂಟಾದಾಗ, ಧೈರ್ಯದಿಂದ ಬಾಲಕ ರಾಮರಾವ್‌ ತನ್ನ ಒಂಬತ್ತು ಅಥವಾ ಹತ್ತನೇ ವಯಸ್ಸಿನಲ್ಲಿಯೇ ದಿನವಿಡೀ ಹತ್ತು, ಹನ್ನೆರಡು ಮನೆ ಸಂಗೀತಪಾಠ ಮಾಡಿ, ಆಗಿನ ಅಂದರೆ ಸುಮಾರು ೧೯೨೦ರ ಸುಮಾರಿನಲ್ಲಿಯೇ ಪ್ರತಿ ದಿನ ಐದು ರೂಪಾಯಿಗಳನ್ನು ಗಳಿಸುತ್ತಿದ್ದರು. ಮನೆ ಖರ್ಚುಕಳೆದು, ಎರಡು ರೂಪಾಯಿ ಉಳಿಸಿ, ದುಡ್ಡಿನ ತೊಂದರೆಯಿಂದ ತನ್ನ ತಂದೆಯವರನ್ನು  ಪಾರುಮಾಡಿದರು.
ನಂತರ ಸುಪ್ರಸಿದ್ಧ ನಾಟಕ ಕಂಪನಿಗಳಲ್ಲಿ ನಟರಾಗಿ ಸೇವೆ ಸಲ್ಲಿಸಿದರು. ಬಾಲ ಕಲಾವಿದನಾಗಿ “ಧ್ರುವ ಹಾಗೂ “ಪ್ರಹ್ಲಾದ”ನ ಪಾತ್ರಗಳಿಗೆ ಜೀವ ಕಳೆ ನೀಡಿ ಅಭಿನಯಿಸುತ್ತಿದ್ದರು. ಚಿಕ್ಕವರಿದ್ದಾಗ ಸ್ತ್ರೀ ಪಾತ್ರಗಳನ್ನೇ ಅವರು ಹೆಚ್ಚಾಗಿ ಮಾಡುತ್ತಿದ್ದು, ಅವು ತುಂಬಾ ಪ್ರಭಾವಾಶಾಲಿಯೂ ಮನೋಜ್ಞವೂ ಆಗಿರುತ್ತಿದ್ದವು . ಒಮ್ಮ ರಾಧೆಯ ಪಾತ್ರ ಮಾಡುವಾಗ, ಕೆಲವು ತುಂಟ ಹುಡುಗರು ಹಿಂಬಾಲಿಸಿ, ಹಳ್ಳಿಯೊಂದರಲ್ಲಿ ಕೀಟಲೆ ಮಾಡಿದುದೂ ಉಂಟು. ಗುಬ್ಬಿ ವೀರಣ್ಣ, ಹಿರಣ್ಣಯ್ಯ, ವರದಾಚಾರ್ ಕಂಪನಿಯಂತಹ ಆಗಿನ ಕಾಲದ ಸುಪ್ರಸಿದ್ಧ ನಾಟಕ ಕಂಪನಿಗಳಲ್ಲಿ ಸೇವೆ ಸಲ್ಲಿಸಿದ ಹೆಗ್ಗಳಿಕೆ ಅವರದು. ಸದಾರಮೆ ನಾಟಕದ ಕಳ್ಳನ ಪಾತ್ರದಲ್ಲಿ ಇವರ ನಟನೆಯನ್ನು ಕನ್ನಡ ರಂಗಭೂಮಿಯ ಅಧ್ವರ್ಯುಗಳು ಮೆಚ್ಚಿಕೊಂಡಿದ್ದರು. ಪ್ರೇಕ್ಷಕನ ನಾಡಿ ಮಿಡಿತವನ್ನು ರಂಗ ಮಂಚದ ಮೇಲೆ ಅಭಿನಯಿಸುವಾಗ ಮಾತ್ರ ಹಿಡಿಯಲು ಸಾಧ್ಯವೆನ್ನುತ್ತಿದ್ದರು.
ಆಗಿನ ದಿನಗಳಲ್ಲಿ ಕಲಾ ಸೇವೆಗಾಗಿ, ಸಂಗೀತ ಶಿಕ್ಷಣಕ್ಕೆ ಪ್ರತಿಫಲವಾಗಿ ಕೇವಲ ಒಂದು ಸೇರು ರಾಗಿ ಅಥವಾ ಭತ್ತ ಅವರ ದಿನಗೂಲಿಯಾಗಿರುತ್ತಿತ್ತು. ಆದರೆ ಅವರೆಂದೂ ಅದಕ್ಕಾಗಿ ಬಡತನವನ್ನು ಹಳಿದವರಲ್ಲ. ಬದಲಿಗೆ ಹಾಸ್ಯವಗಿ “ನಾವು ಆಗರ್ಭ ದರಿದ್ರರು” ಎಂದು ನಗು ತೇಲಿಸಿ ನುಡಿಯುತ್ತಿದ್ದರು. ಸುಪ್ರಸಿದ್ಧ ಹಿಂದುಸ್ತಾನಿ ವಿದ್ವಾಂಸ ಪಂಡಿತ್‌ ಗೋವಿಂದ ವಿಠಲ ಭಾವೆ ಅವರಲ್ಲಿ ಹಲವು ವರ್ಷಗಳ ಕಾಲ ಹಿಂದುಸ್ತಾನಿ ಸಂಗೀತವನ್ನು ಅಭ್ಯಾಸ ಮಾಡಿದರು. ಅನಂತರ ಆಗ್ರಾ ಘರಾಣೆಯ ಶ್ರೇಷ್ಠ ಸಂಗೀತ ವಿದ್ವಾಂಸರಾಗಿದ್ದ ಸ್ವಾಮಿ ವಲ್ಲಭದಾಸರು ಹಾಗೂ ಉಸ್ತಾದ್‌ ಅತ್ತಾಹುಸೇನ್‌ ಖಾನ್‌ ಅವರಲ್ಲಿ ಕಠಿಣ ತರಬೇತಿ ಪಡೆದರು. ಅವರಲ್ಲಿಯೇ ನಾಯಕ್‌ ಅವರಿಗೆ ಭಾರತೀಯ ಸಂಗೀತದ ಶ್ರೀಮಂತಿಕೆ, ಅದರ ಐತಿಹಾಸಿಕ ಹಾಗೂ ವೈಜ್ಞಾನಿಕ ಆಯಾಮಗಳ ಪರಿಚಯವಾಯಿತು. ಗುರುಶೀಷ್ಯ ಪರಂಪರೆಯ ಮೌಲಿಕತೆಯ ಅರಿವುಂಟಾಯಿತು. ಮುಂದೆ ರಾಮರಾವ್‌ ನಾಯಕ್‌ರವರು ಆಗ್ರಾ ಘರಾಣೆಯ ಅನನ್ಯ ಸಾಧಕರಾಗಿದ್ದ, ಮೇರು ಸದೃಶ ಉಸ್ತಾದ್‌ ಫಯಾಜ್‌ ಖಾನ್‌ ಅವರಲ್ಲಿ ಪ್ರಾಯೋಗಿಕಕ ಪರಿಷ್ಕಾರ ಪಡೆದು ಕಚೇರಿಯ ತಂತ್ರ ಸೂಕ್ಷ್ಮಗಳನ್ನು ಕರಗತ ಮಾಡಿಕೊಂಡರು. ಆಗ್ರಾ ಘರಾಣೆಯ ನುರಿತ ಗಾಯಕರಾಗಿ ರೂಪುಗೊಂಡರು.
ಪಂಡಿತ್‌ ರಾಮರಾವ್‌ ವಿ. ನಾಯಕ್‌ ಅವರು ಹಾಡುಗಾರಿಕೆಗಷ್ಟೇ ತಮ್ಮ ಪ್ರತಿಭೆಯನ್ನು ಸೀಮೀತಗೊಳಿಸಿಕೊಳ್ಳಲಿಲ್ಲ. ಅಲ್ಪಕಾಲದ ರಂಗ ಕಲೆಯ ಸಾಹಚರ್ಯಯಲ್ಲಿ ಅವರು ಹಾರ್ಮೋನಿಯಂ ವಾದನದಲ್ಲೂ ನೈಪುಣ್ಯವನ್ನು ಸಾಧಿಸಿದರು. ತನಿ ಹಾಡುಗಾರಿಕೆ ಹಾಗೂ ಸಮರ್ಥ ಸಾಥಿಗಳೆರಡರಲ್ಲೂ ಸಿದ್ಧ ಹಸ್ತರೆನಿಸಿದರು. ಬೆಂಗಳೂರಿಗೆ ಬಂದಾಗಲೆಲ್ಲಾ ಸಾಥ್‌ ನೀಡುತ್ತಿದ್ದ ರಾಮರಾಯರನ್ನು ವಲ್ಲಭದಾಸರು ಬರೋಡಕ್ಕೆ ಬರಲು ಆಹ್ವಾನಿಸಿದರು. ಹಣಕಾಸಿನ ತೊಂದರೆಯಿದ್ದರೂ ರಾಮರಾಯರು ಬರೋಡಕ್ಕೆ ಹೊರಟರು. ಆಗ್ರಾ ಘರಾಣೆಯ ಅಧಿದೇವತೆ ಉಸ್ತಾದ್‌ ಫಯಾಜ್‌ಖಾನ್‌ರ ಸಂಪರ್ಕಬೆಳೆಯಿತು. ಅವರ ಮಾರ್ಗದರ್ಶನದಲ್ಲಿ ಹೆಚ್ಚಿನ ನೈಪುಣ್ಯವನ್ನು ಪಡೆದುಕೊಂಡರು. ಫಯಾಜ್‌ಖಾನರ ಶಿಷ್ಯ ಹುಸೇನ್‌ ಖಾನರಲ್ಲಿ ಹೆಚ್ಚಿನ ಅಭ್ಯಾಸವನ್ನು ಮಾಡಿ ಆಗ್ರಾ ಘರಾಣೆಯನ್ನು ಕರಗತ ಮಾಡಿಕೊಂಡರು. ರಾಮರಾಯರು ಫಯಾಜ್‌ಖಾನರ ಜೊತೆಯಲ್ಲಿ ಹಲವು ನಗರಗಳಿಗೆ ಭೇಟಿ ನೀಡಿ ಅವರಿಗೆ ಹಾರ್ಮೋನಿಯಂ ಸಾಥ್‌ ನೀಡಿ ಭೇಷ್‌ ಎನಿಸಿಕೊಂಡರು.
ಸೃಜನ ಶೀಲ ಪ್ರತಿಭೆಯ ರಾಮರಾವ್‌ ವಿ. ನಾಯಕ್‌ ಅವರು ಅನೇಕ ರಾಗಗಳಲ್ಲಿ ಖಯಾಲ್‌ಗಳನ್ನು ರಚಿಸಿದ್ದಾರೆ. ಕರ್ನಾಟಕ ಸಂಗೀತದ ಕಲ್ಯಾಣ ವಸಂತ ರಾಗದಿಂದ ಪ್ರಭಾವಿತರಾಗಿ ಅಪರೂಪದ ನಾಗರಂಜನಿ ಎಂಬ ನೂತನ ರಾಗವನ್ನು ಸಂಯೋಜಿಸಿದ್ದಾರೆ. ಉತ್ತಮ ವಜನ್‌ ತುಂಬಿದ ಸ್ವರೋಚ್ಚಾರ, ನಾದ ಗಾಂಭೀರ್ಯ, ಇಳುಕಲು ಸ್ವರಗಳಲ್ಲಿ ವಿಶೇಷ ಜಾಣ್ಮೆ, ಭಾವ ಪೋಷಕವದ ಸ್ವರ ಸಂಯೋಜನೆ ನಾಯಕರ ಗಾಯನದ ವೈಶಿಷ್ಟ್ಯಗಳು. ಆಕಾಶವಾಣಿಯ ರಾಷ್ಟ್ರೀಯ ಕಾರ್ಯಕ್ರಮದಲ್ಲಿ, ಮೈಸೂರು ದಸರಾ, ಕೇಂದ್ರ ಸಂಗೀತ ನಾಟಕ ಅಕಾಡೆಮಿಗಳಲ್ಲೂ ಕಾರ್ಯಕ್ರಮ ನೀಡಿದ್ದಾರೆ.
ತಾವು ಸತತ ಸಾಧನೆಯಿಂದ ಗಳಿಸಿಕೊಂಡ ಸಂಗೀತವನ್ನು ಶಿಕ್ಷಕರಗಿ ಶಿಷ್ಯವೃಂದಕ್ಕೆ ಧಾರೆ ಎರೆದು, ಅನೇಕ ಪ್ರತಿಭಾವಂತ ಸಂಗೀತ ಕಲಾವಿದರನ್ನು ರೂಪಿಸಿದ ಹಿರಿಮೆಗೂ ನಾಯಕರು ಪಾತ್ರರಾಗಿದ್ದಾರೆ.
ಪಂಡಿತ್‌ ರಾಮರಾವ್‌ ವಿ. ನಾಯಕ್‌ ಅವರ ಗಾನ ಪ್ರೌಢಿಮೆಗೆ ವಹಿಸಿದ ಮನ್ನಣೆ ಗೌರವಗಳು ಅಪಾರ. ಅವುಗಳಲ್ಲಿ ಪ್ರಮುಖವಾದವುಗಳೆಂದರೆ ಗಂಧರ್ವ ಮಹಾ ವಿದ್ಯಾಲಯದಿಂದ ‘ಸಂಗೀತ ಕಲಾ ಭೂಷಣ’ಪ್ರಶಸ್ತಿ, ರಾಜ್ಯೋತ್ಸವ ಪ್ರಶಸ್ತಿ, ಮಧ್ಯ ಪ್ರದೇಶ ಸರ್ಕಾರದ ಪ್ರತಿಷ್ಠಿತ ತಾನ್‌ಸೇನ್‌ ಪ್ರಶಸ್ತಿ, ರಾಜ್ಯ ಸಂಗೀತ ನೃತ್ಯ ಅಕಾಡಮಿ ಪ್ರಶಸ್ತಿ ಹಾಗೂ ಕೇಂದ್ರ ಸಂಗೀತ ನಾಟಕ ಅಕಾಡೆಮಿ ಪ್ರಶಸ್ತಿ.
ಮೈಸೂರಿನ ಹೆಮ್ಮೆಯ ಪುತ್ರರಾದ ರಾಮರಾವ್‌ ವಿ. ನಾಯಕ್‌ ಅವರಿಗೆ ಇತಿಹಾಸ ಪ್ರಸಿದ್ಧ ಮೈಸೂರು ಅರಮನೆಯ ಆವರಣದಲ್ಲಿ ರಾಜ್ಯದ ಸಂಗೀತ ಕ್ಷೇತ್ರದ ಅತ್ಯುನ್ನತ ಪ್ರಶಸ್ತಿಯಾದ “ರಾಜ್ಯ ಸಂಗೀತ ವಿದ್ವಾನ್‌” ನೀಡಿ ೧೯೯೫ರಲ್ಲಿ ಗೌರವಿಸಿದ್ದಾರೆ.
ಅಪಾರ ಶಿಷ್ಯ ವೃಂದ ಹೊಂದಿದ್ದ ನಾಯಕರಿಗೆ ಮೀರಾ ಸಾವೂರ್, ಸೌವೂರ್, ಲಲಿತ್‌ ರಾವ್‌ ಮತ್ತು ಸುಧೀಂದ್ರ ಭೌಮಿಕ್‌ರಂತಹ ಪ್ರತಿಭಾವಂತರು ತಮ್ಮ ಪರಂಪರೆಯನ್ನು ಮುಂದಿನ ಪೀಳಿಗೆಗೆ ಮುಂದುವರಿಸಿಕೊಂಡು ಹೋಗುವ ಬಗ್ಗೆ ಅಪಾರ ಭರವಸೆಯನ್ನು ಹೊಂದಿದ್ದರು. ರಾಮರಾವ ನಾಯಕರು ದಿನಾಂಕ ೨೧.೧೦.೧೯೯೮ರಂದು ಹರಿಪಾದ ಸೇರಿ ಸಂಗೀತ ಕ್ಷೇತ್ರದ ಧ್ರುವತಾರೆಯಾಗಿ ಮೆರೆದಿದ್ದಾರೆ.
ಡಾ. ಗಂಗೂಬಾಯಿ ಹಾನಗಲ್‌
ಮೂರ್ತಿ ಸಣ್ಣದು, ಕೀರ್ತಿ ದೊಡ್ಡದು ಎಂಬ ನಾಣ್ಣುಡಿ ಗಂಗೂಬಾಯಿ ಹಾನಗಲ್‌ ಅವರ ನಿದರ್ಶನದಿಂದಲೇ ನಿರ್ಮಾಣವಾಯಿತೇನೋ ಎನ್ನುವಂತಿದೆ. ಪ್ರಥಮ ಸಲ ದಿಲ್ಲಿ, ಕಲಕತ್ತಾಗಳಲ್ಲಿ ಸಂಗೀತ ಬೈಠಕಿಗೆಂದು ಆಮಂತ್ರಿಸಲ್ಪಟ್ಟಾಗ ಇವರ ಪುಟ್ಟ ಆಕೃತಿ, ಸರಳ ನಡೆ, ಸಾದಾವೇಷ ನೋಡಿ ‘ಇಂತಹ ಅಖಿಲ ಭಾರತ ಖ್ಯಾತಿಯ ಕಲಾವಿದೆ ಇವರೇಯೆ?’ ಎಂದು ಜನ ಅಚ್ಚರಿಪಟ್ಟುಕೊಂಡಿದ್ದಿದೆ.
ಅವರು ಜನಿಸಿದ್ದು ಮಾರ್ಚ್ ೫, ೧೯೧೩-ಧಾರವಾಡದಲ್ಲಿನ ಶುಕ್ರವಾರ ಪೇಟೆಯಲ್ಲಿ. ನಡೆಯಂತೆ ನುಡಿ ಸರಳ, ನುಡಿಯಂತೆ ನಡೆ ಸರಳ-ಇದು ಗಂಗೂಬಾಯಿ ಹಾನಗಲ್‌ ಅವರ ಇರವು. ಅವರ ಮನೆ ಅವರ ಮಟ್ಟಕ್ಕೆ ಚಿಕ್ಕದೆ. ಆದರೆ ಅವರ ಮನ ದೊಡ್ಡದು. ಮನೆ ತುಂಬಾ ಚಿಕ್ಕ ಮಕ್ಕಳು. ದೊಡ್ಡ ಮಕ್ಕಳು. ಚಿಕ್ಕಮಕ್ಕಳಿಗೆ ಅಜ್ಜಿಯಾಗಿ, ದೊಡ್ಡಮಕ್ಕಳಿಗೆ ತಾಯಿಯಾಗಿ, ಮನೆಗೆ ಬಂದ ಅತಿಥಿಗಳಿಗೆ ಉದಾರ ಅತಿಥೇಯರಾಗಿ ಅಚ್ಛೆ, ಅಕ್ಕರೆ ಅಂತಃಕರಣಗಳ ಸಾಕಾರ ಮೂರ್ತಿಯಾಗಿ ಕಂಡುಬರುತ್ತಾರೆ ಗಂಗೂಬಾಯಿ.
ಊರುದಾಟಿ, ಗಡಿದಾಟಿ, ದೇಶದಾಟಿ ತಮ್ಮ ಹೆಸರನ್ನು ಹಸಿರಾಗಿ ನಿಲ್ಲಿಸಿದ ಪ್ರಖ್ಯಾತಿಯುಳ್ಳ ಈ ‘ಭಾರತೀಕಂಠೆ’ಯನ್ನು ಯಾರಾದರೂ ಮೊದಲ ಬಾರಿಗೆ ಪರಿಚಯ ಮಾಡಿಕೊಳ್ಳಲಪೇಕ್ಷಿಸಿದರೆ ಈ ಮಹಾ ವ್ಯಕ್ತಿಯನ್ನು ಹೇಗೆ ಕಾಣುವುದು, ಹೇಗೆ ಮಾತನಾಡಿಸುವುದು, ಏನು ಆಡಿದರೆ ಏನು ಅಪಚಾರವಾದೀತೊ ಎಂದೆಲ್ಲ ದಿಗಿಲುಗೊಳ್ಳಬೇಕಿಲ್ಲ. ಸಣ್ಣವರನ್ನು ತಮ್ಮನಂತೆ ದೊಡ್ಡವರನ್ನು ಅಣ್ಣನಂತೆ ಆತ್ಮೀಯವಾಗಿ ಮಾತನಾಡಿಸುವ ನಿರಾಡಂಬರದ ನಿರಹಂಕರದ ಹೃದಯವಂತಿಕೆ ಅಕ್ಕನದು. ಈ ಸ್ವರ ಶಿರೋಮಣಿ ದೇಶ-ವಿದೇಶಗಳನ್ನು ಸುತ್ತಾಡಿ ಬಂದರೂ ದೇಶಸ್ಥ ಮಹಿಳೆಯಂತೆ ಹೊಟ್ಟೆ ತುಂಬ ಮಾತನಾಡುತ್ತೃಎ. ಅದರಲ್ಲಿ ಕೃತ್ರಿಮದ ಕಸರು ಸಿಗದು. ಹೃದಯದಾಳದಿಂದ ಹೊರ ಹೊಮ್ಮಿ ಬರುವ ಅವರ ಸಪ್ತಸ್ವರಗಳಂತೆ ಅವರ ಮಾತೂ ಎರಡಿಲ್ಲದ ಭಾವದಿಂದ ಎದ್ದು ಬರುತ್ತದೆ. ಆ ಪ್ರಾಂಜಲಪಣದಿಂದ ನಮ್ಮ ಪ್ರಾಣಸ್ಥಾನವನ್ನು ಮುಟ್ಟುತ್ತವೆ.
ಗಂಗೂಬಾಯಿ ಅವರ ಮನೆಯಲ್ಲಿ ಎಲ್ಲರೂ ಅಷ್ಟೇ-ಹಿರಿಯ ಅಕ್ಕನ ಹಾಗೆಯೇ. ಮಗಳು ಕೃಷ್ಣ ತನ್ನ ಪ್ರತಿಭೆ, ಪರಿಣತಿಗಳಿಂದ ತಾಯಿಯ ಸಂಗ ಈತ ಸಾಧನೆಯ ಸ್ಥಾನ-ಮಾನಗಳನ್ನು ಸಮೀಪಿಸುವ ಪ್ರಗತಿ ಇದ್ದರೂ ಸಾಮಾಜಿಕ ರೀತ್ಯಾ ತಾಯಿಯಷ್ಟೇ ಸರಳ, ತಾಯಿಯಷ್ಟೆ ಸೋಶಿಯಲ್‌. ಎರಡನೆಯವರು ‘ನಾನಿ’ಸರಕಾರಿ ಪಿ.ಡಬ್ಲ್ಯು.ಡಿ. ಅಧಿಕಾರಿ. ಈಗ ನಿವೃತ್ತರಾಗಿದ್ದಾರೆ. ಹಿರಿಯ ಮಗ ಬಾಬಣ್ಣ ಖಾಸಗಿ ದಂಧೆಯಾದುದರಿಂದ ಸಾಮಾನ್ಯವಾಗಿ ಮನೆಯಲ್ಲಿ ಸಿಗುತ್ತಾರೆ. ಏನಾದರೊಂದು ಸಾರ್ವಜನಿಕ, ಸಾಂಸ್ಕೃತಿಕ ಚಟುವಟಿಕೆಯಲ್ಲಿ ತಮ್ಮನ್ನು ತಾವೇ ತೊಡಗಿಸಿಕೊಂಡಿರುತ್ತಾರೆ.
ಇವರ ಮನೆ ಒಳಹೊಗುತ್ತಿದ್ದಂತೆ ಎಡಗಡೆ ಒಂದು ಸಿಟಿಂಗ ರೂಂ ಇದೆ ಅಷ್ಟೆ. ಈ ಕೋಣೆಯಲ್ಲೆ ಗುರು ಸವಾಯಿಗಂಧರ್ವರು ತಮ್ಮ ಆಯುಷ್ಯದ ಕೊನೆಯ ಭಾಗದಲ್ಲಿ ಪಾರ್ಶ್ವವಾಯುಬಾಧಿತರಾಗಿ ಶಿಷ್ಯೆಯ ಶುಶ್ರೂಷೆಯಲ್ಲಿದ್ದರು. ಈಗ ಅವರ ಸುಂದರ ಮುಖಮುದ್ರೆಯ ದೊಡ್ಡ ಪೊಟೋ ಇದೆ ಅಲ್ಲಿ. ಒಳಗಡೆ ನಡುಮನೆಯಲ್ಲಿ ಒಂದು ಗೋಡೆಗೆಕ ಹಿರಿಯ ಗುರುಗಳಾದ ಖಾನ್‌ ಸಾಹೇಬ ಅಬ್ದುಲ್‌ ಕರೀಮಖಾನರ ಫೊಟೊ. ಇನ್ನೊಂದು ಗೋಡೆಗೆ ಯಾರ ತೊಡೆಯ ಮೇಲೆ, ಯಾರ ಎದೆಯ ಸಂಗೀತ ಸುಧೆಯನ್ನು ಸವಿದು ಈ ಕೋಗಿಲೆಯ ಮರಿ ಬೆಳೆದುದೋ ಆ ತಾಯಿ ಅಂಬಾಬಾಯಿಯ ಫೊಟೊ. ಈ ಮೂರು ಮೂರ್ತಿಗಳೆ ಗಂಗೂಬಾಯಿ ಅವರ ಪೂಜನೀಯ ದತ್ತಾತ್ರಯ ಅವತಾರ. ಈ ಮೂರು ಮಹಾವ್ಯಕ್ತಿಗಳು ಯಾವ ಮನೆಯಲ್ಲಿ ತಾಯಿ ಮಕ್ಕಳಿಂದ ಪೂಜಿಸಲ್ಪಡುತ್ತಾರೊ ಆ ಮನೆಯ ಹುಬ್ಬಳ್ಳಿಯ ಸ್ಥಾನಿಕ ಕಿರಾನಾ ಘರಾಣೆ.
ಗಂಗೂಬಾಯಿ ಅವರ ಮನೆಯ ಎಡಗಡೆಗಿರುವುದೆ ಸೋದರಮಾವ ರಾಮಣ್ಣನವರ ಮನೆ! ಇಂದು ಆ ಮನೆಯಲ್ಲಿ ಆ ಮನೆಯೊಡೆಯನಿಲ್ಲ. ತಾಯಿಯ ತರುವಾಯ ಈ ಸೋದರಮಾವನೆ ಈ ಸೋದರಸೊಸೆಯಲ್ಲಿ ಅಂಕುರಿಸಿ ಮೊಳೆತು ಚಿಗಿಯುತ್ತಿದ್ದ ಸಂಗೀತ ವೃಕ್ಷಕ್ಕೆ ನೀರೆರೆದು ಬೆಳೆಯಿಸಿದ ಮಾತೃಶಕ್ತಿ.
ಈ ವಯಸ್ಸಿನಲ್ಲೂ ಗಂಗೂಬಾಯಿಯವರಿಗೆ ಒಂಟಿತನದ ನೋವು ಬಾಧೆ ಕೊಡುತ್ತದೆ. ತನಗಾಗಿ ಈ ಮನೆಯ ನೆರಳು ಮಾಡಿಕೊಟ್ಟವರು ಕೈ ಹಿಡಿದ ಯಜಮಾನರು ಗುರುರಾವ ಕೌಲಗಿ ಅವರು! ಆ ಮನೆ ಅವರ ನೆರಳು. ಈ ಪರಿವಾರ ಅವರ ತಿರುಳು. ಈ ವಾತ್ಸಲ್ಯ ಪಾರಿಜಾತದ ಮರ ಅವರ ಕರುಳು. ಇಂದು ಅವರು ಇಲ್ಲ. ತಾಯಿ, ಗುರು, ಮಾಮಾ, ಯಜಮಾನರು ಯಾರೂ ಇಲ್ಲದ ಅನಾಥ ಪ್ರಜ್ಞೆ, ಗಂಗೂಬಾಯಿ ಅವರಿಗೆ ಯಾವುದೆ ಪ್ರಶಸ್ತಿ ದೇವಪ್ರೇತವಾಗಿ ಬಂದಾಗ ಅವರನ್ನು ಕಾಡುತ್ತದೆ. ಸಂತೋಷದ ಸಮಯದಲ್ಲೂ ಕಂಬನಿ ಚೆಲ್ಲುವಂತೆ ಮಾಡುತ್ತದೆ. ೧೯೭೧ರ ಮಾತು: ಜನವರಿ ೨೫ರ ರಾತ್ರಿ. ಸೋದರಮಾವ ರಾಮಣ್ಣನೊಡನೆ ಗಂಗೂಬಾಯಿ ರೇಡಿಯೋ ಕೇಳುತ್ತ ಕುಳಿತ್ತಿದ್ದರು. ಗಣರಾಜ್ಯದ ಪ್ರಶಸ್ತಿ ಘೋಷಣೆ ಬರಲಿಲ್ಲ. ಬಹುಶಃ ತಮಗೆ ಅದು ಸಿಕ್ಕಿರಲಿಲ್ಲವೆಂದೇ ಗಂಗೂಬಾಯಿ ಕಲ್ಪನೆ. ಜನ ಏನದಾದರೊಂದು ವದಂತಿ ಹಬ್ಬಿಸುತ್ತಾರೆ-ಎಂದು ಸ್ವಲ್ಪ ಬೈದುಕೊಂಡು ನಿದ್ದೆ ಹೋದರು . ರಾತ್ರಿ ಹನ್ನೆರಡುವರೆ! ಹೊರಗೆ ಸೈಕಲ್‌ ಗಂಟೆಯ ಶಬ್ದ. ಟೆಲಿಗ್ರಾಂ! ಅಡ್ಡಬರಸಿ ಬಗಿಲು ತೆರೆದರು. ರಾಮಣ್ಣ ತಮ್ಮ ಮನೆಯಿಂದ ಧಾವಿಸಿ ಬಂದರು. ಸ್ವತಃ ಪ್ರಧಾನಿ ಇಂದಿರಾ ಗಾಂಧಿ ಅವರಿಂದ ತಂತಿ! “ಪದ್ಮಭೂಷಣ ಪ್ರಶಸ್ತಿಗಾಗಿ ಅಭಿನಂದನೆಗಳು” ಎಂದಿತ್ತು! ಇಬ್ಬರಿಗೂ ಸಂತೋಷವಗಿ ಹಬ್ಬದ ನಗೆ ಉಬ್ಬಿ ಬರಬೇಡವೆ? ಇಲ್ಲ. ಇಬ್ಬರೂ ಕಣ್ಮರೆಯಾದ ಹಿರಿಯ ಜೀವಗಳನ್ನು ನೆನೆದು ಕಣ್ಣೀರು ಹಾಕತೊಡಗಿದರು. ತಾಯಿ ಅಂಬಾಬಾಯಿ ಜೀವಂತ ಮೂರ್ತಿ ಕಣ್ಣೆದುರಿಗೆ ಬಂದು ಕಣ್ಣೀರಧಾರೆ ಧಾರಾಕಾರವಗಿ ಹರಿಯಿತು. ಇದು, ಸಂವೇದನೆಗಳ ಮೂರ್ತಿ, ಗಂಗೂಬಾಯಿ ಅವರ ಸ್ವಭಾವ.
೧೯೫೨ ನವೆಂಬರ್ ೯! ಆಕಾಶವಾಣಿಯಲ್ಲಿ ಗಂಗೂಬಾಯಿ ಅವರ ಪ್ರಥಮ ರಾಷ್ಟ್ರೀಯ ಸಂಗೀತ ಕಾರ್ಯಕ್ರಮ. ಅಭಿಮಾನ, ಆನಂದಗಳ ಮಧ್ಯದಲ್ಲಿಯೂ ದುಃಖದ ಆವೇಗ ಉಮ್ಮಳಿಸಿ ಬಂತು. ಗುರು ಸವಾಯಿ ಗಂಧರ್ವರು ಈ ಶಿಷ್ಯೆಯನ್ನು, ಇತರ ಶಿಷ್ಯ ಪರಿವಾರವನ್ನೂ ತ್ಯಜಿಸಿ ತಮ್ಮ ಬದುಕಿನ ಭೈರವಿ ಹೇಳಿ ಸುರಗಂಧರ್ವಲೋಕಕ್ಕೆ ತೆರಳಿದ್ದರು. ಅಂದಿನ ರಾಷ್ಟ್ರೀಯ ಕಾರ್ಯಕ್ರಮ ಗಂಗೂಬಾಯಿ ಅವರ ಪಾಲಿಗೆ ಗುರುಗಳಿಗೆ ಸಲ್ಲಿಸಿದ ಬಾಷ್ಪಾಂಜಲಿಯಾಗಿತ್ತು.
ಗಂಗೂಬಾಯಿ ಯಾವುದೇ ಕಚೇರಿ ಕಾರ್ಯಕ್ರಮದಲ್ಲಿ ಭಾವ ಸಮಾಧಿ ಹೊಂದಿ ತಂಬೂರಿಯ ಸಾ.ಪ.ಸಾ. ಸ್ವರಗಳಲ್ಲಿ ಲೀನರಾಗಿ ತಂಬೂರಿಯ ಷಡ್ಜಸ್ವರವನ್ನು ನಾದಲೀನಗೊಳಿಸಿದಾಗ ಅವರು ಗಂಗೂಬಾಯಿ ಅಲ್ಲ, ಸಂಗೀತ ಗಂಗಾಸ್ರೋತ. ಹೃದಯ, ಆತ್ಮ,, ಜೀವಗಳು ಕರಗಿ ಏಕಪ್ರವಾಹವಾಗಿ ಒಂದೇ ಘನೀಭೂತ ಸ್ವರವಾಗಿ ಪ್ರವಹಿಸುತ್ತಿರುವಂತೆ ಭಾಸವಾಗಿ ಕೇಳುಗರ ಕಿವಿ ನಿಮಿರಿ ನಿಲ್ಲುತ್ತವೆ.
ಇಂತಹ ಒಂದು ಅನುಭವ ಇತ್ತೀಚೆಗೆ ನಾನು ಪಡೆದದ್ದು ೧೯೮೪ ಡಿಸೆಂಬರ್ ೩ ರಂದು. ಅಂದು ಬೆಂಗಳೂರಿನಲ್ಲಿ, ಧಾರವಾಡದ ಗಾಯನಾಚಾರ್ಯ ಗುರುರಾವ ದೇಶಪಾಂಡೆ ಅವರ ದ್ವಿತೀಯ ಪುಣ್ಯಸ್ಮರಣೆ! ಅವರ ಪ್ರಮುಖ ಶಿಷ್ಯ ವಿನಾಯಕ ತೊರವಿ ಮತ್ತು ಕಲಾಕಾರ ಮಿತ್ರರು ಏರ್ಪಡಿಸಿದ್ದರು. ನಾನು ಅತಿಥಿಯಾಗಿ ಹೋಗಿದ್ದೆ. ಮಂತ್ರಿ ಜೀವರಾಜ ಆಳ್ವ ಉದ್ಘಾಟಕರು. ಮುಖ್ಯ ಅತಿಥಿಗಳ ಸಂಗೀತ. ಪದ್ಮಭೂಷಣ ಡಾ. ಗಂಗೂಬಾಯಿ ಹಾನಗಲ್‌ ಅವರಿಂದ. ಅವರ ಜೊತೆಗೆ ಕೃಷ್ಣಾ ಹಾನಗಲ್‌, ತಮ್ಮ ಶೇಷಗಿರಿ ಹಾನಗಲ್‌, ಒಬ್ಬರು ವೋಕಲ್‌ ಸಾಥಿ, ಇನ್ನೊಬ್ಬರು ತಬಲಾಸಾಥಿ. ಅಂದು ಗಂಗೂಬಾಯಿಯವರ ತೋಡಿರಾಗದ ಸ್ವರಗಳು ಭೂಗಂಗೆ ಮತ್ತೆ ಸ್ವರ್ಗಕ್ಕೆ ಸ್ವರಗಂಗೆಯಾಗಿ ಮೆಟ್ಟಲು ಮೆಟ್ಟಲಾಗಿ ಆರೋಹಣ ಮಾಡುತ್ತಿರುವಂತೆ ಭಾಸವಾಯಿತು. ಅದಕ್ಕೆ ಪ್ರತಿಯಾಗಿ ಗಗನಭೇದಿ ಗುಡುಗು ಸಿಡಿಲು ತೋಡಿ ತಾನವಿತಾನವಾಗಿ ಅಬ್ಬರಿಸುವಂತೆ ಶ್ರೋತೃವೃಂದ ಸ್ಪಂದನ ಕಂಪನಗಳಿಂದ ನಡುಗಿ ಹೋಗಿತ್ತು. ರತ್ನಾಕರವರ್ಣಿ ವರ್ಣಿಸುವಂತೆ ಹೃದಯದಿಂದ ಒಳಗೆ ಉಣ್ಮಿದ ಆನಂದ ತನುತುಂಬಿ ಮನತುಂಬಿ ಪುಳಕವಾಗಿ ಹೊರ ಹೊಮ್ಮುವಂತೆ ಅನುಭವವಾಯಿತು. ತಾಯಿ-ಮಗಳು ತಾನಿನ ಮೇಲೆ ತಾನಿನ ಮೇಲಾಟನಡೆಸುತ್ತಿರುವಂತೆ ‘ಆ’ಕಾರದ ಖಡ ಖಡಾಟ, ತೋಡಿರಾಗವು ನಸುಕಿನರಾಗ; ಆದರೆ. ಅಂದು ಮಧ್ಯಾಹ್ನವನ್ನು ನಸುಕನ್ನಾಗಿ ಮಾಡಿತ್ತು, ಗಂಗೂಬಾಯಿಯವರ ತೋಡಿ; ಬದುಕಿನ ಬಂಧನದ ಬೇಡಿಯನ್ನೇ ಕತ್ತರಿಸಿ ಹಾಕಿದಂತಿತ್ತು ಆ ತೋಡಿ; ಗುರುವಾವ ದೇಶಪಾಂಡೆ ಅವರ ಬಗ್ಗೆ ವಿಶೇಷ ಆದರ ಭಾವವಿದ್ದ ಗಂಗೂಬಾಯಿ ಅವರ ಅಂದಿನ ಆ ಸಂಗೀತ ಸೇವೆಯಿಂದಾಗಿ ನಿಜವಾದ ಪುಣ್ಯಸ್ಮರಣೆಯಾಗಿತ್ತು ಸ್ವರ ಸಮಾರಂಭ.
ಸಂಗೀತವು ಬುದ್ಧಿ ಚಾತುರ್ಯದಿಂದ, ಭಾತಖಾಂಡೆ ಅವರ ಸಂಗೀತದ ಸಂಪುಟಗಳನ್ನು ಓದಿ, ಕರಗತ ಮಾಡಿಕೊಳ್ಳುವ ಕಲೆಯಲ್ಲ. ಬರಿ ಶಾಸ್ತ್ರ ಜ್ಞಾನ ಬೆಳೆಸಿಕೊಂಡ ಮಾತ್ರಕ್ಕೆ ಬರುವಂಥದ್ದೂ ಅಲ್ಲ. ಗುರುವಿನ ಗುಲಾಮವನಾಗಿ ಹಲವು ವರ್ಷಕಾಲ ನಿಷ್ಠಯಿಂದ ಸಾಧನೆ ಮಾಡಿದರೆ ಮಾತ್ರ ಅದರ ಸಿದ್ಧಿ ಸಾಧ್ಯ.
ಗುರುಗಳ ಬಳಿ ತಮ್ಮ ಶಿಕ್ಷಣ ಮುಗಿದ ಮೇಲೂ ಕೆಲವೊಂದು ಕಚೇರಿಗಳಲ್ಲಿ ಗುರುಗಳು ಹಾಜರ ಇದ್ದರೆ ಸಣ್ಣ ಸಣ್ಣ ದೋಷಗಳನ್ನು ಎತ್ತಿ ಹೇಳುತ್ತಿದ್ದರೆಂದು ಗಂಗೂಬಾಯಿ-ಹೀಗೆ ಹೇಳಿದರೆ ಅದು ಯಾವುದೆ ಕಡಿಮೆ ತನವಲ್ಲವೆಂದು-ಪ್ರಾಮಾಣಿಕವಾಗಿ ಇಂದಿಗೂ ತೆರೆದ ಮನದಿಂದ ತೋಡಿಕೊಳ್ಳುತ್ತಾರೆ. ಮೊದಲ ಬಾರಿಗೆ ತಾಳ ಕಚ್ಚಾ ಇದ್ದಿತು ಎಂಬ ಪ್ರಾಮಾಣಿಕ ಒಪ್ಪಿಗೆ ಅವರದು. ಕೋಮಲ-ತೀವ್ರ ಸ್ವರಗಳಲ್ಲಿ ಸ್ವಲ್ಪ ಹೆಚ್ಚು ಕಡಿಮೆ ಆದಾಗ ಗುರುಗಳಿಂದ ಬೈಸಿಕೊಂಡುದಕ್ಕೆಯೆ ತಮಗೆ ಸಂಗೀತ ಶಾರೆದೆ ಅನುಗ್ರಹಿಸಿದಳೆಂಬ ಪ್ರಾಂಜಲಶ್ರದ್ಧೆ ಗಂಗೂಬಾಯಿ ಅವರದು. ಈ ಶ್ರದ್ಧಾ ಸಾಮರ್ಥ್ಯದಿಂದಲೆ ದಿಲ್ಲಿ, ಆಗ್ರಾ, ಲಖನೊ, ಬಡೋದ್ರೆ, ಹೈದರಾಬಾದ,ಗ್ವಾಲೇರ, ಪ್ರಯಾಗ, ಅಮೃತಸರ, ಲಕರಾಚಿ, ಗಯಾ, ಡೆಹರಾಡೊನ್‌, ಆಗ್ರಾ, ಮದ್ರಾಸ್‌, ಮೈಸೂರು, ತ್ರಿವೇಂಡ್ರಂ ಹೀಗೆ ಭಾರತದ ಉದ್ದಗಲವನ್ನೆಲ್ಲಾ ಭೈರವ ಭೈರವಿಗಳ ಧ್ವಜ ಹಿಡಿದು, ಕಲ್ಯಾಣ ಕಲ್ಯಾಣಿಗಳ ಶೃತಿ ಹಿಡಿದು ಸ್ವರ ಸಂಚಾರ ಮಾಡಿದರು. ಕಿರಾನಾ ಕಿರಣ ಸಹಸ್ರವನ್ನು ಅಜಸ್ರವಾಗಿ ಪಸರಿಸುತ್ತ ಜಯ ಜಯವಂತಿಯನ್ನು ಗೀತಿಸಿ ಬಂದವರು. ಮುಂದೆ ಸಾಗರದಾಚೆ ವಿದೇಶಗಳನ್ನೂ ಸುತ್ತಿಬಂದರು. ವಿದೇಶಿ ರಸಿಕರನ್ನು ಮುಗ್ಧಗೊಳಿಸಿದರು.
ಸ್ವಾತಂತ್ಯ್ರ ಪೂರ್ವದ ಕಾಲ ಸವಾಯಿಗಂಧರ್ವರ ಘನತೆಯ ಕಾಲವಾದರೆ ಸ್ವಾತಂತ್ಯ್ರೋತ್ತರ ಕಾಲ ಗಂಗೂಬಾಯಿಯವರದು. ಸ್ವಾತಂತ್ಯ್ರೋತ್ತರ ಕಾಲದ ಗಂಗೂಬಾಯಿ ಅವರಿಗೆ ದೊರೆತ ಪದವಿ, ಪ್ರಶಸ್ತಿ, ಪುರಸ್ಕಾರಗಳನ್ನು ನೋಡಿದರೆ ಸವಾಯಿಗಂಧರ್ವರಿಗೆ ದೊರೆತೆ ಗೌರವಗಳು ಕಡಿಮೆ ಎನಿಸಬಹುದು.
ಆದರೆ ಸವಾಯಿ ಗಂಧರ್ವರ ಶಿಷ್ಯೆ ಗಂಗೂಬಾಯಿ ಅವರು, ಒಮ್ಮೆ ಹೇಳಿದಂತೆ ಸವಾಯಿ ಗಂಧರ್ವರು ಒಂದು ವೇಳೆ ಈಗಿನ ಕಾಲದಲ್ಲಿರುತ್ತಿದ್ದರೆ ತಮಗೆ ದೊರೆತ ಪ್ರಶಸ್ತಿಗಳಿಗಿಂತ ಎಷ್ಟೊ ಪಟ್ಟು ಜಾಸ್ತಿ ಅವರಿಗೆ ದೊರೆಯಬಹುದಾಗಿತ್ತು.
ಸ್ವಾತಂತ್ಯ್ರೋತ್ತರದ ಖ್ಯಾತಿಯ ಗಂಗೂಬಾಯಿ ಅವರನ್ನು ಗೌರವಿಸಿದ ಪ್ರಶಸ್ತಿ ಪುರಸ್ಕಾರಗಳಲ್ಲಿ ಕೆಲವು ಹೀಗಿವೆ: ೧೯೪೮-ಭಾರತೀಕಂಠ ಬಿರುದು ಬನಾರಸ ‘ಹಿಂದೀ ನಾಗರಿಕ ಪ್ರಚಾರ ಸಭಾ’ ಇವರಿಂದ, ೧೯೬೨-ಮೈಸೂರು ರಾಜ್ಯ ಸಂಗೀತ ನಾಟಕ ಅಕಾಡೆಮಿ, ಪ್ರಶಸ್ತಿ, ೧೯೬೯-ಸ್ವರಶಿರೋಮಣಿ ಬಿರುದು ಪ್ರಯಾಗ ಸಂಗೀತ ಸಮಿತಿಯಿಂದ, ೧೯೭೦-ನವೆಂಬರ ೧ –ರಾಜ್ಯ ಪ್ರಶಸ್ತಿ, ೧೯೭೧- ಕೇಂದ್ರ ಸರ್ಕಾರದಿಂದ ಪದ್ಮಭೂಷಣ ಪ್ರಶಸ್ತಿ, ೧೯೭೩-ಕೇಂದ್ರ ಸಂಗೀತ ನಾಟಕ ಅಕಾಡೆಮಿ ಪ್ರಶಸ್ತಿ, ೧೯೭೫-ರೂ.ಇ.ಗಜಲ್‌ ಬೇಗಂ ಅಖ್ತಾರ್ ಅವಾರ್ಡ್‌ (ನಗದು ಹತ್ತು ಸಾವರಿ) ದಿಲ್ಲಿ, ೧೯೭೭- ಆಕಾಶವಾಣಿ ಸ್ವರ್ಣ ಮಹೋತ್ಸವದ ಮೆಮೆಂಟೊ,ಪ್ರಧಾನಿ ಮೊರಾರ್ಜಿ ದೇಸಾಯಿ ಅವರಿಂದ. ೧೯೭೮-ಕರ್ನಾಟಕ ವಿಶ್ವವಿದ್ಯಾಲಯದ ಗೌರವ ಡಾಕ್ಟರೇಟ್‌ ಪದವಿ, ೧೯೭೮-ಕರ್ನಾಟಕ ರಾಜ್ಯ ಸಂಗೀತ ಅಕಾಡೆಮಿ ಸದಸ್ಯತ್ವ, ೧೯೮೦-ಕರ್ನಾಟಕ ವಿಶ್ವವಿದ್ಯಾಲಯದ ನಾಮಿನೇಟೆಡ್‌ ಸದಸ್ಯತ್ವ, ೧೯೮೧-ರಾಜ್ಯ ಸಂಗೀತ ನೃತ್ಯ ಅಕಾಡೆಮಿ ಅಧ್ಯಕ್ಷ ಪದವಿ, ೧೯೮೨-ಇಂಡಿಯನ್‌ ಟೊಬ್ಯಾಕೊ ಕಂಪನಿಯಿಂದ ಹತ್ತು ಸಾವಿರ ನಗದು ಬಹುಮಾನ, ೧೯೮೪-ತಾನ್‌ಸೇನ್‌ ಪ್ರಶಸ್ತಿ, ೧೯೯೦ರ-ಕನಕ ಪುರಂದರ ಪ್ರಶಸ್ತಿ; ವಿಧಾನಪರಿಷತ್‌ ದಶಕದಲ್ಲಿ ಗೌರವ ಸದಸ್ಯತ್ವ (ಕರ್ನಾಟಕ ರಾಜ್ಯ),೨೦೦೧-ಪದ್ಮವಿಭೂಷಣ ಪ್ರಶಸ್ತಿ.
ಇಷ್ಟೆಲ್ಲ ಬಿರುದಾವಳಿ, ಪ್ರಶಸ್ತಿ, ಪದವಿಗಳು ಗಂಗೂಬಾಯಿ ಅವರ ಮೇಲೆ ಪ್ರಶಂಸೆಯ ಮಳೆಗರೆದರೂ ಅವರು ತಮ್ಮ ವಿದ್ಯಾಸಾಧನೆಯ ಬಗ್ಗೆ ಹೇಳುವುದೆಂದರೆ ‘ನಮ್ಮ ಗುರುಗಳ ವಿದ್ಯೆಯ ಎರಡಾಣೆಯ ಪ್ರಮಾಣವೂ ನನ್ನದಾಗಿಲ್ಲ’ ಇದರಲ್ಲಿ ಅವರ ವಿನಯವೂ-ಕೂಡಿರಬೇಕು. ‘ವಿದ್ಯಾವಿನಯೇನ ಶೋಭಿತೇ’. ಆದರೂ ಗುರು ಸವಾಯಿ ಗಂಧರ್ವರ ಯೋಗ್ಯತೆಯ ಪ್ರಮಾಣವನ್ನು ನಾವು ಈ ಮಾನದಿಂದ ಊಹಿಸಿಕೊಳ್ಳಬಹುದಾಗಿದೆ.
‘ಗುರುವಿನ ಗುಲಾಮನಾಗುವ ತನಕ ದೊರೆಯದಣ್ಣ ಮುಕುತಿ’ ಎಂದಿದ್ದಾರೆ ಅಲ್ಲವೆ ನಮ್ಮ ಪುರಂದರದಾಸರು; ಈ ಮುಕ್ತಿಯಂದರೆ ಪೂರ್ಣತೆ, ವಿದ್ಯಾ ಪರಿಣತಿ ಎಂದು ನಾವು ಅರ್ಥೈಸಬೇಕು. ಡಾ. ಗಂಗೂಬಾಯಿ ಅವರು ೧೯೩೮ರಿಂದ ಸವಾಯಿ ಗಂಧರ್ವರ ಅಡಿಯಲ್ಲಿ ಆರಂಭಿಸಿದ ಸಂಗೀತ ಶಿಕ್ಷಣ, ಸಾಧನೆಗಳು ಒಂದು ನಾಲ್ಕುವರ್ಷ ಸಹ ಪೂರ್ತಿಯಾಗಿ ನಡೆಯಲಿಲ್ಲ. ೧೯೪೨ ರಲ್ಲಿ ಗುರುಗಳು ಪಾರ್ಶ್ವವಾಯುವಿಗೆ ತುತ್ತಾಗಿ ಅಸಹಾಯಕ ಸ್ಥಿತಿಯ ನ್ನು ಹೊಂದಿದರು. ಗಂಗೂಬಾಯಿ ಅವರು ಗುರುಗಳ ಪಷ್ಟ್ಯಬ್ದಿ ಪೂರ್ತಿಯ ನಂತರ ತಮ್ಮ ಹುಬ್ಬಳ್ಳಿಯ ಮನೆಯಲ್ಲೆ ಗುರುಗಳನ್ನೇ ಕರೆಯಿಸಿಕೊಂಡು ಉಪಚರಿಸಿದರು. ಸ್ವಲ್ಪ ನೆಮ್ಮದಿಯೆನಿಸಿದಾಗ ಗುರುಗಳು ತಮ್ಮ ಶಿಷ್ಯೆಗೆ ಸಂಗೀತ ವಿದ್ಯಾದಾನ ಮುಂದುವರಿಸಿದ್ದರು.
ಮೊದಮೊದಲು ಪದ, ಭಜನೆ, ಠುಮರಿ, ಗಝಲ್‌ಗಳನ್ನು ತಾವೇ ರೂಢಿಸಿಕೊಂಡು ಹಾಡುತ್ತಿದ್ದ ಗಂಗೂಬಾಯಿ ಅವರು ಮುಂದೆ ಕೇವಲ ಶಾಸ್ತ್ರೀಯ ಸಂಗೀತಕ್ಕೆ ಅಂಟಿಕೊಂಡರು. ೧೯೨೪ರ ಬೆಳಗಾವಿ ಕಾಂಗ್ರೆಸ್‌ನಲ್ಲಿ ಕನ್ನಡ ಸ್ವಾಗತಗೀತ ಹೇಳಿದರು.
ಆದರೆ ಒಂದು ಮಾತು ನಿಜ. ಕೇವಲ ಶಾಸ್ತ್ರೀಯ ಸಂಗೀತದಲ್ಲಿಯೇ ಸ್ಪೆಶಲೈಜೇಶನ್‌ ಮಾಡಿಕೊಂಡ ಡಾ. ಗಂಗೂಬಾಯಿ ಹಾನಗಲ್‌ ಅವರು ಇಂದು ಕಿರಾನಾ ಘರಾಣೆಯ ಶ್ರೇಷ್ಠ ಗಾಯಿಕಿ ಎಂಬ ಮನ್ನಣೆಗೆ ಪಾತ್ರರಾಗಿದ್ದಾರೆ. ಮಗಳು ಕೃಷ್ಣ ಹಾನಗಲ್‌ ತಾಯಿಗೆ ಕಳೆದ ಎರಡು ಮೂರು ದಶಕಗಳಿಂದ ಸಹ ಗಾಯಕಿಯಾಗಿ ಸಾಥ್‌ ನೀಡುತ್ತ ಬಂದು ತಾಯಿಯ ಖಾಸಾ ಶಿಷ್ಯೆಯಾಗಿ ಸ್ವತಂತ್ರ ಹಾಡುಗಾರಿಕೆಯ ಕಚೇರಿಗಳನ್ನು ಮಾಡುತ್ತಿದ್ದಾರೆ.
ಗಂಗೂಬಾಯಿ ಅವರು ತಮ್ಮ ಸಂಗೀತ ಕಚೇರಿಗಳ  ಅನುಭವಗಳನ್ನು ಹೇಳತೊಡಗಿದರೆ ಕೇಳುಗರಿಗೆ ಕೌತುಕ, ಕುತೂಹಲ, ನಗೆ, ವಿಷಾದ ಎಲ್ಲ ಬಗೆಯ ಸಂವೇದನೆಗಳೂ ಸುಳಿದು ಹೋಗುತ್ತವೆ. ಅಮೆರಿಕೆಯಲ್ಲಿ ಲಸುಹಾಸಿನೀ ಮುಳಗಾಂವಕರ ತಮ್ಮ ಒಂದು ಸಂಗೀತ ಸಭೆಯಲ್ಲಿ ಎದುರಿಗೆ ಗಂಗೂಬಾಯಿ ಕುಳಿತದ್ದನ್ನು ನೋಡಿ-‘ಗಂಗೂಬಾಯಿ ಅವರಂಥವರು ಎದುರಿಗೆ ಕುಳಿತಾಗ ನಾಹೇಗೆ ಹಾಡಲಿ’ ಎಂದು ಭಯ, ಭಕ್ತಿ ತೋರಿದಾಗ ಹುಬ್ಬಳ್ಳಿಯಲ್ಲಿ ಇಮ್ರತ್‌ಖಾನರ ಸಿತಾರವಾದನ ನಡೆದಾಗ ಗಂಗೂಬಾಯಿ ಬಂದು ಕೂತರೆ’ ನನ್ನ ಹಿರಿಯ ಸಿತಾರ ಕೇಳಖಿದ ನಿಮ್ಮ ಮುಂದೆ ನಾನೇನು ಬಾರಿಸಲಿ’ ಎಂದು ಉದ್ಗಾರ ತೆಗೆದಾಗ ಅವರು ಗಂಗೂಬಾಯಿ ಅವರ ಬಗ್ಗೆ ತಾಳಿದ ಅಭಿಮಾನವನ್ನು ನಾವು ಅನುಭವಿಸುತ್ತೇವೆ.
ಗಂಗೂಬಾಯಿ ಅವರು ತಮ್ಮ ಶಿಷ್ಯ ಪರಂಪರೆಯನ್ನು ನಿರ್ಮಿಸುತ್ತಿದ್ದಾರೆ. ಮಗಳು ಕೃಷ್ಣಾ ಅವರನ್ನು ಬಿಟ್ಟರೆ ಸೀತಾ ಹಿರೇಬೆಟ್ಟ, ನಾಗನಾಥ ಒಡೆಯರ್ ಅವರ ಹೆಮ್ಮೆಯ ಶಿಷ್ಯರು. ನಾಗನಾಥ ಒಡೆಯರು ಗಂಗೂಬಾಯಿಯವರಿಗೆ ಆಗಾಗ ಪೇಟೀ ಸಾಥ ಒದಗಿಸುತ್ತಾರೆ. ಅವರು ಹಾಡತೊಡಗಿದರೆಂದರೆ ನಿಜವಾಗಿಯೂ ಗಂಗೂಬಾಯಿ ಅವರು ಹಾಡಿದಂತೆ ಭಾಸವಾಗುತ್ತದೆ. ಇದನ್ನು ನೆನೆದಾಗ ಗಂಗೂಬಾಯಿಯವರದು ನಿಜವಾಗಿಯೂ ಗಂಡು ಧ್ವನಿಯೇ ಎಂಬುದಕ್ಕೆ ಅವರ ಹಿಂದಿನ ಒಂದು ಸಂಗತಿಯನ್ನು ಇಲ್ಲಿ ಉಲ್ಲೇಖಿಸಬೇಕು. ಚಿಕ್ಕಂದಿನಲ್ಲಿ ಗಂಗೂಬಾಯಿ ಅವರಿಗೆ ಟಾನ್ಸಲ್ಸ್ ತೊಂದರೆ ಇತ್ತು. ಅವರ ಹಿತ ಚಿಂತಕ ಡಾಕ್ಟರ್ ಜೋಶಿ ಅವರು ಟಾನ್ಸಲ್ಸ್ ಆಪರೇಶನ್‌ ಅನಿವಾರ್ಯ ಎಂದು ತಿಳಿದು ಚಿಕಿತ್ಸೆ ಮಾಡಿದನಂತರ ಅವರ ಧ್ವನಿ ಪಟಲವೆ ಬದಲಾಗಿ ಗಂಡು ಧ್ವನಿ ಆಯಿತು. ಒಮ್ಮೆ ಕಲಕತ್ತಾ ಕೇಂದ್ರದಿಂದ ಪ್ರಸಾರಮಾಡಲಿಕ್ಕೆ ಹೋದಾಗ ಇವರ ಆತಿಥೇಯರ ಮಗಳು ಇವರ ಪ್ರಸಾರ ಕಾರ್ಯಕ್ರಮವನ್ನು ಕೇಳಿ ನಿರಾಶೆಗೊಂಡರಂತೆ. ಕಾರಣವೆಂದರೆ ಗಂಗೂಬಾಯಿಯವರ ಬದಲು ಯಾರೋ ಗಂಡಸರು ಹಾಡಿದರು ಎಂಧು ಆಕೆ ಭಾವಿಸಿದ್ದರು. ಮನೆಗೆ ಬಂದ ಗಂಗೂಬಾಯಿ ಆಕೆಗೆ ನನ್ನ ಕಾರ್ಯಕ್ರಮ ಕೇಳಿದೆಯಾ ಎಂದಾಗ ಕೇಳಿದೆ ಆದರೆ ನಿಮ್ಮ ಬದಲು ಯಾರೋ ಗಂಡಸರು ಹಾಡಿದರು ಎಂದು ತನ್ನ ನಿರಾಶೆಯನ್ನು ಹೇಳಿಕೊಂಡಳಂತೆ. ಗಂಗೂಬಾಯಿ ಅವರು ನಕ್ಕು “ಇಲ್ಲಾ ಹಾಡಿದ್ದು ನಾನೇ ನನ್ನ ಧ್ವನಿ ಹಾಗೆ ಕೇಳಿಸಿರಬೇಕು” ಎಂದು ಅದಕ್ಕೆ ಕಾರಣವನ್ನು ಹೇಳಿದರಂತೆ.
ಗಂಗೂಬಾಯಿ ಚಿಕ್ಕಂದಿನಲ್ಲಿಯೇ ಎಂದರೆ ತಮ್ಮ ಹದಿವಯದಲ್ಲಿ ಧ್ವನಿ ಇನ್ನೂ ಎಳಿಕವಾಗಿದ್ದಾಗ ಹಾಡಿದ ಮರಾಠಿ ಗೀತಗಳು, ಶಾಸ್ತ್ರೀಯ ಸಂಗೀತದ ಚೀಜುಗಳನ್ನು ಮತ್ತೆ ಮತ್ತೆ ಕೇಳಬೇಕು ಎನಿಸುವಷ್ಟು ಸೊಗಸಾಗಿವೆ. ಅದರಲ್ಲಿಯೂ ‘ರಾಮಹರೀಕಾ ಭೇದನ ಪಾಯೋ’ ಎಂಬ ಜೋಗಿಯಾ ಚೀಜೂ ಮರೆಯುವಂತಿಲ್ಲಾ. ಅದರಂತೆಯೆ ಮಿಯಾಮಲ್ಹಾರದ ‘ಕಹೆಲಾಡಲೀ’ ಎಂಬ ಚೀಜ್‌ನ ಧ್ವನಿಮುದ್ರಿಕೆಯು ಸೆಡವಿನ ತಾನಬಾಜಿಯ ಬಿಗುವನ್ನು ಕೇಳಿ, ಕಂಡುಕೊಳ್ಳಬೇಕು.
ಗಯಾದಲ್ಲಿ ನಡೆದ ಮ್ಯೂಸಿಕ್‌ ಕಾನ್‌ಫೆರೆನ್ಸ್ ನಲ್ಲಿ ಫೈಯಾಜ್‌ ಖಾನ್‌, ಓಂಕಾರನಾಥರಂಥ ಹಳೆಯ ಹುಲಿಗಳು. ಆಗ ಗಂಗೂಬಾಯಿ ಅವರು ಬಹಳ ಚಿಕ್ಕವರು. ಈ ಚಿಕ್ಕಗಾಯಕಿಗೆ ಹದಿನೈದು ನಿಮಿಷಗಳ ಕಾಲ ಮಾತ್ರ ನಿಗದಿ ಆಗಿತ್ತು. ‘ರಾಮಹರೀ ಕಾ ಭೇದನ ಪಾಯೋ’ ಜೋಗಿಯಾ ರಾಗದ ಚೀಜ್‌ ಹಾಡಿದರು. ಕಿರಾನಾದ ಸ್ವರ ಸಿದ್ಧಿ ಗಂಗೂಬಾಯಿ ಗಾಯಿಕೆಯಲ್ಲಿ ಸ್ಫುಟವಾಗಿ ಸ್ಫರಿಸಿತ್ತು. ಖಾನ್‌ ಸಾಹೇಬರ ಈ ಪ್ರಶಿಷ್ಯೆಯ ಲಹರಿಯಿಂದ ಫೈಯಾಜ್‌ ಖಾನ್‌ ಖುಷಿ ಪಟ್ಟರು. ಹಿರಿಯ ಓಂಕಾರನಾಥ್‌ ಬುವಾ ಅವರು ‘ವಾಹವಾ’ ಎಂದರು.
ಕಲಕತ್ತಾ ಕಾನ್‌ಫರೆನ್ಸಿಗೆ ಹೋದಾಗಲೆಲ್ಲಾ ‘ನ್ಯೂಥಿಯೇಟರ್ಸ್‌’ನ ಸೈಗಲ್‌, ಕಾನನಬಾಲಾ, ಪಹಾರಿ ಸನ್ಯಾಲರು ಈ ‘ಭಾರತೀಕಂಠ’ವನ್ನು ಚಾತಕದಂಥೆ ಎದುರು ನೋಡುತ್ತಿದ್ದು ತಮ್ಮ ತಮ್ಮಲ್ಲಿಗೆ ಸ್ವಾಗಿತಿಸುತ್ತಿದ್ದರು. ಪ್ರಥಮ ಸಲ ಕಲಕತ್ತೆಗೆ ಹೋದಾಗ ‘ದೇವದಾಸ’ ಚಿತ್ರದಲ್ಲಿ ಅಬ್ದುಲ್‌ ಕರಿಂಖಾನರ ‘ಪಿಯಾ ಬಿನ ನಾಹಿ ಅವತ ಚೈನ್‌’ ಎಂಬ ಗೀತ ಹಾಡಿ ಖಾನ್‌ಸಾಹೇಬರ ಬಗ್ಗೆ ತಮ್ಮ ಮಮತೆ ಗೌರವಗಳನ್ನೂ ಪ್ರಕಟಿಸಿದ್ದ ಸೈಗಲರು ಗಂಗೂಬಾಯಿ ಸಂಗೀತ ಕೇಳಿ ಬೆನ್ನ ಮೇಲೆ ಶಾಬಾಸಗಿರಿಯ ಕೈ ತಟ್ಟಿದಾಗ ಗಂಗೂಬಾಯಿ ಅವರಿಗೆ ವಿಶೇಷ ಅಭಿಮಾನವೆನಿಸಿತ್ತು.
ಗಂಗೂಬಾಯಿ ಅವರು ಈಗ ತೊಂಬತ್ತರಲ್ಲಿ ಕಾಲಿರಿಸಿದ್ದಾರೆ. ಕೀರ್ತಿಯ ಶಿಖರವನ್ನು ಮುಟ್ಟಿದ ಈ ಪದ್ಮವಿಭೂಷಣೆ ಇನ್ನೇನು ಸಾಧಿಸಬೇಕಾಗಿದೆ?
ಡಾ.ಪುಟ್ಟರಾಜ ಗವಾಯಿ
ಪೂಜ್ಯ ಗುರುವರ್ಯ ಗಾನಯೋಗಿ-ಶಿವಯೋಗಿ ಡಾ. ಪುಟ್ಟರಾಜ ಗವಾಯಿಗಳವರು ೧೯೧೪ ಮಾರ್ಚ್ ೩ರಂದು ಧಾರವಾಡ ಜಿಲ್ಲೆಯ ಕರ್ಜಗಿಯ ಹತ್ತಿರದ ದೇವಗಿರಿ ಎಂಬ ಹಳ್ಳಿಯಲ್ಲಿ ಜನ್ಮ ತಾಳಿದರು. ಇವರು ಕಲಾಪ್ರಪಂಚಕ್ಕೆ ಅತ್ಯಮೂಲ ಅನರ್ಘ್ಯ ರತ್ನ ವಾಗಿದ್ದಾರೆ.
ಚಿಕ್ಕಂದಿನಲ್ಲಿಯ ತಂದೆಯನ್ನು ಕಳೆದುಕೊಂಡ ಪುಟ್ಟರಾಜ ಸೋದರಮಾವಂದಿರಾದ ಶ್ರೀ ಚಂದ್ರಶೇಖರಯ್ಯನವರ ಪೋಷಣೆಯಲ್ಲಿ ಬೆಳೆದರು. ಹುಟ್ಟುವಾಗ ಹುಡುಗನಿಗೆ ಕಣ್ಣುಗಳೆರಡೂ ಕಾಣುತ್ತಿದ್ದರೂ ಬಾಲ್ಯದಲ್ಲಿ ಸಿಡುಬಿನ ಖಾಯಿಲೆ ಬಂದು ಕಣ್ಣುಗಳ ಕಾಣದಂತಾಗಲು, ತಾಯಿಗೆ ಮತ್ತು ಮಾವನಿಗೆ ಆದ ದುಃಖ ವರ್ಣಿಸಲಾಗದ್ದು. ಅಂದು ಅವರಿಗೇನು ಗೊತ್ತು ‘ಪುಟ್ಟರಾಜ ಜನಿಸಿ ಬಂದ, ಕಾವ್ಯ ನಾಟ್ಯ ಗಾನದಿಂದ ಜಗವ ಬೆಳಕ ಮಾಡಬಂದ’ ಎಂದು ಜನರು ಮುಂದೆ ಹಾಡುವರೆಂದು! ಹೀಗೆ ದಿನ ಕಳೆದಂತೆ ದುಃಖಿಸಿ ಫಲವಿಲ್ಲವೆಂದು ಚಂದ್ರಶೇಖರಯ್ಯನವರು ಅಳಿಯ ಪುಟ್ಟಯ್ಯನಿಗೆ ಸಂಗೀತ ವಿದ್ಯಾಭ್ಯಾಸವನ್ನು ಪ್ರಾರಂಭಿಸಿದರು. ಶ್ರೀ ಚಂದ್ರಶೇಖರಯ್ಯನವರು ಗುರುವರ್ಯ ಗಾನಯೋಗಿ ಪಂಚಾಕ್ಷರಿ ಗವಾಯಿಗಳವರ ಶಿಷ್ಯರಾಗಿದ್ದವರು. ಅನಂತರ ಪ್ರಾರಂಭಿಕ ವಿದ್ಯಾಭ್ಯಾಸ ಮುಗಿಯುವುದರಲ್ಲೇ ದೇವಗಿರಿಗೆ ಭಿಕ್ಷಕ್ಕೆ ದಯಮಾಡಿಸಿದ ಶ್ರೀ ಪಂಚಾಕ್ಷರಿ ಗವಾಯಿಗಳವರು ಬಾಲಕ ಪುಟ್ಟಯ್ಯನನ್ನು ನೋಡಿ, ಆತನ ಸಂಗೀತ ವಿದ್ಯಾಚತುರತೆಯನ್ನು ಮನಗಂಡು ಪುಟ್ಟರಾಜರ ತಾಯಿ ಮತ್ತು ಮಾವನವರ ಒಪ್ಪಿಗೆ ಮೇರೆಗೆ ಬಾಲಕ ಪುಟ್ಟಯ್ಯನನ್ನು ತಮ್ಮ ನೆಚ್ಚಿನ ಶಿಷ್ಯಮಾಲೆಯಲ್ಲಿ ಸೇರಿಸಿಕೊಂಡರು. ಪುಟ್ಟಯ್ಯನನ್ನು ಗುರುಗಳಿಗೆ ಒಪ್ಪಿಸುವಾಗ “ಗುರುದೇವಾ ಈ ಕಣ್ಣಿಲ್ಲದ ಕಂದನನ್ನು ನಿನ್ನ ಚರಣಗಳಿಗೆ ಒಪ್ಪಿಸಿದ್ದೇವೆ. ಇವನು ನೇತ್ರಹೀನವಾಗಿರುವುದು ನಮಗೆ ಕಳವಳವಾಗಿದೆ. ಇದೆಲ್ಲವನ್ನೂ ಸರಿಪಡಿಸಲು ನಿಮ್ಮ ವಿನಃ ಬೇರಿಲ್ಲ. ಈ ಮಗುವಿನ ಮೇಲೆ ಕೃಪೆ ಮಾಡಬೇಕು” ಎಂದು ಪುಟ್ಟರಾಜರ ಮಾವ ಮತ್ತು ತಾಯಿಯವರು ಕಣ್ಣೀರು ಸುರಿಸಿ ಗುರುವರ್ಯ ಶ್ರೀ ಪಂಚಾಕ್ಷರ ಗವಾಯಿಗಳಿಗೆ ನಮಸ್ಕರಿಸಿದರು. ಪಂಚಾಕ್ಷರ ಗವಾಯಿಗಳು ಇವರ ಮಾತಿಗೆ ನಕ್ಕು “ನೀವೇನೂ ಚಿಂತಿಸಬೇಕಾಗಿಲ್ಲ, ಇವನ ಮೇಲೆ ಕುಮಾರೇಶ್ವರನ ಕೃಪೆ ಸಂಪೂರ್ಣವಾಗಿದೆ. ಈತನು ತನ್ನ ಜೀವನವನ್ನು ಸುಗಮವಾಗಿ ಮಾಡಿಕೊಳ್ಳುವುದರೊಂದಿಗೆ ಜಗತ್ತಿನ ಸಹಸ್ರಾರು ಜನರ ಜೀವನದ ನಿರ್ವಹಣೆಗೆ ಕಾರಣೀಭೂತನಾಗುವಂತಹ ಭಾಗ್ಯಶಾಲಿಯಾಗಿದ್ದಾನೆ. ಇವನಿಂದ ಕರ್ನಾಟಕದ ಕಲೆ ಜೀರ್ಣೋದ್ಧಾರವಗಬೇಕಾಗಿದೆ’ ಎಂದು ಹೇಳಿ ಅವರನ್ನು ಹರಸಿ ಪುಟ್ಟರಾಜರೊಡನೆ ಗವಾಯಿಗಳು ಅಲ್ಲಿಂದ ಹೊರಟರು.
ತರುವಾಯ ಪುಟ್ಟರಾಜರು ಗುರುಗಳ ಪೂರ್ಣ ಕೃಪೆಗೆ ಪಾತ್ರನಾಗಿ ಸಂಗೀತ ಸಾಹಿತ್ಯಗಳಲ್ಲಿ ಅದ್ವಿತೀಯ ಪಾಂಡಿತ್ಯವನ್ನು ಸಂಪಾದಿಸಿಕೊಂಡುದ್ದಲ್ಲದೇ, ಪಂಚಾಕ್ಷರಿ ಗವಾಯಿಗಳವರಂತೆ ಬ್ರಹ್ಮಚರ್ಯ, ಆಚಾರ, ನೇಮನಿಷ್ಠೆಗಳಲ್ಲಿ ಶ್ರದ್ಧೆ ವಹಿಸಿ ಗುರುಗಳು ಹಾಕಿಕೊಟ್ಟ ಮಾರ್ಗದಲ್ಲಿ ಚಾಚೂ ತಪ್ಪದಂತೆ ನಡೆದು ಹಲವಾರು ಕುಟುಂಬಗಳಿಗೆ ಮಾರ್ಗದರ್ಶಕರಾಗಿ ಕರ್ನಾಟಕದ ಕಲಾಪಿಪಾಸು ಬಡಮಕ್ಕಳ ಕಾಮಧೇನುವಾಗಿದ್ದಾರೆ. ಸಂಗೀತ, ಸಾಹಿತ್ಯ ಕಲಾ ಮಹಾವಿಶಾರದ, ಉಭಯ ಗಾಯನಾಚಾರ್ಯ, ತ್ರಿಭಾಷಾ ಕವಿ, ಡಾ. ಪುಟ್ಟರಾಜ ಗವಾಯಿಗಳು ಪಂಚಾಕ್ಷರಿ ಗವಾಯಿಗಳಂತೆ ಕುರುಡು ಮಕ್ಕಳಿಗೆ ಅನ್ನ-ವಸ್ತ್ರ-ವಸತಿಗಳನ್ನಿತ್ತು, ಸಂಗೀತ, ನಾಟಕ ಇತ್ಯಾದಿ ಕಲೆಗಳಲ್ಲಿ ಜಾತಿ-ಕುಲಗಳ ಭೇದವನ್ನೆಣಿಸದೆ ಕೇವಲ ನೀತಿಗೇನೇ ಬೆಲೆ ಕೊಟ್ಟು ವಿದ್ಯಾದಾನ ಮಾಡುತ್ತಾ ಪಂಚಾಕ್ಷರ ಗವಾಯಿಗಳಿಂದ ಸ್ಥಾಪಿತವಾದ ಶ್ರೀ ಕುಮಾರೇಶ್ವರ ಕೃಪಾಪೋಷಿತ ಧರ್ಮಾರ್ಥ ಸಂಚಾರಕ ಸಂಗೀತ ಮಹಾವಿದ್ಯಾಲಯ ಹಾಗೂ ಗದಗಿನ ಶ್ರೀ ವೀರೇಶ್ವರ ಪುಣ್ಯಾಶ್ರಮ ಇವುಗಳ ಕುಲಪತಿಗಳಾಗಿ ಕನ್ನಡತಾಯಿಯ ಸತ್ಪುತ್ರರಾಗಿದ್ದಾರೆ. ಇಂದು ಪುಣ್ಯಾಶ್ರಮದಲ್ಲಿ ೪೫೦ ವಿದ್ಯಾರ್ಥಿಗಳಿರುವರು. ಅವರಲ್ಲಿ ೧೫೦ ಅಂಧರು, ೭೫ ಅಂಗವಿಕಲರು ಇದ್ದಾರೆ.
ಒಮ್ಮೆ ಗವಾಯಿಗಳ ನಾಟಕ ಸಂಸ್ಥೆ ಕೊಪ್ಪಳದಲ್ಲಿ ಮೊಕ್ಕಾಂ ಮಾಡಿತ್ತು. ಆಗ ಸದಾಶಿವರಾವ ಗರೂಡರು ‘ಸತ್ಯ ಸಂಕಲ್ಪ’ ನಾಟಕವನ್ನು ಹೊಸದಾಗಿ ಅಭ್ಯಾಸ ಮಾಡಿ ಆಡಬೇಕಿತ್ತು. ಆ ನಾಟಕದ ಉದ್ಘಾಟನೆಯಂದು ಗರುಡರು ಹಮ್ಮಿಗಿ ನೀಲಕಂಠಪ್ಪನವರು ಮತ್ತು ತಮ್ಮೆಲ್ಲ ವಿದ್ಯಾರ್ಥಿಗಳೊಡನೆ ಪಾತ್ರವಹಿಸಿದ್ದರು. ಆಗ್ಗೆ ಪಂಚಾಕ್ಷರಿ ಗವಾಯಿಗಳವರು ಸಂಸ್ಥೆಯ  ಭಾರವನ್ನು ಪುಟ್ಟರಾಜರಿಗೆ ಒಪ್ಪಿಸಿ ತಾವು ಗದಗಿನಲ್ಲಿ ಅನುಷ್ಠಾನಕ್ಕೆ ಕುಳಿತು ನಿಶ್ಚಿಂತೆಯಿಂದ ಇದ್ದವರು ಆ ದಿನ ತಾವೂ ಸಹ ಈ ಹೊಸ ನಾಟಕವನ್ನು ನೋಡಲು ಗದಗಿನಿಂದ ಕೊಪ್ಪಳಕ್ಕೆ ಬಂದಿದ್ದರು. ಜನಗಳ ಒತ್ತಾಯದ ಮೇರೆಗೆ ನಾಟಕದ ಮಧ್ಯೆ ಪುಟ್ಟರಾಜರ ಹಾರ್ಮೋನಿಯಂ, ಶ್ರೀ ಪಂಚಾಕ್ಷರಿ ಗವಾಯಿಗಳ ತಬಲಾ ವಾದನ ಶ್ರೋತೃಗಳನ್ನು ಆನಂದಪರವಶರಾಗುವಂತೆ ಮಾಡಿ ಮೈಮರೆಸಿತು. ಅರ್ಧ ಘಂಟೆ ಮಾತ್ರ ನಾಟಕದ ಮಧ್ಯೆ ಕಾರ್ಯಕ್ರಮ ಸಾಕೆಂದು ನಿಶ್ಚಯಿಸಲಾಗಿತ್ತು. ಆದರೆ ಆ ಕಾರ್ಯಕ್ರಮದಲ್ಲಿ ಒಂದೇ ರಾಗ ಎರಡು ಗಂಟೆ ಕಾಲ ನುಡಿಸಿದರು. ಪಂಚಾಕ್ಷರಿ ಗವಾಯಿಗಳಂತೂ ತಬಲಾ ಬಾರಿಸುತ್ತಾ ಹಾರ್ಮೋನಿಯಂ ವಾದ್ಯ ಕೇಳಿ, ಕುಳಿತೇ ಕುಣಿಯುತ್ತಿದ್ದರು. ಗುರುಶಿಷ್ಯರ ಆ ಕಾರ್ಯಕ್ರಮ ನಾನಂದು ಕೇಳದಿದ್ದರೆ ಮುಂದೆ ಎಂದೂ ಅಂಥ ಅವಕಾಶ ಸಿಕ್ಕುತ್ತಿರಲಿಲ್ಲ. ಅದೆಂಥ ಸುಯೋಗ! ಕೊನೆಗೆ ಶ್ರೋತೃಗಳು ಪುಟ್ಟರಾಜರ ಬಳಿ ತಮ್ಮ ಆತ್ಯಾನಂದವನ್ನು ತಡೆಯದೆ ಧನ್ಯವಾದಗಳನ್ನರ್ಪಿಸಲು ಬಂದಾಗ ಅವರು “ಈಗ ನಾನು ನುಡಿಸಿದ್ದರಲ್ಲಿ ನನ್ನದೇನಿಲ್ಲ. ಇದೆಲ್ಲಾ ನಮ್ಮೆಲ್ಲರಿಗೆ ಪರಮಗುರುವಾಗಿರುವ ಶ್ರೀ ಪಂಚಾಕ್ಷರಿ ಗವಾಯಿಗಳವರ ಕೃಪೆ’ ಎಂದು ನಿರಂಹಕಾರದಿಂದ ಹೇಳಿದ ಸರ್ವಾರ್ಪಣ ಬುದ್ಧಿಯ ಉದ್ಗಾರವನ್ನು ಕೇಳಿ ಜನ ಬೆರಗಾದರು. ಪುಟ್ಟರಾಜರ ಗವಾಯಿಗಳವರಿಗೆ ಹಿಂದಿ ಭಾಷೆಯಲ್ಲಿ ಅತ್ಯದ್ಭುತ ಕವಿತಾ ಸಾಮರ್ಥ್ಯವಿತ್ತು. ಇವರು ಗದ್ಯ ಸಾಹಿತ್ಯವನ್ನು ಬರೆಯುವುದು ಮಾತ್ರವಲ್ಲದೇ ಹಿಂದಿಯಲ್ಲಿ ಅನೇಕ ಉತ್ತಮ ಚೀಜುಗಳನ್ನು ರಚಿಸಿ ಸಂಗೀತ ಪ್ರಪಂಚಕ್ಕೆ ಮಹೋನ್ನತೆ ಸೇವೆ ಸಲ್ಲಿಸುತ್ತಿದ್‌ದಾರೆ. ಇವರು ರಚಿಸಿದ ಅನೇಕ ಚೀಜುಗಳು ಬಳಕೆಯಲ್ಲಿರುವುದಲ್ಲದೆ ಆಕಾಶವಾಣಿ ಮತ್ತು ದೂರದರ್ಶನದಲ್ಲಿ ಅವರ ಶಿಷ್ಯ-ಪ್ರಶಿಷ್ಯರಿಂದ ಪ್ರಸಾರವಾಗಿದೆ. ‘ಕಿಶೋರ’ ಎಂಬ ಅಂಕಿತದಲ್ಲಿ ಇವರು ಚೀಜುಗಳನ್ನು ರಚಿಸಿದ್ದಾರೆ. ಈ ರೀತಿ ಇವರು ಕೇವಲ ಸಂಗೀತ ವಿದ್ವಾಂಸರಾಗಿರದೆ ವಾಗ್ಗೇಯಕಾರರೂ ಆಗಿರುವುದು ತುಂಬಾ ಹೆಮ್ಮೆಯ ಮಾತಾಗಿದೆ.
ಆದರೆ ನಮ್ಮ ಜನ ಹಿತ್ತಲ ಗಿಡ ಮದ್ದಲ್ಲ ಎಂಬ ನಾಣ್ಣುಡಿಗೆ ಅನ್ವರ್ಥವಾಗಿದ್ದಾರೆ. ನಮ್ಮವರು ಎಷ್ಟೇ ದೊಡ್ಡವಾರಾಗಿರಲಿ, ಪ್ರತಿಭಾವಂತರಾಗಿರಲಿ, ಅವರಿಗೆ ಗೌರವ ತೋರಿಸಬೇಕೆಂದರೆ ಖಂಡಿತ ಮನಸ್ಸು ಬರುವುದಿಲ್ಲ. ಬೇರೆ ರಾಜ್ಯದವರ/ದೇಶದವರ ಸಾಹಿತ್ಯ ಕಲೆ ಇತ್ಯಾದಿಗಳು ಯಾವ ಮಟ್ಟದ್ದಲ್ಲಿದರೂ ಆ ಹಳಸಿದ ಅನ್ನವೇ ಅವರಿಗೆ ಅಮೃತ. ಆದರೆ ಪುಟ್ಟರಾಜರಿಗೆ ಯಾರ ಹೊಗಳಿಕೆ-ತೆಗಳಿಕೆಗಳೂ ಅನಗತ್ಯ. ಅವರು ಮಾಡುತ್ತಿರುವ ಕಲಾಸೇವೆಗೆ ಅವರಿಗೆ ಯಾವ ಪ್ರಶಸ್ತಿ-ಗೌರವ ಕೊಟ್ಟರೂ ಕಮ್ಮಿಯೇ ಸರಿ. ಅವರು ಮನಸ್ಸನ್ನು ಪ್ರತಿಯೊಂದರಲ್ಲೂ ಸಾಕ್ಷಿಯಾಗಿರಿಸಿಕೊಂಡು ಮನವೊಪ್ಪುವಂತೆ ಕಲಾಸೇವೆ ಮಾಡಿ ಇಹ-ಪರಗಳೆರಡಕ್ಕೂ ತಮ್ಮ ಜೀವನವನ್ನು ಜಗತ್ತಿಗೆ ಮಾದರಿಯಾಗುವಂತೆ ಕಲೆಯ ನೆಲೆಯೇ ಆತ್ಮದ ಅರಿವು ಎಂಬ ನಾಣ್ಣುಡಿಯನ್ನು ಸತ್ಯ ಮಾಡಿ ತೋರಿಸಿದ್ದಾರೆ.
ಒಮ್ಮೆ ಗವಾಯಿಗಳ ಶಾಲೆಯ ಮೊಕ್ಕಾಂ ಹೊಸಪೇಟೆಯಲ್ಲಿತ್ತು. ಆಗ ಅಲ್ಲಿನ ಶ್ರೀಮಂತರೊಬ್ಬರು ಪುಟ್ಟರಾಜ ಗವಾಯಿಗಳವರ ಗಾಯನವನ್ನೇರ್ಪಡಿಸಿದ್ದರು. ಕಾರ್ಯಕ್ರಮವು ಸಾರ್ವಜನಿಕರಿಗೆ ಸಂಬಂಧಿಸಿದ ವಿಶಾಲ ಕಟ್ಟಡ ಒಂದರಲ್ಲಿ ನಡೆಯಿತು. ಕಾರ್ಯಕ್ರಮ ಪ್ರಾರಂಭವಾಗುವ ಸ್ವಲ್ಪ ಮುಂಚೆ ಕಾರ್ಯಕ್ರಮವೇರ್ಪಡಿಸಿದ ಶ್ರೀಮಂತನನ್ನು ಕರೆದು ಗವಾಯಿಗಳು ನಿಮ್ಮ ತಾಯಿಯವರು ನಮ್ಮ ಕೀರ್ತನೆ, ಗಾಯನಗಳಿಗೆ ಎಂದೂ ಬರಲು ತಪ್ಪಿದವರಲ್ಲ, ಇಂದೇಕೆ ಬರಲಿಲ್ಲ ಎಂದು ವಿಚಾರಿಸಿದರು. ಆಗ ಶ್ರೀಮಂತನು “ಗುರುದೇವಾ, ನನ್ನ ತಾಯಿಗೆ ತುಂಬಾ ವಯಸ್ಸಾಯಿತು, ಎದ್ದು ಕೂಡುವುದೇ ಇಲ್ಲ. ಸಾಲುದದಕ್ಖೆ ತುಂಬಾ ಖಾಯಿಲೆಯಾಗಿ ಹಾಸಿಗೆ ಹಿಡಿದಿದ್ದಾಳೆ. ಈ ದಿನ ನಿಮ್ಮ ಕಾರ್ಯಕ್ರಮ ಕೇಳಿ ತಮ್ಮ ದಿವ್ಯ ದರ್ಶನಲಾಭ ಪಡೆಯಲಾಗದೆ ಇರುವುದಕ್ಕೆ ವ್ಯಥೆ ಪಟ್ಟಳು” ಎಂದು ಹೇಳಿದ. ಶ್ರೀಮಂತನ ಮಾತಿಗೆ ಗವಾಯಿಗಳು ನಕ್ಕು “ನೀನೇನು ಚಿಂತಿಸಬೇಡ! ಗುರುದೇವನು ಸರ್ವರ ಸತ್ಯಾಕಾಮನೆಗಳನ್ನೂ ಈಡೇರಿಸುವನು” ಎಂದು ಹೇಳಿ ಗಾಯನವನ್ನು ಪ್ರಾರಂಭಿಸಿ ಎಲ್ಲರನ್ನೂ ಸಂತೋಷಗೊಳಿಸಿದ ಮೇಲೆ ಮಂಗಲ ಹಾಡಿದರು. ಕೊನೆಯಲ್ಲಿ ಶ್ರೀಮಂತನ ಆತಿಥ್ಯ ತಾಂಬೂಲ ದಕ್ಷಿಣೆಯನ್ನು ಸ್ವೀಕರಿಸಿ ಅಲ್ಲಿಂದ ತಮ್ಮ ಬಿಡಾರದ ಕಡೆಗೆ ಶಿಷ್ಯರೊಡಗೂಡಿ ಹೊರಟರು. ಶ್ರೀಮಂತನು ಗುರುಗಳು ಹೊರಟುಹೋದನಂತರ ತನ್ನ ಮಿತ್ರರೊಡನೆ ಹರಟೆಹೊಡೆದು ಅಲ್ಲಲ್ಲಿ ಸುತ್ತಾಡಿ ಒಂದು ತಾಸಿನ ನಂತರ ಮನೆಗೆ ಬಂದಾಗ, ಪುಟ್ಟರಾಜರು ಕಾರ್ಯಕ್ರಮವನ್ನು ತೀರಿಸಿಕೊಂಡು, ನೇರವಾಗಿ ತನ್ನ ಮನೆಗೆ ಬಂದು ಒಂದು ಘಂಟೆ ಕಾಲ ಶ್ರೀಮಂತನ ತಾಯಿಗೆ ಸಂಗೀತ ಕೇಳಿಸಿ ಆಕೆಗೆ ಆರ್ಶೀವದಿಸಿ ಕೇವಲ ಒಂದು ನಿಮಿಷ ಮುಂಚೆ ಹೊರಟುಹೋದ ಸುದ್ದಿ ಕೇಳಿ ಅವಾಕ್ಕಾಗಿ, ಹತ್ತು ನಿಮಿಷ ಶಿಲೆಯಂತೆ ನಿಂತುಬಿಟ್ಟ.
ಶ್ರೀ ಪುಟ್ಟರಾಜ ಗವಾಯಿಗಳು ಅನೇಕ ವಾದ್ಯಗಳಲ್ಲಿ ಪಾಂಡಿತ್ಯ ಪಡೆದಿದ್ದಾರೆ. ಹಾಗೂ ಅನೇಕರನ್ನು ವಿವಿಧ ವಾದ್ಯಗಳಲ್ಲಿ ತಯಾರು ಮಾಡಿದ್ದಾರೆ. ಇವರಲ್ಲಿ ತಯಾರಾದ ಅನೇಕ ವಾದ್ಯವಾದನ ಪಟುಗಲು ಭಾರತದ ನಾನಾ ಮೂಲೆಗಳಲ್ಲಿ ಕೀರ್ತಿತವಂತರಾಗಿ ಜೀವನ ನಿರ್ವಹಣೆ ಮೂಡುತ್ತಿದ್ದಾರೆ. ತಬಲಾ, ಸಾರಂಗಿ,ಪಿಟೀಲು, ಹಾರ್ಮೋನಿಯಂ, ಶಹನಾಯಿ, ಸಿತಾರ್, ದಿಲ್‌ರುಬಾ, ಮೃದಂಗ, ಕೊಳಲು ಇತ್ಯಾದಿ ವಾದ್ಯಗಳಲ್ಲಿ ಪ್ರಾವೀಣ್ಯತೆ ಪಡೆದ ಇವರ ಶಿಷ್ಯರನ್ನು ನೋಡಿ ಅನೇಕ ದೊಡ್ಡ ದೊಡ್ಡ ವಿದ್ವಾಂಸರು ಕಣ್ಣಿಲ್ಲದವರೊಬ್ಬರು ಇಷ್ಟೆಲ್ಲಾ ವಿವಿಧ ವಾದ್ಯಗಳಲ್ಲಿ ಶಿಷ್ಯರನ್ನು ತಯಾರು ಮಾಡಿರುವುದರ ಬಗ್ಗೆ ಆಶ್ಚರ್ಯ ಪಟ್ಟು ತಮ್ಮ ಮೆಚ್ಚುಗೆಯನ್ನು ವ್ಯಕ್ತಪಡಿಸಿದ್ದಾರೆ. ಹಿಂದೆ ಭಾರತದ ಸುಪ್ರಸಿದ್ಧ ಶಹನಾಯಿ ವಾದಕರಾದ ಉಸ್ತಾದ್‌ ಬಿಸ್ಮಿಲ್ಲಾಖಾನ್‌ರ ಕಾರ್ಯಕ್ರಮವು ಗದಗಿನಲ್ಲಿ ಪುಟ್ಟರಾಜ ಗವಾಯಿಗಳವರ ಅಧ್ಯಕ್ಷತೆಯಲ್ಲಿ ನಡೆಯಿತು. ನಂತರ ಖಾನರನ್ನು ಗವಾಯಿಗಳವರು ತಮ್ಮ ಶಾಲೆಗೆ ಆಹ್ವಾನಿಸಿ ತಮ್ಮ ಶಿಷ್ಯ ಗಜೇಂದ್ರಗಡರವರಿಂದ ಶಹನಾಯಿ ವಾದನವನ್ನು ಖಾನರಿಗೆ ಕೇಳಿಸಿದರು. ಖಾನರು ಗಜೇಂದ್ರಗಡರವರ ಶಹನಾಯಿ ವಾದನವನ್ನು ಕೇಳಿ ಸಂತೋಷಭರಿತರಾಗಿ ಪುಟ್ಟರಾಜಗವಾಯಿಗಳನ್ನು ತುಂಬಾ ಹೊಗಳಿದರು. ಇಂತಹ ರಸ ನಿಮಿಷಗಳು ಗವಾಯಿಗಳ ಜೀವನದಲ್ಲಿ ಸಾವಿರಾರು. ಆದರೂ ಗವಾಯಿಗಳಿಗೆ ಮಾತ್ರ ಹೊಗಳಿದರೂ ಸಂತೋಷ. ಇಲ್ಲದಿದ್ದರೂ ಸಂತೋಷ, ಸೇವೆ ಮನುಷ್ಯನ ಧರ್ಮ. ನನ್ನ ಸಹಜ ಧರ್ಮವನ್ನು ನಾನು ಪಾಲಿಸಿದರೆ ಅದಕ್ಕೆ ಹೊಗಳಿಕೆ ಅಗತ್ಯವಿಲ್ಲವೆಂದೇ ಅವರ ದೃಢ ನಂಬಿಕೆ. ಅವರೊಬ್ಬ ಶಿವಾಂಶಸಂಭೂತರೆಂದರೆ ಅತಿಶಯೋಕ್ತಿಯಲ್ಲ.
ಶ್ರೀ ಪುಟ್ಟರಾಜ ಗವಾಯಿಗಳ ಶ್ರೀ ಬಸವೇಶ್ವರ ಪುರಾಣವನ್ನು ನೋಡಿ ಭಾರತದ ಅಂದಿನ ರಾಷ್ಟ್ರಪತಿಗಳಾಗಿದ್ದ ಬಾಬು ರಾಜೇಂದ್ರಪ್ರಸಾದರು ತಮ್ಮ ಹೃತ್ಪೂರ್ವಕ ಮೆಚ್ಚುಗೆಯನ್ನು ವ್ಯಕ್ತಪಡಿಸಿ ದೆಹಲಿಯ ತಮ್ಮ ರಾಷ್ಟ್ರ ಭವನದಲ್ಲಿ ಪುಟ್ಟರಾಜರನ್ನು ಸತ್ಕರಿಸಿದರೆಂದ ಮೇಲೆ ಅವರ ಆ ಮಹಾಕೃತಿ ಶ್ರೀ ಬಸವೇಶ್ವರ ಪುರಾಣದ ಬಗ್ಗೆ ಹೆಚ್ಚಿಗೆ ಹೇಳುವುದು ಅನಗತ್ಯ. ಇತ್ತೀಚಿನ ವರ್ಷಗಳಲ್ಲಿ ಪುಟ್ಟರಾಜ ಗವಾಯಿಗಳು ವಿದ್ಯಾಲಯದ ಗೌರವವನ್ನು ಸಾರುವ ಸದುದ್ವಿಶ್ಯದಿಂದ ಇಡೀ ಭಾರತದಲ್ಲಿ ಸಂಚರಿಸಿ ಅನೇಕ ಪ್ರಶಸ್ತಿಗಳನ್ನು ಪಡೆದುಕೊಂಡಿದ್ದಾರೆ. ಹಿಂದೆ ಮೈಸೂರಿನ ಮಹಾರಾಜರಾದ ಶ್ರೀಮನ್ಮಹಾರಾಜ ಶ್ರೀ ಜಯಚಾಮರಾಜೇಂದ್ರ ಒಡೆಯರ ಆಹ್ವಾನದ ಮೇರೆಗೆ ಅರಮನೆಯಲ್ಲಿ ಉಭಯ ಪದ್ಧತಿಯ ಸಂಗೀತವನ್ನು ನಡೆಸಿ ಮಹಾರಾಜರ ಕೃಪೆಗೆ ಪಾತ್ರರಾಗಿದ್ದಾರೆ. ೧೯೬೨ರಲ್ಲಿ ಆಗಿನ ಮೈಸೂರು ಸಂಗೀತ ನಾಟಕ ಅಕಾಡೆಮಿಯು ಇವರಿಗೆ ಪ್ರಶಸ್ತಿ ನೀಡಿ ಗೌರವಿಸಿದೆ. ಇವರು ಬರೆದ ಅಕ್ಕಮಹಾದೇವಿ ಪುರಾಣದ ಬಗ್ಗೆ ಕರ್ನಾಟಕದ ಕವಿಪುಂಗವರಾದ ಬಳ್ಳಾರಿಯ ಪಂ. ವೈ. ನಾಗೇಶ ಶಾಸ್ತ್ರಿಗಳು “ಇವರು ಬರೆದ ಈ ಪುರಾಣದಲ್ಲಿ ಅಕ್ಕನವರ ಚಿತ್ರವು ಹೃದಯಂಗಮವಾಗಿ ಪ್ರಕಾಶಿಸುವುದು. ಕವಿಗಳು ಚರ್ಮಚಷುರಹಿತರಾಗಿದ್ದರೂ ಶ್ರೇಷ್ಟತಮವಾದ ಜ್ಞಾನ ಚಕ್ಷುವಿನಿಂದ ಬೆಳಗುತ್ತಿರುವರೆಂಬುದು ಇದರ ಪುರಾಣವನ್ನು ಓದುವಾಗ ಅವಶ್ಯಕವಾಗಿ ಬೋಧೆಯಾಗಿರುವದೆಂದು ಭಾವಿಸುವೆವು” ಎಂದು ಹೇಳಿದ್ದಾರೆ. ಕನ್ನಡ ಸಾಹಿತ್ಯ ಪರಿಷತ್ತಿನವರು ಸಹಾ ಇವರು ಮಾಡಿರುವ ಸೇವೆದಗೆ ಗೌರವ ಸೂಚಿಸುವ ಸಲುವಾಗಿ ಪರಿಷತ್ತಿನಲ್ಲಿ ಸನ್ಮಾನಿಸಿದ್ದಾರೆ.
ಒಮ್ಮೆ ಪುಟ್ಟರಾಜ ಗವಾಯಿಗಳು ಮೈಸೂರಿಗೆ ಆಸ್ಥಾನ ವಿದ್ವಾನ್‌ ಬಿ. ದೇವೇಂದ್ರಪ್ಪನವರು ನಡೆಸುವ ಶ್ರೀ ಹನುಮಜಯಂತಿಯ ಕಾರ್ಯಕ್ರಮಕ್ಕಾಗಿ ಆಹ್ವಾನಿತರಾಗಿದ್ದರು. ಅಂದು ನಾನು ಸಹ ಗವಾಯಿಗಳ ಕಾರ್ಯಕ್ರಮದಲ್ಲಿ ಕಿರಿದಾದ ಒಂದು ಸೇವೆ ಸಲ್ಲಿಸಲು ಅಲ್ಲಿಗೆ ಹೋಗಿದ್ದೆ. ಅಂಧು ಅವರ ವಿದ್ಯಾಪ್ರೌಢಿಮೆಯನ್ನು ಮನಗಾಣಲು ಮೈಸೂರು ಆಸ್ಥಾನ ವಿದ್ವಾಂಸರು, ಹಿರಿಯರು, ನಾಗರಿಕರು ಅಧಿಕ ಸಂಖ್ಯೆಯಲ್ಲಿ ನೆರೆದಿದ್ದರು. ಗವಾಯಿಗಳು ಅಂದಿನ ಶ್ರೀ ಹನುಮಜ್ಜಂಯತಿಯ ಅಂಗವಾಗಿ ಸಭೆಯಲ್ಲಿ ಕುಳಿತು ರಚಿಸಿ ಹಾಡಿದ ಸಂಸ್ಕೃತ ಪದ್ಯವೊಂದನ್ನು ಕೇಳಿ ಎಲ್ಲ ವಿದ್ವಾಂಸರು ತಲೆದೂಗಿದರು. ಇವರ ಸಂಗೀತ ಸಾಹಿತ್ಯ ಪ್ರೌಢಿಮೆ, ಆಚಾರ-ವಿಚಾರ-ನೇಮ ಇತ್ಯಾದಿಗಳನ್ನು ಮನಗಂಡ ಅನೇಕರು ಇವರ ದರ್ಶನವಾದದ್ದೇ ನಮಗೆ ಮಹದ್ಭಾಗ್ಯವೆಂದು ಹೊಗಳಿದರು. ಉತ್ತರ ಮತ್ತು ದಕ್ಷಿಣ ಸಂಗೀತಗಳ ತವರುಮನೆಯಾದ ಮೈಸೂರು ಶ್ರೀಮನ್ಮಹಾರಾಜರ ಅಧಿದೇವತೆಯಾದ ಶ್ರೀ ಚಾಮುಂಡೇಶ್ವರಿಯ ಸನ್ನಿಧಿಯಲ್ಲಿ ಕರ್ನಾಟಕ ರತ್ನ ಸಿಂಹಾಸನವನ್ನು ತಲೆಯಲ್ಲಿ ಹೊತ್ತು ನಿಂತು ಪ್ರಪಂಚಕ್ಕೆ ತನ್ನ ಹೆಸರನ್ನು ಮಾದರಿಯಾಗಿ ಮಾಡಿರುವ ಮೈಸೂರು ನಗರದಲ್ಲಿ ಗೌರವ ಮರ್ಯಾದೆಯನ್ನು ಸಂಪಾದಿಸಿದ ಪುಟ್ಟರಾಜ ಗವಾಯಿ ನಮ್ಮ ಕನ್ನಡನಾಡಿನವರೆಂದು ಹೇಳುವಾಗ ನಮಗಾಗುವ ಆನಂದ ವರ್ಣನಾತೀತ.
ಪರಮ ಪೂಜ್ಯ ಗುರುವರ್ಯ ಪುಟ್ಟರಾಜ ಗವಾಯಿಗಳವರಿಗೆ ಸುಮಾರು ೧೦೦೦ ತುಲಾಭಾರಗಳು ಈವರೆಗೆ ಸಂದಿವೆ. ಇದು ಯಾವ ಸಂಗೀತಗಾರರಿಗೂ ದೊರೆಯದ ಗೌರವ. ಡಾ. ಪುಟ್ಟರಾಜ ಗವಾಯಿಗಳು ಅನೇಕ ಶಿಷ್ಯರನ್ನು ತಯಾರು ಮಾಡಿದ್ದಾರೆ ಇವರಲ್ಲಿ ಎಂ. ವೆಂಕಟೇಶಕುಮಾರ ಮತ್ತು ಡಿ. ಕುಮಾರದಾಸ ತುಂಬಾ ಪ್ರಸಿದ್ಧ ಗಾಯಕರಾಗಿರುವರು.
ಡಾ. ಪುಟ್ಟರಾಜ ಗವಾಯಿಗಳಿಗೆ ಸಂದ ಪ್ರಶಸ್ತಿಗಳು ಹತ್ತು ಹಲವು: ಕರ್ನಾಟಕ ವಿಶ್ವವಿದ್ಯಾನಿಲಯದ ಗೌರವ ಡಾಕ್ಟರೇಟ್‌, ಅಂತರರಾಷ್ಟ್ರೀಯ ರೋಟರಿ ಸಂಸ್ಥೆಯ ಪಾಲ್‌ಹ್ಯಾರಿಸ್‌ ಪ್ರಶಸ್ತಿ, ಭಾರತ ಸರಕಾರದ ಮಾನವ ಸಂಪನ್ಮೂಲ ಇಲಾಖೆಯ ಗೌರವ ಫೆಲೊಶಿಪ್‌, ಕರ್ನಾಟಕ ಸರಕಾರ ಸಂಗೀತ ಸಾಧನೆಗೆ ನೀಡುವ ಪ್ರತಿಷ್ಠಿತ ಕನಕ-ಪುರುಂದರ ಪ್ರಶಸ್ತಿ, ಇವೆಲ್ಲಕ್ಕೆ ಕಳಸವಿಟ್ಟಂತೆ ಮೇ ೪, ೨೦೦೩ರಂದು ರಾಷ್ಟ್ರೀಯ ಬಸವ ಪುರಸ್ಕಾರ.
೧೯೯೪ರಲ್ಲಿ ಡಾ. ಪುಟ್ಟರಾಜ ಗವಾಯಿ ಪ್ರತಿಷ್ಠಾನ ಸ್ಥಾಪಿಸಿ ತನ್ಮೂಲಕ ಪ್ರತಿ ವರ್ಷ ಅಖಿಲ  ಭಾರತ ಮಟ್ಟದ ಸಂಗೀತಗಾರರೊಬ್ಬರಿಗೆ ಪುಟ್ಟರಾಜ ಸಮ್ಮಾನ ನೀಡಲಾಗುತ್ತಿದೆ. ೧೯೯೯ರಲ್ಲಿ ಗ್ವಾಲಿಯಾರ್ ಘರಾಣೆಯ ಲಕ್ಷ್ಮಣ ಪಂಡಿತರಿಗೆ,ಕ ೨೦೦೦ದಲ್ಲಿ ಪಂಚಾಕ್ಷರಿ ಗವಾಯಿಗಳ ಹಿರಿಯ ಶಿಷ್ಯರಾದ ಮೃತ್ಯಂಜಯಬುವಾ ಪುರಾಣಿಕ ಮಠರಿಗೆ, ೨೦೦೧ರಲ್ಲಿ ಆಗ್ರಾ ಘರಾಣೆಯ ದಿನಕರ ಕಾಯ್ಕಿಣಿ ೨೦೦೩ ರಲ್ಲಿ ಕರ್ನಾಟಕ ಗಾಯಕ ನಾದಬ್ರಹ್ಮ ಕುರುಡಿ ವೆಂಕಣ್ಣಾಚಾರ್ ಅವರಿಗೆ, ೨೦೦೨ ರಲ್ಲಿ ಜೈಪುರ ಘರಾಣೆಯ ಪಂಚಾಕ್ಷರಿ ಸ್ವಾಮಿ ಮತ್ತಿಗಟ್ಟಿ ಅವರಿಗೆ ಪುಟ್ಟರಾಜ ಸಮ್ಮಾನ ನೀಡಲಾಗಿದೆ.
ಡಾ. ಮಲ್ಲಿಕಾರ್ಜುನ ಮನ್ಸೂರ್
ಡಾ. ಮಲ್ಲಿಕಾರ್ಜುನ ಮನ್ಸೂರ್ ಅವರು ಹಾಡಿದ ‘ಅಕ್ಕ ಕೇಳವ್ವ ನಾನೊಂದು ಕನಸ ಕಂಡೆ’ ಎಂಬ ಅಕ್ಕನ ವಚನದ ಗಾನಮುದ್ರಿಕೆಯನ್ನು ಕೇಳಿ ರಾಷ್ಟ್ರಕವಿ ಕುವೆಂಪು ಅವರು-“ಆ ವಚನದ ಸೊಗಸಾದ ಗಾಯನದ ಮೂಲಕ ಮಹಾದೇವಿಯಕ್ಕನ ಮಧುರವಾದ ಆಧ್ಯಾತ್ಮಿಕ ಮನೋಲೋಕವನ್ನು ಪ್ರವೇಶಿಸಿದ ಅನುಭವ ನನಗಾಯಿತು” ಎಂದು ಉದ್ಗಾರ ತೆಗೆದರಂತೆ! ಖಾನ ಸಾಹೇಬ ಅಲ್ಲಾದಿಯಾ ಖಾನರ ಜಯಪೂರ-ಅತ್ರೋಲಿ ಘರಾಣೆಯ ಗಾನ ಸಂಪತ್ತನ್ನು ಗುರುಮುಖೇನ ಆತ್ಮಸಾತ್ತಾಗಿ ಮಾಡಿಕೊಂಡ ಸಮರ್ಥರಲ್ಲಿ ಡಾ. ಮಲ್ಲಿಕಾರ್ಜುನ ಮನ್ಸೂರ್ ಅವರು ಅಗ್ರಮಾನ್ಯರಾಗಿದ್ದಾರೆ. ದಿಲ್ಲಿಯಲ್ಲಿ ಧಾರವಾಡ ಎಂದರೆ ಮಲ್ಲಿಕಾರ್ಜುನರ ಊರು ಎಂದು ಗುರುತಿಸಲ್ಪಡುತ್ತಿತ್ತಂತೆ. ಅಂತಹ ‘ಸಂಗೀತ ರತ್ನ’ವನ್ನು ದೈವ ದಿಲ್ಲ-ಧಾರವಾಡಗಳಿಗೆ ಕಾಣಿಕೆಯಾಗಿ ಕೊಟ್ಟಿದೆ. ಭುವನದ ಭಾಗ್ಯ!
ಹತ್ತು ವರುಷದ ಬಾಲನಟ ‘ಭಕ್ತಪ್ರಹ್ಲಾದನ’ನಾಗಿ ರಂಗಭೂಮಿಯ ಮೇಲೆ ಕಂಗೊಳಿಸಿ ಸಂಗೀತದಿಂದ ಪ್ರೇಕ್ಷಕರನ್ನು ಮೋಡಿ ಮಾಡಿದ ಮಲ್ಲಿಕಾರ್ಜುನರನ್ನು ಕಂಡ ಎಂಟು ವರುಷದ ನಾನು ಅವರಿಗೆ ಆಗಿನಿಂದ ಮಾರು ಹೋಗಿದ್ದೇನೆ. ಕೆಲವು ಕಾಲದ ಹಿಂದೆ ಡಾ. ಮಲ್ಲಿಕಾರ್ಜುನ ಮನ್ಸೂರ್‌ ಉಲ್ಭಣಿತ ಮೂತ್ರಾಶಯ ತೊಂದರೆಯಿಂದ ಬಳಲುತ್ತಿದ್ದಾಗ ಅವರನ್ನು ಜರೂರಿಯಾಗಿ ಬೆಂಗಳೂರಿನ ವಿಶೇಷ ಆಸ್ಪತ್ರೆಯಲ್ಲಿ ಚಿಕಿತ್ಸೆಗೆ ಗುರಿಪಡಿಸಿದಾಗ ಪ್ರಜ್ಞಾಹೀನ ಸ್ಥಿತಿಯಲ್ಲೂ ಮನ್ಸೂರರು ಸಂಗೀತದ ಸ್ವರಗಳನ್ನೆ ಗುಣಗುಣಿಸುತ್ತಿದ್ದರಂತೆ! ಡಯಾಲಿಸಿಸ್‌ ಪ್ರಯೋಗಿಸುತ್ತ ಶುದ್ಧರಕ್ತವು ಮತ್ತೆ ಈ ಸ್ವರಯೋಗಿಯ ಮೈತುಂಬ ಹರಿದಾಡುವಂತೆ ಶುದ್ಧರಕ್ತವು ಮತ್ತೆ ಈ ಸ್ವರಯೋಗಿಯ ಮೈತುಂಬ ಹರಿದಾಡುವಂತೆ ಮಾಡಿದ ತಜ್ಞವೈದ್ಯ ಡಾ. ತಳವಲಕರರು “really music is in his blood” ಎಂದು ಉದ್ಗಾರ ತೆಗೆದರಂತೆ!
ವರಕವಿ ಅಂಬಿಕಾತನಯ ದತ್ತರು ಹೀಗೆ ಉದ್ಗರಿಸಿದ್ದಾರೆ:
ಗಾಂಧರ್ವ ಮಾಯೆಯೇ
ಕುಣಿದಿತಪ್ಸರೆಯಂತೆ
ಮಿಂಚು ಬೇಲಿಗೆ ಬೆಳೆದ
ಸ್ವಾತಿಯಾ ಹನಿಯಂತೆ
ಕನ್ನಡದ ರಾಗವೇ
ಕಾಮೋದೆಗೆದ್ದಂತೆ
ಮಲ್ಲಿಕಾರ್ಜುನ ಶಿಖರ
ಮಲ್ಲಿಗೆಯೊಳಗಿದ್ದಂತೆ
ಶಿವನ ತಾಂಡವ ಮುಗಿಯೆ
ಶಿವಲಾಸ್ಯಕೆದ್ದಂತೆ
ಬಿಸಿಲ್‌ ಹಣ್ಣನುಂಡು ಚಂದ್ರನ
ಜೇನು ಮೆದ್ದಂತೆ
ಮನಸೂರೆ ಹೋಯಿತೋ
ಮನಸೂರೆ ಹೋಯಿತೋ
ಹೂ ಇದ್ದಕಿದ್ದಂತೆ.
 
ತಮ್ಮ ಮೆಹಫಿಲ್‌ಗಳನ್ನು ಕುರಿತು ಸ್ವತಃ ಮನ್ಸೂರರೇ ಹೇಳುತ್ತಿದ್ದರು ‘ಐವತ್ತು ವರ್ಷ ನಾನು ಮೆಹಫಿಲುಗಳಲ್ಲಿ ಹಾಡುತ್ತ ಬಂದಿದ್ದೇನೆ. ಸಂಗೀತವು ಮುಗಿಯುವ ವಿಷಯವಲ್ಲದ ಮೂಲಕ ಅದರ ಲೆಕ್ಕವನ್ನೆ ನಾನು ಇಟ್ಟಿಲ್ಲ. ಪ್ರತಿಯೊಂದು ಸಲ ಹಾಡುವಾಗ ಯಾವುದೋ ಒಂಧು ದೃಷ್ಟಿಕೋನವನ್ನಿಟ್ಟು ನಾನು ಹಾಡುತ್ತೇನೆ…. ಇನ್ನೊಮ್ಮೆ ಅದು ಬೇರೆ ದೃಷ್ಟಿಯಿಂದಲೆ ಸೃಷ್ಟಿಯಾಗುತ್ತಿರುತ್ತದೆ. ಅಂದಮೇಲೆ ಯಾವ ಸಭೆಯು ಹೆಚ್ಚು ಯಶಸ್ವಿ ಆಯಿತು ಎಂಬುದು ಶ್ರೋತೃಗಳೇ ಹೇಳಬೇಕಾದ ವಿಷಯ. ಯಾವ ಸಭೆಯಲ್ಲಿ ಎಷ್ಟು ಜನ ನೆರೆದಿದ್ದರು, ಅವರ ಚಪ್ಪಾಳೆಗಳ ಸದ್ದು ಎಷ್ಟಾಯಿತು ಎಂಬುದರ ಕಡೆಗೂ ನನ್ನ ಲಕ್ಷ್ಯವಿರುವುದಿಲ್ಲ. ತಂಬೂರಿಯ ಧ್ವನಿಯು ನಮ್ಮೀ ನಿತ್ಯವ್ಯವಹಾರದ ಲೋಕದ ಮೇಲೆ ತೆರೆಯನ್ನು ಹಾಕುತ್ತಲೆ ನಾನು ನೋಡುವುದು ಸ್ವರ ಸೃಷ್ಟಿಯನ್ನಲ್ಲದೆ ಇನ್ನಾವೂದೂ ಅಲ್ಲ…….. ಇದು ನನ್ನ ದೊಡ್ಡತನವೆಂದು ಹೇಳುವುದಿಲ್ಲ. ಅದು ನನ್ನ ಜೀವಮಾನಕ್ಕೆ ಅಂಟಿಕೊಂಡಿರುವ ಸ್ವಭಾವ …. ನನ್ನ ಮನಸ್ಸಿನಲ್ಲೇ ತಾಸುಗಟ್ಟಲೆ ಸಂಗೀತ ಮೆಹಫಿಲ್‌ ನಡೆಯುತ್ತಿರುತ್ತದೆ….” (೧೯೮೦) ಹೀಗೆ ರಸವೇ ಮಲ್ಲಿಕಾರ್ಜುನ ಮನ್ಸೂರ್ ಅವರು ಆರಾಧಿಸುತ್ತ ಬಂದಿರುವ ಪರಮ ಮೌಲ್ಯ. ಅವರ ಜೀವನವೆಂದರೇನೆ ಸಂಗೀತ. ಅಂತೆಯೆ ಅದು ಒಂದು ‘ರಸಯಾತ್ರೆ’. ೧೯೮೧ರಲ್ಲಿ ಮಧ್ಯಪ್ರದೇಶ ಸರಕಾರವು ಅವರಿಗೆ ಸಲ್ಲಿಸಿದ ಒಂದು ಲಕ್ಷ ಮೌಲ್ಯದ ‘ಕಾಳಿದಾಸ’ ಮಹಾಪ್ರಶಸ್ತಿ ಈ ಮಾತನ್ನು ಖುಜುವಾತು ಪಡಿಸುವಂತಿದೆ. ಈ ಪ್ರತಿಷ್ಠೆಯ ಪ್ರಶಸ್ತಿ ಪಡೆದವರಲ್ಲಿ ಮನ್ಸೂರರೇ ಪ್ರಥಮರು.
೧೯೪೧-೪೨! ಆಗ ನಾನು ಹೈಸ್ಕೂಲ್‌ ಶಿಕ್ಷಕನಾಗಿದ್ದೆ. ಮಲ್ಲಿಕಾರ್ಜುನ ಮನ್ಸೂರ್ ಅವರ ಅಣ್ಣ ಬಸವರಾಜರು ರಂಗನಟರಾಗಿದ್ದು ತಮ್ಮದೇ ಒಂದು ಕಂಪನಿ ನಡೆಸುತ್ತಿದ್ದರು. ನನಗೆ ಒಂದು ನಾಟಕ ಬರೆಯಲು ಹೇಳಿದ್ದರು. ಈ ಸಂದರ್ಭದಲ್ಲಿ ನನ್ನ ಹೊಸ ನಾಟಕದಲ್ಲಿ ಬರಬೇಕಾದ ರಂಗ ಗೀತೆಗಳ ಚಾಲಿಗಳನ್ನು ಮಲ್ಲಿಕಾರ್ಕುನ ಮನ್ಸೂರರು ಹಾಡಿ ತೋರಿಸುತ್ತಿದ್ದರು. ಆಗ ಅವರು ಮಾಳಮಡ್ಡಿಯಲ್ಲಿ ನನ್ನ ಮನೆಯ ಹತ್ತಿರವೇ ಇರುತ್ತಿದ್ದರು. ಆ ಕಾಲಕ್ಕೆ ಲವರ ಗಳಿಕೆಯೆಂದರೆ ಹೊರಗಿನ ಸಂಗೀತ ಕಾರ್ಯಕ್ರಮಗಳಿಂದ ಬಂದ ಆದಾಯ ಮಾತ್ರ. ಇತ್ತ ಗುರುಗಳ ಬಳಿ ಅವರ ಸಂಗೀತ ಸಾಧನೆಯೂ ನಡೆದಿತ್ತು.
೧೯೪೬! ನಾನು ಮುಂಬಯಿಯ ಆಕಾಶವಾಣಿಯಲ್ಲಿದ್ದಾಗ ಅದೇ ವರ್ಷ ನನ್ನ ಮಿತ್ರ ಶಾಂತೇಶ ಪಾಟೀಲ-ಶ್ರೀಸೌಂಡ್‌ ಸ್ಟುಡಿಯೋದ ಖ್ಯಾತ ಸೌಂಡ್‌ ರೆಕಾರ್ಡಿಂಗ್‌ ಎಂಜಿನಿಯರ್!-‘ಪಂಪಾ ಪಿಕ್ಚರ್ಸ್ ಲಿಮಿಟೆಡ್‌’ ಎಂಬ ಚಲನಚಿತ್ರ ನಿರ್ಮಾಣ ಸಂಸ್ಥೆಯೊಂದನ್ನು ಸ್ಥಾಪಿಸಿದರು. ಅದರ ಪ್ರಥಮ ನಿರ್ಮಿತ ‘ಚಂದ್ರಹಾಸ’. ಅದಕ್ಕೆ ಕಥೆ-ಸಂಭಾಷಣೆ ನಿರೂಪಣೆ ಬರೆಯಲು ನನ್ನನ್ನೆ ಕೇಳಿಕೊಂಡರು. ಅದರ ಸಂಗೀತ ನಿರ್ದೇಶನಕ್ಕಾಗಿ ನಮ್ಮ ಮನ್ಸೂರರೆ ಇರಲಿ ಎಂದು ನಾನು ಮಿತ್ರ ಶಾಂತೇಶ ಪಾಟೇಲರಿಗೆ ಸೂಚಿಸಿದ್ದೆ. ಅದರಂತೆ ಪಾಟೀಲರು ಮಲ್ಲಿಕಾರ್ಜುನ ಮನ್ಸೂರರನ್ನೇ ಸಂಗೀತ ನಿರ್ದೇಶಕರೆಂದು ನೇಮಿಸಿಕೊಂಡಿದ್ದರು. ಅವರ ಅಣ್ಣ ಬಸವರಾಜ ಮನ್ಸೂರ ಅವರು ಹಿನ್ನೆಲೆ ಗಾಯಕರಾಗಿ ಬಂದಿದ್ದರು. ಶ್ರೀ ಮಲ್ಲಿಕಾರ್ಜುನ ಮನ್ಸೂರರು ‘ಚಂದ್ರಹಾಸ’ಕ್ಕಾಗಿ ಕೂಡಿಸಿದ ಗೀತ-ಸಂಗೀತ ಜೋಡಣೆ ಆಕರ್ಷಕವಾಗಿತ್ತು. ಹೀಗೆ ಐವತ್ತು ವರ್ಷಗಳ ದೀರ್ಘಾವಧಿಯಲ್ಲಿ ಡಾ. ಮಲ್ಲಿಕಾರ್ಜುನ ಮನ್ಸೂರ ಅವರೊಂದಿಗೆ ನನ್ನ ಸಂಬಂಧ ಸ್ನೇಹ-ಸೋದರ್ಯಗಳ ಸರಸವನ್ನುಂಡು ಬೆಳೆದುಕೊಂಡು ಬಂದಿದೆ. ಆದರೆ ಇನ್ನೂ ಒಂದು ವಿಶೇಷವೆಂದರೆ ನಮ್ಮ ಸ್ನೇಹ-ಪರಿಚಯಗಳ ಪೂರ್ವದ ಸಂಬಂಧ! ಅಂದರೆ ವಾಮನರಾವ್‌ ಮಾಸ್ತರ ಅವರ ನಾಟಕ ರಂಗಭೂಮಿಯ ಮೇಲೆ ಬಾಲಕ ಮಲ್ಲೇಶಪ್ಪ ಭಕ್ತಪ್ರಹ್ಲಾದನ ಪಾತ್ರವನ್ನೂ, ಹದಿನಾರರ ಮಲ್ಲೇಶಪ್ಪ ಮನ್ಸೂರರು ವೀರ ಅಭಿಮನ್ಯು ನಾಟಕದಲ್ಲಿ ಶಕುನಿಯ ಪಾತ್ರವನ್ನೂ ವಹಿಸಿ ಹಾಡುಗಾರಿಕೆಯ ವೈಖರಿಯನ್ನು ಪ್ರದರ್ಶಿಸಿದುದನ್ನೂ ನಾನು ಪ್ರೇಕ್ಷಕನಾಗಿ ಪ್ರತ್ಯಕ್ಷ ಕಂಡು ಪರಮಾನಂದವನ್ನೂ ಅನುಭವಿಸಿದ್ದೇನೆ. ಈ ಎಲ್ಲ ಸವಿ ಸ್ಮೃತಿಗಳೆಂದರೆ ನನ್ನ ಪಾಲಿನ ಚಿನ್ನದ ಪುಟಗಳು! ಈ ಅಪೂರ್ವ ಸಂಗೀತ ಶಿಶು ಜನ್ಮಿಸಿದ್ದು ೧೯೧೦ ಡಿಸೆಂಬರ್ ೩೧.
ಮಲ್ಲಿಕಾರ್ಜುನನು ಹೇಗೊ ನಾಲ್ಕು ಇಯತ್ತೆಗಳನ್ನು ಪೂರ್ತಿಮಾಡಿ ಧಾರವಾಡದ ಅಜ್ಜಿಯ ಮನೆಯಲ್ಲಿ ತೆರವಾದ ತನ್ನ ಅಣ್ಣನ ಸ್ಥಾನದಲ್ಲಿ ಪ್ರವೇಶಪಡೆದ. ಮದಿಹಾಳದವರೆಗೂ ಬೇಡವಾದ ಶಾಲೆ ಬಹಳ ದೂರ! ಅಣ್ಣನು ನಟಿಸುತ್ತಿದ್ದ ಹುಬ್ಬಳ್ಳಿಯ ‘ವಿಶ್ವಗುಣಾದರ್ಶ ನಾಟಕ ಮಂಡಳಿ’ ಹೆಚ್ಚು ಸಮೀಪವೆನಿಸಿತು. ಮುಂದೆ ಕೆಲವೇ ದಿನಗಳಲ್ಲಿ ಕಂಪನಿ ಧಾರವಾಡಕ್ಕೆ ಕ್ಯಾಂಪ್‌ ಹಾಕಿತ್ತು. ಅಣ್ಣ ಬಸವರಾಜ ಮನ್ಸೂರ ಅವರ ಜೊತೆ ಮಲ್ಲಿಕಾರ್ಜುನರೂ ಪ್ರಾಥಮಿಕ ನಾಲ್ಕನೆಯ ಇಯತ್ತೆಗೆ ಶರಣು ಹೊಡೆದು ವಾಮನರಾವ ಮಾಸ್ತರರ ಕಂಪನಿಯನ್ನೆ ಸೇರಿದರು. ವಾಮನರಾವ್‌ ಮಾಸ್ತರರ ವಿಶ್ವಗುಣಾದರ್ಶ ನಾಟಕ ಮಂಡಳಿಯ ಈ ನಾಟಕ ಪ್ರಹ್ಲಾದನ ಪಾತ್ರ ವಹಿಸಿದ್ದ ಕುಮಾರ ಮಲ್ಲೇಶಿಯ ಸರಸ ಸಂಗೀತ, ಸೊಗಸಾದ ಅಭಿನಯಗಳಿಂದಾಗಿ ಪ್ರೇಕ್ಷಕರನ್ನು ಬಹು ಸಂಖ್ಯೆಯಲ್ಲಿ ಆಕರ್ಷಿಸುತ್ತಿತ್ತು. ಮುಂದೆ ಭರ್ಜರಿಯಾಗಿ ಆರಂಭವಾದ ವಾಣಿ ವಿಲಾಸ ಕಂಪನಿಯಲ್ಲಿ ವರಪ್ರದಾನ, ಕಿತ್ತೂರು ರುದ್ರಮ್ಮ, ಮೊದಲಾದ ನಾಟಕಗಳಲ್ಲಿ ಇವರ ಸಂಗೀತದಿಂಧಾಗಿ ರಂಗಭೂಮಿ ರಂಗೇರುತ್ತಿತ್ತು. ಈಗ ರಂಗಭೂಮಿಯೇ ಮಲ್ಲಿಕಾರ್ಜುನನ ಶಿಕ್ಷಣರಂಗವಾಯಿತು. ಸಂಗೀತ ಶಾರದೆ ಈ ಎಳೆಯ ಪ್ರತಿಭೆಯನ್ನು ಹುಡುಕಿಕೊಂಡು ಬಂದಳು. ನೀಲಕಂಠ ಬುವಾ ಅವರು ಮೀರಜದಿಂದ ಆಕಸ್ಮಾತ್ತಾಗಿ ಬಾಗಲಕೋಟೆಗೆ ಬಂದಾಗ ಮಲ್ಲಿಕಾರ್ಜುನನ ಸಂಗೀತ ಕೇಳಿ ತಮ್ಮ ಶಿಷ್ಯನನ್ನಾಗಿ ಮಾಡಿಕೊಂಡರು.
ಪ್ರತಿದಿನ ಬೆಳಿಗ್ಗೆ ಎರಡುಮೂರು ತಾಸು ಸ್ವರ ಮತ್ತು ಅಲಂಕಾರಗಳ ಉಪಾಸನೆಯೆ ನಡೆಯುತ್ತಿತ್ತು. ಇದರ ನಂತರ ಒಂದು ಛೋಟಾಖ್ಯಾಲ್‌ ಕಲಿಸುತ್ತ ಗುರುಗಳು ತಾವೇ ಡಗ್ಗಾ ಬಾರಿಸುವರು. ಅದರಿಂದ ತಾಲಜ್ಞಾನವೂ ಆಗುತ್ತಿತ್ತು. ಹೀಗೆ ಅನೇಕ ರಾಗಗಳ ಛೋಟಾಖ್ಯಾಲ್‌ ಆಮೇಲೆ ಬಡಾಖ್ಯಾಲಗಳ ಅಭ್ಯಾಸ. ಒಂದು ರಾಗದ ವಿಸ್ತಾರ, ಬೆಳವಣಿಗೆ ಹೇಗೆ ಮಾಡಬೇಕೆಂಬುದರ ಪೂರ್ಣಕಲ್ಪನೆ ಉಂಟಾಯಿತು ಶಿಷ್ಯ ಮಲ್ಲಿಕಾರ್ಜುನನಿಗೆ. ಹೀಗೆ ಆರು ವರುಷ ಕಾಲ ಸಂಗೀತ ಪಾಠ ಒಂದು ತಪಸ್ಸಿನಂತೆ ನಡೆಯಿತು. ಈ ಅವಧಿಯಲ್ಲಿ ರಾಗ ಬಿಹಾಗ, ಮಾಲಕಂಸ, ಭೂಪ, ಕಾಮೋದ,ತೋಡಿ, ಹಮೀರ,ದರಬಾರಿ, ಯಮನ, ಕೇದಾರ,ಪೂರಿಯಾ, ಮಾರವ, ಅಲೈಯಾ ಬಿಲಾವಲ, ಲಲಿತ ಹೀಗೆ ಸುಮಾರು ಐವತ್ತು ರಾಗಗಳ ಹಾಡುಗಾರಿಕೆಯ ರಹಸ್ಯವನ್ನೂ ಕೈವಶಮಾಡಿಕೊಂಡ ಶಿಷ್ಯ ಮಲ್ಲಿಕಾರ್ಜುನ. ಬೆಳಗಿನ ಸಂಗೀತಸಾಧನೆಯ ನಂತರ ತಾಯಿಯ ಸಮಾನವಿದ್ದ ಗುರುಪತ್ನಿಗೆ ಗೃಹಕೃತ್ಯಗಳಲ್ಲಿ ನೆರವಾಗುತ್ತಿದ್ದ.
೧೯೩೩! ಕಂಗನವಾ ಮೋರಾ ಹಾತ್‌ ರಾಗ ಅಠಾಣಾ! ಅದರ ಹಿಮ್ಮಗ್ಗುಲು ಗೌಡಸಾರಂಗ ರಾಗದಲ್ಲಿ ಸುರಂಗ ಚುನರಿಯಾ ಎಂಬ ಚೀಜುಳ್ಳ ಮಲ್ಲಿಕಾರ್ಜುನ ಮನ್ಸೂರ್ ಅವರ ಪ್ರಥಮ ಎಚ್‌.ಎಂ.ವಿ. ಧ್ವನಿ ಮುದ್ರಿಕೆ ಮಾರುಕಟ್ಟೆಗೆ ಬಿಡುಗಡೆಯಾದಾಗ ಮಲ್ಲಿಕಾರ್ಜುನ ಮನ್ಸೂರ್ ಹೆಸರು ಕರ್ನಾಟಕವನ್ನು ದಾಟಿ ಮಹಾರಾಷ್ಟ್ರವನ್ನು ಮುಟ್ಟಿತು. ನಿಜವಾಗಿಯೂ ಧಾರವಾಡ ಮತ್ತು ಧಾರವಾಡ ಜಿಲ್ಲೆ ಹಿಂದುಸ್ತಾನೀ ಸಂಗೀತದ ಕೇಂದ್ರಸ್ಥಾನವಾದುದು ಇಪ್ಪತ್ತನೆಯ ಶತಮಾನದ ಪ್ರಾರಂಭ ದಶಕದಿಂದ ಭಾಸ್ಕರಬುವಾ ಒಖಲೆ ಅವರಿಂದಾಗಿ.
ಮಲ್ಲಿಕಾರ್ಜುನ ಮನ್ಸೂರ್ ಅವರ ತಾಜಾಗಾನ ಮುದ್ರಿಕೆಗಳು ಒಂದಾದ ಮೇಲೆ ಒಂದು ಹೊರಬೀಳುತ್ತ ಒಂದು ಹೊಸ ಅಲೆಯನ್ನೆ ನಿರ್ಮಿಸತೊಡಗಿದವು. ಇವುಗಳಲ್ಲಿ ಶಂಕರಾ, ಮಾಲಕಂಸ, ಲಲಿತಾ, ಗೇರಿತೋಡಿ ಮೊದಲಾದ ರಾಗದಾರೀ ಧ್ವನಿ ಮುದ್ರಿಕೆಗಳು ಮುಖ್ಯ. ಇವು ಒಂದು ಪ್ರಕಾರವಾದರೆ ದೇಹಾತಾಯ ಶರಣಾಗತಾ, ತೇರನೆಳೆಯುತಾರ ತಂಗಿ ಮೊದಲಾದ ರಂಗಗೀತೆ, ಭಾವಗೀತೆ, ಠುಮರಿ,ಕ ತತ್ವಪದಗಳಂತಹ ಸಂಕೀರ್ಣ ಸಂಗೀತ ಇನ್ನೊಂದು ಪ್ರಕಾರ.
ಮುಂಬಯಿಯಲ್ಲಿ, ಮುಂಬಯಿ ಹೊರಗೆ ಸಂಗೀತ ಕಚೇರಿ ಮಾಡುವ ಅವಕಾಶಗಳು, ಗ್ರಾಮೋಫೋನ್‌ ಕಂಪನಿಯ ರೂಪಜಿ ಅವರು ಒದಗಿಸುತ್ತಿದ್ದ ಅವಕಾಶ, ಆಕಾಶವಾಣಿಯ ನಿಯತಕಾಲಿಕ ಕಾರ್ಯಕ್ರಮಗಳು ಇವುಗಳಿಂದಾಗಿ ಮನ್ಸೂರ್ ಅವರು ಕೆಲಕಾಲ ಮುಂಬಯಿಯಲ್ಲೇ ವಾಸ್ತವ್ಯ ಹೂಡಿದರು. ನಿಜವಾದ ತಪಸ್ಸು ಎಂದರೆ ಇದು. ತಾಪ-ತಾಪತ್ರಯಗಳ ಸಹಿಷ್ಣುತೆಯೂ ಒಂದು ತಪಸ್ಸಿನ ಭಾಗವೇ. ಕಾರ್ಯಕ್ರಮ ಮಾಡಿ ಬಂದ ಹಣದಲ್ಲಿ ಖಾನವಳಿಗೆ ಕೊಡಬೇಕು. ಊರಿಗೆ ಸಂಸಾರದ ಖರ್ಚಿಗಾಗಿ ಕಳಿಸಬೇಕು. ಆದಾಯ ಅಲ್ಪವಾದರೂ ಸಂಗೀತ ಸಾಧನೆಯ ಗುಣಮಟ್ಟ ಮಾತ್ರ ಅಲ್ಪವಾದುದಾಗಿರಲಿಲ್ಲ.
೧೯೩೫! ಮಲ್ಲಿಕಾರ್ಜುನ ಮನ್ಸೂರರ ಜೀವನದಲ್ಲಿ, ಅವರ ಕಲಾನ್ವೇಷಣೆಯ ಪಥದಲ್ಲಿ ಒಂದು ಮಹತ್ವದ ಮೈಲುಗಲ್ಲು. ದೇವಪ್ರೇಷಿತವಾಗಿ ಒದಗಿ ಬಂತು ಆ ಸುಯೋಗ. ಬಹುಕಾಲದಿಂದ ತಾವು ಯಾವ ಒಬ್ಬ ಬ್ರಹ್ಮಸಮಾನ ಗುರುವನ್ನು ತಮ್ಮ ಜೀವನದಲ್ಲಿ ಪಡೆದರೆ ತಮ್ಮ ಸಂಗೀತ ಸಾಧನೆಯು ಸಾರ್ಥಕವಾಗಬಹುದೆಂದು ಭಾವಿಸಿದ್ದರೋ ಆ ಸುಪ್ರಸಿದ್ಧ ಸ್ವರಯೋಗಿ ಖಾನಸಾಹೇಬ ಅಲ್ಲಾದಿಯಾ ಖಾನ ಅವರೆ ಖುದ್ದಾಗಿ ಅಲ್ಲದಿದ್ದರೂಫ ಅವರ ಔರಸ ಚಿರಂಜೀವ ಖಾನಸಾಹೇಬ ಮಂಜೀಖಾನ ಅವರು ಗುರುದೇವಸ್ಥಾನದಲ್ಲಿ ದೊರಕಿದರು.
ಮಂಜೀಖಾನ ಸಾಹೇಬರು ಮಾತುಕೊಟ್ಟಂತೆ ಎರಡು ವಾರಗಳ ನಂತರ ಗಂಡಾ ಸಮಾರಂಭವೂ ಜರುಗಿತು. ಖಾನಸಾಹೇಬರು ತಮ್ಮ ವಂಶದ ಹಿರಿಯರನ್ನು ಸ್ಮರಿಸಿ, ವಿಧ್ಯುಕ್ತವಾಗಿ ಮಲ್ಲಿಕಾರ್ಜುನರನ್ನು ಶಿಷ್ಯನೆಂದು ಸ್ವೀಕರಿಸಿದುದರ ಸಂಕೇತವಾಗಿ ಆತನ ಕೈಗೆ ಕೆಂಪುದಾರದ ಪವಿತ್ರ ಲಾಂಛನವನ್ನು ಕಟ್ಟಿದರು. ಗುರುದಕ್ಷಿಣೆ ನೀಡಿ ಶಿಷ್ಯನು ನಮನ ಸಲ್ಲಿಸಿದರು. ಮಂಜೀಖಾನ ಸಾಹೇಬರ ಸಂಗೀತ ಎದುರಿಗೇ ಸಮುದ್ರದಂಥೆ ಬಿತ್ತರಿಸಿ ಬಿದ್ದುಕೊಂಡಿದೆ. ಅದನ್ನು ಗಿಂಡಿಯಿಂದಲ್ಲ, ಕೊಡದಂತೆ ತುಂಬಿಕೊಂಡರಾದರೂ ಆದೀತೇ-ಎನಿಸಿತು ಶಿಷ್ಯನಿಗೆ. ಅಗಸ್ತ್ಯನಂತೆ ಸಮುದ್ರವನ್ನೇ ಆಪೋಶನಕೊಳ್ಳುವುದು ತನ್ನಿಂದ ಆಗದು. ತಮ್ಮ ಬಳಿಯಿದ್ದ ಸಂಗೀತ ಖಜಾನೆಯ ಚೀಜುಗಳೆಂಬ ವಜ್ರ ವೈಢೂರ್ಯಗಳ ಬಾಗಿಲನ್ನೆ ತೆರೆದಿಟ್ಟು, ಬೇಕಾದಷ್ಟು ಬಳೆದುಕೋ ಎಂದು ಹೇಳುವಂತಿತ್ತು ಗುರುಗಳ ಔದಾರ್ಯ! “ಈ ತಾಲೀಮು ಶುರುವಾದ ನಂತರ ನನ್ನ ವ್ಯಕ್ತಿತ್ವದಲ್ಲಿಯೇ ಪರಿವರ್ತನೆ ಆಗಲಾರಂಭಿಸಿತು. ಸಂಗೀತದ ಹೋರತು ಇನ್ನಾವೂದೂ ಬೇಡವೆನಿಸಿತು”, ಎಂದು ಮನ್ಸೂರರು ಹೇಳುತ್ತಿದ್ದರು.
ಮಲ್ಲಿಕಾರ್ಜುನ ಮನ್ಸೂರ್ ಅವರು ತಮ್ಮ ಕಚೇರಿಯ ಮುಕ್ತಾಯಕ್ಕೆ ಭೈರವಿ ಹಾಡುವಾಗ ಜೋಗಿ ಮತ ಜಾ ಎಂಬ ಮೀರಾ ಭಜನೆಯನ್ನು ಆಯ್ದುಕೊಳ್ಳುವ ರೂಢಿ. ಆ ಗೀತದ ಭಾವ, ಭಕ್ತಿರಸಗಳ ಆಶಯವನ್ನು ಅನುಭವಿಸಿ ಹಾಡುವಾಗ ಗಾಯಕರೂ ಶ್ರವಾಕರೂ ಕೂಡಿಯೆ ತಲ್ಲೀನರಾಗಿಬಿಡುವರು. ಪಾವ ಪಡೂ ಮೈತೇರಿ ಜೋಗೀ ಮತ ಜಾ (ನಿನ್ನಡಿಗೆ ಪೊಡಮಡುವೆ ಪೋಗದಿರೆಲೋ ಜೋಗಿ) ಎಂದು ಆರ್ತಧ್ವನಿಯಿಂದ ಎತ್ತಿರಿಸಿ ಹಾಡಿದಾಗ ಮೈ ತುಂಬ ಮುಳ್ಳು ಸಿಡಿದೇಳಬೇಕು.
ಶರಣರ ವಚನಗಳನ್ನು ಹಾಡುವಲ್ಲಿಯಂತೂ ಮನ್ಸೂರ್ ಅವರು ಒಂದು ಅನನ್ಯ ಶೈಲಿಯನ್ನು ನಿರ್ಮಿಸಿಕೊಂಡಿದ್ದಾರೆ. ತಮ್ಮ ಅಧಿದೈವ ಸಮಾನವೆಂಧು ನಂಬಿಕೊಂಡಿದ್ದ ಪೂಜ್ಯ ಮೃತ್ಯಂಜಯಪ್ಪಗಳು (ಮುರುಘಾಮಠ, ಧಾರವಾಡ) ಮಲ್ಲಿಕಾರ್ಕುನರಿಗೆ ವಚನಗಳನ್ನು ಹಾಡಲು ಪ್ರೇರೇಪಿಸಿದರು. ಲಿಂ||ಪ್ರೊ ಬಸವನಾಳರು ಸಂಗೀತಕ್ಕೆ ಅನುಗುಣವಾದ ವಚನಗಳನ್ನು ಆಯ್ಕೆಮಾಡಿಕೊಟ್ಟರಲ್ಲದೆ ಅವುಗಳ ಸರಿಯಾದ ಪಾಠಾಂತರವನ್ನೂ, ಅರ್ಥವೈಚಿತ್ರವನ್ನೂ ವಿವರಿಸಿ ಹೇಳಿ, ತಾಳಕ್ಕೆ ಯಾವುವು ಸರಿಹೋಗಬಹುದೆಂಬುದನ್ನು ಎತ್ತಿ ತೋರಿಸಿದರು. ವಚನಗಳನ್ನು ತಾಳಕ್ಕೆ ಹಚ್ಚಿಹಾಡಿದರೆ ಅರ್ಥಕ್ಕೆ ವ್ಯತ್ಯಯ ಬರುತ್ತದೆಂಬ ಒಂದು ಅಡಿಕೆಯನ್ನು ಮನ್ಸೂರರು ಹುಸಿಮಾಡಿ, ವಚನಗಳನ್ನು ಸಮರ್ಥವಾಗಿ, ಸಮರ್ಪಕವಾಗಿ ತಾಳಕ್ಕೆ ಜೋಡಿಸಿ ಹಾಡತೊಡಗಿದಾಗ ಅವರದೇ ಒಂದು ಶೈಲಿ ಪ್ರಚುರಗೊಂಡಿತು. ಕರಗಿಸಿ ಎನ್ನ ಮನದ ಕಾಳಿಕೆಯ ಕಳೆಯಯ್ಯ ಎಂಬ ಬಸವಣ್ಣನವರ ವಚನವನ್ನಾಗಲಿ, ಅಕ್ಕ ಮಹಾದೇವಿಯ ಅಕ್ಕ ಕೇಳವ್ವ ನಾನೊಂದು ಕನಸ ಕಂಡೆ (ಶ್ರೋತೃಗಳಿಗೆ ಅತ್ಯಂತ ಪ್ರಿಯವಾದದ್ದು) ಎಂಬ ವಚನವನ್ನಾಗಲಿ, ತೇರನೆಳೆಯುತಾರ ತಂಗಿ ಎಂಬ ಶರೀಫಸಾಹೇಬರ ಜಾನಪದ ತತ್ವಪದವನ್ನಾಗಲಿ ಆಯಾ ವಚನರಚನೆಯ ರಸಭಾವಗಳನ್ನನುಭವಿಸಿ ಅನುಸರಿಸಿ ಶಾಸ್ತ್ರೀಯ, ಲಘು ಶಾಸ್ತ್ರೀಯ ರಾಗಗಳನ್ನು ಜೋಡಿಸಿ ಹಾಡಿದಾಗ ಕೇಳುವುದಕ್ಕೆ ಆಪ್ಯಾಯಮಾನವಾಗಿರುತ್ತಿತ್ತು.
ಅಪರೂಪ ರಾಗಗಳನ್ನು ಪರಿಚಿತ ರಾಗಗಳಷ್ಟೇ ನಿರಾಯಾಸದಿಂದ ಸಹಜ ಸುಂದರವಾಗಿ ಹಾಡಬಲ್ಲ ಇವರು ಸುಮಾರು ೧೨೫ ರಾಗಗಳ ಪ್ರಭುತ್ವವನ್ನು ಪಡೆದಿದ್ದರು. ಇಂದು ಜೈಪುರ ಘರಾಣೆಯ ವೈಜಯಂತಿಯನ್ನು ಜೀವಂತವಾಗಿರಿಸಿದ ಮನ್ಸೂರರರ ಘರಾಣಾ ಪರಂಪರೆಯ ಪಾವಿತ್ಯ್ರ, ಪ್ರಾತಿಭ ಪ್ರಾಗತಿಕ ಲಕ್ಷಣ.
ಪದ್ಮಶ್ರೀ, ಪದ್ಮವಿಭೂಷಣ, ಡಾಕ್ಟರ್ ಮಲ್ಲಿಕಾರ್ಜುನ ಮನ್ಸೂರ್ ಅವರು ಪುರಸ್ಕಾರಗಳ ಗಾಳಿಪಟಗಳನ್ನು ಹಿಡಿಯಲು ಹಾಡಿದವರಲ್ಲ. ಅವು ತಾವಾಗಿಯೇ ಹಾರಿಬಂದು ಇದರ ಕೊರಳಿಗೆ ತೊಡಕಿವೆ.
೧೯೬೨ರಲ್ಲಿ  ಕರ್ನಾಟಕ ರಾಜ್ಯ ಅಕಾಡೆಮಿ ಪ್ರಶಸ್ತಿ, ೧೯೭೨ರಲ್ಲಿ ಕೇಂದ್ರ ಸಂಗೀತ ನಾಟಕ ಅಕಾಡೆಮಿ ಪ್ರಶಸ್ತಿ, ೧೯೭೦ರಲ್ಲಿ ಪದ್ಮಶ್ರೀ ಪ್ರಶಸ್ತಿ, ೧೯೭೬ರಲ್ಲಿ ಪದ್ಮಭೂಷಣ ಪ್ರಶಸ್ತಿ ರಾಷ್ಟ್ರಪತಿಗಳ ಹಸ್ತದಿಂದ ನೀಡಲ್ಪಟ್ಟವು.
೧೯೭೫ರಲ್ಲಿ ಕರ್ನಾಟಕ ವಿಶ್ವವಿದ್ಯಾಲಯವು ಡಿ.ಲಿಟ್‌ ಎಂಬ ಗೌರವ ಡಾಕ್ಟರೇಟ್‌ ಪದವಿಯೊಡನೆ ಸಂಗೀತ ರತ್ನ ಎಂಬ ಗೌರವ ಗ್ರಂಥ(೧೯೭೬)ವನ್ನೆ ಪ್ರಕಟಿಸಿ ಅವರನ್ನು ಗೌರವಿಸಿತು.
೧೯೮೧ರಲ್ಲಿ ಮಧ್ಯಪ್ರದೇಶ ಸರಕಾರವು ಕಾಳಿದಾಸ ಸಮ್ಮಾನ, ಆಗಿನ ಪ್ರಧಾನಿ ಇಂದಿರಾಗಾಂಧಿ ಹಸ್ತದಿಂದ ನೀಡಿತು. ೧೯೯೧ರಲ್ಲಿ ಖಾನಸಾಹೇಬ್‌ ಹಾಫಿಜ ಅಲಿಖಾನ ಪ್ರಶಸ್ತಿ ಅವರ ಚಿರಂಜೀವ ಅಮ್ಜಾದ್‌ ಖಾನ ಅವರಿಂದ ನೆರವೇರಿತು.
“ನನ್ನ ಸಾಧನೆಯು ನಡೆಯುತ್ತಿರುವಾಗ ಒದಗಿದ ಕಷ್ಟನಷ್ಟಗಳು ಇಂತಿಷ್ಟಿಲ್ಲ. ಅವುಗಳನ್ನೆಲ್ಲಾ ಧೈರ್ಯದಿಂದ ಸಹಿಸಿ ಸಂಸಾರವನ್ನೂ ತೂಗಿಸಿಕೊಂಡು ಹೋದ ಶ್ರೇಯಸ್ಸಿನ ಸಿಂಹಪಾಲು ನನ್ನ ಹೆಂಡತಿಯಾದಕ ಗಂಗಮ್ಮನಿಗೆ ಸಲ್ಲುತ್ತದೆ”, ಎಂದು ಮಲ್ಲಿಕಾರ್ಜುನರು ತಮ್ಮ ಸಂಸಾರ ರಥದ ಒಂದು ಚಕ್ರವಾಗಿದ್ದ ತಮ್ಮ ಧರ್ಮಪತ್ನಿಯ ಧೈರ್ಯ, ಕಷ್ಟಸಹಿಷ್ಣತೆಗಳನ್ನು ಮೆಚ್ಚಿಕೊಂಡು ಹೇಳುತ್ತಿದ್ದರು.
ಮನ್ಸೂರರ ದ್ವಿತೀಯ ಪುತ್ರಿ ಶ್ರೀಮತಿ ನೀಲಮ್ಮ ಕೊಡ್ಲಿ ಅವರು ಶಾಸ್ತ್ರೀಯ ಹಾಗೂ ಲಘುಸಂಗೀತದಲ್ಲಿ ಇಂದು ಒಂದು ಉತ್ತಮ ಸ್ಥಾನಮಾನ ಪಡೆದವರಾಗಿದ್ದಾರೆ. ನೀಲಮ್ಮ ಕೊಡ್ಲಿ ಅವರಿಗೆ ತಂದೆ ಮಲ್ಲಿಕಾರ್ಜುನರೆ ಸಂಗೀತ ಗುರುಗಳು.
ಇಂಗ್ಲಿಷ್‌ ಪ್ರಾಧ್ಯಾಪಕರದ ಪ್ರೊ. ರಾಜಶೇಖರ ಮನ್ಸೂರ್ ಅವರಿಗೂ ತಂದೆಯದೆ ಸಂಗೀತ ದೀಕ್ಷೆ, ಏಳು ಜನ ಹೆಣ್ಣುಮಕ್ಕಳಜೊತೆ ಇವರು ಒಬ್ಬರೇ ಪುತ್ರರು. ಮಲ್ಲಿಕಾರ್ಜುನ ಮನ್ಸೂರರ ಇನ್ನುಳಿದ ಶಿಷ್ಯವರ್ಗದಲ್ಲಿ ಪಂಚಾಕ್ಷರಿ ಮತ್ತಿಗಟ್ಟಿ, ಲಿಂ. ಸಿದ್ಧರಾಮ ಜಂಬಲದಿನ್ನಿ ಅದರಂತೆ ಲಿಂ||ಎ.ಯು. ಪಾಟೀಲ (ಇವರ ಅಳಿಯಂದಿರು) ಇವರೇ ಮೊದಲಾದವರು.
ತಮ್ಮ ಕೊನೆಯದಿನಗಳನ್ನು ಮಲ್ಲಿಕಾರ್ಜುನ ಮನ್ಸೂರ್ ಅವರು ಅತ್ಯಂತ ತೀವ್ರವೇದನೆಯ ಕಾಯಿಲೆಯಿಂದಾಗಿ ನರಳುತ್ತ ಸೆಪ್ಟೆಂಬರ್ ೧೨; ೧೯೯೨ರಂದು ಕೊನೆಯುಸಿರೆಳೆದರು. ಅವರ ಮರಣದಿಂದಾಗಿ ಕರ್ನಾಟಕದ ಏಕಮೇವ ಶ್ರೇಷ್ಠ ಜೈಪುರ ಘರಾಣೆಯ ಸಂಗೀತರತ್ನ ಒಂದು ಕಳಚಿದಂತಾಯಿತು.
ರಾಮಭಾವು ವಿಜಾಪುರೆ
ಭಾರತೀಯ ಸಂಗೀತದ ಇತಿಹಾಸದಕ ದೃಷ್ಟಿಯಿಂದ ಕರ್ನಾಟಕ ಬಹು ಮಹತ್ವದ ಪ್ರದೇಶ. ಯಾಕೆಂದರೆ, ಈ ರಾಜ್ಯದಲ್ಲಿ ಭಾರತೀಯ ಸಂಗೀತದ ಎರಡು ಪ್ರಮುಖ ವಾಹಿನಿಗಳಾದ ಕರ್ನಾಟಕಿ (ದಕ್ಷಿಣಾದಿ) ಹಾಗೂ ಹಿಂದುಸ್ತಾನಿ(ಉತ್ತರಾದಿ) ಸಂಗೀತಗಳೆರಡೂ ಅಸ್ತಿತ್ವದಲ್ಲಿವೆ. ಕರ್ನಾಟಕದ ಉತ್ತರ ಭಾಗದಲ್ಲಿ ಹಿಂದುಸ್ತಾನಿ ಸಂಗೀತ ಕಳೆದ ಒಂದು ಶತಮಾನದಿಂದ ಪ್ರಾಮುಖ್ಯತೆಯನ್ನು ಪಡೆದುಕೊಂಡಿದ್ದರೆ, ದಕ್ಷಿಣ ಭಾಗದಲ್ಲಿ ಕರ್ನಾಟಕಿ ಸಂಗೀತ ಪ್ರಮುಖವಾಗಿದೆ. ಆದರೆ, ಇಂದಿಗೂ ಎರಡೂ ಕಡೆಗಳಲ್ಲಿ ಎರಡೂ ಬಗೆಯ ಸಂಗೀತವನ್ನು ಆಸ್ವಾದಿಸುವ ರಸಿಕರು ನೆಲೆಗೊಂಡಿದ್ದಾರೆ.
ಹತ್ತೊಂಬತ್ತನೆಯ ಶತಮಾನದ ಉತ್ತರಾರ್ಧದಲ್ಲಿ ಭಾಸ್ಕರಬುವಾ ಬಖಲೆ, ನತ್ವನಖಾನ್‌ ಹಾಗೂ ಉಸ್ತಾದ್‌ ಅಬ್ದುಲ್‌ ಕರೀಮಖಾನ್‌ ಮೊದಲಾದ ಪ್ರಬುದ್ಧ ಗಾಯಕರು ಧಾರವಾಡ ಹಾಗೂ ಸುತ್ತಲಿನ ಪ್ರದೇಶಗಳಲ್ಲಿ ಹಿಂದುಸ್ತಾನಿ ಸಂಗೀತ ಪ್ರಮುಖವಾಗಿ ನೆಲೆಗೊಳ್ಳುವಂತೆ ಶ್ರಮಿಸಿದ್ದಾರೆ. ತತ್ಪರಿಣಾಮವಾಗಿ ಇಪ್ಪತ್ತನೆಯ ಶತಮಾನದ ಮೊದಲ ಭಾಗದಲ್ಲಿ ಅನೇಕ ಶ್ರೇಷ್ಠ ಸಂಗೀತಗಾರರು ಈ ಭಾಗದಲ್ಲಿ ರೂಪುಗೊಂಡರು.
ಉತ್ತರ ಕರ್ನಾಟಕ ಭಾರತೀಯ ಸಂಗೀತಕ್ಕೆ ಅನೇಕ ಖ್ಯಾತ ಹಿಂದುಸ್ತಾನಿ ಸಂಗೀತಗಾರರನ್ನು ಕೊಡಮಾಡಿದೆ. ಸವಾಯಿ ಗಂಧರ್ವ, ಪಂಚಾಕ್ಷರಿ ಗವಾಯಿ, ಡಾ. ಗಂಗೂಬಾಯಿ ಹಾನಗಲ್‌, ಡಾ. ಮಲ್ಲಿಕಾರ್ಜುನ ಮನ್ಸೂರ, ಡಾ> ಪುಟ್ಟರಾಜ ಗವಾಯಿ, ಡಾ. ಬಸವರಜ ರಾಜಗುರು, ಕುಮಾರ ಗಂಧರ್ವ ಹಾಗೂ ಪಂ. ಭೀಮಸೇನ ಜೋಶಿ ಇವರೆಲ್ಲ ಆ ಸಾಲಿಗೆ ಸೇರುತ್ತಾರೆ. ಒಟ್ಟಾರೆಯಾಗಿ, ಇಡೀ ಉತ್ತರ ಕರ್ನಾಟಕದಿಂದ ಕರ್ನಾಟಕಿ ಸಂಗೀತದ ಪ್ರಭಾವ ಮರೆಯಾಗಿ ಹಿಂದುಸ್ತಾನಿ ಸಂಗೀತ ತನ್ನ ವರ್ಚಸ್ಸು ಸ್ಥಾಪಿಸಿಕೊಂಡಿತು.
ಈ ಎಲ್ಲ ಬೆಳವಣಿಗೆಯ ಹಿನ್ನಲೆಯಲ್ಲಿ ಕಾಗವಾಡದ ಕಲ್ಲೋಪಂತ ಬಿಜಾಪುರೆಯವರು ತಮ್ಮ ಮಗ ರಾಮಚಂದ್ರನಿಗೆ, ಆತನಲ್ಲಿರುವ ಜನ್ಮಜಾತ ಸಂಗೀತದ ಒಲವನ್ನು ಗುರುತಿಸಿ, ಹಿಂದುಸ್ತಾನಿ ಸಂಗೀತದ ಶಿಕ್ಷಣವನ್ನು ಕೊಡಿಸತೊಡಗಿದರು.
ಕಲ್ಲೋಪಂತ ವಿಜಾಪೂರರ ಮಜನೆತನದ ಮೂಲ ವಿಜಾಪುರ. ಇವರ ಪೂರ್ವಿಕರು ವಿಜಾಪುರದಿಂದ ಕಾಗವಾಡ ಸಂಸ್ಥಾನಕ್ಕೆ ಕಾರಭಾರಿ ಎಂಬ ಹುದ್ದೆಯಲ್ಲಿ ಬಂದು ಸೇರಿಕೊಂಡಿದ್ದರಿಂದ, ಕಾಗವಾಡದ ಜನ ಇವರನ್ನು ವಿಜಾಪೂರದವರು ಎಂದು ಗುರುತಿಸತೊಡಗಿದರು. ಕೊನೆಗೆ ಅದೇ ಇವರ ಮನೆತನದ ಹೆಸರೂ ಆಯಿತು.
ಕಲ್ಲೋಪಂತ ವಿಜಾಪುರೆ ವೃತ್ತಿಯಿಂದ ಪ್ರಾಥಮಿಕ ಶಾಲಾ ಶಿಕ್ಷಕರಾದರೂ, ಪ್ರವೃತಿಯಿಂದ ಸಾಹಿತಿಗಳು, ಸಂಗೀತ ಪ್ರಿಯರು, ರಸಿಕರು. ಸ್ವಂತ ನಾಟಕ ರಚನೆ ಮಾಡುವುದಲ್ಲದೆ, ಆಗಿನ ಜನಪ್ರಿಯ ಮರಾಠಿ ನಾಟಕಗಳನ್ನು ಕನ್ನಡಕ್ಕೆ ಅನುವಾದಿಸಿದ್ದಾರೆ. ಸಂಗೊಳ್ಳಿ ರಾಯಣ್ಣ ಎಂಬ ನಾಟಕ ಇವರ ಸ್ವತಂತ್ರ ಕೃತಿ. ಸಂಶಯಕಲ್ಲೋಳ, ಏಕಚ ಪ್ಯಾಲ್ ನಾಟಕಗಳನ್ನು ಅನುಕ್ರಮವಾಗಿ ಸಂಶಯ ಸಂಭ್ರಮ, ಇದೇ ಸಾರಾಯಿ ಎಂಬ ಹೆಸರಿನಲ್ಲಿ ಕನ್ನಡಕ್ಕೆ ಅನುವಾದಿಸಿದ್ದಾರೆ. ಶಿವಚಿದಂಬರ ಚರಿತ್ರೆ, ಶ್ರೀ ಕಡವಿಸಿದ್ಧೇಶ್ವರ ಚರಿತ್ರೆ ಎಂಬ ಕೃತಿಗಳನ್ನು ಇವರು ರಚಿಸಿದ್ದಾರೆ. ಬಾಲಗಂಗಾಧರ ತಿಲಕರ ಕುರಿತು ಕನ್ನಡದಲ್ಲಿ ಅನೇಕ ಲೇಖನಗಳನ್ನು ರಚಿಸಿದ್ದಾರೆ.
ಇವರ ಪತ್ನಿ ಶ್ರೀಮತಿ ಗೋದೂಬಾಯಿಯವರೂ ಅಷ್ಟೇ ಸಾಂಪ್ರದಾಯಿಕವಾದ ದಾಸರ ಪದಗಳನ್ನು, ಜಾನಪದ ಸಂಗೀತದ ಬೀಸುವ ಕಲ್ಲಿನ ಹಾಡುಗಳನ್ನು ಬಲು ಸುಶ್ರಾವ್ಯವಾಗಿ ಹಾಡಬಲ್ಲವರಾಗಿದ್ದರು. ಆಗಿನ ಕಾಲದಲ್ಲಿ ಮುಲ್ಕೀ ಪರೀಕ್ಷೆಯನ್ನು ಪಾಸು ಮಾಡಿ ಸುಶಿಕ್ಷಿತ ಗೃಹಿಣಿ ಅವರಾಗಿದ್ದರು.
ಕಲ್ಲೋಪಂತರ ಹಿರಿಯ ಸಹೋದರ ಕೃಷ್ಣಪ್ಪ ವಿಜಾಪುರೆ ಆ ಭಾಗದ ಖ್ಯಾತ ತಬಲಾವದಕ ಎನಿಸಿಕೊಂಡಿದ್ದರು. ಹೀಗೆ ವಿಜಾಪುರೆಯವರ ಮನೆತನದಲ್ಲಿ ಸಂಗೀತದ ವಾತಾವರಣ ಹಾಸುಹೊಕ್ಕಾಗಿತ್ತು.
ಇದೇ ಸಂದರ್ಭದಲ್ಲಿ ಕಲ್ಲೋಪಂತ ವಿಜಾಪುರೆಯವರಿಗೆ ಗೋಕಾಕ ತಾಲ್ಲೂಕಿನ ಅಕ್ಕತಂಗೇರಹಾಳ ಗ್ರಾಮಕ್ಕೆ ವರ್ಗವಾಯಿತು. ಆ ಕಾಲದ ಖ್ಯಾತ ನಾಟಕ ಮಾಸ್ತರ ಅಣ್ಣಿಗೇರಿ ಮಲ್ಲಯ್ಯನವರು ಕಲ್ಲೋಪಂತರ ಅನೇಕ ನಾಟಕಗಳಿಗೆ ಸಂಗೀತ ಸಂಯೋಜಿಸಿದವರಾಗಿದ್ದರು. ಮಲ್ಲಯ್ಯನವರಿಗೆ ಊಟ ಉಪಚಾರದ ಜೊತೆಗೆ ತಿಂಗಳಿಗೆ ೩೦.೦೦ ರೂಪಾಯಿ ಸಂಬಳವನ್ನು ಗೊತ್ತುಮಾಡಿ ನಾಲ್ಕು ತಿಂಗಳು ಕಾಲ ಅವರನ್ನು ತಮ್ಮಲ್ಲಿ ಕಲ್ಲೋಪಂತರು ಉಳಿಸಿಕೊಂಡರು.
ಕಲ್ಲೋಪಂತ ವಿಜಾಪುರೆಯವರ ಹಿರಿಯ ಮಗ ರಾಮಚಂದ್ರನಿಗೆ ಮೊದಲಿನಿಂದಲೂ ಸಂಗೀತದಲ್ಲಿ ಆಸಕ್ತಿ. ಮಲ್ಲಯ್ಯನವರು ಹೇಳುತ್ತಿದ್ದ ಸ್ವರಗಳನ್ನು ರಾಮಚಂದ್ರ ಹಾರ್ಮೋನಿಯಂನಲ್ಲಿ ಸ್ವತಃ ಗುರುತಿಸಿ ಅವುಗಳನ್ನು ತಕ್ಷಣವೇ ನುಡಿಸಿಬಿಡುತ್ತಿದ್ದ. ಹೀಗಾಗಿ ಮಲ್ಲಯ್ಯನವರು ಬಾಲಕ ರಾಮಚಂದ್ರನಿಗೆ ಸಂಗೀತ ಹೇಳಿಕೊಡಲು ಉತ್ಸುಕರಾದರು. ಆಗ ಕಲ್ಲೋಪಂತರ ಮನೆಯಲ್ಲಿ ಇದ್ದದ್ದು ಕಾಲುಪೆಟ್ಟಿಗೆ. ಕಾಲಿನಿಂದ ‘ಭಾತೆ’ಯನ್ನು ಒತ್ತಿ ಗಾಳಿ ತುಂಬಿಸಿ, ಸ್ವರ ನುಡಿಸುವುದು ಪುಟ್ಟಬಾಲಕನಿಗೆ ಸಾಧ್ಯವಿರಲಿಲ್ಲ. ಹೀಗಾಗಿ ಮಲ್ಲಯ್ಯನವರು ಹಾಗೂ ತಂದೆ ಕಲ್ಲೋಪಂತರು ಬಾಲಕ ರಾಮಚಂದ್ರನನ್ನು ತಮ್ಮ ತೊಡೆಯ ಮೇಲೆ ಕೂಡ್ರಿಸಿಕೊಂಡು, ತಾವು ಕಾಲಿನಿಂದ ಭಾತೆ ಹಾಕಿ,ಬಾಲಕನಿಗೆ ಸ್ವರ ನುಡಿಸಲು ಅನುವು ಮಾಡಿಕೊಡುತ್ತಿದ್ದರು. ಹೀಗೆ ಬಾಲಕ ರಾಮಚಂದ್ರ ಕಾಲು ಪೆಟ್ಟಿಗೆಯನ್ನು ನುಡಿಸುವ ಮೂಲಕ ಸಂಗೀತ ಸೇವೆಗೆ ಶ್ರೀಕಾರ ಹಾಕಿದ.
ನಾಲ್ಕು ತಿಂಗಳ ತರುವಾಯ ಮಲ್ಲಯ್ಯನವರು ಅಣ್ಣಗೇರಿಗೆ ಹೊರಟು ಹೋಧಾಗ ತಂದೆ ಕಲ್ಲೋಪಂತರೇ ಮಗನಿಗೆ ಗುರುವಾದರು. ಕಲ್ಲೋಪಂತರಿಗೆ ಸ್ವರಜ್ಞಾನ, ತಾಲಜ್ಞಾನ ಅಪಾರವಾಗಿತ್ತು. ಅವರು ಒಂಬತ್ತೂಕಾಲು ಹಾಗೂ ಹತ್ತುಕಾಲು ಮಾತ್ರೆಗಳ ತಾಲಗಳನ್ನು ನಿರ್ಮಿಸಿ ಅಂಕಲಗಿಯ ಅಡವಿಸಿದ್ಧೇಶ್ವರರ ಜಾತ್ರೆಯಲ್ಲಿ ಪ್ರದರ್ಶಿಸುತ್ತಿದ್ದರು. ಕರಡಿಮಜಲಿನ ಮೇಳದವರಿಗೆ ಅವುಗಳನ್ನು ಕಲಿಸಿ ಪ್ರಯೋಗಿಸುತ್ತಿದ್ದರು.
ಅಕ್ಕತಂಗೇರಹಾಳದ ಶ್ರೀಮಂತ ಗಂಗಪ್ಪ ದೇಶಪಾಂಡೆ ೩೦೦ ಎಕರೆ ಭೂಮಿಯ ಒಡೆಯರಾದರೂ  ಸಂಗೀತ ಪ್ರೇಮಿ. ತಮ್ಮ ಮನೆಯ ಒಂದು ಸಣ್ಣ ಕಾರ್ಯಕ್ರಮಕ್ಕೂ ಕಲ್ಲೋಪಂತರ ಇಡೀ ಕುಟುಂಬವನ್ನೇ ಭೋಜನಕ್ಕೆ ಆಹ್ವಾನಿಸುತ್ತಿದ್ದರು. ಅವರು ತಮ್ಮ ಮನೆಯಲ್ಲಿದ್ದ  ಹಾರ್ಮೋನಿಯಂ ಅನ್ನು (ಕೈಪೆಟ್ಟಿಗೆ) ರಾಮಚಂದ್ರನಿಗೆ ಕೊಟ್ಟುಬಿಟ್ಟರು. ಈಗ ರಾಮಚಂದ್ರನ ಸಂಗೀತ ವಿದ್ಯಾಭ್ಯಾಸ ಇನ್ನೂ ಸುಗಮವಾಯಿತು. ದೇಶಪಾಂಡೆ ಗಂಗಪ್ಪನವರಲ್ಲಿಗೆ ಬರುವ ಪ್ರವಚನಕಾರರಿಗೆ ಹಾಗೂ ಕೀರ್ತನಕಾರರಿಗೆ ರಾಮಚಂದ್ರ ಹಾರ್ಮೋನಿಯಂ ಸಾಥಿ ಒದಗಿಸತೊಡಗಿದ.
೧೯೨೯ರಲ್ಲಿ ಕಲ್ಲೋಪಂತರ ಪತ್ನಿವಿಯೋಗ. ಹೀಗಾಗಿ ಕಲ್ಲೋಪಂತರಿಗೆ ಅಕ್ಕತಂಗೇರಹಾಳದ ವಾಸ ಬೇಡವೆನಿಸಿ ಬೆಳಗಾವಿಯ ಕನ್ನಡ ಶಾಲೆಗೆ ವರ್ಗಾವಣೆ ಮಾಡಿಸಿಕೊಂಡು ವಲಸೆ ಹೋದರು. ಆಗ ಇಡೀ ಬೆಳಗಾವಿ ಸಂಗೀತಮಯವಾಗಿತ್ತು. ಸಂಗೀತ ಕ್ಷೇತ್ರದ ದಿಗ್ಗಜರೆಲ್ಲ ಆಗ ಬೆಳಗಾವಿಯಲ್ಲಿ ನೆಲೆ ನಿಂತಿದ್ದರು. ರಾಮಕೃಷ್ಣಬುವಾ ವಝೆ, ಶಿವರಾಮ ಬುವಾ ವಝೆ, ಪಂ. ಕಾಗಲಕರ ಬುವ, ಪಂ. ಉತ್ತರಕರ ಬುವಾ, ಪಂ. ಉಮಾ ಮಹೇಶ್ವರ ಬುವಾ ಮೊದಲಾದ ಖ್ಯಾತ ಗಾಯಕರು ಬೆಳಗಾವಿಯಲ್ಲಿದ್ದರು. ಪಂ. ರಾಜವಾಡೆ ಹಾಗೂ ಪಂ. ಗೋವಿಂದರಾವ ಗಾಯಕವಾಡ, ವಿಠ್ಠಲರಾವ ಕೋರಗಾವಕರರಂಥ ಶ್ರೇಷ್ಠ ಹಾರ್ಮೋನಿಯಂ ವಾದಕರು ಬೆಳಗಾವಿಯಲ್ಲಿ ನೆಲೆ ನಿಂತಿದ್ದರು. ಮೊಹಬೂಬಸಾಬ, ಅಬ್ಬಾಸಾಹೇಬ, ನಾರಾಯಣರಾವ ಚಿಕ್ಕೋಡಿ ತಬಲಾವಾದನದಲ್ಲಿ ಹೆಸರು ಮಾಡಿದವರಾಗಿದ್ದರು. ಕೃಷ್ಣಶಾಸ್ತ್ರೀ ಎಂಬ ಪಿಟೀಲು ವಾದಕರೂ ಇಲ್ಲಿದ್ದರು. ಹೀಗೆ ಸಂಗೀತಗಾರರ ಒಂದು ದಂಡೇ ಬೆಳಗಾವಿಯಲ್ಲಿ ನೆಲೆನಿಂತಿತ್ತು.
ವಿಜಾಪುರೆಯವರ ಮನೆತನ ಬೆಳಗಾವಿಗಎ ವಲಸೆ ಬಂದ ನಂತರ ಪಂ. ಕಾಗಲಕರ ಬುವಾರವರಲ್ಲೆ ಹಾಡುಗಾರಿಕೆಯನ್ನು ಬಾಲಕ ರಾಮಚಂದ್ರ ಅಧ್ಯಯನ ಮಾಡತೊಡಗಿದ. ಇದೇ ಸಂದರ್ಭದಲ್ಲಿ ಸುಮಾರು ಎಂಟು ವರ್ಷಗಳ ಕಾಲ ಪಂ. ರಾಜವಾಡೆ ಹಾಗೂ ಪಂ. ಗೋವಿಂದರಾವ ಗಾಯಕವಾಡ ಇವರಲ್ಲಿ ಹಾರ್ಮೋನಿಯಂ ನುಡಿಸುವುದನ್ನು ಕಲಿಯತೊಡಗಿದರು. ರಾಮಚಂದ್ರ ಬಿಜಾಪುರೆ ಯೌವನಾವಸ್ಥೆಗೆ ಕಾಲಿಟ್ಟಾಗ ನಿಸರ್ಗದ ನಿಯಮದಂತೆ ದನಿಯಲ್ಲೂ ವ್ಯತ್ಯಾಸವಾಗತೊಡಗಿತು. ಹೀಗೆ ಎಳಸುದನಿ ಯೌವನದಲ್ಲಿ ಒಡೆದು ಗಡಸಾಗಿದ್ದರಿಂದ ಹಾಡುಗಾರಿಕೆಯನ್ನು ಕೈಬಿಟ್ಟು ಸಂಪೂರ್ಣವಾಗಿ ತಮ್ಮನ್ನು ಹಾಮೋನಿಯ ವಾದನದಲ್ಲಿ ತೊಡಗಿಸಿಕೊಂಡು. ಇದಾದನಂತರ ಧಾರವಾಡದಲ್ಲಿದ್ದ ಹಣಮಂತರಾವ ವಾಳವೇಕರ ಇವರಲ್ಲಿ ಹಾರ್ಮೋನಿಯಂ ವಾದನದ ಹೆಚ್ಚಿನ ಅಧ್ಯಯನವನ್ನು ಕೈಕೊಂಡರು.
ಪಂ. ರಾಮಭಾವು ವಿಜಾಪುರೆಯವರು ಸಂಪೂರ್ಣವಾಗಿ ಹಾರ್ಮೋನಿಯಂ ವಾದನಕ್ಕೆ ತಮ್ಮನ್ನು ತೊಡಗಿಸಿಕೊಂಢ ಹೊಸದರಲ್ಲಿ, ಬೆಳಗಾವಿಯಲ್ಲಿದ್ದ ಆಗಿನ ಸುಪ್ರಸಿದ್ಧ ಸಂಗೀತಗಾರ ಪಂ. ರಾಮಕೃಷ್ಣ ಬುವಾ ವಝೆ ಗುರ್ಲಹೊಸೂರಿನ ಚಿದಂಬರೇಶ್ವರರ ಸನ್ನಿಧಾನದಲ್ಲಿ ನಡೆಯುವ ಸಂಗೀತ ಸೇವೆಯ ಕಾರ್ಯಕ್ರಮಕ್ಕೆ ಜೊತೆ ವಾದ್ಯಕಾರರೆಂದು ಆಹ್ವಾನಿಸಿದರು. ಅದೊಂದು ವಿಶಿಷ್ಟವಾದ ಸಂದರ್ಭ. ಶ್ರೀಯುತ ಮಾಂಡ್ರೆ ಎಂಬುವವರು ೧೩ ಕೋಟಿ ಶಿವಚಿದಂಬರ ಜಪಯಜ್ಞದ ಏರ್ಪಾಡು ಮಾಡಿದ ಸಂದರ್ಭವದು. ಒಂದು ವಾರ ನಡೆದ ಈ ಜಪಯಜ್ಞ ಕಾಲಕ್ಕೆ ನಿತ್ಯ ಬೆಳಿಗ್ಗೆ ಪಂ. ರಾಮಕೃಷ್ಣಬುವ ವಝೆ ಬೆಳಗಿನ ೬ ರಿಂದ ೭ ರವರೆಗೆ ಗಾಯನ ಸೇವೆ ಮಾಡಿದ್ದು ಇವರಿಗೆ ಸಾಥಿದಾರರಾಗಿ ಪಂ. ರಾಮಭಾವು ವಿಜಾಪುರೆ ಒಂದು ವಾರ ಕಾರ್ಯಕ್ರಮ ಮುಗಿಸಿ ಹೊರಡುವಾಗ ಸಂಘಟಕರು ಕೇವಲ ವಝೆಬುವಾರಿಗೆ ಮಾತ್ರ ಸಂಭಾವನೆಯನ್ನು ನೀಡಿದರು. ಆಗ ವಝೆಬುವಾ ವಿಜಾಪುರೆಯವರಿಗೂ ಗೌರವ ಸಂಭಾವನೆ ಕೊಡುವಂತೆ ಹೇಳಿದಾಗ, ಸಂಘಟಕರು ೨೧ ರೂಪಾಯಿ ಹಾಗೂ ಆಶೀರ್ವಾದ ಕಾಯಿ ಕೊಟ್ಟರು. ಆ ದಿನ ಚಿದಂಬರೇಶ್ವರರ ಸನ್ನಿಧಾನದಲ್ಲಿ ದೊರೆತ ಮೊದಲ ಸಂಭಾವನೆಯನ್ನು ಬುವ ಈಗಲೂ ಕಾಯ್ದಿರಿಸಿದ್ದಾರೆ.
ಬೆಳಗಾವಿಯಲ್ಲಿ ಮೋಡಕ ಎಂಬ ಸಂಗೀತ ಪ್ರೇಮಿ ಪೋಸ್ಟ ಮಾಸ್ತರರಿದ್ದರು. ಅವರ ಹೆಂಡತಿಗೆ ಹಾಡು ಕಲಿಯುವ ಬಯಕೆ. ಅವರು ವಿಜಾಪುರೆಯವರನ್ನು ಒತ್ತಾಯಪೂರ್ವಕವಾಗಿ ತಮ್ಮ ಹೆಂಡತಿಗೆ ಹಾಡು ಹಾಗೂ ಹಾರ್ಮೋನಿಯಂ ಕಲಿಸುವಂತೆ ಕರೆದೊಯ್ದರು. ಅಲ್ಲಿಂದ ವಿಜಾಪುರೆಯವರ ಶಿಷ್ಯಪರಂಪರೆ ಮೊದಲ್ಗೊಂಡಿತು. ೧೯೩೪-೩೫ ರಿಂದ ಆರಂಭವಾದ ಸಂಗೀತ ಶಿಕ್ಷಕ ವೃತ್ತಿಯನ್ನು ಪಂ. ರಾಮಭಾವು ವಿಜಾಪುರೆಯವರು ಇಂದಿಗೂ ಮುಂದುವರಿಸಿಕೊಂಡು ಬಂದಿದ್ದಾರೆ. ಈ ಅವಧಿಯಲ್ಲಿ ಸಾವಿರಾರು ವಿದ್ಯಾರ್ಥಿಗಳು ಅವರಿಂದ ಸಂಗೀತವನ್ನು ಕಲಿತಿದ್ದಾರೆ. ಸೈಕಲ್‌ ಮೇಲೆ ಪ್ರಯಾಣ ಮಾಡುತ್ತ ಬೆಳಗಾವಿಯ ವಿವಿಧ ಪ್ರದೇಶಗಳಿಗೆ ಹೋಗಿ ಸಂಗೀತ ಕಲಿಸಿ ಬರುವುದು ಈಗ ವಯಸ್ಸಿನ ಕಾರಣದಿಂದ ಸಾಧ್ಯವಿಲ್ಲದಿರಬಹುದು. ಆದರೆ ಮನೆಯಲ್ಲೇ ಕುಳಿತು ದಿನಾಲು ಹತ್ತಾರು ವಿದ್ಯಾರ್ಥಿಗಳಿಗೆ ಈಗಲೂ ಸಂಗೀತ ಕಲಿಸುತ್ತಿದ್ದಾರೆ. ಪಂ. ವಿಜಾಪುರೆಯವರು ಇತ್ತೀಚೆಗೆ ಪುಣೆಗೆ ಹೋದಾಗ, ಪಂ. ಭೀಮಸೇನ ಜೋಶಿಯವರಲ್ಲಿಗೆ ಸೌಜನ್ಯದ ಭೇಟಿಗಾಗಿ ಹೋಗಿದ್ದರು. ಆಗ ಜೋಶಿಯವರು ‘ಕಾ ಬುವಾ, ಸೈಕಲ್‌ವರನ ಆಲಾ ಕಾಯ್‌?’ (ಏನ್ರೀ ಬುವಾ ಸೈಕಲ್‌ ಮ್ಯಾಲ ಬಂದೀರೇನು?) ಎಂದು ಕೇಳಿದರಂಥೆ !! ಅದಕ್ಕೆ ಬಿಜಾಪುರೆಯವರು ‘ಹೌದ್ರಿ ನಿಮ್ಮ ಮನಿ ಕಂಪೌಂಡಿನ್ಯಾಗ ನಿಂದರಿಸಿ ಬಂದೀನಿ’ ಎಂದು ಪ್ರತಿ ಚೇಷ್ಟೆ ಮಾಡಿದರಂತೆ! ಹಾಗೆ ವಿಜಾಪುರೆಯವರ ಸೈಕಲ್‌ ಮೇಲಿನ ಸಂಗೀತಯಾತ್ರೆ ಬಹು ಪ್ರಖ್ಯಾತ.
ಬೆಳಗಾವಿಯ ಸಂಗೀತದ ಇತಿಹಾಸದಲ್ಲಿ ಶ್ರೀರಾಮ ಸಂಗೀತ ವಿದ್ಯಾಲಯದ ಪಾತ್ರ ಬಹು ಪ್ರಮುಖವಾದುದು. ೧೯೩೮ರಲ್ಲಿ ಪ್ರಾರಂಭವಾದ ಈ ಸಂಗೀತ ವಿದ್ಯಾಲಯ ೧೯೯೧ ರಲ್ಲಿ ತನ್ನ ಸುವರ್ಣ ಮಹೋತ್ಸವವನ್ನು ಆಚರಿಸಿಕೊಂಡಿತು. ಮೊದಲ ತಿಂಗಳು ಕೇವಲ ೧೧ ಹುಡುಗರಿಂದ ಪ್ರಾರಂಭವಾದ ಈ ಶಾಲೆಯಲ್ಲಿ ಲೀತನಕ ೫೦೦೦ಕ್ಕೂ ಹೆಚ್ಚು ವಿದ್ಯಾರ್ಥಿಗಳು ಸಂಗೀತಾಧ್ಯಯನ ಮಾಡಿದ್ದಾರೆ. ಈ ಶಾಲೆಯಲ್ಲಿದ್ದ ಅಂಧ ಹಾಗೂ ಅಂಗವಿಕಲ ವಿದ್ಯಾರ್ಥಿಗಳಿಗೆ ವಿಜಾಪುರೆಯವರು ಉಚಿತ ಸಂಗೀತ ಶಿಕ್ಷಣ ನೀಡಿ, ಆ ಮೂಲಕ ಸಮಾಜ ಸೇವೆಯನ್ನು ಕೈಗೊಂಡಿದ್ದಾರೆ.
ಒಂದು ಸಂಗೀತ ಶಾಲೆಯನ್ನು ಯಶಸ್ವಿಯಾಗಿ ನಡೆಸುವ ಗುರು ಸ್ವತಃ ವಿದ್ವಾಂಸನಾಗಿರಬೇಕಾಗುತ್ತದೆ. ತನ್ನಲ್ಲಿರುವ ವಿದ್ವತ್ತನ್ನು ಶಿಷ್ಯಗಣಕ್ಕೆ ಅವರವರ ಕಲಾಭಿರುಚಿಗೆ ತಕ್ಕಂತೆ ಹಾಗೂ ಪ್ರತಿಭೆಗೆ ತಕ್ಕಂತೆ ಹಂಚುವುದೂ ಒಂದು ಕಲೆಯೇ. ಪಂ. ರಾಮಭಾವು ವಿಜಾಪುರೆಯವರು ಸಂಗೀತ ಅಲಂಕಾರ ಪರೀಕ್ಷೆ ಪಾಸಾಗಿರುವವರು. ಸಂಗೀಥ ಶಿಕ್ಷಕ ಸನದು ಕೂಡ ಅವರಿಗೆ ಪ್ರಾಪ್ತವಾಗಿದೆ. ಇವೆಲ್ಲಕ್ಕಿಂತ ಹೆಚ್ಚಾಗಿ ‘ಸರ್ವರೊಳಗೊಂದೊಂದು ನುಡಿಕಲಿತು’ ಎಂಬಂತೆ, ಒಳ್ಳೆಯ ಸಂಗೀತವನ್ನೆಲ್ಲ ತನ್ನಲ್ಲಿ ಅಳವಡಿಸಿಕೊಳ್ಳುತ್ತಲೇ ಪಂ. ರಾಮಭಾವು ವಿಜಾಪುರೆ ಓರ್ವ ಸಂಗೀತ ವಿದ್ವಾಂಸರಾಗಿ ರೂಪುಗೊಂಡಿದ್ದಾರೆ. ಹೀಗಾಗಿ ‘ಅಖಿಲಭಾರತ ಗಂಧರ್ವ ಮಹಾವಿದ್ಯಾಳಯ, ಹಾಗೂ ಕರ್ನಾಟಕ ಸರ್ಕಾರ ನಡೆಸುವ ಸಂಗೀತ ಪರೀಕ್ಷೆಗಳಿಗೆ ಅವರು ಪರೀಕ್ಷಕರಾಗಿಯೂ ನಿಯೋಜಿತರಾಗಿದ್ದಾರೆ.
ರಾಮಭಾವು ವಿಜಾಪುರೆ ಜೀವನದುದ್ದಕ್ಕೂ ಸಂಗೀತದೊಂದಿಗೇ ಬದುಕಿದ್ದಾರೆ. ಸುಮಾರು ೭೦ ವರ್ಷಗಳಿಂದಲೂ ಸಂಗೀತ ಅವರಲ್ಲಿ ಬೆರೆತು ಹೋಗಿದೆ. ಹಾರ್ಮೋನಿಯಂ ವಾದನದಲ್ಲಿ ಅತ್ಯಂತ ನಿಷ್ಣಾತ ಕಲಾವಿದ ಎಂದು ಕೀರ್ತಿ ಸಂಪಾದಿಸಿದ್ದಾರೆ. ನಿರ್ಜೀವವಾದ ಕಟ್ಟಿಗೆಯ ಪೆಟ್ಟಿಗೆಯಿಂದ ಉಜ್ವಲವಾದ ಸ್ವರಗಳನ್ನು ಹೊಮ್ಮಿಸಿ, ಶೋತೃಗಳನ್ನು ಗಂಧರ್ವಲೋಕಕ್ಕೆ ಕರೆದೊಯ್ಯಬಲ್ಲ ಮಾಂತ್ರಿಕ ಅವರಾಗಿದ್ದಾರೆ. ದೇಶದಾದ್ಯಂತ ಅನೇಕ ಕಡೆಗಳಲ್ಲಿ ಹಾರ್ಮೋನಿಯಂ ಸೋಲೋ ಕಾರ್ಯಕ್ರಮಗಳನ್ನು ನೀಡಿ ಜನಪ್ರಿಯರಾಗಿದ್ದಾರೆ. ಮುಂಬೈ, ಪುಣೆ, ಗೋವಾ, ಹೈದರಾಬಾದ ಹಾಗೂ ಧಾರವಾಡ ಕೇಂದ್ರಗಳಿಂದ ಇವರ ಹಾಮೋನಿಯಂ ಸೋಲೋ ಕಾರ್ಯಕ್ರಮಗಳು ೧೯೭೨-೭೫ರ ಅವಧಿಯಲ್ಲಿ ಬಿತ್ತರಗೊಂಡಿದೆ.
ಪಂ. ರಾಮಭಾವು ವಿಜಾಪುರೆ, ೧೯೭೨ ರಿಂದಲೂ ಆಕಾಶವಾಣಿಯೊಂದಿಗೆ ನಿಕಟವಾದ ಸಂಬಂಧವನ್ನು ಹೊಂದಿದವರು. ಮೊನ್ನೆ ಮೊನ್ನಿನ-ತನಕವೂ ಅವರು ಧಾರವಾಡ ಆಕಾಶವಾಣಿಯ ಮಹತ್ವದ ಕಾರ್ಯಕ್ರಮಗಳಿಗೆ ಸಾಥಿದಾರರೆಂದು ಹೋಗುತ್ತಲೇ ಇದ್ದರು. ಸುಮಾರು ೩೦ ವರ್ಷಗಳ ಗಾಢ ಅನುಭವದಲ್ಲಿ ಅವರು ಹಿಂದುಸ್ತಾನಿ ಸಂಗೀತದ ಹೆಸರಾಂತ ಕಲಾವಿದರೊಂದಿಗೆ ಸಾಥಿ ಮಾಡಿದ್ದಾರೆ. ಡಾ. ಗಂಗೂಬಾಯಿ ಹಾನಗಲ್‌, ಡಾ. ಮನ್ಸೂರ, ಡಾ. ಮನ್ಸೂರ, ಡಾ. ಬಸವರಾಜ ರಾಜಗುರು ಅಂಥ ಅಂತರಾಷ್ಟ್ರೀಯ ಖ್ಯಾತಿಯ ಗಾಯಕ ಗಾಯಕಿಯರೊಂದಿಗೆ ಅವರು ಆಕಾಶವಾಣಿಯ ಕಾರ್ಯಕ್ರಮಗಳಿಗೆ ಸಾಥಿ ಮಾಡಿದ್ದಾರೆ. ಶ್ರೀಮತಿ ಜಯಶ್ರೀ ಪಾಟಣೀಕರ, ಶ್ರೀಮತಿ ಜಾನಕಿ ಅಯ್ಯರ, ಶ್ರೀಮತಿ ಮಾಲಿನಿ ರಾಜೂರಕರ, ಶ್ರೀಮತಿ ಕಲ್ಪನಾ ಉಮೇಶ, ಪಂ. ಪಂಚಾಕ್ಷರಿಸ್ವಾಮಿ ಮತ್ತಿಗಟ್ಟಿಯವರಂಥ ಖ್ಯಾತ ಕಲಾವಿದರೊಂದಿಗೆ ಹಾರ್ಮೋನಿಯಂ ನುಡಿಸಿದ್ದಾರೆ ಶ್ರೀಮತಿ ಕಲ್ಪನಾ ಉಮೇಶ, ಪಂ. ಪಂಚಾಕ್ಷರಿಸ್ವಾಮಿ ಮತ್ತಿಗಟ್ಟಿಯವರಂಥ ಖ್ಯಾತ ಕಲಾವಿದರೊಂದಿಗೆ ಹಾರ್ಮೋನಿಯಂ ನುಡಿಸಿದ್ದಾರೆ. ಶ್ರೀ ಗಣಪತಿ ಭಟ್‌ ಹಾಸಣಗಿ ಹಾಗೂ ಶ್ರೀ ಅನಂತ ತೇರದಾಳರಂಥ ಭರವಸೆಯ ಗಾಯಕರೊಂದಿಗೂ ಅವರು ಸಾಥಿ ಮಾಡಿದ್ದಾರೆ.
ಆಕಾಶವಾಣಿ ಧಾರವಾಡ ಕೇಂದ್ರವು ಆರು ವರ್ಷಗಳ ಕಾಲ ಅವರನ್ನು  ಧ್ವನಿ ಪರೀಕ್ಷಾ ಮಂಡಳಿಯ ಸದಸ್ಯರೆಂದು ನೇಮಿಸಿಕೊಂಡು ಗೌರವಿಸಿದೆ. ಆಕಾಶವಾಣಿಯ ರಾಷ್ಟ್ರೀಯ ಕಾರ್ಯಕ್ರಮಗಳೂ ಅವರು ಸಾಥಿದಾರರಾಗಿ ಹಾರ್ಮೋನಿಯಂ ನುಡಿಸಿದ್ದಾರೆ.
ಕೆಲವು ವರ್ಷಗಳ ಹಿಂದೆ ರಷ್ಯದ ಸಾಂಸ್ಕೃತಿಕ ತಂಡವೊಂದು ಬೆಳಗಾವಿಗೆ ಭೇಟಿ ನೀಡಿದಾಗ ಆಗಿನ ಕನ್ನಡ ಮತ್ತು ಸಂಸ್ಕೃತಿ ಇಲಾಖೆ ಅಧಿಕಾರಿಗಳಾಗಿದ್ದ ಖ್ಯಾತ ಸಾಹಿತಿ ಶ್ರೀ ಚಂದ್ರಕಾಂತ ಕುಸನೂರ್ ರವರು ಪಂ. ರಾಮಭಾವು ವಿಜಾಪುರೆಯವರ ಹಾರ್ಮೋನಿಯಂ ವಾದನವನ್ನು ಆಐಓಜಿಸಿದ್ದರು. ರಷ್ಯದ ಪ್ರತಿನಿಧಿಗಳು ವಿಜಾಪುರೆಯವರ ನಾದಲೀಲೆಯನ್ನು ಆಸ್ವಾದಿಸುತ್ತಲೇ ಹಾರ್ಮೋನಿಯಂ ಮೇಲೆ ಬೆರಳುಗಳ ಚಲನವಲನಗಳ ಲೀಲೆಯನ್ನು ಬೆರಗಿನಿಂದ ಗಮನಿಸಿ ಅದರ ವೀಡಿಯೋ ಚಿತ್ರೀಕರಣವನ್ನು ಒಂದು ದಾಖಲೆಯಾಗಿ ಕೊಂಡೊಯ್ದಿರುವುದು ಉಲ್ಲೇಖಾರ್ಹ ಸಂಗತಿಯಾಗಿದೆ.
ಓರ್ವ ಹಾರ್ಮೋನಿಯಂ ವಾದಕ ತಾನೆಷ್ಟು ಪರಿಪಕ್ವ ಎಂಬುದನ್ನು ಗಮನಿಸಬೇಕಾದರೆ, ಆತ ಸಾಥಿ ನೀಡಿದ ಕಲಾವಿದರ ಪಟ್ಟಿಯನ್ನು ಗಮನಿಸಬೇಕಾಗುತ್ತದೆ. ಗಾಯ ಕರ ಮನೋಭಾವ ಪ್ರೌಢಿಮೆ ಅನುಭವಗಳನ್ನು ಅನುಸರಿಸಿ ಅವರ ಗಾಯನದೊಂದಿಗೆ ಸಾಮರಸ್ಯವನ್ನು ಸಾಧಿಸುತ್ತ ಕಾರ್ಯಕ್ರಮಕ್ಕೆ ಮೆರಗು ತರುವಂಥ ಸಾಥಿದಾರರನ್ನು ಮಾತ್ರ ಪ್ರಬುದ್ಧ ಗಾಯಕರು ಆಯ್ದುಕೊಳ್ಳುತ್ತಾರೆ. ಪಂ. ರಾಮಾವು ವಿಜಾಪುರೆಯವರು ಸಾಥಿ ಮಾಡಿದ ಗಾಯಕ ಗಾಯಕಿಯರ ಪಟ್ಟಿ ಬೆರಗುಗೊಳಿಸುವಂಥದ್ದು.
ಪಂ. ರಾಮಕೃಷ್ಣಬುವಾ ವಝೆ, ಉಸ್ತಾದ್‌ ಬಡೆಗುಲಾಂ ಅಲಿಖಾನ್‌, ಎ ಕಾನನ್‌, ಮಾಲವಿಕಾ ಕಾನನ್, ಉಸ್ತಾದ್‌ ವಿಲಾಯತಖಾನ, ಉಸ್ತಾದ್‌, ಅಮೀರಖಾನ್‌, ಉಸ್ತಾದ ಫಯ್ಯಾಜ್‌ಖಾನ್‌, ಉಸ್ತಾದ್‌ ನಿಸ್‌ಆರ ಹುಸೇನಖಾನ್‌, ಡಾ. ಗಂಗೂಬಾಯಿ ಹಾನಗಲ್‌, ಡಾ. ಮಲ್ಲಿಕಾರ್ಜುನ ಮನ್ಸೂರ, ಪಂ. ಭೀಮಸೇನ ಜೋಶಿ, ಡಾ. ಬಸವರಾಜ ರಾಜಗುರು, ಪಂ. ಕುಮಾರ ಗಂಧರ್ವ, ಹೀರಾಬಾಯಿ ಬಡೋದೆಕರ, ಕಿಶೋರಿ ಅಮಕೋಣಕರ, ಪರ್ವೀನ ಸುಲ್ತಾನಾ, ಪಂ. ಪಂಚಾಕ್ಷರಿಸ್ವಾಮಿ ಮತ್ತಿಗಟ್ಟಿ, ಡಾ. ಪ್ರೆಭಾ ಅತ್ರೆ, ಪಂ. ಜಸರಾಜ್‌, ದಿ. ವಸಂತರಾವ್‌ ದೇಶಾಪಾಂಡೆ ಹೀಗೆ ಹಿಂದುಸ್ತಾನಿ ಸಂಗೀತದ ದೇದೀಪ್ಯಮಾನವಾದ ರತ್ನಗಳೊಂದಿಗೆ ಸ್ವರ-ಸರಸವಾಡಿದ ಭಾಗ್ಯ ಇವರದಾಗಿದೆ.
ಪಂ. ರಾಮಭಾವು ವಿಜಾಪುರೆಯವರ ಪಾಂಡಿತ್ಯಕ್ಕೆ ತಕ್ಕುದಾದ ಹಲವಾರು ಮಾನ ಸಮ್ಮಾನಗಳು ಅವರನ್ನು ಅರಸಿಕೊಂಡು ಬಂದಿರುತ್ತವೆ. ಕರ್ನಾಟಕ ಸಂಗೀತ-ನೃತ್ಯ ಅಕಾಡೆಮಿಯು ಅವರನ್ನು ೧೯೮೨ ರಲ್ಲಿ ಪುರಸ್ಕರಿಸಿ ಗೌರವಿಸಿದ್ದೇ ಅಲ್ಲದೆ, ೧೯೮೫ ರಲ್ಲಿ ಕರ್ನಾಟಕ ಕಲಾತಿಲಕ ಪ್ರಶಸ್ತಿಯು ಅವರನ್ನು ಆರಸಿಕೊಂಡು ಬಂದಿದೆ. ಬೆಂಗಳೂರಿನ ಹಿಂದುಸ್ತಾನಿ ಕಲಾಕಾರ ಮಂಡಳಿ ೧೯೯೨ರಲ್ಲಿ ನಾದಶ್ರೀ ಎಂಬ ಬಿರುದು ನೀಡಿ ಗೌರವಿಸಿದೆ. ೧೯೯೯ ರಲ್ಲಿ ಅವರು ಪುಣೆಯಲ್ಲಿ ಸಂಗತಕಾರ ಪುರಸ್ಕಾರಕ್ಕೆ ಪಾತ್ರರಾಗಿದ್ದಾರೆ. ಕರ್ನಾಟಕ ಸರಕಾರವು ೨೦೦೧ ರಲ್ಲಿ ‘ರಾಜ್ಯ ಸಂಗೀತ ವಿದ್ವಾನ್‌’ ಗೌರವ ನೀಡಿ ಸನ್ಮಾನಿಸಿದೆ. ನಾಡಿನಾದ್ಯಂತ ಹಾಗೂ ನೆರೆಯ ಮಹಾರಾಷ್ಟ್ರ ಮತ್ತು ಗೋವಾಗಳಲ್ಲಿ ಅನೇಕ ಸಂಸ್ಥೆಗಳು ಅವರನ್ನು ಸನ್ಮಾನಿಸಿದೆ.
ಪಂ. ರಾಮಭಾವು ವಿಜಾಪುರೆಯವರ ಗರಡಿಯಲ್ಲಿ ಭರವಸೆದಾಯಕ ಶಿಷ್ಯಗಣ ರೂಪುಗೊಂಡಿದೆ. ಕುಂದಾ ವೇಲಿಂಗ್‌, ಮಾಣಿಕ್ಯ ಪಂಡಿತರಾವ್, ನೀಲಾ ಖಂಡಕರ, ಆಶಾ ಮೂರ್ತಿ (ಜೋಶಿ), ರೋಹಿಣಿ ಕುಲಕರ್ಣಿ, ಮಾಲಾ ಭಿಳಗುಂಡಿ, ಅಪರ್ಣಾ ಚಿಟ್ನೀಸ್‌, ನಂದಿನಿ ದಾಮಲೆ, ಅಪರ್ಣಾ ಚಿಟ್ನೀಸ್‌, ನಂದಿನಿ ದಾಮಲೆ, ಅಪರ್ಣಾ ಹುನಗುಂದ, ಮಂಜುಳಾ ಜೋಶಿ, ಶ್ರೀಧರ ಕುಲಕರ್ಣಿ ಹಾಗೂ ಕಿರಣ ಮೇಘ ಇವರೆಲ್ಲ ಹಾಡುಗಾರಿಕೆಯಲ್ಲಿ ಸಾಕಷ್ಟು ಹೆಸರುಗಳಿಸಿದ್ದಾರೆ. ಬಾನುಲಿ, ದೂರದರ್ಶನ ಕೇಂದ್ರಗಳು ಇವರಲ್ಲಿ ಕೆಲವರ ಕಾರ್ಯಕ್ರಮಗಳನ್ನು ಪ್ರಸ್ತುತ ಪಡಿಸಿವೆ. ಡಾ. ಸುಧಾಂಶು ಕುಲಕರ್ಣಿ, ರವೀಂದ್ರ ಮಾನೆ, ರವೀಂದ್ರ ಕಾಟೋಟಿ, ವಾಮನ ನಾಗೂಕರ, ನಿರ್ಮಲಾ ಪೈ ಕಾಕೋಡ ಮೊದಲಾದವರು ಹಾರ್ಮೋನಿಯಂ ವಾದನದಲ್ಲಿ ಹೆಸರು ಗಳಿಸಿದ್ದಾರೆ.
ಹೀಗೆ ಪಂ. ರಾಮಭಾವು ವಿಜಾಪುರೆ ಕಳೆದ ಏಳು ದಶಕಗಳಿಂದ ಸಂಗೀತ ಕ್ಷೇತ್ರದಲ್ಲಿ ಬೆಟ್ಟದಷ್ಟು ಸಾಧನೆ ಮಾಡಿದ್ದಾರೆ. ಸರಕಾರಿ ಶಾಲೆಯಲ್ಲಿ ಸಂಗೀತ ಶಿಕ್ಷಕರಿರುವಾಗ ಪ್ರಾಥಮಿಕ ಶಾಲಾ ಸಂಗೀತ ಶಿಕ್ಷಕ ಎಂದು ಸಂಗೀತಕ್ಕೆ ಸಂಬಂಧಿಸಿದ ಗ್ರಂಥ ರಚನೆಯನ್ನು ಇವರು ಮಾಡಿದ್ದಾರೆ.ಈ ಎಲ್ಲ ಸಾಧನೆಗಳು ಸಾರ್ಥಕವೆನಿಸಿಕೊಂಡಿದ್ದು, ಹಿಂದುಸ್ತಾನಿ ಸಂಗೀತ ದಿಗ್ಗಜರೆನಿಸಿದ ಪಂ.ಭೀಮಸೇನ ಜೋಶಿ, ಡಾ. ಮಲ್ಲಿಕಾರ್ಜುನ ಮನ್ಸೂರ ಹಾಗೂ ಡಾ. ಗಂಗೂಬಾಯಿ ಹಾನಗಲ್‌ರವರು ವಿಶಿಷ್ಟ ಸಂದರ್ಭಗಳಲ್ಲಿ ಇವರನ್ನು ಸತ್ಕರಿಸಿದ್ದಾರೆ. ಡಾ. ಗಂಗೂಬಾಯಿ ಹಾನಗಲ್‌ರವರು ಒಮ್ಮೆ ಕುಂದಗೋಳದಲ್ಲಿ ಸವಾಇ ಗಂಧರ್ವ ಪುಣ್ಯತಿಥಿ ಸಂದರ್ಭದಲ್ಲಿ ಸಂಸ್ಥೆಯಿಂದ ಸತ್ಕರಿಸಿದ್ದಾರೆ. ಹಾಗೂ ಒಮ್ಮೆ ಬೆಳಗಾವಿಯಲ್ಲಿ ಶ್ರೀರಾಮ ಸಂಗೀತ ವಿದ್ಯಾಲಯದ ಸುವರ್ಣಮಹೋತ್ಸವದಲ್ಲಿ ಸತ್ಕರಿಸಿದ್ದಾರೆ. ಪಂ. ಭೀಮಸೇನ ಜೋಶಿಯವರು ವಿಜಾಪುರೆಯವರಿಗೆ ೭೫ನೇ ವರ್ಷಕ್ಕೆ ಪದಾರ್ಪಣ ಮಾಡಿದ್‌ಆಗ ಇವರ ಮನೆಗೆ ಬಂದು ಸತ್ಕರಿಸಿ ತಮ್ಮ ಹೃದಯ ವೈಶಾಲ್ಯವನ್ನು ಮೆರೆದಿದ್ದಾರೆ. ಡಾ. ಮಲ್ಲಿಕಾರ್ಜುನ ಮನ್ಸೂರರವರು ಅಲ್ಲಾದಿಯಾ ಖಾನ್‌ನರವರ ಪುಣ್ಯತಿಥಿಯಲ್ಲಿ ಸತ್ಕರಿಸಿದ್ದಾರೆ.
ಒಂದು ಮಾತು. ಪಂ. ರಾಮಭಾವು ವಿಜಾಪುರೆಯವರ ಈ ಸಾಧನೆಯ ಹಿಂದೆ ಅವರ ಧರ್ಮಪತ್ನಿ ಸೀತಾಬಾಯಿ, ಮಗಳು ಮಾಧವಿ ಕುಲಕರ್ಣಿ, ಅಳಿಯಂದಿರಾದ ಮೋಹನರಾವ್‌ ಕುಲಕರ್ಣಿ ಇವರ ಸಹಕಾರ ಹಾಗೂ ಹಾರೈಕೆಗಳು ಸೇರಿಕೊಂಡಿವೆ ಎಂಬುದನ್ನು ಮರೆಯುವಂತಿಲ್ಲ. ಮೊಮ್ಮಗ ಗಜಾನನ ಕುಲಕರ್ಣಿ ತಬಲಾ ವಾದನದಲ್ಲಿ ತಮ್ಮನ್ನು ತೊಡಗಿಸಿಕೊಂಡಿದ್ದಾರೆ.
ತಮ್ಮ ಬದುಕಿನುದ್ದಕ್ಕೂ ಸಂಗೀತ ಲೋಕದಲ್ಲೇ ವಿಹರಿಸುತ್ತ, ಸ್ವರಗಳ, ನಾದದ ಜೊತೆಗೆ ಒಡನಾಡುತ್ತ, ಅದನ್ನು ಆರಾಧಿಸಿ ಒಲಿಸಿಕೊಳ್ಳುತ್ತ ನಾದೋಪಾಸನೆ ಮಾಡಿದ ಪಂ.ರಾಮಭಾವು ವಿಜಾಪುರೆ ತಮ್ಮ ೮೬ರ ಇಳಿವಯಸ್ಸಿನಲ್ಲೂ ಸಂಗೀತ ಸೇವೆಯಲ್ಲಿ ತೊಡಗಿಸಿಕೊಂಡಿರುವುದು ಯುವಕರಿಗೂ ಮಾದರಿಯಾಗಿದೆ. ಅನುಕರಣಾಹ್ವಾಗಿದೆ.
ಡಾ. ಬಸವರಾಜ ರಾಜಗುರು
ಬಸವರಾಜ ರಾಜಗುರು ಎಂದಾಕ್ಷಣ ಸಂಗೀತದ ಗಂಧವಿರುವವರ ಕಿವಿಯಲ್ಲಿ ಇಂಚರ ಸಂಚರಿಸತೊಡಗುವುದು. ಅವರ ಗಾಯನದ ಮಾಧುರ್ಯ ಅಂತಹದು. ಭಾರತಾದ್ಯಂತ ಬಸವರಾಜ ರಾಜಗುರು ಮೋಡಿಗೆ ಒಳಗಾಗದವರಿಲ್ಲ. ಕೊನೆಯುಸಿರಿನವರೆಗೂ ಸಂಗೀತವನ್ನೆ ಉಸಿರಾಡಿದವರು ಅವರು. ತಮ್ಮ ಸಂಗೀತ ಸೌರಭವನ್ನು ಅಮೆರಿಕೆಯಲ್ಲಿ ಬೀರುವ ಸನ್ನಾಹದಲ್ಲಿ ವೀಸಾ ತೆಗೆಯಿಸಲು ಚೆನ್ನೈಗೆ ಹೋಗಿದ್ದವರು ಬೆಂಗಳೂರಿಗೆ ಜುಲೈ ೨೧, ೧೯೯೧ರಂದು ಬಂದಿಳಿದರು. ಅಲ್ಲಿಯೂ ಶಿಷ್ಯನೊಬ್ಬನಿಗೆ ಸಂಗೀತ ಪಾಠ. “ಈಗ ರಾತ್ರಿ ಇಷ್ಟೊತ್ತು. ಈ ಹೊತ್ತಿನಲ್ಲಿ ಇಂತಿಂಥ ರಾಗ ಹಾಡುತ್ತಾರೆ” ಎಂದು ವಿವರಿಸುತ್ತಿದ್ದರು. ಹಾಡುತ್ತ ಹಾಡುತ್ತ ಸ್ವರಲೋಕದಲ್ಲಿ ಲೀನವಾದರು. ಸಂಗೀತ ಪ್ರಪಂಚ ಬಡವಾಯಿತು.
ಎಲಿವಾಳ ಧಾರವಾಡ ಜಿಲ್ಲೆಯ ಕುಂದಗೋಳ ತಾಲೂಕಿನ ಚಿಕ್ಕ ಗ್ರಾಮ. ಅಲ್ಲೊಂದು ಒಕ್ಕಲುತನದ ಮನೆತನ. ಈ ಮನೆತನ ಮೂಲತಃ ಕೆಳದಿ ರಾಜರ ಗುರುಗಳು. ಹಾಗಾಗಿ, ರಾಜಗುರು ಎಂಬ ಅಡ್ಡಹೆಸರು. ಕಾರಣಾಂತರಗಳಿಂಧ ಎಲಿವಾಳಕ್ಕೆ ಬಂದು ನೆಲೆಸಿದ್ದರು. ಬಸವರಾಜ ಆಗಸ್ಟ್‌ ೨೪, ೧೯೨೦ ರಂದು ಜನಿಸಿದ. ಮಹಾಂತಸ್ವಾಮಿ-ರಾಚವ್ವ ತಂದೆತಾಯಿ, ದೊಡ್ಡಪ್ಪ ಸಂಸ್ಕೃತ ವಿದ್ವಾಂಸರು, ಜ್ಯೋತಿಷಿಗಳು. ತಂದೆಗೆ ಸಂಗೀತವೆಂದರೆ ಪಂಚಪ್ರಾಣ. ತಂಜಾವೂರಿಗೆ ಹೋಗಿ ಕರ್ನಾಟಕ ಸಂಗೀತ ಕಲಿತು ಬಂದಿದ್ದರು. ಪಿಟೀಲುಕ ಚೆನ್ನಾಗಿ ನುಡಿಸುತ್ತಿದ್ದರು. ಚಿಕ್ಕಪ್ಪ ಚನ್ನಬಸವಸ್ವಾಮಿ ಬಯಲಾಟ ಪ್ರವ ಈಣ. ಬಯಲಾಟ ಪದಗಳನ್ನು ಇಂಪಾಗಿ ಹಾಡುತ್ತಿದ್ದುದಲ್ಲದೆ ಹಾಮೋನಿಯಂ ನುಡಿಸುತ್ತಿದ್ದರು. ಬಸವರಾಜನಿಗೆ ಬುದ್ದಿ ತಿಳಿದಾಗಿನಿಂದಲೂ ಸಂಗೀತದ್ದೇ ಹುಚ್ಚು.
ಬಸವರಾಜ ಆರು ವರ್ಷದವನಿದ್ದಾಗ ತಾಯಿ ತೀರಿಕೊಂಡಳು. ತಂದೆಯೆ ತಾಯಿಯೂ ಆದರು. ಏಳನೆಯ ವರ್ಷಕ್ಕೆ ತಂದೆಯಿಂದ ಸಂಗೀತಪಾಠ ಆರಂಭ. “ಲಂಬೋದರ ಲಕುಮಿಕರ’’ ಕೃತಿಯಿಂದ ಶ್ರೀಗಣೇಶ. ಸುಮಾರು ಎರಡು ವರ್ಷ ಸರಳೆ, ಜಂಟಿ,ವರ್ಣ, ಕೀರ್ತನೆ ಅಭ್ಯಾಸ ಮಾಡಿಸಿದರು.
ಆಗಿನ್ನೂ ಬಸವರಾಜನಿಗೆ ಒಂಬತ್ತು ವರ್ಷಋ. ಎಲಿವಾಳದಲ್ಲಿ ಶನಿಪ್ರಭಾವ ನಾಟಕ ಹಚ್ಚಿದ್ದರು. ನಾಟಕ ಕಲಿಸಲು ಪರ ಊರಿನ ಮಾಸ್ತರ ಬಂದಿದ್ದರು. ಹೊಡೆದುಬಡಿದು ಕಲಿಸಿದರೂ ಪಾತ್ರ ಮಾಡುವ ಹುಡುಗರಿಗೆ ಪದ ಹಾಡಲು ಬರುತ್ತಿರಲಿಲ್ಲ. ತಾಲೀಮು ಮನೆಯೊಳಗೆ ಬೇರೆ ಯಾರನ್ನೂ ಬಿಡುತ್ತಿರಲಿಲ್ಲ. ಬಸವರಾಜ ಜಾಲಿ ಬಡ್ಡೆಯ ಮೇಲೆ ಪೀಪಾಯಿ ಇಟ್ಟು ಅದರ ಮೇಲೆ ಹತ್ತಿ ಕಿಡಕಿಯಲ್ಲಿ ಇಣಿಕಿಕ್ಕಿ ಕೇಳುತ್ತ ಒಂದೆರಡು ದಿನಗಳಲ್ಲಿಯೆ ಅವೆಲ್ಲ ಪದಗಳನ್ಮು ಸರಾಗವಾಗಿ ಹಾಡಲು ಕಲಿತ. ಹಾರ್ಮೋನಿಯಂ ಜೊತೆಗೆ ಹಾಡುವಾಸೆ. ಇವನು ಕಿಡಕಿಯಲ್ಲಿ ಇಣುಕುವುದನ್ನು ಕಂಡು ನಾಟಕ ಮಾಸ್ತರರು ಕಿಡಕಿ ಮುಚ್ಚಿಸಿದರು. ಇದರಿಂದ ಬಸವರಾಜನ ಕೋಪ ಬುಸ್ಸೆಂದಿತು. ಒಂದು ದಿನ ಮಧ್ಯಾಹ್ನ ಎಲ್ಲರೂ ಮಲಗಿರುವಾಗ ಅದ್ಹೇಗೋ ಒಳಗೆ ಹೋಗಿ ಚಾಕುವಿನಿಂದ ತಬಲಾ, ಡಗ್ಗಾ ತೂತು ಕೊರೆದು ಹಾರ್ಮೋನಿಯಂ ಪಟ್ಟಿ ಕಿತ್ತೆಸೆದು ಓಟ ಕಿತ್ತುವುದರಲ್ಲಿದ್ದ. ಮಾಸ್ತರರಿಗೆ ಎಚ್ಚರವಾಯಿತು. ಹಿಡಿದು ಎರಡು ಬಾರಿಸಿದರು. ಅಭಿಮಾನಧನರಾದ ಬಸವರಾಜನ ತಂದೆಗೆ ನಖಶಿಖಾಂತ ಕೋಪ. “ಏ ಮಾಸ್ತರ, ನಿನಗೆ ಲುಕ್ಸಾನ ಆಗಿದ್ದರೆ ಹೊಸ ತಬಲಾ, ಡಗ್ಗಾ ಮಾಡಿಸಿಕೊಡುತ್ತಿದ್ದೆ. ನಮ್ಮ ಹುಡುಗನನ್ನು ಏಕೆ ಹೊಡೆದೆ”” ಎಂದು ಗದರಿಸಿದರು. ಮಾಸ್ತರರು ‘ನಿಮ್ಮ ದಮ್ಮಯ್ಯ, ತಪ್ಪಾಯಿತು, ಕ್ಷಮಿಸಿರಿ” ಎಂದು ಬೇಡಿಕೊಂಡರು.
ಮಹಾಂತಸ್ವಾಮಿ ಮಗನತ್ತ ಹೊರಳಿ “ನಿನಗೆ ಸಂಗೀತ ಕಲಿಯುವ ಹುಚ್ಚಿದ್ದರೆ ಇಂಥ ಕ್ಷುಲ್ಲಕ ನಾಟಕ ಮಾಸ್ತರರಲ್ಲಿ ಏಕೆ, ದೊಡ್ಡ ನಾಟಕ ಕಂಪನಿಯಲ್ಲಿಡುವೆ” ಎಂದರು. ಅದೇ ಸುಮಾರಿಗೆ ಅವರ ಬಾಲ್ಯಸ್ನೇಹಿತ ವಾಮನರಾವ ಮಾಸ್ತರರ ‘ವಿಶ್ವ ಗುಣಾದರ್ಶ ನಾಟಕ ಮಂಡಳಿ” ಹುಬ್ಬಳ್ಳಿಯಲ್ಲಿ ಕ್ಯಾಂಪ್‌ ಮಾಡಿತ್ತು. ಕರೆದುಕೊಂಡು ಹೋಗಿ ಮಗನನ್ನು ಸೇರಿಸಿಬಂದರು. ಬಸವರಾಜ ಬಾಲನಟನಾಗಿ ಬಾಲಕೃಷ್ಣ, ದಾಸಿ ಮುಂತಾದ ಪಾತ್ರಗಳಲ್ಲಿ ಮಿಂಚಿದ. ಕಂಚಿನ ಕಂಠ ಬೇರೆ. ಸ್ವತಃ ವಾಮನರಾವ ಮಾಸ್ತರರು ನಾಟಕದ ಹಾಡುಗಳನ್ನು ಅಭ್ಯಾಸ ಮಾಡಿಸುತ್ತಿದ್ದರು. ಹುಬ್ಬಳ್ಳಿ, ಧಾರವಡ, ಬೆಳಗಾವಿ, ಹೊಸಪೇಟೆ, ಬಳ್ಳಾರಿ, ಗದಗ, ಹರಿಹರ, ದಾವಣಗೆರೆ ಮುಂತಾದ ಊರುಗಳಿಗೆ ನಾಟಕ ಕಂಪನಿಯೊಂದಿಗೆ ಸುತ್ತಾಟ, ಒಮ್ಮೆ ಬಟ್ಟೆಗೆ ಸಾಬೂನು ಹಚ್ಚುತ್ತ “ಬಾಜಿರಾವ ಪೇಶ್ವೆ” ನಾಟಕದ “ಕೊಟ್ಟ ಕಾಲಕೆ ದೇವರು ನಿನಗೆ, ಕೆಟ್ಟು ಕೃತಿಯ ಮಾಡಲು ಬೇಡ” ಎಂಬ ಹಾಡು ಹೇಳುತ್ತಿದ್ದ. ವಾಮನರಾವ ಮಾಸ್ತರ ಹಿಂದೆ ಬಂದು ನಿಂತುದರ ಪರಿವೆಯೆಇಲ್ಲ. ಉಳಿದ ಹುಡುಗರು ತಿವಿದು ಎಚ್ಚರಿಸಿದಾಗಲೆ ತಿಳಿದದ್ದು. ಬಸವರಾಜನಿಗೆ ಗಾಬರಿ. ಆದರೆ, ಮಾಸ್ತರರು “ಇವನ ಹಾಂಗ ಹಯಾಡಿರಿ, ನೋಡೂಣು” ಎಂದು ಮೆಚ್ಚುಗೆ ಸೂಸಿ ಹೊರಟುಹೋದರು. ನಾಟಕ ಕಂಪನಿ ಸೇರಿ ಒಂದು ವರ್ಷವಾಗಿರಬಹುದು. ತಂದೆ ಮಹಾಂತಸ್ವಾಮಿ ಪ್ಲೇಗಿಗೆ ತುತ್ತಾದರು. ದಿಕ್ಕು ತೋಚದಾಯಿತು. ಆಗ ನೆರವಿತ್ತವರು ಕೆಳದಿ ಸಂಸ್ಥಾನ ಮಠಾಧಿಪತಿಗಳಾಗಿದ್ದ ಶ್ರೀ ರೇವಣಸಿದ್ಧ ಶಿವಾಚಾರ್ಯರು. ಅವರು ಬಸವರಾಜನ ದೊಡ್ಡಪ್ಪನ ಮಗ. ಮುಂದೆ ಬಸವರಾಜನನ್ನು ಮಠಕ್ಕೆ ಮರಿ ಮಾಡಿಕೊಳ್ಳುವಾಸೆ ಅವರಿಗದ್ದಂತಿತ್ತು. ಆದುದರಿಂದ, ನಾಟಕ ಕಂಪನಿ ಬಿಡಿಸಿ ಹುಬ್ಬಳ್ಳಿಯ ಮೂರುಸಾವಿರ ಮಠದ ಸಂಸ್ಕೃತ ಪಾಠಶಾಲೆ ಸೇರಿಸಿದರು. ಒಂದು ದಿನ ಬೇರೆ ಊರಿಗೆ ಹೊರಟಿದ್ದ ಪಂಚಾಕ್ಷರಿ ಗವಾಯಿಗಳು ಬಸ್‌ ತಪ್ಪಿ ಮೂರುಸಾವಿರ ಮಠಕ್ಕೆ ಬಂದರು. ಗುರುಸಿದ್ಧ ಸ್ವಾಮಿಗಳು “ಈ ಹುಡುಗ ಛಲೋ ಹಾಡತಾನ. ನಿಮ್ಮ ಸಂಗಡ ಕರಕೊಂಡು ಹೋಗಿರಿ” ಎಂದು ಶಿಫಾರಸ್ಸು ಮಾಡಿದರು. ಪಂಚಾಕ್ಷರಿ ಗವಾಯಿಗಳು “ಮಗೂ, ಒಂದು ಹಾಡ ಹೇಳಪಾ” ಅಂದರು. ಬಸವರಾಜ “ವೀರ ಅಭಿಮನ್ಯು” ನಾಟಕದ “ಭಕ್ತ ಜೀವನ ರಾಮಾ ಸುಜನ ಜೀವನ” ಎಂಬ ಪದ ಹಾಡಿದ. ಅಂಧರಾದ ಪಂಚಾಕ್ಷರಿ ಗವಾಯಿಗಳು ಮಸವರಾಜನನ್ನು ಕರೆದು ಮೈದಡವಿ “ಎಷ್ಟು ಛಂದ ಗಿರಡಿ ಹೊರಳಸತಿಯಲ್ಲೊ! ಎಲ್ಲಿ ನೋಡೋಣ, ಇನ್ನೊಂದು ಹಾಡು” ಎಂದರು. ಬಸವರಾಜ ಅದೇ ನಾಟಕದಕ “ಕರುಣ ಸಾಗರಾ ಪ್ರಭು ಪರಮಾತ್ಮಾ” ಹಾಡಿದ. ಪಂಚಾಕ್ಷರಿ ಗವಾಯಿಗಳು ಗುರುಸಿದ್ದ ಸ್ವಾಮಿಗಳನ್ನುದ್ದೇಶಿಸಿಕ “ಬುದ್ಧೀ, ನಮಗ ಹುಡುಗ ಒಪ್ಪಿಗೆ ಆಗ್ಯಾನ. ಇಂದೇ ಕರೆದೊಯ್ಯುವೆ” ಎಂದರು ಬಸವರಾಜನ ಅದೃಷ್ಟ ತೆರೆಯಿತು . ಇದು ನಡೆದದ್ದು ೧೯೩೦ ಜೂನ್‌ ತಿಂಗಳಲ್ಲಿ.
ಬಸವರಾಜನು ಪಂಚಾಕ್ಷರಿ ಗವಾಯಿಗಳ ಗಿಳಿವಿಂಡು ಸೇರಿದ. ಬೆಳಿಗ್ಗೆ ನಾಲ್ಕರಿಂದ ಎಂಟರವರೆಗೆ ಸಂಗೀತಪಾಠ. ಆಮೇಲೆ ಸ್ನಾನ, ಪೂಜನೆ, ಊಟ, ವಿಶ್ರಾಂತಿ. ಸಂಜೆ ನಾಲ್ಕರಿಂದ ಏಳರವರೆಗೆ ಪುನಃ ಸಂಗೀತಾಭ್ಯಾಸ. ಉಳಿದ ಸಮಯದಲ್ಲಿ ಕನ್ನಡ, ಸಂಸ್ಕೃತ ಕಾವ್ಯ, ಪುರಾಣಗಳ ಅಭ್ಯಾಸ. ದಣಿವರಿಯದ ಗುರು, ದಣಿವರಿಯದ ಶಿಷ್ಯ. ಕೆಲವು ವರ್ಷ ಶಿವಯೋಗಮಂದಿರದಲ್ಲಿ, ಆಮೇಲೆ ಸಂಚಾರಿ ಸಂಗೀತಶಾಲೆಯೊಂದಿಗೆ ಕರ್ನಾಟಕ ತುಂಬೆಲ್ಲ ಸುತ್ತಾಟ. ಬಸವರಾಜ ಏಕಪಾಠಿ. ಪಂಚಾಕ್ಷರಿ ಗವಾಯಿಗಳು ಅಬ್ದುಲ್‌ ಕರೀಂಖಾನ, ಅಖ್ತರಬಾಯಿ, ನಿಸ್ಸಾರ ಹುಸೇನಖಾನ, ಫೈಯಾಜಖಾನ ಮೊದಲಾದವರ ಗ್ರಾಮೊಫೋನ ಧ್ವನಿಮುದ್ರಿಕೆಗಳನ್ನು ತರಿಸುತ್ತಿದ್ದರು. ಅವುಗಳ ಉಸ್ತುವಾರಿಯನ್ನು ಬಸವರಾಜನಿಗೆ ಒಪ್ಪಿಸಿದ್ದರು. ಅವರೆಲ್ಲ ಬೇರೆ ಬೇರೆ ಶೈಲಿಯ ಗಾಯಕರಾಗಿದ್ದರೂ ಅವರ ಧ್ವನಿಮುದ್ರಿಕೆಕ ಕೇಳಿ ತದ್ರೂಪ ಹಾಡುತ್ತಿದ್ದ. ಅಂಥ ಗ್ರಹಣಶಕ್ತಿ ಬಸವರಾಜನದು. ಹನ್ನೊಂದುವರ್ಷ ಕರ್ನಾಟಕ ಹಿಂದುಸ್ತಾನಿ ಪದ್ಧತಿಗಳೆರಡರಲ್ಲೂ ಬಸವರಾಜ ಪಂಚಾಕ್ಷರಿ ಗವಾಯಿಗಳ ಗರಡಿಯಲ್ಲಿ ಪಳಗಿದ.
ಪಂಚಾಕ್ಷರಿ ಗವಾಯಿಗಳು ತಮ್ಮ ಶಿಷ್ಯನ ಸಾಧನೆ ಪ್ರದರ್ಶಿಸಲು ಅವಕಾಶಕ್ಕಾಗಿ ಕಾಯ್ದಿದ್ದರು. ೧೯೩೬ರಲ್ಲಿ ಹಂಪೆಯಲ್ಲಿ ವಿಜಯನಗರ ಸಾಮ್ರಾಜ್ಯ ಸಂಸ್ಥಾಪನೆಯ ಷಡಶತಮಾನೋತ್ಸವ. ಹದಿನೈದು ಸಾವಿರ ಶ್ರೋತೃಗಳು, ತಬಲಾ ಸಾಥ ಸ್ವತಃ ಪಂಚಾಕ್ಷರಿ ಗವಾಯಿಗಳವರದು. ಹಾರ್ಮೋನಿಯಂ ಸಾಥ ಪುಟ್ಟರಾಜ ಗವಾಯಿಗಳದು. ಅಂದಮೇಲೆ ಕೇಳಬೇಕೆ? ಕರ್ಣರಸಾಯನ. ಬಸವರಾಜ ರಾಜಗುರು ಬಾಗೇಶ್ರೀ ರಾಗ ಹಾಡಿದರು. ನಂತರ ನಿಜಗುಣ ಶಿವಯೋಗಿಗಳ “ನೋಡಲಾಗದೆ ದೇವಾ” ಹಾಡಿದರು. ಬೃಹತ್‌ ಶ್ರೋತೃಸಮೂಹ ಚಪ್ಪಾಳೆ ಸುರಿಸಿತು. ಸಂಘಟಕರು ಒಂದು ಬಂಗಾರದ ಉಂಗುರ, ಐದು ರೂಪಾಯಿ ನೀಡಿದರು. ಅಂದು ಅದು ದೊಡ್ಡ ಮೊತ್ತ. ಬಸವರಾಜರಿಗೆ ಆಗ ತಾನೆ ಹದಿನಾರು ವರ್ಷ. ಮೈಸೂರು ಆಸ್ಥಾನ ವಿದ್ವಾನ್‌ ಚಿಕ್ಕರಾಮರಾಯರು ವೇದಿಕೆಗೆ ಬಂದು ಬೆನ್ನು ಚಪ್ಪರಿಸಿ ‘ಗವಾಯಿಗಳೆ, ಒಳ್ಳೆಯ ಶಿಷ್ಯರತ್ನವನ್ನು ಸಂಪಾದಿಸಿದ್ದೀರಿ’ ಎಂದು ಹೊಗಳಿದರು.
೧೯೩೮ರಲ್ಲಿ ಮುಂಬಯಿ ಆಕಾಶವಾಣಿಯಲ್ಲಿ ಪ್ರಥಮ ಕಾರ್ಯಕ್ರಮ. ಹದಿನೈದು ನಿಮಿಷಕ್ಕೊಂದರಂತೆ ಎರಡು ರಾಗಗಳು, ಬೆಳಿಗ್ಗೆ ಬಿಲಾವಗಲ, ರಾತ್ರಿ ಗೌಡಮಲ್ಹಾರ. ಸುತ್ತೆಲ್ಲ ಖ್ಯಾತಿ ಪಸರಿಸಿತು. ೧೯೩೮-೪೧ರ ಮಧ್ಯೆ ಬಸವರಾಜ ರಾಜಗುರುಗಳ ಹಲವಾರು ಧ್ವನಿಮುದ್ರಿಕೆಗಳು ಹೊರಬಂದವು: ಶ್ಯಾಮ ಕಲ್ಯಾಣ, ದೇಸಿ, ಮಾಲಕಂಸ, ಮೇಘ, ಚಾಂದನಿ ಕೇದಾರ, ಹಂಸಧ್ವನಿ, ೧೨ ವಚನಗಳು: ಪರಚಿಂತೆ ಎಮಗೆ ಏಕೆ ಅಯ್ಯಾ, ಅತ್ತಲಿತ್ತ ಹೋಗದಂತೆ ಹೆಳವನ ಮಾಡಯ್ಯಾ ತಂದೆ, ವಚನದಲ್ಲಿ ನಾಮಾಮೃತ ತುಂಬಿ, ಜಗವ ಸುತ್ತಿಪ್ಪುದು ನಿನ್ನ ಮಾಯೆ, ಮಡಕೆಯ ಮಾಡುವರೆ ಮಣ್ಣೆ ಮೊದಲು, ಚಕೋರಂಗೆ ಚಂದ್ರಮನ ಬೆಳಗಿನ ಚಿಂತೆ ಇತ್ಯದಿ. ಅವು ಎಷ್ಟು ಜನಪ್ರಿಯವಾದವೆಂದರೆ ಹಳ್ಳಿಹಳ್ಳಿಯಲ್ಲಿ ಎಲ್ಲರ ನಾಲಗೆಯ ಮೇಲೆ ಅವುಗಳೇ. ವಚನಗಳನ್ನು ರಾಗಾಧಾರಿತ ಮಟ್ಟುಗಳಲ್ಲಿ ಮೊದಲು ಸಂಯೋಜಿಸಿದವರು ಗುರು ಪಂಚಾಕ್ಷರಿ ಗವಾಯಿಗಳು. ವಚನಗಳ ಮೊದಲ ಗಾನಮುದ್ರಿಕೆಗಳು ಹೊರಬಂದುದು ಬಸವರಾಜ ರಾಜಗುರು ಅವರವು. ವಚನಗಾಯನವನ್ನು ಜನಪ್ರಿಯಗೊಳಿಸುವಲ್ಲಿ ಬಸವರಾಜ ರಾಜಗುರು ಅವರ ಪಾತ್ರ ಮಹತ್ವದ್ದು.
ಬಸವರಾಜ ರಾಜಗುರು ಅವರಿಗೆ ಈಗ ಭಾರತದ್ಯಂತ ಸುತ್ತಬೇಕು. ಖ್ಯಾತಿ ಪಡೆಯಬೇಕೆಂಬ ಅದಮ್ಯ ಬಯಕೆ. ೧೯೪೧ರಲ್ಲಿ ಗುರು ಪಂಚಾಕ್ಷರಿ ಗವಾಯಿಗಳ ಆಶೀರ್ವಾದ ಪಡೆದು ಹೊರಟದ್ದೆ. ಹುಲಿ ಗವಿ ಬಿಟ್ಟು ವಿಶಾಲ ಅರಣ್ಯಕ್ಕೆ ಬಂದಂತಾಯಿತು. ಸೀದಾ ಮುಂಬಯಿಗೆಕ ಬಂದರು. ಕಾರ್ಯಕ್ರಮ ನೀಡುವುದು, ಇನ್ನೂ ಕಲಿಯುವುದು ಅವರ ವ್ರತ. ಎರಡು ವರ್ಷ ಇದೇ ದಿನಚರಿ. ಮುಂಬಯಿಯಲ್ಲಿ ಸವಾಯಿ ಗಂಧರ್ವರ ಸಾಹಚರ್ಯ. ಕೆಲಕಾಲ ಒಂದೇ ಕೋಣೆಯಲ್ಲಿ ವಾಸ. ಅವರಿಂದಲೂ ಕಲಿಕೆ. ಸವಾಯಿ ಗಂಧರ್ವರಿಗೆ ಅರ್ಧಾಂಗವಾಯು ಬಡಿದು ಮುಂಬಯಿ ಬಿಡುವಗ ಸುರೇಶಬಾಬು ಮಾನೆ ಅವರಲ್ಲಿ ಹೀಗೆ ಆಗ್ರಹ: “ಈ ಹುಡುಗನ ಮೇಲೆ ನಿಮ್ಮ ಸಂಪೂರ್ಣ ಲಕ್ಷ್ಯವಿರಲಿ”. ೧೯೪೩ರಲ್ಲಿ ಬಸವರಾಜ ರಾಜಗುರು ನಾಗಪುರದ ಅಖಿಲ ಭಾರತ ಸಂಗೀತ ಸಮ್ಮೇಳನದಲ್ಲಿ ಕಚೇರಿ ನೀಡಿದರು. ಅಲ್ಲಿಂದ ಅವರ ಸಂಗೀತ ಯಶೋಯಾತ್ರೆ ಆರಂಭಗೊಂಡಿತು. ರಾಜಗುರು ಹಾಡದ ಸಮ್ಮೇಳನಗಳಿಲ್ಲ, ಆಕಾಶವಾಣಿ ಕೇಂದ್ರಗಳಿಲ್ಲ, ಗುರುಗಳನ್ನರಸಿ ತಿರುಗಾಡದ ಊರುಗಳಿಲ್ಲ, ಅವರ ಸಂಗೀತ ಜ್ಞಾನದಾಹ ಅಂಥದು.
ಗುರುಗಳನ್ನರಸಿ ರಾಜಗುರು ಲಾಹೋರಿಗೆ ಬಂದರು.ಪಂಚಾಕ್ಷರಿ ಗವಾಯಿಗಳ ಗುರುಗಳೂ ಕಿರಾಣಾ ಘರಾಣೆಯ ಅಧ್ವರ್ಯುಗಳೂ ಆಗಿದ್ದ ಅಬ್ದುಲ್‌ ವಹೀದಖಾನರು “ಪಂಚಾಕ್ಷರಿ ಕಾ ಶಾಗಿರ್ದ ಹೈ” ಎಂದು ಸಂತಸಪಟ್ಟು ಎರಡೂವರೆ ವರ್ಷ ವಿದ್ಯಾದಾನ ಮಾಡಿದರು. ೧೯೪೪ರಲ್ಲಿ ರಾಜಗುರು ಲತೀಫಖಾನರಲ್ಲಿ ವಿದ್ಯೆ ಸಂಪಾದಿಸಲು ಕರಾಚಿಗೆ ಹೋಗಿ ಆರು ತಿಂಗಳು ಇದ್ದರು. ಭಾರತದಿಂದ ಪಾಕಿಸ್ತಾನ ವಿಭಜನೆಯ ಆಂದೋಲನ. ೧೯೪೬ರಷ್ಟೊತ್ತಿಗೆ ಹಿಂದೂ-ಮುಸ್ಲಿಮ ದ್ವೇಷದ ಕಾಳ್ಗಿಚ್ಚು ಹಬ್ಬಿತು. ಗುರು ಲತೀಫ ಖಾನರು “ಬೇಟಾ, ಅಬ್‌ ತುಮ್‌ ಚಲೆ ಜಾವೊ. ಯಂಹಾ ಖೈರಿಯತ್‌ ನಹೀಂ ಹೈ” ಎಂದು ಕಳಿಸಿಕೊಟ್ಟರು. ರಾಜಗುರು ಕೈಯಲ್ಲಿ ಜೀವ ಹಿಡಿದುಕೊಂಡು ರೈಲುಗಾಡಿಯೇರಿದರು. ನಿಷ್ಕಾರಣ, ನಿಷ್ಕರುಣ ಕೊಲೆಯನ್ನು ಕಣ್ಣಾರೆ ಕಂಡರು. ಭಾರತ-ಪಾಕ್‌ ನಡುವೆ ಅದೇ ಕೊನೆಯ ರೈಲಾಯಿತು.
ಬಸವರಾಜ ರಾಜಗುರು ತಮ್ಮ ಗಾಯನ ಪೌರುಷ ಮೆರೆದ ಪ್ರಸಂಗಗಳು ಹತ್ತು ಹಲವು. ಅವರಿಗೆ ತಮ್ಮ ಗಾಯನ ಸಾಮರ್ಥ್ಯದ ಬಗೆಗೆ ಅಳುಕಿಲ್ಲದ ಆತ್ಮವಿಶ್ವಾಸ. ಅವರೊಬ್ಬ ಜಿದ್ದಿ ಗಾಯಕ. ಸೋಲುವವರೆ ಅಲ್ಲ. ಹಿಂದೆ ಮುಂದೆ ಹಾಡುವವರಿದ್ದರೆ ಎಲ್ಲಿಲ್ಲದ ಉತ್ಸಾಹ. ಅವರನ್ನು ಮೀರುವಂತೆ ಹಾಡುತ್ತಿದ್ದರು. ೧೯೫೫. ದಿಲ್ಲಿಯ ನಗರಭವನ. ವಿಷ್ಣು ದಿಗಂಬರ ಪಲುಸ್ಕರರ ಪುಣ್ಯತಿಥಿ, ಭಾರತದ ಎಲ್ಲೆಡೆಗಳಿಂದ ಬಂದಿದ್ದ ಉದ್ದಾಮ ಸಂಗೀತಗಾರರ ಸಮಾವೇಶ. ಓಂಕಾರನಾಥ ಠಾಕೂರ ಭರ್ಜರಿ ಹಾಡಿದರು. ಆಮೇಲೆ ಹಾಡಲು ಗಾಯಕರು ನಾ ಒಲ್ಲೆ ನೀ ಒಲ್ಲೆ ಎನ್ನತೊಡಗಿದರು. ವಾದ್ಯ ಸಂಗೀತದ ಸಿದ್ಧತೆರ ನಡೆಯಿತು. ಅಷ್ಟರಲ್ಲಿ ಬಸವರಾಜ ರಾಜಗುರು “ನಾ ಹಾಡುವೆ” ಎಂದರು. ಸಭೆ ಮೂಕವಿಸ್ಮಯ. “ಆಯಿತು, ನಿಮ್ಮ ಸಾಧನೆ ಪ್ರದರ್ಶಿಸಿರಿ” ಎಂದು ಸಂಘಟಕರ ಕೊಂಕುನುಡಿ. ರಾಜಗುರು ನಾಯಕಿ ಕಾನಡಾ ಹಾಡಿ ಶ್ರೋತೃಗಳನ್ನು ಮಂತ್ರಮುಗ್ಧಗೊಳಿಸಿದರು. ಅದೆಂಥ ಎದೆಗಾರಿಕೆ. ಅದವರ ಪ್ರಥಮ ದಿಲ್ಲಿ ಬೈಠಕ್‌ ಬೇರೆ.
೧೯೫೫, ನಾಂದೇಡ ಸಂಗೀತ ಸಮ್ಮೇಳನ. ರಾಜಗುರು ರಾತ್ರಿ ಹಾಡಬೇಕಿತ್ತು. ಬೆಳಿಗ್ಗೆ ೮ ಗಂಟೆಗೆ ನಾಂದೇಡ ತಲುಪಿದ್ದರು. ಬೆಳಿಗ್ಗೆ ಹಾಡಬೇಕಿದ್ದ ಡಿ.ವಿ. ಪಲುಸ್ಕರ ಬಂದಿರಲಿಲ್ಲ. ಸಂಘಟಕರು ಬೆಳಿಗ್ಗೆಯೆ ಹಾಡುವಂತೆ ರಾಜಗುರು ಅವರನ್ನು ವಿನಂತಿಸಿಕೊಂಡರು. ಮುಖ ತೊಳೆದುಕೊಂಡು ಹಾಲು ಕುಡಿದು ವೇದಿಕೆಯೇರಿದರು. ಗಾಯನ ಮುಗಿಸಲು ಶ್ರೋತೃಗಲು ಬಿಡಲೊಲ್ಲರು. ಸಂಗೀತ ಬಲ್ಲ ಅಂದಿನ ಆಕಾಶವಾಣಿ ಮಂತ್ರಿ ಬಿ.ವಿ. ಕೇಸ್ಕರ ಪುಟ್ಟ ಭಾಷಣ ಮಾಡಿ “ಬಸವರಾಜ ರಾಜಗುರು ಡಿ.ವಿ. ಪಲುಸ್ಕರ ಬಾರದ ನಿರಾಸೆಯನ್ನು ನಿವಾರಿಸಿದರು. ಎಷ್ಟೊತ್ತಿನಲ್ಲಾದರೂ ಹಾಡಿಸಿರಿ. ಅವರ ಗಾಯನ ಎಂದೂ ಹುಸಿ ಹೋಗದು. ಬಸವರಾಜ ರಾಜಗುರು ಹುಕುಮಿ ಎಕ್ಕಾ ಇದ್ದಂತೆ” ಎಂದು ಕೊಂಡಾಡಿದರು.
ಬಸವರಾಜ ರಾಜಗುರು ಅವರದು ಅಪಾರ ವೈವಿಧ್ಯ ಬಹುಶ್ರುತತೆ: ಧ್ರುಪದ, ಧಮಾರ್, ಖ್ಯಾಲ, ಠುಮರಿ, ಗಝಲ್‌, ವಚನಗಳು, ಕನ್ನಡ ಮತ್ತು ಮರಾಠಿ ರಂಗಗೀತೆಗಳು, ಕನ್ನಡ ಮತ್ತು ಮರಾಠಿ ಭಾವಗೀತೆಗಳು, ದಾಸರ ಪದಗಳು, ಕೀರ್ತನೆಗಳು, ಬಯಲಾಟದ ಹಾಡುಗಳು. ಏನೇ ಹಾಡಿದರೂ ಇಂಚರ ಸಂಚಾರ.
ಬಸವರಾಜ ರಾಜಗುರು ಚೀಜುಗಳ ಭಂಡಾರವೇ ಆಗಿದ್ದರು. ಒಂದೊಂದು ರಾಗದಲ್ಲೂ ೪೦-೪೫ ಚೀಜುಗಳನ್ನು ಹಾಡಬಲ್ಲವರಾಗಿದ್ದರು. ಅವುಗಳಿಗೆ ಸ್ವರಪ್ರಸ್ತಾರ ಹಾಕಿ ಪ್ರಕಟಿಸಿದ್ದರೆ ಅಮೂಲ್ಯ ಗ್ರಂಥವಾಗಿರುತ್ತಿತ್ತು.
ಬಸವರಾಜ ರಾಜಗುರು ಗಾಯನವೆಂದರೆ ಕಿರಾಣಾ, ಗ್ವಾಲಿಯರ, ಪಟಿಯಾಲಾ ಘರಾಣೆಗಳ ತ್ರಿವೇಣಿ ಸಂಗಮ. ಅದು ಹನ್ನೊಂದು ಗುರುಗಳಲ್ಲಿ ಅಭ್ಯಸಿಸಿದ ಫಲ: ಪಂಚಾಕ್ಷರಿ ಗವಾಯಿಗಳು, ನೀಲಕಿಂಠಬುವಾ ಮಿರಜಕರ, ಸವಾಯಿ ಗಂಧರ್ವ, ಸುರೇಶಬಾಬು ಮಾನೆ, ಬಶೀರಖಾನ, ಮುಬಾರಕ ಆಲಿ, ಅಬ್ದುಲ್‌ ವಹೀದಖಾನ, ಲತೀಫಖಾನ, ಇನಾಯತುಲ್ಲಾಖಾನ, ರೋಶನ ಅಲಿ, ಗೋವಿಂದರಾವ ಟೇಂಬೆ. ಹೀಗಾಗಿ, ಅವರ ಗಾಯನದಲ್ಲಿ ಎಲ್ಲಿಲ್ಲದ ಸಾರಸಂಗ್ರಹ ಗುಣ. ಇವರೆಲ್ಲರ ಪ್ರಭಾವಗಳನ್ನು ತೇಪೆಯಾಗದಂತೆ ತಮ್ಮ ಪ್ರತಿಭೆಯ ಮೂಸೆಯಲ್ಲಿ ಎರಕ ಹೊಯ್ದುದು ರಾಜಗುರು ಅವರ ದೊಡ್ಡ ಸಾಧನೆ.
ಬಸವರಾಜ ರಾಜಗುರು ಅವರದು ದೈವದತ್ತ ಕಂಠ. ಆ ಎಂದರೆ ಸಾಖು, ಶ್ರೋತೃ ಮಂತ್ರಮುಗ್ಧ.ಧ್ವನಿ ಮೇಣದಂತೆ ಮಿದುವು. ಅತ್ಯಧಿಕ ಸ್ಥಿತಿಸ್ಥಾಪಕತೆ. ಶೃತಿಗೆ ಒಂದಿನಿತೂ ಚ್ಯುತಿಯಾಗದಂತೆ ಮೂರೂ ಸಪ್ತಕಗಳಲ್ಲಿ ಲೀಲಾಜಾಲ ಸಂಚಾರ. ತಾರಸಪ್ತಕದಲ್ಲಂತೂ ವಿಜೃಂಭಣೆ. ಗಝಲ್‌ ರಾಣಿ ಬೇಗಂ ಅಖ್ತರ್ “ರಾಜಗುರು ಆನೆ ಸೂಋ ಕಾ ಬಾದಶಾಹ” ಎಂದು ಉದ್ಗರಿಸಿದ್ದು ಸುಮ್ಮನೆ ಅಲ್ಲ.
ಒಮ್ಮೊಮ್ಮೆ ಇದ್ದಕ್ಕಿದ್ದಂತೆ ಹಿಂದುಸ್ತಾನಿ ಗಾಯನ ಮಧ್ಯದಲ್ಲಿ ಕರ್ನಾಟಕ ಸ್ವರಪ್ರಸ್ತಾರ ಚಿಮ್ಮಿ ಬರುತ್ತಿದ್ದುದಿದೆ. ಒಮ್ಮ ಅಹಿರಭೈರವ ಹಾಡಿದ ಮೇಲೆ ಸಮಾಂತರ ಕರ್ನಾಟಕ ರಾಗ ಚಕ್ರವಾಕಮ್‌ನಲ್ಲಿ ತ್ಯಾಗರಾಜ ಕೃತಿ ಹಾಡಿದ್ದುದಿದೆ. ಎರಡೂ ಪದ್ಧತಿಗಳಲ್ಲಿ ಪರಿಣತಿ.
ಬಸವರಾಜ ರಾಜಗುರು ಅವರ ತೀವ್ರಗತಿಯ ತಾನಗಳಲ್ಲಿ ಬಡೆ ಗುಲಾಮ ಅಲಿ ಖಾನರ ನಿರಾಯಾಸತೆ, ಸಂಕೀರ್ಣತೆ ಇವೆ. ತೀವ್ರಗತಿಯಲ್ಲೂ ಇಂಚರ ಅಬಾಧಿತ. ಕೆಲವು ಗಾಯಕರ ಧ್ವನಿಯಾದರೊ ತೀವ್ರಗತಿಯಲ್ಲಿ ಕೀರಲಾಗಿಬಿಡುತ್ತದೆ. ಸ್ವರಶುದ್ಧತೆಗೆ ಚ್ಯುತಿಬಾರದ ಸ್ಪಷ್ಟೋಚ್ಚಾರಣೆ ರಾಜಗುರು ಅವರ ಗಾಯನದಲ್ಲಿ. ವೃದ್ಧ ಶ್ರೋತೃಗಳು ರಾಜಗುರು ಗಾಯನ ಆಲಿಸುವಾಗ “ಇದು ದೀನಾನಾಥ ಅಂಥದು, ಇದು ನಾರಾಯಣಬುವಾ ಅವರ ಮುರ್ಕಿ, ಇದು ಕೇಶವರಾವ್‌ರ ಚಕ್ರಿತಾನ, ಇದು ಶಂಕರರಾವ್‌ರ ಸ್ವರ” ಇತ್ಯಾದಿಯಾಗಿ ಗುರುತಿಸುತ್ತಿದ್ದರು. ರಾಜಗುರು ಗಾಯನದಲ್ಲಿ ಘಸೀಟ್‌, ಮುರ್ಕಿ, ಗಮಕ್‌, ಮೀಂಡ್‌, ಸರಗಮ್‌, ಬೋಲ್‌ತಾನ್‌ ಏನೆಲ್ಲ ಮಸಾಲೆಗಳು! ಇವೆಲ್ಲಕ್ಕೆ ಉಪ್ಪಿನಕಾಯಿಯಂತೆ ಅದ್ಭುತ ಆಶುಚಮತ್ಕಾರ. ಅದೊಂದು ನಳಪಾಕ!!
ಬಸವರಾಜ ರಾಜಗುರು ಅವರಿಗೆ ಹಲವು ಬಿರುದು, ಪ್ರಶಸ್ತಿಗಳು ಸಂದಿವೆ. ಇದನ್ನು ಸರಕಾರ, ಸಂಗೀತ ಪ್ರೇಮಿಗಳು ಮತ್ತು ಸಂಸ್ಥೆಗಳು ಕೊಡಮಾಡಿವೆ. ಗಾನಕೋಕಿಲೆ, ಸಂಗೀತ ಸುಧಾಕರ, ಗಾನಗಂಧರ್ವ, ಕರ್ನಾಟಕ ರಾಜ್ಯೋತ್ಸವ ಪ್ರಶಸ್ತಿ, ಕೇಂದ್ರ ಸಂಗೀತ ನಾಟಕ ಅಕಾಡೆಮಿ ಪ್ರಶಸ್ತಿ, ಮುಂಬಯಿಯ ಸೂರಸಿಂಗಾರ್ ಸಂಸದ್‌ನ ಸ್ವರವಿಲಾಸ, ಕರ್ನಾಟಕ ವಿಶ್ವವಿದ್ಯಾಲಯದ ಗೌರವ ಡಾಕ್ಟರೇಟ್‌, ಪದ್ಮಭೂಷಣ.
ಆದರೆ, ಇವೆಲ್ಲಕ್ಕೂ ಮಿಗಿಲಾದ ಪ್ರಶಸ್ತಿಯೆಂದರೆ ಬಸವರಾಜ ರಾಜಗುರು ಅವರು ಬಳುವಳಿಯಾಗಿ ಬಿಟ್ಟುಹೋಗಿರುವ ಶಿಷ್ಯವೃಂದ. ಸೋಮನಾಥ ಮರಡೂರ, ಷಣ್ಮುಖ ಗೊಜನೂರ, ಗಣಪತಿ ಭಟ್ಟ ಹಾಸಣಗಿ, ಪರಮೇಶ್ವರ ಹೆಗಡೆ, ಶ್ರೀಪಾದ ಹೆಗಡೆ, ಶಾಂತಾರಾಮ ಹೆಗಡೆ, ಪೂರ್ಣಿಮಾ ಭಟ್ಟ, ಸಂಗೀತಾ ಕಟ್ಟಿ, ರೋಹಿಣಿ ದೇಶಪಾಂಡೆ, ನಚಿಕೇತ ಶರ್ಮಾ ಮುಂತಾದವರು.ಇವರಲ್ಲನೇಕರು ಉತ್ತಮ ಗಾಯಕರಾಗಿದ್ದು ಗುರುಪರಂಪರೆಯನ್ನು ಮುಂದುವರಿಸಿದ್ದಾರೆ. ಇಷ್ಟೊಂದು ದೊಡ್ಡ ಶಿಷ್ಯಪರಿವಾರ ಹೊಂದಿದ್ದ ಸಂಗೀತಗಾರರು ಅಪರೂಪವೆಂದೇ ಹೇಳಬೇಕು.
ಡಾ. ಭೀಮಸೇನ ಜೋಶಿ
ಎಷ್ಟೇ ಪದವಿ, ಪ್ರಶಸ್ತಿ, ಪುರಸ್ಕಾರಗಳು ದೊರೆತಿದ್ದರೂ ಇವರ ಖ್ಯಾತಿ-ಪ್ರಖ್ಯಾತಿ-ಪಂಡಿತ ಭೀಮಸೇನ ಜೋಶಿ ಎಂತಲೇ. ಪಂಡಿತ ಭೀಮಸೇನಜೋಶಿ ಅವರ ಗಾಯನ ವಿವಿಧ ಪ್ರಕಾರಗಳಿಂದ ಕೂಡಿದೆ. ಮುಖ್ಯವಾಗಿ ಇವರ ಸಂಗೀತ ಹಿಂದೀ, ಮರಾಠಿ, ಕನ್ನಡ ತ್ರಿಭಾಷಾ ತ್ರಿವೇಣಿ ಸಂಗಮದ್ದು. ಅಂತೆಯೆ ಇವರು ಹಾಡಿದ, ಮಿಲೇ ಸುರ್ ಮೇರಾ ತುಮ್ಹಾರಾ ಎಂಬ ಭಾರತ ಸರಕಾರದ ಭಾಷಾ ಭಾವೈಕ್ಯ ಸ್ಲೋಗನ್‌ ಅಷ್ಟು ಪ್ರಖ್ಯಾತವಾಯ್ತು.
ಇವರ ವಾಸ ಗದುಗಿನಿಂದ ಪುಣೆಗೆ ಸ್ಥಾನಂತರಿತ. ಇವರ ಪ್ರವಾಸ ಅಖಿಲ ಭಾರತ ವ್ಯಾಪ್ತಿಯುಳ್ಳದ್ದಲ್ಲದೆ,ವಿದೇಶಗಳನ್ನೂ ಆವರಿಸಿಕೊಂಡಿದೆ. ‘ಮಿಲೇಸ್ಟರ ಮೇರಾ ತುಮ್ಹಾರಾ’ ಎಂಬ ಏಕತಾ ಸಂದೇಶವು ಭಾವಗೀತಾತ್ಮಕತೆಯಿಂದ ಬಹುಜನಪ್ರೀತಿ ಹಿತಾವಹವಾಯ್ತು. ಇವಗರ ಪ್ರಥಮ ಖ್ಯಾತಿಯೆಂದರೆ ವೇದವಿದ್ಯಾ ಪಾರಂಗತ ಪಂಡಿತರಾದ ತಂದೆ ಗುರುಚಾರ್ಯ ಜೋಶಿ ಅವರಿಂದ ತಮ್ಮ ಚರಿತ್ರೆಯನ್ನು ಬರೆಸಿಕೊಂಡುದು.
ಮಾಸ್ತಿ ‘ಶ್ರೀನಿವಾಸ’ರ ಶ್ರೇಷ್ಠ ಕಥೆ ‘ಸುಬ್ಬಣ್ಣ’ ಇದರ ಹೋಲಿಕೆಯನ್ನು ಕೊಡಬಹುದು ಭೀಮಸೇನ ಜೋಶಿ ಅವರ ಜೀವನ ಕಥೆಗೆ. ಸುಬ್ಬಣ್ಣನ ತಂದೆಯಂತೆ ಈ ಭೀಮಣ್ಣನ ತಂದೆಯೂ ಈ ಚೊಚ್ಚಿಲು ಮಗ ತಮ್ಮಂತೆಯೆ ಸಂಸ್ಕೃತ ಕಾವ್ಯ, ವೇದ ಶಾಸ್ತ್ರ ಪುರಾಣ ಪಂಡಿತನೆನಿಸಿ ತಮ್ಮ ಮಠದ ಸ್ವಾಮಿಗಳಿಂದ ಕೈತುಂಬ ಸಂಭಾವನೆ ತರಬೇಕು ಎಂಬುದು. ಆದರೆ ಈ ಚಿರಂಜೀವನ ಒಲವೊ ಶಾಲೆಯಿಂದ ಬಹುದೂರ ಸಂಗೀತದತ್ತ. ಹೀಗೆ ತಂದೆ-ಮಗನ ಗುರಿ ಆದರ್ಶಗಳು ಒಂದಕ್ಕೊಂದು ಭಿನ್ನವಾಗಿ ಮಗನು ಏನೊ ನಿಮಿತ್ತ ಮಾಡಿಕೊಂಡು ಮನೆಯಲ್ಲಿ ತಾಯಿಯೊಡನೆ ಜಗಳಾಡಿ ಮನೆ ಬಿಟ್ಟು ಹೊರಟುಬಿಟ್ಟ. ಟಿಕೆಟ್‌ ಇಲ್ಲದೆ ರೈಲು ಪ್ರವಾಸಮಾಡಿದ. ರೈಲು ಅಧಿಕಾರಿಗಳ ಕೈಗೆ ಸಿಕ್ಕಾಗ ಭೀಕ್ಷುಕನಂತೆ ನಟಿಸಿದ. ಹಾಡು ಹೇಳಿದ. ಅಧಿಕಾರಿಗಳು ಕೈಗೆ ಸಿಕ್ಕಗ ಭೀಕ್ಷುಕನಂತೆ ನಟಿಸಿದ. ಹಾಡು ಹೇಳಿದ. ಅಧಿಕಾರಿಗಳು ಕರುಣೆದೋರಿದಾಗ ಮತ್ತೆ ರೈಲು ಹತ್ತಿದ. ಹೀಗೆಯೆ ಇತ್ತ ಕಲಕತ್ತಾ, ಅತ್ತ ಪಂಜಾಬ (ಸ್ವಾತಂತ್ಯ್ರ ಪೂರ್ವದಲ್ಲಿ), ಜಲಂಧರ, ಆಗ್ರಾ, ದಿಲ್ಲಿ ಎಲ್ಲಾ ಸುತ್ತಾಡಿ ಎಲ್ಲಿಯೂ ಫಲ ಕೈಗೆ ಎಟುಕದೆ ಮತ್ತೆ ತನ್ನೂರು ಗದುಗಿಗೇ ಹೇಗೊ ರೈಲಿನಿಂದ ಸಂಚರಿಸಿ ಬಂದ. ಅಂತೂ ಮಗನು ಮರಳಿ ಮನೆಗೆ ಬಂದನಲ್ಲ ಎಂದು ತಂದೆಗೆ ದೊಡ್ಡ ಸಮಾಧಾನ. ಈಗ ಮಾತ್ರ ತಂದೆ ಮಗನ ಗುರಿ ಆದರ್ಶಗಳು ಒಂದಕ್ಕೊಂಡು ಭಿನ್ನವಾಗಿ ಮಗನು ಏನೊ ನಿಮಿತ್ತ ಮಾಡಿಕೊಂಡು ಮನೆಯಲ್ಲಿ ತಾಯಿಯೊಡನೆ ಜಗಳಾಡಿ ಮನೆ ಬಿಟ್ಟು ಹೊರಟುಬಿಟ್ಟ. ಟಿಕೆಟ್‌ ಇಲ್ಲದೆ ರೈಲು ಪ್ರವಾಸಮಾಡಿದ. ರೈಲು ಅಧಿಕಾರಿಗಳ ಕೈಗೆ ಸಿಕ್ಕಗ ಭೀಕ್ಷುಕನಂತೆ ನಟಿಸಿದ. ಹಾಡು ಹೇಳಿದ. ಅಧಿಕಾರಿಗಳು ಕರುಣೆದೋರಿದಾಗ ಮತ್ತೆ ರೈಲು ಹತ್ತಿದ. ಹೀಗೆಯೆ ಇತ್ತ ಕಲಕತ್ತಾ, ಅತ್ತ ಪಂಜಾಬ (ಸ್ವಾತಂತ್ಯ್ರಪೂರ್ವದಲ್ಲಿ), ಜಲಂಧರ, ಆಗ್ರಾ, ದಿಲ್ಲಿ ಎಲ್ಲಾ ಸುತ್ತಾಡಿ ಎಲ್ಲಿಯೂ ಫಲ ಕೈಗೆ ಎಟುಕದೆ ಮತ್ತೆ ತನ್ನೂರು ಗದುಗಿಗೇ ಹೇಗೊ ರೈಲಿನಿಂದ ಸಂಚರಿಸಿ ಬಂದ. ಅಂತೂ ಮಗನು ಮರಳಿ ಮನೆಗೆ ಬಂದನಲ್ಲಲ ಎಂದು ತಂದೆಗೆ ದೊಡ್ಡ ಸಮಾಧಾನ. ಈಗ ಮಾತ್ರ ತಂದೆ ಮಗನ ಒಲವನ್ನರಿತುಕೊಂಡು ಆತನಿಗೆ ಯಾವ ಸಂಗೀತ ಗುರು ಬೇಕು-ಎಂದು ಕೇಳಿದಾಗ ಒಮ್ಮೆ ಈ ಸಂಗೀತಪ್ರಿಯ ಸವಾಯಿ ಗಂಧರ್ವರ ಚಂದ್ರಿಕಾ ಹೀ ಜಣು ಠೇವಿಯಾ ಎಂಬ ರಂಗ ಗೀತವನ್ನು ಗದುಗಿನಲ್ಲಿ ಕೇಳಿದಾಗಲೆ “ನನಗೆ ಇವರೇ ಗುರುಗಳಾಗಬೇಕು ಎಂದು ಸವಾಗುಂವರ ಮಾಡಿ ಸಂಕಲ್ಪಿಸಿ ಬಿಟ್ಟಿದ್ದ. ಸವಾಯಿ ಗಂಧರ್ವರ ಗರುಡಿಯಾದ ಕುಂದಗೋಳದಲ್ಲೇ ಈ ಬಾಲಭೀಮನ ಸಂಗೀತ ತಪಸ್ಸಿಗೆ ಶ್ರೀಕಾರ!
ಆತಾ ಕುಠೆ ಧಾವೆ ಮನ ತುಝೆ ಚರಣ ದೇಖಲಿಯಾ!
ಭೀಮಸೇನ ಜೋಶಿ ಅವರ ಧ್ವನಿ ಮುದ್ರಿಕೆಗಳಲ್ಲಿ-ನನಗೆ ವಿಶೇಷ ಮೆಚ್ಚುಗೆಯಾದ ಅಭಂಗಗಳಲ್ಲಿ-‘ತೀರ್ಥ ವಿಠ್ಠಲ ಕ್ಷೇತ್ರ ವಿಠಲ’ದ ತರುವಾಯ ಮೇಲಿನ ‘ಆತಾ ಕುಠೆ ಧಾವೆ’ ಆ ಮಾದಕ ತಾನ ಲಹರಿ, ಆಮೋದಕ ರಾಗಮಿಶ್ರಣ, ಆ ಮೋಹಕ ಧಾಟಿ ಮುಪ್ಪುರಿಗೊಂಡು ಹೃದಯವನ್ನು ಆನಂದ ತರಂಗಗಳ ಮೇಲೆ ತೇಲಾಡಿಸುತ್ತದೆ. ‘ದೇವಾ, ನಿನ್ನ ಚರಣದರ್ಶನವಾದ ಮೇಲೆ ಚಿತ್ತವು ಇನ್ನೆಲ್ಲಿ ಓಡೀತು>’ ಎಂದು ಭಕ್ತನು ತನಗೆ ಬೇಕಾಗಿದ್ದ ಗುರುವಿನ ಸಾಮೀಪ್ಯ ದೊರೆತಾಗ ಆನಂದದಿಂದ ಹಾಡಿಕೊಂಡಂತಿದೆ.
ಮನಸ್ಸು ದುಗುಡದಿಂದ ಮುದುಡಿಕೊಂಡಾಗ ಕರುಣಿಸೋ ರಂಗಾ ಕರುಣಿಸೋ ಎಂಬ ಹೃದಯ ಸ್ಪರ್ಶಿಯಾದ ಕೀರ್ತನೆಯ ಕ್ಯಾಸೆಟ್‌ ಕೇಳುತ್ತಿದ್ದಾಗ,ಪ್ರತ್ಯಕ್ಷರಾಗಿ ಕೇಳುತ್ತಿದ್ದಾಗಲಂತೂ ಹೇಳುವಂತೆಯ ಇಲ್ಲ, ಏನೊ ಒಂದು ಅಪರೂಪದ ಆಪ್ಯತಾಯನದ ಸವಿ; ಒಂದು ಮಧುರ ಹಿತ. ಅದರ ರಸ-ಭಾವಗಳಿಗೆ ಅನುಗುಣವಾಗಿ ರಾಗ-ತಾಳ ಗಮಕಗಳನ್ನು ಜೋಡಿಸಿ ಹಾಡಿದಾಗ, ಅದರಲ್ಲೂ ‘ಕರುಣಿಸೋ ರಂಗಾ ಕರುಣಿಸೋ ಕೃಷ್ಣಾ ಕರುಣಿಸೊ’ ಎನ್ನುವಾಗ ಒಮ್ಮೆ ರಂಗಾ ಎಂದೊ ಒಮ್ಮೆ ಕೃಷ್ಣಾ ಎಂದೂ ಸಂಬೋಧಿಸಿ ಭಕ್ತನ ದೈನ್ಯ ಭಾವದಿಂದ ಮೊರೆಯಿಟ್ಟು ಪ್ರಾರ್ಥಿಸಿದಾಗ ಕಣ್ಣು ತಟ್ಟನೆ ಹನಿಗೂಡಬೇಕು.
ಅದೇ ರೀತಿ ಎನ್ನ ಪಾಲಿಸೊ ಕರುಣಾಕರಾ ಎಂಬ ಅಂತರಂಗವನ್ನು ನೇರವಾಗಿ ಮುಟ್ಟುವ ಈ ಸಂವೇದನಶೀಲ ದೇವರನಾಮದಲ್ಲಿ ‘ಶ್ರೀ ವತ್ಸಲಾಂಛನ’ ಎಂಬ ಶಬ್ದಾವಳಿಯನ್ನು ಎರಡು ಸಲ ಹೇಳಿ, ಒಂದು ತಾನಿನ ಮುರಕಿಯನ್ನು ಹೊಡೆವ ರೀತಿ ಅವರ ಸಂಗೀತ ವೈಶಿಷ್ಟ್ಯದ ಲಾಂಛನ, ಕಿರಾನಾ ತಾನ್‌. ಹಾಗೆಯೆ ‘ಪನ್ನಗಶಯನ ಗದಾಧರಾ’ ಎಂಬ ಮುಕ್ತಾಐದಲ್ಲೂ ಮಿಂಚಿನ ಸ್ವರಜತಿ ಅಷ್ಟೇ ಚಮತ್ಕಾರಿಕವೆನ ಇಸಿತ್ತು. ಅ.ನ.ಕೃ. ಅವರ ಸಂಧ್ಯಾರಾಗ ಚಿತ್ರದಲ್ಲಿ -ತೇಲಿಸೋ ಇಲ್ಲಾ ಮುಳುಗಿಸೋ ಎಂಬ ಭೀಮಸೇನರ ಪ್ಲೇಬ್ಯಾಕ್‌ ಕೀರ್ತನೆಯಲ್ಲಿ ಒಂದು ಚೇತನದಾಯಿ ಚಮತ್ಕಾರೀ ಸ್ಪರ್ಶವಿದೆ. ‘ಕಾಯೋ ಕರುಣಾನಿಧೇ ಖಗವರ ಗಮನ’ ಎಂಬ ಧ್ವನಿಮುದ್ರಿಕೆಯ ಗೀತ ಗೇಯತೆಯ ಆಲಾಪನೆಯಲ್ಲಿ ನಡುವೆ ಬರುವ ‘ಖಗವರಗಮನಾ’ ಎಂದು ಬಾಲಗಂಧರ್ವರ ತಾನದ ಝುಳುಕು ಮನಕ್ಕೆ ಪಕ್ಕನೆ ಮುದದ ಮಿಂಚು ಬೀರುತ್ತದೆ.
ಕೆಲವರ್ಷಗಳ ಹಿಂದೆ ಬೇಸಗೆಯ ಒಂದು ದಿನ ದಿಲ್ಲಿಯ ಸಮಾರಂಭವೊಂದರಲ್ಲಿ ಭೀಮಸೇನರ ಸಂಗೀತ ಕಚೇರಿ ಏರ್ಪಟ್ಟಿತ್ತು. ವಿಶೇಷವಾದ ಭವ್ಯ ಪೆಂಡಾಲ್‌ ತುಂಬಿತ್ತು. ಪೆಂಡಾಲ್‌ನಲ್ಲಿ ಕಿಕ್ಕಿರಿದಿದ್ದ ಉತ್ಸುಕ ಶ್ರೋತೃವರ್ಗ ತಾವು ಔತ್ತರೇಯರು, ತಾವು ದಾಕ್ಷಿಣಾತ್ಯರು ಎಂಬ ಭೇದವಿಲ್ಲದೆ-ಯಾವ ಭಾಷೆಯಾದರೇನು? ಸಂಗೀತಕ್ಕೆ ಭಾಷೆಯ ಗೋಡೆಗಳಿಲ್ಲ ಎಂಬ ಏಕೋಭಾವದಿಂಧ ತಾನು ಶುದ್ಧ ಶ್ರಾವಕ ವರ್ಗ ಎಂಬಂತೆ ಸಮ್ಮಿಲಿತರಾಗಿದ್ದರು. ಭೀಮಸೇನ ಜೋಶಿಯವರ ಸಂಗೀತ ಕಾರ್ಯಕ್ರಮವೂ ಈ ವಿಶೇಷ ಕಾಸ್ಮೊಪೊಲಿಟನ್‌ ಕಾನ್‌ಫರೆನ್ಸಿನ ಒಂದು ಭಾಗವಾಗಿತ್ತು. ಈ ಕಾರ್ಯಕ್ರಮ ದೂರದರ್ಶನದಿಂದ ಪ್ರಸಾರವಾಗುತ್ತಿದ್ದಂತೆ ನಮಗೆ ವೀಕ್ಷಣೆಯ ಲಾಭ.
ಭೀಮಸೇನರ ಕಾರ್ಯಕ್ರಮ ಆರಂಭವಾಗುವ ಹೊತ್ತಿಗೆ ಭರ್ತಿ ಮಧ್ಯಾಹ್ನ. ಅವರ ಊಟ ಇನ್ನೂ ಆಗಿರಲಿಲ್ಲವೆಂದು ಕಾಣುತಿತ್ತು. ಆದರೆ ಅಂದು ಭೀಮಸೇನರ ಕಾರ್ಯಕ್ರಮ ಸಂಗೀತ ಭೋಜನವನ್ನೆ ನೀಡಿತ್ತು. ಅದರಲ್ಲೂ ಅವರ ಬೃಂದಾವನೀ ಸಾರಂಗ ಭಾರೀ ಮೇಜುವಾನಿ ಆಗಿತ್ತು. ‘ಬಹುಜನಹಿತಾಯ’ ಎಂಬ ಧ್ಯೇಯ ವಾಕ್ಯಕ್ಕೆ ‘ಸಂಗೀತ’ ಪೂರ್ವಪದವಾಗಿ ಸಂಗೀತ ಭೋಜನಸುಖಾಯ ಎನ್ನುವಂತಿತ್ತು. ನಿಜವಾಗಿಯೂ ಅದು ದೇವತೆಗಳು ಸವಿಯುವ ಊಟವಾಗಿತ್ತು. ಇಂತಹ ರಸಪಾಕವನ್ನು ಭೀಮಸೇನರು-‘ಬಲ್ಲವ’ನಂತೆ-ಅಲ್ಲಿ ನೆರೆದ ಸಾವಿರಾರು ಜನಕ್ಕಲ್ಲದೆ ದೂರದರ್ಶನದ ಮೂಲಕ ಭಾರತದ ಲಕ್ಷಾವಧಿ ವೀಕ್ಷಕ-ಶ್ರೋತೃಗಳಿಗೆ ಆ ರಸಾಯನವನ್ನು ಕಿವಿಯಿಂದ ಈಂಟಿಸಿದ್ದರು. ತುಂಬಿಕೊಂಡ ಭೀಮ ಶರೀರದಿಂದ ಅವರ ಆ ಕಂಚಿನ ಶಾರೀರ, ವಿವಿಧ ಸ್ವರವಾಹಿನಿಯಾಗಿ ಹೊರಹೊಮ್ಮುತ್ತಿದ್ದ ಸವಿಸೊಬಗು ಆ ಉರಿ ಬಿಸಿಲಲ್ಲೂ ಏನೊ ಒಂದು ಶೀತಲ ಚಂದ್ರಿಕಾಪರಿಣಾಮ ಬೀರಿತ್ತು! ಟಿ.ವಿ.ಯ ಮೂಲಕ ಭೀಮಸೇನರ ಬೈಠಕಿನ ಠೀವಿಯನ್ನು ಅವರ ಭಾವ ಭಂಗಿಗಳನ್ನು ನೋಡುವುದೆ ಒಂದು ಇಂದ್ರಿಯಾತೀತ ಆನಂದವೆನಿಸಿತ್ತು. ಬೇಸಗೆಯಲ್ಲೂ ಇದೇನು ಸಿಡಿಲಿನ ಅಬ್ಬರ ಎನ್ನುವಂತೆ ಆ ತಾನಗರ್ಜನೆಗಳು!
ಸವಾಯಿಗಂಧರ್ವರ ಕಿರಾಣ ಗರಡಿ ಸಾಧನೆಗೆ ಪೋಷಕವಾಗಿ ಪ್ರೊ. ಮಲ್ಲಿಕಾರ್ಜುನ ಮನ್ಸೂರ್, ಜಾನೋರಿಕರಬುವಾ, ಫಿರೋಜ್‌ದಸ್ತೂರ್ ಭಾಸ್ಕರ ಬುವಾ ಬಖಲೆ, ರಾಮಕೃಷ್ಣ ಬುವಾ ವಘೆ, ಗಂಗೂಬಾಯಿ ಹಾನಗಲ್‌ ಮೊದಲಾದ ಬೇರೆ ಬೇರೆ ಘರಾನಾಗಳ ಪ್ರಸಿದ್ಧ ಗಾಯಕರ ಪದ್ಧತಿಯ ಪ್ರಕರಾಗಳನ್ನೂ ತಮ್ಮ ಗಾಯನದ ಮುಖ್ಯಪ್ರವಾಹದಲ್ಲಿ ಅಳವಡಿಸಿಕೊಂಡರು. ತಮ್ಮ ಮೂಲ ಬಂಡವಾಳವನ್ನು ಹೆಚ್ಚಿಸಿಕೊಂಡರು. ಇದರಿಂದ ಅವರ ಗಾಯನದ ಸಿರಿ-ಸ್ವಂತಿಕೆಗಳು ಹೆಚ್ಚು ಬಲಗೊಂಡವು. ತಾವೇನು ಹೆಚ್ಚಿನದನ್ನು ಬೆರೆಸಿಕೊಂಡಿದ್ದರೆಂಬುದನ್ನು ಗಾನರಸಿಕರು ಗುರುತಿಸಿದಾಗ ಭೀಮಸೇನ ಜೋಶಿ ಅವರಿಗೆ ಉಂಟಾದ ಸಮಾಧಾನ ದೊಡ್ಡದು. ವಿದ್ಯಾರ್ಥಿಯಾಗಿದ್ದಾಗಲೆ ಧಾರವಡ ಕರ್ನಾಟಕ ಹೈಸ್ಕೂಲ್‌ಗೆಂದು ಕಲಿಯಲು ಬಂದುದು, ಪಿತ್ರೆವಕೀಲರಿಂದ ಸಂಗೀತ ಕಲಿಯುವ ಮುಖ್ಯೋದ್ದೇಶದಿಂದ.
ತಮ್ಮ ಗುರುಗಳ ‘ಚಂದ್ರಿಕಾ ಹೀಜಣು ಠೇವಿಯಾ’ ಎಂಬ ದುರ್ಗಾ ರಾಗದ ರಂಗಗೀತವನ್ನು ಕೇಳಿ ಅವರು ಜೀವನದುದ್ದ್ಕೂ ನೆನಪಿಸಿಕೊಳ್ಳುತ್ತಿದ್ದರೋ ಹಾಗೆ ಭೀಮಸೇನರ ಜೋಗಿಯಾ, ಭೈರವಿಗಳನ್ನು ಕೇಳಿ ಕಣ್ಣೀರು ಹಾಕಿದ ಜನರೂ ಉಂಟು-ಎಂದು ಭೀಮಸೇನರೇ ಹೇಳುತ್ತಿರುತ್ತಾರೆಂತೆ. ಅದೇ ರೀತಿಕ ಕೋಪಿಸಿಗೊಂಡ ಗುರುಗಳು ಒಮ್ಮೆ ಅಡಕೊತ್ತಿನಿಂದ ಶಿಷ್ಯನಿಗೆ ಹೊಡೆದಾಗ ಹಣೆಗೆ ಗಾಯವಾಗಿ ಅದರ ಕಚ್ಚು ಉಳಿದಿರುವುದನ್ನು ಇಂದಿಗೂ ಆಗಾಗ ತೋರಿಸುತ್ತಿರುತ್ತಾರೆ.
“ಸಂಗೀತ ವಿದ್ಯೆ ಒಲಿಯಬೇಕಾದರೆ ಎಂತೆಂತಹ ಕಷ್ಟಗಳನ್ನು ಸಹಿಸಬೇಕಾಗುತ್ತದೆ. ಎಂತಹ ತ್ಯಾಗಕ್ಕೆ ಸಿದ್ಧವಾಗಿರಬೇಕಾಗುತ್ತದೆ- ಎನ್ನುವುದು ನಾನು ಗುರುವಿನ ಗರಡಿಯಲ್ಲಿ ಕಲಿಯುತ್ತಿದ್ದಾಗ ನನ್ರನ ಅನುಭವಕ್ಕೆ ಬಂದಿದೆ” ಎಂದು ಭೀಮಸೇನರು ಹೇಳುವುದನ್ನು ಕೇಳಿದಾಗ ಇವರ ತಂದೆ ತಮ್ಮ ಚಿರಂಜೀವನ ಬಗ್ಗೆ ಬರೆದ ಒಂದೆರಡು ಸಂಗತಿಗಳು ನೆನಪಿಗೆ ಬುರತ್ತವೆ.
ತಂದೆ ಗುರಾಚಾರ್ಯರು ಭೀಮಸೇನನನ್ನು ಕುಂದಗೋಳದ ಗುರುಮನೆಯಲ್ಲಿಟ್ಟ ಮೇಲೆ ಗುರುಗಳು ಈ ಶಿಷ್ಯ ತಮ್ಮ ಮನೆಯಲ್ಲೇ ಊಟಮಾಡಿಕೊಂಡಿರಲಿ ಎಂದು ಇಟ್ಟುಕೊಂಡರು. ಆದರೆ ಅಲ್ಲಿಲಯ ಗುರುಸೇವೆ ಎಂದರೆ ಒಂದು ಅಸಿಧಾರಾವ್ರತ. ಗುರುಪತ್ನಿ ಈ ಶಿಷ್ಯನಿಗೆ ನೀಡುತ್ತಿದ್ದ ಊಟದ ಪ್ರಮಾಣ ಸಾಕಾಗುತ್ತಿದ್ದಿಲ್ಲ. ಗುರುಗಳ ಮನೆಗೆ ಹಾಲು ಕೊಡುತ್ತಿದ್ದ ಮುದುಕಿ ಈ ಹುಡುಗನಿಗೆ ತನ್ನ ಮನೆಯ ರೊಟ್ಟಿಗಳನ್ನು, ಹಾಲನ್ನೂ ವಾತ್ಸಲ್ಯ ಭಾವದಿಂದ ಕೊಡುತ್ತಿದ್ದಳಂತೆ.ಒಮ್ಮೆ ತಂದೆ ಗುರಾಚಾರ್ಯರು ಮಗನ ಪಾಠಕ್ರಮ ಹೇಗೆ ಸಾಗಿದೆಯೆಂದು ನೋಡಿಬರಬೇಕೆಂಬ ಕಾಳಜಿಯಿಮದೆ ಕುಂದಗೋಳಕ್ಕೆ ರೈಲಿನಿಂಧ ಬಂದು ಗುರುಮನೆ ಸಮೀಪಿಸಿದಾಗ ಕಂಡದ್ದೇನು? ಮೊದಲೇ ಕುಂದಗೋಳ ನೀರಿನ ಅಡಚಣೆಗಾಗಿ ಪ್ರಸಿದ್ಧ. ಅಂತಹದರಲ್ಲಿ ಸಮೀಪದ ಆಳವಾದ ಭಾವಿಯಿಂದ ನೀರು ಜಗ್ಗಿ ಜೋಡುಕೊಡ ಹೊತ್ತುಕೊಂಡು ನಿಂತಿದ್ದಾನೆ ಮಗ. “ಇದೇನಪಾ ಭೀಮೂ?” ಎಂದು ಕಂಗೆಟ್ಟ ತಂದೆ ಬಿಸಿಲಿಗೆ ಕಣ್ಣು ಕೆಂಪಾಗಿಸಿಕೊಂಡು ನಿಂತಿದ್ದ ಮಗನನ್ನು ಕಂಡಾಗ ಕಸಿವಿಸಿಗೊಂಡು-”ನಡೀ ಕೇಳ್ತಿನಿ. ಇದನ್ನೆ ಏನು ನಿಮ್ಮ ಗುರುಗಳು ಕಲಿಸಿದ್ದು?” ಎಂದಾಗ ಮಗನು ಜೋಡುಕೊಡ ಹೊತ್ತುಕೊಂಡೇ ತಂದೆಯನ್ನು ಕೈಯಿಂದ ತಡೆದು-“ಅಪ್ಪಾ ಹಾಂಗೆಲ್ಲಾ ಕೇಳಬ್ಯಾಡಾ. ಗುರುಗಳು ನೀಡಿದ ವಿದ್ಯಕ್ಕ ಇಷ್ಟು ಸೇವಾ ಮಹತ್ವದ್ದಲ್ಲ. ಈ ಸೇವಾ ಸಂತೋಷದಿಂದ ಮಾಡ್ತೀನಿ” ಎಂದಾಗ ತಂದೆಗೆ ಅಭಿಮಾನದ ಆನಂದಾಶ್ರು, ಕನಿಕರದ ಕಂಬನಿ ಕೂಡಿಯೆ ಕಣ್ಣಿಂದ ಹೊರಸೂಸಿದವು.
ಹೀಗೆ ಗುರುವಿನ ಸಂಗೀತ ವಿದ್ಯಾ ವಿತರಣೆ ವರುಷಾನುಗಟ್ಟಲೆ ನಡೆಯಿತು. ಭೀಮಸೇನನ ಜೊತೆಗೆ ಹಾಗೂ ಹಿಂದೆ ಮುಂದೆ ನೀಲಕಂಠಬುವಾ ಗಾಡಗೋಳಿ, ಕೃಷ್ಣಾಬಾಯಿ ರಾಮದುರ್ಗ,ವೆಂಕಟರಾವ್‌ ರಾಮದುರ್ಗ, ಫಕೀರಪ್ಪ ಕುಂದಗೋಳ, ಗಂಗೂಬಾಯಿ ಹಾನಗಲ್ಲ, ಮೊದಲಾದವರು. ಎಲ್ಲರಿಗೂ ಗುರುಗಳ ಸಂಗೀತ ವಿದ್ಯಾ ವಿತರಣೆಯ ಕ್ರಮ ಕಠಿಣ ವ್ರತವೆಂಬ ಸಾಮಾನ್ಯ ಅನುಭವ. ವರ್ಷಾನುಗಟ್ಟಲೆ ಒಂದೇ ರಾಗ ಹೇಳಿದರೂ ತಮ್ಮ ಘರಾಣೆಯ ಬುನಾದಿಯನ್ನೆ ಶಿಷ್ಯರಲ್ಲಿ ಕಟ್ಟುತ್ತಿದ್ದರು. ದಿನಗಟ್ಟಲೆ ಡ್ರಿಲ್‌ಮಾಡಿಸಿದಂತೆ ತಂಬೂರಿ ಶ್ರುತಿಗೆ ಎರಡು-ಮೂರು ಸ್ವರಗಳನ್ನು ಮಾತ್ರ ಗಂಟೆಗಟ್ಟಲೆ ನುಡಿಸಲು ಹಚ್ಚುತ್ತಿದ್ದರು.
ಗುರುವಿನಿಂದ ಸಂಗೀತ ವಿದ್ಯಾಸಂಪನ್ನನಾದ ಭೀಮಸೇನ ಮರಳಿ ಮನೆ ಸೇರಿದ ಮೇಲೆ ಒಂದು ರೀತಿ ನಿರುದ್ಯೋಗಿಯೆ ಆದ.ನೌಕರಿ ಕಳೆದುಕೊಂಡ ಅಳಿಯನು ಮನೆ ಸೇರಿದರೆ ಮನೆಯ ಯಜಮಾನನಾದ ಮಾವನಿಗೆ ಒಂದು ಘೋರ ಸಮಸ್ಯೆ ಎದುರಾದಂತೆ ಈಗ ತಂದೆ ಗುರಾಚಾರ್ಯರಿಗೆ ಮಗನು ಸಮಸ್ಯೆಯಾದ.ಆಗೊಮ್ಮೆ ಮಗ ಓಡಿಹೋದನೆಂಬ ಚಿಂತೆ ಕಾಡಿದರೆ ಈಗ ಆತ ಮನೆಹಿಡಿದು ಕೂಡಬೇಕಾಯಿತಲ್ಲ ಎಂಬ ಚಿಂತೆ. ಮಗನ ಭವಿಷ್ಯವೇನು ಎಂಬ ಪ್ರಶ್ನೆ ಈಗ ಕಾಡತೊಡಗಿತು. ಒಂದು ರೀತಿ ದಿಙ್ಮೂಢರಾದರು. ಈ ಕ್ಷುಬ್ಧ ಶೂನ್ಯತೆಯಲ್ಲಿ ಕ್ಷತಿಜವೊಂದು ತೆರೆದೀತೆ ಎಂದು ದಿಕ್ಕುದಿಕ್ಕಿಗೆ ಪರದಾಡಿದರು.
ಇನ್ನಾವುದೇ ಬೇರೆ ಗುರುವನ್ನು ಹುಡುಕುವುದು ಭೀಮಸೇನನಿಗೆ ಬೇಕಿರಲಿಲ್ಲ. ಕಿರಾನಾ ಸಂಗೀತ ಬಿಟ್ಟು ಕುಲಗೆಡಲಾರೆ ಎಂದು ಪಟ್ಟು ಹಿಡಿದರು. ಸರಿ, ಸದ್ಯಕ್ಕಂತೂ ಮನೆಯಲ್ಲಿಯ ತಾಲೀಮು ನಡೆಯಲಿ ಎಂದುಕೊಂಡು ಗುರುಬಂಧು ಹಳ್ಳೆಪ್ಪನವರನ್ನು ಪೇಟೀ ಬಾರಿಸಲೂ, ಹೊಂಬಳ ಶಂಕರಭಟ್ಟ ಎಂಬ ತಬಲಜಿಯನ್ನೂ, ರೊಟ್ಟಿ ಶೀನಪ್ಪನನ್ನು ತಂಬೂರಿ ಸಾಥ್‌ಗಾಗಿಯೂ ಶೇಖರಿಸಿ ಮೂವರನ್ನೂ ಮನೆಯಲ್ಲೇ ಇಟ್ಟುಕೊಂಡು ಅವರ ಯೋಗಕ್ಷೇಮವನ್ನೂ ಜೋಶಿ ಗುರಾಚಾರ್ಯ ಮಾಸ್ತರರು ನೋಡಿಕೊಂಡರು .
ಇಲ್ಲಿ ಒಂದು ಪವಾಡಸದೃಶ ಸಂಗತಿಯನ್ನು ನೆನೆಯಬೇಕು. ನಿಷ್ಠಾವಂತ ಗುರಾಚಾರ್ಯರು ಮಂತ್ರಾಲಯದ ಗುರುರಾಯರ ಪರಮಭಕ್ತರಾಗಿದ್ದರು. ಮಗ ಭೀಮಸೇನನೂ ಅಷ್ಟೇ ನಿಷ್ಠಾವಂತ ಭಕ್ತನಾಗಿದ್ದ. ಕೆಲದಿನ ಮಂತ್ರಾಲಯದಲ್ಲಿ ರಾಯರಸೇವೆಗೆ ನಿಂತು, ರಾಯರಿಗೆ ಸಂಗೀತ ಸೇವೆಯನ್ನೇ ಅರ್ಪಿಸಿದರೆ ಹೇಗೆ ಎಂಬ ತಂದೆಯ ಸೂಚನೆಗೆ ಸಂತೋಷದಿಂದ ಒಪ್ಪಿಕೊಳ್ಳಲು ಈ ಮೂವರೂ ಸಾಥೀದಾರರನ್ನು ಕೂಡಿಕೊಂಡು ಮಂತ್ರಾಲಯದ ದಾರಿ ಹಿಡಿದರು. ‘ಅನುಗ್ರಹ ಶಕ್ತೋನ್ಯೋ ರಾಘವೇಂದ್ರಾನ್ನ ವಿದ್ಯತೇ’ ಎಂಬ ಸ್ತೋತ್ರಶ್ಲೋಕದಲ್ಲಿ ಶ್ರದ್ಧೆಯಿಟ್ಟು ನಿತ್ಯ ವೃಂದಾವನದ ಮುಂದೆ ಎರಡೂ ಹೊತ್ತು ದೇವರನಾಮ ಸಂಕೀರ್ತನಾರಾಧನೆ ನಡೆಯಿತು. ಎರಡು ತಿಂಗಳವರೆಗೆ ನಡೆದ ಈ ಏಕಾಗ್ರಸೇವೆ ತನ್ನ ಸಾಮರ್ಥ್ಯವನ್ನು ದೃಷ್ಟಾಂತದ ಮೂಲಕ ತೋರಿಯೇ ಬಿಟ್ಟಿತು. ಗುರು ಸವಾಯಿ ಗಂಧರ್ವರು ಸಂಗೀತ ಶಿಕ್ಷಣದ ಎಳೆಯನ್ನು ಎಲ್ಲಿಗೆ ಬಿಟ್ಟಿದ್ದರೊ, ಅಲ್ಲಿಂದ ಮುಂದೆ, ನಿತ್ಯಸ್ವಪ್ನದಲ್ಲಿ ಸ್ವತಃ ವೀಣಾವಿಶಾರದರೂ, ಸಂಗೀತ ಪ್ರಾಜ್ಞರೂ ಆದ ಗುರುಸಾರ್ವಭೌಮರು ಆ ಸಂಗೀತ ಪಾಠವನ್ನು ಮುಂದುವರಿಸಿದಂತೆ ಅನುಭವವಾಗ ತೊಡಗಿತು. ಅನುಭವವೆಂದರೇನು ಸ್ವಪ್ನದಲ್ಲಿ ಕಲಿತ ಪಾಠ ಜಾಗ್ರತಾವಸ್ಥೆಯಲ್ಲಿ ಕರತಲಾಮಲಕ! ಎಂಟುದಿನ ನಿಂತು ತಂದೆ ಹಿಂತಿರುಗಿದ ನಂತರ ಭೀಮಸೇನನು ಸಾಥೀದಾರರೊಂದಿಗೆ ಅಲ್ಲಿಯೆ ಉಳಿದನು. ಹಿಂದಿನ ಸ್ವಪ್ನದಲ್ಲಿ ಕಲಿತುದನ್ನು ಮರುದಿನ ಹಗಲಿನಲ್ಲಿ ತಾಲೀಮು ಮಾಡುವುದು ನಡೆಯಿತು. ರಾತ್ರಿಯೇ ಏಕಾಂತದಲ್ಲಿ ಭೀಮಸೇನನೊಬ್ಬನೆ ರಾಯರ ಪಾದುಕೆಗಳು ಮೂಡಿರುವ ತುಂಬಭದ್ರೆಯ ತೀರದ ಬಂಡೆಗಲ್ಲಿನ ಬಳಿ ಕುಳಿತು ತಾರಕದ ಸ್ವರಗಳನ್ನೆತ್ತಿ ಎತ್ತರದ ಕಂಠದಿಂದ ಸಂಗೀತ ಹೇಳಿದಾಗ ಒಂದು ಕರಿ ನಾಯಿ ಬಂದು ಬಳಿಯಲ್ಲಿ ಕುಳಿತು ಕೇಳುತ್ತಿತ್ತಂತೆ! ಸ್ವಲ್ಪ ಹೊತ್ತಿನಲ್ಲಿ ಆ ನಾಯಿ ಕಣ್ಮರೆ. ಮರದಿನ ರಾತ್ರಿ ಮತ್ತೆ ಈ ಭಕ್ತಶಿಷ್ಯನ ಸಂಗೀತದ ಹೊತ್ತಿಗೆ ಮತ್ತೆ ಹಾಜರ! ಒಂದು ದೂರದರ್ಶನ ಸಂದರ್ಶನದಲ್ಲಿ ಸ್ವತಃ ಭೀಮಸೇನ ಜೋಶಿ ಅವರೇ ಈ ಪವಾಡ ಸದೃಶ ಘಟನೆಯನ್ನು ನಿರೂಪಿಸಿದ್ದಾರೆ.
ಮರಳಿ ಊರಿಗೆ ಬಂದಮೇಲೆ ನಿತ್ಯದ ‘ರಿಯಾಜ್‌’ ಜೊತೆಯ ಸಾಥಿದಾರರೊಂದಿಗೆ ತಪ್ಪದೆ ನಡೆದೇ ಇತ್ತು. ಸ್ವಂತ ಸಾಧನೆ ಒಂದು ಹದಕ್ಕೆ ಬಂದಮೇಲೆ ಹೊರಗಿನ ಕಾರ್ಯಕ್ರಮಗಳು ಜರುಗತೊಡಗಿದವು. ಹಾನಗಲ್‌, ಶಿರಸಿ, ಶಿವಮೊಗ್ಗಾ, ತೀರ್ಥಹಳ್ಳಿ, ಮುಳಬಾಗಲ ಸಂಚಾರವಾಯಿತು. ಮುಳಬಾಗಲದಲ್ಲಿ ಎರಡೇ ರೂಪಾಯಿ ಕಲೆಕ್ಷನ್‌ ಆದಾಗಲೂ ಅಷ್ಟೇ ಸಂತೋಷ, ತೀರ್ಥಹಳ್ಳೆಯಲ್ಲಿ ತಿಪ್ಪಾಜೋಯಿಸರಿಂದ ೨೫ ರೂಪಾಯಿ ಬಹುಮಾನ ದೊರೆತಾಗಲೂ ಅಷ್ಟೇ ಸಂತೋಷ. ಮಂಗಳೂರಿನಲ್ಲಿ ಮಾತ್ರ ನೂರು ರೂಪಾಯಿಗಳ ಕಾಣಿಕೆ ಕೈಗೆ ಬಂದಾಗ ಅದೊಂದು ವಿಜಯ ಯಾತ್ರೆಯೇ ಆಯಿತು. ಹಾಗೆಯೆ ಮದ್ರಾಸ್‌ ವರೆಗೂ ದಿಗ್ವಿಜಯ ಬೆಳೆಸಿ ಮೂರು ತಿಂಗಳ ನಂತರ ಗದುಗಿಗೆ ಹಿಂತಿರುಗಿದಾಗ ಭೀಮಸೇನ ಜೋಶಿ ಅವರಲ್ಲಿ ಆತ್ಮ-ವಿಶ್ವಾಸ ಬಲವಾಗಿ ನೆಲೆಸಿತ್ತು. ಗುರುಚಾರ್ಯರ ಮಗ ಭೀಮಸೇನ ಜೋಶಿ ಹೋಗಿ, ಗುರಾಚಾರ್ಯರನ್ನೆ ಭೀಮಸೇನ ಜೋಶಿಯ ತಂದೆ ಎಂದು ಗುರುತಿಸುವ ಕಾಲವೂ ಬಂದಿತ್ತು.
೧೯೪೨ರಲ್ಲಿ ಭೀಮಸೇನ ಜೋಶಿಕ ಮುಂಬಯಿ ಆಲ್‌ ಇಂಡಿಯಾ ರೇಡಿಯೋದಲ್ಲಿ ಧ್ವನಿ ಪರೀಕ್ಷೆ ಕೊಟ್ಟು, ಮೇಲ್ತರಗತಿಯ ಶಾಸ್ತ್ರೀಯ ಸಂಗೀತಗಾರನೆಂದು ಗುರುತಿಸಲ್ಪಟ್ಟು ಮುಂಬಯಿ AIR ದಿಂದ ಸಂಗೀತ ಪ್ರಸಾರ ಮಾಡತೊಡಗಿದರು. ಇತ್ತ H.M.V. ಗ್ರಾಮೊಫೋನ್‌ ಕಂಪನಿಯಿಂದ ದಾಸರಪದಗಳ, ಬೇಂದ್ರೆ ಅವರ ಭಾವಗೀತಗಳ- (ನನ್ನ ಹರಣ ನಿನಿಗೆ ಶರಣ! ಮತ್ತು ‘ಉತ್ತರ ಧ್ರುವದಿಂ’) ಸಂಗೀತದ ಧ್ವನಿಮುದ್ರಿಕೆಗಳು ಹೊರಬಂದು ಸಾಕಷ್ಟು ಕೈಯಲ್ಲಿ ದುಡ್ಡು ಓಡಾಡತೊಡಗಿತು.
೧೯೪೪ರಲ್ಲಿ ಭೀಮಸೇನರ ವಿವಾಹ. ಒಂದು ಕ್ರಮಬದ್ಧ ಜೀವನ ನಡೆಯಲೆಂದು ತಂದೆ ಚಿರಂಜೀವನಿಗೆ ಗೃಹಸ್ಥಾಶ್ರಮ ದೀಕ್ಷೆ ಕೊಡಿಸಿದರು. ಸಂಗೀತ ಬಲ್ಲ ಸಹ ಧರ್ಮಿಣಿ ದೊರೆತಿದ್ದರೆ ಭೀಮಸೇನರ ಸಂಗೀತ ವೃತ್ತಿಗೆ ಅರ್ಧಾಂಗಿಯ ಅರ್ಧಗಬಲ ಬಂದಂತಾಗುತ್ತಿತ್ತು. ‘ಅವನ ಜೀವನದಲ್ಲಿ ಅನುಕೂಲ ಪ್ರತಿಕೂಲಗಳೆರಡೂ ಸಂಗೀತ ನಿಷ್ಠೆಯನ್ನು ಬೆಳೆಸುತ್ತಲೆ ಬಂದಿವೆ’ ಎಂಬ ತಂದೆಯ ನುಡಿಗಳು ಮಗನ ಅಂತಃಸತ್ವವನ್ನು ತೆರೆದು ತೋರಿದಂತಿವೆ.ಇನ್ನೂ ಒಂದು ಮಾತು. ಮಗನ ನಿರ್ವಿಕಾರ,ಭಾವಾವೇಗರಹಿತ.ನಿಶ್ಚಂಚಲದ ಸ್ಥಿರ ಸ್ವಭಾವವನ್ರನು ಕುರಿತದ್ದು. ಅದೇ ವರುಷವೆ ಭೀಮಸೇನರಿಗೆ ತಾಯಿಯ ವಿಯೋಗ.ಮಾತೃವಿಯೋಗದಿಂದ ಕಾಲಕ್ರಮೇಣ ಚೇತರಿಸಿಕೊಂಡು ಈ ಸಂಗೀತ ಕಲೋಪಾಸಕ ಮತ್ತೆ ತನ್ನ ಸಂಗೀತ ಜೈತ್ರಯಾತ್ರೆಯನ್ನು ಮುಂದುವರಿಸಿದ. ಏನೋ ಖಾಸಗೀ ಕಾರಣಗಳಿಂದಾಗಿ ಗುರುವಿನ ಆಗ್ರಹಕ್ಕೆ ಒಳಗಾಗಿದ್ದು ಶಿಷ್ಯನ ವಿಷಾದಯೋಗವನ್ನು ಆತನ ಹಿತಚಿಂತಕರು ಉಪಾಯದಿಂದ ನಿವಾರಿಸಿದರು. ಈ ಶಿಷ್ಯನ ಪ್ರಗತಿಯ ತೀವ್ರತೆಯನ್ನು ಗುರು ಶಿಷ್ಯನಿಗೆ ಕಾಣಿಸಿಕೊಳ್ಳದಂತೆ ಆತನ ಒಂದು ಬೈಠಕನ್ನು ಕೇಳುವಂತೆ ಏರ್ಪಾಡು ಮಾಡಿದರು. ಶಿಷ್ಯನ ಈ ಪಳಗಿದ ಪ್ರಗತಿಯನ್ನು ನೋಡಿ ಗುರುವಿಗೆ ವಿಶೇಷ ಸಮಾಧಾನ ತೃಪ್ತಿಗಳುಂಟಾಗಿ ಆ ಪೂರ್ವಗ್ರಹದ ಮುನಿಸು ಮಾಯಾವಾಗಿತ್ತು. ದೂಷಿತ ಅಭಿಪ್ರಾಯಗಳು ದೂರಾಗಿದ್ದವು.
೧೯೪೬ರಲ್ಲಿ ಕುಂದಗೋಳ, ಹುಬ್ಬಳ್ಳಿಗಳಲ್ಲಿ ಜರುಗಿದ ಗುರುಗಳ ಷಷ್ಟ್ಯಬ್ದಿ ಸಮಾರಂಭದಲ್ಲಿ ಭೀಮಸೇನನು ತಂದೆಯೊಡನೆ ಬಂದು ಉತ್ಸವದಲ್ಲಿ ಭಾಗವಹಿಸಿ ಗುರುಗಳಿಗೆ ‘ಆಹೇರಿ’ ಮಾಡಿದನು.ಈ ಸಂದರ್ಭದಲ್ಲಿ ಸುಂದರವಾದ ಉತ್ತಮವಾದ ಗೌರವ ಗ್ರಂಥವೊಂದು ಪ್ರಕಟವಾಗಿ, ಅದಕ್ಕೆ ಭಾರತದ ಬೇರೆಬೇರೆ ಘರಾಣೆಗಳ ಶ್ರೇಷ್ಠ ಗಾಯಕರು ತಂತಮ್ಮ ಲೇಖನಗಳ ಮೂಲಕ ಗೌರವ ಸಲ್ಲಿಸಿದ್ದರು. ಇವರಲ್ಲಿ ಗೋವಿಂದರಾವ ಟೇಂಬೆ, ಮಾಸ್ತರ ಕೃಷ್ಣರಾವ್‌,ವಿನಾಯಕ ರಾವ್‌ ಪಟವರ್ಧನ ಮೊದಲಾದವರ ಹೆಸರುಗಳು ಉಲ್ಲೇಖನೀಯ.
ಈಗ ಶಿಷ್ಯನ ಬಗ್ಗೆ ಗುರುವಿನ ಪೂರ್ವಗ್ರಹವೆಲ್ಲಾ ಕಳೆದುದರಿಂದ ಶಿಷ್ಯನ ಯೋಚನೆಯನ್ನು ಗುರು ಸ್ವೀಕೃತಿಯಿಂದ ಸಮ್ಮತಿಸಿದಾಗ ಮತ್ತೊಮ್ಮೆ ಔಪಚಾರಿಕವಾದ ಗಂಡಾ ಸಮಾರಂಭ ಜರುಗಿತು. ಸಾವಿರ ರೂಪಾಯಿಯ ಗುರುದಕ್ಷಿಣೆ ಶಿಷ್ಯನಿಂದ ಸಂದಾಯವಾಯಿತು. (ಅರ್ಥಾತ್‌ ಶಿಷ್ಯನ ತಂದೆ ಗುರಾಚಾರ್ಯರು ಸಂಗ್ರಹಿಸಿಕೊಟ್ಟದು.) ಮತ್ತೆ ಮಗನು ಮನೆ ಹಿಡಿದು ಕೊಡುವಂತಾಗಲಿಲ್ಲವಲ್ಲ ಎಂಬ ಸಮಾಧಾನ ತಂದೆಗೆ. ಆದೆ ದುರ್ದೈಗವದ ಸಂಗತಿಯೆಂದರೆ ಗುರುಗಳು ಪಾರ್ಶ್ವವಾಯು ಪೀಡಿತರಾಗಿ ಹಾಸಿಗೆ ಹಿಡಿದರು. ಶಿಷ್ಯ ಭೀಮಸೇನ ಗುರುಗಳಿಂಧ ಎಷ್ಟು ಪಡೆಯಬೇಕಾಗಿತ್ತೋ ಅಷ್ಟು ದೊರಕದೆ ಹೋಯಿತು.
ಇಷ್ಟು ಮಾತ್ರ ನಿಜ. ಗುರುಗಳಿಂದ ಪಡೆದಷ್ಟು ಶಿಕ್ಷಣ ಭೀಮಸೇನ ಜೋಶಿ ಅವರ ಭವಿಷ್ಯಕ್ಕೆ ಬಂಗಾರದ ಗಟ್ಟಿಯಂತಹ ತಳಹದಿಯನ್ನು ಹಾಕಿತು. ಗುರುಗಳಿಂದ ಪಡೆದ ಶಿಕ್ಷಣ,ಶ್ರವಣಮಾಡಿದ ಸಂಗೀತ ಗುರುಗಳ ಪ್ರತಿಭೆ, ಪಾಂಡಿತ್ಯ, ಶಿಷ್ಯನ ಸ್ವಂತ ಬುದ್ಧಿ, ಸ್ವಂತಿಕೆಯ ಕಲ್ಪನಾಶಕ್ತಿ, ಜನರು ತೋರಿದ ಆದರ ಔದಾರ್ಯಗಳ ಬಗ್ಗೆ ಬರೆಯುತ್ತ ಸ್ವತಃ ಭೀಮಸೇನರೆ ಹೀಗೆ ಬರೆದಿದ್ದಾರೆ: (ನಡೆದು ಬಂದ ದಾರಿ ೩ನೆಯ ಸಂಪುಟ-ಪುಟ ೨೪೦೧-೨).
“ನಮ್ಮ ಗುರುಗಳು ಆಲಾಪನೆ ಮಾಡುವಾಗ ಚೆಂಡಿನ ಆಟದಲ್ಲಿ ಒಂದು ಸಲ ಬಂದ ಹಾಗೆ, ಚೆಂಡು ಹೇಗೆ ಅದೇ ರೀತಿ ಮತ್ತೆ ಬರುವುದಿಲ್ಲವೊ ಹಾಗೆ ಇವರ ಸ್ವರಗಳ ಪುಟಿಚೆಂಡಾಟ ನಡೆಯುತ್ತಿತ್ತು. ಅಂತೆಯೆ ಅವರು ಮೂರು ನಾಲ್ಕೇ ಸ್ವರಗಳಲ್ಲಿಯೆ ಅರ್ಧ ಗಂಟೆಯ ವರೆಗೆ ಆಶ್ಚರ್ಯವಾಗುವಂತೆ, ಬೇಸರವಾಗದಂತೆ ಆಲಾಪನೆ ಮಾಡುತ್ತಿದ್ದರು. ಹಾಗೆಯೆ ಒಂದೇರಾಗವನ್ನು ಹತ್ತು ಸಲ ಹಾಡಿದರೂ ಹತ್ತುತರಹದ ವೈವಿಧ್ಯ-ನವರಾತ್ರಿಯಲ್ಲಿ ದೇವರಿಗೆ ಹತ್ತು ಬೇರೆ ಬೇರೆ ಅಲಂಕಾರ ಮಾಡಿದ ಹಾಗೆ, ಏಕ ಮಾತ್ರ ರಾಗ ದೇವತೆ ಹತ್ತು ಬೇರೆ ಬೇರೆ ಅಲಂಕಾರಗಳಿಂದ ದರುಶನ ಕೊಟ್ಟಂತೆ ಇರುತ್ತಿತ್ತು” ಎಂದು ನುಡಿದಿದ್ದಾರೆ.
ಗುರುಗಳು ಕಲಿಸಿದ ರಾಗಗಳು ಅಚ್ಚಳಿಯದಂತೆ ಇನ್ನೂ ಶಿಷ್ಯನ ಸ್ಮೃತಿಯಲ್ಲಿ, ನಾಲಗೆಯಮೇಲೆ ಉಳಿದಿರುವ ರಾಗಗಳೆಂದರೆ-ಪೂರಿಯಾ, ಪೂರಿಯಾಧನಾಶ್ರಿ, ಶುದ್ಧಕಲ್ಯಾಣ, ಆಭೋಗಿ, ದುರ್ಗಾ, ಮಲ್ಹಾರ ಪ್ರಕಾರಗಳು, ಬಸಂತ, ಹಿಂದೋಲ, ಆಢಾನಾ, ಬಹಾರ, ತೋಡಿ ಪ್ರಕಾರಗಳು, ಲಲಿತ, ಆಸಾವರಿ, ಯಮನ್‌ ಬಿಲಾವಲ್‌, ಅಲ್ಹೈಯಾ ಬಿಲಾವಲ್‌,ಮಾರವಾ, ಗೌರಿ,ದೇಸ.ಭೈರವೀ ಅಂತೂ ಸೈ. ಇವೆಲ್ಲಾ ಅಲ್ಲದೆ ಈಗ ಇನ್ನೂ ಅನೇಕ ಜೋಡು ರಾಗಗಳನ್ನು ಅಪರೂಪದ ರಾಗಗಳನ್ನೂ ಗುರುಪರಂಪರಾಗತವಾದ, ಸ್ವಯಾರ್ಜಿತವಾದ ಶೈಲಿಗಳಲ್ಲಿ ಹಾಡುತ್ತಾರೆ.
೧೯೫೦ರಲ್ಲಿ ಬೇಂದ್ರೆ ಲಕ್ಷ್ಮಣರಾಯರು ಬರೆದ ‘ಪರಿವರ್ತನ’ ಮತ್ತು ‘ಭಾಗ್ಯಶ್ರೀ’ ಎಂಬ ನಾಟಕಗಳಲ್ಲಿ ಹೀರೊ ಆಗಿ ಅಭಿನಯಿಸಿದ ಭೀಮಸೇನರು ತಮ್ಮ ಗುರುಗಳಂತೆ ರಂಗನಟರಾಗಿ ಖ್ಯಾತರಾಗಬಹುದಿತ್ತು. ಆದರೆ ಸವಾಯಿ ಗಂಧರ್ವರಂತೆ ನಟನಿಗೆ ಬೇಕಾದ ಮುಖ, ಅದರ ಚಹರೆಗಳು ಇವರಿಗಿರಲಿಲ್ಲ. ಮೇಲಿನ ಎರಡೂ ನಾಟಕಗಳ ಹೀರೊ ಆಗಿ ನಟಿಸಿದಾಗ ಇವರೊಂದಿಗೆ ನಟಿಸಿದ ವತ್ಸಲಾ ಮುಧೋಳಕರ ಮಾತ್ರ ಇವರ ಜೀವನ ನಾಟಕ ಹಿರೊಯಿನ್‌ ಆಗಿಯೆ ಉಳಿದುಬಿಟ್ಟರು. ಹೀಗಾಗಿ ಭೀಮಸೇನರು ದ್ವಭಾರ್ಯಾಕರಾದರು. ಮುಂದೆ ಪುಣೆಯಲ್ಲಿ ನೆಲೆನಿಂತು ಏಕಕಾಲಕ್ಕೆ ಬೇರೆ ಬೇರೆಯಾಗಿ ಎರಡು ಮನೆಮಾಡಿ ಎರಡು ಪ್ರತ್ಯೇಕ ಸಂಸಾರಗಳನ್ನು ನಡೆಸತೊಡಗಿದರು. ಇಬ್ಬರು ಪತ್ನಿಯರಿಂದಲೂ ಮಕ್ಕಳನ್ನು ಪಡೆದರು.
ಕೆಲ ಕಾಲದ ನಂತರ ಪ್ರಥಮ ಪತ್ನಿ ಸೌ. ನಂದಾಬಾಯಿ ಅವರು ತಮ್ಮ ಹಿಂದೆ ಎರಡು ಗಂಡು, ಎರಡು ಹೆಣ್ಣು ಹೀಗೆ ನಾಲ್ಕು ಬೆಳೆದು ದೊಡ್ಡವರಾದ ಮಕ್ಕಳನ್ನು ಬಿಟ್ಟು ವೈಕುಂಠವಾಸಿಯಾದರು. ಹೆಣ್ಣು ಮಕ್ಕಳು ವಿವಾಹಿತರಾಗಿ ತಂತಮ್ಮ ಪತಿಗೃಹದಲ್ಲಿ ನೆಮ್ಮದಿಯಿಂದಿದ್ದರೆ, ಗಂಡುಮಕ್ಕಳು ಉದ್ಯೋಗಸ್ಥರಾಗಿದ್ದಾರೆ. ಸೌ. ವತ್ಸಲಾತಾಯಿ ಅವರಿಗೆ ಎರಡು ಗಂಡು ಒಬ್ಬ ಹೆಣ್ಣುಮಗಳು. ಮಗಳು ವಿವಾಹಿತಳಾಗಿ ಸುಖವಾದ ಸಂಸಾರ ಸಾಗಿಸಿಕೊಂಡು ಬಂದಿದ್ದಾರೆ. ಮಗ ಸಂಗೀತಗಾರನಾಗಿ ತಂದೆಗೆ ವೋಕಲ್‌ ಅಕಂಪನಿಮೆಂಟ್‌ ಕೊಡುತ್ತಾನೆ. ಸ್ವತಃ ಸಂಗೀತಗಾರನೂ ಆಗಿದ್ದಾನೆ. ಹೀಗೆ ಈಗ ೮೧ರ ಭೀಮಣ್ಣನವರ ಪರಿಗವಾರವೆಲ್ಲವೂ ಪುಣೆಯಲ್ಲಿಯೆ ನೆಲೆ ನಿಂತಿದೆ. ಭೀಮಣ್ಣನವರು ಸೌ. ವತ್ಸಲಾತಾಯಿ ಅವರೊಂದಿಗೆ ತಮ್ಮ ಭವ್ಯವಾದ ‘ಕಲಾಶ್ರೀ’, ವೈಭವದ ಮನೆಯಲ್ಲಿ ಸಪ್ತಸ್ವರಗಳ ಮಧುರ ಸಂಸಾರಿಗರಾಗಿ ಸೌಖ್ಯದ ವೃದ್ಧಾಪ್ಯವನ್ನು ಕಳೆಯುತ್ತಿದ್ದಾರೆ.
ಫೆಬ್ರವರಿ, ೨೦೦೨, ರಥಸಪ್ತಮಿಯಂದು ಭೀಮಸೇನ ಜೋಶಿ ಅವರಿಗೆ ೮೦ ಪೂರ್ತಿಯಾದ ಸಂದರ್ಭದಲ್ಲಿ ಸಹಸ್ರ ಚಂದ್ರ ದರ್ಶಋನ ಸಮಾರಂಭ. ಅವರನ್ನು ಸನ್ಮಾನಿಸಲು ಪುಣೆಯ ‘ಕಲಾಶ್ರೀ’ಗೆ ಮುತ್ತಿಗೆಯನ್ನು ಹಾಕಿದರು ಅವರ ಅಭಿಮಾನಿಗಳು, ಶಿಷ್ಯರು, ಫ್ಯಾನ್‌ಗಳು!.
ಮಹಾರಾಷ್ಟ್ರ ಭೂಷಣ ಎಂಬ ಪ್ರಶಸ್ತಿಯೊಂದಿಗೆ ಐದು ಲಕ್ಷದ ಹಮ್ಮಿಣಿ ಸಮರ್ಪಣೆ. ಅಕ್ಕ ಗಂಗೂ ಬಾಯಿಯಿಂದ (ಸೆಂಚುರಿ ಬ್ಯಾಟ್ಸ್ಮನ್‌ ಎಂದು ಧಾರವಾಡದ ಸಮಾರಂಭದಲ್ಲಿ ಭೀಮಸೇನರು ಅಕ್ಕನಿಗೆ ನೀಡಿದ ವಿನೋದದ ಬಿರುದು) ಶುಭಾಶೀರ್ವಾದ ಪಡೆದರು. ಈ ತಮ್ಮನಿಗೆ ಅಕ್ಕನಿಗಿಂತ ಮೊದಲೆ ಪದ್ಮವಿಭೂಷಣ ಪ್ರಶಸ್ತಿ! ಅದೂ ಅಕ್ಕನಿಗೊಂದು ಅಭಿಮಾನವೆ?
ಮಹಾರಾಷ್ಟ್ರದ ಕಲಾಭಿಮಾನಿಗಳ ಸಂಘ-ಭೀಮಸೇನರ ರಸಿಕ ಬಳಗ-ಸ್ವರಾಧಿರಾಜ ಎಂಬ ಚಿತ್ರಮಯ, ವರ್ಣಮಯ, ಸುಂದರ ಅಭಿಮಾನದ ಲೇಖನಮಯ ಪರಿಪೂರ್ಣ ಗೌರವ ಗ್ರಂಥವೊಂದನ್ನು ಸಮರ್ಪಿಸಿತು. ಗುಲ್ಬರ್ಗಾ, ಮೈಸೂರು ವಿಶ್ವವಿದ್ಯಾಲಯಗಳು ಗೌರವ ಡಾಕ್ಟರೇಟ್‌ ಪ್ರಶಸ್ತಿ ನೀಡಿ ತಮ್ಮನ್ನ ತಾವು ಗೌರವಿಸಿಕೊಂಡವು.
ತಮ್ಮ ಗುರುಗಳ ಪುಣ್ಯ ಸ್ಮರಣಾರ್ಥವಾಗಿ ಪ್ರತಿ ವರುಷ ಪಂಡಿತ ಭೀಮಸೇನ ಜೋಶಿ ಅವರು ಜರುಗಿಸುವ ಭವ್ಯ-ಬೃಹತ್‌ ಸಂಗೀತ ಸಮಾರಂಭಕ್ಕೆ ತಿಂಗಳುಗಟ್ಟಲೆ ಮೊದಲೆ ತಿಕೀಟುಗಳು ಮುಂಗಡ ಮಾರಾಟವಾಗಿ ಬಿಟ್ಟಿರುತ್ತವೆ. ಮೂರು ದಿನಗಳವರೆಗೆ ನಡೆಯುವ ಈ ಸಹಸ್ರಾಋಉ ಜನ ಸಮೂಹದ ಸಮಾರಾಧನೆಗೆ ಇಲ್ಲಿಯ ಸಂಗೀತ ವೇದಿಕೆಯಿಂದ ತಮ್ಮ ಸಂಗೀತ ಸೇವೆಯನ್ನರ್ಪಿಸಲು ಭಾರತದ ವಿವಿಧ ಭಾಗಗಳಿಂದ ವಿವಿಧ ಘರಾಣೆಗಳ ಗಾಯಕರು ನಾ ಮುಂದೆ ತಾ ಮುಂದೆ ಎಂದು ಭೀಮಸೇನ ಜೋಶಿ ಅವರಲ್ಲಿ ಅರಿಕೆ ಸಲ್ಲಿಸುತ್ತಾರೆ.
ಇನ್ನೂ ಈ ಸ್ವರಾಧಿರಾಜನ ಶಾಸ್ತ್ರೀಯ ಸಂಗೀತದ, ಮರಾಠಿ ಅಭಂಗಗಳ ಕ್ಯಾಸೆಟ್‌ಗಳು ಹೊರ ಬರುತ್ತಲೇ ಇವೆ. ಸಾಲದ್ದಕ್ಕೆ ಹಳೆಯ ಧ್ವನಿ ಮುದ್ರಿತ ಕ್ಯಾಸೇಟ್‌ಗಳು ‘ರಿಮೇಕ್‌’ ಆಗಿ ಮತ್ತೆ ಮಾರುಕಟ್ಟೆಗೆ ಬಂದೇ ಬರುತ್ತವೆ. ಭೀಮಸೇನ ಜೋಶಿ ಅವರ ಜನಪ್ರಿಯ ‘ಸಂತವಾಣಿ’ ಮರಾಠಿ ಕಾರ್ಯಕ್ರಮಗಳ ಕ್ಯಾಸೆಟ್‌ಗಳೂ, ಹಿಂದೊಮ್ಮೆ ಧಾರವಾಡದಲ್ಲಿ ಮರಾಠಿ ಸಂತವಾಣಿ ಮಾದರಿಯಲ್ಲಿ ‘ಕನ್ನಡ ದಾಸವಾಣಿ’ ಕಾರ್ಯಕ್ರಮವೂ ಜರುಗಿತು. ಕಲಾಭವನ ಕಿಕ್ಕಿರಿದು ತುಂಬಿ ತುಂಬಿ ಹೊರಚೆಲ್ಲವಂತಾಗಿತ್ತು. ಅಂದಿನ ಈ ಕಿರಾನಾ ಕಿರೀಟರಾಜನ ಸಂಗೀತವೂ ಸೂಸಿ ಹೊರ ಚೆಲ್ಲಿತ್ತು.
ಮಹಾರಾಷ್ಟ್ರ ಭೂಷಣ ಎಂಬ ಬಿರುದು ಬಂದರೂ ಈಗ ಪುಣೆಯೇವಾಸಸ್ಥಳವಾಗಿದ್ದರೂ ಕರ್ನಾಟಕದ ಕುಮಾರವ್ಯಾಸನ, ವೀರನಾರಾಯಣನ ಗದುಗಿನ ಶಿಶು ಇವರು ಎಂಬ ತಾಯಿ ಮಮತೆ ಎಂದಾದರೂ ಅಳಿದೀತೆ? ಕಡಿಮೆ ಆದೀತೆ?
ಶೇಷಗಿರಿ ಹಾನಗಲ್‌
ಬಸವಣ್ಣನವರು ಛಲ ಬೇಕು ಶರಣಂಗೆ ಎಂದು ಹೇಳಿದ ಮಾತನ್ನು ಪಂ. ಶೇಷಗಿರಿ ಹಾನಗಲ್‌ ಅವರು ಸಾಧಿಸಿ ತೋರಿಸಿದ್ದಾರೆ. ಅಂಗವಿಕಲತೆ ಇದ್ದರೂ ಛಲ ಹಾಗೂ ಪರಿಶ್ರಮದಿಂದ ಒಬ್ಬ ವ್ಯಕ್ತಿ ಏನೆಲ್ಲ ಸಾಧಿಸಬಹುದೆಂಬುದಕ್ಕೆ ಶೇಷಗಿರಿ ಹಾನಗಲ್‌ ಅವರು ಉದಾಹರಣೆಯಾಗಿದ್ದಾರೆ.
ಶೇಷಗಿರಿಯವರು ಶೈಶವದಿಂದಲೇ ಅಂಗವಿಕಲತೆಯ ಸಮಸ್ಯೆಯನ್ನು ಹೊತ್ತುಕೊಂಡು ಬಂದಿದ್ದಾರೆ. ಧಾರವಾಡದಲ್ಲಿ ೧೦-೧೦-೧೯೨೨ರಲ್ಲಿ ಜನಿಸಿದ ಇವರಿಗೆ ಪೋಲಿಯೊದಿಂದಾಗಿ ಎರಡು ಕಾಲೂ ನಿರ್ಬಲವಾಗಿದ್ದವು. ಆ ದಿನಗಳಲ್ಲಿ ಯಾವುದೇ ವೈದ್ಯಕೀಯ ಉಪಚಾರ ಗೊತ್ತಿರಲಿಲ್ಲ. ಕಂಕುಳಲ್ಲಿರಿಸುವ ಊರುಗೋಲು ಅವರ ಬದುಕಿಗೆ ಆಸರೆಯಾಯಿತು. ಎಲ್ಲಕ್ಕಿಂತ ಮನೋಬಲವೇ ಮಿಗಿಲಾದುದೆನ್ನುವುದು ಸತ್ಯ. ಶೇಷಗಿರಿಯವರ ಛಲದೆದುರು ಈ ಅಂಗವಿಕಲತೆ ಯಾವುದೇ ಪರಿಣಾಮ ಬೀರಲಿಲ್ಲ. ಯಾರಿಗೂ ಭಾರವಾಗದೇ ಸ್ವಾವಲಂಬನೆಯಿಂದ ಬದುಕಬೇಕೆನ್ನುವ ಅವರ ದೃಢ ನಿಶ್ಚಯ ಅವರನ್ನಿಂದು ಅಗ್ರಗಣ್ಯ  ಕಲಾವಿದರನ್ನಾಗಿ ರೂಪಿಸಿದೆ. ಅವರ ಬದುಕು ಅರ್ಥಪೂರ್ಣವಾಗಿದೆ.
ಶೇಷಗಿರಿಯವರ ತಂದೆ ಕೃಷ್ಣರಾವ್‌ ಹಾನಗಲ್‌, ತಾಯಿ ರಾಧಾಬಾಯಿ ಹಾನಗಲ್‌. ತಂದೆ ಕೃಷ್ಣರಾಯರು ಪ್ರಸಿದ್ಧ ವಕೀಲರಾಗಿದ್ದ ರಾವಬಹದ್ದೂರ ಪಾಟೀಲರಲ್ಲಿ ಕಾರಕೂನರಾಗಿದ್ದರು. ತಬಾಲವದನ ಶೇಷಣ್ಣನವರಿಗೆ ಮನೆತನದಕ ಬಳುವಳಿಯಾಗಿದೆ. ತಂದೆ ಕೃಷ್ಣರಾಯರು ಕರ್ನಾಟಕ ಶೈಲಿಯಲ್ಲಿ ತಬಲಾ ನುಡಿಸುವದನ್ನು ಅಭ್ಯಾಸ ಮಾಡಿದ್ದರು. ಚಿಕ್ಕಪ್ಪ ರಾಮರಾಯರು ಸಂಗೀತಶಾಸ್ತ್ರಜ್ಞರು ಮತ್ತು ತಬಲಾವಾದಕರಾಗಿದ್ದವರು. ಇವರ ಸೋದರತ್ತೆ ಅಂಬಾಬಾಯಿಯವರ ಮಗಳೇ ಅಂತಾರಾಷ್ಟ್ರೀಯ ಖ್ಯಾತಿಯ ಗಾಯಕಿ- ಡಾ. ಗಂಗೂ ಬಾಯಿ ಹಾನಗಲ್‌ ಅವರು. ಈ ಕೌಟುಂಬಿಕ ಹಿನ್ನೆಲೆಯಲ್ಲಿ ಶೇಷಗಿರಿಯವರೂ ತಬಲಾವಾದಕರಾದದ್ದು ಸಹಜ.
ಶೇಷಗಿರಿಯವರು ತಮ್ಮ ಶಾಲಾ ಶಿಕ್ಷಣವನ್ನು ಐದನೆಯ ತರಗತಿಗೆ ಬರುತ್ತಿದ್ದಂತೆಯೆ ಮುಗಿಸಿದರು.ಕಂಕುಳಲ್ಲಿ ಅವರನ್ನು ಎತ್ತಿಕೊಂಡು ಹೋಗಿ ಶಾಲೆಗೆ ಕಳಿಸುವುದು ಅನಿವಾರ್ಯ ಸ್ಥಿತಿಯಾಗಿತ್ತು. ಆದ್ದರಿಂದ ಅವರ ಶಾಲೆಯ ಮುಕ್ತಾಯಕ್ಕೆಕ ಇದೂ ಒಂದು ಕಾರಣವಾಗಿತ್ತು. ಹೀಗಾಗಿ, ಶಾಲೆಗೆ ವಿದಾಯ ಹೇಳಿ ಮನೆಯಲ್ಲಿಯೇ ಹಾರ್ಮೋನಿಯಂ ಹಾಗೂ ಪಿಟೀಲು ಕಲಿಯತೊಡಗಿದರು. ಆಕಾಶವಾಣಿಯವರು ಪೇಟಿಯನ್ನು ನಿಷೇಧ ಮಾಡಿದ್ದರಿಂದ ಶೇಷಗಿರಿಯವರು ತಬಲಾವಾದನವನ್ನೆ ಮುಂದುವರಿಸಬೇಕೆಂಬ ದೃಢ ನಿರ್ಧಾರ ಮಾಡಿದರು. ಅಷ್ಟೊತ್ತಿಗಾಗಲೇ ಶೇಷಗಿರಿಯವರು ಎಲ್ಲ ತಾಳಗಳ ಠೇಕಾಗಳನ್ನು ಬಾರಿಸಲು ಕಲಿತುಕೊಂಡಿದ್ದರು. ಅಲ್ಲದೆ ಸಣ್ಣಸಣ್ಣ ಕಾರ್ಯಕ್ರಮಗಳಿಗೆ ತಬಲಾ ಸಾಥ ಕೂಡಾ ಮಾಡುತ್ತಿದ್ದರು. ಈ ಮಧ್ಯೆ ಅವರಿಗೆ ಸವಾಯಿ ಗಂಧರ್ವರಲ್ಲಿ ಗಾಯನ ಕಲಿಯುವ ಹಂಬಲವಾಯಿತು. ಗಂಧರ್ವರ ಧ್ವನಿ ಮುದ್ರಿಕೆಗಳ ಕೆಲ ಅಂಶಗಳನ್ನು ಅನುಕರಣೆ ಮಾಡಿ ಹಾಡಲೂ ಕಲಿತುಕೊಂಡಿದ್ದರು. ಗಂಧರ್ವರಲ್ಲಿ ಹೋಗಿ ತಾವು ಗಾಯನ ಕಲಿಯುವ ಇಚ್ಛೆಯನ್ನು ವ್ಯಕ್ತಪಡಿಸಿದಾಗಕ ಗಂಧರ್ವರು “ಎಲ್ಲಿ ಒಂದು ಹಾಡಿ ತೋರಿಸು” ಎಂದು ಕೇಳಿದಾಗ ತಾವು ಕಲಿತ ಅವರ ಹಾಡನ್ನು ಹಾಡಿ ತೋರಿಸಿದರು. ಮೆಚ್ಚಿಕೊಂಡ ಸವಾಯಿ ಗಂಧರ್ವರು ಶೇಷಗಿರಿಯವರಿಗೆ ಗಾಯನ ಕಲಿಸುವುದಕ್ಕೆ ಒಪ್ಪಿಕೊಂಡರು.
ಆದರೆ ದುರ್ದೈವವಶಾತ್‌ ಅದೇ ವೇಳೆಗೆ ಸವಾಯಿಗಂಧರ್ವರಿಗೆ ಪಾರ್ಶ್ವವಾಯುವಿನ ತೊಂದರೆಯಿಂದಾಗಿ ಅವರು ಚಿಕಿತ್ಸೆ ಪಡೆಯಲು ಪುಣೆಗೆ ಹೋದರು. ಇದರಿಂದಾಗಿ ಶೇಷಗಿರಿಯವರ ಗಾಯನ ಕಲಿಯುವ ಬಯಕೆ ಈಡೇರಲಿಲ್ಲ. ಮತ್ತೆ ತಬಲಾವಾದನಕ್ಕೆ ಹೆಚ್ಚು ಮಹತ್ವ ನೀಡಿ ಪ್ರಾರಂಭಿಕ ಶಿಕ್ಷಣವನ್ನು ರಾಮರಾವ ಹಾನಗಲ್‌ ಅವರಲ್ಲಿ ಮುಂದುವರಿಸಿದರು.
ಶೇಷಗಿರಿಯವರು ತಬಲಾದ ಉನ್ನತ ಶಿಕ್ಷಣಕ್ಕಗಿ ಗುರುವಿನ ಅನ್ವೇಷಣೆಯಲ್ಲಿದ್ದರು. ಈ ವಿಷಯವಾಗಿ ಸವಾಯಿಗಂಧರ್ವರ ಅಳಿಯಂದಿರದ ನಾನಾಸಾಹೇಬ ದೇಶಪಾಂಡೆಯವರು ತಮ್ಮ ಪರಿಚಯಸ್ಥರಾದ ಉಸ್ತಾದ ಗಾಮೇಖಾನರಲ್ಲಿ ಪ್ರಸ್ತಾಪಿಸಿದ್ದರು. ಗಾಮೇಖಾನರೂ ಶೇಷತಗಿರಿಯವರಿಗೆ ತಬಲಾ ಕಲಿಸಲು ಒಪ್ಪಿದ್ದರು. ಆದರೆ ಅದೇ ಸಂದರ್ಭದಲ್ಲಿ ಭಾರತದಲ್ಲಿ ಕೋಮುಗಲಭೆ ಪ್ರಾರಂಭವಾಗಿ ಕರ್ನಾಟಕದಲ್ಲೂ ಅದರ ಪ್ರಭಾವ ಹೆಚ್ಚಾಗಿತ್ತು. ಈ ಭಯದಿಂದ ಉಸ್ತಾದ ಗಾಮೇಖಾನರು ಶೇಷಗಿರಿಯವರಿಗೆ ತಬಲಾ ಕಲಿಸಲು ನಿರಾಕರಿಸಿದರು. ಶೇಷಗಿರಿಯವರು ಆಗಾಗ ಪುಣೆ, ಮುಂಬೈಗೆ ಕಾರ್ಯಕ್ರಮ ಕೊಡುವುದಕ್ಕೆ ಹೋಗುತ್ತಿದ್ದರು. ಆಗ ಪ್ರಸಿದ್ಧ ತಬಲಾವಾದಕರಾಗಿದ್ದ, ಆಕಾಶವಾಣಿಯಲ್ಲಿ ಕಾರ್ಯನಿರ್ವಹಿಸುತ್ತಿದದ ಲಾಲಜಿ ಗೋಖಲೆಯವರು ತಬಲಾದಲ್ಲಿ ಉನ್ನತ ಶಿಕ್ಷಣ ನೀಡಲು ಶೇಷಗಿರಿಯವರಿಗೆ ಒಪ್ಪಿಗೆ ನೀಡಿದರಾದರೂ ಅವರಿಗೆ ದೆಹಲಿ ಆಕಾಶವಾಣಿಗೆ ವರ್ಗವಾದುದರಿಂದ ಅವರಲ್ಲಿ ಕಲಿಯುವ ಅವಕಾಶ ಶೇಷಗಿರಿಯವರಿಗೆ ತಪ್ಪಿದರೂ ಮುಂದೆ ಆ ಸುಯೋಗ ಪುನಃ ಒದಗಿ ತಬಲಾ ತರಬೇತಿ ಪಡೆದರ೪ಉ. ಅನಂತರ ಮಹಾರಾಷ್ಟ್ರದ ಪ್ರಸಿದ್ಧ ತಬಲಾವಾದಕರಾದ ನಾರಾಯಣರಾವ ಇಂದೊರಕರ ಅವರಲ್ಲಿ ತಬಲಾ ಶಿಕ್ಷಣಮುಂದುವರಿಸಿದರು.
ಇಂದೋರಕರರು ಉಸ್ತಾದ ಜಹಂಗೀರಖಾನರಲ್ಲಿ ತಬಲಾ ಶಿಕ್ಷಣಪಡೆದವರಾಗಿದ್ದರು. ಶೇಷಗಿರಿಯವರು ನಾರಾಯಣರಾವ್‌ ಇಂದೋರಕರರ ಬಳಿ ತಬಲಾ ಕಲಿತು ನಿಷ್ಣಾತರಾದರು. ಅಲ್ಲಿರುವಾಗಲೇ ಆಕಾಶವಾಣಿಯ ಆಡಿಶನ್‌ ಪರೀಕ್ಷೆಯಲ್ಲಿ ತೇರ್ಗಡೆಯಾದರು. ಶೇಷಗಿರಿಯವರ ಪ್ರಪ್ರಥಮ ಆಕಾಶವಾಣಿ ಕಾರ್ಯಕ್ರಮ ೧೯೪೯ ಡೆಸೆಂಬರಿನಲ್ಲಿ ಮುಂಬೈ ಆಕಾಶವಾಣಿ ಕೇಂದ್ರದಿಂದ ಪ್ರಸಾರವಾಯಿತು. ಅನಂತರ ಹುಬ್ಬಳ್ಳಿಗೆ ಬಂದ ಶೇಷಣ್ಣ ತಬವಾವಾದನದಲ್ಲಿ ಮತ್ತಷ್ಟು ಅಭ್ಯಾಸ ಮಾಡುತ್ತ ಆಗಾಗ್ಗೆ ಮುಂಬೈಗೆ ಹೋಗಿ ಕಲಿತು ಬರುತ್ತಿದ್ದರು. ೧೯೫೦ರಲ್ಲಿ ನಟಸಾಮ್ರಾಟ ಬಾಲಗಂಧರ್ವರ ಉಪಸ್ಥಿತಿಯಲ್ಲಿ ಹುಬ್ಬಳ್ಳಿಯಲ್ಲಿ ಶೇಷಗಿರಿಯವರದು ನಾರಾಯಣರಾವ್‌ ಇಂದೋರಕರವರಲ್ಲಿ ಗಂಡಾ-ಸಮಾರಂಭ ಜರುಗಿತು. ಶೇಷಣ್ಣ ಅದೊಂದು ಅವಿಸ್ಮರಣೀಯ ಸಮಾರಂಭವೆಂದು ನೆನಪಿಸಿಕೊಳ್ಳುತ್ತಾರೆ. ಹೀಗೆ ಇವರ ಜೀವನಕ್ಕೊಂದು ಸ್ಥಿರತೆ ಹಗೂ ನೆಮ್ಮದಿ ದೊರೆತದ್ದು ತಬಲಾ ನಿಷ್ಣಾತರಾದಾಗ ಹಾಗೂ ಹೆಚ್ಚಿನ ಸಾಧನೆಗೆ ಗತಿ ದೊರೆತಾಗ.
೧೯೫೧ರಲ್ಲಿ ಧಾರವಾಡ ಆಕಾಶವಾಣಿಯ ನಿಲಯ ಕಲಾವಿದರಾಗಿ ಇವರ ಸೇರ್ಪಡೆ ಆದಾಗ ಇವರು ಕಲಿತ ವಿದ್ಯೆಗೆ ಪುರಸ್ಕಾರ ದೊರೆತಂತಾಗಿ ನೆಮ್ಮದಿಯ ಜೀವನೋಪಾಯಕ್ಕೆ ಆಧಾರವೆನಿಸಿತು. ಆಗ ಧಾರವಾಡ ಆಕಾಶವಾಣಿಯಲ್ಲಿ ಲಪಂ. ಗುರುರಾವ ದೇಶಪಾಂಡೆಯವರು ಸಂಗೀತ ವಿಭಾಗದ ಮುಖ್ಯಸ್ಥರಾಗಿದ್ದರು. ಬೇರೆ ಬೇರೆ ರಾಜ್ಯಗಳಿಂದ ಬರುವ ಎಲ್ಲ ಕಲಾವಿದರಿಗೆ ಸಾಥ ಮಾಡುವ ಸದವಕಾಶ ಶೇಷಗಿರಿಯವರಿಗೆ ದೊರೆಯಿತು. ಅಕ್ಕ ಡಾ. ಗಂಗೂಬಾಯಿ ಹಾನಗಲ್‌ ಅವರ ಮಗಳು ಕೃಷ್ಣ ಹಾನಗಲ್‌ ಅವರಿಗಂತೂ ನಿರಂತರವಾಗಿ ತಬಲಾ ಸಾಥಿ ನೀಡಿದ್ದಾರೆ. ಭಾರತದ ಎಲ್ಲ ಅಗ್ರಶ್ರೇಣಿಯ ಹಿಂದುಸ್ತಾನಿ ಗಾಯಕ-ವಾದಕರಿಗೆ ತಬಲಾ ನುಡಿಸಿರುವ ಇವರು, ತಮ್ಮ ಸುದೀರ್ಘ ಕಲಾ ಸೇವಾವಧಿಯಲ್ಲಿ ಅನೇಕ ಹಿರಿಯ ಸಂಗೀತಗಾರರಿಗೆ ತಬಲಾ ಸಾಥ; ನೀಡಿದ ಅಪರೂಪದ ಕಲಾವಿದರಾಗಿದ್ದಾರೆ. ಸವಾಯಿಗಂಧರ್ವರು, ಉಸ್ತಾದ ಶಿಹಮತ್‌ ಖಾನ್‌, ಭೀಮಸೇನ ಜೋಶಿ, ಮಲ್ಲಿಕಾರ್ಜುನ ಮನ್ಸೂರ, ಜಸರಾಜ್‌, ವ್ಹಿ.ಜಿ. ಜೋಗ, ಬಸವರಾಜ ರಾಜಗುರು, ಝರೀನ ದಾರುವಾಲಾ, ರಾಜೀವ ತಾರಾನಾಥ, ಹೀರಾಬಾಯಿ ಬಡೋದೆಕರ, ಗಿರಿಜಾದೇವಿ, ಶೋಭಾ ಗುರ್ಟು, ಬೇಗಂ ಅಖ್ತರ, ವಿಠ್ಠಲರಾವ ಕೋರೆಗಾಂವಕರ ಹೀಗೆ ಇನ್ನೂ ಅನೇಕ ಗಾಯಕ-ವಾದಕರು ಶೇಷಗಿರಿಯವರ ಪಕ್ಕವಾದ್ಯದ ಸವಿಯನ್ನುಂಡು ಆನಂದಿಸಿದ್ದಾರೆ.
೧೯೫೩ರಲ್ಲಿ ಆಕಾಶವಾಣಿಯ ಉನ್ನತ ಶ್ರೇಣಿಯ ಪರೀಕ್ಷೆಯಲ್ಲಿ ತೇರ್ಗಡೆಯಾಗಿ ಮಾನ್ಯತೆ ಪಡೆದರು. ಧಾರವಾಡ ಆಕಾಶವಾಣಿಯಲ್ಲಿ ೧೯೫೦ರಿಂದ ೧೯೮೩ರ ವರೆಗೆ ೩೩ ವರ್ಷಗಳ ಸುದೀರ್ಘ ಸೇವೆ ಸಲ್ಲಿಸಿದ್ದಾರೆ. ಶೇಷಗಿರಿಯವರು ದೂರದರ್ಶನದ ಸಾಕ್ಷ್ಯಚಿತ್ರವೊಂದರಲ್ಲಿ ಕಾಣಿಸಿಕೊಂಡಿದ್ದಾರೆ.
೧೯೫೨ರಲ್ಲಿ ದೆಹಲಿಯಲ್ಲಿ ನಡೆದ ಮೂರನೆಯ ರಾಷ್ಟ್ರೀಯ ಸಂಗೀತ ಕಾರ್ಯಕ್ರಮದಲ್ಲಿ ಭಾಗವಹಿಸಿದ್ದರು.
ಅಲ್ಲದೆ ಇಂಥ ಅನೇಕ ರಾಷ್ಟ್ರೀಯ ಕಾರ್ಯಕ್ರಮ ಹಾಗೂ ಸಂಗಈತ ಸಮ್ಮೇಳನಗಳಲ್ಲಿ ಭಾಗವಹಿಸಿ ನಾಡಿನ ಗೌರವ ಹೆಚ್ಚಿಸಿದ್ದಾರೆ. ೧೯೫೯ ಮತ್ತು ೧೯೬೧ರಲ್ಲಿ ನೇಪಾಳ ಮತ್ತು ಪಾಕಿಸ್ತಾನ ನಗರಗಳಲ್ಲಿ ನಡೆದ ಸಾಂಸ್ಕೃತಿಕ ಕಾರ್ಯಕ್ರಮಗಳಲ್ಲಿ ಭಾರತದ ಪ್ರತಿನಿಧಿಗಳಾಗಿದ್ದರು. ೧೯೭೯ರಲ್ಲಿ ಅಮೆರಿಕಾ, ಕೆನಡಾಗಳಿಗೆ ಮತ್ತು ೧೯೮೫ರಲ್ಲಿ ಹಾಗೂ ೧೯೯೨ರಲ್ಲಿ ಭಾರತ ಉತ್ಸವದಲ್ಲಿ ಭಾಗವಹಿಸಿ ಫ್ರಾನ್ಸ್, ಜರ್ಮನಿ, ಲಂಡನ್‌ ಮತ್ತು ಹಾಲೆಂಡ್‌ ದೇಶಗಳಲ್ಲಿ ತಮ್ಮ ಕಲಾಪ್ರದರ್ಶನ ಮಾಡಿದ್ದಾರೆ. ಟೈಡಲ್‌ ಬೋರ್ ಎಂಬ ಸಾಕ್ಷ್ಯಚಿತ್ರಕ್ಕೆ ಹಾಗೂ ಗಂಗೂಬಾಯಿಯವರ ಧ್ವನಿ ಮುದ್ರಿಕೆಗಳಿಗೆ ತಬಲಾ ಸಾಥ ನೀಡಿದ್ದಾರೆ.
ಒಮ್ಮೆ ಹುಬ್ಬಳ್ಳಿಯ ಆರ್ಟ್ ಸರ್ಕಲ್ಲಿನಲ್ಲಿ ಪ್ರಸಿದ್ಧ ಸಿತಾರ ವಾದಕರಾದ ಪಂ. ರವಿಶಂಕರ್ ಅವರ ಕಾರ್ಯಕ್ರಮ ಏರ್ಪಾಟಾಗಿತ್ತು. ಕಾರ್ಯಕ್ರಮದ ಪ್ರಾರಂಭಕ್ಕೆ ಮೊದಲು ಪಂ. ರವಿಶಂಕರ ಅವರು ಯಾರನ್ನೋ ಹುಡುಕಾಡುವಂತೆ ತೋರಿತು. ಅಲ್ಲಿಯೇ ಇದ್ದ ಪದಾಧಿಕಾರಿಗಳೊಬ್ಬರು “ಯಾರು ಬೇಕಾಗಿತ್ತು”? ಎಂದು ಕೇಳಿದಾಗ ರವಿಶಂಕರಕ ಅವರು “ಶೇಷಗಿರಿಜಿ” ಎಂದರು. ತಬಲಾ ಸಾಥಗಾಗಿ ಬೇರೊಬ್ಬರು ಇದ್ದಾಗ್ಯೂ ಶೇಷಗಿರಿಯವರನ್ನೇಕೆ ಕೇಳುತ್ತಿರುವರೆಂದು ದಿಗಿಲಾಯಿತು. ನಂತರ ಗೊತ್ತಾಯಿತು ಅವರನ್ನು ಹುಡುಕುತ್ತಿದ್ದುದು ತಂಬೂರಿ ಶೃತಿಗೊಳಿಸಲು ಎಂದು. ಶೇಷಗಿರಿಯವರಿಗೆ ತಾಳಲಯಗಳಲ್ಲಿ ಇರುವ ಹಿಡಿತದಂತೆ ಸ್ವರ ಶೃತಿಯಲ್ಲಿಯೂ ಅಷ್ಟೇ ಹಿಡಿತವಿದೆ. ಮತ್ತೊಮ್ಮೆ ಪ್ರಸಿದ್ಧ ಕೊಳಲು ವಾದಕರಾದ ಪಂ. ಹರಿಪ್ರಸಾದ ಚೌರಾಸಿಯಾ ಅವರು ತಮ್ಮ ಕಾರ್ಯಕ್ರಮಕ್ಕೆ ಮೊದಲು ಗ್ರೀನ್‌ರೂಂಮಿನಲ್ಲಿ ತಯಾರಿ ನಡೆಸಿದ್ದರು. ತಂಬೂರಿ ಶ್ರುತಿ ಮಾಡಬೇಕಿತ್ತು. ಶೇಷಗಿರಿಯವರನ್ನು ಬರಮಾಡಿಕೊಂಡು ಅವರ ಕೈಯಲ್ಲಿ ತಂಬೂರಿ ಕೊಟ್ಟು ತಮ್ಮ ಕೊಳಲಿನ ಷಡ್ಜವನ್ನೊಮ್ಮೆ ನುಡಿಸಿ ತೋರಿಸಿ ಹೊರಗೆ ಹೋಗಿಬಿಟ್ಟರು. ಹದಿನೈದು ನಿಮಿಷಗಳ ನಂತರ ಹರಿಪ್ರಸಾದರು ಮರಳಿ ಬಂದಾಗ ತಂಬೂರಿ ಶ್ರುತಿಯಾಗಿತ್ತು. ಕಿವಿಯಲ್ಲಿ ಗುಂಯ್‌ ಗುಟ್ಟುವ ಶ್ರುತಿಯ ಎಳೆ ಹಿಡಿದು ತಂತಿಗಳನ್ನು ಶ್ರುತಿಗೊಳಿಸುವ ಪರಿಣತಿಯನ್ನು ಶೇಷಗಿರಿಯವರು ಹೊಂದಿದ್ದಾರೆ. ತಬಲಾದೊಂದಿಗೆ ಡಕ್ಕೆಯನ್ನೂ ಶೇಷಗಿರಿಯವರು ಶೃತಿಗೊಳಿಸುತ್ತಾರೆ. ಜರ್ಮನಿಯಲ್ಲಿ ಕಾರ್ಯಕ್ರಮಮುಗಿದ ಮೇಲೆ ಕೆಲ ಶ್ರೋತೃಗಳು ಇವರ ತಬಲಾ ಸಾಥಗೆ ಮೆಚ್ಚಿ, “ಗಾಯಕರ ಜೊತೆಗೆ ಸಹಗಾಯನದ ಪಾತ್ರವನ್ನು ನೀವು ತಬಲಾದ ಮೂಲಕ ಮಾಡಿಸುತ್ತೀರಿ!” ಎಂದು ಉದ್ಗಾರವನ್ನು ತೆಗೆದಿದ್ದಾರೆ.
ತಬಲಾ ವಾದನದಲ್ಲಿ ಶೇಷಗಿರಿಯವರು ಪ್ರಯೋಗಶೀಲರು. ಹಲವು ಕಾಯದಾ, ಚಕ್ರಧಾರ ಪರಣಗಳನ್ನು ಇವರು ಸ್ವತಃ ರಚಿಸಿದ್ದಾರೆ. ಅದರಂತೆ ತಾಳಗಳನ್ನೂ ರಚಿಸಿದ್ದಾರೆ.
ಶೇಷಗಿರಿಯವರು ತಮ್ಮ ಅಕ್ಕ ಡಾ. ಗಂಗೂಬಾಯಿ ಹಾನಗಲ್‌ ಅವರೊಂದಿಗೆ ಸುಮರು ೧೯೪೫ರಿಂದ ನಿರಂತರವಾಗಿಕ ತಬಲಾ ಸಾಥ ನೀಡಿದ್ದಾರೆ. ಅಕ್ಕ ಗಂಗೂಬಾಯಿಯವರಿಗೂ ಶೇಷಗಿರಿಯವರೇ ತಬಲಾಕ್ಕೆ ಇರಬೇಕು. ಇದೊಂದು ಅನ್ಯೋನ್ಯ ಸಂಬಂಧ. ೧೯೬೧ರಲ್ಲಿ ಗಂಗೂಬಾಯಿಯವರ ಪ್ರೀತಿಯ ದ್ಯೋತಕವಾಗಿ ಶೇಷಗಿರಿಯವರ ತಬಲಾವಾದನದಲ್ಲಿ “ಗಂಗಾಚಲನ” ಎಂಬ ಹೊಸ ಶೈಲಿಲಯನ್ನು ರೂಢಿಸಿದರು. ೧೯೬೪ರಲ್ಲಿ ಭಾರತದ ಆಗಿನ ಪ್ರಧಾನಮಂತ್ರಿಗಳಾಗಿದ್ದ ಇಂದಿರಾಗಾಂಧಿಯವರು ಕಲಾವಿದರಿಗೆಲ್ಲ ನಿವೃತ್ತಿವೇತನವನ್ನು ಜಾರಿಗೆ ತಂದರು. ಶೇಷಗಿರಿ ಅವರಿಗೂ ಅದು ಲಭಿಸಿ ಅದರಿಂದಲೇ ಈಗಿನ ನಿವೃತ್ತಿ ಜೀವನ ಸುಗಮವಾಗಿ ನಡೆಯುತ್ತದೆ ಎಂದು ಸ್ಮರಿಸುತ್ತಾರೆ. ಇಂದರಾಗಾಂಧಿಯವರ ಸ್ಮರಣಾರ್ಥವಾಗಿ ಒಂದು ಹೊಸ ತಾಳದ ಆವಿಷ್ಕಾರ ಮಾಡಿದ್ದಾರೆ. ಅದಕ್ಕೆ “ಇಂದಿರಾ ತಾಳ” ಎಂದು ನಾಮಕರಣ ಮಾಡಿದ್ದಾರೆ. ಈ ತಾಳಕ್ಕೆ ೯೧/೨ ಮಾತ್ರೆಗಳನ್ನು ಅಳವಡಿಸಿದ್ದಾರೆ. ಈ ಹೊಸ ಆವಿಷ್ಕಾರದ ತಾಳವನ್ನು ಪ್ರಪ್ರಥಮವಾಗಿ ೧೯೯೪ರಲ್ಲಿ ಪುಣೆಯ ಸವಾಯಿ ಗಂಧರ್ವರ ಪುಣ್ಯತಿಥಿಯಲ್ಲಿ ಪ್ರಸ್ತುತಪಡಿಸಿ ಪ್ರಶಂಸೆಗೆ ಪಾತ್ರರಾದರು.
ಶೇಷಗಿರಿಯವರು ಉತ್ತಮ ಬೋಧಕರೂ ಸಹ. ಇವರ ಶಿಷ್ಯ ಸಂಪತ್ತು ಅಪಾರ. ಇವರ ಶಿಷ್ಯರಲ್ಲಿ ರವೀಂದ್ರ ಯಾವಗಲ್ಲ ಆಕಾಶವಾಣಿ ಸಂಗೀತ ಸ್ಪರ್ಧೆಯಲ್ಲಿ ಪ್ರಥಮಸ್ಥಾನ ಪಡೆದಿದ್ದು “ಟಾಪ್‌” ಶ್ರೇಣಿಯ ಕಲಾವಿದರಾಗಿ ಬೆಂಗಳೂರಿನ ಆಕಾಶವಾಣಿಯಲ್ಲಿ ಸೇವೆ ಸಲ್ಲಿಸುತ್ತಿದ್ದು ರಾಜ್ಯ ಪ್ರಶಸ್ತಿ ವಿಜೇತರಾಗಿದ್ದಾರೆ. ಸಂಜೀವ ಪೋತದಾರಕ ಸಿರಸಿ ಕಾಲೇಜಿನಲ್ಲಿ ಉಪನ್ಯಾಸಕರಾಗಿ ಸೇವೆ ಸಲ್ಲಿಸಿ ನಿವೃತ್ತರಾಗಿದ್ದಾರೆ. ಅಲ್ಲದೆ ಮಗ ಅಜಯ ಹಾನಗಲ್‌ ಅವರನ್ನು ಉತ್ತಮ ತಬಲಾ ವಾದಕರನ್ನಾಗಿ ರೂಪಿಸಿದ್ದಾರೆ. ಅಜಯ ಅವರು ತಬಲಾ ಸಾಥಿ ಮಾಡುವುದಲ್ಲದೆ ಅನೇಕ ವಿದ್ಯಾರ್ಥಿಗಳಿಗೆ ಬೆಂಗಳೂರಿನಲ್ಲಿ ಪಾಠ ಹೇಳಿಕೊಡುತ್ತಿದ್ದಾರೆ. ಅಲ್ಲದೆ ಶೇಷಗಿರಿಯವರಕ ಇತರ ಶಿಷ್ಯರಲ್ಲಿ ಸೂರಜ ಪುರಂದರೆ, ಪ್ರೊ. ಗೋಪಾಲಕೃಷ್ಣ ಹೆಗಡೆ, ರಮೇಶ ಜೋಶಿ,ರಾಮಚಂದ್ರ ಉಪಾಧ್ಯಾಯ, ವಿನಾಯಕ ಪಾಟೀಲ ಶ್ರೀಪಾದ ಮುಳಗುಂದ, ಎಂ. ನಾಗೇಶ, ಉದಯ ಕರ್ಪೂರ, ಸೋಮಶೇಖರ ಹೊಳೆಗುಂದಿ ಮುಂತಾದವರು ತಬಲಾವಾದನ ಕ್ಷೇತ್ರದಲ್ಲಿ ಹೆಸರಾಗಿದ್ದಾಋಎ.
೧೯೪೪ರಿಂದ ಶೇಷಗಿರಿ ಹಾನಗಲ್‌ ಅವರ ಹೆಸರಿನಲ್ಲಿ ಒಂದು ಶಿಷ್ಯವೇತನವನ್ನು ವಿಜಯ ಸಂಗೀತ ಸಂಸ್ಥೆ, ಬೆಂಗಳೂರು ಇವರು ಸ್ಥಾಪಿಸಿದ್ದಾರೆ. ಈ ಸಂಸ್ಥೆಯು ಪ್ರತಿಭಾನ್ವಿತ ತಬಲಾ ಕಲಾವಿದರಿಗೆ ಪ್ರೋತ್ಸಾಹ ನೀಡಿ ಬೆಳಕಿಗೆ ತರುವ ಮೂಲ ಉದ್ದೇಶದಿಂದ ಶಿಷ್ಯವೇತನಗಳನ್ನು ನೀಡುತ್ತಿದೆ. ಒಟ್ಟು ಮೂರು ಶಿಷ್ಯವೇತನಗಳನ್ನು ಕೊಡಲಾಗುತ್ತಿದ್ದು ಅದರ ಮೊತ್ತ ೧೨೦೦ ರೂಪಾಯಿ ಆಗಿರುತ್ತದೆ.
ಶೇಷಗಿರಿಯವರ ಪ್ರತಿಭೆಯನ್ನು ಕಂಡು ಬೇರೆ ಬೇರೆ ಸಂಘ ಸಂಸ್ಥೆಗಳು ಪ್ರಶಸ್ತಿ ಸನ್ಮಾನಗಳನ್ನು ನೀಡಿ ಗೌರವಿಸಿವೆ. ಅವುಗಳಲ್ಲಿ ಪ್ರಮುಖ ವಾದವುಗಳೆಂದರೆ, ಕರ್ನಾಟಕ ಸಂಗೀತ ನೃತ್ಯ ಅಕಾಡೆಮಿಯವರು ೧೯೮೧-೮೨ರಲ್ಲಿ ಕರ್ನಾಟಕ ಕಲಾತಿಲಕ ಪ್ರಶಸ್ತಿ ನೀಡಿ ಸತ್ಕರಿಸಿದರೆ ೧೯೮೪ರಲ್ಲಿ ಕರ್ನಾಟಕ ರಾಜ್ಯ ಸರಕಾರವು ರಾಜ್ಯ ಪ್ರಶಸ್ತಿ ನೀಡಿ ಗೌರವಿಸಿದೆ. ೧೯೯೧ರಲ್ಲಿ ಬೆಂಗಳೂರಿನ ಸಂಗೀತ ಕೃಪಾಕುಟೀರ ಸಂಸ್ಥೆಯು ಪ್ರಶಸ್ತಿ ನೀಡಿ ಸತ್ಕರಿಸಿದೆ. ೧೯೯೨ರಲ್ಲಿ ಬೆಂಗಳೂರಿನ ಹಿಂದುಸ್ತಾನಿ ಕಲಾಕಾರರ ಸಂಸ್ಥೆ ನಾದಶ್ರೀ ಪ್ರಶಸ್ತಿ ನೀಡಿ ಗೌರವಿಸಿದೆ. ೧೯೯೩ರಲ್ಲಿ ಬೆಂಗಳೂರಿನಲ್ಲಿ ಶೇಷಗಿರಿ ಹಾನಗಲ್ಲರ ಸನ್ಮಾನ ಸಮಾರಂಭವನ್ನು ಅವರ ಶಿಷ್ಯರು ಹಾಗೂ ಅಭಿಮಾನಿಗಳು ಅದ್ದೂರಿಯಾಗಿ ನಡೆಸಿದರು. ೧೯೯೯ರಲ್ಲಿ ಕರ್ನಾಟಕ ಸರಕಾರವು ಪ್ರತಿಷ್ಠಿತ ಕನಕ ಪುರಂದರ ಪ್ರಶಸ್ತಿಯನ್ನು ಹಾಗೂ ಒಂದು ಲಕ್ಷ ರೂಪಾಯಿಗಳನ್ನು ನೀಡಿ ಗೌರವಿಸಿದೆ.
ಶೇಷಗಿರಿ ಹಾನಗಲ್ಲರ ಕೌಟುಂಬಿಕ ಜೀವನವೂ ಸಂತೃಪ್ತಿದಾಯಕವಾಗಿದೆ. ೧೯೫೮ರಲ್ಲಿ ಕೈಹಿಡಿದ ಪತ್ನಿ ಶಾಂತಾಬಾಯಿಯವರು ಮನೆಯ ಜವಾಬ್ದಾರಿಯನ್ನು ಅಚ್ಚುಕಟ್ಟಾಗಿ ನಿಭಾಯಿಸುತ್ತಾ ಶೇಷಗಿರಿಯವರ ಸಾಧನೆಗೆ ಬೆನ್ನೆಲುಬಾಗಿದ್ದಾರೆ. ಇವರಿಗೆ ನಂದಾ, ರೇಣುಕಾ ಎಂಬ ಇಬ್ಬರು ಹೆಣ್ಣು ಮಕ್ಕಳು ಹಾಗೂ ಸುನೀಲ, ಅಜಯ ಇಬ್ಬರು ಗಂಡು ಮಕ್ಕಳಾಗಿದ್ದು ಎಲ್ಲರೂ ಒಳ್ಳೆಯ ಶಿಕ್ಷಣ ಪಡೆದು ಸುಸ್ಥಿತಿಯಲ್ಲಿರುವರು. ಮಗ ಅಜಯ ತಬಲಾಕ್ಷೇತ್ರದಲ್ಲಿ ಒಳ್ಳೆಯ ಸಾಧನೆ ಮಾಡುತ್ತಿದ್ದಾನೆ. ಸದ್ಯ ಬೆಂಗಳೂರಿನಲ್ಲಿಯೇ ಶೇಷಗಿರಿಯವರು ನಿವೃತ್ತಿ ಜೀವನ ಸಾಗಿಸುತ್ತಿದ್ದಾರೆ.
ಶಾಂತಿ, ಸರಳ ಸ್ವಭಾವ, ಶಿಷ್ಯವಾತ್ಸಲ್ಯ, ಮುಚ್ಚುಮರೆಯಿಲ್ಲದ ಬಿಚ್ಚು ಮಾತು ಇವೇ ಇವರ ವ್ಯಕ್ತಿತ್ವದ ಹಿರಿಮೆಯಾಗಿವೆ. ಕಳೆದ ಏಳು ದಶಕಗಳ  ಕಾಲ ತಬಲಾದ ಬೆನ್ನು ಹತ್ತಿರ ಶೇಷಗಿರಿಯವರು ತಮ್ಮ ವೃತ್ತಿಯಲ್ಲಿ ಶೃತಿ, ಲಯ, ತಾಳಗಳ ಅಪ್ರತಿಮ ಕೌಶಲ್ಯ ರೂಢಿಸಿಕೊಂಡು ಶಾಸ್ತ್ರೀಯ೭ ಸಂಗೀತ ಕ್ಷೇತ್ರದಲ್ಲಿ ತಮ್ಮದೇ ಆದ ಕೊಡುಗೆಯನ್ನಿತ್ತು ಸೃಜನಶೀಲತೆಯನ್ನು ಎತ್ತರಕ್ಕೆ ಕೊಂಡೊಯ್ದಿದ್ದಾರೆ. ತಬಲಾವಾದನದಲ್ಲಿ ಸಿದ್ಧಹಸ್ತರಾದ ಇವರ ವಾದನದಲ್ಲಿ ಒಂದು ಇಂದ್ರಿಯಾತೀತ ಅನುಭವವಿದೆ, ಸಿದ್ಧಿಯಿದೆ.
ಈ ಇಳಿವಯಸ್ಸಿನಲ್ಲಿಯೂ ದಣಿಯದೆ ನಾದ ಸಾಧನೆಯನ್ನು ಮಾಡುತ್ತಿದ್ದಾರೆ. ನಾಡಿನ ತಬಲಾವಾದನ ಕಲಾಕಾರರಲ್ಲಿ ಅಗ್ರಗಣ್ಯರೆನಿಸಿದ್ದಾರೆ.
 
ಡಾ.ಎಂ.ಆರ್. ಗೌತಮ್‌
ಬಹಳ ವರ್ಷಗಳ ಹಿಂದೆ, ಬೆನಾರಸಿನಲ್ಲಿ ಸಂಗೀತದ ಗೋಷ್ಠಿ. ಅನೇಕ ಹಿಂದುಸ್ತಾನಿ ಸಂಗೀತಗಾರರು ಉಪಸ್ಥಿತರಿದ್ದರು. ಅಂದಿನ ಗಾಯಕರು ಒಂದು ಅಪರೂಪದ ಠುಮರಿಯನ್ನ ಹಾಡಿದ್ದರು. ಅಲ್ಲೇ ಇದ್ದ ಪ್ರಸಿದ್ಧ ಠುಮರಿ ಗಾಯಕಿ ಸಿದ್ಧೇಶ್ವರಿದೇವಿ, ಹಾಡಿದ ವ್ಯಕ್ತಿ ಎಂ.ಆರ್. ಗೌತಮ್‌, ಎಂದು ತಿಳಿದ ಮೇಲೆ, ಆ ಠುಮರಿಯನ್ನ ಯಾರಿಂದ ಕಲಿತರೆಂದು ಕೇಳಿದರು. ಠಾಕುರ್ ಬಲದೇವ್‌ ಸಿಂಗ್‌ರವರಿಂದ ಕಲಿತದ್ದೆಂದು ಗೌತಮ್‌ ಹೇಳಿದ ಮರುದಿನವೇ ಸಿದ್ಧೇಶ್ವರಿದೇವಿ ಠಾಕುರರನ್ನು ಭೇಟಿ ಮಾಡಿದರು. ಅಷ್ಟು ಅಪರೂಪದ ರಚನೆಗಳನ್ನು ಹೀಗೆ ಚಿಕ್ಕಪುಟ್ಟ ಹುಡುಗರಿಗೆ ಹೇಳಿಕೊಡಬಾರದಿತ್ತೆಂದು ದೂರಿದರು. ಹುಡುಗನ ಸಂಗೀತದ ಸೂಕ್ಷ್ಮ ಗಮಕಗಳನ್ನು ಗ್ರಹಿಸಿ, ಶ್ರದ್ಧೆಯಿಮದ ಹಾಡುವುದರಿಂದ ಹೇಳಿಕೊಟ್ಟೆನೆಂದರು ಬಲದೇವ್‌ಸಿಂಗ್‌. ಮುಂದೆ ಅದೇ ಠುಮರಿಯನ್ನು ಗೌತಮ್‌ ಇನ್ನೊಂದು ಕಚೇರಿಯಲ್ಲಿ ಹಾಡಿದ್ದರು. ಆಗ ಸಭೆಯಲ್ಲಿದ್ದ ಅದೇ ಸಿದ್ಧೇಶ್ವರಿ ದೇವಿ, ಇವರ ಹಾಡುವಿಕೆಯನ್ನು ಕೇಳಿ, “ಠಾಕುರ್ ಸಾಹೇಬರು ಈ ಠುಮರಿಯನ್ನು ತಮಗೆ ಹೇಳಿಕೊಟ್ಟು ಬಹಳ ಒಳ್ಳೆಯದನ್ನೇ ಮಾಡಿದ್ದಾರೆ” ಎಂದು ಪ್ರಶಂಸಿಸಿದರು.
ಮಧುರೈ ರಾಮಸ್ವಾಮಿ ಗೌತಮ್‌, ೧೯.೩.೧೯೨೪ರಂದು ತಿರುಚನಾಪಳ್ಳಿಯಲ್ಲಿ ಜನಿಸಿದರು. ಇವರ ತಂದೆ ರಾಮಸ್ವಾಮಿ ಐಯ್ಯರ್ ರವರು ಭಾರತ ಸರ್ಕಾರದ ಸೇವೆಯಲ್ಲಿದ್ದರು. ಐಯ್ಯರ್ ಪಂಗಡದವರಲ್ಲಿ ಸಾಧಾರಣವಾಗಿ ಪ್ರತಿಯೊಬ್ಬರೂ ಕರ್ನಾಟಕ ಶಾಸ್ತ್ರೀಯ ಸಂಗೀತವನ್ನು ಕಲಿತಿರುತ್ತಿದ್ದರು. ಗೌತಮ್‌ ವಂಶದವರು ಇದಕ್ಕೆ ಹೊರತಾಗಿರಲಿಲ್ಲ. ಇವರು ಕೂಡ ಕರ್ನಾಟಕ ಸಂಗೀತವನ್ನು ಸಂಗೀತ ಭೂಷಣಂ ಸುಬ್ರಹ್ಮಣ್ಯಂ ಮತ್ತು ಕೃಷ್ಣ ಭಾಗವತರಲ್ಲಿ ಕಲಿತಿದ್ದರು. ನಿವೃತ್ತಿಯಾದ ಮೇಲೆ ರಾಮಸ್ವಾಮಿ ಐಯ್ಯರ್ ಬೆಂಗಳೂರಿಗೆ ಬಂದು ನೆಲೆಸಿದರು. ಇವರಿಗೆ ಬಹಳಷ್ಟು ಮಂದಿ ಹಿರಿಯ ಸಂಗೀತ ವಿದ್ವಾಂಸರ ಪರಿಚಯವಿತ್ತು. ಅವರೆಲ್ಲ ಬೆಂಗಳೂರಿಗೆ ಬಂದಾಗ ಇವರ ಮನೆಯಲ್ಲಿಯೆ ತಂಗುತ್ತಿದ್ದರು. ಹೀಗಾಗಿ ಗೌತಮ್‌ ಮತ್ತು ಇತರ ಮಕ್ಕಳಿಗೆ, ಸದಾ ಕಾಲವೂ ಒಳ್ಳೆಯ ಕರ್ನಾಟಕ ಸಂಗೀತವನ್ನ ಕೇಳುವ ಅವಕಾಶವಿತ್ತು. ಈ ಅವಕಾಶದಿಂದಾಗಿ ತಮ್ಮ ಸಂಗೀತವನ್ನು ಬಹಳಷ್ಟು ಪರಿಷ್ಕರಿಸಿಕೊಂಡರು ಗೌತಮ್‌.
ಇಂಥಾ ಒಂದು ಕರ್ನಾಟಕ ಸಂಗೀತ ಪ್ರೇಮಿಗಳ ಮನೆತನದಲ್ಲಿ ಗೌತಮ್‌ ಹುಟ್ಟಿ, ಬೆಳೆದು, ಆ ಸಂಗೀತವನ್ನು ಸಾಕಷ್ಟು ಕಲಿತು, ಹಿಂದುಸ್ತಾನಿ ಸಂಗೀತ ಪ್ರಪಂಚಕ್ಕೆ ಧುಮುಕಿದ್ದು ನಿಜವಾಗಲೂ ಅಚ್ಚರಿ ತರುವಂಥದ್ದು. ಇದರ ಹಿಂದೆ ನಡೆದಿರುವ ಪ್ರಸಂಗ ಬಹಳ ಕುತೂಹಲಕಾರಿಯಾಗಿದೆ. ಗೌತಮ್‌ ಹುಡುಗನಾಗಿದ್ದಾಗ, ಮನೆಗೆ ಒಂದು ರೇಡಿಯೋ ತಂದರಂತೆ. ಆ ಪೆಟ್ಟಿಗೆಯಿಂದ ಸಂಗೀತ ಮತ್ತು ಇತರ ಮಾತುಗಳು ಹೊಮ್ಮುವುದರ ಬಗ್ಗೆ ಹುಡುಗರೆಲ್ಲ ಕುತೂಹಲದಿಂದ ಅದರ ಗುಂಡಿಯನ್ನು ಸದಾಕಾಲ ತಿರುಗಿಸುತ್ತಿದ್ದರು. ಹಾಗೊಮ್ಮೆ ಮನೆಯಲ್ಲಿ ಹಿರಿಯರಿಲ್ಲದ ಹೊತ್ತಿನಲ್ಲಿ ಸೋದರಿಯೊಂದಿಗೆ ಗುಂಡಿಯನ್ನು ತಿರುಗಿಸುತ್ತಿದ್ದಾಗ ಮೋಡಿ ಮಾಡುವಂತಹ ಒಂದು ಸಂಗೀತವನ್ನು ಕೇಳಿದರಂತೆ. ಗಾಯಕರು ಯಾರೆಂದು ತಿಳಿಯಲು ಸಾಧ್ಯವಾಗಲಿಲ್ಲ. ಇದರಿಂದ ನಿರಾಶೆಗೊಂಡರೂ, ಆ ಹಾಡುವಿಕೆಯನ್ನು ಮರೆಯಲಾಗದೆ, ಗೌತಮ್‌ ಪ್ರತಿದಿನ ರೇಡಿಯೋದ ಗುಂಡಿಯನ್ನು ತಿರುಗಿಸುತ್ತಿದ್ದರು. ಒಂದು ದಿನ ಮತ್ತೆ ಆ ಧ್ವನಿ ರೇಡಿಯೋದಲ್ಲಿ ಕೇಳಿಸಿತು. ಸಂಗೀತ ಮುಗಿದ ಮೇಲೆ ತಿಳಿದು ಬಂದದ್ದು- ಆ ಧ್ವನಿ ಹಿಂದುಸ್ತಾನಿ ಸಂಗೀತದ ಪ್ರಸಿದ್ಧ ಗಾಯಕಿ ರೋಷನಾರ ಬೇಗಮರದ್ದೆಂದು. ಆ ಸಂಗೀತದಿಂದ ಪ್ರಭಾವಿತರಾಗಿ ಹಿಂದುಸ್ತಾನಿ ಸಂಗೀತವನ್ನು ಕಲಿಯಲೇಬೇಕೆಂದು ಪಣತೊಟ್ಟರು. ಆಗ ಬೆಂಗಳೂರಿನಲ್ಲಿ ಪ್ರಖ್ಯಾತರಾಗಿದ್ದ ಹಿಂದುಸ್ತಾನಿ ಸಂಗೀತ ವಿದ್ವಾಂಸರೆಂದರೆ ಪಂಡಿತ ಗೋವಿಂದ ವಿಠಲ ಭಾವೆಯವರು. ಅವರಲ್ಲಿ ಸಂಗೀತ ಕಲಿಯಲು ಸೇರಿದರು. ಸ್ವಲ್ಪ ಕಾಲದ ನಂತರ ಗೌತಮ್‌, ಭಾವೆಯವರ ಶಿಷ್ಯರಾಗಿದ್ದ ರಾಮರಾವ್ ನಾಯಕ್‌ರವರಲ್ಲಿ ಕಲಿಕೆ ಮುಂದುವರೆಸಿದರು. ಸುಮರು ಹನ್ನೆರಡು ವರ್ಷಗಳ ಸತತ ಅಭ್ಯಾಸದಿಂದ, ಒಬ್ಬ ಒಳ್ಳೆಯ ಗಾಯಕರಾದರು. ಅವರಿಗೆ ವಿವಿಧ ರಚನೆಗಳನ್ನು, ಇತರ ಘರಾನಾಗಳ ಶೈಲಲಿಯನ್ನು ತಿಳಿದುಕೊಳ್ಳಲು ಬಹಳ ಆಸೆಯಿತ್ತು. ಈ ಅಪೇಕ್ಷೆ ಇವರನ್ನ ಹಲವಾರು ವಿದ್ವಾಂಸರಲ್ಲಿ ಸಂಗೀತವನ್ನು ಕಲಿಯಲು ಅಪರೂಪ ರಚನೆಗಳನ್ನು ಸಂಗ್ರಹಿಸಲು ಅವಕಾಶಮಾಡಿಕೊಟ್ಟಿತು.
ರಾಮರಾವ್‌ ನಾಯಕ್‌ ಆಗ್ರಾ ಘರಾನಾದಲ್ಲಿ ಪರಿಣತರಿದ್ದರೂ ಬೇರೆ ಘರಾನಾ ಶೈಲಿಗಳನ್ನ ಅರಿತಿದ್ದರು ಹಾಗೂ ಶಿಷ್ಯನಿಗೂ ಅದರ ಅರಿವು ಮಾಡಿಕೊಟ್ಟಿದ್ದರು. ಗೌತಮ್‌ ಆಕಾಶವಾಣಿಯಲ್ಲಿ ಕೆಲಸ ಮಾಡುತ್ತಿದ್ದುದರಿಂದ ಬಹಳಷ್ಟು ಹಿರಿಯ ಕಲಾವಿದರ ಪರಿಚಯವಾಗಿತ್ತು. ಇದೆಲ್ಲ ಇವರ ಜ್ಞಾನಾರ್ಜನೆಗೆ ದಾರಿ ಮಾಡಿಕೊಟ್ಟಿತ್ತು. ಖ್ಯಾಲ್‌ ಹಾಡುಗಾರಿಕೆಯಲ್ಲಿ ಪ್ರಖ್ಯಾತರೆನಿಸಿದ್ದ ದಿಲೀಪ್‌ ಚಂದ್ರವೇದಿ, ಆಲಾಪ್‌ನಲ್ಲಿ ಅಗ್ರಗಣ್ಯರೆನಿಸಿದ್ದ ಡಾಗರ್ ಸಹೋದರರು, ಮುಂತಾದವರಿಂದ ತರಬೇತಿ ಪಡೆದರು. ಠಾಕುರ್‌ ಬಲದೇವಸಿಂಗ್‌ರಿಂದ ಅಪರೂಪ ಠುಮರಿ ಮತ್ತು ದಾದ್ರಾಗಳನ್ನೂ ಕಲಿತರು. ಠಪ್ಪಾ ರಚನೆಗಳನ್ನು ಸರಿಯಾದ ರೀತಿಯಲ್ಲಿ ಹಾಡುವುದನ್ನ ರಾಮೂಜಿ ಮಿಶ್ರಾರವರಿಂದ ಮಾರ್ಗದರ್ಶನ ಪಡೆದರು. ಗೌತಮ್‌ರವರ ಮೇಲೆ ಹೆಚ್ಚು ಪ್ರಭಾವ ಬೀರಿದವರೆಂದರೆ ಉಸ್ತಾದ್‌ ವಿಲಾಯತ್‌ ಹುಸೇನ್‌ ಖಾನ್‌ರವರ ಸೋದರ ಸಂಬಂಧಿ (nephew) ಉಸ್ತಾದ್‌ ಅನ್ವರ್ ಹುಸೇನ್‌ ಖಾನ್‌. ಇವರು ಅಪರೂಪ ರಾಗಗಳನ್ನು ವಿಸ್ತರಿಸಿ ಹಾಡುವುದರಲ್ಲಿ ಅದ್ವಿತೀಯರಾಗಿದ್ದರು. ರಾಗದ ರಸಭಾವ ತೋರಿಸುವುದರಲ್ಲಿ ಪರಿಣತರು. ಇವರಿಂದ ಸಾಕಷ್ಟು ತರಬೇತಿ ಪಡೆದು ತಾಲೀಮು ಮಾಡಿದರು. ಹೀಗೆ ಗೌತಮ್‌ ಬಹಳಷ್ಟು ಜನ ವಿದ್ವಾಂಸರಿಂದ ಮಾರ್ಗದರ್ಶನ ಪಡೆದರು ಇದರೊಂದಿಗೆ ಪ್ಯಾರಿಸ್‌ನ ಡಾ. ಕ್ಲೈನ್‌ರಲ್ಲಿ ಧ್ವನಿ ಸಂಸ್ಕರಣದ (voice culture) ಬಗ್ಗೆ ಅಧ್ಯಯನ ನಡೆಸಿದರು.
ಗೌತಮ್‌ ಆಕಾಶವಾಣಿಯ ಸೇವೆಯಲ್ಲಿದ್ದಾಗ, ಧಾರವಾಡ, ಇಂಡೋರ್, ಲಖನೌ, ಮುಂತಾದ ಅನೇಕ ಊರುಗಳಲ್ಲಿದ್ದರು. ಹಿಂದುಸ್ತಾನಿ ಸಂಗೀತ ಈ ಪ್ರದೇಶಗಳಲ್ಲಿ ಶ್ರೀಮಂತವಾಗಿತ್ತು. ಇದು ಗೌತಮರಿಗೆ ಹಿಂದುಸ್ತಾನಿ ಸಂಗೀತದಲ್ಲಿ ಜ್ಞಾನವನ್ನು ವೃದ್ಧಿಸಿಕೊಳ್ಳಲು ಬಹಳ ಸಹಾಯಕವಾಗಿತ್ತು. ಹೀಗೆ ಲಕ್ಷಣ ಮತ್ತು ಲಕ್ಷ್ಯ ಭಾಗಗಳೆರಡರಲ್ಲೂ ಗೌತಮರು ಪರಿಣತರೆನಿಸಿಕೊಂಡರು.
೧೯೬೩ರಲ್ಲಿ ಆಕಾಶವಾಣಿಯಿಂದ ಹೊರ ಬಂದ ಮೇಲೆ, ಬೆನಾರಸ್‌ ಹಿಂದೂ ವಿಶ್ವವಿದ್ಯಾಲಯದಲ್ಲಿ ಸಂಗೀತ ವಿಭಾಗದ ಮುಖ್ಯಸ್ಥರಾಗಿ ಆಯ್ಕೆಯಾದರು. ಅಲ್ಲಿ ಇವರು ಬಹಳಷ್ಟು ವಿದ್ಯಾರ್ಥಿಗಳಿಗೆ ತಮ್ಮ ವಿದ್ಯೆಯನ್ನು ಧಾರೆಯೆರೆದರು. ತಮ್ಮ ಸಮಯವನ್ನು ಹೆಚ್ಚಾಗಿ ಸಂಶೋಧನೆ, ಬೋಧನೆ, ಕಚೇರಿಯಲ್ಲಿ ಕಳೆದರು. ವಿಶ್ವವಿದ್ಯಾಲಯದ ಸೇವಾ ಅವಧಿಯಲ್ಲಿ ಗೌತಮ್‌ ಎರಡು ಡಾಕ್ಟರೇಟ್‌ಗಳನ್ನು ಪಡೆದರು. ಬೇಕಾದಷ್ಟು ಸಮ್ಮೇಳನಗಳಲ್ಲಿ ಭಾಗವಹಿಸಿದರು. ದಿ ಹೆರಿಟೇಜ್‌ ಆಫ್‌ ಇಂಡಿಯನ್‌ ಮ್ಯೂಸಿಕ್‌ ಮತ್ತು ಎವಲ್ಯೂಷನ್‌ ಆಫ್‌ ರಾಗ ಅಂಡ್‌ ತಾಳ ಇವರು ರಚಿಸಿರುವ ಎರಡು ಪ್ರಮುಖ ಗ್ರಂಥಗಳು.
೧೯೭೩ರಲ್ಲಿ ಐ.ಸಿ.ಸಿ.ಆರ್. ಪರವಾಗಿ ರಷ್ಯಾ, ಪೋಲೆಂಡ್‌, ಜೆಕೋಸ್ಲೋವಾಕಿಯಾ, ಪಶ್ಚಿಮ ಜರ್ಮನಿ, ಹಾಲೆಂಡ್‌, ಇಟಲಿ ಮುಂತಾದ ಕಡೆಗಳಲ್ಲಿ ಪ್ರವಾಸ ಮಾಡಿ ಕಚೇರಿಗಳನ್ನು ಮಾಡಿದ್ದಾರೆ. ಇವರಿಗೆ ಕರ್ನಾಟಕ ಸಂಗೀತ ನೃತ್ಯ ಅಕಾಡೆಮಿಯು ಕರ್ನಾಟಕ ಕಲಾಶ್ರೀ ಪ್ರಶಸ್ತಿ ನೀಡಿ ಗೌರವಿಸಿದೆ

೧೯೩೫. ಅಲಹಾಬಾದ. ಅಖಿಲ ಭಾರತ ಸಂಗೀತ ಸಮ್ಮೇಳನ. ಸಂಗೀತ ದಿಗ್ಗಜಗಳ ಸಂಗಮ. ಗುಂಡುಗಲ್ಲದ ಹನ್ನೊಂದು ವರ್ಷದ ಬಾಲಕ ವೇದಿಕೆಯೇರಿದ. ಮನೆಯಂಗಳದಲ್ಲಿ ಗೋಲಿಗುಂಡು ಆಡುವ ವಯಸ್ಸು. ಆದರೆ, ಸಂಗೀತವೆ ಮೈವೆತ್ತಿದಂಥ ಭಾವ. ಅವನು ಆಲಾಪ ಆರಂಭಿಸುತ್ತಿದ್ದಮತೆಯ ಶ್ರೋತೃಗಳ ಕಣ್ಣು ಮುಚ್ಚಿದವು, ತಲೆ ತೂಗಿದವು. ಬಾಲಕ ಕಾಫಿ ರಾಗವನ್ನು ಅರ್ಧ ಘಂಟೆ ಹಾಡಿದ. ಅದೆಂಥ ಆತ್ಮವಿಶ್ವಾಸ! ಅವನು ಹಾಡು ನಿಲ್ಲಿಸಿದಾಗ ಹದಿನೈದು ನಿಮಿಷ ಕಿವಿ ಗಡಚಿಕ್ಕುವ ಚಪ್ಪಾಳೆ. ಸಂಗೀತ ದಿಗಂತದಲ್ಲಿ ಒಂದು ಹೊಸ ತಾರೆ ಉದಯಿಸಿತ್ತು. ಸಂಗೀಥ ಸಮ್ಮೇಳನಾಧ್ಯಕ್ಷ ಸರ್ ತೇಜ ಬಹಾದೂರ ಸಪುರ ಸುವರ್ಣ ಪದಕವಿತ್ತರು. ಸ್ವಯಂಸ್ಪೂರ್ತಿಯಿಂದ ಶ್ರೋತೃಗಳು ಕಾಣಿಕೆ ಸುರಿಮಳೆಗೈದರು. ಒಂದು ಘಂಟೆ ಕಳೆದರೂ ಕಾಣಿಕೆ ನೀಡುವುದು ಮುಗಿಯಲೊಲ್ಲದು. ಮಿಕ್ಕವರು ಬಾಲಕನ ವಸತಿಸ್ಥಳಕ್ಕೆ ಹೋಗಿ ಕಾಣಿಕೆ ಸಲ್ಲಿಸಬೇಕೆಂದು ಸಂಘಟಕರು ವಿನಂತಿಸಿಕೊಂಡರು. ಬಾಲಕ ತನ್ನೆರಡೂ ಕೈಗಳಿಂದ ಕಾಣಿಕೆಗಳನ್ನು ಬಾಚಿಕೊಂಡ. ಆ ಬಾಲಕನೆ ಮುಂದೆ ಕುಮಾರ ಗಂಧರ್ವ ಎಂದು ಪ್ರಸಿದ್ಧನಾಗಲಿದ್ದ ಗಾಯಕ.
ಜನ್ಮನಾಮ ಶಿವಪುತ್ರ ಕೊಂಕಾಳಿಮಠ. ಹುಟ್ಟಿದ್ದು ಎಪ್ರಿಲ್‌ ೮, ೧೯೨೪. ಬೆಳಗಾವಿ ಜಿಲ್ಲೆಯ ಸೂಳಿಭಾವಿಯಲ್ಲಿ. ಅವನದು ಬಾಲಪ್ರತಿಭೆ. ಆದರೆ, ಇತರ ಬಾಲಪ್ರತಿಭೆಗಳಂತೆ ಬೆಳೆಯುತ್ತ ಹೋದಂತೆ ಕಳೆಗುಂದಲಿಲ್ಲ. ಇನ್ನೂ ದಟ್ಟಡಿ ಇಡುವಾಗ ಒಂದು ದಿನ “ಮಝೆ ಗಾನಾ ಆ ಗಯಾ ಹೈ” ಎನ್ನಬೇಕೆ? ನಿಜಕ್ಕೂ ಅವನಿಗೆ ಗಾಯನ ಬಂದಿತ್ತು. ಐದು ವರ್ಷದವನಿದ್ದಾಗಲೆ ಸವಾಯಿ ಗಂಧರ್ವರ ಬಸಂತ ರಾಗವನ್ನು ಕೇಳಿ ಮನೆಗೆ ಬಂದು ಆಲಾಪ, ಚೀಜ್‌, ತಾನಗಳನ್ನು ಹೂಬೇಹೂ ಹಾಡಿ ತೋರಿಸಿದ. ಅಷ್ಟೇ ಅಲ್ಲ. ಅಬ್ದುಲ್‌ ಕರೀಮಖಾನ ಮತ್ತು ಸವಾಯಿ ಗಂಧರ್ವರ ಗಾಯನದಲ್ಲಿಯ ಸೂಕ್ಷ್ಮ ವ್ಯತ್ಯಾಸಗಳನ್ನು ಹಾಡಿ ತೋರಿಸಿದ. ಐದು ವರ್ಷದವನಿದ್ದಾಗ ಅವನು ದಾವಣಗೆರೆಯಲ್ಲಿ ಪ್ರಥಮ ಕಚೇರಿ ನೀಡಿದ. ಅದೊಂದು ದಾಖಲೆ. ಆರು ವರ್ಷದವನಿದ್ದಾಗ ಅವನ ಗಾಯನ ಕೇಳಿ ಗುಲಬರ್ಗಾ ಜಿಲ್ಲೆಯ ಗುರುಕಲ್ಮಠದ ಶಾಂತವೀರ ಸ್ವಾಮಿಗಳು “ಓಹೋ! ಇವನು ಕುಮಾರ ಗಂಧರ್ವ” ಎಂದು ಉದ್ಗರಿಸಿದರು. ಆ ಹೆಸರೇ ಸ್ಥಿರವಾಯಿತು. ಅದೇ ಅವರ ಕಾಯಂ ಹೆಸರಾಯಿತು.
ಶಿವಪುತ್ರನ ತಂದೆ ಸಿದ್ಧರಾಮಯ್ಯ ಸ್ವತಃ ಸಂಗೀತಗಾರರಾಗಿದ್ದರು. ಸೋದರಮಾವ ಕಲ್ಲಯ್ಯಸ್ವಾಮಿ ಸಂಬರಗಿಮಠ ಶಿರಹಟ್ಟಿ ವೆಂಕೋಬರಾಯರ ನಾಟಕ ಕಂಪನಿ, ವಾಮನರಾವ ಮಾಸ್ತರರ ನಾಟಕ ಕಂಪನಿ ಮತ್ತು ಸೀಮೀಕೇರಿ ನಾಟಕ ಕಂಪನಿಗಳಲ್ಲಿ ಗಾಯಕ ನಟರಾಗಿದ್ದರು. ಅವರು ಶಿವಪುತ್ರ ನಾಲ್ಕು ವರ್ಷದವನಿದ್ದಾಗಲೆ ಸಂಗೀತದೀಕ್ಷೆ ನೀಡಿದರು. ಆ ಮೇಲೆ, ತಂದೆ ಜವಾಬ್ದಾರಿ ವಹಿಸಿಕೊಂಡರು. ತಂದೆ ಮತ್ತು ಮಗ ಬೆಳಗಾವಿ, ಹುಬ್ಬಳ್ಳಿ, ಧಾರವಾಡ, ಗದಗ ಮುಂತಾದೆಡೆ ಕಾರ್ಯಕ್ರಮ ನೀಡಿದರು. ಗದಗಿನಲ್ಲಿ ಕನ್ನಡ ರಂಗಭೂಮಿಯ ಅಧ್ವರ್ಯು ಗರೂಡ ಸದಾಶಿವರಾಯರ ನೇತೃತ್ವದಲ್ಲಿ ಕುಮಾರ ಗಂಧರ್ವನನ್ನು ಸತ್ಕರಿಸಲಾಯಿತು. ಕಲಕತ್ತೆಯ ಕಚೇರಿಯೊಂದರಲ್ಲಿ ವಿವೇಕಾನಂದರ ಶಿಷ್ಯ ಅಭೇದಾನಂದರು ಕುಮಾರ ಗಂಧರ್ವನಿಗೆ ಸುವರ್ಣಪದಕ ನೀಡಿ ಆಶೀರ್ವದಿಸಿದರು. ಕುಮಾರ ಗಂಧರ್ವನ ಸಂಗೀತಯಾತ್ರೆ ಕಲಕತ್ತಾ, ಆಗ್ರಾ, ಕರಾಚಿ, ನಾಗಪುರ ಮೂಲಕ ಮುಂಬಯಿಗೆ ಕೊಂಡೊಯ್ದಿತು.
ಮಗನ ಪ್ರತಿಭೆಗೆ ಸಂಸ್ಕಾರದ ಅಗತ್ಯವನ್ನು ಮನಗಂಡ ಸಿದ್ಧರಾಮಯ್ಯ ಕುಮಾರ ಗಂಧರ್ವನನ್ನು ಮುಂಬಯಿಯ ಪ್ರೊ. ಬಿ.ಆರ್. ದೇವಧರ ಅವರಲ್ಲಿ ಕರೆದೊಯ್ದರು. ದೇವಧರರು ಗ್ವಾಲಿಯರ ಘರಾಣೆಯ ವಿಷ್ಣು ದಿಗಂಬರ ಪಲುಸ್ಕರರ ಶಿಷ್ಯರು. ಸಂಪ್ರದಾಯಶರಣರಾಗಿರಲಿಲ್ಲ. ತೆರೆದ ಮನಸ್ಸಿನವರು. ಕುಮಾರಗಂಧರ್ವನಿಗೆ ತನ್ನದೇ ಪ್ರತಿಭೆಯನ್ನು ವಿಕಸಿಸಿಕೊಳ್ಳಲು ಪ್ರೋತ್ಸಾಹಿಸಿದರು. ದೇವಧರರ ಸ್ಕೂಲ್‌ ಆಫ್‌ ಇಂಡಿಯನ್‌ ಮ್ಯೂಸಿಕ್‌ ಒಂದು ರೀತಿಯಲ್ಲಿ ಹಿಂದುಸ್ತಾನಿ ಸಂಗೀತ ಪ್ರಪಂಚದ ಪ್ರದರ್ಶನ ಕೂಟವಾಗಿತ್ತು. ಅಲ್ಲಿಗೆ ಬಂದಾಗ ಕುಮಾರ ಗಂಧರ್ವನಿಗೆ ಇನ್ನೂ ಹದಿವಯಸ್ಸೂ ಆಗಿರಲಿಲ್ಲ. ಅಲ್ಲಿ ಬಹುತೇಕ ಎಲ್ಲ ಘರಾಣೆಗಳ ದಿಗ್ಗಜರ ಗಾಯನವನ್ನು ಆಲಿಸುವ ಅವಕಾಶ ಲಭಿಸಿತು. ಆ ಚಿಕ್ಕ ಸಭಾಮಂದರಿದಲ್ಲಿ ಒಂದು ದಿನ ಪಟಿಯಾಳಾ ಘರಾಣೆಯ ಬಡೆ ಗುಲಾಮ ಅಲಿಖಾನರ ಭೀಮಪಲಾಸಿ ರಾಗ ಕೇಳಲು ಲಭಿಸಿದರೆ ಇನ್ನೊಂದು ದಿನ ಕಿರಾಣಾ ಘರಾಣೆಯ ಅಬ್ದುಲ್‌ ಕರೀಮಖಾನರ ಜಿಂಜೋಟಿ ರಾಗ. ಮತ್ತೊಂದು ದಿನ ತರುಣಿ ರೋಶನಾರಾ ಬೇಗಂ ಅವರ ತಾರ ಷಡ್ಜ ಅಥವಾ ಹೀರಾಬಾಯಿ ಬಡೋದೆಕರರ ತೀವ್ರ ತಾನಗಳು. ಮಗದೊಮ್ಮೆ ಕೇಸರಬಾಯಿ ಕೇರಕರರ ದುರ್ಗಾ ರಾಗ. ಹೀಗೆಯೇ, ದೇವಧರರು ಶ್ರೇಷ್ಠ ಹಾಗೂ ಕಾಳಜಿಯ ಗುರುಗಳಾಗಿದ್ದರು. ಕುಮಾರ ಗಂಧರ್ವನಿಗೆ ರಾಗಗಳನ್ನು ಆಲಿಸಿ ಗೊತ್ತಿತ್ತು. ಕಲಿತು ಅಲ್ಲ, ದೇವಧರರು ಈ ಕೊರತೆಯನ್ನು ತುಂಬಿದರು.
ಕುಮಾರ ಗಂಧರ್ವರು ಆರೋಹ-ಅವರೋಹ, ವಾದಿ-ಸಂವಾದಿ, ತಾಳ-ಲಯ, ರಾಗಧಾಟುಗಳ ತಾಂತ್ರಿಕಾಂಶಗಳನ್ನು ಕರಗತ ಮಾಡಿಕೊಂಡರು. ಇತರು ಇದನ್ನು ಸಾಧಿಸಲು ಹತ್ತಾರು ವರ್ಷ ತೆಗೆದುಕೊಂಡರೆ ಕುಮಾಋ ಗಂಧರ್ವರು ಒಂದೆರಡು ವರ್ಷಗಳಲ್ಲೇ ಸಾಧಿಸಿದರು. ಕುಮಾರ ಗಂಧರ್ವ ೧೯೩೩ ರಿಂದ ೧೯೪೩ರ ವರೆಗೆ ದೇವಧರರಲ್ಲಿ ಅಭ್ಯಾಸ ಮಾಡಿದರು. ದಿನಾಲು ಮೂರು ಸಪ್ತಕಗಳನ್ನು ಮೇಲಿನಿಮದ ಕೆಳಗೆ, ಕಳಗಿನಿಂದ ಮೇಲೆ ಏರಿಳಿತದ ಅಭ್ಯಾಸ ಲೆಕ್ಕವಿಲ್ಲದಷ್ಟು ಸಲ. ದೇವಧರರು ಕುಮಾರ ಗಂಧರ್ವರ ಗಾಯನಕ್ಕೆ ಭದ್ರ ಅಡಿಪಾಯ ನಿರ್ಮಿಸಿದರು. ಅಷ್ಟು ಸಾಲದೆನಿಸಿತು ದೇವಧರರಿಗೆ.
ದೇವಧರರು ಕುಮಾರ ಗಂಧರ್ವರನ್ನು ಅಂಜನಿಬಾಯಿ ಮಾಲ್ಪೆಕರ ಅವರಲ್‌ಇಗೆ ಕರೆದೊಯ್ದಾಗ ಅಂಜನಿಬಾಯಿ ಅರವತ್ತು ದಾಟಿದ್ದರು. ಅಂಜನಿಬಾಯಿ ವೃತ್ತಿಪರ ಗಾಯಕಿಯಾಗಿರಲಿಲ್ಲ. ಅವರು ಸಾರ್ವಜನಿಕ ಕಚೇರಿ ನೀಡಿ ಎಷ್ಟು ವರ್ಷಗಲಾಗಿದ್ದವೊ! ಅಂಜನಿಬಾಯಿ ಕುಮಾರ ಗಂಧರ್ವರಿಗೆ ಹಾಡಲು ಹೇಳಿದರು. ಶಂಕರಾ ರಾಗದ ನಂತರ ಭೈರವಿ ರಾಗದಲ್ಲಿ “ಶ್ಯಾಮಸುಂದರ ಮದನ ಮೋಹನ” ಚೀಜು ಹಾಡಿದರು. ಹಾಡಿಕೆಯಲ್ಲಿ ಹುಡುಕಾಟ, ತುಡುಕಾಟ ಇರುವುದನ್ನು ಅಂಜನಿಬಾಯಿ ಗುರುತಿಸಿದರು. ಇನ್ನೂ ಅನುಕರಣ ಅದೂ ಕಿರಾಣಾ ಘರಾಣೆಯ ಅಬ್ದುಲ್‌ ಕರೀಮಖಾನರ ಅನುಕರಣ, ಇರುವುದನ್ನು ಕಂಡರು. ಆದರೆ, ಅದುವರೆಗಿನ ಹಿಂದುಸ್ತಾನಿ ಗಾಯನಕ್ಕಿಂತ ತೀರ ಭಿನ್ನವೆಂಬುದನ್ನೂ ಗಮನಿಸಿದರು. ಅವರೊಬ್ಬ ಬಾಲಪ್ರತಿಭೆ ಎಂಬ ಖ್ಯಾತಿಯೂ ಅಂಜನಿಬಾಯಿ ಅವರ ಕಿವಿ ತಲುಪಿತ್ತು. ಅಂಜನಿಬಾಯಿ ತತ್‌ಕ್ಷಣ ಕುಮಾರ ಗಂಧರ್ವರನ್ನು ಶಿಷ್ಯನೆಂದು ಸ್ವೀಕರಿಸಿದರು. ಅದೊಂದು ಆಯೋಚಿತ ನಿರ್ಧಾರ. ಕುಮಾರ ಗಂಧರ್ವರ ವಿಧಿ ನಿರ್ಧಾರವಾಯಿತು, ಕೂಡ. ಅಂಜನಿಬಾಯಿ ಒಪ್ಪಿದ್ದು ಸ್ವತಃ ದೇವಧರರಿಗೇ ಆಶ್ಚರ್ಯವಾಯಿತು. ಒಪ್ಪಲು ಕಾರಣವೆಂದರೆ ಕುಮಾರ ಗಂಧರ್ವ ಹತ್ತರ ಕೂಡ ಹನ್ನೊಂದು ಆಗಿರಲಿಲ್ಲ ಎಂಬುದು ಮತ್ತು ಅವರೊಬ್ಬ ಸಂಗೀತಭಾರ ಹೊತ್ತ ಹುಡುಗ ಹಾಗೂ ತನ್ನ ಸಂಗೀತಜೀವನ ಹೇಗೆ ರೂಪಿಸಿಕೊಳ್ಳಬೇಕೆಂದು ತಿಳಿಯದ ಮಾನಸಿಕ ಗೊಂದಲದಲ್ಲಿದ್ದ ಹುಡುಗ.
ಅಂಜನಿಬಾಯಿ ಭೈರವಿ ರಾಗದಲ್ಲಿ ಪ್ರಯೋಗಿಸುವ ಕೋಮಲ ರಿಷಭ ಸ್ವರವೊಂದನ್ನೇ ಒಂದು ವಾರ ಅಭ್ಯಾಸ ಮಾಡಿಸಿದರು. ಸ್ವರದ ಅಂತರ್ಯ ಮತ್ತು ರಾಗದಲ್ಲಿ ಅದರ ಸ್ಥಾನವನ್ನು ತೆರೆದು ತೋರಿದರು. ಹಾಗೆಂದು ಬಿಡಿಸಿ ಹೇಳದಿದ್ದರೂ ಅಂಜನಿಬಾಯಿ ಮನಾಡಿದುದೇನೆಂದರೆ ಪ್ರತಿಯೊಂದು ಸ್ವರವೂ ತಾತ್ವಿಕವಾಗಿ ಷಡ್ಜವೇ ಎಂದು ಕುಮಾರ ಗಂಧರ್ವರಿಗೆ ಮನದಟ್ಟು ಮಾಡಿಕೊಟ್ಟರು. ‘ಷಡ್ಜ’ ಎಂಬ ಶಬ್ದವೇ ಸೂಚಿಸುವಂತೆ ಅದರಲ್ಲಿ ಆರು ಸ್ಥಾನಗಳು ಅಂತರ್ಗತವಾಗಿವೆ. ಸ್ವರದ ಈ ತತ್ವವನ್ನು ಅರಿಯದ ಹೊರತು ರಾಗವನ್ನು ಅರಿಯಲಾಗದು. ಸಾವಿರ ರಾಗಗಳನ್ನು, ಬಂದಿಶ್‌ಗಳನ್ನು ತಿಳಿದುಕೊಂಡಿರಬಹುದು. ಆದರೆ, ಪ್ರತಿ ಸ್ವರವೂ ಷಡ್ಜವೆಂದು ಅರಿಯದ ವಿನಾ ಸಮಗೀತದ ಆತ್ಮದ ಅರಿವಾಗದು. ಅಂಜನಿಬಾಯಿ ಮಾಲ್ಪೆಕರ ತಮಗೆ “ನಜರ” (ದೃಷ್ಟಿ, ಸಮಗೀತ ದೃಷ್ಟಿ) ನೀಡಿದರೆಂದು ಕುಮಾರ ಗಂಧರ್ವ ಸ್ಮರಿಸುತ್ತಿದ್ದರು. ಕುಮಾರ ಗಂಧರ್ವರ ಮೇಲೆ ಪ್ರೊ.ಬಿ.ಆರ್. ದೇವಧರ ಮತ್ತು ಅಂಜನಿಬಾಯಿ ಮಾಲ್ಪೆಕರರ ಪ್ರಭಾವ ಅಷ್ಟಿಷ್ಟಲ್ಲ. ಹಾಗಿದ್ದೂ ಕೂಡ ಅವರು ಸ್ವಯಂಬೋಧಿತ ಗಾಯಕರು. ತಮ್ಮೊಂದಿಗೆ ದೇವಧರರಲ್ಲಿ ಸಹಪಾಠಿಯಾಗಿದ್ದ ಮಂಗಳೂರಿನ ಭಾನುಮತಿ ಕಂಸರನ್ನು ಕುಮಾರ ಗಂಧರ್ವ ಮದುವೆಯಾದರು. ಭಾನುಮತಿ ಕುಮಾರ ಗಂಧರ್ವರಲ್ಲಿ ತಮ್ಮ ಸಂಗೀತಾಭ್ಯಾಸ ಮುಂದುವರಿಸಿದರು.
ಒಮ್ಮೆ ಕೇಳಿದರೆ ಸಾಕು, ಯಾರ ಗಾಯನವನ್ನೂ ಕುಮಾರ ಗಂಧರ್ವ ಅನುಕರಿಸಬಲ್ಲವರಾಗಿದ್ದರು. ರಾಮಕೃಷ್ಣಬುವಾ ವಝೆ, ಪಂಚಾಕ್ಷರಿ ಗವಾಯಿ, ನಾರಾಯಣರಾವ ವ್ಯಾಸ, ಇಂದಿರಾಬಾಯಿ ವಾಡಕರ, ಮೆಹಬೂಬಜಾನ, ಮಾಸ್ಟರ ಕೃಷ್ಣ, ಫೈಯಾಜಖಾನ, ಮಲ್ಲಿಕಾರ್ಜುನ ಮನಸೂರ, ಕೇಸರಬಾಯಿ ಕೇರಕರ ಮುಂತಾದವರ ಭಿನ್ನ ವಿಭಿನ್ನ ಗಾಯನಶೈಲಿಗಲನ್ನು ಥೇಟ ಅವರಂತೆಯೇ ಅನುಕರಿಸಬಲ್ಲವರಾಗಿದ್ದರು. ಅದೊಂದು ಅನನುಕರಣೀಯ ಅನುಕರಣ, ಕೇಸರಬಾಯಿ ಕೇರಕರ ಇದನ್ನು ನಂಬಿರಲಿಲ್ಲ. ಆದರೆ, ಸ್ವತಃ ಕೇಳಿದ ಮೇಲೆ ನಂಬದೆ ಗತ್ಯಂತರವಿರಲಿಲ್ಲ. ಒಮ್ಮೆ ಸಾವಂತವಡಿ ಮಾಹಾರಾಜ ಭೂಗಂಧರ್ವ ರೆಹಮತ್‌ಖಾನರ ಅಪರೂಪ ರಾಗದ ಧ್ವನಿಮುದ್ರಿಕೆ ಕೇಳಿಸಿ ಅದರಂತೆ ಹಾಡುವಂತೆ ಆಹ್ವಾನ ನೀಡಿದ. ಅಗೋ! ಕುಮಾರ ಗಂಧರ್ವರು ಅದರಂತೆಯ ಹಾಡಿತೋರಿಸಿದರು.
ಭೋಪಾಲ ಸಂಗೀತ ಸಮ್ಮೇಳನದಲ್ಲೊಮ್ಮೆ ಗಂಗೂಬಾಯಿ ಹಾನಗಲ್ಲ, ಭೀಮಸೇನ ಜೋಶಿ, ಕುಮಾರ ಗಂಧರ್ವ ಮತ್ತು ಓಂಕಾರನಾಥ ಠಾಕೂರ ಒಂದೇ ಹೋಟೆಲಿನಲ್ಲಿ ತಂಗಿದ್ದರು. ‘ಬರ‍್ರಿ, ಓಂಕಾರನಾಥರ ಗಾಯನ ಶುರುವಾಗಲಿದೆ, ಕೇಳಲು ಹೋಗೋಣ” ಎಂದರು ಗಂಗೂಬಾಯಿ. “ಸಭಾಭವನಕ್ಕೇಕೆ ಹೋಗುವಿರಿ? ನಾನು ಇಲ್ಲಿಯೆ ಓಂಕಾರನಾಥರ ಗಾಯನ ಕೇಳಿಸುವೆ” ಎಂದವರೆ ಕುಮಾರ ಗಂಧರ್ವ ಹಾಡಲಾರಂಭಿಸಿದರು. ಸಭಾಭವನಕ್ಕೆ ಹೊರಟಿದ್ದ ಓಂಕಾರನಾಥ ಠಾಕೂರರಿಗೆ ಕುಮಾರ ಗಂಧರ್ವರ ಕೋಣೆಯಿಂದ ತಮ್ಮದೇ ಗಾಯನ ಕೇಳಿಬಂತು. ತಮ್ಮ ಗಾನಮುದ್ರಿಕೆ ಹಾಕಿರಬಹುದೆಂದು ಬಾಗಿಲು ತಳ್ಳಿ ನೋಡುತ್ತಾರೆ! ಕುಮಾರ ಗಂಧರ್ವ ಹಾಡುತ್ತಿದ್ದಾರೆ. “ವಾಹ್‌, ಬೇಟಾ, ಜಿಯೊ” ಎಂದು ಹರಸಿದರು. ಬರಿ ಅನುಕರಣೆಯಷ್ಟಕ್ಕೆ ನಿಂತಿದ್ದರೆ ಕುಮಾರ ಗಂಧರ್ವ ಇಷ್ಟು ದೊಡ್ಡವರಾಗುತ್ತಿರಲಿಲ್ಲ. ಆರಂಭಿಕ ವರ್ಷಗಳಲ್ಲಿ ಮನರಂಜನೆಗಾಗಿ ಅನುಕರಣೆ ಮಾಡುತ್ತಿದ್ದರು, ಅಷ್ಟೆ.
೧೯೪೭ರಲ್ಲಿ ದುರಂತ ಎರಗಿತು. ಕುಮಾರ ಗಂಧರ್ವರಿಗೆ ಗಂಭೀರ ಪುಪ್ಪುಸ ಕ್ಷಯರೋಗ ತಗಲಿತು. ಇಂದಿನಂತೆ ಅಂದು ಕ್ಷಯರೋಗಕ್ಕೆ ಸಮರ್ಥ ಔಷಧೋಪಚಾರ ಇರಲಿಲ್ಲ. ಕುಮಾರ ಗಂಧರ್ವರ ಒಂದು ಪಪಪ್ಪುಸವನ್ನೆ ತೆಗೆಯಬೇಕಾಯಿತು. ಹಾಡುವುದೊತ್ತಟ್ಟಿಗಿರಲಿ, ಡಾಕ್ಟರರು ಮಾತಾಡುವುದನ್ನೂ ನಿಷೇಧಿಸಿದರು. ಸಂಗೀತಪ್ರೇಮಿ ದಿ. ರಾಮಭಯ್ಯಾ ದಾತೆ ಕುಮಾರ ಗಂಧರ್ವರನ್ನು ಮಧ್ಯ ಪ್ರದೇಶದ ದೇವಾಸಕ್ಕೆ ಕರೆದೊಯ್ದರು. ದೇವಾಸದ ಮಹಾರಾಜನ ಉದಾರ ಸಹಾಯದೊಂದಿಗೆ ಔಷಧೋಪಚಾರ ವ್ಯವಸ್ಥೆ ಮಾಡಿದರು. ಕುಮಾರ ಗಮಧರ್ವ ದೇವಾಸದಲ್ಲಿಯೆ ನೆಲೆಸಿದರು. ಇಂದು ಈ ಚಿಕ್ಕ  ಊರಿಗೆ ಪ್ರಸಿದ್ಧಿ ಬಂದಿರುವುದು ಕುಮಾರ ಗಂಧರ್ವರಿಂದಲೆ. ಭಾನುಮತಿ ಹೈಸ್ಕೂಲ್‌ ಶಿಕ್ಷಕಿಯಾಗಿ ದುಡಿಯುತ್ತ ಕುಮಾರ ಗಂಧರ್ವರ ಆರೈಕೆ ಮಾಡಿದರು. ಒಂದು ದಿನ ಧೈರ್ಯ ಕಳೆದುಕೊಂಡು ಅತ್ತುಬಿಟ್ಟರು. ಎದೆಗುಂದದೆ ಕುಮಾರ ಗಂಧರ್ವ ಭರವಸೆ ನೀಡಿದರು: “ಚಿಂತಿಸದಿರು. ನಾನು ಹಾಡದ ವಿನಾ ಸಾಯುವುದಿಲ್ಲ.”
ಹಾಡಲು ನಿಷೇಧವಿತ್ತು. ಚಿಂತನಕ್ಕೆ ನಿಷೇಧವೆಲ್ಲಿ! ಕುಮಾರ ಗಂಧರ್ವರ ಮನಸ್ಸು ಯಾವಾಗಲೂ ಧ್ಯಾನಿಸುತ್ತಿತ್ತು. ಅವರು ಮಾಳವಾ ಪ್ರದೇಶದ ಜಾನಪದ ಸಂಗೀತವನ್ನು ಅರಗಿಸಿಕೊಳ್ಳತೊಡಗಿದರು. ಜಾನಪದ ಸಂಗೀತವೆ ಶಾಸ್ತ್ರೀಯ ಸಂಗೀತದ ಮೂಲ ಚಿಲುಮೆ ಎಂಬ ನಂಬಿಕೆ ಮೂಡಿತು. ದೇವಾಸದ ಸುತ್ತಮುತ್ತ ಹೆಂಗಸರು ಹಾಡುತ್ತಿದ್ದ ನೂರಾರು ಹಾಡುಗಳನ್ನು ಧ್ವನಿ ಮುದ್ರಿಸಿಕೊಂಡರು. ಅದು ಸುಲಭ ಕಾರ್ಯವಾಗಿರಲಿಲ್ಲ. ಏಕೆಂದರೆ, ಹೆಂಗಸರು-ಹೊರಗಿನವರಂತೂ ದೂರ ಉಳಿಯಿತು-ಗಂಡಂದಿರ ಮುಂದೆ ಕೂಡ ಹಾಡುತ್ತಿರಲಿಲ್ಲ. ಅವುಗಳನ್ನು ಮರೆಯಲ್ಲಿದ್ದುಕೊಂಡು ಧ್ವನಿಮುದ್ರಿಸಿಕೊಳ್ಳುವಾಗ ಕುಮಾರ ಗಂಧರ್ವ ಸಿಕ್ಕಿಬಿದ್ದದ್ದೂ ಇದೆ. ಲೋಕಗೀತೆಗಳು ಐದು ಸ್ವರಗಳ ಸರಳ ಶ್ರೇಣಿಯನ್ನು ಬಳಸುತ್ತವೆ. ಶಾಸ್ತ್ರೀಯ ಸಂಗೀತದ ಏಳು ಸ್ವರಗಳ ಶ್ರೇಣಿ ಲೋಕಗೀತೆಗಳ ಸ್ವರಶ್ರೇಣಿಯ ವಿಸ್ತರಣೆಯೆ ಎಂದು ಕುಮಾರ ಗಂಧರ್ವ ಮನಗಂಡರು. ಲೋಕಗೀತೆಗಳು ಎಷ್ಟೊಂದು ಮಧುರ, ಸುವ್ಯಕ್ತ ಮತ್ತು ಭಾವನಾತ್ಮಕವೆಂಬುದನ್ನು ಕಂಡುಕೊಂಡರು.ಅವುಗಳಿಗೆ ಸ್ವರಪ್ರಸ್ತಾರ ಹಾಕಿದರು.ಲೋಕಗೀತೆಗೆ ರಾಗವಿಲ್ಲ. ಅದರಲ್ಲಿರುವುದು ಭಾವನೆಯ ಬೀಜಗಳು. ಈ ಬೀಜಗಳಿಂದಲೆ ರಾಗವನ್ನು ಕಟ್ಟಬಹುದು. ಆಗ ಲೋಕಗೀತೆ ಮರುಹುಟ್ಟೂ ಪಡೆಯುತ್ತದೆ. ಕುಮಾರ ಗಂಧರ್ವ ಇಂಥ ಬಹಳಷ್ಟು ಲೋಕಗೀತೆಗಳನ್ನು ಸಂಗ್ರಹಿಸಿಸದರು. ಅನೇಕ ಬೀಜಗಳು ಅಸ್ತಿತ್ವದಲ್ಲಿದ್ದ ರಾಗಗಳಿಗೆ ಸರಿಹೊಂದುತ್ತಿದ್ದವು. ಇನ್ನು ಕೆಲವಕ್ಕೆ ಹೊಸ ರಾಗರೂಪಗಳು ಬೇಕಿತ್ತು. ಲೋಕಸಂಗೀತ ಮತ್ತು ಶಾಸ್ತ್ರೀಯ ಸಂಗೀತಗಳ ಬೆಸುಗೆ ಕುಮಾರ ಗಂಧರ್ವರ ವಿಶಿಷ್ಟ ಕೊಡುಗೆ.
ಅನಾರೋಗ್ಯ ಒಂದು ರೀತಿಯಲ್ಲಿ ವರವೆ ಆಯಿತು. ಕುಮಾರ ಗಂಧರ್ವರಂಥ ದೃಢ ಮನೋಬಲವುಳ್ಳವರು ಮಾತ್ರ ದುರಂತವನ್ನು ವರವನ್ನಾಗಿ ಮಾರ್ಪಡಿಸಬಲ್ಲರು. “ಅನಾರೋಗ್ಯಕ್ಕಿಂತ ಮೊದಲು ನಾನು ಸಂಗೀತವನ್ನು ಗಿಳಿಪಾಠದಂತೆ ಪುನರುಕ್ತಿಸುತ್ತಿದ್ದೆ. ಅನಾರೋಗ್ಯ ನನ್ನ ಆಂತರ್ಯದ ಬಾಗಿಲನ್ನು ತೆರೆಯಿತು”, ಎಂದರು ಕುಮಾರ ಗಂಧರ್ವ. ಹಾಗಾಗಿಯೆ, ಅವರ ಸಂಗೀತಕ್ಕೆ ದಾರ್ಶನಿಕ ಮತ್ತು ಧ್ಯಾನಾತ್ಮಕ ಗಂಧ. ಇನ್ನೇನು ಕಚೇರಿಗಳನ್ನು ಪುನರಾರಂಭಿಸಬೇಕು ಎನ್ನುವಷ್ಟರಲ್ಲಿಕುಮಾಋ ಗಂಧರ್ವ ಮಡದಿ ಭಾನುಮತಿಯನ್ನು ಕಳೆದುಕೊಂಡರು. ಶಿಷ್ಯಳಾಗಿದ್ದ ಉತ್ತರ ಕನ್ನಡ ಜಿಲ್ಲೆಯ ಗೋಕರ್ಣದ ವಸುಂಧರಾ ಶ್ರೀಖಂಡೆ ಕೈಹಿಡಿದರು.
ಜನವರಿ ೧೨, ೧೯೫೪. ಅಲಹಾಬಾದಿನ ಪ್ಯಾಲೆಸ್‌ ಥಿಯೇಟರ್ ಸಜ್ಜಾಗಿ ನಿಂತಿತ್ತು. ಏಳು ವರ್ಷದ ಮೌನದ ನಂತರ ಕುಮಾರ ಗಂಧರ್ವರ ಪ್ರಥಮ ಕಚೇರಿ. ಅವರ ಸಂಗೀತಯಾತ್ರೆಯಲ್ಲಿ ಅಲಹಾಬಾದದ್ದೂ ಮಹತ್ವದ ಪಾತ್ರ. ಹನ್ನೊಂದು ವರ್ಷದವರಿದ್ದಾಗ ಅಖಿಲ ಭಾರತ ಸಂಗೀತ ಸಮ್ಮೇಳನದಲ್ಲಿ ಹಾಡಿ ಹೆಸರು ಮಾಡಿದ್ದೂ ಅಲಹಾಬಾದಿನಲ್ಲೇ! ಈಘ ಮಧುರ ನಿರೀಕ್ಷೆಯ ವಾತಾವರಣ. ಕುಮರ ಗಂಧರ್ವರ ಧ್ವನಿ ಬದಲಾಗಿತ್ತು. ಅವರ ಶೈಲಿ ಮಂದ ಮಾರುತದಂತಿತ್ತು. ಅವರ ಭಿನ್ನ ಗಾಯನಶೈಲಿ ಸ್ವೀಕೃತವಾಯಿತು. ಅಭಿನಂದಿತವಾಯಿತು. ಕುಮಾಋ ಗಂಧರ್ವ ಸಂಗೀತಾತ್ಮಕವಾಗಿ ಮರುಹುಟ್ಟು ಪಡೆದರು.
ಸಂಗೀತಗಾರರಲ್ಲಿ ಎರಡು ವಿಧ: ಪ್ರಸ್ತುತಿಕಾರರು ಮತ್ತು ನವನಿರ್ಮಿತಿಕಾರರು. ಅಬ್ದುಲ್‌ ಕರೀಮಖಾನ, ಅಲ್ಲಾದಿಯ ಖಾನ, ಕುಮಾರ ಗಂಧರ್ವರಂಥ ನವನಿರ್ಮಿತಿಕಾರರು ಹೊಸ ಹಾದಿ ತುಳಿಯುತ್ತಾರೆ. ಹಲವು ಘರಾಣೆಗಳ ಉತ್ತಮಾಂಶಗಳನ್ನು ಹೀರಿಕೊಂಡಿದ್ದರೂ ಕುಮಾರ ಗಂಧರ್ವರ ಸೃಜನಶೀಲ ಚೇತನ ಘರಾಣೆ ಗಡಿಗಳನ್ನು ಮೀರಿತ್ತು. ಪ್ರಚಲಿತ ರಾಗಗಳನ್ನು ಪ್ರಸ್ತುಪಡಿಸುವಲ್ಲಿಯೆ ತೃಪ್ತಿ ಕಾಣದ ಕುಮಾರ ಗಂಧರ್ವ ಲೋಕಸಂಗೀತದ ಆದಿಮಲೋಕಕ್ಕೆ ಹೊರಳಿದರು. ಅಲ್ಲಿಂದ ಪುಟಿದೆದ್ದವು ಕುಮಾರ ಗಂಧರ್ವರ ಧುನ್‌ ಉಗಮ ರಾಗಗಳು. ಅವರು ೧೨ ರಾಗಗಳನ್ನು ಸೃಷ್ಟಿಸಿದ್ದಾರೆ:ಲಗನ ಗಾಂಧಾರ, ಮಾಲವತಿ, ಭಾವಮತ ಭೈರವ, ಸಾಂಜರಿ, ಮಘವಾ, ಸಹೇಲಿ ತೋಡಿ, ಮಧು ಸೂರಜ, ರಾಹಿ, ಅಹಿರಮೋಹಿನಿ, ಸೋಹನಿ ಭಟಿಯಾರ, ನಿಂದಿಯಾರಿ ಮತ್ತು ಗಾಂಧಿ ಮಲ್ಹಾರ. ಅನೇಕ ಸೃಷ್ಟಿಕರ್ತರು ತಾವು ಸೃಷ್ಟಿಸಿದ ರಾಗಗಳನ್ನು ಜನಪ್ರಿಯಗೊಳಿಸುವಲ್ಲಿ, ನೆಲೆಗೊಳಿಸುವಲ್ಲಿ ವಿಫಲರಾಗಿದ್ದಿದೆ. ಆದರೆ, ಕುಮಾರ ಗಂಧರ್ವ ತಮ್ಮ ಎಲ್ಲ ರಚನೆಗಳನ್ನು ಕಚೇರಿಗಳಲ್ಲಿ ಹಾಡಿ ಶ್ರೋತೃಗಳನ್ನು ತಲೆದೂಗಿಸುತ್ತಿದ್ದರು. ಅದೇ ಮಾತನ್ನು ಗಾಂಧಿ ಮಲ್ಹಾರ ರಾಗದ ಬಗೆಗೆ ಹೇಳುವಂತಿಲ್ಲ. ಕುಮಾರ ಗಂಧರ್ವರ ಜೋಡು ರಾಗಗಳು ವಿರಳ ನವಿರನ್ನು ಹೊಂದಿವೆ.
ಇದೂ ಅಲ್ಲದೆ, ಕುಮಾರ ಗಂಧರ್ವರು ಅಸ್ತಿತ್ವದಲ್ಲಿದ್ದ ರಾಗಗಳ್ನನು ಮತ್ತು ತಮ್ಮವೇ ರಾಗಗಳನ್ನು ಖುತುಮಾನಕ್ಕನುಗುಣವಾಗಿ ವರ್ಗೀಕರಿಸಿ ಹಾಡುತ್ತಿದ್ದರು: ಗೀತ ವರ್ಷಾ (ಮಳೆಗಾಲ), ಗೀತ ಹೇಮಂತ (ಚಳಿಗಾಲ), ಗೀತ ವಸಂತ (ವಸಂತ ಕಾಲ), “ತ್ರಿವೇಣಿ”ಯು ಸೂರದಾಸ, ಕಬೀರ ಮತ್ತು ಮೀರಾ ಭಜನಗಳ ಗುಚ್ಛ. ಈ ಸಂತಕವಿಗಳ ಕೃತಿಗಳು, ಅವರ ಕಾಲ ಮತ್ತು ಪರಿಸರ, ಘಟನೆಗಳ ಸ್ಥಳ ಮೊದಲಾದವುಗಳ ವ್ಯಾಪಕ ಅಧ್ಯಯನದ ಫಲ ಈ ಗುಚ್ಛ. ಆದುದರಿಂದ, ಕುಮಾರ ಗಂಧರ್ವ ಈ ಭಜನೆಗಳಿಗೆ ಅವುಗಳ ರಚನೆಕಾರರ ವ್ಯಕ್ತಿತ್ವಕ್ಕೆ ತಕ್ಕಂಥ ರಾಗಗಳನ್ನು ಆಯ್ಕೆ ಮಾಡಲು ಸಾಧ್ಯವಾಯಿತು. ಈ ಸಮತರ ಆತ್ಮವನ್ನೆ ಪ್ರವೇಶಿಸಿರುವರೊ ಎನ್ನವಂತೆ ಈ ಭಜನಗಳನ್ನು ಅಷ್ಟೊಂದು ಭಾವನಾತ್ಮಕವಾಗಿ ಹಾಡುತ್ತಿದ್ದರು. ಭಜನಗಳು ಶಾಸ್ತ್ರೀಯ ಸಂಗೀತ ಕಚೇರಿಯ ಒಪ್ಪಿತ ಅಂಗವಾಗಿರುವುದಕ್ಕೆ ಕುಮಾರ ಗಂಧರ್ವರೆ ಬಹುಮಟ್ಟಿನ ಕಾರಣ. ಭಾರಿ ಯಶಸ್ಸು ಪಡೆದ ಅವರ “ಸುನತಾ ಹೈ ಗುರು ಗ್ಯಾನಿ” ಭಜನ ಇದೆಲ್ಲದಕ್ಕೆ ನಾಂದಿ ಹಾಡಿತು.
೧೯೬೫ರಲ್ಲಿ ಅನೂಪ ರಾಗ ವಿಲಾಸ ಎಂಬ ಪುಸ್ತಕ ಪ್ರಕಟಿಸಿದರು. ಅದು ಅವರ ಹತ್ತು ವರ್ಷಗಳ ಸಂಶೋಧನೆಯ ಫಲ. ಅದರಲ್ಲಿ, ಪರಂಪರಾಗತ ರಾಗಗಳಿಗೆ ೧೦೭, ತಮ್ಮವೇ ರಾಗಗಳಿಗೆ ೧೭ ಮತ್ತು ಮಿಶ್ರ ರಾಗಗಳಿಗೆ ೧೨, ಹೀಗೆ ಒಟ್ಟು ೧೩೬ ಚೀಜುಗಳಿವೆ. ತನ್ಮೂಲಕ ಕುಮಾರ ಗಂಧರ್ವರು ೧೮ನೆಯ ಶತಮಾನದ ಸದಾರಂಗ, ಅದಾರಂಗ, ಮನರಂಗ, ಹರರಂಗ ಮತ್ತು ೨೦ನೆಯ ಶತಮಾನದ ಅಲ್ಲಾದಿಯಾ ಖಾನ, ಫೈಯಾಜ ಖಾನ (ಪ್ರೇಮಪ್ರಿಯಾ), ವಿಲಾಯತ ಹುಸೇನ ಖಾನ್‌ ಅಗ್ರಾವಾಲೆ (ಪ್ರಾಣಪ್ರಿಯಾ), ಜಗನ್ನಾಥ ಬುವಾ ಪುರೋಹಿತ (ಗುಣಿದಾಸ), ಪಂಡಿತ ಎಸ್‌.ಎನ್‌. ರತನ್‌ಜನಕರ (ಸುಜನ), ಮಾಸ್ಟರ ಕೃಷ್ಣ ಮೊದಲಾದ ವಾಗ್ಗೇಯಕಾರರ ಮಾಲಿಕೆಗೆ ಸೇರಿದರು.
ಕುಮಾರ ಗಂಧರ್ವ ಬಿಳಿ ನಾಲ್ಕರ ಪಟ್ಟಿಯಲ್ಲಿ ಹಾಡುತ್ತಿದ್ದರು. ಅಷ್ಟು ಎತ್ತರ ಧ್ವನಿಯಲ್ಲಿ ಹಾಡುವವರು ದುರ್ಲಭ. ಮಂದ್ರದಲ್ಲಿ ತೀರ ಕೆಳಗೆ ಮತ್ತು ತಾಋದಲ್ಲಿ ತೀರ ಎತ್ತರಕ್ಕೆ ಅವರ ಧ್ವನಿ ಹೋಗುತ್ತಿರಲಿಲ್ಲ. ಅವರು ಹಾಡುತ್ತಿದ್ದುದು ರಾಗದ ಬಢತ ಎನ್ನುವುದಕ್ಕಿಂತ ಬಂದಿಶ್‌ನ ಬಢತ ಎನ್ನುವುದೆ ಲೇಸು. ಬಂದಿಶ್‌ನ ಮೊದಲ ಶಬ್ದವನ್ನು ಬೇರೆ ಬೇರೆ ರೀತಿಯಲ್ಲಿ ಅಲಂಕರಿಸುತ್ತಿದ್ದರು. ನಿಧಾನವಾಗಿ ಅದಕ್ಕೆ ಇನ್ನೊಂದು ಶಬ್ದ ಜೋಡಿಸುತ್ತಿದ್ದರು. ಅದನ್ನೂ ಬೇರೆ ಬೇರೆ ರೀತಿಯಲ್ಲಿ ಅಲಂಕರಿಸುತ್ತಿದ್ದರು. ಹೀಗೆ ಒಂದೊಂದಾಗಿ, ಶ್ರೋತೃಗಳ ಉತ್ಸುಕತೆ ಅಧಿಕಗೊಳ್ಳುತ್ತ ಹೋಗುತ್ತಿತ್ತು. ಮಿಂಚಿನಂಥ ತಾನಿನೊಂದಿಗೆ ಸಮ್‌ಗೆ ಬಂದಾಗ ಸಹಜವಾಗಿಯೆ ರಸಿಕ ರೋಮಾಂಚನಗೊಳ್ಳುತ್ತಿದ್ದ.
ಕುಮಾರ ಗಂಧರ್ವರಿಗೆ ರಾಗಗಳು ಸ್ವರಗಳ ಸಂಯೋಜನೆ ಮತ್ತು ಪರಿವರ್ತನೆ ಮಾತ್ರವಾಗಿರಲಿಲ್ಲ. ಸಜೀವವಾಗಿದ್ದವು. ಹಾಗಾಗಿ, ಅವರ ಗಾಯನವೆಂದರೆ ತೀವ್ರ ಧ್ಯಾನಾತ್ಮಕ ಅಭಿವ್ಯಕ್ತಿಯಾಗಿದ್ದವು. ಚಿರಪರಿಚಿತ ಪರಂಪರಾಗತ ರಾಗಗಳೂ ಅವರ ಹಾಡಿಕೆಯಲ್ಲಿ  ಹೊಸ ರೂಪ ತಳೆಯುತ್ತಿದ್ದವು. ಅನಿರೀಕ್ಷಿತ ಕೋನಗಳಿಂದ ತೋರ್ಪಡುತ್ತಿದ್ದವು. ಸೂಕ್ಷ್ಮದರ್ಶಕದಲ್ಲಿ ನೋಡುತ್ತಿರುವ ಅನುಭವವಾಗುತ್ತಿತ್ತು.
ಅವರು ಒಂದು ಕಚೇರಿಯಲ್ಲಿ ಬರಿ ಗೌಡಮಲ್ಹಾರ ರಾಗ ಹಾಡಿದರು. ಗೌಡಮಲ್ಹಾರದ ಸುಮಾರು ನಲವತ್ತು ಚೀಜುಗಳನ್ನು ಅವುಗಳ ವಿಶಿಷ್ಟ ಅಂಗದಲ್ಲಿ ಹಾಡಿ ಒಂದೇ ರಾಗದ ಅನೇಕ ರಂಗಗಳ ದರ್ಶನ ಮಾಡಿಸಿದರು.
ಕುಮಾರ ಗಂಧರ್ವರದು ಜಾಗರಿಸುವ ಗಾಯನ. ಅವರು ಏಕಕಾಲಕ್ಕೆ ಅನೇಕ ಇಂದ್ರಿಯಗಳನ್ನು ಜಾಗರಿಸುತ್ತಾರೆ. ಅವರ ಗಾಯನ ಆಲಿಸುವಾಗ ನಾವು ಯೋಚಿಸುತ್ತೇವೆ. ಏನನ್ನೋ ಸ್ಪರ್ಶಿಸುವಂತೆ ಭಾಸವಾಗುತ್ತದೆ. ಯಾವುದೊ ನೆನಪು ಮಿಂಚುತ್ತದೆ. ಒಂದು ಚಿತ್ರ ಕಣ್ಣುಮುಂದೆ ನಿಲ್ಲುತ್ತದೆ. ಒಂದು ಪರಿಮಳ ಮನಸ್ಸನ್ನು ಆವರಿಸುತ್ತದೆ. ಕುಮಾರ ಗಂಧರ್ವರಿಗೆ ರಾಗ ಒಂದು ನಿಮಿತ್ತ ಮಾತ್ರ. ಅದರ ಮೂಲಕ ಅವರು ತಮ್ಮನ್ನೇ ಹಾಡುತ್ತಿದ್ದರು.
ಸೀಮಿತಿಗಳನ್ನೆ ಶಕ್ತಿಯನ್ನಾಗಿ ಪರಿವರ್ತಿಸುವಲ್ಲಿ ಕುಮಾರ ಗಂಧರ್ವರ ಪ್ರತಿಭೆ ಅಡಗಿದೆ. ಅವರು ತಮ್ಮ ಆನಾರೋಗ್ಯನಂತರದ ಧ್ವನಿವ್ಯಾಪ್ತಿಗೆ ತಕ್ಕಂತೆ ಮುರ್ಕಿ, ತೀವ್ರ ತಾನಗಳು, ಗಮಕ ತಾನಗಳನ್ನು ಅಳವಡಿಸಿಕೊಂಡರು. ಕರ್ಷಣದ ಪ್ರಕ್ಷೇಪಣ, ಆಕ್ರಮಣಕಾರಕತೆ, ಭಾವನಾತ್ಮಕತೆ, ಶಬ್ದ ಮತ್ತು ಸಂಗೀತದ ಮಧ್ಯೆ ಸಾಮರಸ್ಯ ಕುಮಾರ ಗಂಧರ್ವರ ವೈಶಿಷ್ಟ್ಯಗಳು. ಕುಮಾರ ಗಂಧರ್ವ ಏನೆ ಹಾಡಲಿ-ಖ್ಯಾಲ, ಠುಮರಿ, ಭಜನ, ಟಪ್ಪಾ, ನಾಟ್ಯಗೀತ-ಏಳು ವರ್ಷ ಮೌನದ ಬಳುವಳಿಯಾಗಿದ್ದ ಸ್ಥಗನ (Pause) ಅವರ ಗಾಯನದ ಅವಿಭಾಜ್ಯ ಅಂಗವಾಯಿತು. ಸತ್ಯಜೀತ ರೇ ಅವರ ಚಲನಚಿತ್ರಗಳಲ್ಲಿ ಮಾತಿಗಿಂತ ಸ್ಫುಟವಾಗಿದ್ದ ಸ್ಥಗನಗಳಂತೆ.
ಕುಮಾರ ಗಂಧರ್ವರಷ್ಟು ಚರ್ಚೆಗೆ ಗ್ರಾಸವಾದ ಗಾಯಕ ಸಂಗೀತ ಪ್ರಪಂಚದಲ್ಲಿ ಇನ್ನೊಬ್ಬರಿಗಿಲ್ಲ. ಪ್ರಸಿದ್ಧ ಹಾರ್ಮೋನಿಯಮ್‌ ವಾದಕ ಗೋವಿಂದರಾವ್‌, ಕುಮಾರ ಗಂಧರ್ವಕ ಹಿಂದುಸ್ತಾನಿ ಸಂಗೀತದಲ್ಲೊಂದು ಪ್ರಶ್ನಾರ್ಥಕ ಚಿಹ್ನೆ ಎಂದರೆ ಮಿಕ್ಕವರು ಉದ್ಗಾರ ಚಿಹ್ನೆ ಎಂದಿದ್ದಾರೆ. ಒಂದೆಡೆ ಅವರನ್ನು ಸ್ವಯಂಭೂ ಎಂದು ಗಗನಕ್ಕೇರಿಸಿದರೆ ಇನ್ನೊಂದೆಡೆ ಅವರು ಗಾಯನಬಂಧವನ್ನು  ಗಾಳಿಗೆ ತೂರಿದ್ದಾರೆ ಎಂಬ ಅಭಿಪ್ರಾಯಗಳಿವೆ. ಟೀಕಾಕಾರರು ಕುಮಾರ ಗಂಧರ್ವರು ಸೃಷ್ಟಿಸಿದ ರಾಗಗಳನ್ನು ಒಪ್ಪುವುದಿಲ್ಲ. ಅದಿರಲಿ, ಅವರು ಪರಂಪರಾಗತ ರಾಗಗಳೊಂದಿಗೆ ಚಿನ್ನಾಟವಾಡಿದ್ದನ್ನೂ ಮೆಚ್ಚುವುದಿಲ್ಲ. ಮಾಲಕಂಸ ರಾಗದಲ್ಲಿಲ್ಲದಕ ಪಂಚಮ ಸ್ವರವನ್ನು ಕುಮಾರಗಂಧರ್ವ ಪ್ರಯೋಗಿಸಿದ್ದನ್ನು ಅವರು ಎತ್ತಿತೋರಿಸುತ್ತಾರೆ. “ಪಂಚಮ ಸ್ವರ ಸೈಡ್‌ವಿಂಗಿನಲ್ಲಿ ಹಣಿಕಿಕ್ಕುತ್ತಿದೆ, ನೋಡಿರಿ. ನಾನದನ್ನು ರಂಗಮಂಚದ ಮೇಲೆ ಕರೆತಮದೆ. ಈ ಬದಲಾವಣೆಯ ಹಿಂದೆ ಗಹನ ಚಿಂತನೆಯಿದೆ. ಈ ಸ್ವರದ ಸೇರ್ಪಡೆಯಿಂದ ರಾಗದ ಸೌಂದರ್ಯ ಹೆಚ್ಚುತ್ತೆ”. ಇದು ಕುಮಾರ ಗಂಧರ್ವರ ಬಲವಾದ ವಾದ.
ಒಂದು ಮಾತು. ಯಾವುದೇ ಕ್ಷೇತ್ರದಲ್ಲಿ ಪರಂಪರೆ ಮತ್ತು ಪ್ರಯೋಗ ಒಟ್ಟೊಟ್ಟಿಗೆ ನಡೆದಿರುತ್ತದೆ. ಘರಾಣಾ ಪರಂಪರೆಯೆಂದರೆ ಕಾರ್ಬನ್‌ ಕಾಪಿ ತಯಾರಿಸುವುದಲ್ಲ. ಪ್ರಯೋಗವನ್ನು ಒಮ್ಮೆಲೆ ಒಪ್ಪಲಾಗುವುದಿಲ್ಲ. ಕಾಲಕ್ರಮೇಣ ಪ್ರಯೋಗ ಸ್ಥಾಪಿತಗೊಂಡು ಅದೇ ಒಂದು ಪರಂಪರೆಯಾಗುವುದು. ಕುಮಾರ ಗಂಧರ್ವರ ವಿಷಯದಲ್ಲಿ ಆಗಿರುವುದು ಇದೇ.
ಸಂಗೀತದ ಈ ಅದ್ಭುತ ತಾರೆ ಜನವರಿ ೧೨, ೧೯೯೨ರಂದು ಕಣ್ಮರೆಯಾಯಿತು. ಕುಮಾರ ಗಂಧರ್ವರ ಶಿಷ್ಯರಲ್ಲಿ ಮಗ ಮುಕುಲ, ಮಡದಿ ವಸುಂಧರಾ, ಸತ್ಯಶೀಲ ದೇಶಪಾಂಡೆ, ಮೀರಾ ರಾವ ಮತ್ತು ಲೋಂಧೆ ಪ್ರಮುಖರು.
ಕುಮಾರ ಗಂಧರ್ವರಿಗೆ ಸಂದ ಕೆಲವು ಗೌರವಗಳು ಇಂತಿವೆ: ಉಜ್ಜನಿಯ ವಿಕ್ರಮ ವಿಶ್ವವಿದ್ಯಾಲಯದ ಗೌರವ ಡಾಕ್ಟರೇಟ್‌, ೧೯೭೩, ಕೇಂದ್ರ ಸಂಗೀತ ನಾಟಕ ಅಕಾಡೆಮಿ ಪುರಸ್ಕಾರ, ೧೯೭೪, ಪದ್ಮವಿಭೂಷಣ, ಕಾಳಿದಾಸ ಸಮ್ಮಾನ, ೧೯೮೪.
ಆರ್.ವಿ. ಶೇಷಾದ್ರಿಗವಾಯಿ
ಕರ್ನಾಟಕ ಸಂಗೀತದ ಭದ್ರಕೋಟೆಯೆನಿಸಿದ ಕರ್ನಾಟಕದ ರಾಜಧಾನಿ ಬೆಂಗಳೂರು ಮಹಾನಗರದಲ್ಲಿ ಹಿಂದುಸ್ತಾನಿ ಸಂಗೀತ ವ್ಯಾಪಕವಾಗಿ ಪ್ರಚಾರ ಪಡೆಯಲು ಅವಿಶ್ರಾಂತವಾಗಿ ದುಡಿದು ಇತ್ತೀಚಿಗಷ್ಟೇ ದೈವಾಧೀನರಾದ ಮಹಾನುಭಾವ ಸಂಗೀತಗಾರರಲ್ಲಿ ಪಂಡಿತ ಆರ್.ವಿ. ಶೇಷಾದ್ರಿ ಗವಾಯಿಗಳು ಅಗ್ರಗಣ್ಯರು. ಅವರೊಬ್ಬ ಸಂಗೀತ ಶಿಕ್ಷಕಿ, ಪ್ರಸಾರಕ, ಗಾಯಕ, ಹಾರ್ಮೋನಿಯಂ ವಾದಕ, ವಾಗ್ಗೇಯಕಾರ, ಸಂಗೀತ ಶಾಲೆಯ ಸಂಸ್ಥಾಪಕ, ಸಂಗೀತ ಪತ್ರಿಕೆಯ ಸ್ಥಾಪಕ-ಸಂಪಾದಕ, ಹಲವು ಸಂಘ ಸಂಸ್ಥೆಗಳ ಸ್ಥಾಪಕ-ಸಂಚಾಲಕ, ಸಂಗೀತ ಚಿಂತಕ, ಸರಳ-ಸಜ್ಜನಿಕೆಯ ಸಾಕಾರ ಮೂರ್ತಿ, ಹೀಗೆ ಬಹುಮುಖ ಪ್ರತಿಭೆಯ ವ್ಯಕ್ತಿ.
ಪಂಡಿತ ಆರ್.ವಿ. ಶೇಷಾದ್ರಿ ಗವಾಯಿಗಳು ವ್ಯಕ್ತಿತ್ವ ತೀರ ಸರಳ; ಧೋತಿ, ಬಿಳಿ ಷರ್ಟು, ಹೆಗಲ ಮೇಲೊಂದು ವಸ್ತ್ರ, ಬಿಳಿ ಗಡ್ಡ, ತಲೆಯ ಮೇಲೆ ಬಿಳಿ ಗಡ್ಡ, ತಲೆಯ ಮೇಲೆ ಬಿಳಿಕೇಶ, ಕಣ್ಣಿಗೆ ಕನ್ನಡಕ, ಹಣೆಯ ಮೇಲೆ ತ್ರಿಪಂಡ ಭಸ್ಮ, ಹುಬ್ಬಿನ ಮಧ್ಯೆ ಗಂಧ -ಕುಂಕುಮ, ಕೊರಳಲ್ಲಿ ರುದ್ರಾಕ್ಷಿ, ಮೇಲ್ನೊಟಕ್ಕೆ ಕೊಬ್ಬ ಶ್ರೀ ಸಾಮಾನ್ಯ ವ್ಯಕ್ತಿ. ಆದರೆ ಅಂತರಂಗದಲ್ಲಿ ಅವರೊಬ್ಬ ಕ್ರಿಯಾಶೀಲ ಸಂಗೀತ ಸಾಧಕ; ಸಂಗೀತ ಚಿಂತಕ. ಬಾಹ್ಯದಲ್ಲಿ ಅವರೊಬ್ಬ ಮಠದ ಸ್ವಾಮಿಗಳಂತೆ ಕಂಡರೆ ಆಶ್ಚರ್ಯವಿಲ್ಲ. ಹೌದು-ಅವರು ಸಂಗೀತವೆಂಬ ಮಹಾಮಠದ ನಾದೋಪಾಸಕ. ಪಂಡಿತ ಆರ್.ವಿ. ಶೇಷಾದ್ರಿ ಗವಾಯಿಗಳು ಹುಟ್ಟಿದ್ದು ೧೯೨೪ರಲ್ಲಿ ದಾವಣಗೆರೆಯಲ್ಲಿ. ತಂದೆ ರಾಜಪುರ ವೆಂಕಟಸುಬ್ಬರಾವ್‌, ತಾಯಿ ತಿಮ್ಮಮ್ಮ. ಒಂಬತ್ತು ವರ್ಷದ ಬಾಲಕಾವಸ್ಥೆಯಲ್ಲಿಯೇ ರಂಗಭೂಮಿ ಪಂಡಿತ ಆರ್.ವಿ. ಶೇಷಾದ್ರಿ ಗವಾಯಿಗಳನ್ನು ಅಪ್ಪಿಕೊಂಡಿತು. ಬಾಲ್ಯದಲ್ಲೇ ರಂಗಭೂಮಿಗೆ ಧುಮಿಕಿದ ಕಿವರು ಬಾಲನಟನಾಗಿ, ಮಧುರ ಕಂಠದ ಗಾಯಕ ನಟನಾಗಿ ತಮ್ಮನ್ನು ತೊಡಗಿಸಿಕೊಂಡರು. ಪಳಗಿದ ನಟನೆಯೊಂದಿಗೆ, ಸಂಗೀತದ ಸವಿಯನ್ನೂ ಒಳಗೊಂಡ ರಂಗಭೂಮಿಕ್ಷೇತ್ರ ಈ ಬಾಲಕನಿಗೆ ಪ್ರಿಯವೆನಿಸಿತು. ಬೆಂಗಳೂರಿನಲ್ಲಿ ಕಲಾಸೇವಾ ಮಂಡಳಿಯ ನಾಟಕಗಳಲ್ಲಿ ಇವರು ಬಾಲಕೃಷ್ಣ ಮತ್ತು ಪ್ರಹ್ಲಾದ, ನಾರದಾದಿ ಬಾಲಪಾತ್ರಗಳನ್ನು ಮಾಡಿ ಜನಾನುರಾಗಿಯಾದರು. ಬಾಲ್ಯದಲ್ಲೇ ವಾಮನರಾವ್‌ ಮಾಸ್ತರ್ ರವರ ಬ್ರಾಂಚ್‌ (ಸಂಜೀವಿಬಾಯಿ ಕಂಪನಿ) ಸೇರಿ, ತಳಕಲ್‌ ವೆಂಕಟರೆಡ್ಡಿ ಕಂಪನಿ ದಾಟಿ, ಹಂದಿಗನೂರು ಸಿದ್ಧರಾಮಪ್ಪನವರ ಕಂಪನಿಯಲ್ಲಿ ನಿಂತು ಕಡೆಗೆ ಕಲ್ಕೋಟಿ ಚನ್ನಬಸಯ್ಯನವರ ಅರವಿಂದ ನಾಟಕ ಕಂಪನಿ ಮಡಲಿಗೆ ಬಿದ್ದ ಬಾಲನಟ ಆರ್.ವಿ. ಶೇಷಾದ್ರಿ ಗವಾಯಿಗಳು ಆ ವೇಳೆಗಾಗಲೇ ರಂಗಭೂಮಿಯಲ್ಲಿ ಹೆಸರು ಪಡೆದುಕೊಂಡಿದ್ದರು.
ಕಲ್ಕೋಟಿ ಚನ್ನಬಸಯ್ಯನವರಿಗೆ ಶೇಷಾದ್ರಿಯ ಮೇಲೆ ತುಂಬ ಪ್ರೀತಿ. ಬಾಲಕನ ನಟನೆ ಹಾಗೂ ಸಂಗೀತದ ಒಲವನ್ನು ಗಮನಿಸಿದ ಅವರು ತಾವೇ ಸ್ವತಃ ೧೯೩೩-೩೪ರಲ್ಲಿ ಶೇಷಾದ್ರಿಯವರಿಗೆ ಹಾರ್ಮೋನಿಯಂ ಪಾಠ ಹೇಳಿಕೊಟ್ಟು ಸಂಗೀತ ಕಲಿಕೆಗೆ ಶ್ರೀಕಾರ ಹಾಕಿದರು. ಸಂಗೀತದಲ್ಲಿ ಅಪಾರ ಆಸಕ್ತಿ ತಳೆದ ಈ ಬಾಲಕ ಶ್ರೇಷ್ಠ ಸಂಗೀತಗಾರನಾಗಲೆಂಬ ಉದ್ದೇಶದಿಂದ ಅವರು ನಾಟಕ ಕಂಪನಿಯಿಂದ ಬಿಡಿಸಿ ಗಾನಯೋಗಿ ಪಂಚಾಕ್ಷರ ಗವಾಯಿಗಳ ಸನ್ನಿಧಿಗೆ ೧೯೩೪ರಲ್ಲಿ ತಂದು ಪಂಚಾಕ್ಷರ ಗವಾಯಿಗಳವರ ಶಿಷ್ಯನನ್ನಾಗಿಸಿ ಸಂಗೀತ ವಿದ್ಯೆ ಕಲಿಕೆಗೆ ಅವಕಾಶ ಕಲ್ಪಿಸಿದರು. ಪಂ.ಪಂಚಾಕ್ಷರ ಗವಾಯಿಗಳು ಸಂಗೀತ ಕಲೆಯ ಸರ್ವತೋಮುಖ ಅಭಿವೃದ್ಧಿಗಾಗಿಯೇ ಜನ್ಮವೆತ್ತಿ ಬಂದ ಪುಣ್ಯಪುರುಷರು. ಅವರು ಹಾನಗಲ್ಲ ಶ್ರೀ ಕುಮಾರಸ್ವಾಮಿಗಳ ಶಿಷ್ಯರು. ಕುಲ-ಜಾತಿ ಬೇಧವೆಣಿಸದೆ ಸಮಾಜದ ಸರ್ವ ಜನರಿಗೆ ಸಂಗೀತ ವಿದ್ಯೆ ದಾನಮಾಡಬೇಕೆಂಬ ಅವರ ಸತ್ಯ ಸಂಕಲ್ಪವನ್ನು ಚಾಚೂ ತಪ್ಪದಂತೆ ಪಾಲಿಸಿದವರು. ಇವರು ನೂರಾರು ಜನ ಅಂಧ-ಅನಾಥ, ಅಂಗವಿಕಲ ಮಕ್ಕಳನ್ನು ಸಾಕಿ ಸಲಹಿ, ಉಚಿತ ಊಟ-ವಸತಿಗಳನ್ನಿತ್ತು ಸಂಗೀತ ವಿದ್ಯೆ ನೀಡಿದವರು. ಅಂತಹ ಪುಣ್ಯ ಪುರುಷರಾದ ಪಂ.ಪಂಚಾಕ್ಷರ ಗವಾಯಿಗಳು ಹಾಗೂ ಅವರ ಪ್ರಿಯಶಿಷ್ಯ ಹಾಗೂ ಗಾನಯೋಗಿ-ಶಿವಯೋಗಿ ಪುಟ್ಟರಾಜ ಗವಾಯಿಗಳವರಲ್ಲಿ ಶೇಷಾದ್ರಿಯವರು ಸುಮಾರು ಹತ್ತುವರ್ಷ ಗ್ವಾಲಿಯರ್ ಘರಾಣೆಯ ಸಂಗೀತ ಶಿಕ್ಷಣವನ್ನು ಪಡೆದು, ಹಿಂದುಸ್ತಾನಿ ಸಂಗೀತ ಕ್ಷೇತ್ರದ ಬೆಳವಣಿಗೆ, ಪ್ರಸಾರ ಕಾರ್ಯ ನಿಮಿತ್ತ ಕರ್ನಾಟಕದ ರಾಜಧಾನಿ ಬೆಂಗಳೂರಿಗೆ ೧೯೪೪ರಲ್ಲಿ ಬಂದರು.
ಹಿಂದುಸ್ತಾನಿ ಹಾಡುಗಾರಿಕೆಯಲ್ಲಿ ಸುಪ್ರಸಿದ್ಧರೆನಿಸಿದ ಸವಾಯಿ ಗಂಧರ್ವ, ಮಲ್ಲಿಕಾರ್ಜುನ ಮನಸೂರ, ಬಸವರಾಜ ರಾಜಗುರು, ಭೀಮಸೇನ ಜೋಷಿ, ಕುಮಾರ ಗಂಧರ್ವ, ಗಂಗೂಬಾಯಿ ಹಾನಗಲ್ಲ ಮುಂತಾದ ಘಟಾನುಘಟಿಗಳು ತಮ್ಮ ಸಂಗೀತದ ಚೈತ್ರಯಾತ್ರೆಯನ್ನು ಉತ್ತರ ಭಾರತದತ್ತ ಬೆಳೆಸಿದರೆ ಶೇಷಾದ್ರಿ ಗವಾಯಿಗಳು ದಕ್ಷಿಣದ ಬೆಂಗಳೂರಿನತ್ತ ಬೆಳೆಸಿದುದು ಹಿಂದುಸ್ತಾನಿ ಸಂಗೀತದ ಪುಣ್ಯವೆಂದೇ ಹೇಳಬೇಕು. ಇಪ್ಪತ್ತನೇ ಶತಮಾನದ ಮೊದಲ ಭಾಗದಲ್ಲಿ ಆಗಿನ ಮೈಸೂರು ರಾಜ್ಯದಲ್ಲಿ ಜನಪ್ರಿಯವಾಗಿದ್ದುದು ಕರ್ನಾಟಕ ಸಂಗೀತ ಮಾತ್ರ. ಅದರಲ್ಲೂ ಬೆಂಗಳೂರು ಮತ್ತು ಮೈಸೂರು ಅದರ ಕೇಂದ್ರ ಸ್ಥಾನಗಳು. ಕರ್ನಾಟಕ ಸಂಗೀತದ ಅಭೇದ್ಯ ಕೋಟಿಯೆನಿಸಿದ್ದ ಈ ಭಾಗದಲ್ಲಿ ಹಿಂದುಸ್ತಾನಿ ಸಂಗೀತ ಪ್ರಚಾರ ಮಾಡಬೇಕೆಂದು ಶೇಷಾದ್ರಿ ಗವಾಯಿಗಳು ಬೆಂಗಳೂರಿಗೆ ಬಂದದ್ದು ಹಿಂದುಸ್ತಾನಿ ಸಂಗೀತಕ್ಕೆ ಶುಕ್ರದೆಸೆ ಒದಗಿತು. ಆಗ ಮೈಸೂರು ಪ್ರಾಂತ್ಯದಲ್ಲಿ ಕರ್ನಾಟಕ ಸಂಗೀತವೇ ಹೆಚ್ಚು ಪ್ರಾಧಾನ್ಯದಲ್ಲಿತ್ತು. ಹಿಂದುಸ್ತಾನಿ ಸಂಗೀತದ ಬಗ್ಗೆ ಬಹುತೇಕರಿಗೆ ಅರಿವಿಲ್ಲದಷ್ಟು ಕಡಿಮೆ ಪ್ರಮಾಣದಲ್ಲಿತ್ತು. ಕೆಲವರು ಇಲ್ಲಿ ಹಿಂದೂಸ್ತಾನಿ ಸಂಗೀತ ಕಲಿಸುವವರಿದ್ದರೂ, ಮಹಾರಾಷ್ಟ್ರದವರು, ದಕ್ಷಿಣ ಕನ್ನಡ ಜಿಲ್ಲೆಯವರು, ಇನ್ನು ಕೆಲವರು ಉತ್ತರದವರು ಮಾತ್ರ ಕಲಿಯುತ್ತಿದ್ದರೇ ವಿನಃ ಮೈಸೂರು ದೇಶದ ಕನ್ನಡಿಗರು ಇಲ್ಲವೇ ಇಲ್ಲವೆನ್ನುವಷ್ಟು ಕಡಿಮೆ ಕಲಿಯುತ್ತಿದ್ದರು. ಈ ಪರಿಸ್ಥಿತಿಯಲ್ಲಿ ಪಂಡಿತ ಆರ್.ವಿ.ಶೇಷಾದ್ರಿ ಗವಾಯಿಗಳು ಹೃದಯದಲ್ಲಿ ಸಂಗೀತ ಕಲೆಯ ಯೋಚನೆಯನ್ನು ಹೊತ್ತು ಬೆಂಗಳೂರಿಗೆ ಬಂದಾಗ ಆಗ ಕೇವಲ ಇಪ್ಪತ್ತು ವರ್ಷ ವಯಸ್ಸು. ತರುಣ ಕಲಾವಿದ ಶೇಷಾದ್ರಿಯವರು ಒಂದು ಹಳೆಯ ಬೈಸಿಕಲ್ಲನ್ನೇರಿ ಬೆಂಗಳೂರಿನ ಬೀದಿ ಬೀದಿಗಳಲ್ಲಿ ಸಂಚರಿಸಿ ಹಿಂದೂಸ್ತಾನಿ ಸಂಗೀತ ಪ್ರಸಾರ ಮಾಡಿದರು. ಕರ್ನಾಟಕ ಸಂಗೀತವೇ ಮೈಮನ ತುಂಬಿದ್ದ ಬೆಂಗಳೂರಿನ ಆಸಕ್ತರಿಗೆ ಪಂಡಿತ ಆರ್.ವಿ. ಶೇಷಾದ್ರಿ ಗವಾಯಿಗಳು ಪ್ರಪ್ರಥಮವಾಗಿ ಶಿವಶರಣರ ವಚನಗಳನ್ನು ಹಿಂದುಸ್ತಾನಿ ಶೈಲಿಯಲ್ಲಿ ಸ್ವರ ಸಂಯೋಜಿಸಿ ಹಾರ್ಮೋನಿಯಂ ನುಡಿಸುತ್ತ ಅವುಗಳನ್ನು ಹಾಡಿ, ಜನಪ್ರಿಯಗೊಳಿಸಿ, ಆ ಮೂಲಕ ಹಿಂದುಸ್ತಾನಿ ಶಾಸ್ತ್ರೀಯ ಸಂಗೀತದ ಸವಿಯನ್ನು ಉಣಬಡಿಸಿದರು. ಮಠ, ಮಂದಿರ, ಛತ್ರ, ಸಂಘ-ಸಂಸ್ಥೆ ಎಲ್ಲೆಂದರಲ್ಲಿ ಹಾಡಿ, ಕಲಿಸಿ, ಹಿಂದುಸ್ಥಾನಿ ಸಂಗೀತ ಪ್ರಚಾರಕ್ಕೆ ತರುವಲ್ಲಿ ಸಫಲರಾದರು.
ಶ್ರೀ ಅರವಿಂದ ಸಂಗೀತ ವಿದ್ಯಾಲಯ: ಹಿಂದೂಸ್ಥಾನಿ ಸಂಗೀತಕ್ಕೆ ಜನಪ್ರಿಯತೆ ದೊರೆತು ಅನೇಕರು ಪಂಡಿತ ಆರ್.ವಿ. ಶೇಷಾದ್ರಿ ಗವಾಯಿಗಳ ಶಿಷ್ಯತ್ವ ವಹಿಸಿದ ಮೇಲೆ ಅವರು ೩೦ನೇ ಜುಲೈ ೧೯೪೪ರಲ್ಲಿ ಶ್ರೀ ಅರವಿಂದ ಸಂಗೀಥ ವಿದ್ಯಾಲಯವೆಂಬ ಸಂಗೀತ ಶಾಲೆಯನ್ನು ಸ್ಥಾಪಿಸಿ ಸಂಗೀತ ಪಾಠ ಹೇಳಿಕೊಡಲಾರಂಭಿಸಿದರು. ಪಂಡಿತ ಆರ್.ವಿ. ಶೇಷಾದ್ರಿಗವಾಯಿಗಳ ಜೊತೆಯಲ್ಲಿ ಅವರ ಸೋದರ ಸಂಬಂಧಿ ಶ್ರೀ ಎ.ವಿ. ವೆಂಕಟಕೃಷ್ಣ ಸೇರಿ ವಿದ್ಯಾಲಯದ ಸರ್ವೋತೋಮುಖ ಬೆಳವಣಿಗೆಗೆ ಕಾರಣರಾದರು. ಪಂಡಿತ ಆರ್.ವಿ. ಶೇಷಾದ್ರಿ ಗವಾಯಿಗಳ ಅವಿಶ್ರಾಂತ ದುಡಿಮೆಯ ಫಲವಾಗಿ ಬೆಂಗಳೂರಿನಲ್ಲಿ ಅವರ ಶಿಷ್ಯರ ಹಿಂಡೇ ತಯಾರಾಯಿತು. ಇಂದು ಅವರಲ್ಲಿ ಸಂಗೀತ ಕಲಿತ ಶಿಷ್ಯರ ಸಂಖ್ಯೆ ಸಾವಿರಾರು.
ಉಭಯಗಾಯನಾಚಾರ್ಯ ಶೀವಯೋಗಿ ಗುರುವರ್ಯ ಪಂಚಾಕ್ಷರಿ ಗವಾಯಿಗಳು ಹಾಗೂ ಉಭಯಗಾಯನಾಚಾರ್ಯ ಕವಿವರ್ಯ ಡಾ. ಪುಟ್ಟರಾಜ ಗವಾಯಿಗಳು ಎಂದೆಂದೂ ಹಣದ ದೃಷ್ಟಿಯಿಂಧ ಸಂಗೀತ ಪ್ರಚಾರ ಮಾಡಿದವರಲ್ಲ. ಇದನ್ನೇ ಮುಂದುವರೆಸಿದ ಪಂ. ಶೇಷಾದ್ರಿ ಗವಾಯಿಗಳು ನನಗೆ ತಿಳಿದಂತೆ ನೂರಾರು ವಚನ ಗಾಯನ, ಭಕ್ತಿಗಾಯನ, ಹಾರ್ಮೋನಿಯಂ ಸೋಲೋ ವಾದನವನ್ನು ಕಚೇರಿಗಳಲ್ಲಿ ಲಯಾವ ಪ್ರತಿಪಲಾಪೇಕ್ಷೆಗಳನ್ನೂ ನಿರೀಕ್ಷಿಸದೆ ಕೇವಲ ವಿಶ್ವಾಸಕ್ಕೆ ಮಣಿದು ನಡೆಸಿಕೊಟ್ಟಿದ್ದಾರೆ. ನಾನು ಸಹಾ ಅಂತಹ ಹಲವಾರು ಕಚೇರಿಗಳಲ್ಲಿ ಸಹಗಾಯಕನಾಗಿ ಭಾಗವಹಿಸಿದ್ದೇನೆ. ಸಾಮಾನ್ಯವಾಗಿ ಕಲಾವಿದರು ವೇದಿಕೆಗೆ ತಡವಾಗಿ ಬಂದರೇನೆ ಒಂದು ರೀತಿಯ ಗೌರವವೆಂದು ಭಾವಿಸುವವರಿರುವಾಗ ಶ್ರೀ ಗವಾಯಿಗಳು ಕಚೇರಿಗೆ ಮುಕ್ಕಾಲು ಘಂಟೆಯ ಮುಂಚೆಯೇ ಮೊದಲಿದ್ದು ಕಾರ್ಯಕರ್ತರಿಗೂ, ಶ್ರೋತೃಗಳಿಗೂ ಸಂತೋಷವನ್ನುಂಟು ಮಾಡುತ್ತಿದ್ದುದು ಅವರ ದೊಡ್ಡತನ. ಈಗ್ಗೆ ೨೮ ವರ್ಷಗಳ ಹಿಂದಿನ ಮಾತು, ರಾಷ್ಟ್ರದ ಹೆಸರಾಂತ ಹಾರ್ಮೋನಿಯ ವಾದಕರಾಗಿದ್ದ ಪಂ. ಶ್ರೀ ವಿಠ್ಠಲರಾವ ಗೋರೇಗಾಂವ್‌ಕರ್ ವರು ಶ್ರೀ ಅರವಿಂದ ಸಂಗೀತ ವಿದ್ಯಾಲಯಕ್ಕೆ ಭೇಟಿ ನೀಡಿದ್ದ ಸಂದರ್ಭದಲ್ಲಿ ಶ್ರೀ ಗವಾಯಿಗಳ ಹಾರ್ಮೋನಿಯಂ ವಾದನವನ್ನು ಕೇಳಿ ಸಂತೋಷಭರಿತರಾಗಿ ನೀವು ದೇಶದ ಉತ್ತಮ ಹಾರ್ಮೋನಿಯಂ ವಾದಕರಲ್ಲೊಬ್ಬರು ಎಂದು ಪ್ರಶಂಸಿಸಿದ್ದರೆಂಬುದು ಗಮನಾರ್ಹವಾದುದು.
ಪಂಡಿತ ಆರ್.ವಿ.ಶೇಷಾದ್ರಿ ಗವಾಯಿಗಳ ಛಲಬಿಡದ ಸಾಧನೆಯ ಪರಿಣಾಮವಾಗಿ ಬೆಂಗಳೂರಿನಲ್ಲಿ ಕರ್ನಾಟಕ ಸಂಗೀತದಂತೆ ಹಿಂದೂಸ್ತಾನಿ ಸಂಗೀತವೂ ಸಾರ್ವಜನಿಕವಾಗಿ ಬೆಳೆಯಲು ಸಾಧ್ಯವಾಯಿತು. ಇಂದು ಬೆಂಗಳೂರಿನಲ್ಲಿ ಹಿಂದುಸ್ತಾನಿ ಸಂಗೀತ ಇಷ್ಟೊಂದು ಪ್ರಮಾಣದಲ್ಲಿ ಬೆಳೆಯಬೇಕಾದಲ್ಲಿ ಅದರ ಹಿಂದಿನ ಪರಿಶ್ರಮದ ಫಲದ ಕೀರ್ತಿ ಬಹುಪಾಲು ಸೇರಬೇಕಾದದ್ದು ಪಂಡಿತ ಆರ್.ವಿ. ಶೇಷಾದ್ರಿ ಗವಾಯಿಗಳಿಗೆ. ಅವರ ಸಾಧನೆಯ ಮತ್ತೊಂದು ಮಜಲು-ಹಲವು ಹಿಂದೂಸ್ತಾನಿ ಸಂಗೀತ ಸಭೆಗಳ ಹುಟ್ಟು ಬೆಳವಣಿಗೆ ಹಾಗೂ ಹಿಂದೂಸ್ತಾನಿ ಸಂಗೀತಜ್ಞರಿಗೆ ಮನ್ನಣೆ ದೊರೆಯುವಂತಾದುದು. ಇವರು ಇತರೆ ವಿದ್ವಾಂಸರೊಂದಿಗೆ ಹುಟ್ಟು ಹಾಕಿದ ಕೆಲವು ಸಂಸ್ಥೆಗಳು-ಹಿಂದೂಸ್ತಾನಿ ಕಲಾಕಾರ ಮಂಡಳಿ, ಬೆಂಗಳೂರು ಸಂಗೀತ ಸಭಾ, ಸ್ವಯಂ ಇವರಿಂದಲೇ ಸ್ಥಾಪಿಸಲ್ಪಟ್ಟ ಸಂಗೀತ ಕೃಪಾಕುಟೀರ ಇತ್ಯಾದಿ. ಇವರು ಹಲವು ಸಮಗೀತ ಸಂಸ್ಥೆಗಳ ಸದಸ್ಯರಾಗಿ, ಅಧ್ಯಕ್ಷರಾಗಿ ಸೇವೆ ಸಲ್ಲಿಸಿದ್ದಾರೆ. ಹೀಗೆ ಹಿಂದೂಸ್ತಾನಿ ಸಂಗೀತವು ಬೆಂಗಳೂರಿನಲ್ಲಿ ಸಾರ್ವಜನಿಕವಾಗಿ ಬೆಳೆಯಲು ಬಹುಮಟ್ಟಿಗೆ ಇವರು ಕಾರಣರಾಗಿದ್ದಾರೆ. ಇಡೀ ಭಾರತದಲ್ಲೇ ಮೊಟ್ಟ ಮೊದಲನೆಯದಾದ ಎಲ್ಲ ಸಂಗೀತ ವಿದ್ವಾಂಸರೇ ಹುಟ್ಟುಹಾಕಿ ನಡೆಸುತ್ತಿರುವ ಕರ್ನಾಟಕ ಗಾನಕಲಾ ಪರಿಷತ್‌ನ ಹಿಂದುಸ್ತಾನಿ ಸಂಗೀತ ವಿಭಾಗದ ತಜ್ಞರ ಸಮಿತಿಯ ಅಧ್ಯಕ್ಷರಾಗಿದ್ದುದು ಇವರ ಜನಪ್ರಿಯತೆಯನ್ನು ತೋರಿಸುವುದಾಗಿದೆ. ಪಂಡಿತ ಆರ್.ವಿ. ಶೇಷಾದ್ರಿ ಗವಾಯಿಗಳು “ತಾನ್‌ಸೇನ್‌ರುಗಳಷ್ಟೇ ಸಾಲದು-ಕಾನ್‌ಸೇನ್‌ಗಳೂ ಬೇಕು” ಎಂಬ ನಾಣ್ಣುಡಿಯಂತೆ ಕೇಳುಗರ ಹಿಂಡನ್ನೇ ಸೃಷ್ಟಿಸಿದ್ದಾರೆ.
ಗಾಯನ ಗಂಗಾ: ಸಂಗೀತ ಕಲೆ ಸಾಹಿತ್ಯ ಮೂಲಕವಾಗಿಯೂ ಹೆಚ್ಚು ಬೆಳೆಯಬೇಕು ಮತ್ತು ಅದು ಇನ್ನೂ ಹೆಚ್ಚು ಜನಪ್ರಿಯತೆ ಪಡೆಯಬೇಕೆಂಬ ಉದ್ಧೇಶದಿಂದ, ಪಂಡಿತ ಆರ್.ವಿ. ಶೇಷಾದ್ರಿ ಗವಾಯಿಗಳು, ಶ್ರಈ ಅ.ನ. ಕೃಷ್ಣರಾಯರ ಮಾರ್ಗದರ್ಶನ ಮತ್ತು ಡಾ. ಪುಟ್ಟರಾಜ ಗವಾಯಿಗಳ ಆಶೀರ್ವಾದದಿಂದ ೧೯೫೮ರಲ್ಲಿ ಬೆಂಗಳೂರಿನಲ್ಲಿ ಗಾಯನ ಗಂಗಾ ಎಂಬ ಸಂಗೀತ ಮಾಸಪತ್ರಿಕೆಯನ್ನು ಪ್ರಕಟಿಸಲು ಆರಂಭಿಸಿದರು. ಅದಕ್ಕಾಗಿ ಒಂದು ಮುದ್ರಣಾಲಯವನ್ನು ಸ್ಥಾಪಿಸಿದರು. ಪತ್ರಿಕೆ ನಡೆಸುವುದು ಸುಲಭದ ಕಾರ್ಯವಲ್ಲವೆಂಬುದನ್ನು ಅರಿತಿದ್ದರೂ ಸಹ ಅವರು ಅದು ದೈವ ಸಂಕಲ್ಪವೆಂದು ಬಗೆದು ಅದನ್ನು ವ್ಯವಸ್ಥಿತವಾಗಿ ಮುನ್ನಡೆಸಿಕೊಂಡು ಬಂದಿರುವುದು ಅವರ ವ್ಯವಹಾರ ಚತುರತೆ ಹಾಗೂ ಎದೆಗುಂದದ ಧೈರ್ಯವನ್ನು ಎತ್ತಿತೋರಿಸುತ್ತದೆ. ಈಗ ಗಾಯನ ಗಂಗಾ ಪತ್ರಿಕೆಕಯು ೪೫ನೇ ವರ್ಷದಲ್ಲಿ ಕಾಲಿಟ್ಟಿದ್ದು ಅವರ ಮುದ್ರಣಾಲಯ ಆಫ್ ಸೆಟ್‌ ತಂತ್ರಜ್ಞಾನ ಹೊಂದಿರುವುದು ಅವರ ಸಾಹಸಕ್ಕೆ ದಿವ್ಯ ನಿದರ್ಶನ. ಕರ್ನಾಟಕದ ಬಹುಶಃ ಮೊದಲ ಕನ್ನಡ ಭಾಷೆಯ ಸಂಗೀತ ಮಾಸಿಕ ಪತ್ರಿಕೆ ಗಾಯನ ಗಂಗಾ ಇಂದು ನಿಯಮಿತವಾಗಿ ಪ್ರಕಾಶನಗೊಳ್ಳುತ್ತಿರುವ ಭಾರತದ ಕೆಲವೇ ಸಂಗಈತ ಮಾಸಪತ್ರಿಕೆಗಳಲ್ಲಿ ಒಂದೆನಿಸಿದೆ. ಸಂಗೀತಶಾಸ್ತ್ರ, ಪ್ರಾಯೋಗಿಕತೆ, ಚರ್ಚೆ, ವಿಮರ್ಶೆ, ವ್ಯಕ್ತಿಚಿತ್ರ, ಸಂಗೀತದ ಸುದ್ದಿ ಸಮಾಚಾರ ಮುಂತಾದ ವೈವಿಧ್ಯ ವಿಷಯಗಳನ್ನೊಳಗೊಂಡ ಈ ಪತ್ರಿಕೆಗೆ ಪತ್ರಿಕಾಕ ಅಕಾಡೆಮಿಯ ಪ್ರಶಸ್ತಿ ದೊರೆತಿದೆ.
ಪಂಡಿತ ಆರ್.ವಿ. ಶೇಷಾದ್ರಿ ಗವಾಯಿಗಳು ವಾಗ್ಗೇಯಕಾರರೂ ಹೌದು. ಅವರು ಉರಗಾಚಲ ಎಂಬ ಕಾವ್ಯನಾಮದಿಂದ ಅನೇಕ ರಚನೆಗಳನ್ನು ಮಾಡಿ ಅವುಗಳಿಗೆ ಹಿಂದೂಸ್ತಾನಿ ಸಂಗೀತ ಪದ್ಧತಿಯಲ್ಲಿ ಸ್ವರ ಸಂಯೋಜಿಸಿ ಅವುಗಳನ್ನು ಗಾಯನ ಗಂಗಾ ಮಾಸಿಕದಲ್ಲಿ ಪ್ರಕಟಿಸುತ್ತಾ ಬಂದಿದ್ದಾರೆ. ಅವುಗಳ ಸಂಗ್ರಹವನ್ನು ಗ್ರಂಥರೂಪದಲ್ಲಿ ಪ್ರಕಟಿಸುವ ಸಾಹಸವನ್ನು ಅವರ ಮಗ ಆರ್.ಎಸ್‌. ಅರವಿಂದ್‌ ಕೈಗೆತ್ತಿಕೊಂಡಿದ್ದಾರೆ. ಕಳೆದ ನಾಲ್ಕು ದಶಕಗಳಿಂದ ಅವರ ಸಾಹಿತ್ಯ ರಚನೆ ಕಾರ್ಯವು ಗಾಯನ-ಗಂಗಾದ ಮೂಲಕ ನಿರಂತರವಾಗಿ ನಡೆದಿದೆ. ಪಂ.ಗವಾಯಿಗಳು ಉರಗಾಚಲ ಎಂಬ ಕಾವ್ಯನಾಮದಿಂದ ೫೦೦ಕ್ಕೂ ಮಿಗಿಲಾದ  ಭಕ್ತಿಗೀತೆಗಳನ್ನು ಸ್ವರಸಂಯೋಜನೆ ಮಾಡಿ ತಮ್ಮ ಪತ್ರಿಕೆಯಲ್ಲಿ ಪ್ರಕಟಿಸಿದ್ದಾರೆ. ಇವರು ನೂರಾರು ತತ್ವಗೀತೆಗಳನ್ನು, ಲಕ್ಷಣಗೀತೆಗಳನ್ನು, ಸರಿಗಮ ಗೀತೆಗಳನ್ನು ಖ್ಯಾಲ್‌ಗಳನ್ನು ತರಾನಾಗಳನ್ನು ವಿವಿಧ ರಾಗ-ತಾಳಗಳಲ್ಲಿ ರಚಿಸಿ ಗಾಯನಗಂಗಾ ಮುಖಾಂತರ ಪ್ರಚಾರಗೊಳಿಸಿದ್ದಾರೆ. ಇವರು ರಚಿಸಿದ ೧೦ ಥಾಟುಗಳ ದಾದರಾ ತಾಳದ ರಚನೆ ಮನ ಮೋಹಕವಾಗಿದೆ. ಕೇವಲ ೬ ಮಾತ್ರೆಯಲ್ಲಿ ರಾಗದ ಸ್ವರೂಪವನ್ನು ಬದಲಾಯಿಸಲಾಗಿದೆ. ಇವರು ಬರೆದ ಸಂಗೀತ ಕಲಾರವಿಂದ ಭಾಗ-೧ ಹಾಗೂ ಸಂಗೀತ ಕಲಾರವಿಂದ ಭಾಗ-೨ ಕರ್ನಾಟಕ ಸರ್ಕಾರದಿಂದ ಬಹುಮಾನಿತವಾಗಿದೆ. ಇವರ ತತ್ವಗಾನ ರತ್ನಾಕರ ಎಂಬ ಪುಸ್ತಕ ಬಹು ಜನಪ್ರಿಯವಾಗಿದೆ.
ಪಂಡಿತ ಆರ್.ವಿ. ಶೇಷಾದ್ರಿ ಗವಾಯಿಗಳು ಬೆಂಗಳೂರಿಗೆ ಬಂದಮೇಲೆ ಹಲವಾರು ವರ್ಷಗಳು ಗಾಯಕರಾಗಿ ವಚನಗಾಯನ ವಿಭೂಷಣರೆಂದೇ ಪ್ರಸಿದ್ಧರಾಗಿದ್ದರು. ಇವರು ಸುಪ್ರಸಿದ್ಧ ಹಾರ್ಮೋನಿಯಂ ವಾದಕರೂ ಹೌದು. ಹೆಸರಾಂತ ಸಂಗೀತಗಾರರಾದ ಮಲ್ಲಿಕಾರ್ಜುನ ಮನಸೂರ, ಬಸವರಜ ರಾಜಗುರು, ಭೀಮಸೇನ ಜೋಷಿ, ಗಂಗೂಬಾಯಿ ಹಾನಗಲ್ಲ, ಪರ್ವೀನ್‌ ಸುಲ್ತಾನ, ಸಿಂಗ್‌ ಬಂಧುಗಳು, ಪ್ರಭುದೇವ ಸರ್ದಾರ್ ಮುಂತಾದ ದಿಗ್ಗಜಗಳಿಗೆ ಹಾರ್ಮೋನಿಯಂ ಸಾಥಿ ನೀಡಿದ್ದಾರೆ. ಯಾವುದೇ ರಗವನ್ನು ಅವರು ಸುಲಲಿತವಾಗಿ, ಆಕರ್ಷಕವಗಿ ನುಡಿಸಬಲ್ಲರು. ಆಗಿನ ದಿನಗಳಲ್ಲಿ ಭಾರತ ಸರ್ಕಾರ, ಆಕಾಶವಾಣಿ ಸೇರಿದಂತೆ ಇತರ ಯಾವುದೇ ಸಂಗೀತ ಕಚೇರಿಗಳಲ್ಲಿ ಹಾರ್ಮೋನಿಯಂ ವಾದನಕ್ಕೆ ನಿಷೇದ ಹೇರಿತ್ತು. ಇಂಥ ಸಂದರ್ಭದಲ್ಲಿ ಸಹ ಪಂಡಿತ ಆರ್.ವಿ. ಶೇಷಾದ್ರಿ ಗವಾಯಿಗಳು ಹಾಲರ್ಮೋನಿಯಂ ವಾದನವನ್ನು ಕೈಗೆತ್ತಿಕೊಂಡು ಅದರಲ್ಲಿ ಅನೇಕಾನೇಕ ಕಚೇರಿಗಳನ್ನು ನಡೆಸಿಕೊಟ್ಟರು. ಅದರಲ್ಲಿ ಕೆಲವು-ದೆಹಲಿ, ಕಲ್ಕತ್ತಾ ಮುಂಬಯಿ, ನಾಗಪುರ,ಹೈದರಾಬಾದ್‌, ಚೆನ್ನೈ, ಇತ್ಯಾದಿ ಸ್ಥಳಗಳಲ್ಲಿ ಮಾಡಿದ್ದಾರೆ.
ಪಂಡಿತ ಆರ್.ವಿ. ಶೇಷಾದ್ರಿ ಗವಾಯಿಗಳು ತುಂಬ ಸರಳ ಜೀವಿ. ವಿನಯ ಸಂಪನ್ನತೆ ಅವರಲ್ಲಿ ಮನೆಮಾಡಿಕೊಂಡಿತ್ತು . ಸರ್ವೋತ್ಕೃಷ್ಟ ಸಂಗೀತಗಾರರಿರಲಿ, ಬಾಲಕಲಾವಿದನಿರಲಿ ಅವರೊಂದಿಗೆ ಒಂದೇ ಭಾವನೆಯೊಂದಿಗೆ ಬೆರೆಯುವವರು. ಅಂತೆಯೇ ಅವರು ಎಲ್ಲ ಕಡೆ ಜನಾನುರಾಗಿಗಳಾಗಿ ಸಂಗೀತ ಕ್ಷೇತ್ರದಲ್ಲಿ ಹೆಸರು ಪಡೆದಿದ್ದಾರೆ.
ಪಂಡಿತ ಆರ್.ವಿ. ಶೇಷಾದ್ರಿ ಗವಾಯಿಗಳ ಕಾರ್ಯದಕ್ಷತೆಯನ್ನು ಗುರುತಿಸಿ ಕರ್ನಾಟಕ ಸರ್ಕಾರ ಅವರನ್ನು ಕರ್ನಾಟಕ ಸಂಗೀತ ನೃತ್ಯ ಅಕಾಡೆಮಿಯ ಸದಸ್ಯರನ್ನಾಗಿ, ನಂತರ ೧೯೯೧ರಲ್ಲಿ ಅಕಾಡೆಮಿಯ ಅಧ್ಯಕ್ಷ ಸ್ಥಾನ ನೀಡಿ ಗೌರವಿಸಿತು. ಅವರ ಅಧ್ಯಕ್ಷತೆಯ ಕಾಲಾವಧಿಯಲ್ಲಿ ಪಂಡಿತ ಆರ್.ವಿ. ಶೇಷಾದ್ರಿ ಗವಾಯಿಗಳು ಅನೇಕ ವಿಧಾಯಕ ಕಾರ್ಯ ಯೋಜನೆಗಳನ್ನು ಹಮ್ಮಿಕೊಂಡು ಅವುಗಳನ್ನು ಯಶಸ್ವಿಯಾಗಿ ನರ್ವಿಹಿಸಿದ್ದಾರೆ. ಅನೇಕ ಬಡ ಹಾಗೂ ಪ್ರತಿಭಾವಂತ ಕಲಾವಿದರಿಗೆ ಗೌರವ ಮಾಶಾಸನ,ಹಿರಿಯ ಕಲಾವಿದರ ವಿಡಿಯೋ-ಆಡಿಯೋ ಚಿತ್ರೀಕರಣ ಸಂಗ್ರಹ, ಹಿರಿಯ ಸಂಗೀತ ಕಲಾವಿದರ ಮನೆ ಬಾಗಿಲಿಗೆ ಹೋಗಿ ಸರ್ಕಾರದ ಗೌರವ ಸಮರ್ಪಣೆ, ಸುಮಾರು ನಲವತ್ತು ಸಂಗೀತ ಪುಸ್ತಕಗಳ ಪ್ರಕಟಣೆ ಮುಂತಾದವುಗಳು ಉಲ್ಲೇಖನೀಯ ಕಾರ್ಯಗಳು.
ಪಂಡಿತ ಆರ್.ವಿ. ಶೇಷಾದ್ರಿ ಗವಾಯಿಗಳಿಗೆ ದೊರೆತ ಪ್ರಶಸ್ತಿ-ಪುರಸ್ಕಾರಗಳು ಅನೇಕ. ಅವುಗಳಲ್ಲಿ ಕೆಲವು ಸಂಗೀತ ಸಾಗರ, ಸಂಗೀತ ಕಲಾರತ್ನ, ಸಂಗೀತ ವಿಶಾರದ, ಸಂಗೀತ ಸುಧಾರ್ಣವ, ನಾದಶ್ರೀ, ಕರ್ನಾಟಕ ಸಂಗೀತ ನೃತ್ಯ ಅಕಾಡೆಮಿಯ ಕರ್ನಾಟಕ ಕಲಾತಿಲಕ, ಗಾನಗಂಧರ್ವಾಚಾರ್ಯ, ಚಂದ್ರಹಾಸ ಪ್ರಶಸ್ತಿ, ಕಲಾಜ್ಯೋತಿ, ಕರ್ನಾಟಕ ರಾಜ್ಯೋತ್ಸವ ಪ್ರಶಸ್ತಿ, ಗಾಯನವಾದನ ಚತುರ, ವಚನವಿಭೂಷಣ, ಬೆಂಗಳೂರು ಮಹಾನಗರಪಾಲಿಕೆಯ ಕೆಂಪೇಗೌಡ ಪ್ರಶಸ್ತಿ ಮುಂತಾದವುಗಳು ಉಲ್ಲೇಖನೀಯವಾಗಿವೆ. ಇವೆಲ್ಲಕ್ಕೂ ಕಲಶವಿಟ್ಟಂತೆ ಅತ್ಯುನ್ನತ ಹಾಗೂ ಪರಮೋಚ್ಚವೆನಿಸಿದ ಮುಂಬಯಿಯ ಅಖಿಲ ಭಾರತೀಯ ಗಾಂಧರ್ವ ಮಹಾವಿದ್ಯಾಲಯ ಮಂಡಳಿಯು ಸಂಗೀತ ಮಹಾಮಹೋಪಾಧ್ಯ;ಆಯ ಬಿರುದನ್ನಿತ್ತು  ಗೌರವಿಸಿದೆ.
ಪಂಡಿತ ಆರ್.ವಿ. ಶೇಷಾದ್ರಿ ಗವಾಯಿಗಳ ಕೀರ್ತಿ ಕಡಲಾಚೆಗೂ ಹಬ್ಬಿರುವುದು ಕನ್ನಡಿಗರೆಲ್ಲರಿಗೂ ಅಭಿಮಾನದ ಸಂಗತಿ. ಅವರನ್ನು ಲಂಡನ್ನಿನ ಭಾರತೀಯ ವಿದ್ಯಾಭವನವು ಬೇಸಿಗೆಯ ವಿಶೇಷ ಸಂಗೀತ ಉಪನ್ಯಾಸ ಹಾಗೂ ಸಂಗೀತ ಪಾಠ ಕಲಿಸುವಿಕೆಗಾಗಿ ಸತತವಾಗಿ ನಾಲ್ಕು ವರ್ಷಗಳು ಆಹ್ವಾನಿಸಿ ಗೌರವಿಸಿರುವುದು ಕನ್ನಡಿಗರಿಗೆ ದೊರೆತ ಗೌರವವೆಂದೇ ಹೇಳಬೇಕು. ಪಂಡಿತ ಆರ್.ವಿ. ಶೇಷಾದ್ರಿ ಗವಾಯಿಗಳು ಲಂಡನ್ನಿನಲ್ಲಿ ಪಾಠ ಹೇಳಿಕೊಡುವುದು ಮಾತ್ರವಲ್ಲದೇ ಹಾರ್ಮೋನಿಯಂ ಸೋಲೋ ವಾದನ ಕಾರ್ಯಕ್ರಮಗಳನ್ನು ನಡೆಸಿ ಮೆಚ್ಚುಗೆ ಗಳಿಸಿರುವುದನ್ನು ಭಾರತೀಯ ವಿದ್ಯಾ ಭವನ, ಲಂಡನ್‌, ಮನಸಾರೆ ಹೊಗಳಿ ಅಭಿನಂದಿಸಿದೆ. ಇವರ ಶಿಷ್ಯರಲ್ಲಿ ಅನೇಕರು ಶಾಲೆಗಳಲ್ಲಿ ಪಾಠ ಮಾಡುತ್ತಿದ್ದಾರೆ, ಕೆಲವರು ಅನೇಕ ಶಾಲೆಗಳನ್ನು ನಡೆಸುತ್ತಾ ಇದ್ದಾರೆ ಇಂತಹವರಲ್ಲಿ ಮುಖ್ಯರಾದವರು ಪಂ.ವಿ.ಎಮ್‌. ನಾಗರಾಜ್‌-ನಾದವಾಹಿನಿ ಶ್ರೀ ದತ್ತ ಸಂಗೀತ ವಿದ್ಯಾನಿಕೇತನ, ಪಂ.ಎಂ. ನಾಗೇಸ್‌, ವಿಜಯ ಸಂಗೀತ ವಿದ್ಯಾಲಯ, ಶ್ರೀ ಸತೀಶ್‌ ಹಂಪಿ-ಹೊಳಿ-ರ್ಶರ್‌ಈ ಸದ್ಗುರು ಸಂಗೀತ ವಿದ್ಯಾಲಯ, ಶ್ರೀ ಬಿ.ವಿ. ರಾಧಾಕೃಷ್ಣ-ಶ್ರೀ ಉರಗಾಚಲ ಸಂಗೀತ ವಿದ್ಯಾಲಯ, ಶ್ರೀ ಎನ್‌.ಎಸ್‌. ಗುಂಡಾಶಾಸ್ತ್ರಿ-ಸಂಗೀತ ಕೃಪಾಕುಟೀರ, ಶ್ರೀಮತಿ ಲಕ್ಷ್ಮೀ ಕುಲಕರ್ಣಿ-ಸಂಗೀತ ಸುಧಾ ನಿಕೇತನ ಇತ್ಯಾದಿ. ಕೆಲವರು ಪಾಶ್ಚಿಮಾತ್ಯ ದೇಶಗಳಲ್ಲಿದ್ದಾರೆ. ಕೆಲವರು ಆಕಾಶವಾಣಿ ಹಾಗೂ ದೂರದರ್ಶನದಲ್ಲಿದ್ದಾರೆ. ಕೆಲವರು ಚಲನಚಿತ್ರರಂಗದಲ್ಲೂ  ಇದ್ದಾರೆ. ಇವರ ಶ್ರೀ ಅರವಿಂದ ಸಂಗೀತ ವಿದ್ಯಾಲಯದಲ್ಲಿ ಕರ್ನಾಟಕ ಸರ್ಕಾರದ ಎಲ್ಲ ಪರೀಕ್ಷೆಗಳಿಗೆ ಹಾಗೂ ಅಖಿಲ ಭಾರತೀಯ ಗಾಂಧರ್ವ ಮಹಾವಿದ್ಯಾಲಯ ಮಂಡಳಿಯ ಎಲ್ಲ ಪರೀಕ್ಷೆಗಳಿಗೆ ಶಿಕ್ಷಣ ನೀಡಲಾಗುತ್ತಿದೆ.
ಇಷ್ಟೇ ಅಲ್ಲದೆ ಹಿಂದೆ ಮೈಸೂರು ಪ್ರಾಂತ್ಯದಲ್ಲಿ ಕರ್ನಾಟಕ ಸಂಗೀತ ಪರೀಕ್ಷೆಗಳು ಮಾತ್ರ ನಡೆಸಲಾಗುತ್ತಿತ್ತು. ಕರ್ನಾಟಕ ಏಕೀಕರಣವಾದ ಮೇಲೆ ಹಿಂದೂಸ್ತಾನಿ ಸಂಗೀತಕ್ಕೂ ಪರೀಕ್ಷೆಗಳನ್ನು ನಡೆಸಬೇಕೆಂಬ ಸದುದ್ದೇಶವನ್ನು ಹೊಂದಿದ ಗವಾಯಿಗಳು ಸಿಲಬಸ್‌ ಕಮಿಟಿ, ಸರ್ಕಾರದ ಸಂಗೀತ ಸಲಹಾ ಸಮಿತಿ, ಇತ್ಯಾದಿಗಳಲ್ಲಿ ಸದಸ್ಯರಾಗಿ ಸಂಗೀತ ಪರೀಕ್ಷೆಗಳ ಯಶಸ್ಸಿಗಾಗಿ ಅತ್ಯಂತ ಶ್ರಮ ವಹಿಸಿದ್ದಾರೆ. ೧೯೬೭ರಿಂದ ಪ್ರಾರಂಭವಾದ ಹಿಂದುಸ್ತಾನಿ ಸಂಗೀತ ವಿದ್ವಾತ್‌ ಪರೀಕ್ಷೆಯ ಮಂಡಳಿಯ ಅಧ್ಯಕ್ಷರೂ ಆಗಿ ಸೇವೆ ಸಲ್ಲಿಸಿರುವುದನ್ನು ಇಲ್ಲಿ ಸ್ಮರಿಸಬಹುದಾಗಿದೆ. ಈ ರೀತಿ ಒಂದು ಸಂಸ್ಥೆಯಂತೆ ಸರ್ವತೋಮುಖ ಸೇವೆ ಮಾಡಿ ಗಾನಯೋಗಿ ಶ್ರೀ ಪಂಚಾಕ್ಷರಿ ಪ್ರತಿಷ್ಠಾನ ಎಂಬ ಸಂಸ್ಥೆಯನ್ನು ೧೯೯೬ರಲ್ಲಿ ಸ್ಥಾಪಿಸಿ ರಾಷ್ಟ್ರಮಟ್ಟದ ಪ್ರಶಸ್ತಿಯನ್ನು ಇದುವರೆಗೆ-೧೯೯೭ರಲ್ಲಿ ಡಾ. ಗಂಗೂಬಾಯಿ ಹಾನಗಲ್ಲ, ೧೯೯೮ರಲ್ಲಿ ಡಾ. ಪುಟ್ಟರಾಜ ಗವಾಯಿಗಳು, ೧೯೯೯ರಲ್ಲಿ ಡಾ.ಎಂ. ಬಾಲಮುರುಳಿಕೃಷ್ಣ ೨೦೦೦ರಲ್ಲಿ ಶ್ರೀ ಮೃತ್ಯಂಜಯ ಪುರಾಣಿಕ ಮಠ ಬುವಾರವರು, ೨೦೦೧ರಲ್ಲಿ ಶ್ರೀ ಆರ್.ಆರ್. ಕೇಶವಮೂರ್ತಿರವರು, ೨೦೦೨ರಲ್ಲಿ ಶ್ರೀ ಸದಾಶಿವ ದತ್ತಾತ್ರೇಯಗರೂಡ್‌ರವರಿಗೆ ನೀಡಿ ಸತ್ಕಾರ್ಯವನ್ನೆಸಗಿದ್ದಾರೆ.
ಪಂಡಿತ ಶೇಷಾದ್ರಿ ಗವಾಯಿಗಳು ತಮ್ಮ ೭೯ ವಸಂತಗಳ ಸಾರ್ಥಕ ತುಂಬು ಜೀವನವನ್ನು ಕಾಮನಹುಣ್ಣಿಮೆಯಂದು ಪಾಠ ಹೇಳಿಕೊಡುವಾಗಲೇ ಇಹಲೋಕದ ಕಾಯಕವನ್ನು ಮುಗಿಸಿದರು. ಗುರುವರ್ಯರ ಸ್ಥಾನವನ್ನು ತುಂಬಲು ಅಸಾಧ್ಯವಾದರೂ ಅವರ ಹಿರಿಯ ಪುತ್ರ ಆರ್.ಎಸ್‌. ಅರವಿಂದ್‌ರವರು ಸಂಗೀತ ಶಾಲೆ, ಗಾಯನ ಗಂಗಾ ಹಾಗೂ ಇನ್ನಿತರ ಕಾರ್ಯಕ್ರಮಗಳನ್ನು ಮುಂದುವರೆಸಿ, ನಡೆಸಿಕೊಂಡು  ಹೋಗಲು ಸಾಕಷ್ಟು ಶ್ರಮವಹಿಸುತ್ತಿದ್ದಾರೆ.
ಆರ್.ಎಸ್‌. ಕೇಶವಮೂರ್ತಿ
ವೀಣೆಯಲ್ಲಿ ಬ್ರಹ್ಮ, ವಿಷ್ಣು, ಮಹೇಶ್ವರರೂ, ಸರಸ್ವತೀ, ಲಕ್ಷ್ಮೀ, ಪಾರ್ವತಿಯರೂ, ಸೂರ್ಯ, ಚಂದ್ರ, ವಾಸುಕಿಯರೂ ಒಂದೊಂದು ಅಂಗದಲ್ಲಿ ಒಬ್ಬೊಬ್ಬರು ಆವಾಹಿತರಾಗಿದ್ದಾರೆನ್ನುತ್ತಾರೆ. ‘ಸರ್ವದೇವ ಮಯೀ’ ಆದ ವೀಣೆಯು ‘ಸರ್ವಮಂಗಳೆ’.
ಮೈಸೂರಿನಲ್ಲಿ: ಇಲ್ಲಿ ಹೆಸರಾಂತ ವೈಣಿಕರು ಜನ್ಮ ತಾಳಿ ಕರ್ನಾಟಕದ ಕೀರ್ತಿ ಬೆಳಗಿದ್ದಾರೆ. ಸಂಗೀತ ಪ್ರಪಂಚದಲ್ಲಿ ವೀಣೆ ಶೇಷಣ್ಣ, ವೀಣೆ ಸುಬ್ಬಣ್ಣ ಮೊದಲಾದವರು ದೊಡ್ಡ ಸಾಧಕರು. ರುದ್ರಪಟ್ಟಣ ಸುಬ್ಬರಾಯ ಕೇಶವ ಮೂರ್ತಿಗಳು ಗಂಧರ್ವಾಂಶ ಸಂಭೂತರೆನ್ನಿಸಿದ್ದ, ವೀಣೆ ಸುಬ್ಬಣ್ಣನವರ ಪಟ್ಟ ಶಿಷ್ಯರು. ಗುರುಗಳನ್ನು ಶ್ವೇತಚ್ಛತ್ರವೆಂದೇ ಭಾವಿಸಿದ್ದ ಕೇಶವಮೂರ್ತಿಗಳು “ಸಾಧನೆಯಿಂದ ಸಿದ್ಧಿ; ಸಿದ್ಧಿಯಿಂದ ಪ್ರಸಿದ್ಧಿ; ಅಸಾಧ್ಯ ಎನ್ನುವುದು ಸಲ್ಲ; ಪ್ರತಿಯೊಬ್ಬರೂ ಅಸಾಧ್ಯ ಸಾಧಕರಾದರೆ ‘ಅಸಾಧ್ಯಂ ತವ ಕಿಂವದ?” ಎಂದು ಪದೇ ಪದೇ ಹೇಳುತ್ತಿದ್ದರು.
ಸಾವಿರದೊಂಭೈನೂರ ಮೂರನೇ ಇಸವಿ ಮಾರ್ಚ್‌ ತಿಂಗಳ ನಾಲ್ಕನೇ ತಾರೀಖು, ಬೇಲೂರಿನಲ್ಲಿ ರುದ್ರಪಟ್ಣ ಸುಬ್ಬರಾಯರು ಮತ್ತು ಪುಟ್ಟಕ್ಕಯ್ಯನವರಿಗೆ ಜನಿಸಿದ ಮೂರನೆಯ ಪುತ್ರನಿಗೆ ಬೇಲೂರು ಚನ್ನಕೇಶವನ ಹೆಸರನ್ನೇ ಇಟ್ಟು ಕೇಶವಮೂರ್ತಿ ಎಂದು ಕರೆದರು. ಇಪ್ಪತ್ನಾಲ್ಕು ತಲೆಮಾರುಗಳಿಂದ ವೈಣಿಕ ವಂಶಜರಾದ ಸುಬ್ಬರಾಯರು ಶಾಲೆಯಲ್ಲಿ ಸಂಗೀತ ಬೋಧಕರಾಗಿದ್ದರು. ಕೇಶವಮೂರ್ತಿ ಮೂರು ತಿಂಗಳ ಕೂಸಾಗಿದ್ದಾಗ ಅವರಿಗೆ ಚಿಕ್ಕಮಗಳೂರಿಗೆ ವರ್ಗವಾಯಿತು.
ಒಟ್ಟು ನಾಲ್ಕು ಜನ ಸಹೋದರರು; ಅಣ್ಣ ಆರ್.ವಿ. ರಂಗಪ್ಪ ೧೦೫ ವರ್ಷ ಬಾಳಿದ ಜಲತರಂಗ್‌ ವಾದಕರು. ಇನ್ನಿಬ್ಬರು ಗೋಪಾಲಯ್ಯ, ಕೃಷ್ಣಮೂರ್ತಿ. ಸೋದರಿ ಕಮಲಮ್ಮ ಬಾಲವಿಧವೆ.
ಧ್ವನಿವರ್ಧಕ ಸಾಧನಗಳಿಲ್ಲದ ಕಾಲದಲ್ಲಿ ವೀಣೆಯ ನಾದವನ್ನು ಹೆಚ್ಚಿಸುವುದರ ಬಗ್ಗೆ ಸಂಶೋಧನೆ ನಡೆಸಿ, ಇಪ್ಪತ್ನಾಲ್ಕು ತಂತಿಗಳ ವೀಣೆಯನ್ನು ಪ್ರಥಮವಾಗಿ ರಚಿಸಿದ ಸಾಧಕರು ಕೇಶವಮೂರ್ತಿಗಳು. ಪಿಟೀಲು ಕೊಳಲು, ಜಲತರಂಗ್‌, ಪಿಯಾನೋ, ಬಾಲಕೋಕಿಲ ವಾದ್ಯಗಳನ್ನು ಸಹ ನುಡಿಸುತ್ತಿದ್ದರು.
ಬಾಲ್ಯ: ಎಸ್ಸೆಸ್ಸೆಲ್ಸಿವರೆಗೆ ವಿದ್ಯಾಭ್ಯಾಸ ಮಾಡಿದ ಕೇಶವಯ್ಯನಿಗೆ ಯಾವಾಗಲೂ ಸಂಗೀತದ ಕಡೆಗೇ ಒಲವು ಹೆಚ್ಚು. ತಂದೆಯವರ ಬಳಿಯೇ ಬಾಲ ಪಾಠದಿಂದ ವೀಣೆ ಕಲಿಯುತ್ತಿದ್ದು, ಸ್ವರಜತಿ ನುಡಿಸುವವರೆಗೆ ಬಂದಿದ್ದರು. ಆಗ ಅವರ ಜೀವನದಲ್ಲಿ ನಡೆದ ಒಂದು ಘಟನೆ, ಒಂದು ಆಯಾಮವನ್ನೇ ಸೃಷ್ಟಿಸಿ, ವೀಣೆಯಲ್ಲಿ ಉತ್ತಮ ಸಾಧಕರಾಗುವ ಅವಕಾಶ ಒದಗಿಸಿತು.
ಬಂಧುಗಳಲ್ಲೊಬ್ಬರ ವಿವಾಹ ಸಂದರ್ಭ. ಅಲ್ಲಿಗೆ ದೊಡ್ಡಪ್ಪ ರುದ್ರಪಟ್ಣ ವೆಂಕಟರಾಮಯ್ಯ ಸಹ ಬಂದಿದ್ದರು. (ಇವರ ಕೇದಾರ ಗೌಳದ ಝಂಪೆತಾಳದ ‘ವಿರಿಬೋಣಿ’ ವರ್ಣ ಒಂದು ಸುಂದರ ರಚನೆ). ಅವರು ತಮಗೆ ಪುತ್ರರಿಲ್ಲದ್ದರಿಂದ ತುಂಬಿದ ಸಭೆಯಲ್ಲಿ “ಯಾರಾದರೂ ಮಗನನ್ನು ದತ್ತು ಕೊಟ್ಟರೆ ನನ್ನ ಸಕಲ ವಿದ್ಯೆಯನ್ನೂ ಧಾರೆ ಎರೆಯುತ್ತೇನೆ” ಎಂದು ಘೋಷಿಸಿದರು. ಬಾಲಕ ಕೇಶವಯ್ಯ ಮುಂದೆ ಬಂದಾಗ ಆತನನ್ನು ಬಾಚಿತಬ್ಬಿ, ತೊಡೆಯಮೇಲೇರಿಸಿಕೊಂಡು “ಮೈಸೂರಿಗೆ ಬಾ” ಎಂದರು. ಬಾಲಕನಿಗೆ ತಕ್ಷಣ ಹೊರಟು ಬಿಡುವಷ್ಟು ಆಸೆ. ಇವರ ಮಾತನ್ನು ನಂಬಿ, ತಂದೆಯವರ ವಿರೋಧವನ್ನೂ ಲೆಕ್ಕಿಸದೆ, ಸೋದರಿ ಕಮಲಮ್ಮನಿಗೆ ಮಾತ್ರ ವಿಷಯ ತಿಳಿಸಿ, ನಡೆದೇ ಹೊರಟರು. ನೂರಿಪ್ಪತ್ತೈದು ಮೈಲಿ ನಡೆದು ಪ್ರಯಾಸದಿಂದ ಮೈಸೂರು ತಲುಪಿ, ದೊಡ್ಡಪ್ಪನ ಮನೆ ಸೇರಿದಾಗ, ಸಿಕ್ಕಿದ ಸ್ವಾಗತವೇ ಬೇರೆ ರೀತಿಯದು. “ಹೇಗೂ ಬಂದಿದ್ದೀ, ಮೈಸೂರೆಲ್ಲ ನೋಡಿಕೊಂಡು ನಾಲ್ಕು ದಿನ ಇದ್ದು ಹೋಗು” ಎಂದರು ದೊಡ್ಡಪ್ಪ. ವೀಣೆ ಪಾಠದ ಮಾತೇ ಇಲ್ಲ. ಆದರೂ ಧೈರ್ಯಗೆಡದೆ “ಅರಮನೆ ಶಾಲೆಯಲ್ಲಾದರೂ ಕಲಿಯುವ ಅವಕಾಶ ಕೊಡಿ” ಎಂದು ಬಾಲಕ ವಿನಯದಿಂದ ಬೇಡಿಕೊಂಡನು. ಅದಕ್ಕೂ “ಅರಮನೆ ಮೆಟ್ಟಿಲಕಲ್ಲು ಹತ್ತುವುದೇನು ಅಷ್ಟು ಸುಲಭವೆಂದು ಕೊಂಡೆಯಾ?” ಎಂದು ಹೀಯಾಳಿಸಿದಾಗ, ಕೇಶವಯ್ಯನ ತಾಳ್ಮೆ ಮೀರಿ, ರೋಷ ಬಂದು, “ದೊಡ್ಡಪ್ಪ! ನಿಮ್ಮ ಆಶೀರ್ವಾದ ನನ್ನ ಮೇಲಿರಲಿ. ನಾನು ಎಲ್ಲಾದರೂ, ಹೇಗಾದರೂ ಈ ವಿದ್ಯೆಯನ್ನು ಕಲಿತು, ಆಸ್ಥಾನ ವಿದ್ವಾಂಸನಾಗಿ ಇದೇ ಮೈಸೂರು ಅರಮನೆಗೇ ಬರುತ್ತೇನೆ”, ಎಂದು ಅವರಿಗೆ ದೊಡ್ಡ ನಮಸ್ಕಾರ ಮಾಡಿ, ಅವರ ಮನೆಯಲ್ಲಿ ಒಪ್ಪತ್ತು ಊಟ ಸಹ ಮಾಡದೆ ಹೊರಟು ಬಂದರು. ಆಗ ಕೇಶವಯ್ಯನಿಗೆ ಹದಿನಾಲ್ಕು ವರ್ಷದ ಪ್ರಾಯ.
ನೊಂದ ಮನಸ್ಸಿಗೆ ತಾನೇ ಸಮಾಧಾನ ಹೇಳಿಕೊಂಡು ಬರುತ್ತಿದ್ದಾಗ ಬಂಧುಗಳಾದ ರಾಯಪ್ಪನವರು ಸಿಕ್ಕಿ ಮನೆಗೆ ಕರೆದುಕೊಂಡು ಹೋದರು. ಇವರು ಪಟ್ಟ ಪಾಡನ್ನು ಕೇಳಿ ವೆಂಕಟಗಿರಿಯಪ್ಪನವರ ಸೋದರಮಾವ ಸುಬ್ಬರಾಯರೆಂಬ ವಿದ್ವಾಂಸರಲ್ಲಿಗೆ ಕರೆದೊಯ್ದರು. ಅವರು ಅಂದೇ ಹಂಸಧ್ವನಿರಾಗದ ‘ರಘುನಾಯಕ’ ಕೃತಿ ಪಾಠ ಹೇಳಿದರು. ಆದರೂ ಬಾಲಕನಿಗೆ ತೃಪ್ತಿಯಾಗಲಿಲ್ಲ. ಅವರ ಬಳಿ ಮತ್ತೆ ಹೋಗಲಿಲ್ಲ.
ಶಿಕ್ಷಣ: ಹೀಗಿರುವಾಗ, ಬಂಧು ರಾಯಪ್ಪನವರ ಎದುರು ಮನೆಯಲ್ಲಿದ್ದ ಅಕ್ಕಮ್ಮಣ್ಣಿ ಎಂಬಾಕೆಗೆ ವೀಣೆ ಕಲಿಸಲು ವೀಣೆ ಸುಬ್ಬಣ್ಣನವರು ಬರುತ್ತಿದ್ದರು. ಮಹಾ ರಸಿಕರಾದ ಸುಬ್ಬಣ್ಣನವರು ಅಲ್ಲಿ ಬರುತ್ತಿದ್ದರೆ ಇಲ್ಲಿಗೆ ಹೊಡೆಯುವಂಥ ಅತ್ತರಿನ ಸುವಾಸನೆ. ಅವರ ಪ್ರೌಢಿಮೆ ಬಗ್ಗೆ ಕೇಳಿದ್ದ ಕೇಶವಯ್ಯ ಒಂದು ದಿನ ಅವರಿಗೆ ಅಡ್ಡಬಿದ್ದು ತಮ್ಮ ಮಹತ್ತಾದ ಅಭಿಲಾಷೆಯನ್ನು ನಿವೇದಿಸಿಕೊಂಡರು. ಭಕ್ಷಿ ಸುಬ್ಬಣ್ಣನವರು ಸಮಾಧಾನಚಿತ್ತದಿಂದ ಆಲೈಸಿ, ಮಾತೇ ಇಲ್ಲದೆ, ಮಂದಹಾಸದಿಂದ ಆರ್ಶೀವದಿಸಿದರು.
ಬಾಲಕ ಕೇಶವಯ್ಯ ಭಾಗ್ಯದ ಬಾಗಿಲು ತೆರೆಯಿತು. ವೀಣಾ ಜಗತ್ತಿನಲ್ಲಿ ತಮ್ಮದೇ ಛಾಪನ್ನು ಮೂಡಿಸಿ, ಉನ್ನತ ಸ್ಥಾನಕ್ಕೇರುವ ಅವಕಾಶ ತಾನಾಗಿ ಎದುರಾಯಿತು.
ಸದ್ಗುರುವಿನ ಬಳಿ ವೀಣೆ ಕಲಿಯುವ ತಮ್ಮ ಆದಮ್ಯ ಬಯಕೆಯನ್ನು ಅವರ ಮುಂದೆ ಹೇಳಿಕೊಂಡಾಗ ಉದಾರ ಮನಸ್ಸಿನಿಂದ “ನಮ್ಮ ಮನೆಯಲ್ಲೇ ಬಂದು ಅಭ್ಯಾಸ ಮಾಡು” ಎಂದು ಹೇಳಿದರು. ಅಂತೆಯೇ ಕೇಶವಯ್ಯ ಪ್ರತಿನಿತ್ಯ ಸುಬ್ಬಣ್ಣನವರ ಮನೆಗೆ ಹೋಗಿ, ಅವರ ಪತ್ನಿಗೆ ಸಣ್ಣ ಪುಟ್ಟ ಕೆಲಸಗಳನ್ನು ಮಾಡಿಕೊಟ್ಟು, ಅಲ್ಲಿದ್ದ ಗ್ರಂಥಭಂಡಾರದಿಂದ ರಚನೆಗಳನ್ನು ಆಯ್ದು ನುಡಿಸಿಕೊಳ್ಳುತ್ತಿದ್ದರು. ಹೀಗೆ ಹಲವಾರು ವರ್ಷಗಳು ಗುರುಸೇವೆ, ಸತತ ಸಾಧನೆ ಮಾಡಿ ತಮ್ಮದೇ ಆದ ಶೈಲಿಯನ್ನು ರೂಢಿಸಿಕೊಂಡರು. ಗುರುಗಳ ಅನುಗ್ರಹ ಬಹಳ ಚೆನ್ನಾಗಿತ್ತು.
ಕೇಶವಯ್ಯನ ಯಮಸಾಧನೆ ಹಾಗೂ ಆತನ ಚಿತ್ರವಿಚಿತ್ರ ರೂಪದ ನಾದಾಲಂಕಾರ, ಸೊಗಸಾದ ದಿವ್ಯತಾನಗಳು ಎಲ್ಲರ ಮೆಚ್ಚುಗೆಗೆ ಪಾತ್ರವಾದುವು. ೧೯೨೯ರಲ್ಲಿ ಬಿಡಾರಂ ಕೃಷ್ಣಪ್ಪನವರು ದೇಶಾಟನ ಮಾಡಿ ಬಂದ ಸಂಪಾದನೆಯಿಂದ ಮೈಸೂರಿನಲ್ಲಿ ರಾಮಮಂದಿರ ನಿರ್ಮಾಣ ಮಾಡಿದರು. ಅಲ್ಲಿ ನಡೆದ ಪ್ರಪ್ರಥಮ ಕಚೇರಿ ಕೇಶವಯ್ಯನದು. ಆ ಕಚೇರಿಗೆ ಅತ್ಯಂತ ಹಿರಿಯ ಕಲಾವಿದರಲ್ಲದೆ ಸಮಾಜ ಪೋಷಕರೂ ಆಗಮಿಸಿದ್ದರು. ಎಲ್ಲರ ಮನಸ್ಸಿನಲ್ಲೂ ಅಚ್ಚಳಿಯದೆ ಉಳಿಯುವಂತೆ ಕೇಶವಯ್ಯನವರು ರಸಿಕರನ್ನು ಮಂತ್ರ ಮುಗ್ಧರನ್ನಾಗಿ ಮಾಡಿದರು. “ಇಂತಹ ದಿವ್ಯವಾದನವನ್ನು ಕೇಳಲು ಶೇಷಣ್ಣ ಬದುಕಿಲ್ಲವಲ್ಲ” ಎಂದು ಸುಬ್ಬಣ್ಣನವರು ಉದ್ಗರಿಸಿದರಂತೆ.
ಸಾಧನೆ: ಹೀಗೆ ಪ್ರಾರಂಭವಾದ ಕೇಶವಮೂರ್ತಿಗಳ ಸರಸ್ವತಿಯ ಆರಾಧನೆ, ಆರೋಹಣ ಕ್ರಮದಲ್ಲಿಯೇ ಮುಂದುವರೆಯಿತು. ಗುರುಗಳ ಸಂಪೂರ್ಣಾನುಗ್ರಹದ ದೆಸೆಯಿಂದ ಭಾರತಾದ್ಯಂತ ಹಲವಾರು ಪ್ರಮುಖ ರಾಜ, ಮಹಾರಾಜರ ಸಮ್ಮುಖದಲ್ಲಿ ಕಚೇರಿಗಳನ್ನು ಯಶಸ್ವಿಯಾಗಿ ನಿರ್ವಹಿಸಿ, ಗೌರವಿಸಲ್ಪಟ್ಟರು.
೧೯೨೭ರಲ್ಲಿ ವೆಂಕಟಲಕ್ಷಮ್ಮನವರ ಜೊತೆಗೆ ವಿವಾಹವಾಯಿತು. ಐವತ್ತು ವರ್ಷಗಳ ಸುದೀರ್ಘ ಸಹಬಾಳ್ವೆಯಲ್ಲಿ ಸುಖದುಃಖಗಳನ್ನು ಸಮನಾಗಿ ಹಂಚಿಕೊಂಡ ಇವರಿಗೆ ತಮ್ಮ ಹನ್ನೊಂದು ಪುತ್ರರತ್ನಗಳೇ ಒಂದು ರಾಮನಾಥಪುರದ ಮಹಾರಾಜರಿಗೆ ಕಾಣಿಕೆಯಾಗಿ ಕೊಡಲು ಮುತ್ತಯ್ಯಭಾಗವತರು ಒಂದು ದಂತದ ವೀಣೆಯನ್ನು ಮಾಡಿಸಿದ್ದರಂತೆ. ಅವರಿಂದ ಅದನ್ನು ಏಳುನೂರ ಐವತ್ತು ರೂಪಾಯಿಗಳಿಗೆ (ಆ ಕಾಲಕ್ಕೆ ಅದು ದೊಡ್ಡ ಮೊತ್ತ) ಕೊಂಡರು, ೧೯೩೦ ರಲ್ಲಿ ಕೇಶವಯ್ಯ!
ಭಾರತದಾದ್ಯಂತ ಪ್ರವಾಸಮಾಡಿ ವೀಣಾನಾದ ದುಂದುಭಿ ಮೊಳಗಿಸಿದರು. ವಿಶ್ವಕವಿ ರಬೀಂದ್ರನಾಥ ಠಾಕೂರರು ಕೇಶವಮೂರ್ತಿಗಳ ವೀಣಾವಾದನದ ಮೋಡಿಗೆ ಮಾರುಹೋಗಿ, ತಮ್ಮೊಡನೆ ವಿಶ್ವ ಪರ್ಯಟನ ಮಾಡಲು ಕರೆದರಂತೆ. ಈ ಮಹಾನ್‌ವ್ಯಕ್ತಿಗಳು ಒಬ್ಬರನ್ನೊಬ್ಬರು ಭೇಟಿಯಾದ ಪ್ರಸಂಗ ಅತ್ಯಂತ ವಿಸ್ಮಯಕಾರಿ.
ಕೇಶವಮೂರ್ತಿಗಳು ನಾದದಲ್ಲಿ ಸಂಶೋಧನೆ ಮಾಡಿ ವೀಣೆಯ ನಾದವನ್ನು ಹೆಚ್ಚಿಸಲು (ಧ್ವನಿವರ್ಧಕದ ಸೌಕರ್ಯವಿಲ್ಲದ ಕಾಲದಲ್ಲಿ) ವೀಣೆಗೆ ಸಾಧಾರಣವಾಗಿ ಇರುವ ಏಳು ತಂತಿಗಳ ಜೊತೆಗೆ ಇನ್ನು ಹದಿನೇಳು ಅನುರಣನ, ಸ್ನೇಹಸ್ಪಂದನ ತಂತಿಗಳನ್ನು ಜೋಡಿಸಿ, ತುಂಬುನಾದ ಬರುವಂತೆ ಮಾಡಿದರು. ಹೀಗೆ ಆವಿಷ್ಕರಿಸಲ್ಪಟ್ಟ ವೀಣೆ ಇದೇ ಪ್ರಥಮವಾಗಿತ್ತು ಇದು ನಡೆದದ್ದು ೧೯೨೪ರಲ್ಲಿ.
೧೯೩೦ರ ಡಿಸೆಂಬರಿನಲ್ಲಿ ಹೈದರಾಬಾದಿನ ಶ್ರೀಮಂತರಾದ ಧನರಾಜ ಗಿರಜಿ, ಪ್ರತಾಪ ಗಿರಜಿ ಎನ್ನುವವರು ಕವಿ ರವೀಂಧ್ರರು, ಸರೋಜಿನಿನಾಯ್ದು, ಸರ್‌ ಕಿಶನ್‌ಪ್ರಸಾದ್‌ ಮೊದಲಾದ ಗಣ್ಯರಿಗೆ ತಮ್ಮ ತೋಟದಲ್ಲಿ ಸಂತೋಷ ಕೂಟವನ್ನೇರ್ಪಡಿಸಿದ್ದರು. ಅಲ್ಲಿ ಕೇಶವಮೂರ್ತಿಯವರ ವೀಣಾ ವಾದನ. ಅದರಿಂದ, ಠಾಕೂರರು ಎಷ್ಟು ಪ್ರಭಾವಿತರಾದರೆಂದರೆ ಅವರಿಗೆ ಇನ್ನೇನೂ ಬೇಕಾಗಲಿಲ್ಲ. ತಮ್ಮ ವಾಸ್ತವ್ಯವನ್ನು ಹೈದರಾಬಾದಿನಲ್ಲಿ ಮುಂದುವರೆಸಲು ನಿರ್ಧರಿಸಿದರು. ಅದುವರೆಗೆ ಶಾಂತಿನಿಕೇತನದಲ್ಲಿ ಪೀಠಾಪುರ ಸಂಗಮೇಶ್ವರಶಾಸ್ತ್ರಿ ಎಂಬುವರು ವೀಣೆಯನಾದವನ್ನು ಹೆಚ್ಚಿಸಲು, ತಂತಿಗಳನ್ನು ಪಿಟೀಲಿನ ಕಮಾನಿನಿಂದ ಉಜ್ಜಿ, ವೀಣೆ ನುಡಿಸುತ್ತಿದ್ದರಂತೆ! ಕೇಶವಮೂರ್ತಿಗಳ ವೀಣಾವಾದನ ವೈಖರಿ, ನಾದ ಮಾಧುರ್ಯ, ವಿಶ್ವಕವಿಯನ್ನು ಪರವಶವಾಗಿಸಿತು. ಮೂರು ತಿಂಗಳು ಹೈದರಾಬಾದಿನಲ್ಲಿ ಉಳಿದು ಹಗಲು ರಾತ್ರಿ ಎನ್ನದೇ ದಿನವಿಡೀ ವೀಣೆ ಕೇಳಿ ತನ್ಮಯರಾಗುತ್ತಿದ್ದರಂತೆ. ಇಷ್ಟಾದರೂ, ಇಂತಹ ಸ್ನೇಹಮಯ ವಾತಾವರಣವಿದ್ದರೂ, ಕೇಶವಮೂರ್ತಿಗಳು ಅವರೊಡನೆ ಹೋಗಲು ನಿರಾಕರಿಸಿದ್ದು ದುರ್ದೈವ. ಇಂತಹ ಸುಯೋಗ ತಾನಾಗಿ ಒದಗಿ ಬಂದರೂ, ನೇಮ, ನಿಷ್ಠೆ, ಹಿರಿಯರ ದಿನ ವಿಶೇಷಗಳು ಇವುಗಳನ್ನು ಆಚರಿಸಲು ಅನುಕೂಲವಾಗುವುದಿಲ್ಲ ಎಂಬ ಕಾರಣದಿಂದ, ವಿದೇಶ ಪ್ರವಾಸ ಮಾಡಲು ಬಂದ ಆಹ್ವಾನಗಳನ್ನು ತಿರಸ್ಕರಿಸಿದರು.
ಕೇಶವಮೂರ್ತಿಯವರದು ವಿಪರೀತ ಕೋಪದ ಪ್ರಕೃತಿ; (ತಮ್ಮ ಹನ್ನೊಂದು ಪುತ್ರರಿಗೆ ಪಾಠ ಹೇಳುವಾಗ ಶಿಕ್ಷಿಸಲು ಇಪ್ಪತ್ತೆರಡು ಬೆತ್ತದ ಕೋಲುಗಳನ್ನಿಟ್ಟಿದ್ದರು) ಏಕಾಂತದಲ್ಲಿರಲು ಬಯಸುತ್ತಿದ್ದರು. ಹಠವಾದಿ, ತಾನವೈಖರಿಯಲ್ಲಿ ಅಪ್ರತಿಮ. ವೀಣೆಯಲ್ಲಿ ಆರೂವರೆ ಅಷ್ಟಕ (octave) ಗಳನ್ನು ನುಡಿಸುತ್ತಿದ್ದರು. ಹಿಂದುಸ್ತಾನಿ ಸಂಗೀತದಲ್ಲೂ ಆಸಕ್ತಿ ಹೊಂದಿದ್ದ ಪ್ರತಿಭಾವಂತ ಕಲಾವಿದರು. ಅಬ್ದುಲ್‌ ಕರೀಂಖಾನರ ಬಳಿ ಕೆಲಕಾಲ ಮಾರ್ಗದಶ್ನ ಪಡೆದರು. ನಮ್ಮನ್ನಾಳಿದ ನಾಲ್ವಡಿ ಕೃಷ್ಣರಾಜ ಒಡೆಯರು ಇವರ ವೀಣಾ ವಾದನವನ್ನು ಕೇಳಿ ಆನಂಧಿಸಿ, ಇವರ ವಿದ್ವತ್‌ ಹಿರಿಮೆಯನ್ನು ಪ್ರಶಂಸಿಸಿ ೧೯೩೫ರ ಜನವರಿಯಲ್ಲಿ ಆಸ್ಥಾನ ವಿದ್ವಾಂಸರನ್ನಾಗಿ ಮಾಡಿದರು. ಆಗ ಛಲವಾದಿ ಕೇಶವಯ್ಯನ ಕನಸು ನನಸಾಯಿತು. ದೊಡ್ಡಪ್ಪನೆದುರು ಎಸೆದಿದ್ದ ಸವಾಲು ನಿಜವಾಯಿತು. ಅರಮನೆಯ ಮೆಟ್ಟಲನ್ನಷ್ಟೇ ಏಕೆ, ಕೀರ್ತಿ ಶಿಖರವನ್ನೇ ಏರಿದರು. ರಾಜರು ಪ್ರತಿ ತಿಂಗಳು ಅರಮನೆಯಲ್ಲಿ ಕಚೇರಿ, ಹಬ್ಬ, ಮುಖ್ಯ ಸಮಾರಂಭಗಳಲ್ಲಿ ನುಡಿಸಲು ಮೂರ್ತಿಗಳನ್ನೇ ಬರಮಾಡಿಕೊಳ್ಳುತ್ತಿದ್ದರು.
೧೯೪೦ರಲ್ಲಿ ಪಾಶ್ಚಾತ್ಯ ಸಂಗೀತ ಕಲಿಯುವ ಪ್ರಸ್ತಾಪ ಬಂದಾಗ, ಮೂರ್ತಿಗಳು ಸ್ವದೇಶದಲ್ಲಿದ್ದುಕೊಂಡೇ ಕಲಿತು, ಲಂಡನ್ನಿನ ಟ್ರಿನಿಟಿ ಕಾಲೇಜ್‌ ಅಫ್‌ ಮ್ಯೂಸಿಕ್‌ನಲ್ಲಿ ಅಧ್ಯಯನ ಮಾಡಿ ಉನ್ನತ ದರ್ಜೆಯಲ್ಲಿ (distinction) ತೇರ್ಗಡೆ ಹೊಂದಿದರು.
ಒಂದುಬಾರಿ ಭಾರತ ಕೋಗಿಲೆ ಸರೋಜಿನಿ ನಾಯ್ಡು ಅವರು ಮೂರ್ತಿಗಳನ್ನು ಮಹಾತ್ಮ ಗಾಂಧಿಯವರ ಮುಂದೆ ವೀಣೆ ನುಡಿಸಲು ಕೇಳಿದಾಗ, ಸಂತೋಷದಿಂದೊಪ್ಪಿಕೊಂಡರು. ಗಾಂಧೀಜಿ ಮಾರನೇ ದಿನ ರೌಂಡ್‌ ಟೇಬಲ್‌ ಕಾನ್‌ಫೆರನ್ಸ್‌ಗೆ ಲಂಡನ್ನಿಗೆ ತೆರಳ ಬೇಕಿತ್ತು. ಮುಂಬೈನ ಬಿರ್ಲಾ ಭವನದಲ್ಲಿ ಆಹ್ವಾನಿತ ಶ್ರೋತೃಗಳ ಮುಂದೆ ತುರ್ತಾಗಿ ಕಚೇರಿ ಏರ್ಪಾಡಾಯಿತು. ವೀಣಾನಾದ ತರಂಗಗಳು ಸಭಾಂಗಣವೆಲ್ಲ ಆವರಿಸಿದಾಗ, ಗಾಂಧೀಜಿಯವರ ಸಲಹೆಯಂತೆ ಮೀರಾಬೆನ್‌ ಅಲ್ಲಿಯ ದೀಪಗಳನ್ನೆಲ್ಲಾ ಆರಿಸಿದರು. ತನ್ಮಯರಾಗಿ ಬೇರೆ ಯಾವ ಚಿತ್ತ ಚಂಚಲತೆಯಿಲ್ಲದೇ ಸುನಾದಮಯ ಜಗತ್ತಿನಲ್ಲೇ ವಿಹರಿಸಲು, ಈ ಉಪಾಯ. ಇಂತಹ ಪ್ರೋತ್ಸಾಹದಿಂದ, ಸ್ಪೂರ್ತಿ ಬಂದು ಮುರ್ತಿಯವರು ಎಂದಿಗಿಂತ ಮಿಗಿಲಾಗಿ ನುಡಿಸಿದರಾಗ, ಗಾಂಧೀಜಿ ಹೇಳಿದರು “ನಾನು ಬಡವ, ಬೆಳ್ಳಿ ಬಂಗಾರ ಕೊಡಲಾರೆ. ನನ್ನ ಸ್ವಂತ ಕೈಗಳಿಂದ ನೈಯ್ದಿರುವ ಈ ಖಾದಿ ಜಮಖಾನೆ(carpet) ಯನ್ನು, ನನ್ನ ಮೆಚ್ಚಿಕೆಯ ಕುರುಹಾಗಿ ಕೊಟ್ಟರೆ ತೆಗೆದುಕೊಳ್ಳುವಿರಾ?” ಎಂದಾಗ ಮೂರ್ತಿಗಳು ಸಂತೋಷದಿಂದ ಸ್ವೀಕರಿಸಿದರು.
ಮುಮ್ಮಡಿ ಕೃಷ್ಣರಾಜೇಂದ್ರ ಒಡೆಯರ ಕೃಪಾ ಪೋಷಿತರಾಗಿದ್ದ ಅವರ ವಂಶಜರಾದ ವೀಣೆ ರಂಗಪ್ಪನವರ ಕುರಿತ ಒಂದು ಸ್ವಾರಸ್ಯಕರ ಪ್ರಕರಣ.
ರಂಗಪ್ಪನವರಿಗೆ ಭಾರಿ ಶಿಷ್ಯವೃಂದವಿದ್ದರೂ, ಈ ಗುಂಪಿನಲ್ಲಿ ವಿದ್ಯಾರ್ಥಿನಿಯರು ವರ್ಜ್ಯವಾಗಿದ್ದರು. ಕಾಲವಿದ್ದುದೇ ಆಗ ಹಾಗೆ. ಮಹಾರಾಜರು ತಮ್ಮ ರಾಣಿಯವರಿಗೆ ವೀಣೆ ಪಾಠ ಹೇಳುವಂತೆ ಸೂಚಿಸಿದರು. ರಾಜಾಜ್ಞೆ ಮೀರುವಂತಿಲ್ಲ. ಹೆಂಗಸರಿಗೆ ಪಾಠ ಹೇಳಲು ಇಷ್ಟವಿಲ್ಲ. ಏನು ಮಾಡುವುದು? ಬಿಕ್ಕಟ್ಟಿನಲ್ಲಿ ಸಿಲುಕಿ ರಂಗಪ್ಪನವರು ಗಟ್ಟಿಮನಸ್ಸು ಮಾಡಿದರು. ದೊರೆಗಳ ಮಾತಿನಂತೆ ಪ್ರತಿನಿತ್ಯ ಹೊತ್ತಿಗೆ ಸರಿಯಾಗಿ ಬಂದು, ರಾಣೀವಾಸಕ್ಕೆ ಪಾಠ ಹೇಳಿ ತೆರಳುತ್ತಿದ್ದರು. ಇದು ಎಷ್ಟೋ ತಿಂಗಳು ನಡೆಯಿತು. ಒಂದು ಬಾರಿ ರಾಜರಿಗೆ ಕುತೂಹಲವುಂಟಾಯಿತು. ಈ ಸ್ತ್ರೀ ದ್ವೇಷಿ ಹೇಗೆ ಪಾಠ ಮಾಡುತ್ತಾರೆ ಎಂದು. ತೆರೆಮನೆಯಲ್ಲಿ ಅಡಗಿ, ಕಾಯ್ದುಕೊಂಡಿದ್ದರು, ಪ್ರಭುಗಳು. ಎಂದಿನಂತೆ ಬಂದರು ರಂಗಪ್ಪನವರು. ವೀಣೆ ತೆಗೆದುಕೊಂಡರು. ಗೋಡೆ ಕಡೆ ಮುಖ ಮಾಡಿ ಕೂತು, ವೀಣೆ ಶ್ರುತಿ ಮಾಡಿ ಪಾಠ ಆರಂಭಿಸಿದರು . ಗಂಟೆಯ ಮೇಲೆ ಗಂಟೆಯಾಯಿತು. ಪಾಠ ಮುಂದುವರೆಯಿತು. ರಂಗಪ್ಪ ಕೂತ ಜಾಗ ಬಿಟ್ಟೇಳಲಿಲ್ಲ, ಶಿಷ್ಯೆಯ ಮುಖದರ್ಶನವನ್ನೂ ಮಾಡಲಿಲ್ಲ. ಕೇವಲ ಕರ್ಣೇಂದ್ರಿಯದ ಮೂಲಕ ಆಲಿಸಿ, ನುಡಿಸಿ, ಆಕೆಗೆ ತಿಳಿಯ ಪಡಿಸಿ, ತಿದ್ದುತ್ತಿದ್ದರು. ರಂಗಪ್ಪನವರ ಸ್ವಾಮಿ ನಿಷ್ಟೆ, ರಾಣೀವಾಸದಲ್ಲಿ ಮರ್ಯಾದಾಭಾವವನ್ನು ಮೆಚ್ಚಿದರಾದರೂ, ದೊರೆಗಳಿಗೆ ಅವರ ಪಾಡನ್ನು ನೋಡಿ ಅಯ್ಯೋಪಾಪ ಎನಿಸಿತು. ಸಂದರ್ಭ ಬಂದಾಗ, ನಿಮಗೇನು ಬೇಕು ಕೇಳಿ ಎಂದಾಗ ರಂಗಪ್ಪನವರು ನಿಸ್ಸಂಕೋಚನಾಗಿ ‘ರಾಣಿವಾಸ ಪಾಠದಿಂದ ಪಾರು ಮಾಡಿ’ ಎಂದು ನಿವೇದಿಸಿದರು. ಆಗಲೇ ಪ್ರಭುಗಳು ವೀಣೆ ರಂಗಪ್ಪನವರಿಗೆ ರುದ್ರಪಟ್ಣವನ್ನು ಜಹಗೀರಿಯಾಗಿ ಬಳುವಳಿ ಕೊಟ್ಟರು. ರುದ್ರಪಟ್ಣ ಒಳ್ಳೆಯ ಸಂಗೀತಕ್ಕೆ ಅನ್ವರ್ಥನಾಮವಾಗಿದೆ.
೧೯೪೦ ರಲ್ಲಿ ಹೈದರಾಬಾದಿನ ನವಾಬರಾಗಿದ್ದ ಅಜಂಜಾ ಬಹಾದೂರರು ಅದಿಯಾ ಬೇಗಮರೊಂದಿಗೆ ಸಿಂಹಾಸನಾರೂಢರಾಗಿ ಮೂರ್ತಿಗಳ ವೀಣಾವಾದನ ಕೇಳಿ ತಲೆತೂಗುತ್ತಿದ್ದ ಸಂದರ್ಭ. ಮಾಯಾಮಾಳವಗೌಳರಾಗದ ಭವ್ಯ ನಿರೂಪಣೆಯಾಗುತ್ತಿತ್ತು. ನವಾಬರು ಎದ್ದು ನಿಂತು “ನಾನು ನಿಮ್ಮೊಡನೆ ಕೂಡಬಹುದೇ?” ಎಂದು ಪೀಠದಿಂದಿಳಿದು, ಮೂರ್ತಿಗಳ ಬಳಿ ಬಂದು ಕುಳಿತು, ಆಲೈಸತೊಡಗಿದರು. ಇವರ ಸಂಗೀತದಿಂದ ಅವರು ಹಾಗೆ ಭಾವುಕರಾದರೆ, ಮೂರ್ತಿಗಳಿಗೆ ಇಂತಹ ಮೆಚ್ಚಿಗೆಯ ಗುರುತಿನಿಂದ ಎಷ್ಟು ರೋಮಾಂಚನವಾಗಿರಬೇಕು! ಕಚೇರಿಯ ನಂತರ ನವಾಬರು ತಮಗೆ ಇಂಗ್ಲೆಂಡಿನ ಐದನೇ ದೊರೆ ಜಾರ್ಜ್‌ ಅವರು ಕೊಟ್ಟಿದ್ದ ಸ್ಟಾರ್‌ ಮೆಡಲ್‌ (star medal) ಅನ್ನು ಮೂರ್ತಿಗಳಿಗೆ ಕೊಟ್ಟು ಗೌರವಿಸಿದರು. ಹನ್ನೊಂದು ತೊಲ ಬಂಗಾರದಿಂದ ಮಾಡಿದ ಈ ಅಮೂಲ್ಯ ವಸ್ತು ಇವರ ವಂಶದಲ್ಲಿ ಇನ್ನೂ ಇದೆ. ೧೯೭೬ರ ಸೆಪ್ಟೆಂಬರ್ ನಲ್ಲಿ ಪತ್ನಿ ವೆಂಕಟಲಕ್ಷಮ್ಮನವರು ದೈವಾಧೀನರಾದರು. ವಿಧುರರಾದರೂ ಮೂರ್ತಿಗಳು ನೇಮನಿಷ್ಠೆಗಳನ್ನು ತಡೆಯಿಲ್ಲದೆ ನಡೆಸಿಕೊಂಡು ಬಂದರು.
ಪ್ರಶಸ್ತಿ ಪುರಸ್ಕಾರಗಳು: ೧೯೫೭ರಲ್ಲಿ ಮುಖ್ಯಮಂತ್ರಿಗಳಾಗಿದ್ದ ಕೆಂಗಲ್‌ ಹನುಮಂತಯ್ಯನವರು ಮೂರ್ತಿಗಳನ್ನು ಯುನೆಸ್ಕೊ (UNESCO) ಗೆ ಕಳಿಸಲು ಮುಂದೆ ಬಂದಾಗಲೂ ಇವರ ಮಡಿವಂತಿಕೆ ಅಡ್ಡ ಬಂತು.
ಜಯಚಾಮರಾಜೇಂದ್ರ ಒಡೆಯರು ಮೂರ್ತಿಗಳ ಬಹುಮುಖ ಪ್ರತಿಭೆಗೆ ಕುರ ಉಹಾಗಿ ವೈಣಿಕ ಪ್ರವೀಣ ಬಿರುದನ್ನು ೧೯೬೭ರ ದಸರಾ ಮಹೋತ್ಸವದ ವಿಜಯ ದಶಮಿಯಂದು ಕೊಟ್ಟು, ಗಂಡಭೇರುಂಡ ಪದಕದಿಂದ ಅಲಂಕರಿಸಿದರು.
೧೯೭೧ರಲ್ಲಿ ಗಾನಕಲಾ ಪರಿಷತ್ತಿನ ಸಂಗೀತ ವಿದ್ವಾಂಸರ ಸಮ್ಮೇಳನದ ಅಧ್ಯಕ್ಷರಾಗಿದ್ದ ಮೂರ್ತಿಗಳಿಗೆ ಗಾನಕಲಾಭೂಷಣ ಪ್ರಶಸ್ತಿ, ಸ್ವರ್ಣ ಪದಕ ಸಂದವು.
೧೯೭೮ರಲ್ಲಿ ವಿಶಾಖ ಸಂಗೀತ ಅಕಾಡೆಮಿಯಿಂದ ಸಂಗೀತ ಕಲಾಸಾಗರ ಬಿರುದಾಂಕಿತರಾದರು.
ಗುರುಶಿಷ್ಯ ಬಾಂಧವ್ಯ: ಕೇಶವಮೂರ್ತಿ-ಸುಬ್ಬಣ್ಣನವರದು ಕೇವಲ ಗುರು-ಶಿಷ್ಯ ಬಾಂಧವ್ಯ ಮಾತ್ರವಾಗಿರದೇ, ತಂದೆ-ಮಗನಿಗಿಂತಲೂ ಅತಿಶಯವಾದ ಪ್ರೇಮ ವಿಶ್ವಾಸವಿತ್ತು. ಅನೇಕ ಶಿಷ್ಯರಿದ್ದರೂ ಕೇಶವಯ್ಯ ಪಟ್ಟ ಶಿಷ್ಯ. ತಮ್ಮ ಕೊನೆ ಉಸಿರು ಇರುವತನಕ ಆಷಾಢ ಬಹುಳ ಏಕಾದಶಿಯಂದು ಗುರುವಿನ ಪುಣ್ಯತಿಥಿಯ ಕಾರ್ಯಕ್ರಮವನ್ನು ನಿಯಮಬದ್ಧವಾಗಿ ನಡೆಸಿಕೊಂಡು ಬರುತ್ತಿದ್ದರು.
ಕೇಶವಮೂರ್ತಿಗಳಿಗೆ ತಮ್ಮ ಗುರುಗಳಂತೆಯೇ ಶಿಷ್ಯರಲ್ಲಿ ಎಲ್ಲಿಲ್ಲದ ಪ್ರೇಮ. ಸ್ವಂತ ಮಕ್ಕಳಿಗಿಂತಲೂ ಹೆಚ್ಚಾಗಿ ಶಿಷ್ಯರನ್ನು ಪ್ರೀತಿಸುತ್ತಿದ್ದರು. ಸಂಗೀತ ಶಾಸ್ತ್ರಜ್ಞಾನ ಪ್ರಚೋದಿನೀ ಗ್ರಂಥಕರ್ತರಾದ, ವೈಣಿಕ ವಿದ್ವಾನ್‌ ಎಚ್‌.ಎಸ್‌. ಕೃಷ್ಣಮೂರ್ತಿ ಇವರ ನೆಚ್ಚಿನ ಶಿಷ್ಯರು. ಅವರ ಮಾತುಗಳಲ್ಲಿ, “ಗುರು ಕೇಶವಮೂರ್ತಿಗಳ ನಾದೋಪಾಸನ ಕ್ರಮವನ್ನು ಕಂಡು ಬೆರಗಾಗಿದ್ದೇನೆ.ವೀಣೆ ನುಡಿಸುವ ಕ್ರಮ, ಸಾಧನಾಕ್ರಮ ಬಂದಂಶವಾದರೆ, ವೀಣೆ ಯಾವ ಸ್ಥಿತಿಯಲ್ಲಿ ಇಟ್ಟುಕೊಳ್ಳಬೇಕು, ಹೇಗೆ ಕಾಪಾಡಿಕೊಳ್ಳಬೇಕು, ಅದರಲ್ಲಿ ನ್‌ಆದ ಹೇಗಿರಬೇಕು, ನಾಲ್ಕು ತಂತಿಯಲ್ಲೂ ಎಲ್ಲಿ ಕೈ ಲಿಟ್ಟರಲ್ಲಿ ಶುದ್ಧವಾದ ಸುಸ್ವರವು ಹೇಗೆ ಉಂಟಾಗುತ್ತದೆ ಮತ್ತು ವೀಣೆಯ ಮೇಳ ಹೇಗಿರಬೇಕು ಎಂಬಿತ್ಯಾದಿ ಮಹತ್ತರ ಜ್ಞಾನ ಸಂಪಾದನೆ ಇನ್ನೊಂದಂಶ. ಇವು ಕೇಶವಮೂರ್ತಿಗಳಿಗೆ ಆಜನ್ಮಸಿದ್ಧವಾಗಿ ಬಂದು ಕರತಲಾಮಲಕವಾಗಿತ್ತು.” ‘ಮೇಳಮತ್ತು ‘ರೇಕ’ಗಳನ್ನು ಶುದ್ಧಪಡಿಸುವುದರಲ್ಲಿ ಅವರಿಗೆ ತೃಪ್ತಿಯೇ ಇಲ್ಲ. ಅವರ ಕೈಯಲ್ಲಿ ಇಪ್ಪತ್ತೆರಡು ಶ್ರುತಿಗಳ ಸ್ವರೂಪವನ್ನು ಶುದ್ದವಾಗಿ ಕಾಣಬಹುದಿತ್ತು.
ಕನಕ ರಜತ ಸರಸ್ವತೀ ವೀಣೆ: ಕೊಡುಗೈ ಸುಬ್ಬಣ್ಣ ಎಂದೇ ಖ್ಯಾತರಾಗಿದ್ದ ಗುರುಗಳು ತಾವು ಕಾಲವಾಗುವ ದಿನ ಸಹ ಮೊದಲೇ ತಿಳಿದಿದ್ದು, ಅಂದು ಅನ್ನ ಸಂತರ್ಪಣೆ ಮಾಡಿಸಿ, ಕನಕ ರಜತ ಸರಸ್ವತೀ ವೀಣೆಯನ್ನು ಪಟ್ಟಶಿಷ್ಯ ಕೇಶವಮೂರ್ತಿಗೆ, ಆರ್ಶೀವಾದ ಮಾಡಿ ದಾನ ಮಾಡಿದರು. ಮನೆಯಲ್ಲಿ ಅವರಿಂದ ಕಚೇರಿ ಮಾಡಿಸಿ, ತುಂಬಿದ ಸಭೆಯಲ್ಲಿ ಅವರಿಗೆ ವೀಣೆ ಕೊಟ್ಟು ಹೇಳಿದ ಮಾತುಗಳು ಮನನೀಯ: “ಈ ವೀಣೆಯಲ್ಲಿ ಲಕ್ಷ್ಮೀ ಸರಸ್ವತಿಯವರು ಆವಾಹನೆಯಾಗಿದ್ದಾರೆ. ಇದರೊಂದಿಗೆ ನಾನೂ ಅವಾಹನೆಯಾಗಿ ಬರುತ್ತಿರುವೆನು. ನಿಮ ವಂಶ ಪಾರಂಪರ್ಯವಾಗಿ, ನಿಮ್ಮ ಕೀರ್ತಿ ನೂರ್ಮಡಿ ವೃದ್ಧಿಸಲಿ”. ಹೀಗೆ ಗುರುಗಳ ಅನುಗ್ರಹದಿಂದ ಬಂದ ಈ ಕನಕ ರಜತ ಸರಸ್ವತೀ ವೀಣೆ ಇವರ ವಂಶದಲ್ಲಿದೆ.
೧೯೪೦ರಲ್ಲಿ ಬೆಂಗಳೂರಿನ ಶಂಕರಪುರದ ಶೃಂಗೇರಿ ಶಾರದಾಂಬ ಪ್ರತಿಷ್ಠಾಪನ ಮಹೋತ್ಸವದಂದು, ಮೂರ್ತಿಯವರ ವೀಣಾವಾದನ; ಶ್ರೀ ಚಂದ್ರಶೇಖರ ಭಾರತೀ ಸ್ವಾಮಿಗಳ ಸಮ್ಮುಖದಲ್ಲಿ ಕಚೇರಿ ಆಲಿಸಿದ ಶ್ರೀಗಳವರು “ಶ್ರೀ ಶಾರದಾಂಬೆಗೆ ಇಂತಹ ದಿವ್ಯ ವೀಣಾವಾದನದ ನಾದ ಪೂಜೆಯಾದ ಮೇಲೆ ಮತ್ತಿನ್ನಾವ ಪೂಜೆಯ ಅವಶ್ಯಕತೆ ಇದೆ?” ಎಂದು ಆನಂದ ಲಹರಿಯಿಂದ ಉದ್ಗರಿಸಿ, “ಇಂದು ಪ್ರಾರಂಭವಾದ ಈ ಸಂಗೀತ ಸೇವೆ, ಇನ್ನು ಮುಂದೆಯೂ ನಿರಂತರವಾಗಿ ಇವರ ವಂಶದವರಿಂದ ನಡೆಯಲಿ” ಎಂದು ಘೋಷಿಸಿದ ಬಳಿಕ, ಪ್ರತಿವರ್ಷವೂ ಶ್ರೀರಾಮನವಮಿಯ ಮರುದಿನ ದಶಮಿಯಂದು, ಕೇಶವ ಮೂರ್ತಿಗಳ ಮನೆಯವರಲ್ಲಿ ಯಾರಾದರೊಬ್ಬರು ವೈಣಿಕರು, ಸಂಗೀತ ಸೇವೆ ಮಾಡುವ ಪದ್ಧತಿ ನಡೆದು ಬಂದಿದೆ.
ಮೂರ್ತಿಗಳು ಅನೇಕ ಶಿಷ್ಯರಿಗೆ ವಿದ್ಯಾದಾನ ಮಾಡಿದ್ದಾರೆ. ಅವರ ಹನ್ನೊಂದು ಗಂಡು ಮಕ್ಕಳಲ್ಲಿ ಎಲ್ಲರಿಗೂ ಸಂಗೀತದಲ್ಲಿ ಅಭಿರುಚಿ. ಈಗ ಒಂಬತ್ತು ಪುತ್ರರು ಜೀವಂತವಾಗಿದ್ದು, ಸಂಗೀತದಲ್ಲಿಯೇ, ಜೀವನ ಸಾಗಿಸುತ್ತಿರುವವರು ನಾಲ್ಕು ಮಂದಿ. ಆರ್.ಕೆ.ಶ್ರೀನಿವಾಸಮೂರ್ತಿಯವರು ದೇಶದ ಪ್ರಮುಖ ವೀಣಾ ವಾದಕರಲ್ಲೊಬ್ಬರು. ಎರಡನೆಯ ಪುತ್ರ ಆರ್.ಕೆ. ಸೂರ್ಯನಾರಾಯಣರು ತಮ್ಮ ಅಪ್ರತಿಮಸಾಧನೆ, ಲಕ್ಷ್ಯ ಲಕ್ಷಣಗಳೆರಡರಲ್ಲೂ ಪ್ರೌಢಿಮೆಯಿಂದ ವಾಗ್ಗೇಯಕಾರರೂ ಆಗಿ, ದೇಶ ವಿದೇಶಗಳಲ್ಲಿ ಗುರುಗಳ ಖ್ಯಾತಿ ಬೆಳಗಿಸಿ, ವೀಣಾನಾದ ಮೊಳಗಿಸಿ, ಸರಸ್ವತೀ ಸೇವೆ ಸಲ್ಲಿಸುತ್ತಿದ್ದಾರೆ.
ಮೂರ್ತಿಗಳು ಎಂದೂ ಆಲಸ್ಯ, ಅನಾರೋಗ್ಯದಿಂದ ಮಲಗಿದವರೇ ಅಲ್ಲ. ಸಭ್ಯತೆಯ ಸಾಕಾರ ರೂಪ. ಕಿರಿಯರನ್ನೂ ಕೂಡ ಅತಿ ಮರ್ಯಾದೆಯಿಂದ ಮಾತನಾಡಿಸಿ “ಆರೋಗ್ಯವೇ?” ಎಂದು ವಿಚಾರಿಸುತ್ತಿದ್ದರೆಂಬುದಕ್ಕೆ ಈ ಲೇಖಕಿಯೇ ನಿದರ್ಶನ.
ಇಂತಹ ವೈಣಿಕ ದಿಗ್ಗಜ ೧೯೮೨ರ೪ ಡಿಸೆಂಬರ್ ಹದಿನೇಳರಂದು ಬೆಂಗಳೂರಿನಲ್ಲಿ ಅಪಘಾತದಲ್ಲಿ ಅಸುನೀಗಿದ್ದು ಸಂಗೀತ ಲೋಕದ, ವೀಣಾ ಪರಂಪರೆಯ ಪ್ರಮುಖ ಕೊಂಡಿಯೊ ಂದು ಕಳಚಿ ಬಿದ್ದಂತಾಯಿತು. ಇವರ “ಬಾನಿ”ಯನ್ನು ಶಿಷ್ಯರು ಹಾಗೂ ಪ್ರಶಿಷ್ಯರು ಮತ್ತು ಸುಪುತ್ರರು ಜೀವಂತವಾಗಿರಿಸಿ ಜನಪ್ರಿಯಗೊಳಿಸುತ್ತಿದ್ದಾರೆ. ವಿಶೇಷವಾಗಿ ಪ್ರತಿವರ್ಷ ಡಿಸೆಂಬರ್ ಹದಿನೇಳನೆಯ ತಾರೀಖು, ಕೇಶವ ಮೂರ್ತಿಗಳ ಪುಣ್ಯತಿಥಿಯ ಅಂಗವಾಗಿ, ಹಿರಿಯ ವೈಣಿಕ, ಗಾಯಕ, ವೀಣಾ ತಯಾರಕರಿಗೆ, ಸಮಾಜ ಸೇವಾ ಧುರೀಣರಿಗೆ ಸನ್ಮಾನ, ಮತ್ತು ಪರೀಕ್ಷೆಗಳಲ್ಲಿ ಉತ್ತಮ ದರ್ಜೆಯಲ್ಲಿ ಉತ್ತೀರ್ಣರಾದ ವಿದ್ಯಾರ್ಥಿಗಳಿಗೆ ಪುರಸ್ಕಾರ, ಸ್ಪರ್ಧಾವಿಜೇತರಿಗೆ ಬಹುಮಾನ-ಇತ್ಯಾದಿ ಕಾರ್ಯಕ್ರಮವನ್ನು ಗುರು-ಕೇಶವ-ಸುಬ್ಬಣ್ಣ ಟ್ರಸ್ಟ್‌ ಪದಾಧಿಕಾರಿಗಳು, ಶ್ರದ್ಧೆಯ ಇಂದ ಆಚರಿಸುತ್ತಾರೆ. ಶಿಷ್ಯರಿಂದ ಪಂಚಾದಶ, ಅಷ್ಟಾದಶ, ದ್ವಾವಿಂಶತಿ ವೀಣಾಗೋಷ್ಠಿ ಸಹ ಶ್ರದ್ಧಾಂಜಲಿಯ ಒಂದು ಮುಖ್ಯ ಅಂಗವಾಗಿರುತ್ತದೆ.
 
ಗೋಟುವಾದ್ಯ ನಾರಾಯಣ ಅಯ್ಯಂಗಾರ್
ಕರ್ನಾಟಕ ಶಾಸ್ತ್ರೀಯ ಸಂಗೀತ ಕ್ಷೇತ್ರಕ್ಕೆ ಮೈಸೂರಿನ ಕೊಡುಗೆ ಮಹತ್ತರವಾದದ್ದು. ಸ್ವತಃ ಕಲಾವಿದರಾಗಿದ್ದ ಮೈಸೂರಿನ ಒಡೆಯರೆಲ್ಲರೂ ಕಲೆಗೆ ಪ್ರೋತ್ಸಾಹ ನೀಡಿದವರು. ಹೀಗಾಗಿ ನೂರಾರು ಪ್ರತಿಭಾನ್ವಿತ ಕಲಾವಿದರು ದೇಶದ ವಿವಿಧ ಭಾಗಗಳಿಂದ ಬಂದು ಇಲ್ಲೇ ನೆಲೆಸಿ ತಮ್ಮ ಪ್ರೌಢಿಮೆಯನ್ನು ಪ್ರಕಾಶಿಸಿ ಪ್ರಖ್ಯಾತಿ ಗಳಿಸಿದರು. ಅಂತಹವರಲ್ಲಿ ಹಲವರು ಇಂದು ಇಮ್ಮ ಜತೆ ಇಲ್ಲ. ಆದರೂ, ಅವರ ಸಾಧನೆ, ಸಿದ್ಧಿಗಳ ಕೀರ್ತಿ ಚಿರಂತನವಾಗಿದೆ. ಹಾಗೆ ಕಲಾಕ್ಷೇತ್ರದಲ್ಲಿ ಅಚ್ಚಳಿಯದೆ ಉಳಿದಿರುವ ದೊಡ್ಡ ಹೆಸರುಗಳಲ್ಲೊಂದೆಂದರೆ, ಗೋಟು ವಾದ್ಯ ಪ್ರವೀಣ ವಿದ್ವಾನ್‌ ಕೆ.ಎಸ್‌. ನಾರಾಯಣ ಅಯ್ಯಂಗಾರ್ ಅವರದು.
ಕೆ.ಎಸ್‌. ನಾರಾಯಣ ಅಯ್ಯಂಗಾರ್ ಇವರು ಮೈಸೂರು ವಾಸುದೇವಾಚಾರ್ಯ, ಟಿ. ಚೌಡಯ್ಯ, ಬಿಡಾರಂ ಕೃಷ್ಣಪ್ಪ ಮುಂಥಾದ ಸಂಗೀತ ಕ್ಷೇತ್ರದ ದಿಗ್ಗಜಗಳ ಸಮಕಾಲೀನರು. ಇವರು ೧೯೨೮ರಲ್ಲಿ ಮೈಸೂರಿಗೆ ಬಂದು ನೆಲೆಸಿ ನಾಲ್ವಡಿ ಕೃಷ್ಣರಾಜ ಒಡೆಯರ ಮೆಚ್ಚುಗೆ ಗಳಿಸಿ ಆಸ್ಥಾನ ವಿದ್ವಾಂಸರಾದವರು. ಇವರು ೨೫.೧.೧೯೦೩ರಂದು ದಕ್ಷಿಣ ಭಾರತದ ಕನ್ಯಾಕುಮಾರಿ ಜಿಲ್ಲೆಯ ತಿರುನೆಲ್‌ವೇಲಿಯ ಬಳಿಯ ಭೂತ ಪಾಂಡಿ ಎಂಬಲ್ಲಿ ಜನಿಸಿದರಾದರು ತಮ್ಮ ಜೀವನದ ಪ್ರಮುಖ ಭಾಗವನ್ನು ಮೈಸೂರಿನಲ್ಲೇ ಕಳೆದವರು.
ಶ್ರೀನಿವಾಸ ಅಯ್ಯಂಗಾರ್ ಮತ್ತು ಶ್ರೀವರಮಂಗೈ ದಂಪತಿಗಳ ಸುಪುತ್ರರಾಗಿ ಜನಿಸಿದ ನಾರಾಯಣ ಅಯ್ಯಂಗಾರ್ ತಮ್ಮ ಹದಿನಾಲ್ಕನೆಯ ವಯಸ್ಸಿನಲ್ಲೇ ಕೊಡಗನಲ್ಲೂರು ಸುಬ್ಬಯ್ಯ ಭಾಗವತರಿಂದ ಸಂಗೀತ ಶಿಕ್ಷಣ ಪಡೆಯಲಾರಂಭಿಸಿದರು. ಸುಬ್ಬಯ್ಯ ಭಾಗವತರು ಗೋಟುವಾದ್ಯವನ್ನು ನುಡಿಸುತ್ತಿದ್ದರು. ಹೀಗಾಗಿ ನಾರಾಯಣ ಅಯ್ಯಂಗಾರ್ ಅವರಿಗೂ ಆ ವಾದ್ಯದ ಬಗ್ಗೆ ಆಸಕ್ತಿ ಮೂಡಿತು. ಮುಂದೆ ಅಯ್ಯಂಗಾರರು ಗೋಟುವಾದ್ಯ ಪ್ರವೀಣರಾಗಿದ್ದ ಸಖ ರಾಮರಾವ್‌ ಅವರಿಂದ ಗೋಟು ವಾದ್ಯದಲ್ಲಿ ಉನ್ನತ ಶಿಕ್ಷಣ ಪಡೆದರು. ದಿನಕ್ಕೆ ಕನಿಷ್ಟ ೧೮ ರಿಂದ ೨೦ ಗಂಟೆಗಳ ಕಾಲವೂ ಗೋಟುವಾದ್ಯಾಭ್ಯಾಸದಲ್ಲಿ ನಿರತರಾಗಿರುತ್ತಿದ್ದುದರಿಂದ ಇವರು ಅತಿ ಕಡಿಮೆ ಅವಧಿಯಲ್ಲೆ ಈ ವಾದ್ಯದ ಮೇಲೆ ಹೆಚ್ಚು ಪ್ರಭುತ್ವ ಸಾಧಿಸಿದರು.
ಇವರು ತಮ್ಮ ೨೦ನೆಯ ವಯಸ್ಸಿನಲ್ಲೆ ಪ್ರಥಮ ಕಚೇರಿಯನ್ನು ನೀಡಿದರು. ಮೊದಲು ತಿರುವಾಂಕೂರಿನ ಆಸ್ಥಾನಕ್ಕೂ ನಂತರ ಮೈಸೂರಿನ ಆಸ್ಥಾನಕ್ಕೂ ಇವರಿಗೆ ಆಹ್ವಾನ ದೊರೆಯಿತು. ಜೊತೆಗೆ ಇವರು ಹಲವಾರು ಪ್ರತಿಷ್ಠಿತ ವೇದಿಕೆಗಳಲ್ಲಿ ಕಚೇರಿಗಳನ್ನು ನೀಡಿ ಜನಮನ್ನಣೆ ಗಳಿಸಿದರು. ೧೯೨೭ರಲ್ಲಿ ಮದರಾಸಿನಲ್ಲಿ ನಡೆದ ೪೨ನೆಯ ಭಾರತದ ರಾಷ್ಟ್ರೀಯ ಕಾಂಗ್ರೆಸ್‌ ಅಧಿವೇಶನದಲ್ಲಿ, ೧೯೩೮ರಲ್ಲಿ ಕಲ್ಕತ್ತಾದಲ್ಲಿ ನಡೆದ ಶಾಸ್ತ್ರೀಯ ಕಾಂಗ್ರೆಸ್‌ ಅಧಿವೇಶನದಲ್ಲಿ, ೧೯೩೮ರಲ್ಲಿ ಕಲ್ಕತ್ತಾದಲ್ಲಿ ನಡೆದ ಶಾಸ್ತ್ರೀಯ ಸಂಗೀತ ಸಮ್ಮೇಳನದಲ್ಲಿ, ತಿರುವಾಂಕೂರು ಮತ್ತು ಮೈಸೂರಿನ ನವರಾತ್ರಿ ಉತ್ಸವಗಳಲ್ಲಿ ಹೀಗೆ ಎಲ್ಲೆಡೆ ಇವರು ನುಡಿಸಿ ಖ್ಯಾತಿ ಗಳಿಸಿದ ಕಲಾವಿದರೆನಿಸಿದರು.
ಆಕಾಶವಾಣಿಯ ಆರಂಭದಿಂದಲೇ ಅಯ್ಯಂಗಾರ್ಯರು ಆಕಾಶವಾಣಿಯ ಉನ್ನತ ದರ್ಜೆ ಕಲಾವಿದರಾಗಿದ್ದರು. ಆಕಾಶವಾಣಿಯ ಹಲವಾರು ರಾಷ್ಟ್ರೀಯ ಕಾರ್ಯಕ್ರಮಗಳಲ್ಲಿ ಪಾಲ್ಗೊಂಡಿದ್ದರು. ಹೈದರಾಬಾದಿನ ನಿಜಾಮ, ಜೈಪುರದ ಮಹಾರಾಜ, ಕೊಚ್ಚಿ, ಬಿಹಾರ್ ಮತ್ತು ಗ್ವಾಲಿಯಾರ್ ನ ರಾಜರುಗಳು ಇವರ ಅಭಿಮಾನಿಗಳಾಗಿದ್ದರು. ಅದೇ ರೀತಿ ಮಹಾತ್ಮಗಾಂಧಿ, ಜವಾಹರಲಾಲ್‌ ನೆಹರೂ, ಸರೋಜಿನಿ ನಾಯ್ಡು, ರವೀಂದ್ರನಾಥ್ ಠಾಗೂರ್ ಮುಂತಾದವರು ಕೂಡಾ ಇವರ ಕಚೇರಿಯನ್ನು ಸವಿದು ಪ್ರಶಂಸಿಸಿದ್ದಾರೆ. ಇವರ ಸಮಕಾಲೀನರಾದ ಹರಿಕೇಶನಲ್ಲೂರ ಮುತ್ತಯ್ಯ ಭಾಗವತರು, ಮೈಸೂರು ವಾಸುದೇವಾಚಾರ್, ವೀಣಾ ಧನಮ್ಮಾಳ್‌, ಅರೈಕುಡಿ ರಾಮಾನುಜ ಅಯ್ಯಂಗಾರ್ ಮುಂತಾದವರು ಇವರ ಬಗ್ಗೆ ಅಪಾರ ಗೌರವ ಹೊಂದಿದ್ದರು.
ಗೋಟುವಾದ್ಯಕ್ಕೆ ಉತ್ತರ ಭಾರತದ ಕಡೆ ವಿಚಿತ್ರ ವೀಣಾ ಎಂದು ಕರೆಯುತ್ತಾರೆ. ಹದಿನೇಳನೆಯ ಶತಮಾನದ ರಘುನಾಥ ನಾಯಕನ ಕಾಲದಲ್ಲಿ ರೂಪುಗೊಂಡ ವಾದ್ಯ ಈ ಗೋಟುವಾದ್ಯ. ರಘುನಾಥ ನಾಯಕ ವಿರಚಿತ ಶೃಂಗಾರ ಸಾವಿತ್ರಿ ತೆಲುಗು ಕಾವ್ಯದಲ್ಲೂ ಈ ವಾದ್ಯದ ಉಲ್ಲೇಖವಿದೆ ಎಂಬುದು ಸಂಗೀತ ತಜ್ಞರ ಅಂಬೋಣ. ಇದು ಒಂದು ಮೆಟ್ಟಿಲುಗಳಿಲ್ಲದ ವೀಣೆಯಾಗಿದ್ದು, ಬಲಗೈಯಲ್ಲಿ ತಂತಿ ಮಿಡಿಯುತ್ತ ಎಡಗೈಯಲ್ಲಿ ಮರದ ಗೋಟಿನಿಂದ ದಂಡಿಯ ಮೇಲೆ ಸ್ವರೋತ್ಪತ್ತಿ ಮಾಡಲಾಗುತ್ತದೆ. ಇದರಲ್ಲಿ ಮೆಟ್ಟಿಲುಗಳಿಲ್ಲದಿರುವುದರಿಂದ ನಾದೋತ್ಪತ್ತಿ ಮಾಡಲು ಹೆಚ್ಚಿದ ಸಾಧನೆ ಬೇಕಾಗುತ್ತದೆ. ಮೈಸೂರು ಮಹಾರಾಜರ ಪ್ರೋತ್ಸಾಹದಿಂದ ಹದಿನೈದು ಇಂಚುಗಳ ವ್ಯಾಸವುಳ್ಳ ಬುರುಡೆ ಹೊಂದಿರುವ ಗೋಟುವಾದ್ಯಕ್ಕೆ ಮಾಮೂಲಿ ಏಳು ತಂತಿಗಳಲ್ಲದೆ ಹದಿಮೂರು ಅನುರಣನ ತಂತಿಗಳನ್ನು ಸೇರಿಸಿ ನಾರಾಯಣ ಅಯ್ಯಂಗಾರರು ಈ ವಾದ್ಯಕ್ಕೆ ವಿಶೇಷ ಶೋಭೆ ಬರುವಂತೆ ಮಾಡಿದ್ದರು. ಇಂತಹ ವಿಶೇಷ ವಾದ್ಯದಲ್ಲಿ ಅಪಾರ ಸಾಧನೆ ಮಾಡಿ ಅದರ ಮೇಲೆ ಪ್ರಭುತ್ವ ಗಳಿಸಿ ಆ ವಾದ್ಯಕ್ಕೆ ವಿಶ್ವದಲ್ಲೇ ಒಂದು ಸ್ಥಾನ ಕಲ್ಪಿಸಿಕೊಟ್ಟವರಲ್ಲಿ ನಾರಾಯಣ ಅಯ್ಯಂಗಾರರು ಪ್ರಮುಖರು.
ತಾವು ಗೋಟುವಾದ್ಯ ಸಾಮ್ರಾಟರಾಗಿ ಮೆರೆದುದೇ ಅಲ್ಲದೆ ತಮ್ಮ ಮುಂದಿನ ಪೀಳಿಗೆಯನ್ನು ಅವರು ಸೃಷ್ಟಿಸಿದರು. ಅವರ ಪುತ್ರ ವಿದ್ವಾನ್‌ ಎನ್‌.ನರಸಿಂಹನ್‌ ಅಪ್ರತಿಮ ಗೋಟುವಾದ್ಯ ಪ್ರವೀಣರು. ನಾರಾಯಣ ಅಯ್ಯಂಗಾರರ ಮೊಮ್ಮಗ ಅಂದರೆ ಎನ್‌. ನರಸಿಂಹನ್‌ ಅವರ ಪುತ್ರ ರವಿಕಿರಣ್‌ ತಮ್ಮ ತಂದೆ ಹಾಗೂ ತಾತನ ಹೆಸರನ್ನು ಅಜರಾಮರಗೊಳಿಸುತ್ತಿದ್ದಾರೆ.
ಗೋಟುವಾದ್ಯ ಪ್ರವೀಣ ಶ್ರೀ ನಾರಾಯಣ ಅಯ್ಯಂಗಾರ್ಯರಿಗೆ ಗೋಟುವಾದ್ಯ ಗಾನ ಶಿಖಾಮಣಿ, ಗೋಟುವಾದ್ಯ  ಸಾಮ್ರಾಟ, ನಾದಬ್ರಹ್ಮ ವಿದ್ಯಾವಾರಿಧಿ, ಗೋಟುವಾದ್ಯ ಕಲಾನಿಧಿ ಮುಂತಾದ ಬಿರುದುಗಳು ಲಭಿಸಿದ್ದವು. ಭಾರತದಾದ್ಯಂತ ಪ್ರವಾಸ ಮಾಡಿ ಸಂಗೀತ ಪ್ರಸಾರ ಮಾಡಿರುವ ಇವರು ಬರ್ಮಾ, ಮಲೇಷಿಯಾ, ಸಿಂಗಾಪುರ್, ಶ್ರೀಲಂಕಾ ಮೊದಲಾದ ದೇಶಗಳಲ್ಲೂ ಕಚೇರಿ ನಡೆಸಿ ರಸಿಕರ ಮನಸೆಳೆದಿದ್ದಾರೆ. ಇವರ ವಿಸ್ತಾರವಾದ ರಾಗಾಲಾಪನಾಕ್ರಮದಲ್ಲಿ ಭಾರೀ ಭಾವತೀವ್ರತೆ ಇರುತ್ತಿತ್ತೆಂದು ಹಿರಿಯ ವಿದ್ವಾಂಸರು ಹೇಳುತ್ತಿದ್ದರು. ಛಾಯಾಚಿತ್ರಗ್ರಹಣ, ತೈಲ ಚಿತ್ರರಚನೆ ಹಾಗೂ ಜ್ಯೋತಿಶ್ಶಾಸ್ತ್ರ ಇವರ ಇತರ ಹವ್ಯಾಸಗಳಾಗಿದ್ದವು.
ಇವರ ಗೋಟುವಾದ್ಯ ನುಡಿಸಾಣಿಕೆಯ ಕ್ರಮದಲ್ಲಿ ಬಹುರೂಪಿ ಕೌಶಲ್ಯಗಳು ಅಡಕಗೊಂಡಿರುತ್ತಿದ್ದವು. ಶಾಸ್ತ್ರೀಯತೆಯ ಜತೆಗೆ ನಾದದೊಂದಿಗೆ ಒಂದು ರೀತಿಯ ವಿದ್ಯುತ್‌ ಸಂಚಾರವಾದಂತೆ ಕೇಳುಗರಿಗೆ ಭಾಸವಾಗುತ್ತಿತ್ತು. ಆದರೆ ವಿನಿಕೆ ಅಷ್ಟೇ ಗಾಂಭೀರ್ಯದಿಂದಲೂ ಕೂಡಿರುತ್ತಿತ್ತು. ಕೇಳುಗರನ್ನು ದೇಶ, ಭಾಷೆ, ಗಡಿಗಳ ಬೇಲಿಗಳಿಲ್ಲದಂತೆ ಹೊಸಲೋಕಕ್ಕೆ ಕರೆದೊಯ್ಯುವ ಶಕ್ತಿ ಇವರ ಗೋಟುವಾದ್ಯದ ನಾದ ಪ್ರವಾಹಕ್ಕಿತ್ತು. ನಾರಾಯಣ ಅಯ್ಯಂಗಾರ್ಯರ ನುಡಿಸಾಣಿಕಾ ತಂತ್ರ ಹಾಗೂ ಶೈಲಿಯಿಂದ ಪ್ರೇರಿತರಾದ ಗೋಟುವಾದ್ಯ ಕಲಾವಿದರ ಪೈಕಿ ಮನ್ನಾರ ಗುಡಿ ಸಾವಿತ್ರಿ ಅಮ್ಮಾಳ್‌ ಮತ್ತು ಮೈಸೂರಿನ ಎಂ.ವಿ. ವರಾಹ ಸ್ವಾಮಿ ಪ್ರಮುಖರು.
ನಾರಾಯಣ ಅಯ್ಯಂಗಾರ್ಯರು ಓರ್ವ ನಾದ ಯೋಗಿ. ಕಲೆಯ ಮೇಲೆ ಮತ್ತು ವಾದ್ಯದ ಮೇಲೆ ಪ್ರಭುತ್ವ ಪಡೆಯಲು ಉತ್ತಮ ಗುರುವಿನ ಮಾರ್ಗದರ್ಶನದ ಜತೆಗೆ ಅಪಾರ ಪ್ರತಿಭೆ, ಪರಿಶ್ರಮ ಎರಡೂ ಅವಶ್ಯಕ ಎಂದು ಅವರು ನಂಬಿದ್ದರು. ಅಷ್ಟೇ ಅಲ್ಲ ಅಪಾರ ಸಹನೆ, ಅಭ್ಯಾಸ ಮತ್ತು ಗುರು ಹಾಗೂ ಕಲೆಯ ಮೇಲೆ ಭಕ್ತಿ ಇರಬೇಕಾದದ್ದು ಮುಖ್ಯ ಎಂಬುದೂ ಅವರ ಅಭಿಪ್ರಾಯವಾಗಿತ್ತು. ಆದ್ದರಿಂದಲೇ ಅವರು ಅವರ ಕ್ಷೇತ್ರದಲ್ಲಿ ಇಷ್ಟು ಎತ್ತರಕ್ಕೆ ಏರಲು ಸಾಧ್ಯವಾಯಿತು.
ಶ್ರೀ ನಾರಾಯಣ ಅಯ್ಯಂಗಾರ್ಯರು ಆಕಾಶವಾಣಿಯಲ್ಲಿ ಒಂದು ವಾದನ ಕಚೇರಿಯನ್ನು ಮುಗಿಸಿದ ಸ್ವಲ್ಪ ಹೊತ್ತಿನಲ್ಲಿಯೇ ದಿನಾಂಕ ೧೧.೧.೧೯೫೯ರಂದು ವಿಧಿವಶರಾದರು. ಆದರೆ ಅವರ ವಿನಿಕೆಯ ನಾದ ಅದನ್ನು ಕೇಳಿದವರ ಕಿವಿಯಲ್ಲಿ ಇಂದೂ ಜುಯ್‌ಗುಟ್ಟುತ್ತಲೇ ಇದೆ ಎಂದರೆ ಅತಿಶಯೋಕ್ತಿ ಆಗಲಾರದು.
ಬಿ.ಕೆ. ಪದ್ಮನಾಭರಾಯರು
ವಿದ್ವಾನ್‌ ಬಿ.ಕೆ. ಪದ್ಮನಾಭರಾಯರು ೧೯೦೩ರ ಅನಂತ ಚತುರ್ದಶಿಯಂದು ಚಿತ್ರದುರ್ಗದಲ್ಲಿ ಜನಿಸಿದರು. ಇವರ ಪೂರ್ಣ ಹೆಸರು ಬಂಗ್ಲೆ ಕೃಷ್ಣರಾವ್‌ ಪದ್ಮನಾಭರಾವ್‌, ಮೈಸೂರಿನಲ್ಲಿ ಖ್ಯಾತ ವಕೀಲರೆಂದು ಪ್ರಸಿದ್ಧರಾಗಿದ್ದ ಬಂಗ್ಲೆ ಕೃಷ್ಣರಾಯರ ಮತ್ತು ರಖುಮಾಬಾಯಿಯವರ ಏಕಮಾತ್ರ ಸುಪುತ್ರರು ಇವರು. ತಂದೆ ಕೃಷ್ಣರಾಯರು ಸುಸಂಸ್ಕೃತರು, ಶಿಸ್ತಿನ ಜೀವನಕ್ಕೆ ಹೆಸರಾದವರು. ಹೀಗೆ ಪದ್ಮನಾಭರಾಯರದು ಶ್ರೀಮಂತ ಮನೆತನ. ಅಲ್ಲದೆ ತಂದೆಯವರು ನಾಲ್ವಡಿ ಕೃಷ್ಣರಾಜ ಒಡೆಯರ ವಿಶ್ವಾಸ ಗಳಿಸಿದ್ದವರು.
ಪದ್ಮನಾಭರಾಯರು ಎಂಟ್ರೆನ್ಸ್‌ (Entrance) ಪರೀಕ್ಷೆಯವರೆವಿಗೂ ವ್ಯಾಸಂಗ ಮಾಡಿದ್ದರು. ಮೈಸೂರಿನ ಇನ್ಸ್ಟಿಟ್ಯೂಟ್‌ ಆಫ್‌ ಮ್ಯೂಸಿಕ್‌ (Institute of Music) ನಲ್ಲೂ ಅಧ್ಯಯನ ಮಾಡಿದ್ದರು. ಅಲ್ಲದೆ ಅರಮನೆಯ ಚಂದ್ರಶಾಲೆಯಲ್ಲಿ ಸಂಗೀತವನ್ನು ಕಲಿಯುವಲ್ಲಿ ಇವರಿಗೆ ವೀಣಾ ಶಿವರಾಮಯ್ಯನವರಿಂದಲೇ ಪ್ರಾರಂಭಿಕ ಶಿಕ್ಷಣ ದೊರೆತುದು ಮತ್ತು ಅನೇಕ ಕೃತಿಗಳನ್ನೂ ಶಿವರಾಮಯ್ಯನವರಿಂದ ಕಲಿತು ಶಿವರಾಮಯ್ಯನವರ ಹಿರಿಯ ಶಿಷ್ಯರಲ್ಲೊಬ್ಬರಾದರು. ಅನಂತರ ಮೈಸೂರು ಕೆ. ವಾಸುದೇವಾಚಾರ್ಯರಿಂದ ಪ್ರೌಢ ಶಿಕ್ಷಣವನ್ನು ಪಡೆದು ಆಚಾರ್ಯ ಪಟ್ಟ ಶಿಷ್ಯರೆನಿಸಿದ್ದರು. ಪದ್ಮನಾಭರಾಯರು ಪಡೆದಿದ್ದ ಚಂದ್ರಶಾಲೆಯ ಇತರ ಗುರುಗಳು ವೀಣಾ ಸುಬ್ಬಣ್ಣ, ಮುತ್ತಯ್ಯ ಭಾಗವತರ್, ಚಿಕ್ಕರಾಮರಾಯರು ಚೆನ್ನಕೇಶವಯ್ಯನವರು ಮತ್ತು ಸ್ವರಮೂರ್ತಿ ವಿ.ಎನ್‌.ರಾವ್‌ ಅವರುಗಳು ಪದ್ಮನಾಭರಾಯರ ಸಂಗೀತ ಸಹಪಾಠಿಗಳು. ಇವರುಗಳಲ್ಲಿ ಲಯಶುದ್ಧತೆ ಕಾಲ ಪ್ರಮಾಣದ ಖಚಿತತೆ ಎಷ್ಟಿತ್ತೆಂದರೆ, ಪದ್ಮನಾಭರಾಯರು ಚೆನ್ನಕೇಶವಯ್ಯನವರು ಒಂದು ರಚನೆಯನ್ನು ಬೇರೆ ಬೇರೆ ಕೊಠಡಿಗಳಲ್ಲಿ ಕುಳಿತು ಹಾಡಿಕೊಳ್ಳುತ್ತಿದ್ದರೂ ಕೃತಿಯ ಆರಂಭ, ಮುಕ್ತಾಯ ಒಂದೇ ವೇಳೆಗೆ ನಿಖರವಾಗಿ ಮುಗಿಯುತ್ತಿತ್ತೆಂದು ಅವರನ್ನು ಬಲ್ಲವರು ಹೇಳುವ ನುಡಿ.
ಕಲಾಸಾಧನೆ ಹಾಗೂ ನಿಸ್ವಾರ್ಥ ವಿದ್ಯಾದಾನ: ಬಾಲ್ಯದಿಂದಲೂ ಐಹಿಕ ಸುಖಗಳಿಗೆ ದೂರವಾಗೇ ಉಳಿದುಕೊಂಡ ಇವರಿಗೆ ಸಂಗೀತ ಪಾರಮಾರ್ಥಿಕದತ್ತಲೇ ಆಸಕ್ತಿ ಒಲವು ಹೆಚ್ಚಾಗಿತ್ತು.  ಲಕ್ಷ್ಮೀ ಸರಸ್ವತಿ ಇಬ್ಬರ ಕೃಪೆಯೂ ಇವರತ್ತಲಿದ್ದರೂ ಸಂಗೀತಕ್ಕಾಗಿ ತಮ್ಮ ಜೀವಿತವನ್ನು ಮುಡಿಪಾಗಿಟ್ಟು, ಜೀವಿತದಲ್ಲಿ ಕಡೆಯ ತನಕ ಸರಳತೆಗೇ ಆದ್ಯತೆ ನೀಡಿದ್ದರು. ಸಂಗೀತವೇ ಅವರ ಉಸಿರಾಗಿ, ಧಾರ್ಮಿಕತೆ, ಸಂಗೀತ ಕಲಾವಂತಿಕೆಗಳೇ ಅವರ ಕಲಾನೇತ್ರಗಳ ನೇರದೃಷ್ಟಿಯಾಗಿತ್ತೆಂದರೆ ಉತ್ಪ್ರೇಕ್ಷೆಯ ಮಾತಲ್ಲ.
ರಾಯರು ಶ್ರದ್ಧಾಭಕ್ತಿಯಿಂದ ಸತತ ಅಭ್ಯಾಸ ಮಾಡಿ ಸಂಗೀತದಲ್ಲಿ ವಿಶೇಷವಾದ ವಿದ್ವತ್ತು, ಪಾಂಡಿತ್ಯವನ್ನು ಗಳಿಸಿಕೊಂಡಿದ್ದರು. ಮೈಸೂರು ಆಕಾಶವಾಣಿ ಮತ್ತು ಮದ್ರಾಸ್‌ ಆಕಾಶವಾಣಿಯಿಂದ ಇವರ ಕಚೇರಿಗಳು ಅನೇಕ ಕಾಲ ಪ್ರಸಾರವಾಗುತ್ತಿತ್ತು. ಅಂತೆಯೇ ತಾವು ಕಲಿತಿದುದನ್ನು ಉದಾರವಾಗಿ ಶಿಷ್ಯರಿಗೆ ಪ್ರೀತಿಯಿಂದ ಕಲಿಸಿ ಅಪಾರ ಶಿಷ್ಯ ಸಂಪತ್ತು ಪಡೆದ ಹೆಗ್ಗಳಿಕೆ ಇವರದಾಗಿತ್ತು. ಯಾವ ಶಿಷ್ಯರಿಂದ ಚಿಕ್ಕ ಕಾಸನ್ನೂ ಶಿಷ್ಯಾಶುಲ್ಕವಾಗಿ ಪಡೆಯದಿದ್ದ ಶ್ರೇಷ್ಠ ವ್ಯಕ್ತಿತ್ವ. ಕಾಸು ಪಡೆಯದ ಮಾತ್ರಕ್ಕೇ ಪಾಠಕ್ರಮದ ಬಗ್ಗೆ ಚಕಾರ ಎತ್ತುವಂತಿರಲಿಲ್ಲ. ಶಿಸ್ತು-ನಿಯಮಗಳು ಎಲ್ಲ ಶಿಷ್ಯರಿಗೂ ಕಡ್ಡಾಯ. ಅವಶ್ಯಕವೆನಿಸಿದಾಗ ಶಿಷ್ಯರ, ಶಿಷ್ಯರ ಮನೆಯವರ ‘ಲಗ್ನ’ ಮುಂತಾದ ಕಾರ್ಯಾದಿಗಳಲ್ಲಿ ಅನೇಕ ತೆರನಾದ ಸಹಾಯ ಹಸ್ತ ನೀಡುತ್ತಿದದ ಮೃದು ಹೃದಯವಂತಿಕೆ. ಕಲಿಯಲು ಆಸೆಯಿಂದ ಬಂದ ಎಲ್ಲ ವಿದ್ಯಾರ್ಥಿಗಳೂ, ಬಡವ, ಬಲ್ಲಿದ ಭೇದವಿಲ್ಲದೆ ಆಸ್ಥೆಯಿಂದ ಶಿಕ್ಷಣ ನೀಡಿ ವಿದ್ವಾಂಸರನ್ನಾಗಿಸಿ, ಕಲೆಯನ್ನೇ ವೃತ್ತಿಯನ್ನಾಗಿಸಿಕೊಳ್ಳುವ ಮಟ್ಟಕ್ಕೆ ಬೋಧಿಸುತ್ತಿದ್ದ ಸಹನಾಮಯಿ. ಜೀವನ ನಿರ್ವಹಣೆಗಾಗಿ ಅವರು ಸಂಗೀಥವನ್ನು ಅವಲಂಬಿಸಬೇಕಾದ ಪರಿಸ್ಥಿತಿ ಇರಲಿಲ್ಲ. ರಾಯರ ೫೫ನೇ ವರುಷದ ತನಕವೂ ಕೃಷ್ಣರಾವ್‌ ಅವರೇ ಸಂಸಾರಿಕ ಜವಾಬ್ದಾರಿ ವಹಿಸಿಕೊಂಡಿದ್ದುದು, ಇವರ ಸಂಗೀತ ಶಾರದೆಯ ಪೂಜೆ, ಧ್ಯಾನಕ್ಕೆ ಒಂದು ರೀತಿ ಪರವೇ ಆಗಿತ್ತು. ತಂಬೂರಿಯ ತಯಾರಿಕೆಗೆ ಪ್ರಸಿದ್ಧವಾಗಿದ್ದ ಮಾಗಡಿಯಿಂದ ಒಮ್ಮೆಲೇ ಅನೇಕ ತಂಬೂರಿಗಳನ್ನು ಶಿಷ್ಯರಿಗಾಗಿ ಮಾಡಿಸಿ, ಶಿಷ್ಯರಿಗೆ ಆಶೀರ್ವಾದ ಪೂರ್ವಕವಾಗಿ ಅಭ್ಯಾಸಕ್ಕೆ ನೀಡುತ್ತಿದ್ದರು. ಹೀಗೆ ಅಪಾರ ಶಿಷ್ಯಕೋಟಿ ಪಡೆದಿದ್ದ ರಾಯರು ಉತ್ತಮ ಮಟ್ಟದ ಶಿಷ್ಯ ಕುಸುಮಗಳನ್ನು ಸಂಗೀತ ಶಾರದೆಗೆ ಅರ್ಪಿಸಿದ್ದಾರೆ. ಅವರಲ್ಲಿ ಟಿ.ಆರ್. ಗೋಪಾಲನ್‌, ಪಾಲಘಾಟ್‌ ಸುಬ್ರಹ್ಮಣ್ಯ ಅಯ್ಯರ್, ಎಚ್‌.ಟಿ. ರಾಮಸ್ವಾಮಿ, ವೆಂಕಟರಾಂ, ಪಿ.ಎಸ್‌. ಕುಮಾರಸ್ವಾಮಿ ಹಾಗೂ ಮಹಿಳಾ ಶಿಷ್ಯರುಗಳಲ್ಲಿ ಎಸ್‌.ಬಿ. ಶ್ರೀರಂಗಮ್ಮ, ಎಸ್‌.ರಮಾ, ಆರ್. ತಾರ, ಪದ್ಮ (ಪದ್ಮ ಎಚ್‌.ಎಸ್‌.ಮೂರ್ತಿ), ವಸಂತ ರಾಮಾನುಜಂ, ಪಿ.ಎಸ್‌. ವಸಂತ ಮೊದಲಾದವರು ಪ್ರಮುಖರು. ಇವರ ಅನೇಕ ಶಿಷ್ಯರು ಉನ್ನತ ಹುದ್ದೆಗಳಲ್ಲೂ ವೇದಿಕೆಗಳಲ್ಲಿ ಹಿರಿಯ ಕಲಾವಿದರೆಂದು ಪ್ರಸಿದ್ಧರಾಗಿದ್ದಾರೆ. ಇದಕ್ಕೆ ಇವರ ಶಿಷ್ಯರು ಹೇಳಿರುವಂತೆ ಎರಡು ಪ್ರಮುಖ ಕಾರಣಗಳೆಂದರೆ  ೧. ಸಂಗೀತದ ಕಲಿಕೆಯಲ್ಲಿ ಶಿಷ್ಯರನ್ನು ಶಿಸ್ತಿಗೆ ಒಳಪಡಿಸುತ್ತಿದ್ದುದಲ್ಲದೆ, ಶಿಷ್ಯರ ನಡೆ ನುಡಿಗಳಲ್ಲೂ ಇದನ್ನೇ ಅನುಸರಿಸಲು ನೀಡುತ್ತಿದ್ದ ಕ್ರಮ. ದೈವಾನುಗ್ರಹದಿಂದ ಶಿಷ್ಯರೂ ಇವರಿಗೆ ವಿಧೇಯರಾಗಿರುತ್ತಿದ್ದುದೂ ವಿಶೇಷವೇ. ಸಂಗೀತದಲ್ಲಿ ರಾಗ, ಭಾವ, ತಾಳ(ಲಯ)ಗಳು ಪ್ರಮುಖವಾದ ಅಂಶಗಳು. ಅವುಗಳಿಗೆ ರಾಯರು ಬಹಳ ಮಹತ್ವವನ್ನು ಇತ್ತು ಚಾಚೂ ತಪ್ಪದೆ ಪಾಲಿಸುತ್ತಿದ್ದರು. ಹಾಗೆಯೇ ಶಿಷ್ಯರಿಗೂ ಕಡ್ಡಾಯವಾಗಿ ಇದನ್ನೇ ಅಭ್ಯಾಸ ಮಾಡಿಸುತ್ತಿದ್ದರು. ಪಾಠ ಮಾಡುವಾಗ ತಾವೇ ಖಂಜರಿಯನ್ನು ಹಿಡಿದು ನುಡಿಸುತ್ತಾ ಸಂಗೀತದಲ್ಲಿ ಲಯಕ್ಕಿರುವ ಬೆಸುಗೆ ಶಿಷ್ಯರಿಗೆ ಪರಿಚಯಿಸುತ್ತಿದ್ದರು. ಅಂತೆಯೇ ಹಾಡುವಾಗ ತಾಳಹಾಕುವ ಪರಿ, ತಾಳ ಹಾಕುವಾಗ ಪೆಟ್ಟು, ಬೆರಳುಗಳು ಇರಬೇಕಾದ ನಿರ್ದಿಷ್ಟ ಜಾಗ, ಬಾಯಿಬಿಡಬೇಕಾದ ರೀತಿ ಹಾಗೂ ಉಸಿರು ತೆಗೆದುಕೊಳ್ಳುವ ಕ್ರಮವನ್ನು ನಿರ್ದಿಷ್ಟವಾಗಿ ಶಿಷ್ಯರಿಗೆ ತಿಳಿಸುತ್ತಾ ತಿದ್ದುತ್ತಿದ್ದರು.
ರಾಯರು “ಸಂಗೀತವನ್ನು ದೈವ ಸಾಕ್ಷಾತ್ಕಾರಕ್ಕಾಗಿಯೇ” ಎಂದು ಭಾವಿಸಿದ್ದರಿಂದ ಇವರು ಹಾಡುವಗ ಒಮ್ಮೆಮ್ಮೆ ಕಣ್ಣೀರು ಉಕ್ಕಿ ಹರಿಯುತ್ತಿದ್ದುದನ್ನು ಕಂಡು ವಿಸ್ಮಿತರಾದ ಶಿಷ್ಯರಿದ್ದಾರೆ. ಹಾಡಿನ ರಚನೆಯ ಸಾಹಿತ್ಯರ್ಥ, ರಾಗ, ಭಾವವನ್ನು ವಿವರಿಸುವಾಗ ಅವರ ಮನಸ್ಸು ಅದರೊಳಗೆ ಕರಗಿ, ಶಿಷ್ಯರಿಗೂ ಆ ಭಾವದಲ್ಲೇ ಮಿಂದ ಅನುಭವವುಂಟು ಮಾಡುತ್ತಿದ್ದ ವಿಶೇಷ ಪರಿ ಇವರದಾಗಿತ್ತು. ಸರಳೆಯಿಂದ ಮೊದಲ್ಗೊಂಡು ಪ್ರೌಢಪಾಠವಾದ ರಾಗಾಲಾಪನೆ, ಸ್ವರಕಲ್ಪನೆ, ತಾಳ, ಪಲ್ಲವಿಯ ಪಾಠಗಳ ತನಕವೂ ಸ್ವತಃ ತಾವೇ ಪ್ರತಿಯೊಬ್ಬರಿಗೂ ಪಾಠ ಮಾಡುತ್ತಿದ್ದದು ವಿಶೇಷತೆ. ಒಂದು ದಿನವೂ ಬೇರೊಬ್ಬ ಶಿಷ್ಯರಿಂದ ಪಾಠ ಹೇಳಿಸಿದವರಲ್ಲ. ಅಂತೆಯೇ ಪ್ರತಿ ಶಿಷ್ಯರ ವಿನಿಕೆಯನ್ನೂ ಪೂರ್ಣವಾಗಿ ಕೇಳಿ ಅವಶ್ಯವಿದ್ದೆಡೆಯಲ್ಲೆಲ್ಲಾ, ಅಲ್ಲಲ್ಲೇ ತಿದ್ದಿ ಓರಣಗೊಳಿಸುತ್ತಿದ್ದ ತಾಳ್ಮೆ ಇವರದು. ಬೆಳಿಗ್ಗೆ ಎಂಟರಿಂದ ಸಾಮಾನ್ಯವಾಗಿ ಮಧ್ಯರಾತ್ರಿಯವರೆಗೆ ರಾಯರ ಮನೆಯಿಂದ ತಂಬೂರಿಯ ಝೇಂಕಾರ ಸಂಗೀತ ಪಾಠದ ಸುಧೆ ಅಲೆ ಅಲೆಯಾಗಿ ಹೊರ ಬರುತ್ತಿದ್ದುದು ಗಮನಾರ್ಹ. ಶಿಷ್ಯರನ್ನು ಸ್ವೀಕರಿಸುವಾಗ ಅವರನ್ನು ಪರೀಕ್ಷಿಸುತ್ತಿದ್ದರು. ಸಂಗೀತದಲ್ಲಿ ಆಸಕ್ತಿ, ಶ್ರದ್ಧೆ, ಉಳ್ಳ ವಿದ್ಯಾರ್ಥಿಗಳಿಗೆ ನಿರ್ವಂಚನೆಯಿಂದ ತಮ್ಮೆಲ್ಲ ಸಾಧನೆಯ ಸಂಪತ್ತನ್ನೂ ಸಂತೋಷವಾಗಿ ಧಾರೆಯೆರೆಯುತ್ತಿದ್ದರು. ಅವರ ಮನೆಯಲ್ಲಿ ಘನವಾದ ೭-೮ ತಂಬೂರಿಗಳಿದ್ದವು. ಶಿಷ್ಯರ ಅಭ್ಯಾಸಕ್ಕಾಗಿ ಕೆಲವು ಕೊಠಡಿಗಳಿದ್ದು, ಅನೇಕ ವೇಳೆ ಶಿಷ್ಯರ ಅಭ್ಯಾಸ ಸಾಧನೆಗಳೆಲ್ಲ ಗುರುಗಳ ಮನೆಯಲ್ಲೇ ಆಗುತ್ತಿತ್ತು. ಪಾಠ ಮಾಡುವಾಗ ವೇಳೆಯ, ಆಹಾರಾದಿಗಳ ಪರಿವೆಯಿಲ್ಲದೆ ಶಿಷ್ಯರೊಡನೆ ಕಲೆಯುತ್ತಿದ್ದರು. ಸ್ವರಗಳು ನಾಭಿಯಿಂದ ಪರಿಪೂರ್ಣವಾಗಿ ಹೊರಹೊಮ್ಮಿ, ತಾವು ಹೇಳಿಕೊಟ್ಟುದುದು ಶಿಷ್ಯರಿಗೆ ಚೆನ್ನಗಿ ಮನದಟ್ಟು ಮಾಡಿಸುವವರೆಗೂ ತಾವೂ ಅವರೊಡನೆ ಇದ್ದು ಗಮನಿಸಿಕೊಳ್ಳುತ್ತಿದ್ದ ಸಂಯಮಿ. ಕೆಲವು ಬಾರಿ ಪರೀಕ್ಷೆ ವೇಳೆಯಲ್ಲಿ ಶಿಷ್ಯರಿಗೆ ಹಾಲು, ಬಾದಾಮಿ, ಕಲ್ಲುಸಕ್ಕರೆಗಳನ್ನು ತರಿಸಿಕೊಟ್ಟು ಶಿಷ್ಯರ ಶಾರೀರದ ಬಗ್ಗೆ ಕಾಳಜಿ ವಹಿಸುತ್ತಿದ್ದರಂತೆ. ಇಷ್ಟೆಲ್ಲಾ ಶಿಷ್ಯರಿಗಾಗಿ ಮಾಡುತ್ತಿದ್ದ ಈ ಗುರು ಶಿಷ್ಯರಿಂದ ತನ್ನ ದಾನಕ್ಕೆ ಪ್ರತಿಯಾಗಿ ಬಯಸುತ್ತಿದುದಾದರೂ ಏನು? ಕೇವಲ ಕಲಿಕೆಯಲ್ಲಿ ಕಾತುರ, ಉತ್ಸಾಹ, ನಿಷ್ಠೆಗಳನ್ನು ಮಾತ್ರ.
ಸಂಗೀತ ಕೈಂಕರ್ಯ: ಲಕ್ಷ್ಯ-ಲಕ್ಷಣಗಳಲ್ಲಿ ಅಪಾರವಾಗಿ ಸಾಧನೆ ಮಾಡಿದ್ದ ರಾಯರು ಟಿ.ಚೌಡಯ್ಯನವರ ಪಿಟೀಲು ಹಾಗೂ ಟಿ.ಎಂ.ಪುಟ್ಟಸ್ವಾಮಯ್ಯ (ಮೂಗಯ್ಯ)ನವರ ಮೃದಂಗ ಜೋಡಿಯೊಂದಿಗೆ ನಡೆಸಿದ ಕಚೇರಿಗಳು ಅನೇಕ. ಸತತ ಸಾಧನೆ, ವಿದ್ಯಾದಾನ ಇವುಗಳೊಂದಿಗೆ, ಅನೇಕ ಸಂಗೀತ ಸಂಸ್ಥೆಗಳು, ಸಂಗೀತ ಉತ್ಸವಾದಿಗಳು, ಧಾರ್ಮಿಕ ಉತ್ಸವ, ಆರಾಧನೆಗಳಲ್ಲಿ ತಮ್ಮನ್ನು ಸಂಪೂರ್ಣವಾಗಿ ತೊಡಗಿಸಿಕೊಂಡು ಶಾರದೆಯ ನಾದರಥ ಎಳೆಯುವಲ್ಲಿ ಕೈ ಜೋಡಿಸಿದ್ದವರು ರಾಯರು. ರಾಘವೇಂದ್ರಸ್ವಾಮಿಗಳಲ್ಲಿ ಅಚಲ ಭಕ್ತಿಯನ್ನು ಹೊಂದಿದ್ದ ರಾಯರು ಅನೇಕ ವೃಂದಾವನಗಳಿಗೆ ವಿವಿಧ ರೀತಿಯಲ್ಲಿ ಬಗೆಬಗೆಯ ಕಾಣಿಕೆಗಳಿತ್ತಿದ್ದರು. ಇವುಗಳಲ್ಲಿ ಮೈಸೂರು, ಮೂಗೂರು ಹಾಗೂ ಸೋಸಲೆ ಕ್ಷೇತ್ರಗಳು ಗಮನಾರ್ಹ. ಸೋಸಲೆಯ ಮಹಾಸಮಾರಾಧನೆಯಲ್ಲಿ ಸಂಪೂರ್ಣವಾಗಿ ಮೂರು ದಿನಗಳು ಇದ್ದು ಧಾರ್ಮಿಕ ಕಾರ್ಯಗಳಲ್ಲಿ ಭಾಗಿಯಾಗುವುದಲ್ಲದೆ ಅನೇಕ ವರ್ಷಗಳು ಸಂಗೀತ ಕಚೇರಿಗಳನ್ನು ನಡೆಸುತ್ತಿದ್ದರು.
ವಾರ್ಷಿಕವಾಗಿ ತ್ಯಾಗರಾಜರ ಆರಾಧನೆ, ರಾಮೋತ್ಸವ, ಕೃಷ್ಣೋತ್ಸವಗಳನ್ನು ವಿಜೃಂಭಣೆಯಿಂದ ನಡೆಸುತ್ತಿದ್ದರು ಮತ್ತು ಪ್ರತಿ ಗುರುವಾರ, ಶನಿವಾರಗಳಂದು ಭಜನೆ ಕಾರ್ಯಕ್ರಮ ಪದ್ಧತಿಯನ್ನು ವಿಶೇಷವಾಗಿ ಹಮ್ಮಿಕೊಂಡಿದ್ದರು. ಭಜನೆ ಕಾರ್ಯಕ್ರಮದಲ್ಲಿ ಸಾಮಾನ್ಯವಾಗಿ ಶಿಷ್ಯರು ಹಾಡುತ್ತಿದ್ದರು. ಭಜನೆ ಕಾರ್ಯಕ್ರಮದಲ್ಲಿ ಸಾಮಾನ್ಯವಾಗಿ ಶಿಷ್ಯರು ಹಾಡುತ್ತಿದ್ದರು, ಒಮ್ಮೊಮ್ಮೆ ಅವರ ಮಿತ್ರಕಲಾವಿದರೂ ಹಾಡುತ್ತಿದ್ದುದುಂಟು. ಪಾಂಡಿತ್ಯ ದೃಷ್ಟಿಯಿಂದ ಅವರ ಭಜನೆ ಕಾರ್ಯಕ್ರಮದ ಪ್ರದರ್ಶನ ಕೇವಲ ಹೆಸರಿನ ರೀತಿ ಭಜನೆಯಾಗಿರದೆ ವಿದ್ವಾಂಸರ ಪಾಂಡಿತ್ಯಕ್ಕೆ ತಕ್ಕ ವೇದಿಕೆಯಾಗಿರುತ್ತಿತ್ತು. ಅಲ್ಲಿ ಹಾಡುವುದು, ನುಡಿಸುವುದೆಂದರೆ, “ಒಂದು ವಿಧದಲ್ಲಿ ರಸದೌತಣವಾದರೆ, ಮತ್ತೊಂದು ವಿಧದಲ್ಲಿ ನಾಡಿಮಿಡಿದು ನೋಡುವ ಪರೀಕ್ಷೆ” ಎಂಬಂತೆ ಕಲಾವಿದರ ಜವಾಬ್ದಾರಿಯ ದ್ಯೋತಕವಾಗಿರುತ್ತಿತ್ತೆಂಬುದು ಅನುಭವಿಗಳ ನುಡಿ. ಇದಕ್ಕಾಗಿ ಕೆಲವರು ವಿನೋದವಾಗಿ ಇದನ್ನು “ಪದ್ಮನಾಭರಾಯರ ಸಂಗೀತ ಅಕಾಡೆಮಿ” ಎಂದು ಹೆಮ್ಮೆಯಿಂದ ಹೇಳುತ್ತಿದ್ದದು, ರಾಯರಿಗೆ ಕಲೆಯಲ್ಲಿದ್ದ ನಿಷ್ಠೆಯ ಪ್ರತೀಕವಾಗಿದೆ. ಈ ಭಜನೆ ಕಾರ್ಯಕ್ರಮದಲ್ಲಿ ರಾಜ್ಯದ ಪ್ರಸಿದ್ಧ ಹಿರಿಯ, ಕಿರಿಯ ಮಿತ್ರ ಕಲಾವಿದರುಗಳೇ ಅಲ್ಲದೆ ನೆರೆರಾಜ್ಯದಿಂದ ಬರುತ್ತಿದ್ದ ಪ್ರಸಿದ್ಧ ಕಲಾವಿದರುಗಳನೇಕರು-ಟೈಗರ್ ವರದಾಚಾರ್, ಅರಿಯಾಕ್ಕುಡಿ, ಶೆಮ್ಮಂಗುಡಿ, ಚೆಂಬೈ, ಮಧುರೆ ಮಣಿ ಅಯ್ಯರ್, ಜಿ.ಎನ್‌.ಬಿ., ಎಂ.ಡಿ. ರಾಮನಾಥನ್‌, ದಂಡಪಾಣಿ ದೇಶಿಕರ್‌ ಮೊದಲಾದವರುಗಳು ರಾಯರ ವಿಶ್ವಾಸ ಪೂರ್ವಕ ಆಹ್ವಾನವನ್ನು ಸಂತೋಷದಿಂದ ಸ್ವೀಕರಿಸಿ ತಮ್ಮ ಪಾಂಡಿತ್ಯ ಪೂರ್ಣ ಕಚೇರಿಗಳನ್ನು ನೀಡಿದ್ದಾರೆ.
ಇವರ ಈ ವಿಪರೀತವಾದ ಸಂಗೀತ ಹವ್ಯಾಸ (ಪಾಠ, ಕಚೇರಿ, ಭಜನೆ, ಉತ್ಸವಾದಿ)ಗಳ ಸಂಭ್ರಮಗಳು, ಮುಂತಾದುವು ತಂದೆಯವರ ಜೀವನ ಶಾಂತಿಗೆ ಅಷ್ಟಗಿ ಹೊಂದದ ಸಂದರ್ಭದಲ್ಲಿ ವಿನಯವಾಗಿ ತಮ್ಮ ಸಹೋದರಿಯರ ಮನೆಯಲ್ಲಿ ಅವರ ಮನೆಯವರ ನೆರವಿನಿಂದ ಸುಸೂತ್ರವಾಗಿ ನಿರ್ವಹಿಸುತ್ತಿದ್ದರು. ಅವರ ಮಾತಿಗೆ ಎದುರಾಡದೆ ರಾಯರು ಸರಳ ಜೀವನ, ಲೌಕಿಕದ ಆಕರ್ಷಣೆಗೆ ಬಾಗದ ರೀತಿ ನೀತಿ, ಪಾರಮಾರ್ಥಿಕ, ದೈವೀಕ ಹಾಗೂ ಸಂಗೀತಕ್ಕಾಗಿ ಮುಡಿಪಿಟ್ಟ ಈ ಕಲಾವಿದನಿಗೆ ದೊರತ ಬಾಳಸಂಗಾತಿ ಸ್ವಂತ ಸೋದರ ಸೊಸೆ (ಹಿರಿಯಕ್ಕನ ಮಗಳು ಶಕುಂತಲಾ ಬಾಯಿ) ಪತಿಯ ಜೀವನ ರೀತಿ ನೀತಿಗೆ ಉಸಿರೆತ್ತದೆ ಹೊಂದಿಕೊಂಡು ಬಾಳ್ವೆ ನಡೆಸಿದ ಸಹನಾಮಯಿ, ಛಾಯಾನುವರ್ತಿನಿ ಪತ್ನಿ ಕಮಲಾಬಾಯಿ (ಶಕುಂತಲಾ ಬಾಯಿ ತವರಿನ ಹೆಸರು) ಶಿಷ್ಯರ ಪಾಲಿಗಿಂತೀ ಮಹಾಮಾತೆ ಅನ್ನಪೂರ್ಣೇಶ್ವರಿ.
ಸಂಘ-ಸಂಸ್ಥೆಗಳಿಗೆ ಸಲ್ಲಿಸಿರುವ ಗಣನೀಯ ಸೇವೆ: (ಅ) ಮೈಸೂರಿನ ಬಿಡಾರಂ ಕೃಷ್ಣಪ್ಪನವರ ಶ್ರೀ ಪ್ರಸನ್ನ ಸೀತಾರಾಮ ಮಂದಿರದಲ್ಲಿ ಕಾರ್ಯದರ್ಶಿಗಳಾಗಿ ಅನೇಕ ವರ್ಷ ದುಡಿದರಲ್ಲದೆ ಎಂಟು ವಾರ್ಷಿಕ ಸಂಗೀತ ಸಮ್ಮೇಳನಗಳನ್ನು ಯಶಸ್ವಿಯಾಗಿ ನಡೆಸಿದವರು. ಸಮ್ಮೇಳನಾಧ್ಯಕ್ಷರಿಗೆ “ಗಾನಕಲಾ ಸಿಂಧು” ಬಿರುದು, ಖಿಲ್ಲತ್ತಿನ ಗೌರವಗಳು ಸಲ್ಲುತ್ತಿತ್ತು. ರಾಮಮಂದಿರದ ಮತ್ತೊಬ್ಬ ಕಾರ್ಯಕರ್ತರು ರಾಯರ ಮಿತ್ರರೂ ಆದ ಚೌಡಯ್ಯನವರು ಹಾಗೂ ಮತ್ತೆ ಕೆಲವರ ಅಗ್ರಹ ವಿಶ್ವಾಸ ಪೂರ್ವಕ ಒತ್ತಾಯಕ್ಕೆ ಮಣಿದು ೫ನೇ ಸಂಗೀತ ಸಮ್ಮೇಳನದಲ್ಲಿ ಸಮ್ಮೇಳನಾಧ್ಯಕ್ಷ ಪದವಿಗೆ ಒಪ್ಪಿ ದಕ್ಷತೆಯಿಂದ ನಿರ್ವಹಿಸಿದರು.
(ಆ) ಕಲಿಕೆಯು ಕೇವಲ ಶ್ರವ್ಯ ಮಟ್ಟದಲ್ಲೇ ಹರಿದರೆ ಸಾಲದು ಭವಿಷ್ಯತ್ತಿನಲ್ಲಿ ಭವ್ಯವಾಗಿ ಖಚಿತವಾದ ದಾಖಲಾತಿಯಾಗಿ ಉಳಿದು ಮುಂದಿನವರಿಗೆ ಸ್ಪಷ್ಟವಾಗಿ ತಲುಪಬೇಕೆಂಬ ಹಂಬಲದಿಂದ ವಾಸುದೇವಾಚಾರ್ಯರ ಅಧ್ಯಕ್ಷತೆಯಿಂದ ಮೂಡಿ ಬಂದ “ಕಲಾಭಿವರ್ಧಿನಿ ಸಭೆ” ರಾಯರ ಕಲ್ಪನೆಯ ಕೂಸು. ಈ ಸಭೆಯಿಂದ ಎರಡು ಅತ್ಯುತ್ತಮ ಗ್ರಂಥಗಳು ಪ್ರಕಟವಾಗಿದೆ.
೧. ಮೈಸೂರು ಸದಾಶಿವರಾಯರ ಕೃತಿಗಳು  ೨. ವೈಣಿಕ ಶಿಖಾಮಣಿ ವೀಣೆ ಶೇಷಣ್ಣನವರ ಕೃತಿಗಳು, ವಿದ್ವಾಂಸರಾದಿಯಾಗಿ, ರಸಿಕರಿಗೆ, ವಿದ್ಯಾರ್ಥಿಗಳಿಗೆ ಮೈಸೂರು ಸಂಗೀತದ ಸೌರಭವನ್ನು ಉಣಬಡಿಸಿದೆ.
ವಾಗ್ಗೇಯಕಾರರಾಗಿ ರಾಯರು: ಲಕ್ಷ್ಯ-ಲಕ್ಷಣಗಳಲ್ಲಿ ಆಳವಾದ ಪಾಂಡಿತ್ಯಪಡೆದಿದ್ದ ರಾಯರು ಸಂಗೀತ ಶಾರದೆಯ ಹಾಗೂ ಗುರುರಾಘವೇಂದ್ರರ ಅನುಗ್ರಹದಿಂದ ಉತ್ತಮ ವಾಗ್ಗೇಯಕಾರರಾಗಿ ಅನೇಕ ರಚನೆಗಳನ್ನು “ಪದ್ಮಜಾರ್ಚಿತ” ಅಂಕಿತದಿಂದ ರಚಿಸಿರುವರು. ಇವರಿಗೆ “ದೇವ ಗಾಂಧಾರಿ” ರಾಗ ಹಾಗೂ “ಕ್ಷೀರಸಾಗರ” ಕೃತಿಯಲ್ಲಿ ಬಹಳ ಪ್ರೀತಿಯಿತ್ತೆಂದೂ ಅಂತೆಯೇ ‘ಹುಸೇನಿ’ ರಾಗ ಮತ್ತೊಂದು ಪ್ರೀತಿ ಪಾತ್ರವಾದ ರಾಗವಾಗಿತ್ತೆಂದು ತಿಳಿದುಬರುತ್ತದೆ.
ಮದ್ರಾಸಿನಲ್ಲಿ ಡಿಸೆಂಬರ್ ತಿಂಗಳಿನಲ್ಲಿ ನಡೆಯುತ್ತಿದ್ದ ಮದ್ರಾಸ್‌ ಮ್ಯೂಸಿಕ್‌ ಅಕಾಡೆಮಿಯ ಸಂಗೀತ ಸಮ್ಮೇಳನಕ್ಕೆ ಪ್ರತಿ ವರ್ಷವೂ ತಪ್ಪದೆ ತಮ್ಮೊಂದಿಗೆ ೨-೩ ಶಿಷ್ಯರನ್ನು ಕರೆದುಕೊಂಡು ಹೋಗಿ ಹಿರಿಯ ವಿದ್ವಾಂಸರ ನಾದ ಸುಧೆಯನ್ನು ಸವಿದು ಶಿಷ್ಯರಿಗೂ ಆ ಸವಿಯನ್ನು ಸವಿಯುವ ಅವಕಾಶ ಕಲ್ಪಿಸಿಕೊಡುತ್ತಿದ್ದರು. ಹೀಗೆ ಹೋದಾಗಲೆಲ್ಲ ತಮ್ಮ ಗುರುಗಳಾದ ಆಚಾರ್ಯರ ದರ್ಶನಾಶೀರ್ವಾದ ಪಡೆಯದೆ ಹಿಂದಿರುಗುತ್ತಿರಲಿಲ್ಲ ಮತ್ತು ಗುರುಗಳ ಮನೆಯಲ್ಲಿ ಏನಾದರೂ ಪ್ರಸಾದ ರೂಪವಾಗಿ ಸ್ವೀಕರಿಸಬೇಕೆಂಬ ಇವರ ನಡೆ ಇವತ್ತಿಗೂ (ಕಡೆಯ ಪಕ್ಷ ಒಂದು ಲೋಟ ನೀರನ್ನಾದರೂ ಕೇಳಿ ಕುಡಿದು ಬರುತ್ತಿದ್ದರು) ಅನೇಕ ಶಿಷ್ಯರಿಗೆ ಮಾದರಿಯಾಗಿದೆ. ೧೯೬೩ರಲ್ಲಿ ಪದ್ಮನಾಭರಾಯರು ತಮ್ಮ ಕೃತಿಗಳನ್ನು ಮದ್ರಾಸಿನ ಅಕಾಡೆಮಿಯಲ್ಲಿ ಶಿಷ್ಯರೊಂದಿಗೆ ಪ್ರದರ್ಶಿಸಿದರು. ಅಲ್ಲಿನ ಜನರಿಂದ ಇವರ ಪ್ರದರ್ಶನ ಮೆಚ್ಚುಗೆ ಪಡೆಯಿತು. ಹಿರಿಯರು ನಡೆದ ಸನ್ನಡತೆಯಲ್ಲಿ ಕಿರಿಯರು ಹಾದಿ ಸವೆಸಿದರೆ ಶ್ರೇಯಸ್ಸು ಎಂಬುದು ಇವರ ಅಭಿಪ್ರಾಯ. ಅದರಿಂದ ಕಿರಿಯರ ನಡೆಯಲ್ಲಿ ಕೊಂಚ ವ್ಯತ್ಯಾಸ ಗಮನಿಸಿದರೂ ತಕ್ಷಣವೇ ತಿದ್ದುತ್ತಿದ್ದರು. ಇದಕ್ಕೆ ನಿದರ್ಶನ ಒಮ್ಮೆ ಇವರು ಶಿಷ್ಯರಿಗೆ ಪಾಠ ಮಾಡುತ್ತಿದ್ದಾಗ ಚೌಡಯ್ಯನವರು ಇವರ ಮನೆಗೆ ಬರಲು ತಾವೇ ಮೊದಲಿಗೆ ಎದ್ದು ನಿಂತು ಆತ್ಮೀಯರನ್ನು ಸ್ವಾಗತಿಸಿಕ ಅವರೊಡನೆ ನಮ್ರವಾಗಿ ಮಾತನಾಡುತ್ತಿದ್ದರೂ ಶಿಷ್ಯರು ಯಾರು ಏಳದಿದ್ದುದನ್ನು ಗಮನಿಸಿದ ರಾಯರು ಚೌಡಯ್ಯನವರನ್ನು ಬೀಳ್ಕೊಟ್ಟು ಹಿಂದಿರುಗಿ ಬಂದು ಶಿಷ್ಯರಿಗೆ ನೀಡಿದ ಮಾತುಗಳು ಇವು “ನಾಡಿಗೆ, ದೇಶಕ್ಕೇ ಹೆಸರು ತಂದಿರುವಂತಹ ಶ್ರೇಷ್ಠ ಕಲಾವಿದರು ಬಂದರೆ ನಾನೇ ಎದ್ದು (ಗೌರವ) ನಿಂತು ಬರಮಾಡಿಕೊಂಡರೆ, ನೀವೆಲ್ಲಾ ಕುಳಿತೇ ಇದ್ದಿರಲ್ಲಾ, ನಿಮಗೆ ಸ್ವಲ್ಪವಾದರೂ ದೊಡ್ಡವರಿಗೆ ಹೇಗೆ ಗೌರವ, ಮರ್ಯಾದೆ ತೋರಿಸಬೇಕೆಂಬುದೇ ಗೊತ್ತಿಲ್ಲವೇ” ಎಂದು ಸ್ವಲ್ಪ ಕಟುವಾಗಿಯೇ ಅಂದಾಗ ಶಿಷ್ಯರಿಗೆ ಜೀವನ ಪೂರ್ತಿ ಮರೆಯಲಾಗದ ಪಾಠ ಕಲಿಸಿತು.
(ಇ) ಪುರಂದರ ದಾಸರ ನಾಲ್ಕನೆಯ ಶತಮಾನೋತ್ಸವದ ಅಂಗವಾಗಿ ೧೯೬೪ರಲ್ಲಿ ದಾಸರ ಕೆಲವು ರಚನೆಗಳಿಗೆ ಸ್ವರಪ್ರಸ್ತಾರದೊಂದಿಗೆ ಅಚ್ಚು ಹಾಕಿಸಿ ಪುಸ್ತಕ ರೂಪದಲ್ಲಿ ಹೊರತರುವ ಕಾರ್ಯದಲ್ಲಿ ಅವಿರತವಾಗಿ ದುಡಿದಿದ್ದಾರೆ.
(ಈ) ಮೈಸೂರು ಸರ್ಕಾರ ನಡೆಸುತ್ತಿದ್ದ ಸಂಗೀತ ಪರೀಕ್ಷಾ ಮಂಡಳಿಗೆ ಸದಸ್ಯರಾಗಿ, ಪರೀಕ್ಷಕರಾಗಿ ಸೇವೆ ಸಲ್ಲಿಸಿದ್ದಾರೆ.
ರಾಯರು ಪಡೆದ ಸನ್ಮಾನ ಪ್ರಶಸ್ತಿಗಳು: ಕೀರ್ತಿ, ಯಶಸ್ವಿಗಾಗಿ ರಾಯರು ಹೆಣಗಾಡಲೇ ಇಲ್ಲವಾದರೂ, ಅವುಗಳಲ್ಲಿ ಕೆಲವು ಅವರನ್ನು ಅರಸಿ ಬಂದುವು.
‘ಸಂಗೀತ ಚೂಡಾಮಣಿ’- ೧೯೬೨ರಲ್ಲಿ ಸೋಸಲೆ ಮಠಾಧೀಶರಾಗಿದ್ದ ಶ್ರೀ ಶ್ರೀ ವಿದ್ಯಾಪ್ರಸನ್ನ ತೀರ್ಥ ಶ್ರೀ ಪಾದಂಗಳವರು ರಾಯರ ಸಂಗೀತವನ್ನು ಮೆಚ್ಚಿ ಅನುಗ್ರಹಿಸಿದ ಬಿರುದು. ಗಾನಕಲಾ ಸಿಂಧು”- ೧೯೬೨ರಲ್ಲಿ ಮೈಸೂರಿನಲ್ಲಿ ಜರುಗಿದ ಕರ್ನಾಟಕ ರಾಜ್ಯದ ಐದನೆಯ ಸಂಗೀತ ಸಮ್ಮೇಳನದ ಅಧ್ಯಕ್ಷ ಪದವಿಯಲ್ಲಿ ಹಿರಿಯರು ವಿದ್ವಾಂಸರು, ಗೌರವದಿಂದ ನೀಡಿದ ಬಿರುದು.
ಹೀಗೆ ಕಲೆಗಾಗಿ ಬಾಳಿ ಬದುಕಿದ ಬಂಗ್ಲೆ ಕೃಷ್ಣರಾವ್‌ ಪದ್ಮನಾಭರಾಯರು ೮ನೇ ಸೆಪ್ಟೆಂಬರ್‌ ೧೯೬೬ರ ಕೃಷ್ಣಾಷ್ಟಮಿಯಂದು ತಮ್ಮ ೬೩ನೇ ವಯಸ್ಸಿನಲ್ಲಿ ಕಲಾದೇವಿ ಚರಣಾರವಿಂದಲ್ಲಿ ಲೀನವಾದರು.
“ಶರಣರ ಗುಣ ಮರಣದಲ್ಲಿ” ಎಂಬುದೊಂದು ನುಡಿಮುತ್ತು. ಹಾಗೆಯೇ ಒಬ್ಬ ವ್ಯಕ್ತಿ ಬಾಳಿದ ರೀತಿ, ಬಂಧು, ಮಿತ್ರರಿಗೆ, ಕಿರಿಯರಿಗೆ ಆಪ್ಯಾಯಮಾನವಾಗಿತ್ತೆಂದರೆ ಇದಕ್ಕಿಂತ ಮತ್ತೇನೂ ಬಯಸಲು ಸಾಧ್ಯ. ರಾಯರು ನಿಧನರಾದರೂ ಅವರ ಪತ್ನಿ ಕಮಲಾಬಾಯಿಯವರು ಪತಿಯ ಆಸೆ, ತಪಸ್ಸನ್ನು ಸತ್ವಕ್ಕೆ ಕುಂದಾಗಬಾರದೆಂದು ಅವರಿದ್ದ ‘ಲಕ್ಷ್ಮೀಸದನ’ದಲ್ಲಿ ಭಜನ ಮಂದಿರದ ಅಲಂಕಾರಗಳನ್ನು ಹಾಗೆಯೇ ಕಾಪಾಡಿಕಲೊಂಡು ಶಿಷ್ಯಂದಿರನ್ನು ಕರೆಸಿ ಹಾಡಿಸಿ ತಂಬೂರಿಯ ಝೇಂಕಾರದ ಅಲೆಯನ್ನು ಮುಂದುವರೆಸಿದರು. ಸಂಗೀತ ಶಾಲೆಯನ್ನು ನೋಡಿಕೊಳ್ಳುವುದರೊಂದಿಗೆ ಉತ್ಸವಾದಿಗಳನ್ನು, ಶ್ರದ್ಧಾ, ಭಕ್ತಿಯಿಂದ ಆಚರಿಸಲು ಏರ್ಪಾಟು ಮಾಡುತ್ತಿದ್ದರು. ಗೋಕುಲಾಷ್ಟಮಿ ದಿನವನ್ನು ಪತಿಯ ಸ್ಮಾರಕ ದಿನವನ್ನಾಗಿಸಿ ವಿಶೇಷ ಭಕ್ತಿ ಶ್ರದ್ಧೆಯಿಂದ ದೇವತಾ ಕಾರ್ಯ, ನಾದ ನಮನಗಳನ್ನು ಸಲ್ಲಿಸಲು ಏರ್ಪಾಟು ಮಾಡುತ್ತಿದ್ದರು. ಇತ್ತೀಚೆಗಷ್ಟೇ ಕಮಲಾಬಾಯಿಯವರೂ ನಿಧನರಾದರು.
೧೯೮೪ರಲ್ಲಿ ರಾಯರ ಕೃತಿಗಳನ್ನು ಸಂಪಾದಿಸಿ ಅದನ್ನು ಪುಸ್ತಕ ರೂಪದಲ್ಲಿ ಪ್ರಕಟಿಸುವ ಕಾರ್ಯದಲ್ಲಿ ಕಮಲಾಬಾಯಿಯವರು ರಾಯರ ಶಿಷ್ಯರಿಗೆ, ಬಂಧು ಬಾಂಧವರಿಗೆ, ತನು, ಮನ, ಧನ ರೂಪದಲ್ಲಿ ಹೇರಳವಾಗಿ ನೆರವಾಗಿದ್ದಾರೆ.
“ಸಂಗೀತ ಚೂಡಾಮಣಿ” ಎಂಬ ಅಭಿದಾನದಿಂದ ಹೊರತಂದ ರಾಯರ ಕೃತಿಗಳ ಈ ಪುಸ್ತಕದಲ್ಲಿ ರಾಯರ ಜೀವನದ ಪೂರ್ಣ ವೃತ್ತಾಂತಗಳು, ಸಂಗೀತ ಶಿಕ್ಷಣ, ಸಾಧನೆಗಳು, ಇವರು ನೀಡಿರುವ ಸೇವೆಗಳ ವಿವರಗಳು ಪ್ರಕಟವಾಗಿದೆ. ಇವರದು ಒಟ್ಟು ೫೫ ರಚನೆಗಳು ಪ್ರಕಟವಾಗಿದೆ. ೧೩ ವರ್ಣ, ೧೬ ಕೃತಿ, ೨೩ ದೇವರನಾಮಗಳು ೩ ತಿಲ್ಲಾನಗಳನ್ನೊಳಗೊಂಡಿದೆ. ಈ ಪುಸ್ತಕಕ್ಕೆ ಪೇಜಾವರ ಮಠದ ಶ್ರೀ ವಿಶ್ವೇಶತೀರ್ಥ ಸ್ವಾಮಿಗಳ ಅನುಗ್ರಹ ಲೇಖನ, ಆಪ್ತ ಕಲಾ ಮಿತ್ರರುಗಳ ಲೇಖನದಲ್ಲಿ ೧. ರಾಳ್ಳಪಲ್ಲಿಯ ‘ಮರೆಯಲಾಗದ ವ್ಯಕ್ತಿ” ೨. ರಾಮರತ್ನಂ-“ದೈವಾಂಶ ಸಂಭೂತ”, ೩. ಆರ್.ಎನ್‌. ದೊರೆಸ್ವಾಮಿ “ದಿವ್ಯ ಚೇತನ” ೪. ಟಿ.ಎಸ್‌. ತಾತಾಚಾರ್ಯ “ಸಂಗೀತಕ್ಕಾಗಿ ಜೀವಮುಡಿಪಾಗಿಟ್ಟ ಮಹಾನುಭಾವ”, ೫. ಡಿ. ಸುಬ್ಬರಾಮಯ್ಯ “ಕಲೆಗಾಗಿ ಕಲೆ” ಎಂಬಂತಿದ್ದ ಕಲೆಗಾರ ಮುಂತಾದ ನುಡಿಮುತ್ತುಗಳಿಂದ ಕೊಂಡಾಡಿದ್ದರೆ, ಶೀಷ್ಯವೃಂದವು ಮಾತಾ-ಪಿತೃಸ್ಥಾನದಲ್ಲಿ ಕಾಣುತ್ತಾ, ರಾಯರನ್ನು ಅವರ ಪತ್ನಿಯವರನ್ನು ಹೃತ್ಪೂರ್ವಕವಾಗಿ ಸ್ಮರಿಸಿದ್ದಾರೆ. ರಾಯರ ಪಾಠಕ್ರಮವನ್ನು ಅವರು ಶಿಷ್ಯರಲ್ಲಿ ತೋರುತ್ತಿದ್ದ ವಾತ್ಸಲ್ಯಗಳನ್ನು ಕಣ್ಣಿಗೆ ಕಟ್ಟುವಂತೆ ಬಣ್ಣಿಸಿದ್ದಾರೆ.
ರಾಯರ ಆದರ್ಶಗಳು, ಕಲೆಗಿದ್ದ ನಿಷ್ಠೆಗಳು ಅವರ ಕುಟುಂಬದವರು ಗೌರವಿಸುತ್ತಿದ್ದರೆಂಬುದಕ್ಕೆ ನಿದರ್ಶನವಾಗಿ ಅವರ ಮರಣಾನಂತರ ರಾಯರು ಸಂಗ್ರಹಿಸಿದ್ದ ೨೨೦ಕ್ಕೂ ಹೆಚ್ಚಿನ ಅಮೂಲ್ಯವಾದ ಸಂಗೀತ ಗ್ರಂಥಗಳನ್ನು ಮುಂದಿನ ಪೀಳಿಗೆಯವರ ಕಲಿಕೆಗೆ ಅನುವಾಗಲೆಂದು ಅವರ ಕುಟುಂಬದವರು ಮೈಸೂರು ವಿಶ್ವವಿದ್ಯಾಲಯದ ಲಲಿತ ಕಲೆಗಳ ವಿಭಾಗಕ್ಕೆ ರಾಯರ ಹೆಸರಿನಲ್ಲಿ ದಾನವಾಗಿ ನೀಡಿದ್ದಾರೆ.
ಹೀಗೆ ಕಲೆಗಾಗಿ ಬಾಳಿದ ಕಲಾವಿದನನ್ನು ಪಡೆದ ಕನ್ನಡ ನಾಡು ಹೆಮ್ಮೆಯ ನಾಡು.
ಡಿ. ಸುಬ್ಬರಾಮಯ್ಯ
ಕಳೆದ ಶತಮಾನದ ಮಹಾನ್‌ ಸಂಗೀತ ವಿದ್ವಾಂಸರ ಅಗ್ರಪಂಕ್ತಿಯಲ್ಲಿ ವಿರಾಜಿಸುವ ಕೆಲವೇ ಹೆಸರುಗಳಲ್ಲಿ ಡಿ.ಸುಬ್ಬರಾಮಯ್ಯ ನವರೂ ಒಬ್ಬರು.
ತುಮಕೂರು ಜಿಲ್ಲೆಯ , ಕೊರಟಗೆರೆ ತಾಲ್ಲೂಕಿಗೆ ಸೇರಿದ ಪಟಗಾನಹಳ್ಳಿಯಲ್ಲಿ ೧೯೦೩ರಲ್ಲಿ ಸುಬ್ಬರಾಮಯ್ಯನವರು ಜನಿಸಿದರು. ತಂದೆ ದಾನಪ್ಪನವರು, ಆ ಕಾಲಕ್ಕೆ ಸುಪ್ರಸಿದ್ಧ ಪಿಟೀಲು ವಿದ್ವಾಂಸರಾಗಿದ್ದವರು. ಪ್ರಾಥಮಿಕ ಸಂಗೀತ ಶಿಕ್ಷಣವನ್ನು ತಂದೆಯವರಲ್ಲಿ ಪಡೆದು, ಮುಂದೆ ಬಹು ಸಮೀಪ ಬಂಧುಗಳಾಗಿದ್ದ ಶ್ರೀ ಪುಟ್ಟಣ್ಣನವರಲ್ಲಿ ಅಭ್ಯಾಸವನ್ನು ಮುಂದುವರೆಸಿ, ಹಲವಾರು ವರ್ಷಗಳ ನಿರಂತರ ಸಾಧನೆಯಿಂದ ಅದ್ಭುತವಾದ ಪಾಂಡಿತ್ಯವನ್ನು ಗಳಿಸಿದರು.
ನಿವೃತ್ತ ನ್ಯಾಯಾಧೀಶರೂ ಹಂಗಾಮಿ ರಾಜ್ಯಪಾಲರೂ ಆಗಿದ್ದ ಶ್ರೀನಿಟ್ಟೂರು ಶ್ರೀನಿವಾಸರಾಯರು ಸುಬ್ಬರಾಮಯ್ಯನವರ ಸಮವಯಸ್ಸಿನವರೂ, ಶಾಲೆಯಲ್ಲಿ ಸಹಪಾಠಿಗಳೂ ಆಗಿದ್ದು , ಹತ್ತಿರದ ಬಂಧುಗಳಾಗಿರುವುದರಿಂದ, ಈ ಎರಡು ಕುಟುಂಬಗಳ ನಡುವೆ ಸ್ನೇಹ, ಸೌಹಾರ್ದ, ಪ್ರೀತಿ, ವಿಶ್ವಾಸಗಳ ಹೊನಲು ಇಂದಿಗೂ ಹರಿದುಬಂದಿದೆ.
ಶ್ರೀ ದಾನಪ್ಪನವರು, ನಾಟಕ ಜಗತ್ತಿನಲ್ಲಿಯೇ ಅಜರಾಮರವಾದ ಕೀರ್ತಿಗಳಿಸಿರುವ ಗುಬ್ಬಿ ವೀರಣ್ಣನವರನ್ನು, ನಾಟಕ ಕ್ಷೇತ್ರಕ್ಕೆ ಪ್ರವೇಶ ಮಾಡಿಸಿದವರು. ‘ಗುಬ್ಬಿ’ ನಾಟಕ ಮಂದಿರದ ಹಿರಿಮೆ ಗರಿಮೆಗಳಿಗೆ ವೀರಣ್ಣನವರು ಆಧಾರ ಸ್ತಂಭವಾಗಿ “ಗುಬ್ಬಿ ವೀರಣ್ಣ”ನೆಂದೇ ಖ್ಯಾತಿ ಗಳಿಸಿದರು. ಮನೆತನದಲ್ಲಿ ಇಂತಹ ಕಲಾಭಿಮಾನ, ಸಂಗೀತದ ಸೌರಭ ತುಂಬಿದ್ದರಿಂದ, ಸುಬ್ಬರಾಮಯ್ಯನವರಿಗೆ, ಜನ್ಮತಃ ಸಂಗೀತ ಸಾಹಿತ್ಯಗಳು ಮೈಗೂಡಿ ಬಂದುದರಲ್ಲಿ ಆಶ್ಚರ್ಯವೇನಿಲ್ಲ. ಆ ಕಂಚಿನಂತಹ ಕಂಠಶ್ರೀ; ೪ ೧/೨ ಕಟ್ಟೆಯಲ್ಲಿ ಅನಾಯಾಸವಾಗಿ ತ್ರಿಸ್ಥಾಯಿಗಳಲ್ಲೂ ಸಂಚರಿಸುವ ತುಂಬು ಶಾರೀರದ ಸುಬ್ಬರಾಮಯ್ಯನವರ ಪ್ರಥಮ ಕಚೇರಿ ೧೯೧೬ರಲ್ಲಿ, ಶಿವಗಂಗಾ ಮಠದ ಶ್ರೀಗಳವರ ಸಾನ್ನಧ್ಯದಲ್ಲಿ ನಡೆಯಿತು. ಹದಿಮೂರು ವರ್ಷದ ಬಾಲಕನಾಗಿದ್ದಾಗಲೇ ಸಂಗೀತಕ್ಷೇತ್ರಕ್ಕೆ ಪಾದಾರ್ಪಣೆ ಮಾಡಿದ ಸುಬ್ಬರಾಮಯ್ಯನವರ ಕೀರ್ತಿ, ನಾಡಿನ ಮೂಲೆ ಮೂಲೆಗೂ ವ್ಯಾಪಿಸಿ, ಹೊರನಾಡುಗಳಿಗೂ ಹರಡಿತು. ಧ್ವನಿವರ್ಧಕದ ಸೌಲಭ್ಯವಿನ್ನೂ ಕಾಲಿರಸದ ಕಾಲವದು! ದೊಡ್ಡ ಸಭಾಂಗಣದಲ್ಲೂ ಒಂದು ತುದಿಯಿಂದ ಮತ್ತೊಂದು ತುದಿಯವರೆಗೂ ಮೊಳಗುವ ಧ್ವನಿ ಶ್ರೀಮಂತಿಕೆಯಿದ್ದ ಸುಬ್ಬರಾಮಯ್ಯನವರು, ಅತ್ಯಂತ ಜನಪ್ರಿಯ ಗಾಯಕರಾಗಿ ಮೆರೆದದ್ದು ಸಹಜವೇ!
ಸುಬ್ಬರಾಮಯ್ಯನವರ ಸ್ವತಃ, ಪಾಠದ ಸಮಯದಲ್ಲಿ, ಕೆಲವು ವೇಳೆ, ಹಿಂದಿನ ಸಂಗೀತಗಾರರನ್ನೂ, ಕಚೇರಿಗಳು ನಡೆಯುತ್ತಿದ್ದ ವಿಧಾನವನ್ನೂ, ಸಂಗೀತದ ಗುಣಮಟ್ಟಗಳನ್ನೂ ಶಿಷ್ಯರಿಗೆ ತಿಳಿಸುತ್ತಿದ್ದರು. ವೀಣೆ ಶೇಷಣ್ಣನವರಿಗೂ, ಮೈಸೂರು ವಾಸುದೇವಾಚಾರ್ಯರಿಗೂ, ಸುಬ್ಬರಾಮಯ್ಯನವರಲ್ಲಿ ವಿಶೇಷ ಪ್ರೀತಿ. ಎಷ್ಟೋ ವೇಳೆ ಹುಡುಗ ಸುಬ್ಬರಾಮಯ್ಯನನ್ನು ಹುರಿದುಂಬಿಸಿ, ಇಪ್ಪತ್ತು ಇಡ್ಲಿ ತಿಂದು, ಒಂದು ತಂಬಿಗೆ ಕಾಫಿ ಕುಡಿದು ನಂತರ ಹಾಡು ಎನ್ನುತ್ತಿದ್ದರಂತೆ. ಸುಬ್ಬರಾಮಯ್ಯನವರು ಇಪ್ಪತ್ತು ಇಡ್ಲಿ, ಒಂದು ತಂಬಿಗೆ ಕಾಫಿ ಸೇವನೆಯ  ನಂತರವೂ ಆಯಾಸವಿಲ್ಲದೆ ಹಾಡುವುದನ್ನು ಕೇಳಿ, ಎಲ್ಲರೊಡನೆಯೂ ಇದೊಂದು ಅದ್ಭುತ ಸಂಗತಿ, ಎಂದು ಮೆಚ್ಚುಗೆಯ ಮಾತನಾಡುತ್ತಿದ್ದರಂತೆ! ಹಿರಿಯರು ಕಿರಿಯರ ಬಗ್ಗೆ ತೋರಿಸುತ್ತಿದ್ದ ವಿಶ್ವಾಸ ಅಭಿಮಾನಗಳನ್ನು ಕುರಿತು ಹೇಳುವಾಗ, ಸುಬ್ಬರಾಮಯ್ಯನವರು ಬಹು ಭಾವುಕರಾಗುತ್ತಿದ್ದರು. ಆಗ ನಡೆಯುತ್ತಿದ್ದ ಕಚೇರಿಗಳು ಬಹುಪಾಲು, ಯಾರದಾದರೂ ಮನೆಯಲ್ಲಿ, ಆಹ್ವಾನಿತ ರಸಿಕ ಸಹೃದಯ ಶ್ರೋತೃಗಳ ಉಪಸ್ಥಿತಿಯಲ್ಲಿ. ಏಳೆಂಟು  ಘಂಟೆಗಳ ಕಾರ್ಯಕ್ರಮ ಸರ್ವೇ ಸಾಧಾರಣ. ಊಟೋಪಚಾರಾದಿಗಳನ್ನು ಮುಗಿಸಿ, ರಾತ್ರಿ ಹತ್ತು ಘಂಟೆ ಸುಮಾರಿಗೆ ಆರಂಭಿಸಿ, ಪ್ರಾತಃಕಾಲ ದೇವರಿಗೆ ಮಂಗಳಾರತಿ ಮಾಡಿ ಕಚೇರಿ ಮುಗಿಸುತ್ತಿದ್ದುದು! ಅಂತಹ ಘನವಾದ ಹಾಡಿಕೆಯಲ್ಲಿ ನುರಿತವರು ಸುಬ್ಬರಾಮಯ್ಯನವರು.
ಹೆಚ್‌.ಎಂ.ವಿ. ಸಂಸ್ಥೆಯು ಧ್ವನಿ ಮುದ್ರಣಗಳನ್ನು ಆರಂಭಿಸಿದ್ದ ಕಾಲ. ಆ ವೇಳೆಗೆ ವೀಣೆ ಶೇಷಣ್ಣನವರ ಹಾಗೂ ಬಿಡಾರಂ ಕೃಷ್ಣಪ್ಪನವರ ಸಂಗೀತದ ಧ್ವನಿಮುದ್ರಣಗಳು ಆಗಿತ್ತಾದರೂ, ಧ್ವನಿ ಮುದ್ರಣ ಸಂಸ್ಕರಣ ವ್ಯವಸ್ಥೆಗಳು ಆರಂಭದ ದೆಸೆಯಲ್ಲಿದ್ದ ಕಾರಣ ಅವು ಜನ ಸಾಮಾನ್ಯರನ್ನು ತಲುಪಲಿಲ್ಲ. ಅದೃಷ್ಟ ವಿಶೇಷದಿಂದ, ಧ್ವನಿ ಮುದ್ರಣ ವ್ಯವಸ್ಥೆ ಸುಧಾರಿಸಿದ್ದು, ಸುಬ್ಬರಾಮಯ್ಯನವರು ಹಾಡಿದ ಕೃತಿಗಳೂ ದೇವರ ನಾಮಗಳೂ ಸೇರಿದಂತೆ ಇಪ್ಪತ್ತು ರಚನೆಗಳು ಧ್ವನಿ ಮುದ್ರಣಗೊಂಡು ಬಿಡುಗಡೆಯಾದುವು. ತಮ್ಮ ೨೩ರ ವಯಸ್ಸಿನಲ್ಲಿ (೧೯೨೬ರಲ್ಲಿ) ತರುಣ ಕಲಾವಿದ ಕರ್ನಾಟಕದ ಪ್ರತಿ ಊರಿನ, ಮನೆ ಮನೆಯ, ಮನಮನಗಳನ್ನೂ ಆಕರ್ಷಿಸಿದ್ದು ಒಂದು ದಾಖಲೆಯೇ ಆಯಿತು. ಯಾರ ಬಾಯಲ್ಲಿಯೂ ಈ ಹಾಡುಗಳೇ! “ಮನುಜ ಶರೀರ ವಿದೇನು ಸುಖ” ವಿಶೇಷವಾಗಿ ಜನಾದರಣೆ ಪಡೆದ ಕೀರ್ತನೆಯಾಯಿತು. ಎಲ್ಲೆಡೆಯೂ ಈ ತರುಣ ಗಾಯಕನಿಗೆ ಮನ್ನಣೆ; ಕಾರ್ಯಕ್ರಮಗಳಿಗೆ ಆಹ್ವಾನ; ಸಂಗೀತ ರಸಿಕರ ಮನದಲ್ಲಿ ಭದ್ರವಾದ ಸ್ಥಾನ; ಕೀರ್ತಿ ಶಿಖರದಲ್ಲಿ ಉನ್ನತ ಪೀಠ ಇವರದಾಯಿತು.
ಸಂಗೀತವು ಸುಬ್ಬರಾಮಯ್ಯನವರ ಪಾಲಿಗೆ ಕೇವಲ ರಂಜಕ ಕಲೆಯಾಗಿರಲಿಲ್ಲ. ಬುದ್ಧಿಜೀವಿಯಾಗಿದ್ದು, ಅನೇಕ ಗ್ರಂಥಗಳನ್ನು ಅಧ್ಯಯನ ಮಾಡಿದ್ದರು. ಆಂಗ್ಲಭಾಷೆ, ಕನ್ನಡ ಹಾಗೂ ಸಂಸ್ಕೃತದಲ್ಲಿ ಪಾಂಡಿತ್ಯ ಪಡೆದಿದ್ದರು. ಬೆಂಗಳೂರಿನ ಸಂಸ್ಕೃತ ಶಾಲೆಯಲ್ಲಿ ಅಧ್ಯಾಪಕರಾಗಿಯೂ ಸೇವೆ ಸಲ್ಲಿಸಿದ್ದರು. ಪೌರ್ವಾತ್ಯ, ಪಾಶ್ಚಿಮಾತ್ಯ ಸಂಗೀತ ಪದ್ಧತಿಗಳೆರಡನ್ನೂ ಅರಿತಿದ್ದವರು. ಸಂಗೀತ ತ್ರಿಮೂರ್ತಿಗಳ ಬಗ್ಗೆ, ಭಾರತೀಯ ಸಂಗೀತ ಗ್ರಂಥಸ್ಥ ವಿಷಯಗಳ ಬಗ್ಗೆ ಮಾತನಾಡುವಷ್ಟೇ ಪರಿಣತಿಯಿಂದ, ಪಾಶ್ಚಾತ್ಯ ಸಂಗೀತ ಪದ್ಧತಿ ಬಗ್ಗೆಯೂ ಮಾತನಾಡುವಷ್ಟು ಕುಶಲಿಗಳಾಗಿದ್ದರು. ಕರ್ನಾಟಕ ಗಾನಕಲಾ ಪರಿಷತ್ತಿನ ಒಂದು ಸಮ್ಮೇಳನದ ಬೆಳಗಿನ ವಿದ್ವತ್‌ ಗೋಷ್ಠಿಯಲ್ಲಿ ಅವರು, ಯೆಹೂದಿ ಮೆನುಹಿನ್‌ ಮತ್ತು ಸ್ಕಾಪೆನ್‌ ಹೋರ್ ಅವರುಗಳ ಅಭಿಪ್ರಾಯಗಳನ್ನು, ಮೂಲ ಕೃತಿಯ ಪಡಿಯಚ್ಚಿನಂತೆ ನಿರೂಪಿಸಿದುದು ಆ ಸಭೆಯಲ್ಲಿ ಅಂದು ಉಪಸ್ಥಿತರಾಗಿದ್ದವರೆಲ್ಲರನ್ನೂ ಅಚ್ಚರಿಗೊಳಿಸಿತು.
ಸಂಸ್ಕೃತ ಭಾಷಾಪಾಂಡಿತ್ಯ, ಆಳವಾಗಿ ವಿಚಾರ ಮಾಡುವ ಪ್ರವೃತ್ತಿ, ಸೃಜನ ಶೀಲತೆ, ಕಲಾತ್ಮಕತೆ ಹಾಗೂ ಕ್ರಿಯಾತ್ಮಕತೆಗಳೆಲ್ಲ ಒಟ್ಟು ಸೇರಿದ ವ್ಯಕ್ತಿತ್ವ ಅವರದು. ಒಳ್ಳೆಯ (ಮಾತುಗಾರರೂ) ವಾಗ್ಮಿಗಳೂ ಆಗಿದ್ದ ಇವರು ಎಂತಹ ಕ್ಲಿಷ್ಟವಾದ ವಿಷಯಗಳನ್ನು ಕುರಿತಾದರೂ ಲೀಲಾಜಾಲವಗಿ, ಇದಮಿತ್ಥಂ ಎಂದು ಹೇಳುವ ನಿಲುವನ್ನು ಸಾಧಿಸಿಕೊಂಡಿದ್ದರು. ಸಂಗೀತಕ್ಕೆ ಸಂಬಂಧಪಟ್ಟಂತೆ ಅವರಿಗೆ ತಿಳಿಯದ ವಿಷಯವೇ ಇರಲಿಲ್ಲವೆನ್ನಬಹುದು. ಕರ್ನಾಟಕದಲ್ಲಿ ಮಾತ್ರವಲ್ಲದೇ, ಹೊರನಾಡುಗಳಲ್ಲಿ ನಡೆಯುತ್ತಿದ್ದ ಸಮ್ಮೇಳನಗಳಲ್ಲಿಯೂ ಸಕ್ರಿಯವಾಗಿ ಪಾಲ್ಗೊಳ್ಳಲು ಆಹ್ವಾನಿತರಾಗುತ್ತಿದ್ದರು . ಬಹುಭಾಷಾ ಜ್ಞಾನವಿದ್ದವರಾದ್ದರಿಂದ, ಎಲ್ಲಿಯಾದರೂ, ಯಾವ ವಿಷಯವನ್ನಾದರೂ ನಿರರ್ಗಳವಾಗಿ ಮಂಡಿಸುತ್ತಿದ್ದರು. ಇತರ ಸಂಗೀತ ವಿದ್ವಾಂಸರುಗಳೂ, ತಾವು ಕೊಡಬೇಕಾಗಿದ್ದ ಸೋದಾಹರಣ, ಪ್ರಾತ್ಯಕ್ಷಿಕೆ ಕಾರ್ಯಕ್ರಮಗಳಿಗೆ, ಬೇಕಾದ ಮಾಹಿತಿಯನ್ನು ಅರಿಯಲು, ಸುಬ್ಬರಾಮಯ್ಯನವರಲ್ಲಿಗೆ ಬರುತ್ತಿದ್ದರು. ಯಾವ ರೀತಿಯ ಬಿಂಕವಿಲ್ಲದೆ, ಇವರೂ ಸಹ ಬೇಕಾದ ವಿಚಾರಗಳನ್ನು ವಿವರವಾಗಿ ತಿಳಿಸಿ ಸಹಾಯ ಮಾಡುತ್ತಿದ್ದರು.
ಸಾಮಾನ್ಯವಾಗಿ ಮೊದಮೊದಲಿಗೆ, ಸುಬ್ಬರಾಮಯ್ಯನವರ ಕಚೇರಿಗಳಿಗೆ ವಿದ್ವಾನ್‌ ಟಿ. ಚೌಡಯ್ಯ, ವಿದ್ವಾನ್‌ ಎಲ್‌.ಎಸ್‌., ಶೇಷಗಿರಿರಾಯರು ವಯೊಲಿನ್‌ ಪಕ್ಕವಾದ್ಯ ನುಡಿಸುತ್ತಿದ್ದರು. ಪಂಡಿತರಾದಿಯಾಗಿ ಪಾಮರರೂ ಮೆಚ್ಚುವಂತಹ ಶೈಲಿಯ ಹಾಡುಗಾರಿಕೆಯ ಕ್ಲಿಷ್ಟವಾದುದನ್ನು ಸಾಧನೆಯಿಂದ ವಶಪಡಿಸಿಕೊಳ್ಳುವುದೆಂದು ಅವರಿಗೆ ಪ್ರಿಯವಾದ ಕಾರ್ಯ. ನಾಯಕಿ ಸುಬ್ಬರಾಮಯ್ಯ, ಬೇಗಡೆ ಸುಬ್ಬರಾಮಯ್ಯ ಎಂದು ಖ್ಯಾತಿ ಗಳಿಸಿದ್ದವರು.
ಸುಮಾರು ೧೯೬೩-೬೪ರ ರಾಮೋತ್ಸವದ ಸಂದರ್ಭದಲ್ಲಿ ಸಿಟಿ ಇನ್ಸ್ಟಿಟ್ಯೂಟ್‌ ಆವರಣದಲ್ಲಿ ನಡೆದ ರಾಮನವಮಿ ಸಂಗೀತ ಕಾರ್ಯಕ್ರಮಗಳಲ್ಲಿ, ಒಂದು ದಿನ ಸುಬ್ಬರಾಮಯ್ಯನವರು, ವಿದ್ವಾನ್‌ ಎಂ. ಚಂದ್ರಶೇಖರನ್‌ ಅವರ ಪಿಟೀಲು ಪಕ್ಕವಾದ್ಯದೊಡನೆ ಹಾಡಿದ್ರು. ಅಂದು ಅವರು ಹಾಡಿದ ಮನೋರಂಜನಿ ರಾಗದ ವಿಸ್ತಾರವಾದ ಆಲಾಪನೆ, ‘ಅಟುಕಾರಾದನಿ’ಕೃತಿ ಹಾಗೂ ಸ್ವರ ಪ್ರಸ್ತಾರ, ಇನ್ನೂ ಕಿವಿಯಲ್ಲಿ ತುಂಬಿ ನಿಂತಿದೆ. ಅಂತಹ ಪ್ರೌಢಿಮೆ!
ಯಶಸ್ವಿಯಾಗಿ ಧ್ವನಿಮುದ್ರಿತ ಕಂಠಶ್ರೀಯನ್ನು ಜನರಿಗೆ ಮುಟ್ಟಿಸಿದ ಪ್ರಥಮ ವಿದ್ವಾಂಸರಾಗಿದ್ದ ಹಿರಿಯರಲ್ಲಿ ಇವರು ಪ್ರಪ್ರಥಮವಾಗಿ ‘ಸಂಗೀತ ಶಾಲೆ’ಯನ್ನು ಆರಂಭಿಸಿದ ಕೀರ್ತಿಗೂ ಭಾಜನರಾದವರು. ಅದುವರೆಗೆ ‘ಗುರುಕುಲ’ ಪದ್ಧತಿ ಅಥವಾ ಗುರುಗಳು ಮನೆಗಳಿಗೆ ಹೋಗಿ ಸಂಗೀತ ಪಾಠ ಹೇಳುವುದೇ ರೂಢಿಯಲ್ಲಿತ್ತು. ೧೯೩೧ರಲ್ಲಿ “ಕರ್ನಾಟಕ ಕಾಲೇಜ್‌ ಆಫ್‌ ಮ್ಯೂಸಿಕ್‌” ಸ್ಥಾಪಿಸಿ, ಸುಬ್ಬರಾಮಯ್ಯನವರು, ಸರ್ಕಾರದ ಮನ್ನಣೆಯನ್ನೂ ಪಡೆದ ಪ್ರಥಮ ಸಂಸ್ಥೆಯ ಸ್ಥಾಪನಾಚಾರ್ಯರಾಗಿ, ಒಂದು ನೂತನ ಶಿಕ್ಷಣ ವ್ಯವಸ್ಥೆಗೆ ನಾಂದಿ ಹಾಕಿದರು. ಸುಪ್ರಸಿದ್ಧ ವಿದ್ವಾಂಸರುಗಳಾದ ಪಾರ್ವತಿ ಮಹದೇವನ್‌, ವಲ್ಲಭಂ ಕಲ್ಯಾಣಸುಂದರಂ, ಪ್ರೊ. ವಿ. ರಾಮರತ್ನಂ, ಎಂ.ಆರ್. ದೊರೆಸ್ವಾಮಿ, ರತ್ನಗಿರಿ ಸುಬ್ಬಾಶಾಸ್ತ್ರಿ ಮುಂತಾದವರೆಲ್ಲರೂ ಸುಬ್ಬರಾಮಯ್ಯನವರಿಂದ ಮಾರ್ಗದರ್ಶನ ಪಡೆದವರೇ! ಹಾಡುಗಾರಿಕೆಯಲ್ಲಿ, ಉತ್ತಮ ಧ್ವನಿ ಸಂಪತ್ತುಳ್ಳವರಿಗೆ ಮಾತ್ರವೇ ಅವರು ಶಿಕ್ಷಣ ನೀಡುತ್ತಿದ್ದುದು. ಬಿರ್ಕಾಗಳ ವ್ಯಾಮೋಹ, ದೀಕ್ಷಿತರ ಕೃತಿಗಳತ್ತ ವಿಶೇಷ ಒಲುಮೆ, ಸಂಸ್ಕೃತ ಭಾಷೆಯಲ್ಲಿ ಪಾಂಡಿತ್ಯ ಮುಂತಾದವು ಅವರ ವೈಯುಕ್ತಿಕತೆಗೆ ಮೆರುಗು ನೀಡುವಂತಹುವು. ಪರಮ ಸಂಪೂಜ್ಯ ಜಗದ್ಗುರು ಶ್ರೀ ಶ್ರೀ ಅಭಿನವ ವಿದ್ಯಾತೀರ್ಥ ಮಹಾಸ್ವಾಮಿಗಳವರಿಗೆ ಬೋಧಿಸಿದ್ದ ಶ್ರೀ. ಎಂ. ಲಕ್ಷ್ಮೀನರಸಿಂಹಶಾಸ್ತ್ರಿಗಳಲ್ಲಿ ಸಂಸ್ಕೃತಾಭ್ಯಾಸ ಮಾಡಿದ್ದ ಸುಬ್ಬರಾಮಯ್ಯನವರಿಗೆ, ಸಹಜವಾಗಿಯೇ ವೇದಾಂತ ವಿಚಾರಗಳಲ್ಲಿ ಅಪಾರ ಆಸಕ್ತಿ ಇತ್ತು. ಸೂತ್ರ ಭಾಷ್ಯ; ಗೀತಾಭಾಷ್ಯಗಳನ್ನೆಲ್ಲಾ ಸ್ವತಃ ಅಧ್ಯಯನ ಮಾಡಿದ್ದರು.
“ತತ್ತ್ವಾಲೋಕ” ವೆಂಬ ಆಧ್ಯಾತ್ಮಿಕ ವಿಚಾರ ಪತ್ರಿಕೆಗೆ ಲೇಖನಗಳನ್ನು  ಬರೆದು ಕೊಡುತ್ತಿದ್ದರು. ಅಪರೂಪದ ವಿಷಯಗಳಲ್ಲಿ ಅವರಿಗಿದ್ದ ಜ್ಞಾನ ಪಾಂಡಿತ್ಯ ಅಪಾರ! ‘ಪಂಡರೀಕ ವಿಠಲ’ನ ಬಗ್ಗೆ ಆಳವಾಗಿ ಸಂಶೋಧನೆ ನಡೆಸಿ ಮಾಹಿತಿ ಸಂಗ್ರಹಿಸಿ ಗ್ರಂಥ ರಚನೆ ಮಾಡಿರುವ ಮಹಾ ಮಹೋಪಾಧ್ಯಾಯ ಡಾ.ರಾ. ಸತ್ಯನಾರಾಯಣರವರು ಬಹು ಗೌರವದಿಂದ, “ನಾನು ಪಂಡರೀಕ ವಿಠಲನ ಬಗ್ಗೆ ವಿಚಾರ ಸಂಗ್ರಹಿಸುವುದಕ್ಕೆ ಅದೆಷ್ಟು ಕೆಲಸ ಮಾಡಬೇಕಾಯಿತು.” ಆಮೇಲೆ ನೋಡಿದಾಗ, ೨೦ ವರ್ಷಗಳ ಹಿಂದೆಯೇ, ಡಿ. ಸುಬ್ಬರಾಮಯ್ಯನವರು ‘ಗಾಯನ ಗಂಗಾ’ ಪತ್ರಿಕೆಯಲ್ಲಿ ಆ ವಿಚಾರದ ಬಗ್ಗೆ ಲೇಖನ ಬರೆದಿದ್ದು ಅಚ್ಚಾಗಿತ್ತು! ಸುಬ್ಬರಾಯಯ್ಯನವರಿಗಿದ್ದ ಸಂಶೋಧನಾತ್ಮಕ ಪ್ರವೃತ್ತಿ ಜ್ಞಾನದಾಹ ನಮ್ಮನ್ನು ತುಂಬಾ ಹತ್ತಿರವಾಗಿಸಿತ್ತು ಎಂದಿದ್ದಾರೆ. ಡಾ.ರಾ. ಸತ್ಯನಾರಾಯಣರವರ ಧರ್ಮಪತ್ನಿ ಶ್ರೀಮತಿ ಗೌರಮ್ಮನವರೂ ಸುಬ್ಬರಾಮಯ್ಯನವರ ಶಿಷ್ಯರೇ!
ಮೈಸೂರು ಸಂಸ್ಥಾನದ ಅರಸರಾಗಿದ್ದ ನಾಲ್ವಡಿ ಕೃಷ್ಣರಾಜ ಒಡೆಯರ ಸನ್ನಿಧಾನದಲ್ಲಿ ಒಮ್ಮೆ ಸುಬ್ಬರಾಮಯ್ಯನವರು ಸಂಗೀತ ಕಚೇರಿ ಮಾಡಿದರು. ಅರಸರು ಸುಬ್ಬರಾಮಯ್ಯನವರ ಕೀರ್ತಿಯನ್ನು ಕೇಳಿ ಸ್ವಯಿಚ್ಛೆಯಿಂದ ಅರಮನೆಗೆ ಬರಮಾಡಿಕೊಂಡಿದ್ದರು. ರಾಜ ಸನ್ನಿಧಾನದಲ್ಲಿ ನಡೆದುಕೊಳ್ಳಬೇಕಾದ ರೀತಿ ರಿವಾಜುಗಳು ಬಗ್ಗೆ ಮಿತ್ರರು, ಹಿತೈಷಿಗಳು ಅವರಿಗೆ ತಿಳುವಳಿಕೆ ನೀಡಿದ್ದರು. ಅದ್ಭುತವಾದ ಸಂಗೀತ ಕಾರ್ಯಕ್ರಮ ಕೇಳಿ ಹರ್ಷದಿಂದ ಶ್ರೀಮನ್ಮಹಾರಾಜರು, ೨೫ ಬೆಳ್ಳಿನಾಣ್ಯಗಳನ್ನು ಉಡುಗೊರೆಯಾಗಿ ನೀಡಿದರು. ಅದನ್ನು ಪಂಚೆಯಲ್ಲಿ ಕಟ್ಟಿ ತಂದು ಆರು ತಿಂಗಳು ಜೀವನ ಮಾಡಿದ್ದರೆಂದರೆ, ಸುಬ್ಬರಾಮಯ್ಯನವರ ಸರಳ ಸ್ವಭಾವವನ್ನು ಇನ್ನು ಹೆಚ್ಚಿಗೆ ವರ್ಣಿಸಬೇಕೇ? ನಿತ್ಯ ತೃಪ್ತರವರು. ಮಹಾ ಸ್ವಾಭಿಮಾನಿ. ಎಂತಹ ಸಂದರ್ಭದಲ್ಲೂ ಯಾರಿಗೂ ಬಗ್ಗುತ್ತಿರಲಿಲ್ಲ. ಸ್ವಂತ ಪ್ರಯೋಜನಕ್ಕಾಗಿ ಎಂದೂ, ಯಾರನ್ನೂ ಆಶ್ರಯಿಸಿದವರಲ್ಲ. ವೀಣೆ ಶೇಷಣ್ಣನವರು, ತಮಗೆ ಮಹಾರಾಜರು ಕೊಟ್ಟಿದ್ದ ಜರತಾರಿ ಪಂಚೆಯನ್ನು ಆಶೀರ್ವದಿಸಿ ಸುಬ್ಬರಾಮಯ್ಯನವರಿಗೆ ಕೊಟ್ಟಿದ್ದರಂತೆ. ಹಿರಿಯರಲ್ಲಿ, ಗುರುಜನರಲ್ಲಿ ಅಷ್ಟೇ ವಿನಮ್ರತೆ.
“ಅಭ್ಯಾಸಾನುಸಾರಿಣೀ ವಿದ್ಯಾ” ಎನ್ನುವ ಆರ್ಯ ವಾಕ್ಯವಿದೆ. ಇದನ್ನು ಅಕ್ಷರಶಃ ಪಾಲಿಸಿದವರು ಸುಬ್ಬರಾಮಯ್ಯನವರು. ಶಿಷ್ಯರಲ್ಲಿ ಅಪರಿಮಿತ ವಾತ್ಸಲ್ಯ. ಪಾಠ ಹೇಳುವಾಗ ಬಹು ನಿಷ್ಠುರ ವ್ಯಕ್ತಿ. “ಸಂಗೀತವೆಂಬುದು ತಪಸ್ಸು, ಬೇರೆ ವಿದ್ಯೆಗಳಿಗೂ ಸಂಗೀತಕ್ಕೂ ಬಹಳ ವ್ಯತ್ಯಾಸವಿದೆ. ವೇದಿಕೆಯಲ್ಲಿ ನಿತ್ಯ ಪರೀಕ್ಷೆಯೇ. ಆದ್ದರಿಂದ ವಿನಯ, ಭಯ, ಶ್ರದ್ಧೆ ಅಗತ್ಯವಾಗಿ ಇರಬೇಕು. ಇದೇ ಸಂಗೀತ ವಿದ್ವಾಂಸರಲ್ಲಿ, ಶಿಕ್ಷಕರಲ್ಲಿ ಹಾಗೂ ವಿದ್ಯಾರ್ಥಿಗಳಲ್ಲಿ ಇರಬೇಕಾದ ಗುಣ” ಎಂದು ಹೇಳುತ್ತಿದ್ದರು. ಹೇಳಿದಂತೆ ನಡೆಯುತ್ತಿದ್ದರು.
ಸುಮಾರು ಐದು ಅಡಿ ಎಂಟು ಅಂಗುಲ ಎತ್ತರ; ಗೌರವರ್ಣ; ಹಣೆಯಲ್ಲಿ ಗಂಧ; ಚಿಕ್ಕ ವಯಸ್ಸಿನಲ್ಲಿ ಜರಿಪೇಟ (ನಂತರ ಇದನ್ನು ವರ್ಜಿಸಿದ್ದರು); ಕ್ಲೋಸ್‌ ಕಾಲರ್ ಕೋಟು-ಕಚ್ಚೆ ಪಂಚೆ; ನೋಡಿದ ತಕ್ಷಣ ಗೌರವ ಮೂಡಿಸುವ ವ್ಯಕ್ತಿತ್ವ. ಇಂತಹ ಸುಬ್ಬರಾಮಯ್ಯನವರ ಶಿಷ್ಯರಾದ ನಮಗೆ ಅವರಲ್ಲಿ ಗುರುಭಕ್ತಿ, ಭಯ ಹೆಚ್ಚಾಗಿದ್ದುದೇನು ಅಚ್ಚರಿ? ಪಾಠಕ್ಕೆ ಹೋಗುವಾಗ ನಮಗೆ (ನಾನು, ನನ್ನ ತಂಗಿ ವಸುಂಧರ) ತೀರಾ ಚಿಕ್ಕ ವಯಸ್ಸು, ಹನ್ನೆರಡು, ಹದಿಮೂರು ವಯಸ್ಸಿದ್ದಿರಬೇಕು. ನಾವು ಪಾಠ ಆರಂಭಿಸಿದ ಮರುವರ್ಷ, ಅವರ ತಂದೆ ವಿದ್ವಾನ್‌ ದಾಸಪ್ಪನವರಿಗೆ ಸಹಸ್ರ ಚಂದ್ರ ದರ್ಶನ ಶಾಂತಿ ನಡೆಯಿತು. ನಂತರ ಕೆಲವು ತಿಂಗಳಲ್ಲಿ ನಮ್ಮ ಗುರುಗಳಿಗೆ ಷಷ್ಟ್ಯಬ್ದಿ (೧೯೬೩) ಪೂರ್ತಿಯಾಯಿತು. ನಮ್ಮ ಗುರುಗಳ ತಂದೆಯವರೂ, ಒಮ್ಮೊಮ್ಮೆ ಪಾಠ ನಡೆಯುವಾಗ ಅಲ್ಲಿ ಉಪಸ್ಥಿತರಿರುತ್ತಿದ್ದರು. ಅಪರೂಪವಾಗಿ ಪಾಠಕ್ಕೆ ಸಂಬಂಧಿಸಿದಂತೆ ಸಲಹೆ ನೀಡುತ್ತಿದ್ದರು. ನಮ್ಮ ಗುರುಗಳು ಅಂತಹ ಎತ್ತರದ ವ್ಯಕ್ತಿಯಾಗಿದ್ದುದು, ಅವರು ತಮ್ಮ ತಂದೆಯವರ ಬಗ್ಗೆ ತಳೆದಿದ್ದ ಪೂಜ್ಯ ಭಾವನೆಯಿಂದಲೇ ಎಂದು ನಮಗೆ ಅನಿಸುತ್ತಿತ್ತು. ಶಿಷ್ಯರನ್ನು ದಂಡಿಸಲು ಅವರು ಅನುಸರಿಸುತ್ತಿದ್ದ ಮಾರ್ಗವೂ ವಿಶಿಷ್ಟವೇ! ಒಂದು ದಿನವೂ ಒಂದು ಅಪಶಬ್ದವೂ ಅವರ ಮಾತುಗಳಲ್ಲಿ ಬರುತ್ತಿರಲಿಲ್ಲ. ಇನ್ನು ಕೈ ಎತ್ತುವ ಪ್ರಶ್ನೆಯೇ ಇಲ್ಲ. ಆದರೂ ಶಿಷ್ಯರೆಲ್ಲ ಬಹುವಾಗಿ ಅವರನ್ನು ಭೀತಿಯಿಂದಲೇ ನೋಡುತ್ತಿದ್ದುದು! ಬಯ್ಯಲು ಅವರು ಬಳಸುತ್ತಿದ್ದ ಮಾತುಗಳೆಲ್ಲ ತರಕಾರಿ ಹೆಸರುಗಳೇ! ಸೋರೇಕಾಯಿ, ಹಾಗಲಕಾಯಿ, ಕುಂಬಳಕಾಯಿ, ಇತ್ಯಾದಿ. ಈಗ ನೆನೆಸಿಕೊಂಡರೆ ನಗುವಂತಾಗುತ್ತದೆ. ಆದರೆ, ಆಗ! ಆ ಬಯ್ಗಳವನ್ನೂ ಅವರ ಬಾಯಿಂದ ಬರಸಬಾರದೆಂದು ಛಲದಿಂದ, ಇಂದಿನ ಪಾಠವನ್ನು ನಾಳೆ, ಪುಸ್ತಕ ನೋಡಿಕೊಳ್ಳದೇ ಒಪ್ಪಿಸಿ, ಮುಂದುವರೆದು ಗೆದ್ದೆವೆಂದು ನಮಗೆ ಇಂದಿಗೂ ತೃಪ್ತಿ. ನಾವಿಬ್ಬರೂ ನಮ್ಮ ಗುರುಗಳಿಗೆ ಅಚ್ಚು ಮೆಚ್ಚಿನ ಶಿಷ್ಯರಾಗಿದ್ದೆವೆಂಬುದು ಬಹು ಹೆಮ್ಮೆ ಮೂಡಿಸುವ ಸಂಗತಿ.
ಪಾಠಕ್ರಮವೂ ಸ್ವಲ್ಪ ಕಠಿಣವೇ. ಒಂದು ಕೃತಿಯ ಸಂಗತಿಗಳೆಲ್ಲವನ್ನೂ ಅವರು ಪಾಠ ಮಾಡುತ್ತಿರಲಿಲ್ಲ. “ಸಂಗತಿ” ಎಂದರೇನು. ಅದರ ಔಚಿತ್ಯವೇನು? ಇತ್ಯಾದಿ ವಿವರಗಳನ್ನು ತಿಳಿಸಿ, ಒಂದೆರಡು ಸಂಗತಿಗಳನ್ನು ಮಾತ್ರ ಹೇಳಿಕೊಟ್ಟು, ಮಿಕ್ಕವನ್ನು ನಾವೇ ಯೋಚಿಸಿ ಮಾಡುವಂತೆ ಪ್ರಚೋದಿಸುತ್ತಿದ್ದರು. ಇದರಿಂದ ಮನೋಧರ್ಮದ ವಿಕಾಸಕ್ಕೆ ಎಂತಹ ಮಟ್ಟದಲ್ಲಿ ಅವಕಾಶವಾಯಿತೆಂಬುದು, ಅನುಭವಕ್ಕೆ ಸೇರಿದ ಸಂಗತಿಯಾಗಿದೆ. ಗುರುಗಳು ಬಾಯಿಯಲ್ಲಿ ಹಾಡಿ ತೋರಿಸುವುದು, ನಾವು ಬರೆದುಕೊಳ್ಳುವುದು! ಅಷ್ಟು ವರ್ಷಗಳು ಪಾಠ ನಡೆದರೂ, ನಮ್ಮ ಪುಸ್ತಕಗಳಲ್ಲಿ ಅವರ ಕೈ ಬರಹದ ಒಂದಕ್ಷರವೂ ಇಲ್ಲ. ಸಂಗೀತ ಕಿವಿಗೆ ಬೀಳುತ್ತಿದ್ದ ಹಾಗೆಯೇ, ಸ್ವರ ಪಡಿಸುವ ಚುರುಕುತನ ಇದರಿಂದ ಬೆಳೆಯಿತು. ಇದೇನು ಕಡಿಮೆ ಲಾಭವೇ? ಈ ರೀತಿ ಪಾಠಕ್ರಮ ಇತ್ತೀಚೆಗೆ ಇಲ್ಲವೆಂಬುದೇ, ಆ ಪಾಠ ಕ್ರಮದಲ್ಲಿನ ಲಾಭದ ಅರಿವಿರುವವರ ಕೊರಗು.
ಸನ್ಮಾನ್ಯರುಗಳಾದ ದೇವುಡು ನರಸಿಂಹ ಶಾಸ್ತ್ರಿ, ಸಿ.ಕೆ. ವೆಂಕಟರಾಮಯ್ಯ, ಅ.ನ.ಕೃ,ಪಿ. ಕೋದಂಡರಾವ್‌ ಮುಂತಾದ ಸಾಹಿತಿಗಳು ನಮ್ಮ ಗುರುಗಳ ಪರಮ ಮಿತ್ರರು. ಅ.ನ.ಕೃ ಅವರು ೪೫ ವರ್ಷಗಳಿಗೂ ಹಿಂದೆ “ಕರ್ನಾಟಕ ಕಲಾವಿದರು” ಗ್ರಂಥ ರಚಿಸಿದ್ದು, ಆ ಪುಸ್ತಕದಲ್ಲಿ ಸುಬ್ಬರಾಮಯ್ಯನವರ ವಿಷಯವೂ ಇದೆ. ವಿದ್ವಾಂಸರಾದ ಪಲ್ಲವಿ ಎಸ್‌. ಚಂದ್ರಪ್ಪ, ಚಂದ್ರಸಿಂಗ್‌, ಎಲ್‌. ರಾಜಾರಾಯರು, ಎಲ್‌.ಎಸ್‌. ನಾರಾಯಣಸ್ವಾಮಿ ಭಾಗವತರು ಸುಬ್ಬರಾಮಯ್ಯನವರ ಆಪ್ತರಲ್ಲಿ ಕೆಲವರು. ಸಂಗೀತದ ಬೆಳವಣಿಗೆಯಲ್ಲಿ ಅವರಿಗಿದ್ದ ಕಳಕಳಿ, ಶಿಷ್ಯರಲ್ಲಿದ್ದ ವಾತ್ಸಲ್ಯ, ಸಮಕಾಲೀನ ವಿದ್ವಾಂಸರ ಬಗೆಗಿದ್ದ ಸಹೃದಯತೆ ಅನನ್ಯವಾದುದು. ಹಣಕ್ಕಾಗಿ ಅವರು ಎಂದೂ ಪಾಠ ಹೇಳುತ್ತಿರಲಿಲ್ಲ. ಶ್ರೀ ತ್ಯಾಗರಾಜರ ಆರಾಧನೆಯನ್ನು ಬಹು ಆಸ್ಥೆಯಿಂದ ವರ್ಷಂಪ್ರತಿ ನಡೆಸುತ್ತಿದ್ದರು. ಈ ಸಂದರ್ಭಗಳಲ್ಲಿ ಅನೇಕಾನೇಕ ಪ್ರಮುಖ ವಿದ್ವಾಂಸರು ಸೇರುತ್ತಿದ್ದರು. ಅವರ ಸಮ್ಮುಖದಲ್ಲಿ ವಿದ್ಯಾರ್ಥಿಗಳಿಗೂ ಹಾಡಲು ಅವಕಾಶ ನೀಡುತ್ತಿದ್ದರು. ಎಲ್ಲಿ ಯಾವ ವಿದ್ವತ್‌ ಗೋಷ್ಠಿಗಳು, ಸಮ್ಮೇಳನಗಳು ನಡೆದರೂ, ಸುಬ್ಬರಾಮಯ್ಯನವರು ಆಹ್ವಾನಿತರಾಗುತ್ತಿದ್ದರು. ಸಕ್ರಿಯವಾಗಿ ಭಾಗವಹಿಸುತ್ತಿದ್ದರು. ಅನೇಕ ಕಿರಿಯ ವಿದ್ವಾಂಸರು ಬರೆದ ಸಂಗೀತ ಪುಸ್ತಕಗಳಿಗೆ ಮುನ್ನುಡಿ ಬರೆದು, ಬೆನ್ನು ತಟ್ಟಿ ಉತ್ತೇಜಿಸುತ್ತಿದ್ದರು.
ಮೈಸೂರಿನಲ್ಲಿ ಪ್ರಸನ್ನ ಸೀತಾರಾಮ ಮಂದಿರದಲ್ಲಿ ನಡೆದ ಸಂಗೀತ ಸಮ್ಮೇಳನಾಧ್ಯಕ್ಷರಾಗಿ ಗಾನಕಲಾ ಸಿಂಧು ಆದ ಸುಬ್ಬರಾಮಯ್ಯ  ನವರನ್ನು ದ್ವಾರಕಾ ಪೀಠವು ಗಾನಕಲಾ ಕುಶಲ ಮತ್ತು ಕನ್ನಡ ಸಾಹಿತ್ಯ ಪರಿಷತ್ತು ನಾದ ಸುಧಾ ನಿಧಿ ಎಂದು ಗೌರವಿಸಿ ೧೯೮೮ರಲ್ಲಿ ಕರ್ನಾಟಕ ಸರ್ಕಾರದ ರಾಜ್ಯೋತ್ಸವ ಪ್ರಶಸ್ತಿ, ಹೈದರಾಬಾದಿನ ಸರ್ಕಾರಿ ಕಲಾ ಮತ್ತು ಸಂಗೀತ ಮಹಾವಿದ್ಯಾಲಯದ ಗೌರವ ಇವರಿಗೆ ಸಂದಿತ್ತು.
ಶ್ರೀಮತಿ ಶೇಷಮ್ಮನವರು ಸುಬ್ಬರಾಮಯ್ಯನವರ ಸಹಧರ್ಮಿಣಿ. ಇವರಿಗೆ ಮೂವರು ಪುತ್ರರು, ನಾಲ್ವರು ಪುತ್ರಿಯರು. ಭೈರವಿ ಕೆಂಪೇಗೌಡರು ಸುಬ್ಬರಾಮಯ್ಯನವರ ಮಿತ್ರರಲ್ಲಿ ಒಬ್ಬರು. ಒಮ್ಮೆ ಆಕಸ್ಮಿಕವಾಗಿ ಕೆಂಪೇಗೌಡರು ಸುಬ್ಬರಾಮಯ್ಯನವರ ಮನೆಗೆ ಆಗಮಿಸಿದರು. ಪತಿಯ ಗೈರುಹಾಜರಿಯಲ್ಲಿ ಶೇಷಮ್ಮನವರು ಅತಿಥಿಗೆ ಊಟೋಪಚಾರಗಳನ್ನು ಮಾಡಿಸಿದರು. ಹಾಗೇ ವಿಶ್ರಮಿಸಿಕೊಳ್ಳುತ್ತಿದ್ದ ಕೆಂಪೇಗೌಡರು, ಹೊರಗೆ ‘ಹರೋಹರ’ ಎಂದು ಕೂಗುತ್ತ ಕಾವಡಿ ಹೋಗುತ್ತಿದ್ದ ಗುಂಪನ್ನು ನೋಡಿ ತಕ್ಷಣವೇ ಬೀದಿಗೆ ಹೋದವರು, ಹಾಗೆಯೇ ಹೊರಟೇ ಹೋದರು. ಕೆಲವು ನಿಮಿಷಗಳಲ್ಲೇ ಮನೆಗೆ ಮರಳಿದ ಸುಬ್ಬರಾಮಯ್ಯನವರು ತಮ್ಮ ಮಿತ್ರನನ್ನು ನೋಡಲಾಗದಿದ್ದುದಕ್ಕೆ ಮರುಗಿದರು. ಕೆಂಪೇಗೌಡರನ್ನು ಮತ್ತೆ ಯಾರೂ ಕಾಣಲಿಲ್ಲ. ಎಂತೆಂತಹ ಅಪರೂಪದ ವಿದ್ವಾಂಸರೂ ಸುಬ್ಬರಾಮಯ್ಯನವರಲ್ಲಿ ವಿಶೇಷವಾದ ಗೌರವ, ಪ್ರೀತಿ ಹೊಂದಿದ್ದರು.
ಅತಿಯಾದ ಓದುವಿಕೆಯಿಂದಲೋ ಏನೋ, ಮೊದಲು ಇರುಳು ಗುರುಡು ಆರಂಭವಾಗಿ ಕ್ರಮೇಣ ಸುಬ್ಬರಾಮಯ್ಯನವರ ದೃಷ್ಟಿ ನಷ್ಟವಾಯಿತು. ಶಸ್ತ್ರಚಿಕಿತ್ಸೆಯಿಂದಲೂ ಏನೂ ಪ್ರಯೋಜನವಾಗಲಿಲ್ಲ. ಅಂತಹ ಸಂದರ್ಭದಲ್ಲೂ, ದುಡ್ಡು ಕೊಟ್ಟು, ತಮಗೆ ಬೇಕಾದ ಪುಸ್ತಕಗಳನ್ನು ತರಿಸಿ ತಮ್ಮ ಕಿವಿಗೆ ಬೀಳುವಂತೆ ಅನ್ಯರಿಂದ ಓದಿಸಿ ಕೇಳುತ್ತಿದ್ದರು. ನಂತರ ಇತರ ವಿದ್ವಾಂಸರೊಡನೆ ಕುಳಿತು ಚರ್ಚಿಸುತ್ತಿದ್ದರು. ಅಂತಹ ಹಿಂಗದ ಜ್ಞಾನದಾಹ!
ಕರ್ನಾಟಕದಲ್ಲಿ, ಕರ್ನಾಟಕದ ವಿದ್ವಾಂಶರಿಗೇ ಮನ್ನಣೆ ದೊರಕುತ್ತಿರಲಿಲ್ಲವಾಗಿ, ಈ ಕೊರತೆಯನ್ನು ನೀಗಿಸುವ ಉದ್ದೇಶದಿಂದ, ಸುಬ್ಬರಾಮಯ್ಯನವರು ತಮ್ಮಂತೆಯೇ ಚಿಂತನ ಪರರಾಗಿದ್ದ ಚಿಂತಲಪಲ್ಲಿ ರಾಮಚಂದ್ರರಾವ್‌, ಎಲ್‌.ಎಸ್‌, ನಾರಾಯಣ ಸ್ವಾಮಿ ಭಾಗವತರು, ಆನೂರ್ ಶ್ಯಾಮಣ್ಣ, ಪಿ. ಭುವನೇಶ್ವರಯ್ಯ, ಎಲ್‌.ಎಸ್‌. ರಾಜಾರಾವ್‌, ವಿದುಷಿ ಆರ್. ತಂಗಮ್ಮ, ಕುಲಿತ್ತಲೈ ಕೃಷ್ಣಸ್ವಾಮಿ ರಾವ್‌, ಅರುಣಾಚಲಪ್ಪ ಮುಂತಾದವರೊಡನೆ ಸೇರಿ “ಮೈಸೂರು ಸಂಗೀತ ಸಭಾ” ಎಂಬ ಸಂಸ್ಥೆಯನ್ನು ಆರಂಭಿಸಿ, ಪ್ರತಿ ತಿಂಗಳು ಶಂಕರಯ್ಯ ಸಭಾಂಗಣದಲ್ಲಿ ಸಂಗೀತ ಕಾರ್ಯಕ್ರಮಗಳನ್ನು ನಡೆಸುತ್ತಿದ್ದರು.
ಶಾಸ್ತ್ರೀಯ ಸಂಗೀತದ ಲಕ್ಷ್ಯ-ಲಕ್ಷಣಗಳೆರಡರಲ್ಲೂ ಸವ್ಯಸಾಚಿಯಂತೆ ನಿಷ್ಣಾತರಾಗಿದ್ದ ಸುಬ್ಬರಾಮಯ್ಯನವರು ೧೯೮೬ರ ಆಗಸ್ಟ್‌ ೧೬ರಂದು ಇಹದ ವ್ಯಾಪಾರವನ್ನು ತ್ಯಜಿಸಿದರು.
‘ನೀನೊಂಧು ಸಂಗೀತ ಶಾಲೆಯನ್ನು ಸ್ಥಾಪಿಸು’ ಎಂದು ನಮ್ಮ ಗುರುಗಳು ನನಗೆ ಹೇಳುತ್ತಲೇ ಇದ್ದರು. ‘ರಾಗಶ್ರೀ ಕಾಲೇಜ್‌ ಆಫ್‌ ಮ್ಯೂಸಿಕ್‌’ ಅವರ ಆದೇಶಪಾಲನೆಯ ಕ್ರಿಯೆಯೇ ಆಗಿದ್ದರೂ, ಅವರು ಜೀವಿಸಿರುವಾಗಲೇ ಆಗಿದ್ದರೆ, ಅವರಿಂದಲೇ ಉದ್ಘಾಟನೆ ಮಾಡಿಸಿ ಆಶೀರ್ವಾದ ಪಡೆಯಬಹುದಿತ್ತು. ಅದು ಸಾಧ್ಯವಾಗಲಿಲ್ಲ ಎಂಬ ಕೊರಗು ಕಾಡುತ್ತಿತ್ತು. ೧೯೯೩ರಲ್ಲಿ ‘ಶ್ರೀ ಡಿ. ಸುಬ್ಬರಾಮಯ್ಯ ಫೈನ್‌ ಆರ್ಟ್ಸ್ ಟ್ರಸ್ಟ್‌’ ಪ್ರಾರಂಭವಗಿ ಕಾರ್ಯನಿರತವಾದ ಮೇಲೆ, ಈ ಕೊರಗು ಕರಗುತ್ತಿದೆ.
ಶ್ರೀ ಸುಬ್ಬರಾಮಯ್ಯನವರ ಶಿಷ್ಯರು ದೇಶದ ಎಲ್ಲೆಡೆಯೂ ವ್ಯಾಪಿಸಿರುವುದರೊಡನೆ, ವಿದೇಶಗಳಲ್ಲಿಯೂ ಕಾರ್ಯತತ್ವರರಾಗಿರುವರೆಂಬುದು ಹೆಮ್ಮೆಯ ವಿಷಯ.
 
ಟಿ.ಎಂ.ಪುಟ್ಟಸ್ವಾಮಯ್ಯ
ಒಬ್ಬ ಲಲಯ ವಿದ್ವಾಂಸರ ಮೂಲಭೂತ ಗುಣಗಳೇನು ಎನ್ನುವುದನ್ನು ತಿಳಿದು, ಆ ಹಿನ್ನೆಲೆಯಲ್ಲಿ ಶ್ರೀ ಪುಟ್ಟಸ್ವಾಮಯ್ಯನವರನ್ನು ಕಾಣ ಉವ ಸದಾಶಯ ಈ ಲೇಖನದ್ದು.
ಲಯವಿದ್ವಾಂಸರು ಮುಖ್ಯ ಕಲಾವಿದರ ಗಾಯನ ಅಥವಾ ವಾದನಕ್ಕೆ ಪೂರಕವಾಗಿ ಅಥವಾ ಪೋಷಕವಾಗಿ ನುಡಿಸಿ ಕಾರ್ಯಕ್ರಮದ ಯಶಸ್ಸಿಗೆ ಕಾರಣರಾಗಬೇಕು. ಯಾವ ಯಾವ ರಚನೆಗೆ ಎಷ್ಟೆಷ್ಟು ನುಡಿಸಬೇಕು. ಯಾವ ರೀತಿ ನುಡಿಸಿದರೆಕ ಆ ವಾಗ್ಗೇಯ ರಚನೆಗಳ ಸೌಂದರ್ಯಕ್ಕೆ ಪೂರಕವಾಗಿರುತ್ತದೆ ಎನ್ನುವ ಪರಿಜ್ಞಾನ ಅತ್ಯಗತ್ಯ. ಕೃತಿ, ನೆರವಲ್‌, ಸ್ವರಕಲ್ಪನೆಗಳಲ್ಲಿ ಮುಖ್ಯ ಕಲಾವಿದರ ಅಂತರಂಗವನ್ನರಿತು ನುಡಿಸಬೇಕು. ಇದು ವಾದ್ಯಕಾರರ ಸಂಪೂರ್ಣ ಪ್ರತಿಭಾ ಪ್ರದರ್ಶನಕ್ಕೆಂದೇ ಇರುವಂತಹುದು -‘ತನಿ’. ಇದು ಕರ್ನಾಟಕ ಸಂಗೀತದ ವೈಶಿಷ್ಟ್ಯ. ಇಲ್ಲಿ ತಮ್ಮ ಎಲ್ಲ ಸಾಧನೆ, ಪ್ರತಿಭೆಯನ್ನು ಶ್ರೋತೃವಿನ ಮುಂದಿಡಬಹುದು.
ಈ ಎಲ್ಲ ಅಂಶಗಳ ಹಿನ್ನೆಲೆಯಲ್ಲಿ ಗಾನಕಲಾಸಿಂಧು ಪುಟ್ಟಸ್ವಾಮಯ್ಯನವರನ್ನು ಕಂಡಾಗ ಮೇಲಿನ ಅಂಶಗಳೆಲ್ಲದರ ಸಾಕಾರಮೂರ್ತಿಯೇ ಅವರಾಗಿದ್ದರೆಂದು ತಿಳಿದು ಬರುತ್ತದೆ. ಭಾರತದ ಸಾಂಸ್ಕೃತಿಕ ಭೂಪಟದಲ್ಲಿ ಮೈಸೂರಿನ ಸ್ಥಾನ ಅತ್ಯಂತ ವಿಶಿಷ್ಟವಾದುದು. ಇದು ಲಲಿತಕಲೆಗಳ ತವರೂರು. ಸಂಸ್ಥಾನವನ್ನಾಳಿದ ಒಡೆಯರ ಕಾಲದಲ್ಲಿ ಸರ್ವತೋಮುಖ ಪ್ರಗತಿ ಹೊಂದಿದ ಮೈಸೂರು ಎಲ್ಲ ಲಲಿತಕಲೆಗಳ ನೆಲಮನೆಯಾಗಿತ್ತು. ಆಳಿದ ಅರಸರ ಕಲಾಭಿರುಚಿ, ಪ್ರೋತ್ಸಾಹ ಮತ್ತು ರಸಾಭಿಜ್ಞತೆಯ ಫಲ. ನಾವು ಪುಟ್ಟಸ್ವಾಮಯ್ಯನವರಂಥ ಕಲಾವಿದರನ್ನು ನೆನೆಸಲು ಸಾಧ್ಯವಾಗಿರುವುದು.
ಇಂತಹ ಪರಿಸರದಲ್ಲಿ ವಿಜೃಂಭಿಸಿದ ಹಿಂದಿನ ಹಾಗೂ ಇಂದಿನ ಲಯವಾದ್ಯಕಾರರ ಪರಂಪರೆಯನ್ನು ತಿಳಿದುಕೊಂಡು, ಆ ನಂತರ ಮುಖ್ಯ ಭಾಗಕ್ಕೆ ಬರೋಣ.
ಈ ಪರಂಪರೆಯಲ್ಲಿ ನಮಗೆ ಕಾಣಬರುವ ಮೊತ್ತ ಮೊದಲ ಹೆಸರು ಮೃದಂಗ ವಿದ್ವಾನ್‌ ಮುತ್ತುಸ್ವಾಮಿ ದೇವರ್. ಇವರೇ ಪುಟ್ಟಸ್ವಾಮಯ್ಯನವರ ಗುರುಗಳು. ತಮಿಳುನಾಡಿನಿಂದ ಕಚೇರಿಗಾಗಿ ಮೈಸೂರಿಗೆ ಬಂದು, (೧೯೨೩-೨೪) ನಾಲ್ವಡಿಯವರ ಮೆಚ್ಚುಗೆಗೆ ಪಾತ್ರರಾಗಿ, ಇಲ್ಲಿಯೇ ಆಸ್ಥಾನವಿದ್ವಾಂಸರಾಗಿ ನೇಮಕಗೊಂಡು ಬಂದು ಹಿರಿಯ ಪರಂಪರೆ ಬೆಳೆಯಲು ಕಾರಣರಾದರು. ಈ ಪರಂಪರೆಯಲ್ಲಿ ಮೂಡಿ ಬಂದ ಪ್ರತಿಭೆ ಟಿ.ಎಂ. ಪುಟ್ಟಸ್ವಾಮಯ್ಯನವರು. ತಗಡೂರು ಮರೇಗೌಡ ಪುಟ್ಟಸ್ವಾಮಯ್ಯನವರು ಮೈಸೂರು ಜಿಲ್ಲೆಯ ನರಸೀಪುರ ತಾಲ್ಲೂಕಿನ ತಗಡೂರಿನವರು. ತಂದೆ ಮರೇಗೌಡರಲ್ಲಿ ಹತ್ತನೆಯ ವಯಸ್ಸಿನಲ್ಲೇ ಸಂಗೀತಾಭ್ಯಾಸ ಪ್ರಾರಂಭ. ಸ್ವಲ್ಪ ಕಲಿತು ಕೊನೆಗೆ ಮೈಸೂರಿಗೇ ಬಂದು ಬಿಡಾರಂ ಕೃಷ್ಣಪ್ಪನವರಲ್ಲಿ ಶಿಕ್ಷಣ ಮುಂದುವರಿಕೆ. ಮುಂದೆ ಲಯವಾದ್ಯಕಾರರಾಗಿ ಪ್ರಸಿದ್ಧಿಪಡೆದ ಪುಟ್ಟಸ್ವಾಮಯ್ಯನವರಿಗೆ ಈ ಸಂಗೀತ ಶಿಕ್ಷಣ ಬಹಳಷ್ಟು ಸಹಕಾರಿಯಾಯಿತು. ಈ ಅಂಶ ಪರಸ್ಪರ ಸಂಗೀತಗಾರರಿಗೂ, ಲಯ ವಿದ್ವಾಂಸರಿಗೂ ಇರಬೇಕಾದ ಸಾಮರಸ್ಯವನ್ನು ತಿಳಿಸುತ್ತದೆ. ಇದನ್ನು ಪುಟ್ಟಸ್ವಾಮಯ್ಯನವರು ಮಾಡಿ ತೋರಿಸಿದರು. ಇವರ ತಬಲಾವಾದನವನ್ನು ಕೇಳಿ ಸಂತೋಷಗೊಂಡು ಬಿಡಾರಂ ಅವರು ಮುತ್ತುಸ್ವಾಮಿ ಅವರಲ್ಲಿ ಮೃದಂಗದಲ್ಲಿ ಶಿಕ್ಷಣ ಪಡೆಯುವಂತೆ ಏರ್ಪಾಡುಮಾಡಿದರು. ತಮ್ಮ ೧೮ನೇ ವಯಸ್ಸಿನ ವೇಳೆಗೆ ಗುರುಗಳೊಂದಿಗೆ ಎಲ್ಲೆಡೆ ಮೃದಂಗ ಸಹಕಾರನೀಡಲು ಪ್ರಾರಂಭಿಸಿದರು. ಜೊತೆಗೇ ದಕ್ಷಿಣ ಭಾರತದ ಎಲ್ಲ ಹಿರಿಯ ವಿದ್ವಾಂಸರಿಗೂ ಮೃದಂಗ ಸಹಕಾರ ನೀಡಿದರು. “ಮೂಗಯ್ಯನವರ ಕೈಯಲ್ಲಿ ಮೃದಂಘ ಮೃದುವಾದ ಅಂಗವಾಗಿ, ಅವರ ನುಡಿಸುವಿಕೆ ಗಾಯನ ವಾದನದಿಂದ ಪ್ರತ್ಯೇಕವೆನಿಸುವುದಿಲ್ಲ ಎನ್ನುವುದು ವಿದ್ವಾಂಸರ ಹೇಳಿಕೆ. ತಮ್ಮ ಒಳ್ಳೆಯ ಮೃದಂಗವಾದನಕ್ಕಾಗಿ ಶ್ರೀ ಜಯಚಾಮರಾಜ ಒಡೆಯರಿಂದ ಸಂಗೀತ ರತ್ನ ಬಿರುದನ್ನು ಪಡೆದಿದ್ದರು. ಮೈಸೂರು ಸಂಗೀತ ಸಮ್ಮೇಳನದಲ್ಲಿ ಗಾನಕಲಾ ಸಿಂಧು ಪ್ರಶಸ್ತಿ ಪಡೆದರು.
ಸುಮಾರು ೭೪ ವರ್ಷಗಳ ಸಾರ್ಥಕ ಬದುಕನ್ನು ನಡೆಸಿದ ಶ್ರೀ ಮೂಗಯ್ಯನವರ ಕಲಾಜೀವನದ ಮತ್ತೊಂದು ಮಗ್ಗುಲನ್ನು ಕಂಡಾಗ ಅವರ ಬಗೆಗಿನ ಗೌರವ ಇಮ್ಮಡಿಗೊಳ್ಳುತ್ತದೆ.
ಇಂತಹ ಹಿರಿಯರ ಬಗೆಗಿನ ಒಂದು ಘಟನೆ ನೆನಪಾಗುತ್ತದೆ: ನನ್ನ ಅವರ ಭೇಟಿ ಒಂದೆರಡು ಕಾರ್ಯಕ್ರಮಗಳಲ್ಲಾಗಿದ್ದು ಹೆಚ್ಚಿನ ಪರಿಚಯವಿರಲಿಲ್ಲ, ೧೯೭೩ರಲ್ಲಿ ಗಾನಕಲಾ ಪರಿಷತ್ತಿನ ಸಮ್ಮೇಳನ ಬೆಂಗಳೂರಿನ ಕುಚಲಾಂಬ ಛತ್ರದಲ್ಲಿ, ಸಮ್ಮೇಳನದ ಕೊನೆಯ ದಿನ. ಶ್ರೀ ಬಿ.ಎಸ್‌.ಎಸ್‌. ಕೌಶಿಕ್‌ ಅವರು ನಿರ್ದೇಶಿಸಿದ ಕುಂತಿ-ಕರ್ಣ ಗಮಕ ಗೀತರೂಪಕದ ಕಾರ್ಯಕ್ರಮ. ಕಾರ್ಯಕ್ರಮ ಮುಗಿದ ನಂತರ, ಒಳ ಕೊಠಡಿಯಲ್ಲಿ ಭಾಗವಹಿಸಿದ್ದ ಕಲಾವಿದರೆಲ್ಲಾ ಇದ್ದರು. ಆರಡಿ ಎತ್ತರದ ಗಾತ್ರವುಳ್ಳ ಮೂಗಯ್ಯನವರು ಒಳ ಬಂದು ಕೃಷ್ಣಪಾತ್ರಧಾರಿಗೆ ದೀರ್ಘದಂಡ ನಮಸ್ಕಾರ ಮಾಡಿ, “ಇಂದು ನಿಜವಾದ ಕೃಷ್ಣನನ್ನು ಕಂಡೆ. ಕೃಷ್ಣನೇ ಆಬಿರ್ಭೂತನಾಗಿದ್ದಾನೆ” ಎಂದು ಮೆಚ್ಚುಗೆಯ ನುಡಿಗಳಾಡಿದುದು ಇಂದಿಗೂ ಕಿವಿಯಲ್ಲಿ ಆಗಾಗ ಮೊಳಗುತ್ತಿರುತ್ತದೆ. ಕಾರಣ ಅಂದಿನ ಕೃಷ್ಣ ಪಾತ್ರಧಾರಿ ನಾನು. ಕಿರಿಯರಾದರೂ ಆ ಪ್ರೋತ್ಸಾಹದ ನುಡಿಗಳನ್ನಾಡಿ, ಬೆನ್ನುತಟ್ಟುವ ಸ್ವಭಾವ ಎಷ್ಟು ಜನ ಹಿರಿಯರಿಗಿರುತ್ತದೆ. ಆ ಹೃದಯಸಂಪನ್ನತೆ ಕೆಲವರಿಗಷ್ಟೇ ಸಾಧ್ಯ. ಡಾ. ವಿ.ಎಸ್‌. ಸಂಪತ್ಕುಮಾರಾಚಾರ್ಯರು ಹೇಳುವಂತೆ “ಚಿಕ್ಕಂದಿನಿಂದಲೂ ಗದುಗಿನ ಭಾರತ” ಮತ್ತು ಲಕ್ಷ್ಮೀಶನ ಜೈಮಿನಿ ಭಾರತವನ್ನು ನೂರಾರು ಬಾರಿ ವಾಚನ ಮಾಡಿದ್ದರು. ಈ ಮಾತನ್ನು ನೆನೆದಾಗ, ಅಂದಿನ ಗಮಕಗೀತರೂಪಕದ ಪ್ರತಿಯೊಂದು ಅಂಶವನ್ನು ಗಮನವಿಟ್ಟು ನೋಡಿ, ತಮ್ಮ ಪ್ರತಿಕ್ರಿಯೆ ವ್ಯಕ್ತಪಡಿಸಿದ್ದರು ಎನಿಸುತ್ತದೆ.
ಪುಟ್ಟಸ್ವಾಮಯ್ಯನವರ ಮತ್ತೊಂದು ವಿಶೇಷ ಗುಣ-ಶಿಷ್ಯರಲ್ಲಿ ಅವರು ತೋರುತ್ತಿದ್ದ ವಾತ್ಸಲ್ಯ. ಇದನ್ನು ಅವರಿಂದಲೇ ನೇರ ಶಿಕ್ಷಣ ಪಡೆದ ಶ್ರೀಮತಿ ಶೈಲಾ ಅವರ ಮಾತಿನಲ್ಲೇ ಹೇಳುವುದಾದರೆ:
ಯಾವ ರೀತಿಯ ಪ್ರತಿಫಲಾಪೇಕ್ಷೆಯೂ ಇಲ್ಲದೆ ವಿದ್ಯೆ ಮುಂದುವರಿಯಬೇಕೆನ್ನುವ ದೃಷ್ಟಿ, ಕಾಲಮಿತಿಯಿಲ್ಲದೆ, ಶಿಷ್ಯರಿಗೆ ಬರುವ ತನಕ ಬಿಡದೆ, ಅದು ಬಂದ ನಂತರವೇ ಬಿಡುಗಡೆ. ಆ ಕ್ಷಣ ಯಾಕಾದರೂ ಈ ಶಿಕ್ಷೆ ಕೊಡುತ್ತಾರೋ ಎಂದುಕೊಳ್ಳುತ್ತಿದ್ದೆವು. ಆದರೆ ಈಗ ಅದರ ಬೆಲೆ ಗೊತ್ತಾಗುತ್ತದೆ’. ಇವರೊಂದಿಗೆ ಅವರ ಸಹೋದರ ದಿ. ಶ್ರೀನಿಧಿ ಅವರೂ ಇವರ ನೇರ ಶಿಷ್ಯರು. ಶಿಷ್ಯರಿಗೆ ಅವರು ಹೇಳುತ್ತಿದ್ದ ಕೆಲವು ಅಂಶಗಳು ಇಂದಿಗೂ ಪ್ರಸ್ತುತವೆನಿಸುತ್ತದೆ. ವಿದ್ಯಾರ್ಥಿಗೆ ಮೊದಲು ಏಕಾಗ್ರತೆ ಬಹಳ ಮುಖ್ಯ. ಹೆಚ್ಚುಮಾತನಾಡದೆ, ಗಾಂಭೀರ್ಯ ಅತ್ಯವಶ್ಯ, ಮೃದಂಗದ ಎಡಬಲಗಳ ಹೊಂದಾಣಿಕೆ ಚೆನ್ನಾಗಿರಬೇಕು. ಜೀವಾಳ ಹೆಚ್ಚಾಗಕೂಡದು. ಹೆಚ್ಚಾದರೆ Metallic Sound ಬರುತ್ತದೆ. ಛಾಪು, ಅರೆಛಾಪು, ಮೀಟುಗಳಿಗೆ ತನ್ನದೇ ಆದ ಅರ್ಥವಿದೆ. ಅದನ್ನರಿತು ನುಡಿಸುವವ ನಿಜವಾದ ಲಯವಾದ್ಯಗಾರ, ಶ್ರುತಿ ಮಾಡಿಕೊಳ್ಳುವುದು ಬೇರೆಯವರಿಗೆ ಕೇಳಿಸಬಾರದು. ಛಾಪು ಹಾಕುವಾಗ ಬೆರಳುಗಳೇ ಮುಖ್ಯ. ಅದು ಆಡುವುದು ಬೇರೆಯವರಿಗೆ ಕಾಣುವಂತಿರಬಾರದು. ಅಷ್ಟು ಸೂಕ್ಷ್ಮವಾಗಿರಬೇಕು. ಮುಖ್ಯ ಕಲಾವಿದ ಮುಕ್ತಾಯ ಮಾಡುತ್ತಿದ್ದಂತೆ ಲಯವಾದ್ಯಕಾರರು ಜೊತೆಯಲ್ಲಿ ಮುಗಿಸಬೇಕು. ಮೀರಿ ಹೋಗಬಾರದು. ಎಲ್ಲಕ್ಕಿಂತ ಮುಖ್ಯವಾಗಿ ವಿಧೇಯತೆ, ವಿನಯಗಳೇ ಎಲ್ಲ ವಿದ್ಯೆಗಳ ಆಧಾರ. ಈ ಮಾತುಗಳೇ ಇಂದಿಗೂ ನಮಗೆ ಒಳ್ಳೆಯ ಸಂಗೀತ, ಸರಿಯಾದ ಮೃದಂಗವಾದನ ಎಂದರೇನು ಎಂದು ತಿಳಿದುಕೊಳ್ಳಲು ಸಹಕಾರಿಯಾಗಿರುವಂಥದು ಎಂದು ತಮ್ಮ ಗುರುಗಳನ್ನು ಭಕ್ತಿ ನೆನೆಯುತ್ತೃಎ ಶ್ರೀಮತಿ ಶೈಲ.
ಕನ್ನಡ ಕಾವ್ಯಗಳ ಅಧ್ಯಯನ, ವಾಚನಗಳ ಜೊತೆಗೆ ಶ್ರೀ ಶಂಕರರ ಅದ್ವೈತ, ರಾಮಾನುಜರ ವಿಶಿಷ್ಟಾದ್ವೈತಗಳ ಬಗೆಗೆ ಬಹಳ ಆಳವಾಗಿ ಅಧ್ಯಯನ ಮಾಡಿ, ತಿಳಿದವರೊಂದಿಗೆ ಮಾತನ್ನಾಡುವಷ್ಟು ಪರಿಣತಿ ಪಡೆದಿದ್ದರು. ಮೂಲತಃ ವ್ಯವಸಾಯಗಾರರಾಗಿದ್ದು ಪ್ರವೃತ್ತಿಯಾಗಿ ಸಂಗೀತವನ್ನು ಆಯ್ದಿದ್ದರೂ ಅಧ್ಯಯನ ಅವರ ಹವ್ಯಾಸವಾಗಿದ್ದಿತು ಎನ್ನುತ್ತಾರೆ ಶ್ರೀಮತಿ ರತ್ನ ಶ್ರೀನಿಧಿ, ಅವರ ಸಹೋದರಿ.
ಕಿರಿಯರನ್ನು ಪ್ರೋತ್ಸಾಹಿಸುತ್ತಿದ್ದ ರೀತಿ ನಿಜಕ್ಕೂ ಅನುಕರಣೀಯ. ಇವರ ಬಗೆಗೆ ಸಂಗೀತ ರತ್ನ ಎಂ.ಎ. ನರಸಿಂಹಾಚಾರ್ ಅವರಿ ಅತ್ಯಂತ ಭಕ್ತಿಯಿಂದ ಆತ್ಮೀಯತೆಯಿಂದ ನೆನೆಸಿಕೊಳ್ಳುತ್ತಾರೆ. “ಮೊದಲಕಾರ್ಯಕ್ರಮ ಬಿಡಾರಂ ಕೃಷ್ಣಪ್ಪನವರ ರಾಮಮಂದಿರದಲ್ಲಿ. ದಿಗ್ಗಜರೆಲ್ಲರ ಸಮ್ಮುಖದಲ್ಲಿ ಹಾಡಲು ಸಹಜವಾದ ಭಯ, ಆತಂಕ ಪುಟ್ಟಸ್ವಾಮಯ್ಯನವರ ಮೃದಂಗ ಪಕ್ಕವಾದ್ಯ. ಬಳಿ ಬಂದು “ಹೆದರಬೇಡಿ, ಚೆನ್ನಾಗಿ ಹಾಡಿ, ನನ್ನಿಂದಾಗಿ ತೊಂದರೆಯು ಆಗದು” ಎಂದು ಬೆನ್ನತಟ್ಟಿ ಹುರಿದುಂಬಿಸಿದುದೇ ನನ್ನ ಆ ಕಾರ್ಯಕ್ರಮ ಯಶಸ್ವಿಯಾಗಲು ಸಾಧ್ಯವಾಯಿತು”.
ಮತ್ತೊಂದು ಸಂದರ್ಭದಲ್ಲಿ ಪ್ರಿಯ ಶಿಷ್ಯ ಶ್ರೀನಿಧಿ ಹಿರಿಯ ವಿದ್ವಾಂಸರಾದ ಆರ್.ಆರ್. ಕೇಶವಮೂರ್ತಿಗಳಿಗೆ ನುಡಿಸುವ ಸಂದರ್ಭ. ತುಂಬಿದ ಸಭೆ ಕಂಢು ಭೀತಿಗೊಂಡ ಶಿಷ್ಯನಿಗೆ “ತೋಟದಲ್ಲಿ ದೊಡ್ಡ ಮರಗಳೂ ಇರುತ್ತವೆ. ಚಿಕ್ಕಗಿಡಗಳೂ ಇರುತ್ತವೆ. ಚಿಕ್ಕ ಗಿಡಗಳೇ ಮುಂದೆ ದೊಡ್ಡ ಮರವಾಗುವುದು. ಭಯ ಬೇಡ, ಚೆನ್ನಾಗಿ ನುಡಿಸು ಭಗವಂತನಿದ್ದಾನೆ” ಎಂದು ತುಂಬಿದ ಧೈರ್ಯ ಎಂದೆಂದೂ ಆತ್ಮವಿಶ್ವಾಸ ತುಂಬಿರುವಂತೆ ಮಾಡಿತು.
ಶಿಷ್ಯರನ್ನು ಕಂಡರೆ ಎಷ್ಟು ವಾತ್ಸಲ್ಯ ಮಯಿಯೋ, ಅಷ್ಟೇ ಕೋಪಿಷ್ಠರೂ ಆಗಿದ್ದರು. ಸರಿಯಾಗಿ ಅಭ್ಯಾಸ ಮಾಡದಿದ್ದಲ್ಲಿ ಎರಡೇಟು ಕೊಡಲೂ ಹಿಂತೆಗೆಯುತ್ತಿರಲಿಲ್ಲ. ಸಂಗೀತಕ್ಕಾಗಿ ಮಿಕ್ಕೆಲ್ಲವನ್ನು ತ್ಯಾಗ ಮಾಡಬೇಕೆಂದು ಆಶಿಸುತ್ತಿದ್ದರು. ಆದಿತಾಳ ಒಂದನ್ನು ವಶಪಡಿಸಿಕೊಂಡರೆ ಮಿಕ್ಕೆಲ್ಲಾ ತಾನೇ ಬರುತ್ತದೆ ಎನ್ನುತ್ತಿದ್ದರು. ಸದಾ ವಿಳ್ಳೆದೆಲೆ ಜಗಿಯುವ ಅಭ್ಯಾಸವಿದ್ದ ಪುಟ್ಟಸ್ವಾಮಯ್ಯನವರು ಅರಿಯಕುಡಿ ಶ್ರೀ ರಾಮಾನುಜ ಅಯ್ಯಂಗಾರ್, ಚಂಬೈ ವೈದ್ಯನಾಥ ಅಯ್ಯರ್, ಶೆಮ್ಮಂಗುಡಿ ಶ್ರೀನಿವಾಸ ಅಯ್ಯರ್ ಅವರ ಸಂಗೀತವನ್ನು ಬಹಳವಾಗಿ ಮೆಚ್ಚಿಕೊಳ್ಳುತ್ತಿದ್ದರು. ಇವರ ವೀಳ್ಳೆದೆಲೆ ಸೇವನೆಯೇ ನಮ್ಮೊಡನೆ ಹೆಚ್ಚು ಮಾತನಾಡಲು ಬಿಡುವುದಿಲ್ಲ ಎಂದು ಹುಸಿಮುನಿಸು ತೋರುತ್ತಿದ್ದರಂತೆ, ಈ ವಿದ್ವಾಂಸರು. ಮೃದಂಗ ವಾದನದಲ್ಲಿ ಸುಬ್ಬುಡು, ಪಾಲ್‌ಘಾಟ್‌ ರಘು ಅವರು ಕೂರುತ್ತಿದ್ದ ಭಂಗಿ ಗಾಂಭೀರ್ಯದಲ್ಲಿ ಉಮಯಾಳಪುರಂ ಶಿವರಾಮನ್‌ ಅವರನ್ನು ಬಹಳ ಇಷ್ಟಪಡುತ್ತಿದ್ದರು. ಎಂದು ತಿಳಿದವರು ಹೇಳುತ್ತಾರೆ. ಮಹಿಳಾ ಗಾಯಕಿಯರಲ್ಲಿ ಡಾ. ಎಂ.ಎಸ್‌. ಸುಬ್ಬಲಕ್ಷ್ಮಿ ಅವರನ್ನು ಬಹಳ ಹೊಗಳುತ್ತಿದ್ದರು. ಪ್ರತಿಯೊಂದು ಪದದಲ್ಲಿನ ಸ್ಪಷ್ಟ ಉಚ್ಛಾರ, ತನ್ಮಯತೆ, ಉಸಿರು ತೆಗೆದುಕೊಳ್ಳುವ ರೀತಿ, ಗಾಂಭೀರ್ಯೃ, ಸ್ನಿಗ್ಧ ಸೌಂದರ್ಯ, ಎಲ್ಲರಲ್ಲೂ ಪೂಜ್ಯ ಭಾವನೆಗಳನ್ನು ಉಂಟುಮಾಡುತ್ತದೆ. ಎಂದು ಪದೇ ಪದೇ ಹೇಳುತ್ತಿದ್ದರು.
ಶಿಷ್ಯರನ್ನು ಸ್ವೀಕರಿಸುವ ಮೊದಲು ಅವರು ಇಡುತ್ತಿದ್ದ ಪರೀಕ್ಷೆ ಬಹಳ ಸ್ವಾರಸ್ಯಕರವಾಗಿರುತ್ತಿತ್ತಂತೆ. ಮೃದಂಗದಲ್ಲಿ ನುಡಿಸುತ್ತಿದ್ದ ಶಬ್ದವನ್ನು ಬಾಯಲ್ಲಿ ಹೇಳಬೇಕು. ಆಗ ಮಾತ್ರ ತೇರ್ಗಡೆ, ಅದಕ್ಕೆ ಕೊಡುತ್ತಿದ್ದ ಕಾರಣ, ಒಬ್ಬ ಕಲಾವಿದನಿಗೆ ಶಬ್ದಗ್ರಹಣ ಬಹಳ ಮುಖ್ಯ, ಅದಿಲ್ಲದಿದ್ದರೆ ಮಿಕ್ಕೆಲ್ಲ ವ್ಯರ್ಥ ಎನ್ನುತ್ತಿದ್ದರು. ಎಂದು ತಿಳಿಸಿದರು ಶ್ರೀಮತಿ ಸುಶೀಲ. ಇಂತಹ ಸಹೃದಯೀ ಕಲಾವಿದರನ್ನು ಪ್ರಶಸ್ತಿಗಳು ಆರಸಿಬಂದಿರುವುದು ಸಹಜ, ಸಂಗೀತ ನೃತ್ಯ ಅಕಾಡೆಮಿ ಪ್ರಶಸ್ತಿ, ಗಾನಕಲಾಸಿಂಧು, ಸಂಗೀತರತ್ನ, ಸಂಗೀತ ಕಲಾರತ್ನ, ಗಾನಭೂಷಣ, ಪ್ರಶಸ್ತಿಗಳನ್ನು ಪಡೆದಿದ್ದರು. ಹಲವಾರು ವಿದ್ಯಾಕಾಂಕ್ಷಿಗಳಿಗೆ ಭೇದವಿಲ್ಲದ ವಿದ್ಯಾದಾನ ಮಾಡಿದರು. ತಗಡೂರಿನಲ್ಲಿ ಕನಕ ವಿದ್ಯಾರ್ಥಿ ನಿಲಯವನ್ನು ಸ್ಥಾಪಿಸಿ, ಸುಮಾರು ೧೦೦ ವಿದ್ಯಾರ್ಥಿಗಳಿಗೆ ಉಚಿತ ವಸತಿ, ಊಟ ಒದಗಿಸುತ್ತಿದ್ದರು. ಹೀಗೆ ಒಬ್ಬ ಕೃಷಿಕ ಸಂಗೀತಾಭ್ಯಾಸಿಯಾಗಿ ಮೃದಂಗ ವಾದಕನಾಗಿ, ಅಭಿಮಾನ-ವಾತ್ಸಲ್ಯವುಳ್ಳ ಗುರುವಾಗಿ, ಮೇಲಾಗಿ ಮಾನವೀಯತೆಯೇ ಮೂರ್ತಿವೆತ್ತಂತಿದ್ದಕ ಶ್ರೀ ಪುಟ್ಟಸ್ವಾಮಯ್ಯನವರಿಗೆ ಇದೋ ನಮ್ಮ ನಮನ.
 
ಟಿ. ಗುರುರಾಜಪ್ಪ
ಕರ್ನಾಟಕವು ಸಾಹಿತ್ಯ ಮತ್ತು ಸಂಗೀತ ಕಲೆಗಳ ತವರೂರು ಇಲ್ಲಿ ಸಂಗೀತ, ನೃತ್ಯ, ಚಿತ್ರಕಲೆ, ಶಿಲ್ಪಕಲೆ ಮುಂತಾದ ಕ್ಷೇತ್ರಗಳಲ್ಲಿ ಪ್ರಾತಃ ಸ್ಮರಣೀಯರ ಸಾಲಿನಲ್ಲಿ ಸೇರುವ ಅನೇಕ ಮಹನೀಯರಿದ್ದಾರೆ.
ಮೊದಲೇ ಕವಿಗಳು ಹೇಳಿರುವಂತೆ ಗಂಧದ ಗುಡಿ ಇದು ಮೈಸೂರು, ಚಿನ್ನದ ನಾಡಿದು ಮೈಸೂರು, ವೀಣೆಯ ಬೆಡಗಿದು ಮೈಸೂರು, ಸಂಗೀತ ಕಲಿಗಳ ಬೆಡಗಿದು ಮೈಸೂರು.
ಮೈಸೂರಿನ ಮಹಾರಾಜರ ಕೃಪಾಶೀರ್ವಾದದಿಂದ ಎಲ್ಲಾ ಕಲೆಗಳಿಗೂ ಪ್ರೋತ್ಸಾಹ ಸಿಕ್ಕಿ ಅನೇಕ ಕಲಾವಿದರು ಪ್ರಕಾಶಮಾನಕ್ಕೆ ಬಂದರು. ಮೈಸೂರಿನಿಂಧ ಮೂವತ್ತು ಕಿಲೋಮೀಟರ್ ದೂರದಲ್ಲಿರುವ ತ್ರಿವೇಣೇ ಸಂಗಮ ಎಂದು ಕರೆಯಲ್ಪಡುವ ತಿರುಮಕೂಡಲು ನರಸೀಪುರ ಸುಂದರ ಪ್ರಾಕೃತಿಕ ಆಕರ್ಷಕ ತಾಣ. ಸಂಗೀತ, ನೃತ್ಯ ಹಾಗೂ ರಂಗಭೂಮಿ ಕಲಾವಿದರು ಜನಿಸಿದ ಸ್ಥಳವಿದು. ಈ ಗ್ರಾಮವು ಐತಿಹಾಸಿಕವಾಗಿ ಬೆಳೆದ ಗ್ರಾಮ. ಅಗಸ್ತ್ಯ ಮುನಿಗಳು ತಪಸ್ಸು ಮಾಡಿ ಅಗಸ್ತೇಶ್ವರ ಎಂಬ ವಿಗ್ರಹವನ್ನು ಪ್ರತಿಷ್ಠಾಪನೆ ಮಾಡಿದರು ಎಂಬುದು ಈ ಊರಿನ ಮಹಿಮೆ.
ಕಾವೇರಿ, ಕಪಿಲ, ಗುಪ್ತಗಾಮಿನಿ ಸ್ಫಟಿಕ ಸರೋವರಗಳ ತ್ರಿವೇಣಿ ಸಂಗಮದ ದಡದಲ್ಲಿರುವ ಪುಣ್ಯಸ್ಥಳವಿದು.
ಇಲ್ಲಿ ಬ್ರಾಹ್ಮಣ ಹಾಗೂ ರೈತ ಜನ ಅಂದರೆ ಒಕ್ಕಲಿಗರು ಮಾತ್ರ ವಾಸವಾಗಿದ್ದರು.
ಒಕ್ಕಲಿಗರಲ್ಲಿ ಅಗಸ್ತೇಗೌಡರು ಹಾಗೂ ಚೌಡಜಮ್ಮ ಎಂಬ ದೈವಭಕ್ತರೂ, ಸಂಗೀತ ಪ್ರೇಮಿಗಳು ಆಗಿದ್ದ ದಂಪತಿಗಳಿದ್ದರು. ಗುರುಸಾರ್ವಭೌಮ ಶ್ರೀ ರಾಘವೇಂದ್ರರ ಪೂಜಾಫಲದಿಂದ ಸಂಗೀತ ದಿಗ್ಗಜವೊಂದು ಇವರಿಗೆ ಜನಿಸಿತು. ಅವರೇ ಟಿ.ಗುರುರಾಜಪ್ಪನವರು. ನಮ್ಮ ಪೂಜ್ಯ ತಂದೆಯವರು. ೧೯೦೫ ಜುಲೈ ೯ ರಂದು ಜನಿಸಿದರು. ಇವರೊಂದಿಗೆ ಹುಟ್ಟಿದವರು, ನಮ್ಮ ಸೋದರತ್ತೆ ಟಿ. ನಾಗಮ್ಮನವರು ಮತ್ತು ನಮ್ಮ ಚಿಕ್ಕಪ್ಪ ಟಿ. ಚಿಕ್ಕರಾಜು ಅವರು. ಇವರುಗಳಿಗೂ ಕೂಡ ಸಂಗೀತ ರಕ್ತಗತವಾಗಿ ಬಂದಿತ್ತು ಎಂದು ಹೇಳಬೇಕಿಲ್ಲ. ನಮ್ಮ ಅಜ್ಜಿ ಮತ್ತು ತಾತನವರಿಗೆ ತಮ್ಮ ಮಕ್ಕಳ ಭವಿಷ್ಯದ ಬಗ್ಗೆ ಆಸಕ್ತಿ ಇದ್ದುದ್ದರಿಂದ ಇವರು ಮೈಸೂರು ನಗರಕ್ಕೆ ಬಂದರು. ಆ ಸಮಯದಲ್ಲಿ ಟಿ. ಗುರುರಾಜಪ್ಪನವರು ತಮ್ಮ ಹತ್ತಿರದ ಸಂಬಂಧಿಯಾದ ಶ್ರೀ ಸುಬ್ಬಣ್ಣನವರ ಹತ್ತಿರ ಪಿಟೀಲು ಅಭ್ಯಾಸವನ್ನು ಮಾಡತೊಡಗಿದರು. ಅವರು ಆಗಿನ ಕಾಲದ ಎಲ್‌.ಎಸ್‌.ಪರೀಕ್ಷೆಯಲ್ಲಿ ತೇರ್ಗಡೆಯಾಗಿದ್ದರು. ಸಂಗೀತದ ಬಗ್ಗೆ ಹೆಚ್ಚು ಒಲವು ಇದ್ದುದ್ದರಿಂದ ಹೆಸರಾಗಂತ ಕಲಾವಿದರಾದ ಹಾಗೂ ಮೈಸೂರು ಅರಮನೆಯ ಆಸ್ಥಾನ ವಿದ್ವಾಂಸರಾಗಿದ್ದ ಶ್ರೀ ಬಿಡಾರಂ ಕೃಷ್ಣಪ್ಪನವರ ಬಳಿ ಪಿಟೀಲು ಅಭ್ಯಾಸವನ್ನು ಗಂಭೀರವಾಗಿ ಮಾಡತೊಡಗಿದರು. ಶ್ರೀ ಕೃಷ್ಣಪ್ಪನವರ ಪಕ್ಕಾ ಶಿಷ್ಯನಾಗಿ ಅವರೊಂದಿಗೆ ಅನೇಕ ಕಚೇರಿಗಳಲ್ಲಿ ಭಾಗವಹಿಸಿದ್ದರು. ನಮ್ಮ ತಂದೆಯವರಿಗೆ ತುಂಬು ಜೀವನದ ದಾಂಪತ್ಯವನ್ನು ಕಲ್ಪಿಸಿಕೊಟ್ಟವರು ನಮ್ಮ ತಾಯಿ ಚೌಡಮ್ಮನವರು. ಈ ನಡುವೆ ತಮ್ಮ  ಅಣ್ಣನವರಾದ ಸಂಗೀತ ರತ್ನ ಶ್ರೀ ಟಿ.ಚೌಡಯ್ಯನವರೊಂದಿಗೆ ದೇಶಾದ್ಯಂತ ಅನೇಕ ಕಚೇರಿಗಳನ್ನು ನೀಡಿದರು. ೧೯೩೯ನೇ ಇಸವಿಯಲ್ಲಿ ತಿರುಚಿನಾಪಳ್ಳಿ ಆಕಾಶವಾಣಿಯಲ್ಲಿ ‘ಎ’ ದರ್ಜೆಯ ಕಲಾವಿದರಾಗಿ ಸೇರಿದರು.
ಇವರ ಪಿಟೀಲು ನಾದ ಮತ್ತು ನುಡಿಸುವಿಕೆಗೆಕ ಸಾವಿರಾರು ಶ್ರೋತೃಗಳ ಮೆಚ್ಚುಗೆ ಪತ್ರಗಳು ತಿರುಚಿನಾಪಳ್ಳಿಯ ಬಾನುಲಿ ಕೇಂದ್ರಕ್ಕೆ ಬಂದುದರಿಂದ ಅವರಿಗೆ ದೇಶವಿದೇಶಗಳಿಂದ ಕಚೇರಿಗಳಿಗೆ ಆಹ್ವಾನ ಬಂದಿತು. ಅವರು ಸಿಲೋನ್‌, ಸಿಂಗಪುರ್, ಇಂಗ್ಲೆಂಡ್‌ ಮುಂತಾದ ದೇಶಗಳಲ್ಲಿ ಆಗಿನ ಕಾಲದ ಹೆಸರಾಂತ ಚಿತ್ರನಟ ಹಾಗೂ ಸಂಗೀತ ಕಲಾವಿದರಾದ ಶ್ರೀ ಎಂ.ಕೆ. ತ್ಯಾಗರಾಜಭಾಗವತರ್ ಅವರೊಂದಿಗೆ ಅನೇಕ ಕಚೇರಿಗಳನ್ನು ನೀಡಿದರು. ಬಾನುಲಿಕೇಂದ್ರದಿಂದ ಪ್ರಸಾರವಾಗುತ್ತಿದ್ದ ರಾಷ್ಟ್ರೀಯ ಸಂಗೀತ ಕಾರ್ಯಕ್ರಮಕ್ಕೆ ಇವರ ಪಿಟೀಲು ಪಕ್ಕ ವಾದ್ಯಕ್ಕಾಗಿ ಅನೇಕ ಹೆಸರಾಂತ ಕಲಾವಿದರಿಂದ ಬೇಡಿಕೆ ಬಂದಿತು.
ಈ ಸಂದರ್ಭದಲ್ಲಿ ಜಿ.ಎನ್‌. ಬಾಲಸುಬ್ರಹ್ಮಣ್ಯಂ, ಅರಿಯಾಕುಡಿ ರಾಮಾನುಜ, ಅಯ್ಯಂಗಾರ್, ಚಂಬೈ, ಪಾಲ್ಘಾಟ್‌ ಲಕ್ಷ್ಮೀನಾರಾಯಣ ಭಾಗವತರ್, ಪಾಲ್ಘಾಟ್‌ ಟಿ.ಎಸ್‌.ಮಣಿ ಅಯ್ಯರ್, ಪಳನಿ ಸುಬ್ರಹ್ಮಣ್ಯ ಪಿಳ್ಳೈ, ರಾಮದಾಸ್‌ ರಾವ್‌, ಈಶ್ವರ್ ಅಯ್ಯರ್, ಆಲತ್ತೂರು ವೆಂಕಟೇಶ್‌ ಅಯ್ಯರ್ ಹಾಗೂ ಅವರ ಮಕ್ಕಳಾದ ಆಲವತ್ತೂರು ಸಹೋದರರು ಹಾಗೂ ಚಿತ್ತೂರ್ ಸುಬ್ರಹ್ಮಣ್ಯ ಪಿಳೈ, ಟಿ.ಕೆ. ರಂಗಾಚಾರ್, ಟಿ.ಕೆ. ಮೂರ್ತಿ ಹೀಗೆ ಹೆಸರಾಂತ ಕಲಾವಿದರ ಕಚೇರಿಗಳಿಗೆ ಪಕ್ಕವಾದ್ಯ ನುಡಿಸಿ ಹೆಸರುವಾಸಿಯಾದರು.
ಇದೇ ಸಂದರ್ಭದಲ್ಲಿ ಬಾನುಲಿಕೇಂದ್ರದ ನಿರ್ದೇಶಕರು ನಮ್ಮ ತಂದೆಯವರಿಗೆ ಅನೇಕ ರೀತಿಯಲ್ಲಿ ನೆರವಾಗಿ ಪ್ರೋತ್ಸಾಹಿಸಿದರು.
ಆಕಾಶವಾಣಿ ಕಾರ್ಯಕ್ರಮದಲ್ಲಿ ನಡೆದ ಮರೆಯಲಾಗದ ಘಟನೆ: ಆಗಿನ ಕಾಲದಲ್ಲಿ ತಿರುಚಿನಾಪಳ್ಳಿ ಆಕಾಶವಾಣಿಯಲ್ಲಿ ರಾತ್ರಿ ಒಂದು ಗಂಟೆ ಕಾಲ ಸಂಗೀತ ಕಾರ್ಯಕ್ರಮ ನಡೆಯುತ್ತಿತ್ತು. ಒಮ್ಮೆ ಎಂ.ಕೆ. ತ್ಯಾಗರಾಜ ಭಾಗವತರ್ ರವರ ಗಾಯನ ಕಚೇರಿ ಏರ್ಪಾಡಾಗಿತ್ತು. ಪಿಟೀಲು ಪಕ್ಕವಾದ್ಯ ತಮ್ಮ ತಂದೆಯವರದ್ದೆ. ಆಕಾಶವಾಣಿಯ ಉದ್ಘೋಷಕರು ಎಂ.ಕೆ.ಟಿ. ಅವರ ಗಾಯನದಲ್ಲಿ ತ್ಯಾಗರಾಜರ ಕಲ್ಯಾಣಿ ರಾಗದ ಕೃತಿ ಏತ ಉನ್ನಾರ ಎಂಬ ಉದ್ಘೋಷಣೆಯನ್ನು ನೀಡಿದರು. ಎಂ.ಕೆ.ಟಿ. ಲರವರು ಮೋಹನರಾಗಾಲಾಪನೆಯನ್ನು ಪ್ರಾರಂಭಿಸಿದರು. ಆದರೆ ನಮ್ಮ ತಂದೆಯವರು ಕೇಂದ್ರದ ಉದ್ಘೋಷಕರು ನೀಡಿದ ಕಲ್ಯಾಣಿ ರಾಗವನ್ನು ಹಾಡಲು ಪ್ರೇರೇಪಿಸಿ ಕೀರ್ತನೆಯನ್ನು ಪೂರ್ಣ ಮಾಡಿದರು. ಈ ಕಾರ್ಯಕ್ರಮವನ್ನು ಕೇಳಿದ ತಮಿಳುನಾಡಿನ ಅನೇಕ ಸಂಗೀತ ಕಲಾಭಿಮಾನಿಗಳು ಆಗ ಪ್ರಕಟವಾಗುತ್ತಿದ್ದ ಪತ್ರಿಕೆಗಳಾದ ಹಿಂದು ಹಾಗೂ ಕೆಲವು ತಮಿಳು ಪತ್ರಿಕೆಗಳಲ್ಲಿ ಕಾಡಿಗೆ ಹೋಗುತ್ತಿದ್ದ ಎಂ.ಕೆ.ಟಿ. ಅವರನ್ನು ಮೈಸೂರು ಟಿ. ಗುರುರಾಜಪ್ಪ ನಾಡಿಗೆ ಕರೆತಂದರು. ಎಂಬುದಾಗಿ ದಪ್ಪ ಅಕ್ಷರಗಳಲ್ಲಿ ಬರೆದು ಕೊಂಡಾಡಿದರು. ಇದರಿಂದಾಗಿ ಆಕಾಶವಾಣಿಯ ಘನತೆಯನ್ನು ನಮ್ಮ ತಂದೆ ಕಾಪಾಡಿದರು. ಈ ಘಟನೆ ನಡೆದ ನಂತರ ಎಂ.ಕೆ.ಟಿ. ಹಾಗೂ ನಮ್ಮ ತಂದೆಯವರ ಸ್ನೇಹ ಅತೀವವಾಗಿ ಎಂ.ಕೆ.ಟಿ. ಅವರು ತಮ್ಮ ಕಚೇರಿಗಳಿಗೆ ನಮ್ಮ ತಂದೆಯವರಲ್ಲದೆ ಬೇರೆಯವರನ್ನ ಆಯ್ಕೆ ಮಾಡುತ್ತಿರಲಿಲ್ಲ. ಇದರಿಂದ ನಮ್ಮ ತಂದೆಯವರ ಸಂಗೀತ ಕಚೇರಿಗಳು ಹೆಚ್ಚಾಗಿ, ಅನಿವಾರ್ಯವಾಗಿ ಒಲ್ಲದ ಮನಸ್ಸಿನಿಂದ ಬಾನುಲಿಕೇಂದ್ರವನ್ನು ಬಿಡಬೇಕಾದ ಪ್ರಸಂಗ ಬಂದಿತು.
ಒಮ್ಮೆ ತಮಿಳುನಾಡಿನ ಚೆಟ್ಟಿನಾಡಿನಲ್ಲಿ ಹೆಸರಾಂತ ಕಲಾವಿದರಾದ ಮಧುರೈ ಮಣಿ ಅಯ್ಯರ್, ಚಂಬೆ ವೈದ್ಯನಾಥ ಭಾಗವತರ್, ಜಿ.ಎನ್‌.ಬಿ. ತಂಜಾವೂರು ಲಕ್ಷ್ಮೀನಾರಾಯಣ ಭಾಗವತರ್, ಅರಿಯಾಕುಡಿ ನಾಗಸ್ವರ ಚಕ್ರವರ್ತಿ ರಾಜರತ್ನಂ ಪಿಳ್ಳೆ, ಅಂಗಪ್ಪ ಪಿಳ್ಳೆ, ಮೃದಂಗ ಕಲಾವಿದರಾದ ಪಳನಿ ಸುಬ್ರಹ್ಮಣ್ಯ ಪಿಳ್ಳೈ, ಪಾಲ್ಘಾಟ್‌ ಟಿ.ಎಸ್‌. ಮಣಿ ಅಯ್ಯರ್, ಟಿ.ಕೆ. ಮೂರ್ತಿ, ಘಟಂ ಕಲಾವಿದರಾದ ಕೋದಂಡರಾಮ ಅಯ್ಯರ್, ಆಲಂಗುಡಿ ರಾಮಚಂದ್ರನ್‌, ನಟೇಶ್‌ ಪಿಳ್ಳೆ ಹೀಗೆ ನಾನಾ ಕಲಾವಿದರ ಸಮ್ಮುಖದಲ್ಲಿ ಅಮೃತಗಾನಂ ಪಿಟೀಲು ವಿದ್ವಾನ್‌ ಟಿ.ಗುರುರಾಜಪ್ಪ ಎಂಬ ಬಿರುದನ್ನು ಮಾತನಾಡಿದ ಚಂಬೆ ವೈದ್ಯನಾಥ ಭಾಗವತರ್ರವರು ಯಾವುದೇ ರಾಗದ ರಾಗಾಲಾಪನೆಯು ಜಿ.ಗುರುರಾಜಪ್ಪನವರ ಪಿಟೀಲು ವಾದನದಲ್ಲಿ ಸೊಗಸಾಗಿ ಮೂಡಿ ಬರುತ್ತದೆ ಎಂದು ಹೊಗಳಿದರು.
ಕನ್ನಡಿಗರಾಗಿ ತಮಿಳುನಾಡಿನಲ್ಲಿ ಹೆಸರುಗಳಿಸಿ ಎಲ್ಲರ ಬಾಯಲ್ಲೂ ಮೈಸೂರು ಚಿನ್ನಣ್ಣ ಎಂದು ಖ್ಯಾತಿ ಪಡೆದರು. ತಮಿಳುನಾಡಿನ ತಿರುಚಿನಾಪಳ್ಳಿಯಲ್ಲಿ ವಾಸವಾಗಿದ್ದ ನಮ್ಮ ತಂದೆಯವರ ಮನೆ ತಮಿಳುನಾಡಿನ ಅನೇಕ ಸಂಗೀತ ಕಲಾವಿದರ ತಂಗುದಾಣವಾಗಿತ್ತು. ತಮಿಳುನಾಡಿನ ಹೆಸರಾಂತ ಕಲಾವಿದರನ್ನು ಕರ್ನಾಟಕಕ್ಕೆ ಪರಿಚಯಿಸಿದ ಖ್ಯಾತಿ ನಮ್ಮ ತಂದೆ ಮತ್ತು ನಮ್ಮ ದೊಡ್ಡಪ್ಪನವರಾದ ಮೈಸೂರು ಟಿ.ಚೌಡಯ್ಯರವರಿಗೆ ಸೇರುತ್ತದೆ.
ಆಕಾಶವಾಣಿಯ ರಾಷ್ಟ್ರೀಯ ಸಂಗೀತ ಕಾರ್ಯಕ್ರಮಗಳಲ್ಲಿ ನಮ್ಮ ತಂದೆ ಹಾಗೂ ನಮ್ಮ ದೊಡ್ಡಪ್ಪ ದ್ವಂದ್ವಪಿಟೀಲು ವಾದನಕ್ಕೆ ಬಹಳ ಹೆಸರು ವಾಸಿಯಾದರು .
ನಮ್ಮ ತಂದೆಯವರಿಗೆ ಒಂಭತ್ತು ಜನ ಮಕ್ಕಳು. ಮಕ್ಕಳ ವಿದ್ಯಾಭ್ಯಾಸಕ್ಕಾಗಿ ೧೯೫೩ನೇ ಇಸವಿಯಲ್ಲಿ ತಿರುಚನಪಳ್ಳಿಯನ್ನು ಬಿಟ್ಟು ಮೈಸೂರಿಗೆ ಬಂದು ನೆಲೆಸಿದರು. ಈ ಸಂಧರ್ಭದಲ್ಲಿ ತಮಿಳುನಾಡಿನ ಅನೇಕ ಶ್ರೀಮಂತರು ಬಂದು ಚಿನ್ನಣ್ಣ ದಯವಿಟ್ಟು ನಮ್ಮನ್ನು ಬಿಟ್ಟು ಮೈಸೂರಿಗೆಕ ಹೋಗಬೇಡಿ. ನಾವು ನಿಮಗೆ ಎಲ್ಲಾ ರೀತಿಯ ಸಹಾಯವನ್ನು ಮಾಡುತ್ತೇವೆ ಎಂದು ಹೇಳಿದರು. ಈ ಸಂದರ್ಭದಲ್ಲಿ ಅರಿಮಳ ಚೆಟ್ಟಿಯಾರ್ ಎಂಬ ಒಬ್ಬ ಶ್ರೀಮಂತ ವಜ್ರ ವ್ಯಾಪಾರಿಯು ತನ್ನ ೨೫ ಎಕರೆ ಜಮೀನು ಹಾಗೂ ಒಂದು ದೊಡ್ಡ ಬಂಗಲೆಯನ್ನು ನಮ್ಮ ತಂಧೆಯವರ ಹೆಸರಿಗೆ ರಿಜಿಸ್ಟರ್ ಮಾಡಿಸಿದ ಪತ್ರವನ್ನ ಒಂದು ಲಕೋಟೆಯಲ್ಲಿ ಇಟ್ಟು ಇದನ್ನು ಮೈಸೂರು ಅಣ್ಣನವರಿಗೆ ಕೊಟ್ಟು ಬಿಡಿ ಎಂದು ನಮ್ಮ ತಾಯಿಯವರ ಕೈಯಲ್ಲಿ ಕೊಟ್ಟು ಹೋದರು. ಹೊರ ರಾಜ್ಯದಿಂದ ಕಚೇರಿಯನ್ನು ಮುಗಿಸಿಕೊಂಡು ಬಂದ ನಮ್ಮ ತಂದೆ ಆ ಲಕೋಟೆಯನ್ನು ಒಡೆದು ನೋಡಿದ ನಂತರ ಅರ್ಧಗಂಟೆಗಳ ಕಾಲ ಮಾತನಾಡದೆ, ನಂತರ ಒಂದು ತೀರ್ಮಾನಕ್ಕೆ ಬಂದು ಮಾರನೆಯ ದಿನ ಚೆಟ್ಟಿಯಾರ್ ರವರ ಮನೆಗೆ ಹೋಗಿ ನೋಂದಣಿ ಪತ್ರಗಳನ್ನ ಹಿಂದಿರುಗಿಸಿದರು. ಆಗ ಚೆಟ್ಟಿಯಾರ್ ರವರು ನಮ್ಮ ತಂದೆಯವರಿಗೆ ಐದು ಬೆರಳುಗಳಿಗೂ ೫ ವಜ್ರದ ಉಂಗುರಗಳನ್ನು ತೊಡಿಸಿ ಕಳುಹಿಸಿಕೊಟ್ಟರು. ಇದು ಅಲ್ಲಿಯ ಜನರ ಪ್ರೀತಿ ವಿಶ್ವಾಸಕ್ಕೆ ಒಂದು ಉದಾಹರಣೆ.
ನಮ್ಮ ತಂದೆಯವರು ಕಚೇರಿ ಮಾಡಿ ಬರಿ ಸಂಪಾದನೆಯ ಕಡೆಗೆ ಮನಸ್ಸು ಕೊಡದೆ, ತಮ್ಮ ಮನೆಯಲ್ಲೇ ಗುರುಕುಲವನ್ನು ನಿರ್ಮಾಣಮಾಡಿದ್ದರು. ಈ ಗುರುಕುಲದಲ್ಲಿ ಮಧುರೈ ವೇಣುಗೋಪಾಲ್‌, ಕಿಳಿನಲ್ಲೂರ್ ಜಮೀನ್‌ದಾರ್ ರಂಗಸ್ವಾಮಿ, ಲೂದರಸ್ವಾಮಿ, ನಟರಾಜನ್‌, ವೈದ್ಯನಾಥನ್‌ ಹಾಗೂ ವಿಕ್ಟರ್ ಎಂಬ ಅನೇಕ ಶಿಷ್ಯರನ್ನು ತಯಾರು ಮಾಡಿದರು. ಇವರಲ್ಲಿ ವೈದ್ಯನಾಥನ್‌ ಎಂಬುವರು ಸಿಲೋನ್‌ ಆಕಾಶವಾಣಿಯಲ್ಲಿ ನಿಲಯದ ಪಿಟೀಲು ವಾದಕರಾಗಿ ಸೇವೆ ಸಲ್ಲಿಸುತ್ತಿದ್ದರು.
ಸಭಾ ಕಚೇರಿಯಲ್ಲಿ ನಡೆದ ಒಂದು ಪ್ರಸಂಗ: ಒಮ್ಮೆ ಟಿ.ಕೆ. ರಂಗಾಚಾರಿ ಅವರ ಸಂಗೀತ ಕಚೇರಿ ಏರ್ಪಾಡಾಗಿತ್ತು. ನಮ್ಮ ತಂದೆಯವರು ಪಿಟೀಲು, ತಂಜಾವೂರ್ ಟಿ.ಕೆ. ಮೂರ್ತಿ ಅವರು ಮೃದಂಗ ಹಾಗೂ ಆಲಂಗುಡಿ ರಾಮಚಂದ್ರನ್‌ರವರು ಘಟ ನುಡಿಸುತ್ತಿದ್ದರು. ಕಚೇರಿಯ ಮಧ್ಯದಲ್ಲಿ ಟಿ.ಕೆ. ರಂಗಾಚಾರಿಯವರು ಶ್ರುತಿ ನೋಡಿಕೊಳ್ಳಿ ಎಂದು ಹೇಳಿದರು. ನಮ್ಮ ತಂದೆಯವರು ಧೈರ್ಯದಿಂದ ಸಭೆಯಲ್ಲಿ ಎಲ್ಲರಿಗೂ ಕೇಳಿಸುವಂತೆ “ನೀವು ಹೇಳಬೇಕಾದದ್ದು ನನಗಲ್ಲ. ನೀವು ಹಾಡುವಾಗ ಶ್ರುತಿ ವ್ಯತ್ಯಾಸವಾಗುತ್ತಿದೆ ನೀವೇ ನೋಡಿಕೊಳ್ಳಿ” ಎಂದು ಗುಡುಗಿದರು. “ಆಗ ದಯವಿಟ್ಟು ಕ್ಷಮಿಸಿ, ನಿಮ್ಮ ಎಡಗೈಯಲ್ಲಿದ್ದ ವಜ್ರದ ಉಂಗುರವನ್ನು ನೋಡುತ್ತಿದ್ದೆ ಅಷ್ಟೆ” ಎಂದು ರಂಗಾಚಾರ್ ಹೇಳಿದರು. ಆಗ ನಮ್ಮ ತಂದೆಯವರು ಪಿಟೀಲು ನುಡಿಸುವುದನ್ನು ನಿಲ್ಲಿಸಿ, ತಮ್ಮ ಉಂಗುರವನ್ನು ಕಳಚಿ ಕೊಟ್ಟು “ಚೆನ್ನಾಗಿ ನೋಡಿ” ಎಂದು ಹೇಳಿ ಪಿಟೀಲನ್ನು ನುಡಿಸುವುದಕ್ಕೆ ಶುರುಮಾಡಿದರು. ಸಭೆಯಲ್ಲಿ ಸೇರಿದ್ದ ಸಂಗೀತ ಕಲಾಭಿಮಾನಿಗಳು ಚಪ್ಪಾಳೆಯ ಸುರಿಮಳೆಯನ್ನು ಹರಸಿದರು. ನಂತರ ಸಭೆಯಲ್ಲಿ ಟಿ.ಕೆ. ರಂಗಾಚಾರಿಯವರು ಕ್ಷಮೆ ಯಾಚಿಸಿದರು.
ಶಿಸ್ತಿನ ಸಿಪಾಯಿ ಟಿ. ಗುರುರಾಜಪ್ಪ: ನಮ್ಮ ತಂದೆಯವರು ಯಾವುದೇ ಕಾರ್ಯಕ್ರಮಕ್ಕಾಗಲಿ ಅಥವಾ ಕಚೇರಿಗಾಗಲಿ ಅರ್ಧತಾಸು ಮುಂಚಿತವಾಗಿ ಹೋಗುತ್ತಿದ್ದರು. ಇದಲ್ಲದೆ ಯಾವಾಗಲೂ ಶುಭ್ರವಾದ ಬಿಳಿ ಶರ್ಟ್‌, ಮಲ್‌ ಪಂಚೆಯ ಕಚ್ಚೆ, ಶರ್ಟ್‌‌ಮೇಲೆ ಬಿಳಿ ಅಂಗವಸ್ತ್ರವನ್ನು ಧರಿಸುತ್ತಿದ್ದರು. ಎತ್ತರವಾದ ದಷ್ಟಪುಷ್ಟವಾದ ಶರೀರ, ಗೌರವವರ್ಣವನ್ನು ತಮ್ಮ ತಂದೆಯವರು ಹೊಂದಿದ್ದರು. ಅವರು ಶ್ರೀ ರಾಘವೇಂದ್ರ ಸ್ವಾಮಿಗಳ ಭಕ್ತರು ಹಾಗೂ ಒಳ್ಳೆಯ ಕಳೆಯಿಂದ ಕೂಡಿದವರಾಗಿದ್ದರು.
ಹೀಗೆ ತಮಿಳುನಾಡಿನಲ್ಲಿ ಹೆಸರಾಂತ ಕಲಾವಿದರಾಗಿ ಹೊರ ಹೊಮ್ಮಿದ್ದ ಅವರು ೧೯೫೫ರಲ್ಲಿ ಮೈಸೂರಿಗೆ ಬಂದು ನೆಲಸಿದರು. ಕರ್ನಾಟಕದಲ್ಲಿ ಅವರನ್ನು ಸರಿಯಾದ ರೀತಿಯಲ್ಲಿ ಗುರುತಿಸದೆ ಇದ್ದದ್ದು ಅವರ ದೌರ್ಭಾಗ್ಯವೆಂದೇ ಹೇಳಬೇಕು. ನಂತರ ೧೯೫೭ರಲ್ಲಿ ಬೆಂಗಳೂರು ಆಕಾಶವಾಣಿ ಇವರ ಅದ್ಭೂತ ಕಲೆಗೆ ಓಗೊಟ್ಟು ಮತ್ತೆ ಕೈಬೀಸಿ ಕರೆಯಿತು. ಅಲ್ಲಿ ಎ ದರ್ಜೆ ಕಲಾವಿದರಾಗಿ ಸೇರಿದರು. ಬೆಂಗಳೂರಿನಿಂದಲೇ ತಮಿಳುನಾಡು, ಆಂಧ್ರ ಹೀಗೆ ಅನೇಕ ರಾಜ್ಯಗಳಿಗೆ ಹೋಗಿ ಕಚೇರಿಗಳನ್ನು ನೀಡಿ ಬರುತ್ತಿದ್ದರು.
ನಮ್ಮ ತಂದೆಯವರಿಗೆ ನಾವು.ಒಂಭತ್ತು ಜನ ಮಕ್ಕಳು ೫ ಗಂಡು ಮಕ್ಕಳು, ೪ ಜನ ಹೆಣ್ಣು ಮಕ್ಕಳು ತಮ್ಮ ಜೀವನದ ಅನುಭವದೊಂದಿಗೆ, ಸಂಗೀತ ಕಲೆಯನ್ನು ಕೂಡ ನಮಗೆಲ್ಲಾ ಧಾರೆಯೆರೆದಿದ್ದಾರೆ. ನಮ್ಮ ಹಿರಿಯ ಅಣ್ಣ ಶಾಲಾಶಿಕ್ಷಕರಾಗಿ ಇದೀಗ ನಿವೃತ್ತಿಯನ್ನು ಹೊಂದಿದ್ದಾರೆ. ನಾನು ಬೆಂಗಳೂರು ಭದ್ರಾವತಿ ಮತ್ತು ಮೈಸೂರು ಆಕಾಶವಾಣಿ ಕೇಂದ್ರಗಳಲ್ಲಿ ಉದ್ಘೋಷಕನಾಗಿ ಸೇವೆ ಸಲ್ಲಿಸಿ ನಿವೃತ್ತಿ ಹೊಂದಿದ್ದೇನೆ. ನಮ್ಮ ತಂದೆಯವರ ಧೀಮಂತ ಸಂಗೀತ ಪರಂಪರೆಯನ್ನು ನನ್ನ ತಮ್ಮ ಟಿ.ಜಿ. ತ್ಯಾಗರಾಜನ್‌ ಮುಂದುವರೆಸಿಕೊಂಡು ಬರುತ್ತಿದ್ದು, ಈಗ ಟ್ರಿಚೂರ್ ಆಕಾಶವಾಣಿ ಕೇಂದ್ರದಲ್ಲಿ ಪಿಟೀಲು ವಾದಕರಾಗಿದ್ದಾರೆ. ಅನೇಕ ಸಂಗೀತ ಕಚೇರಿಗಳಿಗೆ ಪಕ್ಕವಾದ್ಯ ಸಹಕಾರವನ್ನು ನೀಡುತ್ತಿದ್ದಾರೆ. ನನ್ನ ಮತ್ತಿಬ್ಬರು ಸಹೋದರರು ಬೆಂಗಳೂರಿನಲ್ಲಿದ್ದು ಒಬ್ಬರು ಸ್ವಂತ ಉದ್ಯಮವನ್ನು ಮತ್ತೊಬ್ಬರು ಬೆಂಗಳೂರು ವಿಶ್ವವಿದ್ಯಾನಿಲಯದ ಜ್ಞಾನ ಭಾರತಿಯಲ್ಲೂ ಸೇವೆಯಲ್ಲಿದ್ದಾರೆ.
ನಮ್ಮ ತಂದೆ ೧೯೭೮ರಲ್ಲಿ ಬೆಂಗಳೂರು ಆಕಾಶವಾಣಿಯ ಸೇವೆಯಿಂದ ನಿವೃತ್ತಿ ಹೊಂದಿದರು. ಸಂಗೀತದ ಸಮೃದ್ಧ ಕಲಾ ಪರಂಪರೆಯನ್ನು ವಿಶ್ವಾದ್ಯಂತ ಮೂಲೆ ಮೂಲೆಗೂ ತಲುಪಿಸಿದ ಕೀರ್ತಿ ನಮ್ಮ ತಂದೆಯವರದು. ೧೯೭೨ರ ಮೇ ೨೨ ರಂದು, ನಮ್ಮ ತಂದೆ ಕಾಲನ ಕರೆಗೆ ಓಗೊಡಲೇ ಬೇಕಾಯಿತು. ರಾಗದಲ್ಲಿ ಲೀನವಾಗಿರುವ ಅವರು ಇಂದು ನಮ್ಮೊಡನೆ ಇರದಿದ್ದರೂ, ಅವರ ವೈಯೊಲಿನ್‌ ನಾದದ ಮಾಧುರ್ಯ ಎಲ್ಲರ ಸ್ಮೃತಿ ಪಟಲದಲ್ಲಿ ಇದ್ದೇ ಇದೆ.
ಸಿ.ಕೆ.ಅಯ್ಯಾಮಣಿ ಅಯ್ಯರ್
ಹಿಂದೆ ರಾಜಾಶ್ರಯ ಮಠಾಶ್ರಯಗಳಿಂದ ವಿದ್ವಾಂಸರುಗಳು ತಮ್ಮ ವಿದ್ಯೆಯ ಸಾಧನೆಯ ಸಿದ್ಧಿಯಿಂದ ಅವರುಗಳ ಆಶ್ರಯ  ದಾತರಾಗಿರುತ್ತಿದ್ದರು. ಮೈಸೂರು ಅರಸರು ಇದಕ್ಕೆ ಹೊರತಲ್ಲ. ಮೈಸೂರು ಜನತೆಯ ಸೌಜನ್ಯತೆಗೆ ಮಾರುಹೋಗಿ ಅನೇಕ ವಿದ್ವಾಂಸರೂ ಇಲ್ಲಿ ಬಂದಿರುವುದುಂಟು. ಇಂತಹ ಅನೇಕ ವಿದ್ವಾಂಸರುಗಳಲ್ಲಿ ಸೋಮೇಶ್ವರ ಭಾಗವತರು, ಅವರ ತಮ್ಮ ಅರುಣಾಚಲ ಭಾಗವತರು (ವಿದ್ವಾನ್‌ ಟಿ.ಎ.ಎಸ್‌. ಮಣಿಯವರ ತಂದೆ), ಮೃದಂಗ ವಿದ್ವಾನ್‌ ಸಿ.ಕೆ. ಅಯ್ಯಾಮಣಿ ಅಯ್ಯರ್, ಸಿ.ಕೆ. ರಾಮ ಅಯ್ಯರ್ ಮುಂತಾದವರು ಮುಖ್ಯರು. ವಿದ್ವಾಂಸರಾದ ಸಿ.ಕೆ. ಅಯ್ಯಾಮಣಿ ಅಯ್ಯರ್ ರವರು ಬೆಂಗಳೂರಿಗೆ ಬರಲು ಪ್ರಮುಖ ಕಾರಣಕರ್ತರೇ ವಿ. ಸೋಮೇಶ್ವರ ಭಾಗವತರು ಹಾಗೂ ವಿ. ಅರುಣಾಚಲ ಭಾಗವತರು. ಈ ಎರಡು ಕುಟುಂಬಕ್ಕೂ ಇದ್ದ ನಿಕಟ ಬಾಂಧವ್ಯವೇ ಇದಕ್ಕೆ ಪ್ರೇರಣೆ. ಹೀಗಾಗಿ ೧೯೨೨ರಲ್ಲಿ ಅಯ್ಯಾಮಣಿ ಅಯ್ಯರ್ ರವರು ತಮ್ಮ ೧೪ನೇ ವಯಸ್ಸಿನಲ್ಲಿ ಬೆಂಗಳೂರಿಗೆ ಬಂದು ಇಲ್ಲೇ ನೆಲಸಿದರು.
ಅಯ್ಯಾಮಣಿ ಅಯ್ಯರ್ ರವರು ೧೫.೫.೧೯೦೮ರಂದು ಪಾಲ್ಘಾಟ್‌ ಜಿಲ್ಲೆಗೆ ಸೇರಿದ ಚಂದ್ರಶೇಖರ ಪುರದಲ್ಲಿ ಜನಿಸಿದರು. ಅವರದು ಸಂಗೀತದ ಮನೆತನ. ಸಹಜವಾಗಿ ಸಂಗೀತದತ್ತ ಒಲವು ಹಾಗೂ ಗೀಳು ಬೆಳೆದರೂ ಪ್ರಮುಖ ಆಸಕ್ತಿ ತಾಳ ಲಯದ ಕಡೆಗೆ ಇತ್ತು. ಎಲ್ಲಿಯಾದರೂ ಮೃದಂಗವಾದನದ ಶಬ್ದ ಕೇಳಿದರೆ ಸಾಕು, ಅದನ್ನೇ ತದೇಕಚಿತ್ತದಿಂದ ಮೈಮರೆತು ಆಲಿಸುತ್ತಾ ಕುಳಿತು ಬಿಡುತ್ತಿದ್ದರು. ಇದನ್ನು ಗಮನಿಸಿದ ಇವರ ಹಿರಿಯರು ಹುಡುಗನನ್ನು ಅಂದಿನ ಖ್ಯಾತನಾಮರಾಗಿದ್ದಕ ಹಿರಿಯ ಮೃದಂಗ ವಿದ್ವಾಂಸ ಪಾಲ್ಘಾಟ್‌ ಸುಬ್ಬ ಅಯ್ಯರ್ ಅವರಲ್ಲಿ ಶಿಷ್ಯತ್ವಕ್ಕೆ ಬಿಟ್ಟರು. ಮಹಾವಿದ್ವಾಂಸರಾದ ಮೃದಂಗ ಮಾಂತ್ರಿಕ ಪಾಲ್‌ಘಾಟ್‌ ಮಣಿ ಅಯ್ಯರ್ ರವರೂ ಸುಬ್ಬಅಯ್ಯರ್ ರವರ ಬಳಿ ಶಿಷ್ಯತ್ವದಲ್ಲಿದ್ದರು. ಹೀಗಾಗಿ ಇವರಿಬ್ಬರಲ್ಲಿ ಅನ್ಯೋನ್ಯತೆ ಆತ್ಮೀಯತೆ ಮೂಡಿದ್ದು ಕೊನೆಯವರೆವಿಗೂ ಅಚ್ಚಳಿಯದೇ ಉಳಿದಿತ್ತು.
ಗುರುಗಳು ತಮಗೆ ತಿಳಿದಿದ್ದ ವಿದ್ಯೆಯನ್ನೆಲ್ಲಾ ತುಂಬು ಹೃದಯದಿಂದ ಇವರಿಬ್ಬರಿಗೂ ಧಾರೆ ಎರೆದರು. ಇಬ್ಬರನ್ನು ಎರಡು ಕಣ್ಣುಗಳಂತೆ ನೋಡಿಕೊಂಡರು. ಆದರೂ ಕೆಲವೊಮ್ಮೆ ಅದೃಷ್ಟಲಕ್ಷ್ಮಿ ಕೆಲವರಿಗೆ ಬೇಗ ಒಲಿಯುತ್ತಾಳೆ. ಅದೃಷ್ಟಶಾಲಿಗಳಾದ ಪಾಲ್‌ಘಾಟ್‌ಮಣಿ ಅಯ್ಯರ್ ರವರು ಕೀರ್ತಿ ಶಿಖರವನ್ನೇರಿದರು. ದುರದೃಷ್ಟಶಾಲಿಗಳಾದ ಅಯ್ಯಾಮಣಿ ಅಯ್ಯರ್ ರವರು ಸ್ವಲ್ಪಕಾಲ ನಿಂತಲ್ಲೇ ನಿಲ್ಲಬೇಕಾದ ಪರಿಸ್ಥಿತಿ ಒದಗಿಬಂತು. ಆ ಹೊತ್ತಿಗಾಗಲೇ ಇವರು ಪಕ್ಕವಾದ್ಯ ನುಡಿಸುವ ಸಾಮರ್ಥ್ಯ ಗಳಿಸಿದ್ದನ್ನು ಕಂಡ ಸೋಮೇಶ್ವರ ಭಾಗವತರು ಅಯ್ಯರ್ ಅವರನ್ನು ಮುಂದಕ್ಕೆ ತರಲು ನಿಶ್ಚಯಿಸಿ ಅದರಂತೆ ತಾವು ಹಾಡುವ ಅನೇಕ ವೇದಿಕೆಗಳಲ್ಲಿ ಇವರಿಗೆ ಪಕ್ಕವಾದ್ಯ ನುಡಿಸುವ ಅವಕಾಶ ಕಲ್ಪಿಸಿದರು. ಅಯ್ಯಾಮಣಿ ಅಯ್ಯರ್ ರವರಿಗೆ ಸಹಜವಾಗಿಯೇ ಇವರಲ್ಲಿ ಗುರುಭಾವನೆ ಉಂಟಾಯಿತು. ಮುಂದೆ ಬೆಂಗಳೂರಿಗೆ ಬಂದು ನೆಲೆಸಿದ್ದ ಸೋಮೇಶ್ವರ ಭಾಗವತರು ಅಯ್ಯಾಮಣಿ ಅಯ್ಯರ್ ರವರನ್ನು ಬೆಂಗಳೂರಿಗೆ ಕರೆಸಿಕೊಂಡು ಇಲ್ಲಿಯೇ ಅವರು ನೆಲೆ ನಿಲ್ಲಲು ಸಹಾಯ ಮಾಡಿದರು. ವಿದ್ಯಾಪಕ್ಷಪಾತಿಗಳಾದ “ಸಂಗೀತ ಕಲಾನಿಧಿ” ಮೈಸೂರು ಟಿ. ಚೌಡಯ್ಯನವರಿಗೆ ಇವರನ್ನು ಪರಿಚಯಿಸಿದರು. ತಮ್ಮ ಎಲ್ಲಾ ಕಚೇರಿಗಳಲ್ಲಿಯೂ ಅಯ್ಯಾಮಣಿ ಅಯ್ಯರ್ ರವರಿಗೆ ಸೂಕ್ತವಾದ ವೇದಿಕೆ ಕಲ್ಪಿಸಿಕೊಟ್ಟು ಬಹುಬೇಗ ಮುಂದೆ ಬರಲು ಸಹಾಯಕರಾಗಿ ಮಾರ್ಗದರ್ಶಕರೂ ಆದರು ಚೌಡಯ್ಯನವರು.
ಮುಂದೆ ಇವರು ಆ ಹೊತ್ತಿಗೆ ಉಚ್ಛ್ರಾಯ ಸ್ಥಿತಿಯಲ್ಲಿದ್ದ ಚಿಂತಲಪಲ್ಲಿ ರಾಮಚಂದ್ರರಾಯರು, ವೀಣಾ ದೊರೆಸ್ವಾಮಿ ಅಯ್ಯಂಗಾರ್, ಆರ್.ಕೆ. ಶ್ರೀಕಂಠನ್‌ ಮುಂತಾದ ದಿಗ್ಗಜರುಗಳಿಗೆ ಮೃದಂಗ ಪಕ್ಕವಾದ್ಯ ನುಡಿಸಿ ಅತಿ ಶೀಘ್ರದಲ್ಲೇ ಯಶಸ್ಸಿನ ಸೋಪಾನವನ್ನೇರುತ್ತಾ ಹೋದರು.
ಚಿಂತಲಪಲ್ಲಿ ರಾಮಚಂದ್ರರಾವ್‌-ಆರ್.ಆರ್. ಕೇಶವಮೂರ್ತಿ, ಸಿ.ಕೆ. ಅಯ್ಯಾಮಣಿ ಅಯ್ಯರ್ ತ್ರಯವೆಂದರೆ ನಾಡಿನ ಹೊರನಾಡಿನ ಎಲ್ಲ ಕಡೆಗಳಲ್ಲಿಯೂ ಜನಜನಿತವಾಗಿ ಕಚೇರಿಗಳಿಗೆ ಶ್ರೋತೃಗಳ ಸಮೂಹವೇ ನೆರೆಯುತ್ತಿತ್ತು. ಭಾಗವತ ಸಹೋದರರ ಜೋಡಿಯು ಸಹಾ ಇದಕ್ಕೆ ಇನ್ನೊಂದು ನಿದರ್ಶನ. ಇದಲ್ಲದೆ ಆರ್.ಆರ್. ಕೇಶವಮೂರ್ತಿಗಳವರ ಏಳುತಂತಿ ಪಿಟೀಲು ತನಿವಾದನ ಅಯ್ಯಾಮಣಿ ಅಯ್ಯರ್ ರವರ ಮೃದಂಗ ಸಾಕಷ್ಟು ಪ್ರಚಾರದಲ್ಲಿದ್ದು ಇಬ್ಬರೂ ಒಂದು ರೀತಿಯಲ್ಲಿ ಅಶ್ವಿನಿ ದೇವತೆಗಳಂತೆ ಮೆರೆದರು. ಇದೇರೀತಿ ಹಾರ್ಮೋನಿಯಂ ಸಾರ್ವಭೌಮ ಅರುಣಾಚಲಪ್ಪ ಮತ್ತು ಇವರ ಜೋಡಿ. ಕೇವಲ ನಮ್ಮ ನಾಡಿನ ವಿದ್ವಾಂಸರೇ ಅಲ್ಲದೇ ಹೊರನಾಡಿನ ವಿದ್ವಾಂಸರುಗಳೂ ಸಹಾ ಇವರನ್ನೇ ಪಕ್ಕವಾದ್ಯಕ್ಕೆ ಹಾಕಿಕೊಳ್ಳುತ್ತಿದ್ದರು. ಇದಕ್ಕೆ ಕಾರಣ ಇವರ ನಿಷ್ಕಾಪಟ್ಯ ಹಾಗೂ ಅನುಸರಣೆ. ಟಿ.ಎಂ. ಪುಟ್ಟಸ್ವಾಮಯ್ಯ(ಮೂಗಯ್ಯನವರು), ಹೆಚ್.ಪುಟ್ಟಾಚಾರ್ ಇವರ ಸಮಕಾಲೀನರು. ಚೌಡಯ್ಯನವರು ತಾವು ಯಾವುದೇ ಕಚೇರಿಗೆ ಹೋಗಲಿ ಜೊತೆಯಲ್ಲಿ ಅಯ್ಯಾಮಣಿ ಅವರನ್ನೇ ಕರೆದೊಯ್ಯುತ್ತಿದ್ದುದು ಅವರ ಪ್ರತಿಭೆ, ಪಾಂಡಿತ್ಯಕ್ಕೆ ಸಾಕ್ಷಿಯಾಗಿತ್ತು.
ಇವರ ಪಾಠಕ್ರಮವೂ ಅತ್ಯಂಥ ವಿಶಿಷ್ಟರೀತಿಯಿಂದ ಕೂಡಿತ್ತು. ಗುರುಕುಲ ಪದ್ಧತಿಯಲ್ಲಿ ತಮ್ಮ ಅಪಾರ ಶಿಷ್ಯಸಂಪತ್ತನ್ನು ಬೆಳೆಸಿಕೊಂಡಿದ್ದರು. ಹಿರಿಯ ಮೃದಂಗ ವಾದಕರುಗಳಾದ ವಿ.ವಿ. ರಂಗನಾಥನ್‌, ಕೆ.ಎನ್‌.ಕೃಷ್ಣಮೂರ್ತಿ, ಟಿ.ಎ.ಎಸ್‌.ಮಣಿ, ಗುಂಡಪ್ಪ, ಬಿ.ಕೆ. ಚಂದ್ರಮೌಳಿ, ಮುಂತಾದವರುಗಳು ಇವರ ಪ್ರಮುಖ ಶಿಷ್ಯರುಗಳು. ಬರೀ ಮರದ ಕಟ್ಟೆಯಲ್ಲಿಯೇ ಶಬ್ದಾಕ್ಷರಗಳನ್ನು ನುಡಿಸುವ ಪದ್ಧತಿಯಲ್ಲಿ ಶಿಕ್ಷಣ ಕ್ರಮ ಬೋಧಿಸುವ ಅಯ್ಯಾಮಣಿ ಅವರು ಇದರಿಂದ ಕೈಬೆರಳುಗಳು ಒಂದು ಹದಕ್ಕೆ ಬರುತ್ತವೆ ಎನ್ನುತ್ತಿದ್ದರು. ಶಿಷ್ಯರನ್ನು ತಮ್ಮ ಸ್ವಂತ ಮಕ್ಕಳಂತೆ ಬೆಳೆಸುತ್ತಾ ವಾತ್ಸಲ್ಯದಿಂದ ಪಾಠ ಹೇಳುತ್ತಿದ್ದರು. ಆದರೂ ಪಾಠ ಕ್ರಮ ಮಾತ್ರ ಅತ್ಯಂತ ಕಟ್ಟುನಿಟ್ಟು.
ಸ್ವಭಾವತಃ ಇವರು ತುಂಬಾ ಸಂಕೋಚ ಪ್ರವೃತ್ತಿಯವರು. ಮಿತ ಭಾಷಿ, ಸ್ವಾಭಿಮಾನಿ, ಪ್ರಚಾರ ಪ್ರಿಯರಲ್ಲ. ತಮ್ಮ ಘನತೆಗೆ ಸರಿಹೋಗುವಂತಹ ಕಚೇರಿಗಳಿಗೆ ಮಾತ್ರ ಪಕ್ಕವಾದ್ಯ ನುಡಿಸುತ್ತಿದ್ದರು. ಇವರು ಎಂದೂ ಮೃದಂಗ ಬಾರಿಸಿದವರಲ್ಲ, ನುಡಿಸುತ್ತಿದ್ದವರು. ಅವರ ಹಸ್ತದಲ್ಲಿ, ಬೆರಳುಗಳಲ್ಲೇ ನಾದ ಅಡಗಿತ್ತು. ಇಂತಹ ನಾದ ಶೇಕಡಾ ಮೂರರಿಂದ ಐದು ವಾದಕರಿಗೆ ಬರಲು ಸಾಧ್ಯ. ಇಂತಹ ಅದೃಷ್ಟ ಮಹಾವಿದ್ವಾಂಸರಾದ ಅಯ್ಯಾಮಣಿ ಅಯ್ಯರ್ ರವರಿಗೆ ಒಲಿದಿತ್ತು. ಈ ನಾದ ಸೌಖ್ಯವನ್ನೇ ತನ್ನ ಜೀವನದುದ್ದಕ್ಕೂ ರೂಢಿಸಿಕೊಂಡು ಅದರಲ್ಲೇ ತಲ್ಲೀನರಾಗಿದ್ದ ಅಯ್ಯಾಮಣಿ ಅವರು ದಿನಾಂಕ ೯.೪.೧೯೭೬ ರಂದು ಹರಿಪಾದ ಸೇರಿದರು. ಆದರೆ ಅವರ ವಿದ್ವತ್ತು, ನಾದ ಅಪಾರ ಶಿಷ್ಯಕೋಟಿಯ ಮೂಲಕ ಇಂದಿಗೂ ಸಂಗೀತ ಕ್ಷೇತ್ರದಲ್ಲಿ ತನ್ನ ಶಾಶ್ವತ ಸ್ಥಾನ ಗಳಿಸಿಕೊಂಡಿದೆ.
ಟಿ.ಎಂ.ವೆಂಕಟೇಶ ದೇವರು
ಕರ್ನಾಟಕ ಶಾಸ್ತ್ರೀಯ ಸಂಗೀತ ಕಚೇರಿಗಳಲ್ಲಿ, ಮೃದಂಗ ಪಕ್ಕವಾದ್ಯಕ್ಕೆ ಅನುಪಮ ಸ್ಥಾನಮಾನವಿದೆ. ಮೃದಂಗ ವಿದ್ವಾಂಸರುಗಳಿಗೆ ಅಪಾರ ಗೌರವ ಸಲ್ಲುತ್ತಿದೆ. ಮೃದಂಗ ವಾದ್ಯಕ್ಕೆ ಹಾಗೂ ವಾದಕರಿಗೆ ಮೈಸೂರಿನಲ್ಲಿ ವಿಶಿಷ್ಟ ಸ್ಥಾನ ಮಾನವನ್ನು ತಂದುಕೊಟ್ಟಕ ವಿದ್ವಾಂಶರುಗಳಲ್ಲಿ ಮೂಲತಃ ತಮಿಳುನಾಡಿನವರಾದ ದೇವರ್’ ೧) ಮೂಲತಃ ‘ತೇವರ್’ ಎಂಬುದು ಜಾತಿ ಸೂಚಕವಾಗಿದ್ದು, ಕರ್ಣಾಟಕದಲ್ಲಿ ಕಾಲಕ್ರಮದಲ್ಲಿ ‘ದೇವರ್’ ಆಗಿ, ‘ದೇವರು’ ಎಂದು ನಿಂತಿತು. ಇವರು ಶೈವ ಸಂಪ್ರದಾಯಕ್ಕೆ ಸೇರಿದವರು. ವಂಶಜರು ಪ್ರಾತಃ ಸ್ಮರಣೀಯರು.
ಮೃದಂಗ ವಿದ್ವಾನ್‌ ಟಿ.ಎಂ. ವೆಂಕಟೇಶ ದೇವರು, ೧೯೦೮ ರಲ್ಲಿ ತಮಿಳುನಾಡಿನ ಕಡಲೂರು ಬಳಿಯ ತಿರುಪಾದಿರಿ ಪುಲಿಯೂರು ಎಂಬ ಸ್ಥಳದಲ್ಲಿ ಜನಿಸಿದರು. ಪುಲಿಯೂರಿನ ಪಾಟಲೀಶ್ವರ ಕೊಯಿಲ್‌ ಬಹು ಪ್ರಸಿದ್ಧವಾದ ದೇವಸ್ಥಾನ, ಹಾಗೂ ಈ ಮನೆತನದವರ ಮೇಲೆ ಬಹಳ ಪರಿಣಾಮ ಬೀರಿದ ದೇವಸ್ಥಾನ. ಇವರ ತಂದೆ ಮೃದಂಗ ವಿದ್ವಾನ್‌ ಮುತ್ತುಸ್ವಾಮಿ ದೇವರ್’ ೨) ಇವರು ಮುತ್ತುಸ್ವಾಮಿ ದೇವರ್ ಎಂದು ಪರಿಚಿತರಾಗಿದ್ದು, ಮುತ್ತುಸ್ವಾಮಿ, ಮುತ್ತಣ್ಣ ಎಂದು ಕರೆಯಲ್ಪಡುತ್ತಿದ್ದರು. ಇವರ ಸಂಪೂರ್ಣ ನಾಮಧೇಯ, ಮೃದಂಗ ಮುತ್ತುಕುಮಾಋ ಸ್ವಾಮಿ ದೇವರ್. ಪ್ರಸಿದ್ಧ ಮೃದಂಗ ವಾದಕರು. ಮದ್ರಾಸಿನ ತೊಂಡಮಂಡ ಸ್ಕೂಲಿನಲ್ಲಿ ಲೋಯರ್ ಸೆಕೆಂಡರಿವರೆಗೆ ವಿದ್ಯಾಭ್ಯಾಸ ಮಾಡಿದರು. ಇವರ ಅಣ್ಣ ಕನ್ನಯ್ಯದೇವರ್, ಮೃದಂಗ ವಾದಕರಾಗಿದ್ದು ವೃತ್ತಿಗಾಗಿ ಡಿ.ಸಿ. ಕಚೇರಿಯಲ್ಲಿ ಟೈಪಿಸ್ಟ್‌ ಆಗಿದ್ದರು. ಟಿ.ಕೆ. ವೈಯ್ಯಾಪುರಿ ದೇವರ್ ಇವರ ಜ್ಞಾತಿಗಳು ೩) ವೈಯ್ಯಾಪುರಿ ದೇವರ್ ರವರು ಬಹುಕಾಲ ಆಕಾಶವಾಣಿಯಲ್ಲಿ ನಿಲಯ ಕಲಾವಿದರಾಗಿದ್ದು, ಜನ ಮನ್ನಣೆ ಗಳಿಸಿದ್ದರು. ಕಂದಸ್ವಾಮಿ ದೇವರ್ ರವರ ಪುತ್ರರು ಹಾಗೂ ವೆಂಕಟೇಶದೇವರ್ ರವರಲ್ಲಿ ಪಾಠ ಮಾಡಿದವರು.
ವೆಂಕಟೇಶ ದೇವರ್ ರವರಿಗೆ ಮೃದಂಗ ರಕ್ತಗತವಾಗಿ ಬಂದ ವಿದ್ಯೆ. ತಂದೆಯವರಿಂದಲೇ ಪಾಠ ಮಾಡಿದ ಇವರು ಸುಮಾರು ೧೦ನೆಯ ವಯಸ್ಸಿನಿಂದಲೇ ಕಚೇರಿ ಮಾಡಲು ಪ್ರಾರಂಭಿಸಿದರು. ತಂದೆಯವರೊಡನೆ ಕೆಲವೊಮ್ಮೆ ಖಂಜರಿ ಅಥವಾ ಮೃದಂಗ ನುಡಿಸುತ್ತಾ ಎಲ್ಲಾ ಹಿರಿಯ ವಿದ್ವಾಸರುಗಳ ಪರಿಚಯವನ್ನಲ್ಲದೆ ಪಕ್ಕ ವಾದ್ಯ ನುಡಿಸುವ ತಂತ್ರಗಾರಿಕೆಯನ್ನು ಪಡೆದರು. ದೇವರ್ ವಂಶಜರೆಲ್ಲಾ ಮೃದಂಗವಾದಕರಾಗಿದ್ದು ವೆಂಕಟೇಶ ದೇವರು ಈ ಪೀಳಿಗೆಯಲ್ಲಿ ೨೨ನೆಯ ತಲೆಮಾರಿನವರೆಂದು ಹೇಳಲಾಗಿದೆ.
ಮುತ್ತುಸ್ವಾಮಿ ದೇವರ್ ಮತ್ತು ವೆಂಕಟೇಶ ದೇವರು ಇವರು ಮೈಸೂರಿಗೆ ಮೃದಂಗ ಪರಿಚಯಿಸಿದ ಶ್ರೇಷ್ಠರೆಂದರೆ ತಪ್ಪಿಲ್ಲ. ಇವರು ಮೈಸೂರಿಗೆ ಬಂದು ನೆಲೆಸುವುದಕ್ಕೆ ಕಾರಣ ಅಂದು ಮೈಸೂರಿನಲ್ಲಿ ಅಗ್ರಗಣ್ಯ ಸಂಗೀತ ವಿದ್ವಾಂಸರುಗಳಿದ್ದರೂ ಮೃದಂಗ ಪಕ್ಕವಾದ್ಯದ ಕೊರತೆ ಇದ್ದು ತಬಲಾ ಸಾಥಿಯೊಂದಿಗೆ ಕಚೇರಿ ಮಾಡಬೇಕಿತ್ತು. ಅಂದಿನ ಚಿಕ್ಕರಂಗಣ್ಣ ದೊಡ್ಡರಂಗಣ್ಣ ಹಿರಿಯ ಸಾಲಿನ ತಬಲಾ ಪಕ್ಕವಾದ್ಯಗಾರರಾಗಿದ್ದರು. ಅಪರೂಪಕ್ಕೊಮ್ಮೆ ಮದ್ರಾಸಿನಿಂದ ಮೃದಂಗ ವಾದಕರು ಈ ಕಡೆ ಬರುತ್ತಿದ್ದು ಮೃದಂಗ ವಾದನವೇ ಅಂದಿಗೆ ವಿಸ್ಮಯವಾಗಿ ಕಾಣುವ ಸಂಧರ್ಭವಾಗಿತ್ತು.
ಈ ಪರಿಸ್ಥಿತಿಯಲ್ಲಿ ೧೯ ೨೪ರಲ್ಲಿ ಮುತ್ತುಸ್ವಾಮಿದೇವರ್ ಪ್ರಥಮವಾಗಿ ಅಂದಿನ ಖ್ಯಾತ ಸಂಗೀತ ವಿದುಷಿ ಕೊಯಮತ್ತೂರು ತಾಯಿಯವರೊಡನೆ ಪಕ್ಕವಾದ್ಯ  ನುಡಿಸಲು ಮಹಾರಾಜ ನಾಲ್ವಡಿ ಕೃಷ್ಣರಾಜ ಒಡೆಯರ್ ಆಸ್ಥಾನಕ್ಕೆ ಆಗಮಿಸಿದರು. ಅಂದಿನ ಮೃದಂಗ ವಾದನ, ನಾದಕ್ಕೆ ಮಾರುಹೋದ ಮಹಾರಾಜರು ಮರುದಿನ ಬೆಳಿಗ್ಗೆ ಖಾಸಾ ತನಿ ಕಚೇರಿ ಏರ್ಪಡಿಸಿ ದೇವರ್ ರವರನ್ನು ಸತ್ಕರಿಸಿದ್ದೇ ಅಲ್ಲದೆ ಆಸ್ಥಾನ ವಿದ್ವಾಂಸರಾಗಿ ನಿಯೋಜಿಸಿದರು. ಅಂದಿನಿಂದ ಮೈಸೂರು ಸಂಸ್ಥಾನದಲ್ಲಿ ಮೃದಂಗ ನಾದದ ತರಂಗಗಳು ಹರಡತೊಡಗಿದವು. ನಂತರದಲ್ಲಿ ದೇವರ್ ರವರಲ್ಲಿ ಸ್ವಯಂ ಮಹಾರಾಜರೇ ಮೃದಂಗ ಅಭ್ಯಾಸ ಮಾಡಿದರು ಹಾಗೂ ಕಲಾವಿದರಿಗೆ ಸೂಕ್ತ ಸ್ಥಾನಮಾನ ಕಲ್ಪಿಸಿದರು. ಶ್ರೀ ಉಪಾಸಕರಾಗಿದ್ದ ದೇವರ್ ಕ್ಲಿಷ್ಟ ಕಾಲದಲ್ಲಿ ಸಂಸ್ಥಾನದ ಮರ್ಯಾದೆ ಉಳಿಸಿದ್ದುದು ಇಂದಿಗೂ ದಾಖಲೆ. ೪) ಇದು ಉಲ್ಲೇಖಾರ್ಹ ಸನ್ನಿವೇಶ ೧೯೨೭ರಲ್ಲಿ ಪಳನಿ ಮುತ್ತಯ್ಯ ಪಿಳ್ಳೆಯವರು ಎಸೆದ ಸವಾಲನ್ನು ಸ್ವೀಕರಿಸಿದರು. ಅಂಬಾ ವಿಲಾಸ ತೊಟ್ಟಿಯಲ್ಲಿ ಸೇಲಂ ದೊರೆಸ್ವಾಮಿ ಅಯ್ಯಂಗಾರ್ ರ ಹಾಡುಗಾರಿಕೆಗೆ ಕಂದಿನ ಉದಯೋನ್ಮುಖ ಕಲಾವಿದ ಟಿ.ಚೌಡಯ್ಯನವರ ಪಿಟೀಲು. ಇದಕ್ಕೆ ಮೃದಂಗ ಹಾಗೂ ‘ಕೊನೆಗೋಲು’ ಎರಡು ಸವಾಲನ್ನು ಸ್ವೀಕರಿಸಿ ವಿಜೇತರಾಗಿ ಸುವರ್ಣ ಸರಸ್ವತಿಯನ್ನು ಬಹುಮಾನವಾಗಿ ಪಡೆದರು. ಮುತ್ತಯ್ಯ ಪಿಳ್ಳೆಯವರು ತುಂಬಿದ ಸಭೆಯಲ್ಲಿ ಸೋಲೊಪ್ಪಿದರು. ಕೆಲವು ಹಿರಯ ಮೃದಂಗ ವಾದಕರು ದೈವೈಕ್ಯರಾದಾಗ, ಟೈಗರ್ ವರದಾಚಾರ್ಯರು “ಮೃದಂಗದ ಎಲ್ಲಾ ರತ್ನಗಳೂ ಹೋದವು. ಮತ್ತೊಂದು ಉಳಿದಿವೆ, ಅದು ಮೈಸೂರಿನಲ್ಲಿದೆ” ಎಂದು ಹೇಳುತ್ತಿದ್ದರಂತೆ.
ಮುತ್ತುಸ್ವಾಮಿ ದೇವರ್ ರವರ ಬಳಿ ಅಭ್ಯಾಸ ಮಾಡಿದವರಲ್ಲಿ ಪುತ್ರ ವೆಂಕಟೇಶರಲ್ಲದೆ ಕೆ.ವೀರಪ್ಪಾಚಾರ್, ಕೆಂಪಾಚಾರ್, ತಿರುಮಕೂಡಲು ಚೌಡಪ್ಪ ಹಾಗೂ ತಗಡೂರು ಟಿ. ಪುಟ್ಟಸ್ವಾಮಯ್ಯ (ಮೂಗಯ್ಯ) ಪ್ರಮುಖರು. ಇವರು ೧೯೩೧ರಲ್ಲಿ ಕಾಲವಾದ ನಂತರ ವೆಂಕಟೇಶ ದೇವರ್ ರವರು ಮದ್ರಾಸಿಗೆ ಹೊರಟು ಹೋದರು. ಅದೃಷ್ಟವಶಾತ್‌ ಮಹಾರಾಜರು ಕನ್ಯಯ್ಯದೇವರ ಮುಖಾಂತರ ವೆಂಕಟೇಶದೇವರ್ ರವರನ್ನು ಹಿಂದಕ್ಕೆ ಕರೆಸಿಕೊಂಡು ಅವರ ತಂದೆಯ ಸ್ಥಾನದಲ್ಲಿ ಆಸ್ಥಾನ ವಿದ್ವಾಂಸರನ್ನಾಗಿ ಮಾಡಿಕೊಂಡರು.
ತಂದೆಯವರಂತೆಯೇ, ವೆಂಕಟೇಶ್‌ದೇವರು ಸಹ ಎಲ್ಲಾ ವಿದ್ವಾಂಸರುಗಳ ಮನ್ನಣೆಗೆ ಪಾತ್ರರಾಗಿದ್ದರು. ಮೃದಂಗವೇ ಅಲ್ಲದೆ ಖಂಜರಿ, ಘಟ, ಮೋರ್ಸಿಂಗ್‌ ಹಾಗೂ ಡೋಲಕ್‌ ನುಡಿಸುತ್ತಿದ್ದರು. ಲಕ್ಷ್ಯ ಹಾಗೂ ಲಕ್ಷಣಗಳೆರಡರಲ್ಲೂ ಅಸಮಾನರು. ಮೃದಂಗದ ಪ್ರತಿ ಶಬ್ದಕ್ಕೂ ಹಾಗೂ ತಾಳದ ಪ್ರತಿ ಅಂಶಗಳಿಗೂ ಸಂಸ್ಕೃತ ಶ್ಲೋಕಗಳ ಆಧಾರದೊಂದಿಗೆ ಪಾಠ ಹೇಳುತ್ತಿದ್ದ ಕ್ರಮ ಹಾಗೂ ವಿದ್ವಾಂಸರೊಡನೆ ಚರ್ಚೆ ಮಾಡುತ್ತಿದ್ದುದು ಉಲ್ಲೇಖಾರ್ಹ. ಮಹಾ ಸ್ವಾಭಿಮಾನಿ ಹಾಗೂ ಮುಂಗೋಪಿಯಾಗಿದ್ದ ಇವರ ಬಗ್ಗೆ ಸಮಕಾಲೀನ ವಿದ್ವಾಂಸರುಗಳಿಗೆ ಹಾಗೂ ಶಿಷ್ಯರುಗಳಿಗೆ ಸ್ವಲ್ಪ ದಿಗಿಲೂ ಇತ್ತು. ಗರಡಿ ವ್ಯಾಯಾಮದಲ್ಲಿ ಬಹಳ ಆಸಕ್ತಿ ಹೊಂದಿದ್ದರಿಂದ ಶರೀರ ಪೋಷಣೆಯಲ್ಲಿ ತೀವ್ರ ಗಮನ ಹರಿಸುತ್ತಿದ್ದರು. ಮೃದಂಗ ವಾದನಕ್ಕೆ ಉತ್ತಮ ದೇಹದಾರ್ಡ್ಯ ಅತ್ಯವಶ್ಯವಲ್ಲವೇ? ಕನ್ನಡ, ತಮಿಳು ಮತ್ತು ತೆಲುಗು ಭಾಷೆಗಳಲ್ಲಿ ಸಮಾನ ಪ್ರೌಢಿಮೆ ಇದ್ದುದರಿಂದ ತಮ್ಮ ಕ್ಷೇತ್ರದಲ್ಲಿ ಹಾಗೂ ವ್ಯಾವಹಾರಿಕವಾಗಿ ಪ್ರಬಲರಾಗಿದ್ದರು. ಇವರ ಬಳಿ ಅನೇಕ ಅತ್ಯಮೂಲ್ಯ ಗ್ರಂಥಗಳಿದ್ದು, ಆಳವಾದ ಅಧ್ಯಯನ ಮಾಡಿದ್ದರು.
ಇವರ ವಾದನದಲ್ಲಿ ಗಮನಿಸುವಂತಹ ಪ್ರಮುಖ ಅಂಶಗಳೆಂದರೆ, ಶುದ್ಧ ತಂಜಾವೂರು ಶೈಲಿಯ ವಾದನ ನುಡಿಸುವಿಕೆಯಲ್ಲಿ ನಿಖರತೆ, ನಾದ ಸೌಖ್ಯ, ಗಾಂಭೀರ್ಯ ಹಾಗೂ ಎಂತಹ ಕಚೇರಿಯನ್ನಾದರೂ ಕಳೆಗಟ್ಟಿಸುವುದು. ಅಂದಿನ ಕಾಲದಲ್ಲಿ ವೆಂಕಟೇಶ ದೇವರ್ ರವರ ಪಕ್ಕವಾದ್ಯದಲ್ಲಿ ಕಚೇರಿ ಮಾಡುವುದೇ ಗೌರವ ಎಂಬ ಮಟ್ಟಿಗೆ ಆಗಿತ್ತು. ಅವರ ಸಮಕಾಲೀನ ಹಾಗೂ ಹಿರಿಯ ವಿದ್ವಾಂಸರುಗಳಲ್ಲದೆ ಮದ್ರಾಸಿನಿಂದ ಮೈಸೂರು ಕಡೆಗೆ ಬರುತ್ತಿದ್ದ ಎಲ್ಲಾ ವಿದ್ವಾಂಸರುಗಳಿಗೂ ಅವರದೇ ಪಕ್ಕವಾದ್ಯ. ವೀಣೆಯನ್ನು ಉರ್ಧ್ವಮುಖವಾಗಿ ಇಟ್ಟುಕೊಂಡು ನುಡಿಸುತ್ತಿದ್ದ ಕಾರೈಕುಡಿ ಸಾಂಬಶಿವ ಅಯ್ಯರ್, ಗಾಯಕರಾಗಿದ್ದ ಅರಿಯಕ್ಕುಡಿ ರಾಮಾನುಜಯ್ಯಂಗಾರ್, ವಾಸುದೇವಾಚಾರ್ಯರು ಹಾಗೂ ಇತರೆ ವಿದ್ವಾಂಸರುಗಳಿಗೆ ಪಕ್ಕವಾದ್ಯ ನುಡಿಸುತ್ತಿದ್ದರು. ಸಂಗೀತ ರತ್ನ ಟಿ. ಚೌಡಯ್ಯ ನವರಿಗೂ  ವೆಂಕಟೇಶ ದೇವರ್ ರವರಿಗೂ ಬಹಳ ಸ್ನೇಹ ಹಾಗೂ ನೂರಾರು ಕಚೇರಿಗಳನ್ನು ಜೊತೆಯಲ್ಲಿ ಮಾಡಿದರು. ಮಹಾರಾಜ ನಾಲ್ವಡಿ ಕೃಷ್ಣರಾಜ ಒಡೆಯರ್ ರವರ ಜೊತೆ ಇವರ ಹಾಗೂ ಗೋಟುವಾದ್ಯ ನಾರಾಯಣ ಅಯ್ಯಂಗಾರ್ಯರ ಜೋಡಿ ಪ್ರಮಾಣ ಯಾವಾಗಲೂ ಇರುತ್ತಿದ್ದುದು ಸಂಸ್ಥಾನಕ್ಕೆ ಇವರ ಮೇಲೆ ಇದ್ದಕ ವಿಶ್ವಾಸ ಮತ್ತು ಗೌರವದ ಪ್ರತೀಕ. ಚಿಕ್ಕರಾಮರಾಯರು, ಬಿಡಾರಂ ಕೃಷ್ಣಪ್ಪನವರು ಹಾಗೂ ವಾಸುದೇವಾಚಾರ್ಯರಿಗೆ ಇವರ ಮೇಲೆ ಬಹಳ ಪ್ರೀತಿ.
ವೆಂಕಟೇಶ  ದೇವರ್ ರವರ ಮತ್ತೊಂದು ವೈಶಿಷ್ಟ್ಯತೆಯೆಂದರೆ ಪಲ್ಲವಿ ನುಡಿಸುವಿಕೆ. ಬೆಂಗಳೂರು ಎಸ್‌. ಚಂದ್ರಪ್ಪನವರಿಗೂ ಇವರಿಗೂ ಬಹಳ ಸ್ನೇಹ. ಚಂದ್ರಪ್ಪನವರಿಗೆ ಪಲ್ಲವಿ ವಿನ್ಯಾಸದಲ್ಲಿ ತಂತ್ರ ಕೌಶಲ್ಯ ಬೆಳೆಸುವಿಕೆಯಲ್ಲಿ ದೇವರ್ ರವರ ಪಾತ್ರ ಹಿರಿದು. ಚಂದ್ರಪ್ಪನವರಿಗೆ ಅವಧಾನ ಪಲ್ಲವಿ, ನಡೆಭೇದ ಹಾಗೂ ಅಷ್ಟೋತ್ತರ ತಾಳದಲ್ಲಿ ಪಲ್ಲವಿ ಹಾಡುವ ಕ್ರಮಗಳನ್ನು ಹೇಳಿಕೊಟ್ಟು ಚಂದ್ರಪ್ಪನವರನ್ನು ಪಲ್ಲವಿ ಚಂದ್ರಪ್ಪನವರನ್ನಾಗಿ ಮಾಡಿದ ಖ್ಯಾತಿ ಇವರದು. ಆದರೆ ಈ ವಿಷಯ ಯಾರಿಗೂ ಹೇಳುತ್ತಿರಲಿಲ್ಲವೆಂಬುದರಲ್ಲಿ ಇವರ ದೊಡ್ಡತನ ಕಾಣುತ್ತದೆ.
ಇತ್ತೀಚಿನ ಕಚೇರಿಗಳಲ್ಲಿ ಕಾಣದೇ ಇರುವ ‘ಕೊನಗೋಲು’ ಸಂಪ್ರದಾಯದಲ್ಲಿ ಇವರು ಸಿದ್ಧಹಸ್ತರಾಗಿದ್ದರು. ಪೂರ್ಣ ಕಚೇರಿಗೆ, ಮೃದಂಗಕ್ಕೆ ಸರಿಸಮನಾಗಿ ಕೊನೆಗೋಲು ಹೇಳುತ್ತಿದ್ದರು. ೧೯೬೦ರಲ್ಲಿ ಮದ್ರಾಸ್‌ ಮ್ಯೂಸಿಕ್‌ ಅಕಾಡೆಮಿ ವಿದ್ವತ್‌ ಸಭೆಯಲ್ಲಿ ಪಲ್ಲವಿ ಚಂದ್ರಪ್ಪನವರು ನೀಡಿದ ಪಲ್ಲವಿ ಪ್ರಾತ್ಯಕ್ಷಿಕೆಗೆಕ ಇವರ ಕೊನಗೋಲು ಹಾಗೂ ಇವರ ಶಿಷ್ಯ, ವಿದ್ವಾನ್‌ ವಿ. ನಾಗಭೂಷಣಾಚಾರ್ ರವರ ಮೃದಂಗ ಅಪಾರ ವಿದ್ವನ್ಮನ್ನಣೆಗೆ ಪಾತ್ರವಾಯಿತು.
ದೇವರ್ ರವರ ಮತ್ತೊಂದು ಗುರುತಿಸಬಹುದಾದ ಅಂಶವೆಂದರೆ ಗುಣಗ್ರಾಹ್ಯತೆ ಹಾಗೂ ಸಹ ಸಂಗೀತ ವಿದ್ವಾಂಸರಿಗೆ ಗೌರವ ತೋರಿಸುವುದು. ಇದಕ್ಕೆ ಉದಾಹರಣೆ ಎಂಬಂತೆ ಇವರ ತಂದೆಯವರೊಡನೆ ಪಂಥದಲ್ಲಿ ಸೋತಿದ್ದ ಪಳನಿ ಮುತ್ತಯ್ಯ ಪಿಳ್ಳೆಯವರನ್ನು ಕರೆಯಿಸಿ ವಿದ್ವಾನ್‌ ತಿರುಪತಿ ನರಸಿಂಹಲು ನಾಯುಡು (ನಾಯನಾ ಪಿಳ್ಳೆ ಶಿಷ್ಯರು) ರ ಜೊತೆ ಪಕ್ಕವಾದ್ಯ ಕಚೇರಿ ಏರ್ಪಡಿಸಿ ಸತ್ಕರಿಸಿದ್ದು ಶ್ಲಾಘನಾರ್ಹ. ಅಂದು ನರಸಿಂಹಲುನಾಯುಡುರವರು ಅದೇ ಮಿಶ್ರ ನಡೆ ಪಲ್ಲವಿಯನ್ನು ಚೌಕಕಾಲದಲ್ಲಿ ಹಾಡಿದ್ದು ವಿಶೇಷ. ಮುಕ್ತ ಕಂಠಗಳಲ್ಲಿ ಹೊಗಳಿ ಸಭಾ ಸನ್ಮಾನ ಮಾಡಿದರು. ದೇವರ್ ರವರು ಗುಣ ಗ್ರಾಹಿ. ತಮಗಿಂತ ಹಿರಿಯ ವಿದ್ವಾಂಸರ ಕಚೇರಿಗಳನ್ನು ಕೇಳುತ್ತಿದ್ದರು. ಜೊತೆಗೆ ಉತ್ತಮ ಅಂಶಗಳ ಬಗ್ಗೆ ಶ್ಲಾಘಿಸುತ್ತಿದ್ದರು. ಇವರ ಮೇಲೆ ಬಹಳ ಪ್ರಭಾವ ಬೀರಿದ ವಿದ್ವಾಂಸರೆಂದರೆ ಅಳಗೂ ನಂಬಿಯಾ ಪಿಳ್ಳೆ, ಮೃದಂಗ ನಾರಾಯಣ ಸ್ವಾಮಿ ಅಪ್ಪ ಹಾಗೂ ಪುದುಕ್ಕೋಟ್ಟೈ ದಕ್ಷಿಣಾಮೂರ್ತಿ ಪಿಳ್ಳೆಯವರು.
ಇಂದಿನ ಕರ್ಣಾಟಕದ ಬಹು ಸಂಖ್ಯಾತ ಶ್ರೇಷ್ಠ ಮೃದಂಗ ವಾದಕರು ಇವರ ಪರಂಪರೆಗೆ ಸೇರಿದವರು. ಇವರ ಶಿಷ್ಯರಲ್ಲಿ ಪ್ರಮುಖರು ಎಂ.ಎಸ್‌. ರಾಮಯ್ಯ, ಸೋಸಲೆ ಶೇಷಗಿರಿದಾಸ್‌, ನಂಜನಗೂಡು ಸೀತಾರಾಮಶಾಸ್ತ್ರಿ, ವರದಾಚಾರ್, ಕಾಸರಗೋಡು ಬಾಬುರೈ, ಶಂಕರನಾರಾಯಣ ಹಾಗೂ ವಿ.ನಾಗಭೂಷಣಾಚಾರ್. ಶಿಷ್ಯರಲ್ಲಿ ಅಪಾರ ಪ್ರೀತಿ ಇದ್ದರೂ ಅಶಿಸ್ತನ್ನು ಎಂದಿಗೂ ಕ್ಷಮಿಸುತ್ತಿರಲಿಲ್ಲವಾದ್ದರಿಂದ ಇವರಲ್ಲಿ ಪಾಠ ಕಲಿಯುವುದೆಂದರೆ ಕಠಿಣ ಪರೀಕ್ಷೆಯೇ ಸರಿ. ತಮ್ಮ ಶಿಷ್ಯರ ಕಚೇರಿ ಎಲ್ಲಿಯಾದರೂ ಇದ್ದರೆ ಸ್ನೇಹಿತರಿಗೆಲ್ಲರಿಗೂ ಹೇಳಿ ತಾವೂ ಹೋಗಿ ಕುಳಿತು ಕೇಳಿ ಆನಂದಿಸುತ್ತಿದ್ದರು. ಇವರ ಆಪ್ತ ಶಿಷ್ಯರಲ್ಲಿ ಒಬ್ಬರಾದ ಶಂಕರನಾರಾಯಣ ಎಂಬುವರು ಪ್ರತಿಭಾನ್ವಿತ. ತಮ್ಮ ಗುರುಗಳಂತೆ ಹಟ ಯೋಗ ಮಾಡಲು ಹೋಗಿ ಮಹೋದರ ಎಂಬ ಖಾಯಿಲೆಗೆ ಬಲಿಯಾಗಿದ್ದನ್ನು ತಮ್ಮ ಕೊನೆಯವರೆಗೂ ನೆನೆಸಿಕೊಂಡು ಮರುಗುತ್ತಿದ್ದರು. ತಾವು ಕೊನಗೋಲು ಮಾಡುತ್ತಾ ಹಾಗೂ ಖಂಜರಿ ನುಡಿಸುತ್ತಾ ಶಿಷ್ಯರೊಡನೆ ಮೃದಂಗ ನುಡಿಸಲು ಹೇಳಿ ನೂರಾರು ಕಚೇರಿಗಳನ್ನು ಮಾಡಿ ಕಚೇರಿ ತಂತ್ರಗಳನ್ನು ಶಿಷ್ಯರಿಗೆ ಕಲಿಸುತ್ತಿದ್ದರು.
ಲಕ್ಷ್ಯ ಲಕ್ಷಣಗಳೆರಡರಲ್ಲೂ ಬಿಗಿ ಹಿಡಿತವಿದ್ದ ಕಾರಣ ಕೆಲವೊಮ್ಮೆ ಹೊಸ ಅಂಶಗಳ ಪ್ರಯೋಗ ಮಾಡಲು ಪ್ರಯತ್ನಿಸುತ್ತಿದ್ದರು. ಉದಾಹರಣೆಗೆ, ಮೈಸೂರು ಟಿ. ಚೌಡಯ್ಯನವರು ಏರ್ಪಡಿಸಿದ್ದ ಸಂಗೀತ ಸಮ್ಮೇಳನವು ಬಿಡಾರಂ ಕೃಷ್ಣಪ್ಪನವರ ಮಂದಿರದಲ್ಲಿ ನಡೆಯುತ್ತಿತ್ತು. ಆಗ ವಿದ್ವತ್‌ ಸಭೆಯಲ್ಲಿ ಏಳು ತಾಳಗಳ ಅವಧಾನ ತನಿಯಾವರ್ತನವನ್ನು ಮೃದಂಗದಲ್ಲಿ ನಾಗಭೂಷಣಾಚಾರ್ ಹಾಗೂ ಕೊನಗೋಲು ಮತ್ತೊಬ್ಬ ಶಿಷ್ಯೆ ಪ್ರೇಮರವರ ಜೊತೆ ನಡೆಸಿದ್ದು ಹಾಗೂ ಸಿಂಹನಂದನ ತಾಳದ ಪ್ರಾತ್ಯಕ್ಷಿಕೆ ನೀಡಿದ್ದು ಅವಿಸ್ಮರಣೀಯ. ಅಂದಿನ ವಿದ್ವಾಂಸರುಗಳು ವಿಸ್ಮಿತರಾಗಿ ಪ್ರಶಂಸಿಸಿದ್ದು ಇಂದಿಗೂ ದಾಖಲೆಗೆ ಅರ್ಹ. ಇದೆಲ್ಲಕ್ಕೂ ಮಿಗಿಲಾಗಿ ಕೃಷ್ಣರಾಜ ಒಡೆಯರ ಸಮ್ಮುಖದಲ್ಲಿಕ ಎರಡು ಕೈ ಹಾಗೂ ಎರಡು ಪಾದಗಳಲ್ಲಿ ಪ್ರತ್ಯೇಕ ತಾಳಗಳಲ್ಲಿ ಅವಧಾನ ಮಾಡಿ ಮಹಾರಾಜರ ಪ್ರಶಂಸೆಗೆ ಪಳಗಾಗಿದ್ದು ಉಲ್ಲೇಖಾರ್ಹ. ಇವರ ನಿಷ್ಠುರತೆ ಹಾಗೂ ಸಿದ್ಧಾಂತಗಳು ಬಹುಶಃ ಸ್ವಲ್ಪಮಟ್ಟಿಗೆ ಇವರ ವ್ಯಾಪ್ತಿಯನ್ನು ಮಿತಿಗೊಳಿಸಿತೇ ಎಂದು ಅನ್ನಿಸುತ್ತದೆ. ಕಚೇರಿ ಕೇಳಿಕೊಂಡು ಎಂದಿಗೂ ಯಾವ ವ್ಯವಸ್ಥಾಪಕರ ಬಳಿ ಹೋದವರಲ್ಲ ಅಥವಾ ಇತರ ವಿದ್ವಾಂಸರನ್ನು ಸಂಪರ್ಕಿಸುತ್ತಿರಲಿಲ್ಲ. ಮನಸ್ಸಿಲ್ಲದಿದ್ದರೆ ಯಾವುದೇ ಕಚೇರಿಗೆ ಒಪ್ಪಿಕೊಳ್ಳುತ್ತಿರಲಿಲ್ಲ. ಸಿದ್ಧಾಂತದೊಡನೆ ಎಂದಿಗೂ ರಾಜಿ ಮಾಡಿಕೊಳ್ಳುತ್ತಿರಲಿಲ್ಲ. ಸಿದ್ಧಾಂತದೊಡನೆ ಎಂದಿಗೂ ರಾಜಿ ಮಾಡಿಕೊಳ್ಳಲಿಲ್ಲ. ಆದರೆ ಶಿಷ್ಯರನ್ನು ಪರಿಚಯಿಸುವುದರಲ್ಲಿ ಸಂಕೋಚ ಇಟ್ಟುಕೊಳ್ಳುತ್ತಿರಲಿಲ್ಲ. ಕೆಲವು ಶಿಷ್ಯರನ್ನು ಆಕಾಶವಾಣಿಗೆ ಸೇರಿಸಿದ್ದು ಹಾಗೂ ಆ ಸ್ಥಾನಕ್ಕೆ ಪರಿಚಯಿಸಿ ಸೇರಿಸಿದ್ದೂ ಅದೇ ರೀತಿ. ೫) ಇವರಲ್ಲಿ ಪ್ರಮುಖರು, ನಂಜನಗೂಡು ಸೀತಾರಾಮ ಶಾಸ್ತ್ರಿಗಳು, ಸೋಸಲೆ ಶೇಷಗಿರಿದಾಸ್‌, ಎಂ.ಎಸ್‌. ರಾಮಯ್ಯನವರು ಆಕಾಶವಾಣಿಯಲ್ಲಿದ್ದರು. ವೈಯ್‌ಆಪುರಿದೇವರ್ ಹಾಗೂ ಸೀತಾರಾಮಶಾಸ್ತ್ರಿಗಳನ್ನು ಪ್ರಥಮತಃ ಅರಮನೆಗೆ ಪರಿಚಯಿಸಿ ಕಾಲಾನುಕ್ರಮದಲ್ಲಿ ಆಕಾಶವಾಣಿಗೆ ಸೇರಿಸಿದರು. ವರದಾಚಾರ್ ಧಾರವಾಡದ ಆಕಾಶವಾಣಿಯಲ್ಲಿ ಮೃದಂಗ ಕಲಾವಿದರಾಗಿ ಸೇವೆ ಸಲ್ಲಿಸಿ ನಿವೃತ್ತರಾಗಿದ್ದಾರೆ.
ಮೈಸೂರು ಆಕಾಶವಾಣಿ ಪ್ರಾರಂಭವಾದದ್ದು ಇತಿಹಾಸದಲ್ಲಿ ಸುವರ್ಣಾಕ್ಷರಗಳಲ್ಲಿ ಬರೆದಿಡಬೇಕಾದ ಒಂದು ಸಂಗತಿ. ಇದು ಪ್ರಾರಂಭವಾದದ್ದು ಮೈಸೂರು ವಾಸುದೇವಚಾರ್ಯರ ಹಾಡುಗಾರಿಕೆಯೊಂದಿಗೆ, ಅಂದಿನ ಕಚೇರಿಯಲ್ಲಿ ಪಕ್ಕವಾದ್ ಯದಲ್ಲಿ, ವಿದ್ವಾನ್‌ ಎಚ್‌.ವಿ. ರಾಮರಾವ್‌ ಪಿಟೀಲು ಮತ್ತು ದೇವರ್ ರವರು ಮೃದಂಗದಲ್ಲಿ ಭಾಗವಹಿಸಿದ್ದರು.
ಇವರನ್ನು ಅನೇಕ ಸಂಘ ಸಂಸ್ಥೆಗಳು ಸತ್ಕರಿಸಿದ್ದುವು. ಅದರಲ್ಲಿ ೧೯೬೨ರಲ್ಲಿ ಮೈಸೂರಿನ ಸಾರ್ವಜನಿಕ ನಾಗರಿಕ ಸಮಿತಿ ‘ನಾದಪ್ರವೀಣ’ ಎಂಬ ಬಿರುದು ನೀಡಿ ಸತ್ಕರಿಸಿದುದು ಮುಖ್ಯವಾದುದು.
ಸಂಗೀತ ಕ್ಷೇತ್ರದಲ್ಲಿ ಹೀಗಿದ್ದ ದೇವರ್ ರವರ ವೈಯಕ್ತಿಕಕ ಜೀವನ ರೋಚಕವಾಗಿದ್ದಿತು. ಯಾರಾದರೂ ಸಾಧು ಸಂತರು ಸಿಕ್ಕಿದರೆ, ಅವರ ಹಿಂದೆಯೇ ಹೋಗಿಕ ಅನೇಕ ದಿನಗಳು ನಾಪತ್ತೆಯಾಗುತ್ತಿದ್ದರು. ಅಪಾರ ದೈವಭಕ್ತರು ಹಾಗೂ ಧಾರ್ಮಿಕರು. ದಿನಕ್ಕೆ ಎರಡುಬಾರಿ ಮಡಿ ಬಟ್ಟೆ ಬದಲಿಸುತ್ತಿದ್ದರಂತೆ.
ಪರಿಪಕ್ವ ಜೀವನವನ್ನು ನಡೆಸುತ್ತಿದ್ದ ಘಟ್ಟದಲ್ಲಿ ಶ್ರೀಯುತರು ಕೇವಲ ಮೂರು ದಿನಗಳ ಅಲ್ಪ ಅನಾರೋಗ್ಯದಿಂದ ಬಳಲಿ, ೧೯೬೩ ನೇ ಇಸವಿ ಭಾದ್ರಪದ ಶುದ್ಧ ನವಮಿಯಂದು, ಹೃದಯಾಘಾತದಿಂದ ಮರಣ ಹೊಂದಿದರು. ಅಂತ್ಯಕಾಲದವರೆಗೂ ಶ್ರೀಯುತರ ಸೇವೆಯನ್ನು ಸಂಪೂರ್ಣ ಮಾಡಿದ ಆದರ್ಶ ಭಾರತೀಯ ನಾರಿಮಣಿ ಇವರ ಮೂರನೆಯ ಪತ್ನಿ ಪುಟ್ಟಮ್ಮ. ಅಂತಯೇ ಪುತ್ರ ಸ್ಥಾನೀಯರಾಗಿ ಸೇವೆ ಮಾಡುವ ಸುಯೋಗ ದೊರೆತದ್ದು ಇವರ ಆಪ್ತ ಶಿಷ್ಯರಾದ ವಿ. ನಾಗಭೂಷಣಾಚಾರ್ಯರಿಗೆ. ೬ ( ಇವರು ಮೈಸೂರಿನ ಹಿರಿಯ ವಿದ್ವಾಂಸರಲ್ಲಿ ಒಬ್ಬರಾಗಿದ್ದು ಮೊದಲು ೧೯೫೬-೬೭ರವರೆಗೆ ಮೃದಂಗ ಆಸ್ಥಾನ ವಿದ್ವಾಂಸರಾಗಿದ್ದು ನಂತರ ಮೈಸೂರು ವಿಶ್ವವಿದ್ಯಾನಿಲಯದ ಲಲಿತ ಕಲೆಗಳ ಕಾಲೇಜಿನಲ್ಲಿ ಮೃದಂಗ ಪ್ರಾಧ್ಯಾಪಕರಾಗಿ ಸುಮಾರು ೩೦ ವರ್ಷಗಳ ಸೇವೆ ಸಲ್ಲಿಸಿದ್ದಾರೆ. ಇವರು, ದೇವರ್ ವಂಶದ ಸಂಪ್ರದಾಯ ಮೃದಂಗ ವಾದನವೇ ಅಲ್ಲದೆ, ಮೃದಂಗಗಳಿಗೂ ಸಹ ಉತ್ತರಾಧಿಕಾರಿಗಳಾಗಿದ್ದಾರೆ. ಮುತ್ತುಸ್ವಾಮಿದೇವರ್ ನುಡಿಸುತ್ತಿದ್ದ ಮೃದಂಗಗಳು ಇಂದಿಗೂ ಇವರ ಬಳಿ ಉಳಿದಿರುವುದು ಸಂಗೀತ ಕ್ಷೇತ್ರದ ಪುಣ್ಯ.) ದೈಹಿಕವಾಗಿ ಮರೆಯಾದರೂ, ತಮ್ಮನ್ನೂ ಮೃದಂಗದ ಮೂಲಕ, ಶಿಷ್ಯರ ಮೂಲಕ ಇಂದಿಗೂ ಜೀವಂತವಾಗಿರುವ ಮೃದಂಗದ ಟಿ.ಎಂ. ವೆಂಕಟೇಶ್‌ ದೇವರು ಚಿರಂಜೀವಿಗಳು.
ಬೆಳಕವಾಡಿ ಶ್ರೀನಿವಾಸಐಯ್ಯಂಗಾರ್
ತಮಿಳುನಾಡಿನ ತಂಜಾವೂರು, ತಿರುವಯ್ಯಾರು, ಮಾಯಾವರಂ ಮತ್ತು ಕುಂಭಕೋಣಂ ಹೇಗೆ ಸುಪ್ರಸಿದ್ಧ ಕಲಾವಿದರನ್ನು ನೀಡಿತೋ, ಅದೇ ರೀತಿ ಮೈಸೂರು ನಾಡಿನ ಶ್ರೀರಂಗಪಟ್ಟಣ, ರುದ್ರಪಟ್ಟಣ, ಟಿ. ನರಸೀಪುರ ಮತ್ತು ಬೆಳಕವಾಡಿಯೂ ಉತ್ತಮ ಕಲಾವಿದರನ್ನು ನಾಡಿಗೆ ಸಮರ್ಪಿಸಿದೆ.
ಮಂಡ್ಯ ಜಿಲ್ಲೆಗೆ ಸೇರಿದ ಬೆಳಕವಾಡಿ ಎಂಬ ಗ್ರಾಮದಲ್ಲಿ ೯ನೇ ಮಾರ್ಚ್‌ ೧೯೧೧ರಂದು ಬೆಳಕವಾಡಿ ಶ್ರೀನಿವಾಸ ಐಯ್ಯಂಗಾರ್ ಮತ್ತು ಲಕ್ಷ್ಮಮ್ಮನವರ ಜೇಷ್ಠ ಪುತ್ರರಾಗಿ ಬೆಳಕವಾಡಿ ಶ್ರೀನಿವಾಸ ಐಯಂಗಾರ್ಯರು ಜನಿಸಿದರು. ತಂದೆ ಮತ್ತು ಮಗನ ಹೆಸರು ಒಂದೇ ಗಿರುವುದು ಆಶ್ಚರ್ಯವಾಗುವಂಥ ವಿಷಯವೇ.! ಮಗ ಶ್ರೀನಿವಾಸ ಐಯಂಗಾರ್ಯರ ಹೆಸರು ಶ್ರೀನಿವಾಸ ರಂಗಾಚಾರ್ಯ. ಶಾಲೆಗೆ ಸೇರಿಸಿದಾಗ, ಶ್ರೀನಿವಾಸ ರಂಗಾಚಾರ್ಯ ಎಂಬ ಹೆಸರಿಗೆ ಬದಲಾಗಿ, ಬೆಳಕವಾಡಿ ಶ್ರೀನಿವಾಸ ಐಯಂಗಾರ್ ಎಂದು ತಪ್ಪಾಗಿ ನೋಂದಾಯಿಸಲ್ಪಟ್ಟಿತು. ಹಿರಿಯರು ಈ ತಪ್ಪನ್ನು ಅಷ್ಟಾಗಿ ಗಣನೆಗೆ ತೆಗೆದುಕೊಳ್ಳಲಿಲ್ಲ. ಆದರೆ ಮುಂದೆ ಇದನ್ನು ಸರಿ ಮಾಡಿಸಲು ಹೋದಾಗ ಈ ತಪ್ಪು ತಿದ್ದಲಾಗದೆ ತಂದೆ ಮತ್ತು ಮಗನ ಹೆಸರು ಒಂದೇ ಆಯಿತು.
ಶ್ರೀನಿವಾಸ ಐಯಂಗಾರ್ಯರು ಮೂರು ವರ್ಷದವರಿದ್ದಾಗಲೇ ತಾಯಿ ಲಕ್ಷ್ಮಮ್ಮನವರು ಪ್ಲೇಗ್‌ ರೋಗಕ್ಕೆ ಬಲಿಯಾಗಿ ಮೃತರಾದರು. ಅಕ್ಕ ಶ್ರೀರಂಗಮ್ಮ ಮತ್ತು ತಮ್ಮ ವರದರಾಜ ಐಯ್ಯಂಗಾರ್ಯರೊಂದಿಗೆ ಇವರು ತಾಯಿಯನ್ನು ಕಳೆದುಕೊಂಡು ತಬ್ಬಲಿಯಾದರು. ಮೂರು ವರ್ಷಗಳ ನಂತರ ತಂದೆ, ಅಲಮೇಲಮ್ಮನವರನ್ನು ಮರು ವಿವಾಹವಾದರು. ಶ್ರೀನಿವಾಸ ಐಯಂಗಾರ್ಯರು ಸಂಗೀತಗಾರರ ಮನೆತನದಲ್ಲಿ ಹುಟ್ಟಿದವರು. ತಾತ ಶ್ರೀನಿವಾಸ ರಂಗಾಚಾರ್ಯರು ಶಿವನಸಮುದ್ರದ ಜಗನ್ಮೋಹನ ರಂಗನಾಥ ಸ್ವಾಮಿ ದೇವಸ್ಥಾನದಲ್ಲಿ ರಾಮಾಯಣ ಪಾರಾಯಣ ಮಾಡುತ್ತಿದ್ದರು. ಅವರ ತಮ್ಮ ವರದದೇಶಿಕಾಚಾರ್ಯರು ಮೈಸೂರು ಆಸ್ಥಾನ ವಿದ್ವಾಂಸರಾಗಿದ್ದ ವೀಣೆ ಸಾಂಬಯ್ಯನವರ ಶಿಷ್ಯರು. ಅಜ್ಜಿ ವೆಂಕಟಲಕ್ಷ್ಮಮ್ಮನವರ ಸಹೋದರ ಕುಪ್ಪಾಚಾರ್ಯರು ಪಿಟೀಲು ವಿದ್ವಾಂಸರು. ತಂದೆ ಶ್ರೀನಿವಾಸ ಐಯಂಗಾರ್ಯರು ವೀಣೆ ಸುಬ್ಬಣ್ಣನವರ ಶಿಷ್ಯರಾಗಿ ಹಾಡುಗಾರಿಕೆ, ಪಿಟೀಲು ಮತ್ತು ಗೋಟುವಾದ್ಯವನ್ನು ನುಡಿಸುವುದರಲ್ಲಿ ಪರಿಣತಿ ಪಡೆದಿದ್ದರು. ಮೈಸೂರು ಅರಸರಾಗಿದ್ದ ನಾಲ್ವಡಿ ಕೃಷ್ಣರಾಜ ಒಡೆಯರ ಕಾಲದಲ್ಲಿ ಆಸ್ಥಾನ ವಿದ್ವಾಂಸರಾಗಿದ್ದರು. ಒಳ್ಳೆ ನಟರಗಿಯೂ, ವಾಗ್ಗೇಯಕಾರರಾಗಿಯೂ ಹೆಸರು ವಾಸಿಯಾಗಿದ್ದಂಥವರು. ೧೯೧೬ರವರೆಗೂ ಬೆಳಕವಾಡಿಯಲ್ಲೇ ಇದ್ದು, ತಂದೆ ಮೈಸೂರು ಆಸ್ಥಾನ ವಿದ್ವಾಂಸರಾದ ನಂತರ, ೧೯೧೭ರಲ್ಲಿ ಮೈಸೂರಿಗೆ ಬಂದು ನೆಲೆಸಿದರು.
ಸಂಗೀತ ವಾತಾವರಣದಲ್ಲಿ ಬೆಳೆದ ಶ್ರೀನಿವಾಸ ಐಯಂಗಾರ್ಯರು ಸಂಗೀತದ ಕಡೆ ಒಲವನ್ನು ಬೆಳೆಸಿಕೊಂಡದ್ದು ಸಹಜವೇ! ಶಾಲೆಗೆ ಹೋಗುವುದರೊಂದಿಗೆ, ತಮ್ಮ ೧೦ನೇ ವಯಸ್ಸಿನಲ್ಲಿ ಸಂಗೀತವನ್ನು ತಿಟ್ಟೆ ನಾರಾಯಣ ಐಯ್ಯಂಗಾರ್ಯರಲ್ಲಿ ಪ್ರಾರಂಭ ಮಾಡಿದರು. ಸ್ವರ ಜತಿಗಳವರೆಗೂ ಇವರಲ್ಲಿ ಕಲಿತು ನಂತರ ತಂದೆಯವರಿಂದಲೇ ಮುಂದುವರೆಸಿದರು. ತಂದೆಯ ಕಚೇರಿಗಳಲ್ಲಿ ಹಾಡುಗಾರಿಕೆಯಲ್ಲಿ ಸಹಗಾಯನ ನೀಡುತ್ತಿದ್ದರು. ಮೈಸೂರು ಮತ್ತು ಸುತ್ತ ಮುತ್ತ ಪ್ರದೇಶಗಳಲ್ಲದೆ ಮದರಾಸು, ತಿರುಚಿರಾಪಳ್ಳಿ, ಚೆಟ್ಟಿನಾಡು, ಮಧುರೈ, ರಾಮೇಶ್ವರಂ ಮುಂತಾದ ಅನೇಕ ಸ್ಥಳಗಳಲ್ಲಿ ಕಚೇರಿಗಳನ್ನು ನೀಡಿ ಸನ್ಮಾನಗಳನ್ನು ಪಡೆದಿದ್ದರು. ಒಬ್ಬರೇ ಕಚೇರಿಗಳಲ್ಲಿ ಹಾಡುವುದಲ್ಲದೆ ಒಮ್ಮೊಮ್ಮೆ ತಮ್ಮ ವರದರಾಜ ಐಯ್ಯಂಗಾರ್ಯರೊಡನೆಯುಗಳ ಕಚೇರಿಗಳನ್ನು ಮಾಡುತ್ತಿದ್ದರು.
ದಿನಾಂಕ ೧೦ರ ಮೇ ೧೯೨೮ರಂದು ಮೈಸೂರಿನಲ್ಲಿ ಡೆಪ್ಯೂಟಿ ಸೂಪರಿಂಟೆಂಡೆಂಟ್‌ ಆಫ್‌ ಪೋಲೀಸ್‌ ಆಗಿದ್ದ ರಂಗಸ್ವಾಮಿ ಐಯಂಗಾರ್ಯರ ಮಗಳು ಕಮಲಮ್ಮನವರನ್ನು ಲಗ್ನವಾದರು. ಅವರ ಮದುವೆಗೆ ಮಹಾರಾಜರಿಂದ ಬಂದ ಉಡುಗೊರೆಗಳು ಹಾಗೂ ಅರಮನೆಯಿಂದ ಮಾಡಿಕೊಟ್ಟ ಸವಲತ್ತು ಮುಂತಾದವುಗಳ ಪಟ್ಟಿ ಅರಮನೆಯ ಪತ್ರಾಗಾರದಲ್ಲಿ ದಾಖಲಾಗಿದೆ. ಆದರೆ ದುರದೃಷ್ಟವಶಾತ್‌ ಶ್ರೀನಿವಾಸ ಐಯಂಗಾರ್ಯರು ೨೮ ವರ್ಷದವರಿದ್ದಾಗಲೇ ಪತ್ನಿ ಅಕಾಲ ಮರಣಕ್ಕೆ ತುತ್ತಾದರು. ಕಮಲಮ್ಮನವರು ಮೃತರಾದಾಗ ತಮ್ಮ ಇಬ್ಬರು ಮಕ್ಕಳಲ್ಲಿ ಹಿರಿಯವಳು ಲಲಿತೆಗೆ ನಾಲ್ಕು ವರ್ಷ ಮತ್ತು ಕಿರಿಯ ಮಗ ಇಂದಿರ ೧೦ ತಿಂಗಳ ಹಸುಗೂಸು. ಪತ್ನಿಯ ವಿಯೋಗದ ನಂತರ ಮರುಮದುವೆಯಾಗದೆ ಸಂಗೀತಕ್ಕಾಗಿ ತಮ್ಮ ಜೀವನವನ್ನೇ ಮುಡಿಪಾಗಿಟ್ಟರು.
೧೯೨೭ರಲ್ಲಿ ಹರಿಕೇಶನಲ್ಲೂರು ಡಾ.ಎಲ್‌.ಮುತ್ತಯ್ಯ ಭಾಗವತರು ತಮಿಳುನಾಡಿನಿಂದ ಮೈಸೂರಿಗೆ ಬಂದು ಆಸ್ಥಾನ ವಿದ್ವಾಂಸರಾದರು. ಶ್ರೀನಿವಾಸ ಐಯಂಗಾರ್ಯರ ಸಂಸಾರಕ್ಕೆ ಆಪ್ತರಾದರು. ಶ್ರೀನಿವಾಸ ಮತ್ತು ಸಹೋದರ ವರದರಾಜ ಇಬ್ಬರೂ ಭಾಗವತರ ಶಿಷ್ಯ ರಾದರು. ೧೯೩೧-೩೨ರಲ್ಲಿ ಮದರಾಸು ವಿಶ್ವವಿದ್ಯಾಲಯವು ಸಂಗೀತದ ಡಿಪ್ಲೊಮಾ ತರಗತಿಗಳನ್ನು ಪ್ರಾರಂಭಿಸಿತು . ಅದೇ ವರ್ಷ ಶ್ರೀನಿವಾಸ ಐಯಂಗಾರ್ಯರು ಮದರಾಸಿಗೆ ಹೋಗಿ ಡಿಪ್ಲೋಮಾ ತರಗತಿಗೆ ಸೇರಿದರು. ಆಗ ಟೈಗರ್ ವರದಾಚಾರ್ಯರು ಅಲ್ಲಿನ ಪ್ರಾಂಶುಪಾಲರಾಗಿದ್ದರು. ಸಂಜೆ ಆರರಿಂದ ಎಂಟರವರೆಗೆ ಅಲ್ಲಿನ ತರಗತಿಗಳು. ಬೆಳಗಿನ ಹೊತ್ತನ್ನು ಸದುಪಯೋಗ ಮಾಡಿಕೊಳ್ಳಲು ಮದರಾಸು ಮ್ಯೀಸಿಕ್‌ ಅಕಾಡೆಮಿಯವರು ಪ್ರಾರಂಭ ಮಾಡಿದ್ದ ಸಂಗೀತದ ಉಪಾಧ್ಯಾಯರ ತರಬೇತಿ ಮಹಾವಿದ್ಯಾಲಯಕ್ಕೆ ಸೇರಿದರು. ಅಲ್ಲಿನ ಪ್ರಾಂಶುಪಾಲರು ಹರಿಕೇಶನಲ್ಲೂರ್‌ ಡಾ.ಎಲ್‌. ಮುತ್ತಯ್ಯ ಭಾಗವತರು. ಸಂಗೀತದ ದಿಗ್ಗಜರುಗಳೆರನಿಸಿದ ಟೈಗರ್ ವರದಾಚಾರ್ ಮತ್ತು ಮುತ್ತಯ್ಯಭಾಗವತರ್ ಇವರಿಬ್ಬರಿಂದಲೂ ಸಂಗೀತ ಕಲಿಯುವುದು ಒಂದು ಸುಯೋಗವೆನಿಸಿದರೂ ಅಭ್ಯಾಸ ಮಾಡುವುದಕ್ಕೆ ಪಟ್ಟಿರುವ ಕಷ್ಟ ಅಷ್ಟಿಷ್ಟಲ್ಲ. ಬರಿಯ ಅಭ್ಯಾಸ ಮಾಡುವುದಷ್ಟಕ್ಕೆ ಮುಗಿಯುತ್ತಿರಲಿಲ್ಲ. ಇವರ ದಿನಚರಿ. ಅನ್ಯ ವಿದ್ವಾಂಸರ ಸಂಗೀತ ಕಚೇರಿಗಳನ್ನು ಕೇಳಲು, ಭಾಗವತರು ತಮ್ಮ ಕಾರಿನಲ್ಲಿ ಕಳಿಸಿಕೊಡುತ್ತಿದ್ದರು. ಕಚೇರಿ ಕೇಳಿ ಬಂದ ನಂತರ ಅದರ ಬಗ್ಗೆ ಚರ್ಚೆ ಗುರುಗಳೊಂದಿಗೆ. ಹಾಗಾಗಿ ಸೂರ್ಯೋದಯದಿಂದ ರಾತ್ರಿ ಮಲಗುವವರೆಗೂ ಸಂಗೀತದಲ್ಲಿಯೇ ಮುಳುಗಿರುತ್ತಿದ್ದರು ಶ್ರೀನಿವಾಸ ಐಯ್ಯಂಗಾರ್ಯರು. ಮೂರು ವರ್ಷಗಳ ಕಾಲ ಮುತ್ತಯ್ಯ ಭಾಗವತರ ಮನೆಯಲ್ಲಿಯೇ ತಂಗಿದ್ದು ಸತತವಾಗಿ ಶಿಕ್ಷಣವನ್ನು ಪಡೆದರು. ಎರಡು ಪದವಿಗಳಲ್ಲೂ ಮೊದಲ ಶ್ರೇಣಿಯಲ್ಲಿ ಉತ್ತೀರ್ಣರಾದರು.
ಮೈಸೂರಿಗೆ ಹಿಂತಿರುಗಿದ ನಂತರ ಪಾಶ್ಚಾತ್ಯ ಸಂಗೀತವನ್ನ ಕಲಿತರು. ೧೯೩೯ರಲ್ಲಿ ಲಂಡನ್ನಿನ ಟ್ರಿನಿಟಿ ಕಾಲೇಜಿನ ಸಂಗೀತದ ಇಂಟರ್ ಮೀಡಿಯೆಟ್‌ ಪರೀಕ್ಷೆಯಲ್ಲಿ ಮೊದಲ ಶ್ರೇಣಿಯಲ್ಲಿ ಉತ್ತೀರ್ಣರಾಗಿ ನಾಲ್ವಡಿ ಕೃಷ್ಣರಾಜ ಒಡೆಯರಿಂಧ ಪ್ರಶಸ್ತಿ ಪತ್ರ ಪಡೆದಿದ್ದರು. ಬಹಳಷ್ಟು ಕಡೆ ಕಚೇರಿಗಳನ್ನು ಕೊಟ್ಟರೂ ಕೂಡ ಇವರು ಸಂಗೀತದ ಅಧ್ಯಾಪಕರಾಗಿ ವಿದ್ಯಾದಾನ ಮಾಡಬೇಕೆಂದು ಆಶಿಸಿದರು. ಅದರಂತೆಯೇ ೧೯೩೬ರಲ್ಲಿ ಇವರ ಅಧ್ಯಾಪಕ ವೃತ್ತಿ ಬೆಂಗಳೂರಿನ ವಾಣಿವಿಲಾಸ ಇನ್‌ ಸ್ಟಿಟ್ಯೂಟಿನಿಂದ ಪ್ರಾರಂಭವಾಯಿತು. ಹಲವು ತಿಂಗಳ ನಂತರ ತಂದೆ ನಿಧನರಾದ ಮೇಲೆ (೧೯೩೬), ಮೈಸೂರು ಸರ್ಕಾರದ ಟ್ರೈನಿಂಗ್‌ ಕಾಲೇಜಿಗೆ ವರ್ಗಾವಣೆ ಆಗಿ ೧೮ ವರ್ಷಗಳ ಕಾಲ ಅಲ್ಲಿ ಸೇವೆ ಸಲ್ಲಿಸಿದರು. ೧೯೪೭ರಲ್ಲಿ ಶ್ರೀನಿವಾಸ ಐಯಂಗಾರ್ಯರು ಜಯ ಚಾಮರಾಝ ಒಡೆಯರ ಆಸ್ಥಾನ  ವಿದ್ವಾಂಸರಾಗಿ ನೇಮಕಗೊಂಡರು. ಅರಮನೆಯಿಂದ ಇವರಿಗೆ ನಿಗದಿ ಪಡಿಸಿದ ಸಂಬಳ ೨೫/-ರೂ. ಗಳು.
ಲಕ್ಷ್ಯ ಲಕ್ಷಣ ಭಾಗಳೆರಡರಲ್ಲೂ ಪಾಂಡಿತ್ಯ ಪಡೆದಿದ್ದ ಇವರು ಯಾವುದೇ ವಿಷಯ ಅಥವಾ ರಚನೆಯನ್ನು ತೆಗೆದುಕೊಂಡರೂ ಅದನ್ನು ಸಾಕಷ್ಟು ವಿಶ್ಲೇಷಣೆ ಮಾಡಿ ನಂತರ ಪಾಠ ಮಾಡುತ್ತಿದ್ದರು. ಜೊತೆಗೆ ರಚನೆಗಳಲ್ಲಿ ಸಾಹಿತ್ಯ ಮತ್ತು ತಾಳದ ವಿಶಿಷ್ಟತೆಗಳನ್ನು ಬಿಡಿಸಿ ಹೇಳುವುದು ಇವರ ವೈಶಿಷ್ಟ್ಯವಾಗಿತ್ತು. ಸುಮಾರು ೬೫ ವರ್ಷಗಳ ಕಾಲ ಮೈಸೂರಿನಲ್ಲಿದ್ದು ಅಂದಿನ ಸ್ಥಳೀಯ ಮತ್ತು ಪರಸ್ಥಳದ ಸಂಗೀತಗಾರರನ್ನು ಹತ್ತಿರದಿಂದ ಬಲ್ಲವರಾಗಿದ್ದರು. ಚಿಕ್ಕ ವಯಸ್ಸಿನಲ್ಲಿ ಇವರು ಮೈಸೂರಿನ ದಳವಾಯಿ ಶಾಲೆಯಲ್ಲಿ ಓದುತ್ತಿದ್ದಾಗ ಹತ್ತಿರದಲ್ಲೇ ವೀಣೆ ಶೇಷಣ್ಣನವರ ಮನೆಯಿತ್ತು. ಅವರ ಮನೆಗೆ ಎಲ್ಲಾ ಹಿರಿಯ ವಿದ್ವಾಂಸರು ಬಂದು ಹಾಡುತ್ತಿದ್ದರು. ಶ್ರೀನಿವಾಸ ಐಯಂಗಾರ್ಯರಿಗೆ ಸಂಗೀತದ ಮೇಲೆ ಎಷ್ಟು ಆಸಕ್ತಿ ಇದ್ದಿತೆಂದರೆ, ಶಾಲೆಯಿಂದ ಶೇಷಣ್ಣನವರ ಮನೆಗೆ ಹೋಗಿ ಅಲ್ಲಿರುತ್ತಿದ್ದ ಹಿರಿಯ ವಿದ್ವಾಂಸರನ್ನು ನೋಡಿ ಅವರ ಸಂಗೀತವನ್ನು ಕೇಳಿ ಆನಂದ ಪಡುತ್ತಿದ್ದರು. ಅಂದಿನ ಸಂಗೀತದ ಬಗ್ಗೆ, ಕಣ್ಣಿಗೆ ಕಟ್ಟುವ ಹಾಗೆ ವರ್ಣಿಸುತ್ತಿದ್ದರು. ವಿದ್ಯಾರ್ಜನೆಗಾಗಿ ಯಾರೇ ಅವರಲ್ಲಿ ಹೋದರೂ ನಿರಾಸೆ ಮಾಡದೆ ತಮಗೆ ತಿಳಿದಿದ್ದ ವಿಷಯಗಳನ್ನು ಹಂಚಿಕೊಳ್ಳುತ್ತಿದ್ದರು. ಎಷ್ಟೇ ತಿಳಿದಿದ್ದರೂ ಉಪಾಧ್ಯಾಯನೂ ಯಾವಾಗಲೂ ಶಿಷ್ಯನೇ ಎಂಬ ಸತ್ಯವನ್ನು ಇವರು ಅರಿತಿದ್ದರಿಂದ ಬದುಕಿರುವವರೆಗೂ ತಮ್ಮ ಜ್ಞಾನವನ್ನು ವೃದ್ಧಿಸಿಕೊಳ್ಳಲು ಅವಕಾಶವಾಯಿತು.
ಶ್ರೀನಿವಾಸ ಐಯ್ಯಂಗಾರ್ಯರು ಬರೆದಿರುವ ಮಹಾ ವೈದ್ಯನಾಥ ಐಯ್ಯರ್, ಮುತ್ತಯ್ಯ ಭಾಗವತರ್, ಟೈಗರ್ ವರದಾಚಾರಿಯರ್ ಮುಂತಾದವರ ಜೀವನ ಚರಿತ್ರೆಗಳನ್ನು ರಾಷ್ಟ್ರೋತ್ಥಾನ ಪರಿಷತ್‌ ಮತ್ತು ಐ.ಬಿ.ಹೆಚ್‌ ಪ್ರಕಾಶನಾಲಯದವರು ಪುಸ್ತಕ ರೂಪದಲ್ಲಿ ಬಿಡುಗಡೆ ಮಾಡಿದ್ದಾರೆ. ಇವರು ಕರ್ನಾಟಕ ಸರ್ಕಾರದ ಪರೀಕ್ಷಾ ಮಂಡಳಿಯ ಸದಸ್ಯರಾಗಿಯೂ ಆಕಾಶವಾಣಿ ಆಡಿಶನ್‌ ಮಂಡಳಿಯ ತೀರ್ಪುಗಾರರಾಗಿಯೂ ಬಹು ಕಾಲ ಸೇವೆ ಸಲ್ಲಿಸಿದ್ದಾರೆ.
ಇವರ ವಿದ್ವತ್ತಿಗೆ ಮೆಚ್ಚಿ ಸಂದ ಗೌರವಗಳು ಬಹಳಷ್ಟು. ೧೯೨೮ರಲ್ಲಿ ಮೈಸೂರಿನಲ್ಲಿ ನಡೆದ ಅಖಿಲ ಭಾರತ ಓರಿಯೆಂಟಲ್‌ ಕಾನ್‌ ಫೆರೆನ್ಸ್‌ನಲ್ಲಿ ಕಚೇರಿ ನಡೆಸಿ ಪ್ರಶಸ್ತಿ ಪತ್ರ ಪಡೆದಿದ್ದಾರೆ. ೧೯೮೦ರಲ್ಲಿ ಕರ್ನಾಟಕ ಗಾನಕಲಾ ಪರಿಷತ್‌ ನಡೆಸಿದ ಸಂಗೀತ ಸಮ್ಮೇಳನಕ್ಕೆ ಅಧ್ಯಕ್ಷರಾಗಿ ಗಾನಕಲಾ ಭೂಷಣ ಬಿರುದನ್ನೂ ಹಾಗೂ ಕರ್ನಾಟಕ ಸಂಗೀತ ನೃತ್ಯ ಅಕಾಡೆಮಿಯವರಿಂಧ ಕರ್ನಾಟಕ ಕಲಾ ತಿಲಕ ಬಿರುದನ್ನೂ ಪಡೆದಿದ್ದಾರೆ. ಬೆಂಗಳೂರು ಗಾಯನ ಸಮಾಜ, ತ್ಯಾಗರಾಜ ಗಾನ ಸಭಾ, ನಂದಿನಿ ರಸಿಕ ಸಭಾ, ಮೈಸೂರಿನ ಆರ್.ವಿ. ಎಜುಕೇಶನಲ್‌ ಟ್ರಸ್ಟ್‌, ಭಾರತೀಯ ಕರ್ನಾಟಕ ಸಂಘ ಮುಂತಾದ ಅನೇಕ ಸಂಘ ಸಂಸ್ಥೆಗಳು ಇವರನ್ನ ಸನ್ಮಾನಿಸಿವೆ. ೧೯೯೬ರ ಕನ್ನಡ ರಾಜ್ಯೋತ್ಸವ ಸಂದರ್ಭದಲ್ಲಿ ಕರ್ನಾಟಕ ಸರ್ಕಾರವು ಇವರಿಗೆ ರಾಜ್ಯಪ್ರಶಸ್ತಿಯನ್ನು ನೀಡಿ ಗೌರವಿಸಿದೆ.
ಇಷ್ಟೆಲ್ಲಾ ಬಿರುದು ಸನ್ಮಾನಗಳಿದ್ದರೂ ಶ್ರೀನಿವಾಸ ಐಯಂಗಾರ್ಯರು ಎಲೆ ಮರೆಯ ಕಾಯಿಯಂತೆ ಬಹಳ ಸರಳವಾದ ಜೀವನವನ್ನು ನಡೆಸುತ್ತಿದ್ದರು. ಹೃದಯ ವಿಶಾಲತೆ, ಸ್ನೇಹಭಾವ, ಮುಗುಳ್ನಗೆ, ಸಹ ಕಲಾವಿದರ ಬಗ್ಗೆ ಗೌರವ ಶಿಷ್ಯವೃಂದಕ್ಕೆ ತೋರುತ್ತಿದ್ದ ವಾತ್ಸಲ್ಯ ಇಂತಹ ಸದ್ಗುಣಗಳನ್ನು ಪಡೆದಿದ್ದರು. ಇವರ ಅನೇಕ ಶಿಷ್ಯರಲ್ಲಿ ಪ್ರಮುಖರಾದವರು. ಅವರ ಕಡೆಯ ಸಹೋದರರಾದ ಬೆಳಕವಾಡಿ ರಂಗಸ್ವಾಮಿ ಐಯಂಗಾರ್, ಸುಧಾ ವಿ. ಮೂರ್ತಿ ಮತ್ತು ಬಿ.ವಿ. ವಿಜಯಲಕ್ಷ್ಮಿ. ಕರ್ನಾಟಕ ಸಂಗೀತದ ಬಗ್ಗೆ ಇವರು ನೀಡುತ್ತಿದ್ದ ಸೋದಾಹರಣ ಭಾಷಣಗಳು, ಬರೆಯುತ್ತಿದ್ದ ಲೇಖನಗಳು ಬಹಳ ಉತ್ತಮವೂ, ಬೋಧಪ್ರದವಾಗಿಯೂ ಇರುತ್ತಿತ್ತು. ೯೨ ವರ್ಷಗಳ ತುಂಬು ಜೀವನವನ್ನು ನಡೆಸಿದ ಬೆಳಕವಾಡಿ ಶ್ರೀನಿವಾಸ ಐಯಂಗಾರ್ಯರು ದಿನಾಂಕ ೫ ಫೆಬ್ರವರಿ ೨೦೦೨ ರಂದು ಬೆಂಗಳೂರಿನಲ್ಲಿ ನಿಧನರಾದರು.
ನೀಲಮ್ಮ ಕಡಾಂಬಿ
ನೀಲಮ್ಮನವರು ೧೧.೭.೧೯೧೧ರಲ್ಲಿ ಮಂಡ್ಯ ಜಿಲ್ಲೆಯ ಮೇಲುಕೋಟೆಯಲ್ಲಿ ಜನಿಸಿದರು. ಇವರ ತಂದೆ ವೀಣಾ ವಿದ್ವಾಂಸರಾಗಿದ್ದ ವೆಂಕಟಾಚಾರ್ಯರು ವೃತ್ತಿಯಲ್ಲಿ ಪೋಲೀಸ್‌ ಇನ್ ಸ್ಪೆಕ್ಟರ್ ಆಗಿದ್ದರು. ನಿವೃತ್ತರಾದ ಮೇಲೆ ಮೇಲುಕೋಟೆ ದೇವಸ್ಥಾನದ ಪೇಷ್ಕಾರ್ ಆಗಿದ್ದರು.
ನೀಲಮ್ಮನವರ ತಾಯಿಯವರೂ ವೈಣಿಕರೆ. ಇವರ ಅಣ್ಣ ಎಂ.ವಿ. ಶ್ರೀನಿವಾಸ ಐಯಂಗಾರ್ ರವರು. ಅಣ್ಣನವರೂ ಒಳ್ಳೆಯ ಸಂಗೀತ ವಿದ್ವಾಂಸರು. ಇವರದು ಉತ್ತಮ ಸುಸಂಸ್ಕೃತ ಕುಟುಂಬ. ನೀಲಮ್ಮನವರಿಗೆ ಚಿಕ್ಕಂದಿನಿಂದಲೇ ಅಣ್ಣನವರಲ್ಲಿ ವೀಣೆ ಪಾಠವಾಯಿತು. ತಂದೆಯವರೂ ಸಂಗೀತ ಶಿಕ್ಷಣ ನೀಡಿದರೆಂದು ಒಂದು ಪುಸ್ತಕದಲ್ಲಿದೆ. (ನಮ್ಮ ಸಂಗೀತ ಕಲಾವಿದರು ಪುಟ ೧೩೯) ಆದರೆ ನಂಬಲರ್ಹವಾದ ಮಾಹಿತಿ ದೊರೆಕಿದ ಪ್ರಕಾರ ಅಣ್ಣನವರಿಂದ ಸಂಗೀತ ಪಾಠವಾಯಿತೆಂದು ತಿಳಿದು ಬಂದಿದೆ.
ಮುಂದೆ ವಿದ್ವಾನ್‌ ಲಕ್ಷ್ಮಿನಾರಣಪ್ಪನವರಲ್ಲೂ ಅನಂತರ ವೀಣಾ ವೆಂಕಟಗಿರಿಯಪ್ಪನವರಲ್ಲೂ ವೀಣಾ ಪಾಠವನ್ನು ಮುಂದುವರಿಸಿದ ನೀಲಮ್ಮನವರು ಹಾಡುಗಾರಿಕೆಯನ್ನು ಮೈಸೂರು ವಾಸುದೇವಾಚಾರ್ಯರಲ್ಲಿ, ಮೈಸೂರು ಟಿ.ಚೌಡಯ್ಯನವರಲ್ಲಿ, ವಿ. ರಾಮರತ್ನಂ ಅವರಲ್ಲೂ ಕಲಿತರು. ಆ ಕಾಲದಲ್ಲಿ ಮಧ್ಯಮವರ್ಗದ ಕುಟುಂಬದಲ್ಲಿ ಹೆಣ್ಣುಮಕ್ಕಳಿಗೆ ವೀಣೆ ಅಥವಾ ಹಾಡುಗಾರಿಕೆ ಕಲಿಸುವುದು ಪದ್ಧತಿಯಾಗಿದ್ದು ಹಾಗೆಯೆ ವರ ದೊರಕಲು ಇದೊಂದು ಅನರ್ಹತೆಯಾಗಿದ್ದರಿಂದ ಪ್ರತಿಭಾನ್ವಿತರಾದ ವಿದುಷಿಯರಿಗೆ ಸುವರ್ಣಾವಕಾಶಕ ಲಭಿಸಿದಂತಾಯಿತು.
ನೀಲಮ್ಮನವರು  ಎತ್ತರವಾದ ಸ್ಫುರದ್ರೂಪಿ ಹೆಂಗಸು. ಮಾತು ನಿಷ್ಠುರವಾದರೂ ಹೃದಯ ಮೃದು. ಸ್ವತಂತ್ರ ಪ್ರವೃತ್ತಿ, ಇವರ ಪತಿ ಕಡಾಂಬಿ ಕೃಷ್ಣೈಯ್ಯಂಗಾರ್ಯರು ನಂಜನಗೂಡಿನಲ್ಲಿ ಪ್ರಸಿದ್ಧ ವಕೀಲರಾಗಿದ್ದು ಕೆಲ ವರ್ಷಗಳ ನಂತರ ಮೈಸೂರಿನಲ್ಲಿ ನೆಲೆಸಿದರು. ಪತಿಯ ಉತ್ತೇಜನ ಪ್ರೋತ್ಸಾಹದಿಂದ ವಾಸುದೇವಾಚಾರ್ಯರಲ್ಲಿ ಸಂಗೀತ ಮುಂದುವರಿಸಲು ಸಾಧ್ಯವಾಯಿತು. ಆ ಕಾಲದಲ್ಲಿ ಸಾರ್ವಜನಿಕವಾಗಿ ವೇದಿಕೆಯ ಮೇಲೆ ಸಂಗೀತ ಕಚೇರಿ ಮಾಡಿದ ಮೊದಲ ಮಹಿಳೆ ನೀಲಮ್ಮ ಕಡಾಂಬಿಯವರೇ ಎಂಬುದನ್ನಿಲ್ಲಿ ಸ್ಮರಿಸಬೇಕು.
ಕಚೇರಿಗಳು: ನೀಲಮ್ಮನವರು ಒಳ್ಳೆಯ ಯಶಸ್ವ ಈ ವೀಣಾವಾದಕಿ. ಇವರು ವೀಣಾವಾದನದ ಜೊತೆಗೆ ಹಾಡುತ್ತಿದ್ದರು. ಕೋಮಲವಾದ ಧ್ವನಿಯೊಂದಿಗೆ ವೀಣೆಯ ತಂತಿನಾದ ಎರಡೂ ಹದವಾಗಿ ಬೆರೆತು ವಿಶೇಷ ಅನುಭವ ಹುಟ್ಟಿಸುತ್ತಿತ್ತು. ಇವರ ಕಚೇರಿಗಳಲ್ಲಿ ಕರ್ನಾಟಕ ಸಂಗೀತ ಸಂಪ್ರದಾಯದೊಂದಿಗೆ ಕೊನೆಯಲ್ಲಿ ಹಿಂದುಸ್ತಾನಿ ಮಟ್ಟುಗಳನ್ನೂ ನುಡಿಸುತ್ತಿದ್ದುದು ಹೊಸ ಆಕರ್ಷಣೆಯಾಗಿತ್ತು.
ಮೈಸೂರು ಅರಮನೆಯಲ್ಲಿ ನೀಲಮ್ಮನವರ ಪತಿಯ ಭಾವಂದಿರಾದ ಕೆ. ನರಸಿಂಹ ಐಯ್ಯಂಗಾರ್ (ಪ್ರಸಿದ್ಧ ವಿಜ್ಞಾನಿ ರಾಜಾರಾಮಣ್ಣ ಅವರ ಮಾವಂದಿರು) ಹುಜೂರ್ ಸೆಕ್ರೆಟರಿ ಆಗಿದ್ದರು. ಅವರಿಂದಾಗಿ ಅರಮನೆ ಸಂಪರ್ಕ ಹೆಚ್ಚಾಗಿತ್ತು.
ಒಮ್ಮೆ, ೧೯೪೭ಕ್ಕೂ ಮುಂಚೆ ಸಂಗೀತ ಸಂರಕ್ಷಣ ಸಭಾ ಮಧುರೈ, ಇಲ್ಲಿ ಕಚೇರಿ ಏರ್ಪಟ್ಟಿತ್ತು. ಅಲ್ಲಿನ ಸಭಾಂಗಣ ಕಿಕ್ಕಿರಿದ ಶೋತೃಗಳಿಂದ ತುಂಬಿ ಅಲುಗಾಡಲು ಸ್ಥಳವಿಲ್ಲದಂತಾಗಿತ್ತೆಂದು ಪ್ರತ್ಯಕ್ಷದರ್ಶಿಗಳು ತಿಳಿಸಿದ್ದಾರೆ.
ತಮಿಳುನಾಡಿನಲ್ಲೇ ಇವರಿಗೆ ಸಂಗೀತ ಕಚೇರಿಗಳು ಹೆಚ್ಚಾಗಿ ನಡೆಯುತ್ತಿತ್ತು. ಮೈಸೂರು ಅರಮನೆಯಲ್ಲೂ ಅನೇಕ ಬಾರಿ ಕಚೇರಿಯನ್ನು ನೀಡಿದ್ದರು.
೧೯೫೪ರಲ್ಲಿ ದೆಹಲಿಯಲ್ಲಿ ಕರ್ನಾಟಕ ಸಾಂಸ್ಕೃತಿಕ ಉತ್ಸವದಲ್ಲಿ ಮೈಸೂರಿನಿಂದ ನೀಲಮ್ಮನವರು ವೀಣಾವಾದನ ಕಚೇರಿ ನೀಡಲು ಆಯ್ಕೆಯಾಗಿದ್ದರು. ಆ ಕಚೇರಿಯಲ್ಲಿ ಅಂದಿನ ಪ್ರಧಾನಮಂತ್ರಿ ಪಂಡಿತ್‌ ಜವಹರಲಾಲ್‌ ನೆಹರು ಮತ್ತು ರಾಷ್ಟ್ರಪತಿ ಎಸ್‌. ರಾಧಾಕೃಷ್ಣನ್‌ರವರು ಉಪಸ್ಥಿತರಿದ್ದರು. ಎಲ್ಲರ ಮೆಚ್ಚುಗೆ ಗಳಿಸಿದ ವೀಣೆಯ ಕಾರ್ಯಕ್ರಮ ಸ್ಮರಣೀಯವಾಯಿತು.
ಬೆಂಗಳೂರಿನಲ್ಲಿ ಆಕಾಶವಾಣಿ ನಿಲಯ ಪ್ರಾರಂಭವಾದಾಗ ಮೊದಲ ವೀಣಾ ಕಾರ್ಯಕ್ರಮ ನೀಡಿದ ಹೆಗ್ಗಳಿಕೆಯೂ ನೀಲಮ್ಮನವರದೆ, ಹಾಗೆಯೇ ಇವರು ಕರ್ನಾಟಕ ಸರ್ಕಾರ ನಡೆಸುತ್ತಿರುವ ಸಂಗೀತ ಪರೀಕ್ಷೆಗಳಿಗೆ ಪರೀಕ್ಷಕರಾಗಿ ಅನೇಕ ವರ್ಷಗಳು ಕಾರ್ಯ ನಿರ್ವಹಿಸಿದ್ದರು.
೧೯೭೨ರಲ್ಲಿ ಬೆಂಗಳೂರಿನ ಕರ್ನಾಟಕ ಗಾನಕಲಾ ಪರಿಷತ್‌ನ ವಾರ್ಷಿಕ ಸಮ್ಮೇಳನದಲ್ಲಿ ಪ್ರಥಮ ಮಹಿಳಾ ಅಧ್ಯಕ್ಷರಾಗಿ ಆಯ್ಕೆಗೊಂಡ ನೀಲಮ್ಮ ಕಡಾಂಬಿಯವರು ಗಾನ ಕಲಾ ಭೂಷಣ ಎಂಬ ಬಿರುದು ಸ್ವೀಕರಿಸಿ ಅವರ ‘ಪ್ರಥಮ’ಗಳ ಶ್ರೇಣಿಗೆ ಮತ್ತೊಂದು ಸಾಧನೆಯ ರತ್ನವನ್ನು ಕೂಡಿಸಿದರು.
ಮೈಸೂರು ಅರಮನೆಯಲ್ಲೂ ಗಂಡಭೇರುಂಡ ಲಾಂಛನದ ಪೆಂಡೆಂಟ್‌ನ ಚಿನ್ನದ ಸರವನ್ನು  ನೀಡಿ ಗೌರವಿಸಲಾಯಿತು.
೧೯೮೭-೮೮ರಲ್ಲಿ ಕರ್ನಾಟಕ ಸಂಗೀತ ನೃತ್ಯ ಅಕಾಡೆಮಿಯಿಂದ ಸನ್ಮಾನಿಸಲ್ಪಟ್ಟರು.
ಕರ್ನಾಟಕ ಸರ್ಕಾರದಿಂದ ಇವರಿಗೆ ರೂ. ೫೦೦/೦ಗಳ ಗೌರವಧನವೂ ಬರುತ್ತಿತ್ತು. ೧೯೨೩- ತಂಜಾವೂರಿನಲ್ಲಿ ಬಾಲಕೇಸರಿ ಎಂಬ ಬಿರುದು ಲಭಿಸಿತ್ತು. ೧೯೪೪-ಟಿ.ವಿ.ಎಸ್‌. ಗ್ರೂಪ್‌ವತಿಯಿಂದ ಇವರ ಸಂಗೀತ ಕಚೇರಿ ನಡೆದು ಉತ್ತಮ ಕುಸುರಿ ಕೆತ್ತನೆಯಿರುವ ಬೆಳ್ಳಿವೀಣೆಯನ್ನು ಪ್ರದಾನಿಸಿದ್ದರು. ಬೆಳ್ಳಿವೀಣೆಯಲ್ಲಿ ಎಲೆ, ಅಡಿಕೆ, ಏಲಕ್ಕಿ, ಲವಂಗ, ಸುಣ್ಣ ಇಟ್ಟುಕೊಳ್ಳಲು ಭಾಗಗಳಿದ್ದಂತಹ ಕರಂಡಿಕೆಯೂ ಇತ್ತು. ಇಷ್ಟೇ ಅಲ್ಲದೆ ಇವರಿಗೆ ಅನೇಕ ಕಡೆ ರಜತ ಪದಕಗಳನ್ನು, ಬೆಳ್ಳಿಯ ಫಲಕಗಳನ್ನು ನೀಡಿ ಪುರಸ್ಕರಿಸಲಾಗಿತ್ತು. ಆದರೆ ತಮ್ಮ ಅಂತ್ಯಕಾಲಕ್ಕೆ ಅವಾವುದನ್ನೂ ಉಳಿಸಿಕೊಳ್ಳಲಾರದ ಸ್ಥಿತಿಯನ್ನು ತಲುಪಿದ್ದು ಈಕೆಯ  ಬದುಕಿನ ಮತ್ತೊಂದು ಮಗ್ಗುಲು.
ಕೊಲಂಬಿಯಾ ಕಂಪೆನಿಯಿಂದ ನೀಲಮ್ಮ ಕಡಾಂಬಿಯವರ ಗಾನಮುದ್ರಿಕೆ (Disc) ಯೂ ಧ್ವನಿ ಮುದ್ರಣವಾಗಿತ್ತು. ಇದರಲ್ಲಿ ಒಂದು ಕಡೆ ‘ಏಮಯ್ಯರಾಮ’ ಎಂಬ ತ್ಯಾಗರಾಜರ ಕೃತಿ ಇನ್ನೊಂದು ಕಡೆ ‘ಜಾನಕಿ ಮನೋಹರಂ ಭಜೆ’ ಮತ್ತು ‘ಪಿಬರೆ ರಾಮರಸಂ ’ ರಚನೆಗಳಿಗವೆ.
‘ಸತಿ ತುಳಸಿ’ ಎಂಬ ಕನ್ನಡ ಚಲನಚಿತ್ರದಲ್ಲಿ (೧೯೪೩-೪೪) ನೀಲಮ್ಮ ಕಡಾಂಬಿಯವರ ವೀಣೆ ಕಚೇರಿಯ ದೃಶ್ಯವಿದೆ.
ಪಾಠಕ್ರಮ ಮತ್ತು ಶಿಷ್ಯರು: ನೀಲಮ್ಮನವರು ಸಂಗೀತ ಪಾಠ ಹೇಳುವುದರಲ್ಲಿ ಬಹಳ ಕಟ್ಟುನಿಟ್ಟು. ಶಿಷ್ಯರು ಹೇಳಿಕೊಟ್ಟ ಪಾಠವನ್ನು ಸರಿಯಾಗಿ ಒಪ್ಪಸದಿದ್ದರೆ ಅವರಿಗೆ ಬೈಗುಳವೇ. ಜೊತೆಗೆ ಶಿಷ್ಯರನ್ನು ಕಂಡರೆ ಅಷ್ಟೆ ವಾತ್ಸಲ್ಯ ಮತ್ತು ವಿಶ್ವಾಸವೂ ಇತ್ತು. ಒಮ್ಮೊಮ್ಮೆ ಶಿಷ್ಯರಿಗೆ ಊಟ ತಿಂಡಿಯೂ ಆಗುತ್ತಿತ್ತು. ಇವರಿಗೆ ಕಚೇರಿಯು ಹೆಚ್ಚಾಗಿ ಇದ್ದುದರಿಂದ ವೇಳೆ ಇಲ್ಲದ ಕಾರಣ ಸಂಗೀತ ಪಾಠವನ್ನು ಹೆಚ್ಚು ಜನರಿಗೆ ಹೇಳಿಕೊಡಲಾಗುತ್ತಿರಲಿಲ್ಲ.
ಟಿ.ವಿ.ಎಸ್‌. ಸಂಸ್ಥೆಯ ಮಾಲೀಕ ಟಿ.ವಿ. ಸುಂದರಂ ಅವರ ಮಗ ದೊರೆಸ್ವಾಮಿಯವರು ವಾರಕ್ಕೊಮ್ಮೆ ಅಥವಾ ಹದಿನೈದು ದಿನಗಳಿಗೊಮ್ಮೆ ಮೈಸೂರಿಗೆ ಬಂದು ಇವರಲ್ಲಿ ಸಂಗೀತವನ್ನು ಹೇಳಿಸಿಕೊಂಡು ಹೋಗುತ್ತಿದ್ದರು. ಮದರಾಸಿನಲ್ಲಿ ಕಚೇರಿಗಳನ್ನು ಏರ್ಪಡಿಸಿ ಗುರುಗಳನ್ನು ಕರೆಸಿಕೊಳ್ಳುತ್ತಿದ್ದರು.
ಇವರ ಶಿಷ್ಯರಲ್ಲಿ ಪ್ರಸಿದ್ಧರಾದ ಕೆಲವರು-ವೀಣಾ ವಿದುಷಿ. ದಿ. ಎಂ.ಎಸ್‌. ಜಯಮ್ಮ, ದಿ. ವತ್ಸಲರಾಮಕೃಷ್ಣ, ದಿ. ಶ್ರೀದೇವಿ (ಅಮೇರಿಕಾ), ದಿ.ಜಾನಕಮ್ಮ (ಇವರ ಶಿಷ್ಯೆ ಹಾಗೂ ಖಾಸಾ ಸ್ನೇಹಿತೆ), ವಿದುಷಿ ಜಿ.ವಿ. ರಂಗನಾಯಕಮ್ಮ (ಪ್ರಾರಂಭ ಶಿಕ್ಷಣ).
ಧಾರವಾಡ ಆಕಾಶವಾಣಿ ನಿಲಯದಲ್ಲೂ ಆಗಾಗ್ಗೆ ಇವರು ವೀಣೆಯ ಕಾರ್ಯಕ್ರಮವನ್ನು ನೀಡುತ್ತಿದ್ದರು. ದೂರದರ್ಶನದಿಂದಲೂ ಇವರ ಕಚೇರಿ ಪ್ರಸಾರವಾಗಿತ್ತು.
ನೀಲಮ್ಮನವರ ವೀಣಾವಾದನ ಕಚೇರಿಗೆ ಪಕ್ಕವಾದ್ಯದಲ್ಲಿ ಹೆಚ್ಚಗಿ ದಿ. ಎ.ವಿ. ಕೃಷ್ಣಮಾಚಾರ್, ದಿ.ಟಿ. ಗುರುರಾಜಪ್ಪ, ದಿ.ಬಿ. ಕೇಶವಮೂರ್ತಿ ಪಿಟೀಲಿನಲ್ಲೂ, ವಿ.ವಿ. ರಂಗನಾಥನ್‌, ದಿ. ಟಿ.ಕೆ.ವೈಯ್ಯಾಪುರಿದೇವರ್ ಮೃದಂಗದಲ್ಲೂ ಸಹಕರಿಸುತ್ತಿದ್ದರು. ಎಲ್ಲ ಕಚೇರಿಗಳಲ್ಲೂ ವೀಣಾವಾದನದೊಂದಿಗೆ ತಮ್ಮ ಮಧುರ ಕಂಠವನ್ನು ಮೇಳೈಸುತ್ತಿದ್ದುದರಿಂದ ಹಾಲು ಜೇನು ಬೆರೆತಂತೆ ಕೇಳಲು ಸುಮಧುರವಾಗಿರುತ್ತಿತ್ತು.
ಹೀಗೆ ಇವರು ಅನೇಕ ಸಭೆ, ಸಮಾರಂಭಗಳಲ್ಲಿ ಸಾವಿರಾರು ಕಚೇರಿಗಳನ್ನು ನಡೆಸಿದ್ದರು. ವಿಜಯವಾಡ, ಕಾಕಿನಾಡ, ರಾಜ ಮಹೇಂದ್ರಿ, ಬೆಂಗಳೂರು ಗಾಯನ ಸಮಾಜ, ಕರ್ನಾಟಕ ಗಾನಕಲಾ ಪರಿಷತ್‌, ಮಲ್ಲೇಶ್ವರಂ ಸಂಗೀತ ಸಭಾ, ಮದರಾಸಿನ ರಸಿಕ ರಂಜನಿ ಸಭಾ, ಪಾರ್ಥಸಾರಥಿ ಸಂಗೀತ ಸಭಾ, ಬೊಂಬಾಯಿ, ದೆಹಲಿ, ನಾಗಪುರ ಮುಂತಾದ ಕಡೆಗಳಲ್ಲಿ ಯಶಸ್ವಿಯಾಗಿ ವೀಣಾಗಾಯನ ಕಚೇರಿಯನ್ನು ನಡೆಸಿದ್ದರು. ಇವರ ಕಚೇರಿಯಲ್ಲಿ ಸದಾಕಾಲವು ಸಭಾಂಗಣ ಶೋತೃಗಳಿಂದ ತುಂಬಿರುತ್ತಿತ್ತು.
ಇವರ ಸಾಂಸರಿಕ ಜೀವನ ಅಷ್ಟು ಸಮರ್ಪಕವಾಗಿರಲಿಲ್ಲ. ೧೯೮೧ರಲ್ಲಿ ಇವರ ಪತಿಯವರು ಸ್ವರ್ಗಸ್ಥರಾದ ನಂತರ ನೀಲಮ್ಮನವರು ಮೈಸೂರಿನ ಮನೆಯನ್ನು, ತಮ್ಮಲ್ಲಿದ್ದ ಅಮೂಲ್ಯ ವಸ್ತುಗಳನ್ನು ಮಾರಿಕೊಂಡು ಬೆಂಗಳೂರಿಗೆ ಹೋಗಿ ಪೋಲೀಸ್‌ ಕ್ವಾಟರ್ಸ್‌‌ನಲ್ಲಿ ಬಾಡಿಗೆ ಮನೆಯೊಂದರಲ್ಲಿ ಒಬ್ಬರೇ ವಾಸವಾಗಿದ್ದರು. ವೀಣೆಯೊಂದನ್ನು ಮಾತ್ರ ಕೈ ಬಿಡದೆ ತಮ್ಮೊಡನಾಡಿಯಾಗಿರಿಸಿಕೊಂಡು ಕೊನೆಯವರೆಗು ಕಚೇರಿ ನಡೆಸಿದ್ದರು.
ನೀಲಮ್ಮನವರ ಜೀವಿತದ ಅಂತಿಮ ದಿನಗಳು ಯಾತನಾ ಮಯವಾಗಿದ್ದುವೆನ್ನುವುದೂ ಚಿತ್ತ ಭ್ರಮಣೆಯಾಗಿತ್ತೆನ್ನುವುದೂ ಅತ್ಯಂತ ವಿಷಾದನೀಯ. ಕ್ಷೀಣಿಸಿದ ಆರೋಗ್ಯದಿಂದ ಮೈಸೂರಿನ ಕೆ.ಆರ್. ಆಸ್ಪತ್ರೆಯಲ್ಲಿ ಯಾರ ಅರಿವಿಗೂ ಬರದೆ ಚಿಕಿತ್ಸೆ ಪಡೆಯುತ್ತಿದ್ದ ಇವರು ಆಸ್ಪತ್ರೆಯಲ್ಲೂ ಸಂಗೀತವನ್ನೇ ಹಾಡುತ್ತಿದ್ದರೆಂದೂ ಅದರಿಂದಲೇ ಒಬ್ಬ ದಾದಿಯು ಗುರುತು ಹಿಡಿದು ಸೋದರಳಿಯ ಶ್ರೀ ನಾರಾಯಣ್‌ ಅವರಿಗೆ ತಿಳಿಸಿದರೆಂದೂ ತಿಳಿದುಬರುತ್ತದೆ. ನೀಲಮ್ಮನವರು ಡಿಸೆಂಬರ್‌ ೧೪, ೧೯೯೮ರಂದು ತಾವು ನಂಬಿದ ನಾದದೇವಿಯಲ್ಲಿ ಐಕ್ಯವಾದರು.
ಎ.ವಿ. ನಾರಾಯಣಪ್ಪ
ರಾಜ್ಯದ ಮಂಗಳವಾದ್ಯ ವಾದಕರಲ್ಲಿ ಎ.ವಿ. ನಾರಾಯಣಪ್ಪನವರಿಗೆ ಒಂದು ಗೌರವಾನ್ವಿತ ಸ್ಥಾನ ಉಂಟು. ವಾದಕ, ಬೋಧಕ ಹಾಗೂ ಆಸ್ತಿಕರಾಗಿ ಅವರ ಸ್ಥಾನ ಹಿರಿದಾದುದು.
ನಾಗಸ್ವರವು ‘ಮಂಗಳ ವಾದ್ಯ’ ಎನಿಸಿಕೊಂಡರೂ ಆ ವಾದ್ಯದ ಕಲಾವಿದರ ಸ್ಥಿತಿ-ಗತಿಗಳೇನೂ ಸುಸ್ಥಿತಿಯಲ್ಲಿ ಇರಲಿಲ್ಲ. ಈಗಲೂ ಇಲ್ಲ! ಇಂಥ ಸಮಯದಲ್ಲಿ ನಾಗಸ್ವರ-ಡೋಲು ವಾದಕರ ಏಳಿಗೆಗೆ ಶ್ರಮಿಸಿದ ಕೆಲವರಲ್ಲಿ ನಾರಾಯಣಪ್ಪನವರು ಪ್ರಮುಖರು.
ಹಾಸನ ಜಿಲ್ಲೆಯ ಅರಕಲಗೂಡು, ಅನೇಕ ಗಣ್ಯರಿಗೆ ಜನ್ಮ ನೀಡಿದ ತಾಣ. ಇಲ್ಲಿಯ ವೆಂಕಟಪ್ಪನವರು ನಾಗಸ್ವರ ವಾದಕರಾಗಿ ಜಿಲ್ಲೆಯಾದ್ಯಂತ ಪರಿಚಿತರು. ಅವರ ಮಗನಾಗಿ ನಾರಾಯಣಪ್ಪನವರು ೨೧-೬-೧೯೧೨ರಲ್ಲಿ ಜನಿಸಿದರು. ಎಸ್‌.ಸಿ. ಬೇಲೂರಯ್ಯನವರು ಇವರ ಸೋದರ ಮಾವ. ಇವರು ಪ್ರಜಾ ಪ್ರತಿನಿಧಿ ಸಭೆಯ ಸದಸ್ಯರಾಗಿ ಜನಾಂಗದ ಮುಂದಾಳಾಗಿಕ ಸೇವೆ ಸಲ್ಲಿಸಿದವರು. ನಾರಾಯಣಪ್ಪನವರು ತಮ್ಮ ಪ್ರಾರಂಭದ ಸಂಗೀತ ಶಿಕ್ಷಣವನ್ನು ಬೇಲೂರಯ್ಯನವರಲ್ಲಿ ಪಡೆದರು. ನಂತರ ಮೈಸೂರಿಗೆ ವಲಸೆ ಬಂದರು. ನಾಲ್ವಡಿ ಕೃಷ್ಣರಾಜ ಒಡೆಯರ ಆಸ್ಥಾನದಲ್ಲಿ ನಾಗಸ್ವರ ಕಲೆಗೆ ವಿಶೇಷ ಸ್ಥಾನ ದೊರಕಿತ್ತು. ದೊಡ್ಡ ಸೀನಪ್ಪ, ಚಿಕ್ಕಸೀನಪ್ಪ, ಚಿಂತಾಯಿ, ಮಧುರೆ ಪೊನ್ನುಸ್ವಾಮಿ ಮುಂತಾದ ವಿದ್ವನ್ಮಣಿಗಳು ಅರಮನೆಯಿಂದ ವಿಶೇಷವಾಗಿ ಪ್ರೋತ್ಸಾಹಿತರಾಗುತ್ತಿದ್ದ ಕಾಲ. ಮದುವೆ ಮನೆಯಲ್ಲೋ, ಶುಭ ಸಂದರ್ಭಗಳಲ್ಲೋ ಶಬ್ದಾಡಂಬರಕ್ಕಾಗಿ ಬಳಕೆಯಾಗುತ್ತಿದ್ದ ನಾಗಸ್ವರ ವಾದ್ಯವು ರಾಜರಿಂದ ಪುರಸ್ಕೃತಗೊಂಡು ಅರಮನೆ-ಗುರುಮನೆ-ಸಮಾಜಗಳಲ್ಲಿ ಒಂದು ಗೌರವಾನ್ವಿತ ಸಂಗೀತ ವಾದ್ಯವಾಗಿ ಬಳಕೆಗೆ ಬರತೊಡಗಿತು. ಮೈಸೂರಿನ ಸಂಗೀತದ ವಾತಾವರಣ ಹಾಗೂ ನಾಗಸ್ವರದ ಸ್ಥಾನಮಾನಗಳು ನಾರಾಯಣಪ್ಪನವರನ್ನು ಸಂಗೀತ ಕಲಿಕೆಗೆ ಉತ್ತೇಜಿಸಿತು. ಆಸ್ಥಾನ ವಿದ್ವಾನ್‌ ದೊಡ್ಡ ಚಿನ್ನಪ್ಪನವರಲ್ಲಿ ಕಲಿಯತೊಡಗಿದ ನಾರಾಯಣಪ್ಪನವರು ತಂಜಾವೂರು ರಂಗೈಯ್ಯನಾಯಿಡು ಅವರಲ್ಲಿ ಕಲಿಕೆ ಮುಂದುವರಿಸಿದರು. ಆದರೆ, ಅವರ ವಿದ್ಯಾದಾಹ ಹಿಂಗಲಿಲ್ಲ. ಕಾರಣ, ತಂಜಾವೂರಿನಲ್ಲಿ ನೆಲೆಸಿ ನಾಲ್ಕಾರು ಜನ ಗಣ್ಯ ವಿದ್ವಾಂಸರ ನಾಗಸ್ವರ-ಗಾಯನಗಳನ್ನು ನಿತ್ಯ ಕೇಳತೊಡಗಿದರು. ಈ ಕೇಳ್ಮೆಯಿಂಧ ಸಂಗೀತದ ಆಳ-ವಿಸ್ತಾರಗಳ ಹರಿವು ಹೆಚ್ಚಿದಂತೆ ಕಲಿಕೆಯ ಆಸ್ಥೆಯೂ ವರ್ಧಿಸತೊಡಗಿತು. ಪಿ.ಎನ್‌. ಅಂಗಪ್ಪ ಪಿಳ್ಳೆಯವರು ಆ ಕಾಲದ ಪ್ರತಿಷ್ಠಿತ ನಾಗಸ್ವರ ವಿದ್ವಾಂಸರು. ತಮ್ಮ ರಾಗಾಲಪನೆಗೂ ರಂಜನೀಯ ಸ್ವರ ಪ್ರಸ್ತಾರಕ್ಕೂ ಮೌಲಿಕ ಸಂಗೀತಕ್ಕೂ ಪ್ರಸಿದ್ಧರು. ಗುರುಗಳಾಗಿ ದಕ್ಷ ಶಿಕ್ಷಣದಿಂದ ನಾಲ್ಕಾರು ಶಿಷ್ಯರನ್ನು ಮುಂದಕ್ಕೆ ತಂದವರು. ಇಂತಹವರಲ್ಲಿ ಕಲಿಯುವ ಆಸೆ ನಾರಾಯಣಪ್ಪನವರಿಗೆ ಆದುದು ಸಹಜವೇ! ತಿಳಿದವರಿಂದ ಅರಿಕೆ ಮಾಡಿಕೊಂಡು ಅಂಗಪ್ಪನವರಲ್ಲಿ ಹಿಂದಿನ ಕಾಲದ ಗುರುಕುಲ ಪದ್ಧತಿಯಲ್ಲಿ ವಿದ್ಯಾಭ್ಯಾಸ ಮಾಡತೊಡಗಿದರು. ಬೆಳಗಿನ ಜಾವವೇ ಎದ್ದು ಹಾಡುಗಾರಿಕೆಯ ಅಭ್ಯಾಸ. ಒಳ್ಳೆಯ ವಿಳಂಬಕಾಲದಲ್ಲಿ ವರ್ಣಗಳ ವಿನಿಕೆ. ನಂತರ ಗುರುಗಳಿಂದ ಮಾರ್ಗದರ್ಶನ. ಶೋರ್ ತಣ್ಣಿಯ ಸೇವನೆ. ಗುರುಗಳ ಮನೆಯ ಸೇವೆ. ಗುರು ಪತ್ನಿಯ ಕೈಯಿಂದ ನೀಡಿದ ಭೋಜನ. ಮಧ್ಯಾಹ್ನದ ವೇಳೆ ಪುನಃ ಹೊಸ ಕೃತಿಗಳ ಪಾಠ, ಸಂಜೆಗೆ ಗುರುಗಳ ಇಬ್ಬರು ಪುತ್ರಿಯರಿಗೆ ಗಾಯನ ಸಂಗೀತ ಶಿಕ್ಷಣ. ರಾತ್ರಿಯ ವೇಳೆ ದೇವಸ್ಥಾನದಲ್ಲಿ ನಾಗಸ್ವರ ವಿನಿಕೆ. ಪ್ರಸಾದ ಸ್ವೀಕಾರ. ಗುರುಗಳ ಸೇವೆ. ಗುರುಗಳ ಸೇವೆಯ ನಂತರ ವಿಶ್ರಾಂತಿ, ಹೀಗೆ ಸಾಗಿತ್ತು ನಾರಾಯಣಪ್ಪನವರ ದಿನಚರಿ.
ತಂಜಾವೂರಿನಲ್ಲಿದ್ದಾಗ ಅನೇಕ ಹಿರಯ ಕಲಾವಿದರ ಸಂಗೀತ ಕೇಳುವ ಭಾಗ್ಯ ನಾರಾಯಣಪ್ಪನವರಿಗೆ ಒದಗಿತು. ಊರಿನ ದೇವಸ್ಥಾನ, ರಥೋತ್ಸವ, ಮದುವೆ ಮುಂತಾದ ಸಂದರ್ಭಗಳಲ್ಲಿ ನಡೆಯುತ್ತಿದ್ದ ಕಚೇರಿಗಳು ನಾದರಸದೌತಣವನ್ನು ಉಣಬಡಿಸುತ್ತಿದ್ದವು. ವಿಭಿನ್ನ ಬಾನಿಯ ಗಾಯಕರು ವಿವಿಧ ಶೈಲಿಯ ವಾದ್ಯ  ವಾದಕರು; ಹಿರಿಯರ ವಾದ್ಯದ ಮೇಲಿನ ಪ್ರಭುತ್ವ, ಗಂಟೆಗಟ್ಟಲೆ ರಾಗಾಲಾಪನೆ ಮಾಡುತ್ತಿದ್ದ ಅಗಣಿತ ಮನೋಧರ್ಮ, ತಾಳದ ಮೇಲಿನ ಹಿಡಿತ, ಕೃತಿಗಳಿಗೆ ಸೊಬಗು ತುಂಬು ಕೈಚಳಕ; ಅಹೋರಾತ್ರಿ ಓಲಗ ನುಡಿಸುವ ದೈತ್ಯ ಶಕ್ತಿ-ಇವುಗಳು ನಾರಾಯಣಪ್ಪನವರ ಸಂಗೀತ ವ್ಯಕ್ತಿತ್ವನ್ನು ರೂಪಿಸುವಲ್ಲಿ ಗಾಢ ಪರಿಣಾಮ ಬೀರಿತು. ಗುರುಗಳೊಡನೆ ದಕ್ಷಿಣ ಭಾರತಾದ್ಯಂತವಲ್ಲದೆ ಸಿಲೋನ್‌ನಲ್ಲೂ ಕಚೇರಿ ಮಾಡಿದರು. ಈ ‘ಪಿನ್‌ಪಾಟ್ಟು’ ನಾರಾಯಣಪ್ಪನವರಿಗೆ ಒಳ್ಳೆಯ ಕಚೇರಿಯ ಅನುಭವ ತಂದುಕೊಟ್ಟಿತು.
ಇಪ್ಪತ್ತನೇ ಶತಮಾನದ ಐದನೇ ದಶಕದಲ್ಲೇ ನಾರಾಯಣಪ್ಪನವರ ನಾಗಸ್ವರ ವಾದನ ಮದ್ರಾಸ್‌, ತಿರುಚ್ಚಿ ಮುಂತಾದ ನಿಲಯಗಳಿಂದ ಪ್ರಸಾರವಾಗತೊಡಗಿತು. ಅಲ್ಲದೆ, ಅವರ ಗಾಯನವೂ ಪ್ರಸಾರವಾಗಿವೆ. ನವದೆಹಲಿಯಲ್ಲಿ ನಡೆದ ರಾಷ್ಟ್ರೀಯ ಸಾಂಸ್ಕೃತಿಕ ಉತ್ಸವ, ಪುಟ್ಟಪರ್ತಿ ಸತ್ಯಸಾಯಿ ಬಾಬಾರ ಜನ್ಮೋತ್ಸವ, ದಸರಾ ಸಾಂಸ್ಕೃತಿಕ ಉತ್ಸವ, ಚಾಮುಂಡಿ ಬೆಟ್ಟದ ಜಾತ್ರೆ, ನಂಜನಗೂಡಿನ ಶ್ರೀಕಂಠಮುಡಿ, ತಿರುಪತಿ ಬ್ರಹ್ಮೋತ್ಸವ-ಹೀಗೆ, ಅವರ ವಿನಿಕೆ ನಡೆಯದ ಸ್ಥಳವಿಲ್ಲ. ಅಲ್ಲದೆ, ಡಾ.ಬಿ.ದೇವೇಂದ್ರಪ್ಪ, ಆಲತ್ತೂರು ವೆಂಕಟೇಶ ಅಯ್ಯರ್ ಹಾಗೂ ಸ್ವಾಮಿ ಮಲೈ ಸೀತಾರಾಮ ಭಾಗವತರ್-ಅವರುಗಳಲ್ಲೂ ಸಂಗೀತ ಮಾರ್ಗದರ್ಶನ ಪಡೆದರು.
ಮೈಸೂರಿಗೆ ಹಿಂತಿರುಗಿದ ನಾರಾಯಣಪ್ಪನವರು ಗೃಹಸ್ಥಾಶ್ರಮವನ್ನು ಪ್ರವೇಶ ಮಾಡಿದರು. ವಾದಕ, ಬೋಧಕರಾಗಿ ಮೈಸೂರಿನ ಗಣ್ಯ ಕಲಾವಿದರಾದರು. ಮೈಸೂರಿನಲ್ಲಿ ಆಕಾಶವಾಜನಿ ಪ್ರಾರಂಭವಾದ ದಿನಗಳಲ್ಲಿ ನಾ. ಕಸ್ತೂರಿ ಮತ್ತು ಪ್ರೊ. ಎ.ಎನ್‌. ಮೂರ್ತಿರಾಯರು ಮುಖವೀಣೆಯನ್ನು ಕಲಿಯಲು ನಾರಾಯಣಪ್ಪನವರನ್ನು ಪ್ರಚೋದಿಸಿದರು. ಗ್ರಾಮಾಂತರದಲ್ಲಿ-ಜಾನಪದದಲ್ಲಿ ಮುಖವೀಣೆ ಸರ್ವೇಸಾಮಾನ್ಯವಾಗಿದ್ದರೂ ಶಾಸ್ತ್ರೀಯ ಸಂಗೀತ ವೇದಿಕೆಯ ಮೇಲೆ ಕಾಣುತ್ತಿರಲಿಲ್ಲ. ಇಂಥ ವಾದ್ಯವನ್ನು ತರಿಸಿ ಅಭ್ಯಸಿಸಿ ಕರಗತ ಮಾಡಿಕೊಂಡು ಮುಖವೀಣೆಗೆ ಶಾಸ್ತ್ರೀಯ ಸಂಗೀತ ವೇದಿಕೆಯ ಮೇಲೆ ಒಂದು ಗೌರವಾನ್ವಿತ ಸ್ಥಾನ ದೊರಕಿಸಿಕೊಟ್ಟ ಕೀರ್ತಿ ನಾರಾಯಣಪ್ಪನವರಿಗೇ ಸಲ್ಲುತ್ತದೆ. ನೋಡುವುದಕ್ಕೆ ಮೋಟುದ್ದದ ವಾದ್ಯವಾದರೂ ಮುಖವೀಣೆಯುದು ಮಧುರ ನಾದ. ಸರಿಯಾಗಿ ನುಡಿಸಿದರೆ ಮೋಹಕ ವಾದ್ಯ. ಹಿಂದಿನಿಂದಲೂ ಮಿತವ್ಯಾಪ್ತಿ ಉಳ್ಳದ್ದಾದರೂ ಸಾಧಕನ ಕೈಯಲ್ಲಿ ವಾಪ್ತಿ ಹೆಚ್ಚಬಹುದು. ಇಂಥ ಮುಖವೀಣೆಯ ವಾದಕರಾಗಿ ನಾರಾಯಣಪ್ಪನವರು ಮೈಸೂರು ಆಕಾಶವಾಣಿಯ ನಿಲಯದ ಕಲಾವಿದರಾಗಿ ಸೇರಿದರು. ಮುಂದೆ ಮೈಸೂರಿನಿಂದ ಆಕಾಶವಾಣಿ ಬೆಂಗಳೂರಿಗೆ ವರ್ಗವಾದಾಗ ಇವರೂ ಬೆಂಗಳೂರಿಗೆ ಸ್ಥಳಾಂತರವಾದರು. ಆಕಾಶವಾಣಿಯಲ್ಲಿ ನಿರ್ಮಿತವಾಗಿ ಪ್ರಸಾರವಾದ ಅನೇಕ ಸಂಗೀತ ಕಾರ್ಯಕ್ರಮಗಳು, ರೂಪಕಗಳು ಮುಂತಾದವುಗಳಲ್ಲಿ ನಾರಾಯಣಪ್ಪನವರು ಸಕ್ರಿಯವಾಗಿ ಪಾಲ್ಗೊಂಡರು. ಅವರ ವಿನಿಕೆ ಸಾಂಪ್ರದಾಯಿಕ ಚೌಕಟ್ಟಿನಲ್ಲೇ ಅರಳುತ್ತಿತ್ತು. ಸ್ವತಃ ಗಾಯಕರಾದುದರಿಂದ ಅವರ ವಾದನವು ಹಾಡಿದಂತೆಯೇ ನುಡಿಯುತ್ತಿತ್ತು. ಸಾಹಿತ್ಯ ಚೆನ್ನಾಗಿ ಅಭ್ಯಸಿಸಿದ್ದರಿಂದ ಕೃತಿಗಳ ಸಂಗತಿಗಳು ಭಾವಪೂರ್ಣವಾಗಿ ಅವರ ಕೈಯಲ್ಲಿ ಹೊಮ್ಮುತ್ತಿ‌ತ್ತು. ನಿರೂಪಣೆಯಲ್ಲಿ ಅಡಾವುಡಿ ಇರಲಿಲ್ಲ. ಚಪ್ಪಾಳೆಗಾಗಿ ಏನನ್ನೂ ನುಡಿಸುತ್ತಿರಲಿಲ್ಲ. ಸರಸ್ವತಿಯಲ್ಲಿ ಭಕ್ತಿ-ಸಂಗೀತದಲ್ಲಿ ಶ್ರದ್ಧೆ ಸಂಪ್ರದಾಯದಲ್ಲಿ ಗೌರವ-ಇದರಿಂದ ಮೂಡಿದ ಸಂಗೀತವು ಗಂಭೀರವೂ, ಗೌರವಾನಿತ್ವೂ ಆದುದು ಸಹಜವೇ. ಯಾವ ರಾಕ್ಷಸತೆಗಳಿಗೂ ಕೈಹಾಕದೆ ವಾದ್ಯ ತಂತ್ರಗಳಿಗೆ ಮಾರು ಹೋಗದೆ ಅನುಭವಿಸಿ ನುಡಿಸುತ್ತಿದ್ದರು. ಇದರಿಂದ ನಾರಾಯಣಪ್ಪನವರ ಸಂಗೀತ ಎಲ್ಲರ ಮನ್ನಣೆಗೆಕ ಪಾತ್ರವಾಯಿತು. ಕಚೇರಿಯ ಜನತೆ ನಾರಾಯಣಪ್ಪನವರು ಬೋಧಕರಾಗೂ ಸೇವೆ ಸಲ್ಲಿಸಿದ್ದಾರೆ. ಅನೇಕ ಕಿರಿಯರಿಗೆ ನಾಗಸ್ವರ-ಹಾಡುಗಾರಿಕೆ ಎರಡರಲ್ಲೂ ಪಾಠ ಮಾಡತೊಡಗಿದರು. ಇಂದಿನ ಅನೇಕ ಸುಪರಿಚಿತ ನಾಗಸ್ವರ ವಾದಕರುಗಳು ಅವರ ಶಿಷ್ಯರೇ. ಕೃತಿಗಳನ್ನು ಮೊದಲು ಹಾಡಿಸಿ, ಸಾಹಿತ್ಯಾರ್ಥವನ್ನು ಅರ್ಥೈಸಿ ನಂತರ ವಾದ್ಯದಲ್ಲಿ ಹೇಳಿಕೊಡುತ್ತಿದ್ದರು. ಇದರಿಮದ ಕಿರಿಯರಿಗೆ ಕೃತಿಗಳ ಒಳ್ಳೆಯ ಪಾಠಾಂತರವಾಗುತ್ತಿತ್ತು. ರಾಜ್ಯದಲ್ಲಿ ನಾಗಸ್ವರ ವಾದಕರ ಪರಂಪರೆ ಮುಂದುವರೆಯುವಲ್ಲಿ ನಾರಾಯಣಪ್ಪನವರ ಪಾತ್ರ ಗಣ್ಯವಾದುದು.
ನಾಲ್ಕಾರು ಸಭೆ, ದೇವಾಲಯ, ಉತ್ಸವಗಳಿಗೆ ನಾರಾಯಣಪ್ಪನವರು ಸಂಗೀತ ಕಲಾವಿದರನ್ನು ಗೊತ್ತು ಮಾಡಿಕೊಡುತ್ತಿದ್ದರು. ತಿರುಪತಿಯ ಬ್ರಹ್ಮರಥೋತ್ಸವ, ಚಾಮುಂಡೇರ್ಶವರೀ ಅಮ್ಮನವರ ಜಯಂತಿ ಮುಂತಾದ ಸಂದರ್ಭಗಳಲ್ಲಿ ರಾಜ್ಯದ ಕಲಾವಿದರುಗಳಿಂದ ಸಂಗೀತ ಕಚೇರಿ ನಡೆಸುತ್ತಿದ್ದರು. ಎಲ್ಲರೊಡನೆ ಸೌಜನ್ಯದ ಮಾತು, ಸುಸಂಸ್ಕೃತ ನಡವಳಿಕೆ ತೋರುತ್ತಿದ್ದರು. ಒಳ್ಳೆಯ ಬಿಳುಪಿನ ಕಚ್ಚೆಪಂಚೆ, ಬಿಳಿ ಜುಬ್ಬ, ಸಣ್ಣ ಅಂಚಿನ ಬಿಳಿ ಉತ್ತರೀಯಗಳನ್ನು ಧರಿಸುತ್ತಿದ್ದ ಶ್ರೀಯುತರು ಮೇಲ್ನೋಟಕ್ಕೇ ಸಾತ್ವಿಕರಂತೆ ಗೋಚರವಾಗಿ ಮೊದಲ ನೋಟಕ್ಕೇ ಗೌರವಾರ್ಹರಾಗುತ್ತಿದ್ದರು. ಮಿತಭಾಷಿಯಾದರೂ ಸ್ವಾರಸ್ಯಕರವಾಗಿ ಮಾತನಾಡುತ್ತಿದ್ದರು. ದೇವರಲ್ಲಿ ಅಪಾರ ಭಕ್ತಿ. ದಿನಚರಿಯಲ್ಲಿ ಎರಡೂ ಹೊತ್ತು ಸಾಂಗವಾಗಿ ಪೂಜೆ ಮಾಡುತ್ತಿದ್ದರು. ಸಾಧು, ಸಂನ್ಯಾಸಿ, ಸ್ವಾಮಿಗಳಲ್ಲಿ ನಿರಂತರ ಭಕ್ತಿ. ಬಾಯಲ್ಲಿ ಸದಾ ರಾಮನಾಮ. ನಿತ್ಯಜೀವನದಲ್ಲಿ ಬಹುಸರಳ. ವೇಷ, ಒಡವೆ ಮತ್ತು ಮಾತು-ಯಾವುದರಲ್ಲೂ ಆಡಂಬರಕ್ಕೆ ಎಡೆಯಿಲ್ಲ. ಎದುರಾಳಿ ಯಾವುದೇ ವಯಸ್ಸಿನವರಾದರೂ ಇವರದು ವಿನೀತಭಾವ. ಓರ್ವ ಮಗ, ಓರ್ವ ಮಗಳು ಉಳ್ಳ ಪುಟ್ಟ ಸಂಸಾರ. ಮುಂದೆ ಮೊಮ್ಮಕ್ಕಳಿಂದ ತುಂಬಿದ ಮನೆ. ಅತಿಥಿಗಳ ಆದರಣೆಯಲ್ಲಿ ಬಹುಶ್ರದ್ಧೆ. ಧಾರ್ಮಿಕ ಕೆಲಸ ಎಲ್ಲಿ ನಡೆದರೂ ಇವರದು ಕೊಡುಗೈ ದಾನ. ಕಿರಿಯರಿಗೆ ಮಾರ್ಗದರ್ಶಕವಾಗಬಹುದಾದ ಬದುಕು.
ನಾರಾಯಣಪ್ಪನವರ ಸಂಗೀತ ಸೇವೆಯನ್ನು ಮನ್ನಿಸಿ ಅನೇಕ ಬಿರುದು ಪ್ರಶಸ್ತಿಗಳು ಅವರನ್ನು ಅರಸಿಕೊಂಡು ಬಂದುದು ಸಹಜವೇ. ಕರ್ನಾಟಕ ಸಂಗೀತ ನೃತ್ಯ ಅಕಾಡೆಮಿಯ ಕರ್ನಾಟಕ ಕಲಾ ತಿಲಕ ಬಿರುದಿನೊಂದಿಗೆ ವಾರ್ಷಿಕ ಪ್ರಶಸ್ತಿಯ ನ್ನು ನೀಡಿ ಗೌರವಿಸಿತು. ಅಲ್ಲದೆ, ಬೆಂಗಳೂರು ಗಾಯನ ಸಮಾಜ, ಕರ್ನಾಟಕ ಗಾನ ಕಲಾ ಪರಿಷತ್‌ ಮುಂತಾದ ಪ್ರತಿಷ್ಠಿತ ಸಭೆಗತಳು ಅವರನ್ನು ಸನ್ಮಾನಿಸಿವೆ. ಬೆಂಗಳೂರು ಗಾಯನ ಸಮಾಜದ ೨೦ನೆಯ ಸಂಗೀತ ಸಮ್ಮೇಳನದ (೧೯೮೮)ಸಮ್ಮೇಳನಾಧ್ಯಕ್ಷರಾಗಿ ಸಂಗೀತ ಕಲಾ ರತ್ನ–ಬಿರುದು ಸ್ವೀಕರಿಸಿದರು. ಇವರು ಸಮಾಜದ ಸಂಗೀತ ಸಮ್ಮೇಳನದ ಅಧ್ಯಕ್ಸರಾಗಿ ಸನ್ಮಾನಿತರಾದ ಮೊದಲ ನಾಗಸ್ವರ ವಿದ್ವಾಂಸರು ಹಾಗೂ ದಕ್ಷಿಣ ಭಾರತದಲ್ಲೇ ಎರಡನೆಯವರು. ಸಮ್ಮೇಳನದ ತಮ್ಮ ಅಧ್ಯಕ್ಷ ಭಾಷಣದಲ್ಲಿ ನಾರಾಯಣಪ್ಪನವರು “ರಾಜ್ಯದಲ್ಲಿ ಮಂಗಳವಾದ್ಯವನ್ನು ಕ್ರಮಬದ್ಧವಾಗಿ ಕಲಿಸುವ ಸಂಸ್ಥೆಯನ್ನು ಅಸ್ತಿತ್ವಕ್ಕೆ ತರಬೇಕು. ಸಂಪ್ರದಾಯವನ್ನು ಮೀರದೆ ಪ್ರತಿಭೆಯನ್ನು ಬೆಳಗಬೇಕು. ಸರಸ್ವತಿಯನ್ನು ನಂಬಿ ಕೆಟ್ಟವರಿಲ್ಲ”-ಎಂದು ಕರೆಕೊಟ್ಟರು.
ತಿರುವಯ್ಯಾರಿನಲ್ಲಿ ತ್ಯಾಗರಾಜರ ಬೃಂದಾವನ ಸಾರ್ವಕಾಲಿಕ ಆಕರ್ಷಣೆ. ಅಂಗಪ್ಪನವರಲ್ಲಿ ಕಲಿಯುತ್ತಿರುವಾಗಲೇ ಪದೇ ಪದೇ ಈ ಕ್ಷೇತ್ರಕ್ಕೆ ನಾರಾಯಣಪ್ಪನವರು ಭೇಟಿ ಕೊಡುತ್ತಿದ್ದರು. ತ್ಯಾಗರಾಜರ ಬೃಂದಾವನವು ಭಗ್ನಾವಶೇಷ ಸ್ಥಿತಿಗೆ ತಲುಪುತ್ತಿದ್ದ ಕಾಲದಲ್ಲಿ ಅದರ ಜೀರ್ಣೋದ್ಧಾರ ಮಾಡಿದವರು ಕನ್ನಡತಿ ಬೆಂಗಳೂರು ನಾಗರತ್ನಮ್ಮ. ತಂಜಾವೂರಿನಲ್ಲಿ ಈಕೆಯ ಕೃಪಾಕಟಾಕ್ಷಕ್ಕೆ ನಾರಾಯಣಪ್ಪನವರು ಒಳಗಾದರು. ಬೃಂದಾವನದ ಜೀರ್ಣೋದ್ಧಾರಕ್ಕಾಗಿ ತಮ್ಮ ಜೀಔಮಾನದ ಸಂಪಾದನೆಯನ್ನೆಲ್ಲಾ ಧಾರೆಯೆರೆದು ಆ ಕ್ಷೇತ್ರ ಬೆಳಗುವಂತೆ ಮಾಡಿದ ಪುಣ್ಯ ಚೇತನ. ತ್ಯಾಗರಾಜರ ಬೃಂದಾವನವನ್ನು ಕುರಿತು ಆ ಕಾಲದ ಸಂಗೀತಗಾರರಲ್ಲಿ ಪರಸ್ಪರ ಇದ್ದ ವೈಷಮ್ಯ, ತಾರತಮ್ಯಗಳನ್ನು ಪರಿಹರಿಸಿ ಸಂಘಟನೆ ಮಾಡುವ ಯತ್ನವನ್ನು ನಾಗರತ್ನಮ್ಮ ಮಾಡಿದರು. ಆಕೆಗೆ ತ್ಯಾಗರಾಜರಲ್ಲಿದ್ದ ಅವಿಚ್ಛಿನ್ನ ಭಕ್ತಿ ನಾರಾಯಣಪ್ಪನವರ ಮೇಲೆ ಗಾಢ ಪರಿಣಾಮವನ್ನು ಬೀರಿತು; ಅವರು ತ್ಯಾಗರಾಜರ ಬೃಂದಾವನವನ್ನು ಪ್ರತಿಷ್ಠಾಪಿಸಲು ಪ್ರೇರೇಪಿಸಿತು.
ಶ್ರೀರಂಗಪಟ್ಟಣದ ಪೇಟೆ ಬೀದಿಯಲ್ಲಿರುವ ಕೋದಂಡರಾಮಸ್ವಾಮಿ ದೇವಸ್ಥಾನ ಪ್ರಾಚೀನವಾದುದು. ವಿಜಯನಗರದ ಅರಸರ ಕಾಲದಲ್ಲಿ ನಾಗಸ್ವರ ವಂಶಸ್ಥರಿಗೆ ನೀಡಿದ ಉಂಬಳಿ (ಈ ಕುರಿತ ಶಾಸನ ಗರ್ಭಗುಡಿಯ ಮುಂಭಾಗದಲ್ಲಿ ಈಗಲೂ ಇದೆ). ಈ ದೇವಸ್ಥಾನದಲ್ಲಿ ಇನ್ನೊಂದು ವಿಶೇಷವೂ ಉಂಟು. ಸಾಮಾನ್ಯವಾಗಿ ಅಮ್ಮನವರು ದೇವರ ಎಡಭಾಗದಲ್ಲಿ ಇರುವುದು ಸಂಪ್ರದಾಯ. ಆದರೆ, ಈ ದೇವಸ್ಥಾನದಲ್ಲಿ ಸೀತಾದೇವಿ ರಾಮನ ಬಲಭಾಗದಲ್ಲಿದ್ದಾಳೆ-ಲಗ್ನಕಾಲದಲ್ಲಿ ಇರುವಂತೆ. ನಾಗಸ್ವರ ವಿದ್ವಾಂಸರಾದ ನಾರಾಯಣಪ್ಪನವರು ಸಹಜವಾಗಿಯೇ ಈ ದೇವಾಲಯದ ಧರ್ಮದರ್ಶಿಗಳಲ್ಲಿ ಒಬ್ಬರಾಗಿದ್ದರು. ಈ ಸನ್ನಿಧಿಯಲ್ಲಿ ಒಂದು ತ್ಯಾಗರಾಜರ ಬೃಂದಾವನವನ್ನು ಸ್ಥಾಪಿಸುವ ಕನಸನ್ನು ನಾರಾಯಣಪ್ಪನವರು ಕಂಡರು. ತಿರುವಯ್ಯಾರಿನ ತ್ಯಾಗರಾಜರ ಮೂಲ ಬೃಂದಾವನದಿಂದ ತರಿಸಿದ ಮೃತ್ತಿಕೆಯಿಂದ ಇಲ್ಲಿ ಒಂದು ಬೃಂದಾವನವನ್ನು ಕಟ್ಟಿಸಿದರು . ಹೀಗಾಗಿ ಇದು ತ್ಯಾಗರಾಜರ ಮೃತ್ತಿಕಾ ಬೃಂದಾವನ ಇರುವ ಕರ್ನಾಟಕದ ಏಕೈಕ ಸಂಗೀತ ಕ್ಷೇತ್ರ. ಬೃಂದಾವನದ ಮೇಲೆ ತ್ಯಾಗರಾಜರ ಸುಂದರ ಶಿಲ ವಿಗ್ರಹವನ್ನೂ ಪ್ರತಿಷ್ಠಾಪಿಸಿದರು . ಕಾಲ ಕ್ರಮೇಣ ಗರ್ಭಗುಡಿಯ ಮುಂದೆ ಸಭಾಂಗಣ, ವೇದಿಕೆ, ಇದಕ್ಕೆ ಆತುಕೊಂಡ ಹಾಗೆ ಪಾಕಶಾಲೆ, ಭೋಜನಾಂಗಣ, ವಿಶ್ರಾಂತಿ ಕೊಠಡಿ ಮುಂತಾದವುಗಳನ್ನು ನಿರ್ಮಿಸಿದರು. ಪ್ರತಿವರ್ಷ ಸ್ವಾಮಿಯ ಸನ್ನಿಧಾನದಲ್ಲಿ ತ್ಯಾಗರಾಜರ ಆರಾಧನೆ ಮಾಡತೊಡಗಿದರು. ಪ್ರಾರಂಭದಲ್ಲಿ ಸುತ್ತಲ ನಾಲ್ಕು ಜನ ಸಂಗೀತಗಾರರು ಭಾಗವಹಿಸುತ್ತಿದ್ದ ಆರಾಧನೆಯಲ್ಲಿ ಕ್ರಮೇಣ ರಾಜ್ಯಾದ್ಯಂತದಿಂದ ಕಲಾವಿದರು ಭಾಗವಹಿಸತೊಡಗಿದರು. ತ್ಯಾಗರಾಜರ ಕೃತಿಗಳನ್ನು ಅವರ ಪದತಳದಲ್ಲೇ ಸಮರ್ಪಿಸುವ ಭಾಗ್ಯ ಕಲಾವಿದರಿಗೆ ಒದಗಿಸಿದರು. ಕಾವೇರಿ ತೀರದಲ್ಲೆ ರಂಗನಾಥನ ಸನ್ನಿಧಿಯಲ್ಲಿ ತ್ಯಾಗರಾಜರಿಗೆ ನಾದಾಂಜಲಿ ಅರ್ಪಿಸುವ ಅಪೂರ್ವ ಅವಕಾಶವು ನಾರಾಯಣಪ್ಪನವರ ಪ್ರಯತ್ನದಿಂದ ಒದಗಿತು. ಪೌರಾಣಿಕ, ಚಾರಿತ್ರಿಕ ಕೇಂದ್ರವಾದ ಶ್ರೀರಂಗಪಟ್ಟಣವು ತ್ಯಾಗರಾಜರ ಬೃಂದಾವನದಿಂದ ಸಂಗೀತ ಕ್ಷೇತ್ರವಾಗಿಯೂ ಬೆಳಗತೊಡಗಿತು.
ಪ್ರತಿ ವರ್ಷ ಪುಷ್ಯ ಬಹುಳ ಪಂಚಮಿಯಿಂದ (ಸಾಮಾನ್ಯವಾಗಿ ಎಲ್ಲ ಕಡೆ ತ್ಯಾಗರಾಜರ ಆರಾಧನೆಯು ಚತುರ್ಥಿಯಿಂದ ಮೂರುದಿನಗಳ ವರೆಗೆ ನಡೆಯುವುದು ವಾಡಿಕೆ.) ಮೂರು ದಿನಗಳ ಕಾಲ ಇಲ್ಲಿ ತ್ಯಾಗರಾಜರ ಆರಾಧನೆಯು ವಿಜೃಂಭಣೆಯಿಂಧ ನಡೆಯುವುದು. ಕಲಾವಿದರು ಆರಾಧನೆಯಂದು ಮುಂಜಾನೆ ಪಟ್ಟಣದ ಬೀದಿಗಳಲ್ಲಿ ದಿವ್ಯನಾಮ ಕೀರ್ತನೆಗಳನ್ನು ಹಾಡುತ್ತಾ ಉಂಛವೃತ್ತಿ ಮಾಡುವರು. ಬೃಂದಾವನದ ಮುಂದೆ ಎಲ್ಲರೂ ಕೂಡಿ ಪಂಚರತ್ನ ಕೃತಿಗಳನ್ನು ಹಾಡುವರು. ಮೇಲು ಕೀಳು, ಜಾತಿ, ಅಂತಸ್ತುಗಳ ತಾರತಮ್ಯವಿಲ್ಲದೆ ಎಲ್ಲರೂ ಕಲೆತು ಮಾಡು ವಗ ಈ ಗೋಷ್ಠಿಗಾಯನವು ಆರಾಧನೆಯ  ಮುಖ್ಯ ಅಂಗ. ಇದಲ್ಲದೆ ಕಲಾವಿದರು ತನಿಯಾಗಿ ಹಾಡಿ, ನುಡಿಸಿ, ಸಂಗೀತ ಕೈಂಕರ್ಯ ಸಲ್ಲಿಸುವರು. ಆರಾಧನೆಯ ಸಂದರ್ಭದಲ್ಲಿ ಸೀತಾ ಕಲ್ಯಾಣ, ಸುಂದರಕಾಂಡ ಪಾರಾಯಣ, ಸೂರ್ಯನಮಸ್ಕಾರ, ರಥೋತ್ಸವ ಹಾಗೂ ಸಮಾರಾಧನೆಗಳನ್ನು ವಿಧ್ಯುಕ್ತವಾಗಿ ಮಾಡುವ ಮೇಲ್ಪಂಕ್ತಿಯನ್ನು ನಾರಾಯಣಪ್ಪನವರು ಹಾಕಿಕೊಟ್ಟಿದ್ದಾರೆ. ಅವರು ಊರೂರಿಗೆ ಅಲೆದು ಧನ-ಧಾನ್ಯ ಸಂಗ್ರಹಿಸಿ ಈ ಬೃಂದಾವನವನ್ನು ಕಟ್ಟಿದರು. ಪ್ರತಿವರ್ಷ ಆರಾಧನೆಗೆ ಧಾನ್ಯ, ತರಕಾರಿ, ಹಣ್ಣು, ವಸ್ತ್ರ, ಮುಂತಾದವನ್ನು ಹತ್ತಾರು ಕಡೆ ಅಲೆದು ಸಂಗ್ರಹಿಸುತ್ತಿದ್ದರು. ಎಲ್ಲದಕ್ಕೂ ಸರಿಯಾದ ಲೆಕ್ಕವಿಟ್ಟು ದಾನಿಗಳಿಗೆ ಕೃತಜ್ಞತೆ ಸಲ್ಲಿಸುತ್ತಿದ್ದುದು ನಮ್ಮ ಕಣ್ಣಬೆಳಸು. ನಾಲಕ್ಕಾರು ಹಿರಿ ಕಿರಿಯರನ್ನು  ಈ ಕೈಂಕರ್ಯದಲ್ಲಿ ತೊಡಗಿಸಿಕೊಳ್ಳಲು ಪ್ರೇರೇಪಿಸಿ ಕಾರ್ಯಕರ್ತರ ಒಂದು ತಂಡವನ್ನೇ ಅವರು ಕಟ್ಟಿದುದರಿಂದ ಆರಾಧನೆಯು ಅವರ ನಂತರವೂ ಘನವಾಗಿ ನಡೆದುಕೊಂಡು ಬರುತ್ತಿದೆ. ಶ್ರೀರಂಗಪಟ್ಟಣದ ತ್ಯಾಗರಾಜರ ಬೃಂದಾವನ-ಆರಾಧನೆಗಳು ಎ.ವಿ. ನಾರಾಯಣಪ್ಪನವರ ಶ್ರದ್ಧೆ, ದುಡಿತ, ತ್ಯಾಗಗಳ ಸಂಕೇತವಾಗಿ ಮೂಡಿದೆ.
ಹೀಗೆ, ಸಂಗೀತ ಕ್ಷೇತ್ರಕ್ಕೆ ಬಹುಮುಖ ಸೇವೆ ಸಲ್ಲಿಸಿದ ಎ.ವಿ. ನಾರಾಯಣಪ್ಪನವರು ೨೪.೧೨.೧೯೯೪ರಂದು ರಾಮನ ಪಾದಾರವಿಂದವನ್ನು ಸೇರಿದರು. ನಾದೋಪಾಸಕ, ರಾಮ ಭಕ್ತ, ತ್ಯಾಗರಾಜ ಸೇವಕ ನಾರಾಯಣಪ್ಪನವರು ಎಂದೂ ಪ್ರಾತಃ ಸ್ಮರಣೀಯರು.
ಜಿ.ಚನ್ನಮ್ಮ
ಪರಿಮಳ ಭರಿತ ಭರಿತ ಕುಸುಮವು ಯಾವ ಪ್ರತಿಫಲಾಪೇಕ್ಷೆ ಇಲ್ಲದೆ ತನ್ನ ಪರಿಮಳವನ್ನು ಸುತ್ತಲಿನ ಪರಿಸರಕ್ಕೆ-ಜನಸಮುದಾಯಕ್ಕೆ ಪಸರಿಸಿ ಕೃತಕೃತ್ಯತೆಯ ಪಡೆಯುತ್ತದೆ. ಇದೇ ಮಾದರಿಯ ಕಲಾಕುಸುಮವೇ ವಿದುಷಿ ಜಿ. ಚನ್ನಮ್ಮನವರು. ಎಲೆ ಮರೆಯ ಕಾಯಿಯಂತೆ ತನ್ನ ಕಾರ್ಯಗೌರವಗಳನ್ನು ನಿಷ್ಠೆಯಿಂದ ಸಾಂಗವಾಗಿ ನಡೆಸಿಕೊಂಡು ಬಂದ ಅಪೂರ್ವ ಹಾಗೂ ಧೀಮಂತ ಹೆಣ್ಣುಮಗಳು.
ಜನನ-ಬಾಲ್ಯ: ಚನ್ನಮ್ಮನವರು ದಿನಾಂಕ ೧೯.೪.೧೯೧೩ರಂದು ತುಮಕೂರಿನಲ್ಲಿ ಜನಿಸಿದರು. ಇವರ ತಂದೆ ರಾಷ್ಟ್ರಕ್ಕಾಗಿ ಹೋರಾಟ ಮಾಡಿದ ಗೌಡಗೆರೆ ಮಡಿವಾಳಯ್ಯ ಗುರುಬಸವಯ್ಯನವರು, ಇವರು ವೀರಶೈವ ಮತಸ್ಥರು ಹಾಗೂ ಅಚ್ಚಕನ್ನಡಿಗರು. ಇವರ ತಾಯಿ ವೀಣಾವಾದಕಿ ವಿದುಷಿ ರಾಜಮ್ಮ. ಇವರಿಬ್ಬರ ಪ್ರೇಮದ ಎರಡನೆಯ ಪುತ್ರಿಯೇ ಚನ್ನಮ್ಮ. ಚನ್ನಮ್ಮನಿಗೆ ಒಬ್ಬ ಅಕ್ಕ, ಒಬ್ಬ ಅಣ್ಣ, ಒಬ್ಬ ತಂಗಿ. ಎಲ್ಲರೂ ಸಂಗೀತ ಪ್ರೇಮಿಗಳು. ಚನ್ನಮ್ಮನಿಗೋ ಚಿಕ್ಕಂದಿನಿಂದಲೇ ಸಂಗೀತದಲ್ಲಿಕ ಅಪಾಋ ಆಸಕ್ತಿ, ಪ್ರೀತಿ, ಕಲಿಯಬೇಕೆಂಬ ತುಡಿತ. ಇದನ್ನರಿತ ಇವರ ತಾಯಿ ಚಿಕ್ಕ ವಯಸ್ಸಿಗೇ ಹಾಡಿಕೆ ಹಾಗೂ ವೀಣಾವಾದನದ ಪಾಟ ಆರಂಭಿಸಿದರು. ಸಂಗೀತಾಭ್ಯಾಸ ನಿರಂತರ ನಡೆಯುತ್ತಲೇ ಇತ್ತು. ಆದರೆ ವಿಧಿ ಇವರನ್ನು ಇನ್ನೊಂದೆಡೆಗೆ ಎಳೆಯಿತು, ಇವರ ತಂದೆ ತಾಯಿಗಳು ಅಂದಿನ ಕಾಲದಂತೆ ಇವರಿಗೆ ಚಿಕ್ಕವಯಸ್ಸಿಗೆ ಮದುವೆ ಮಾಡಿದರು. ಆದರೆ ಅವರ ವೈವಾಹಿಕ ಜೀವನ ಅಷ್ಟು ಸುಖಕರವಾಗಿರಲಿಲ್ಲ ಒಂದು ಬಗೆಯಲ್ಲಿ ದುರಂತವೇ ಎನ್ನಬಹುದು. ಸುಖದ ಸುಪ್ಪತ್ತಿಗೆಯಲ್ಲಿ ಸಂಗೀತದೊಂದಿಗೆ ಬಾಳಬೇಕಾದ ಹೆಣ್ಣುಮಗಳು ಕಷ್ಟಕೋಟಲೆಗೆ ಸಿಲುಕಿ ತೊಳಲಾಡಿದರು. ಈ ಕಾರಣದಿಂದಾಗಿಯೇ ಏನೋ ಮುಂದೆ ಇವರು ಸಂಗೀತವನ್ನು ಗಟ್ಟಿಯಾಗಿ ಹಿಡಿದರು. ಸಂಗೀತಕ್ಕೆ ತಮ್ಮನ್ನು ಸಂಪೂರ್ಣ ಸಮರ್ಪಿಸಿಕೊಳ್ಳಲು ಹಾಗೂ ಸಂಗೀತ ಜ್ಞಾನವನ್ನು ವೃದ್ಧಿಸಿಕೊಳ್ಳಲು ಈಕೆ ಬೆಂಗಳೂರಿಗೆ ಬಂದು ನೆಲೆಸಿದರು.
ಚೆನ್ನಮ್ಮನವರು ಜನಿಸದ ಕಾಲ ಸ್ವತಂತ್ರಪೂರ್ವಕಾಲ, ಅದುವೆ ವಿದ್ವಾಂಸರೇ ಮೆರೆದ ಕಾಲ. ಹೆಣ್ಣು ಮಕ್ಕಳು ಸಂಗೀತ ಹಾಡುವುದಿರಲಿ. ಕಲಿಯುವ ಸೌಲಭ್ಯವೂ ಅಂದು ಕಡಿಮೆ ಇತ್ತು. ಇನ್ನು ವೇದಿಕೆ ಹತ್ತಿ ಕಾರ್ಯಕ್ರಮ ನೀಡುವ ಮಾತು ಬಲುದೂರವೇ ಸರಿ. ಸಂಗೀತಗಾರರ ಮನೆಯ ಹೆಣ್ಣುಮಕ್ಕಳು ಹಾಗೂ ಹೀಗೂ ಹಾಡುತ್ತಿದ್ದ ಕಾಲವದು. ಹೀಘಾಗಿ ವಿದುಷಿಯರು ಕೈಬೆರಳೆಣಿಸುವಷ್ಟಿದ್ದರು. ಸಭೆಯಲ್ಲೇನಾದರೂ ಒಬ್ಬ ಗಾಯಕಿ ಹಾಡಿದಳೆಂದರೆ ಅವಳನ್ನು ನೋಡುತ್ತಿದ್ದ ರೀತಿಯೇ ಬೇರೆ, ಅವಳೊಬ್ಬಳು ಜಾತಿ ಭ್ರಷ್ಟೆ ಎಂಬ ಹಳದಿ ಕಣ್ಣಿನ ನೋಟ. ಹೆಣ್ಣಿನ ಬಗೆಗೆ ವಿಪರೀತವಾದ ಸಂಕುಚಿತ ಮನೋಭಾವ ಹೊಂದಿದ್ದ ಕಾಲವದು. ಇಂತಹ ಪರಿಸ್ಥಿತಿಯಲ್ಲಿದ್ದ ಚನ್ನಮ್ಮನವರು ದೃಢಚಿತ್ತದಿಂದ ಅಂದಿನ ಸ್ಥಿತಿಗತಿಗಳನ್ನು  ಹಿಮ್ಮೆಟ್ಟಿನಿಂತು ಕೆಚ್ಚದೆಯಿಂದ ತಮ್ಮ ಜೀವನವನ್ನು ರೂಪಿಸಿಕೊಂಡರು. ಸಂಸಾರದ ನೋವನ್ನು ಹಗುರವಾಗಿ ಸ್ವೀಕರಿಸಿ ಸ್ಥಿತಪಜ್ಞೆಯಿಂದ ಸಂಗೀತದೆಡೆಗೆ ತಮ್ಮನ್ನು ಒಡ್ಡಿಕೊಂಡರು.
ವಿದ್ಯಾರ್ಜನೆ: ಚನ್ನಮ್ಮನವರ ಸಾಮಾನ್ಯ ಶಿಕ್ಷಣ ಎಸ್‌.ಎಸ್‌.ಎಲ್‌.ಸಿ. ಇವರು ದೈವಭಕ್ತರು, ಸರಳ ಸ್ವಭಾವದವರು, ತೀಕ್ಷ್ಮಮತಿಗಳು. ನಿರಾಡಂಬರ ಜೀವನ, ಶಿಸ್ತಿನ ಜೀವನ ಇವರದು. ಸದಾ ಹಸನ್ಮುಖಿ, ಕರುಣಾಮಯಿ. ಸಂಗೀತವನ್ನು ಚುರುಕಾಗಿಯೇ ಗ್ರಹಿಸುತ್ತಿದ್ದರು. ಇದನ್ನರಿತ ಸುಪ್ರಸಿದ್ಧ ವೈಣಿಕರಾದ ಹಾಗೂ ಗಾಯಕರಾದ ವೀಣಾಕೃಷ್ಣಮಾಚಾರ್ಯರು ಇವರಿಗೆ ಸಂಗೀತ ಪಾಠ ಹೇಳಿಕೊಡಲು ಒಪ್ಪಿ ಹಲವಾರು ವರ್ಷಗಳ ಕಾಲ ಸಕಲವಿದ್ಯೆಯನ್ನೂ ಇವರಿಗೆ ನಿಸ್ವಾರ್ಥವಾಗಿ ಧಾರೆ ಎರೆದರು. ತಾವು ರಚಿಸಿದ ರಚನೆಗಳನ್ನೂ ಇವರಿಗೆ ಪಾಠಮಾಡಿ ನಾನಾಕಡೆ ಹಾಡಿಸಿ ಸಂತೋಷಪಟ್ಟರು. ಚನ್ನಮ್ಮನವರಿಗಂತೂ ತಮ್ಮ ಗುರುಗಳ ಬಗ್ಗೆ ಅಪಾರ ಗೌರವವಿತ್ತು. ಚನ್ನಮ್ಮನ ಈ ಕಲಾ ಸೌರಭಕ್ಕೆ ಮೆಚ್ಚಿದ ಈಕೆಯ ತಂದೆಯ ಸ್ನೇಹಿತರಾಗಿದ್ದ ಹಾಗೂ ಡಿ.ಸಿ.ಪಿ ಹುದ್ದೆಯಲ್ಲಿದ್ದು ಕಲಾವಿದರೂ ಆಗಿದ್ದ ಶ್ರೀ ಎನ್‌.ಎಸ್‌. ಸುಬ್ಬರಾಯರು ಇವರಿಗೆ ಸಂಗೀತ ಕಲಿಯಲು ಹಣದ ಅಗತ್ಯತೆ ಇದೆ ಎಂಬುದನ್ನು ಮನಗಂಡು ಸರ್ಕಾರದಿಂದ ವಿದ್ಯಾರ್ಥಿವೇತನ ಲಭ್ಯವಾಗುವಲ್ಲಿ ಅನುವಾದರು. ಇದರಿಂದಾಗಿ ಸಂಗೀತ ಕಲಿಯುವಲ್ಲಿನ ಆರ್ಥಿಕ ಮುಗ್ಗಟ್ಟು ಪರಿಹಾರವಾಯಿತು. ಮುಂದೆ ಇವರಿಗೆ ಮೈಸೂರು ರಾಜ್ಯ ಸರ್ಕಾರದ ವಿದ್ಯಾರ್ಥಿವೇತನ ಲಭ್ಯವಾಯಿತು. ಈ ಸೌಲಭ್ಯದಿಂದಾಗಿ ತಮಿಳುನಾಡಿನ ಅಣ್ಣಾಮಲೈ ವಿಶ್ವವಿದ್ಯಾಲಯದ ಚಿಂಬರಂಗೆ ಹೋಗಿ ಅಲ್ಲಿನ ಪ್ರಾಂಶುಪಾಲರಾಗಿದ್ದ ಪ್ರೊಫೆಸರ್ ಪೊನ್ನಯ್ಯಪಿಳ್ಳೆಯವರಲ್ಲಿ ಸಂಗೀತ ಉನ್ನತ ವ್ಯಾಸಂಗ ಮಾಡಲೆಂದು ಅವರ ಗುರುಗಳೇ ಕಳುಹಿಸಿಕೊಟ್ಟರು. ಅಂದಿನ ಕಾಲದಲ್ಲಿ ಹೆಂಗಸೊಬ್ಬಳು ಹೊರನಾಡಿಗೆ ಏಕಾಂಗಿಯಾಗಿ ಹೋಗಿ ಅಲ್ಲೇ ಇದ್ದು ವಿದ್ಯಾಭ್ಯಾಸ ಮಾಡುವುದು ಅಷ್ಟೇನೂ ಸುಲಭದ ಕೆಲಸವಾಗಿರಲಿಲ್ಲ. ಅದೊಂದು ಸಾಹಸವೇ ಸರಿ. ಅಲ್ಲಿ ಚನ್ನಮ್ಮನವರು ನಾನಾ ಬಗೆಯ ಕಷ್ಟಗಳನ್ನೆದುರಿಸಬೇಕಾಗಿ ಬಂದಿತು. ಚಿದಂಬರಂನಲ್ಲಿ ಇವರಿದ್ದ ಹಳೆಯ ಬಾಡಿಗೆ ಮನೆಯು ಒಂದು ದಿನ ಮಳೆಯಿಂದಾಗಿ ಕುಸಿದು ಬಿತ್ತು. ಚನ್ನಮ್ಮನವರಿಗೆ ದಿಕ್ಕೇ ತೋರದಾಯ್ತು. ಜ್ವರಪೀಡಿತರಾಗಿದ್ದ ಚನ್ನಮ್ಮ ನಿತ್ರಾಣರಾಗಿದ್ದರು. ಮಳೆಯ ನೀರು ಧಾರಾಕಾರವಾಗಿ ಸುರಿದು ಮನೆಯೊಳಗೆ ತುಂಬಲಾರಂಭಿಸಿತು. ಆ ಸಂದರ್ಭದಲ್ಲಿ ಸರ್ಪವೊಂದು ಗೋಡೆಯಿಂದ ಇಳಿದು ಬಂತು. ಅದನ್ನು ಮುಂಗುಸಿಯೊಂದು ಅಟ್ಟಿಸಿಕೊಂಡು ಬಂದಿತು. ಇದನ್ನು ಕಂಡ ಚನ್ನಮ್ಮನವರಿಗೆ ಪ್ರಜ್ಞೆ ತಪ್ಪಿತು. ಅವರಿಗೆ ಪ್ರಜ್ಞೆ ಬಂದಾಗ ಹಾವು ಮುಂಗುಸಿಗಳು ಕಾಣೆಯಾಗಿದ್ದವು. ದೈವ ಅನುಗ್ರಹವೋ ಏನೋ ಇವರಿಗೆ ಯಾವ ತೊಂದರೆಯೂ ಆಗಲಿಲ್ಲ. ಈ ಎಲ್ಲಾ ತೊಡಕುಗಳ ನಡುವೆಯೂ ಚನ್ನಮ್ಮನವರ ಸಂಗೀತಕಲಿಕೆಯ ಆಸಕ್ತಿ ಕಡಿಮೆಯಾಗಲಿಲ್ಲ. ಇದೆಲ್ಲಾ ಪರವಶಿವನ ಅನುಗ್ರಹವೆಂದು ಭಾವಿಸಿ ಸಹನೆಯಿಂದಲೇ ಕಷ್ಟಗಳನ್ನು ಸ್ವೀಕರಿಸಿ ಎದುರಿಸದರು ಸಹನಾಮಯಿ ಚನ್ನಮ್ಮ. ಈ ಕಷ್ಟಕಾಲಗಳಲ್ಲಿ ಸಹಾಯಹಸ್ತ ನೀಡುವವರ್ಯಾರು ಇವರಿಗಿರಲಿಲ್ಲ.
ಗುರುಪರಂಪರೆ: ಅಂದಿನ ಕಾಲದಲ್ಲಿ ಸಂಗೀತ ವಿದ್ವಾಂಸರಾಗಿ ವಿಜೃಂಭಿಸಿದ ಟೈಗರ್ ಎ.ವರದಾಚಾರ್‌, ಕೆ.ವಿ. ಶ್ರೀನಿವಾಸ ಅಯ್ಯಂಗಾರ್ ಮತ್ತು ವಿ. ಕೃಷ್ಣಮಾಚಾರ್ಯರು ಈ ಮೂವರೂ ಸಹೋದರರು ಅಲ್ಲದೆ ತ್ಯಾಗರಾಜರ ನೇರ ಶಿಷ್ಯರಾಗಿದ್ದ ಪಟ್ನಂಸುಬ್ರಹ್ಮಣ್ಯ ಐಯ್ಯರ್ ರವರ ಶಿಷ್ಯರು. ಇವರಲ್ಲಿ ಕೃಷ್ಣಮಾಚಾರ್ಯರು ಚನ್ನಮ್ಮನವರ ಗುರುಗಳು. ಇವರು ಹಾಡುಗಾರರೂ, ವೀಣಾವಾದಕರೂ, ಉತ್ತಮ ಸಾಹಿತಿಗಳೂ, ವಾಗ್ಗೇಯಕಾರರೂ ಆಗಿದ್ದರು. ಚನ್ನಮ್ಮನವರಿಗೆ ಇವರಲ್ಲಿ ಧೀರ್ಘಕಾಲ ಸಂಗೀತ ಶಿಕ್ಷಣ ಪಡೆಯುವ ಸುಯೋಗ ಒದಗಿ ಬಂದಿತು. ಇದರಿಂದಾಗಿಯೇ ಚನ್ನಮ್ಮನವರೂ ಗಾಯನ, ವಾದನ, ಬರವಣಿಗೆಯನ್ನು ತಮ್ಮಲ್ಲಿ ಮೈಗೂಡಿಸಿಕೊಂಡರು. ಚಿದಂಬರಂನಲ್ಲಿ ಇವರು ಪೊನ್ನಯ್ಯ ಪಿಳ್ಳೆಯವರಿಂದ ಸಂಗೀತದ ಉನ್ನತ ಶಿಕ್ಷಣ ಪಡೆಯುವಂತಾಯಿತು. ಪೊನ್ನಯ್ಯ ಪಿಳ್ಳೆಯವರು ದೀಕ್ಷಿತರ ಪರಂಪರೆಗೆ ಸೇರಿದವರು. ಈ ದಿಶೆಯಲ್ಲಿ ಚನ್ನಮ್ಮನವರಿಗೆ ತ್ಯಾಗರಾಜರ ಹಾಗೂ ದೀಕ್ಷಿತರ ಪರಂಪರೆಗಳನ್ನು ಹಾಗೂ ವಿಶಿಷ್ಟ ಶೈಲಿಗಳನ್ನು ಅರಿಯಲು, ಅಳವಡಿಸಿಕೊಳ್ಳಲು ಸಾಧ್ಯವಾಯಿತು. ಚನ್ನಮ್ಮನವರದು ಸಾಂಪ್ರದಾಯಿಕ ಬಿಕ್ಕಟ್ಟಿನ ಘನವಾದ ಗಾಯನ. ವೀಣಾವಾದನವೂ ಕೂಡ ಉತ್ತಮ ಮಟ್ಟದ್ದು, ಘನವಾದ ಮೀಟು ಇವರದು.
ನಡೆದು ಬಂದ ದಾರಿ: ಚಿದಂಬರಂನಿಂದ ಬೆಂಗಳೂರಿಗೆ ಹಿಂತಿರುಗಿ ಬಂದ ಚನ್ನಮ್ಮನವರಿಗೆ ಜೀವನದ ಕಷ್ಟಕೋಟಲೆಗಳು ಕೈ ಬಿಡಲೇ ಇಲ್ಲ. ತಂದೆಯ ಮರಣ, ಸಹೋದರನ ಮರಣ ಇವು ಇವರ ಜೀವನದ ಮೇಲೆ ಹೆಚ್ಚು ಪರಿಣಾಮವನ್ನುಂಟು ಮಾಡಿದವು. ಮಕ್ಕಳ ಕಷ್ಟ ಸುಖಗಳಿಗೆ ಆಸರೆಯಾಗಿದ್ದವರನ್ನು ಕಳೆದುಕೊಂಡ ಚೆನ್ನಮ್ಮ ದಿಕ್ಕೆಟ್ಟಂತಾದರು. ತಮ್ಮ ಇಬ್ಬರು ಹೆಣ್ಣುಮಕ್ಕಳ ಪಾಲನೆ ಪೋಷಣೆಯ ಜವಾಬ್ದಾರಿ ಇವರ ಮೇಲೆ ಬಿದ್ದಿತು. ಸಂಗೀತವನ್ನು ಬೋಧಿಸಿ ಹಣ ಸಂಪಾದನೆ ಮಾಡಬೇಕಾದ ಪರಿಸ್ಥಿತಿ ಅನಿವಾರ್ಯವಾದಾಗ ಇವರು ಎದೆಗುಂದಲಿಲ್ಲ. ಸಂಗೀತ ಪಾಠ ಹೇಳಿಕೊಡಲಾರಂಭಿಸಿದರು. ಈ ಹೊತ್ತಿನಲ್ಲಿ ಈಕೆಗೆ ಆಸರೆಯಾಗಿ ನಿಂತವರು ಇವರ ಹಿರಿಯ ಸಹೋದರಿ ಶ್ರೀಮತಿ ರತ್ನಮ್ಮ ಮತ್ತು ಕಿರಿಯ ಸಹೋದರಿಕ ಡಾ. ಲಲಿತಾ ಗುರುಬಸವಯ್ಯ. ಇವರು ತಮ್ಮ ಸಹೋದರಿಯ ಕಷ್ಟ ಸುಖಗಳಿಗೆ ಸ್ಪಂದಿಸಿ ಜೀವನ ಭಾರವನ್ನು ಹಗುರಗೊಳಿಸುವಲ್ಲಿ ಸಹಕರಿಸಿದರು ಹಾಗೂ ಚೆನ್ನಮ್ಮನನ್ನು ಒಬ್ಬ ಉತ್ತಮ ಕಲಾವಿದೆಯನ್ನಾಗಿ ರೂಪಿಸುವಲ್ಲಿಯೂ ಸಹಕರಿಸಿದರು. ಮುಂದೆ ಗಾನ ಮಂದಿರವೆಂಬ ಸಂಗೀತ ಶಾಲೆಯನ್ನೇ ಆರಂಭಿಸಿದರು.
ಸಂಗೀತ ಶಾಲೆಯ ಸ್ಥಾಪಕಿ, ಅಧ್ಯಾಪಕಿ: ಚನ್ನಮ್ಮನವರು ಗಾನ ಮಂದಿರ ಎಂಬ ಸಂಗೀತ ಶಾಲೆಯ ಸಂಸ್ಥಾಪಕರು. ೧೯೪೨ನೆಯ ಇಸವಿಯಲ್ಲಿ ಬಸವನ ಗುಡಿಯಲ್ಲಿ ಈ ಶಾಲೆ ಆರಂಭಗೊಂಡು ಚನ್ನಮ್ಮನವರ ಕಡೆಯ ಉಸಿರಿರುವತನಕ ಜ್ಞಾನ ವಿನಿಯೋಗ ಮಾಡಿತು. ಕರ್ನಾಟಕ ಶಾಸ್ತ್ರೀಯ ಸಂಗೀತದ ಗಾಯನ, ವಾದನಗಳಿಗೇ ಮೀಸಲಾಗಿದ್ದ ಈ ವಿದ್ಯಾಶಾಲೆಯಲ್ಲಿ ನೂರಾರು ವಿದ್ಯಾರ್ಥಿಗಳಿಗೆ ಸಂಗೀತ, ಸಂಗೀತ ಶಾಸ್ತ್ರಗಳ ಜ್ಞಾನಧಾರೆ ಸಮೃದ್ಧಿಯಾಗಿ ವಿನಿಯೋಗಗೊಂಡಿತು. ಇವರ ಗಾನಮಂದಿರ ಒಂದು ಬಗೆಯಲ್ಲಿ ದೇವ ಮಂದಿರವಾಗಿತ್ತು. ಬೆಳಿಗ್ಗೆ ೫ ಗಂಟೆಗಾಗಲೇ ಸ್ನಾನ ಮಾಡಿ ದೊಡ್ಡ ಕುಂಕುಮದ ಬೊಟ್ಟನ್ನು ಹಣೆಗಿಟ್ಟು, ದೇವರ ಪೂಜೆ ಮಾಡಿ ಪಾಠ ಪ್ರಾರಂಭಿಸುತ್ತಿದ್ದರು ಚೆನ್ನಮ್ಮ. ಪಾಠದ ವಿಚಾರದಲ್ಲಿ ಚನ್ನಮ್ಮನವರು ಬಹಳ ಕಠಿಣ; ವಿದ್ಯಾರ್ಥಿಗಳು ಪ್ರತಿದಿನ ತಪ್ಪದೆ ಸಂಗೀತ ಪಾಠಕ್ಕೆ ಬರಬೇಕು, ಸರಿಯಾಗಿ ಸಾಧನೆ ಮಾಡಬೇಕು. ಯಾವುದಾದರೊಂದು ದಿನ ವಿದ್ಯಾರ್ಥಿ ತರಗತಿಗೆ ಹಾಜರಾಗಲಿಲ್ಲವೆಂದರೆ ಬೆಳಿಗ್ಗೆ ಎದ್ದವರೇ ಆಟೋಮಾಡಿಕೊಂಡು ಅವರ ಮನೆಗೆ ಹೋಗಿ ಕಷ್ಟಸುಖ ವಿಚಾರಿಸಿ ಬರುತ್ತಿದ್ದರು. ಸಂಗೀತ ಪಾಠಕ್ಕೆ ಸಮಯದ ಕಟ್ಟಿರಲಿಲ್ಲ. ಹಲವಾರು ಗಂಟೆಗಳ ಪಾಠವೂ ವಿದ್ಯಾರ್ಥಿಗಳಿಗಾಗುತ್ತಿತ್ತು. ಸಹನಾಶೀಲೆ ಚನ್ನಮ್ಮನವರು ಮಕ್ಕಳಿಗೆ ಮನದಟ್ಟಾಗುವಂತೆ ಹಲವಾರು ಬಾರಿ ಹೇಳಿಕೊಡುತ್ತಿದ್ದರು. ಹೇಳಿಕೊಟ್ಟ ರಚನೆಗಳಿಗೆ ವಿದ್ಯಾರ್ಥಿಗಳೇ ಸ್ವರ ಲಿಪಿಯಲ್ಲಿ ಬರೆದು ತೋರಿಸಬೇಕಿತ್ತು. ಅದನ್ನು ತಾವೇ ಸ್ವತಃ ನೋಡಿ ತಪ್ಪು ನೆಪ್ಪುಗಳನ್ನು ತಿದ್ದಿ ತಿಳುವಳಿಕೆ ನೀಡುತ್ತಿದ್ದರು. ವೀಣೆ ಕಲಿಯುವವರು ಮೊದಲು ಸಾಹಿತ್ಯವನ್ನು ಬಾಯಿಪಾಠ ಮಾಡಿ ನಂತರ ನುಡಿಸಬೇಕಿತ್ತು. ಸಂಗೀತದ ಆರಂಭ ಪಾಠಗಳೆಲ್ಲವೂ ೫ ಕಾಲಗಳಲ್ಲಿಯೂ, ವೀಣೆಯಲ್ಲಿ ಲ೫ ಕಾಲ ಹಾಗೂ ೫ ಸ್ಥಾಯಿಗಳಲ್ಲಿ ನಡೆಯುತ್ತಿತ್ತು. ಒಟ್ಟಿನಲ್ಲಿ ಕಾಲೇಜಿನ ವೇಳೆಯನ್ನು ಹೊರತುಪಡಿಸಿ ಉಳಿದ ಎಲ್ಲಾ ವೇಳೆಯಲ್ಲಿ ಚನ್ನಮ್ಮನವರು ಸಂಗೀತದ ಒಡನಾಟದಲ್ಲಿರುತ್ತಿದ್ದರು. ಯದುಕುಲಕಾಂಬೋಜಿ ರಾಗದಲ್ಲಿ ಅವರಿಗಿದ್ದ ಪ್ರಭುತ್ವವನ್ನು ಅವರ ಶಿಷ್ಯವೃಂದವು ನಾವಿನ್ನು ಮರೆತಿಲ್ಲ ಎನ್ನುತ್ತಾರೆ.
ಪ್ರಾಧ್ಯಾಪಕರು: ಚನ್ನಮ್ಮನವರು ಮೊದಲಿಗೆ ಬೊಂಬಾಯಿಯ ಸೌತ್‌ ಇಂಡಿಯನ್‌ ಮ್ಯೂಸಿಕ್‌ ಅಕಾಡೆಮಿಯ ನಿರ್ದೇಶಕರಾಗಿ ಕೆಲಕಾಲ ಸೇವೆ ಸಲ್ಲಿಸಿದರು. ಮುಂದೆ ಬೆಂಗಳೂರಿಗೆ ಬಂದ ಇವರು ಕಾಲೇಜು ಶಿಕ್ಷಣದಲ್ಲಿ ಸಂಗೀತವನ್ನು ಒಂದು ಪಠ್ಯವಿಷಯವನ್ನಾಗಿ ಮಾಡಬೇಕಾದುದು ಅನಿವಾರ್ಯ, ಅದನ್ನು ಆಗುಮಾಡಲೇ ಬೇಕು ಎಂಬ ದೃಢ ಮನಸ್ಸಿನಿಂದ ಅಂದಿನ ಹಿರಿಯ ಅಧಿಕಾರಿಗಳನ್ನು ಅನೇಕ ಬಾರಿ ಭೇಟಿಮಾಡಿ ಅವರೊಂದಿಗೆ ಚರ್ಚಿಸಿ ಬೆಂಗಳೂರು ಮಹಾರಾಣಿ ಕಾಲೇಜಿನಲ್ಲಿ ಸಂಗೀತ ವಿಷಯವನ್ನು ೧೯೪೨ರಲ್ಲಿ ಆರಂಭಿಸಿ, ಸಂಗೀತ ಶಿಕ್ಷಣನೀಡಲು ಆರಂಭಿಸಿದರು. ಕಾಲೇಜಿನಲ್ಲಿ ಸಂಗೀತ ವಿಷಯವನ್ನು  ಆರಂಭಿಸುವಲ್ಲಿ ತಗುಲುವ ವೆಚ್ಚವನ್ನು ಸರ್ಕಾರ ಭರಿಸಲಾಗದೆ ಚನ್ನಮ್ಮನವರೇ ತಮ್ಮ ಮನೆಯ ತಂಬೂರಿ, ವೀಣೆ, ಹಾರ್ಮೋನಿಯಂ, ಜಮಖಾನಗಳನ್ನು ತಂದಿಟ್ಟು, ಲಭ್ಯವಾಗುವ ಕೊಠಡಿಗಳಲ್ಲಿ ಇಲ್ಲವೇ ಮರದ ಕೆಳಗೆ ಹೀಗೆ ಬಹು ಕಷ್ಟದಿಂದ, ಮುಖ್ಯವಾಗಿ ಯಾವ ಸಂಬಳವನ್ನೂ ನಿರೀಕ್ಷಿಸದೆ ಸಂಗೀತ ಪಾಠ ಆರಂಭಿಸಿದರು. ಈ ಬಗೆಯ ಕಾರ್ಯ ಗೌರವದ ದಾಷ್ಟಿಕೆಯ ಹಿರಿಮೆ ಚನ್ನಮ್ಮನವರಿಗೆ ಸಲ್ಲುತ್ತದೆ. ಮುಂದೆ ೧೯೫೧ರಲ್ಲಿ ಸಂಗೀತ ವಿಷಯವು ಚನ್ನಮ್ಮನವರ ಸಾಹಸದ ಫಲವಾಗಿ ಒಂದು ಐಚ್ಛಿಕ ವಿಷಯವಾಗಿ ಪರಿಗಣಿಸಲ್ಪಟ್ಟು ಕಾಲೇಜು ಶಿಕ್ಷಣದಲ್ಲಿ ಸಂಗೀತದ ಕ್ರಮಬದ್ಧ ಪಾಠ ಪ್ರವಚನಗಳು ಆರಂಭಗೊಂಡವು. ಈ ದೃಷ್ಠಿಯಿಂದ ಕಾಲೇಜಿನ ಸಂಗೀತ ಶಿಕ್ಷಣ ಇತಿಹಾಸದಲ್ಲಿ ಚನ್ನಮ್ಮನವರು ದೊಡ್ಡ ಮೈಲಿಗಲ್ಲಾಗಿ ನಿಲ್ಲುತ್ತಾರೆ. ಈಕೆ ಚಟುವಟಿಕೆಯ ಚಿಲುಮೆ. ಅಂದಿನ ಅನೇಕ ಸರ್ಕಾರಿ, ಖಾಸಗಿ ಕಾರ್ಯಕ್ರಮಗಳಿಗೆ ವಿಶ್ವವಿದ್ಯಾಲಯದ ಸಭೆ, ಸಮಾರಂಭಗಳಿಗೆ ವಿದ್ಯಾರ್ಥಿನಿಯರನ್ನು ತರಬೇತಿಗೊಳಿಸಿ ಕಾರ್ಯಕ್ರಮ ನೀಡಿಸುತ್ತಿದ್ದರು. ರಾಷ್ಟ್ರದ ಮುಖಂಡರು ಬೆಂಗಳೂರಿಗೆ ಆಗಮಿಸಿದರೆಂದರೆ ಚನ್ನಮ್ಮನವರ ಮಾರ್ಗದರ್ಶನದಲ್ಲಿಯೇ ವಿದ್ಯಾರ್ಥಿನಿಯರು ಹಾಡುತ್ತಿದ್ದುದು. ಹೀಗೆ ಅವರ ಉತ್ತಮ ಅಧ್ಯಾಪನ ಕಾರ್ಯದಿಂದಾಗಿ ಸಂಗೀತ ವಿದ್ಯಾರ್ಥಿನಿಯರ ಸಂಖ್ಯೆ ವೃದ್ಧಿಗೊಂಡಿತು. ಈಕೆ ೧೯೫೧ರಿಂದ ೧೯೬೯ರವರೆಗೆ ಸಂಗೀತ ವಿಭಾಗದ ಮುಖ್ಯಸ್ಥರಾಗಿ, ಪ್ರಾಧ್ಯಾಪಕರಾಗಿ, ನಿಸ್ವಾರ್ಥ ಸೇವೆ ಸಲ್ಲಿಸಿದರು. ಸಂಗೀತ ಶಾಸ್ತ್ರವನ್ನು ಚೆನ್ನಾಗಿ ತಿಳಿದು ಪಾಠ ಹೇಳಿದ ಪ್ರಥಮ ಮಹಿಳಾ ಪ್ರಾಧ್ಯಾಪಕಿ ಎಂದೆನಿಸಿಕೊಂಡರು.
ಕಚೇರಿ ಸಾಧನೆ: ಚನ್ನಮ್ಮನವರು ಅಂದಿನ ಹಲವಾರು ಸಂಗೀತ ಸಭೆ ಹಾಗೂ ಸಂಘ ಸಂಸ್ಥೆಗಳಲ್ಲಿ ಅಲ್ಲದೆ ತ್ಯಾಗರಾಜರ ಆರಾಧನೆ, ಶ್ರೀ ರಾಮನವಮಿ ಇತ್ಯಾದಿ ಅನೇಕ ಸಮಾರಂಭಗಳಲ್ಲಿ ತಮ್ಮ ಸಂಗೀತ ಕಾರ್ಯಕ್ರಮಗಳನ್ನು ನೀಡಿದ್ದಾರೆ. ಗಾಯನ ಸಮಾಜ, ಕರ್ನಾಟಕ ಗಾನ ಕಲಾಪರಿಷತ್ ಗಳಲ್ಲಿ ಮೈಸೂರು ಮಹಾರಾಜರ ಸಮ್ಮುಖದಲ್ಲಿ, ಸರ್ಕಾರದ ಕಾರ್ಯಕ್ರಮಗಳಲ್ಲಿ ಇವರು ತಮ್ಮ ಸಂಗೀತ ಸುಧೆ ಹರಿಸಿದ್ದಾರೆ. ಓಡಿಇಯನ್‌ ರೆಕಾರ್ಡಿಂಗ್‌ ಕಂಪೆನಿಯವರ ಹಾಗೂ ಯೂರೋಪ್‌ ಪ್ರತಿನಿಧಿ ಶ್ರೀ ಜಾನ್‌ ಅವರ ಇಚ್ಛೆಯಂತೆ ಇವರು ತಮ್ಮ ಗಾಯನ, ವಾದನಗಳ ಧ್ವನಿ ಮುದ್ರಿಕೆಯನ್ನು ನೀಡಿದ್ದಾರೆ. ಸುಮಧುರವಾದ ಕಂಠಸಿರಿಯನ್ನು ಹೊಂದಿದ್ದ ಇವರು “ಮಗನೆಂದು ಆಡಿಸಿದಳು ಮೊಗ ನೋಡಿ ನಗುವಳು” ಎಂಬ ಕನಕದಾಸರ ರಚನೆಯನ್ನು  ಮಿಶ್ರಕಾಪಿ ರಾಗದಲ್ಲಿ ಅತ್ಯಂತ ಸುಶ್ರಾವ್ಯವಾಗಿ ಹಾಡುತ್ತಿದ್ದುದನ್ನು ಅಂದಿನ ಜನರು ನೆನೆಯುತ್ತಾರೆ. ಸಂಗೀತ ರಚನೆಗಳಿಗೆ (ವಚನ-ದೇವರನಾಮ) ಪೂರ್ವಿ, ಜೋನ್‌ಪುರಿ, ಅಸಾವೇರಿ, ಚರ್ಬಾರೀಕಾನಡ ಮುಂತಾದ ಆಕರ್ಷಕ ಹಿಂದೂಸ್ಥಾನಿ ರಾಗಗಳನ್ನು ಅಳವಡಿಸಿ ಸಾಹಿತ್ಯದ ಸಮಂಜಸತೆಗೆ ಸರಿಯಾಗಿ ಒಗ್ಗುವಂತೆ ಅನುಭವಿಸಿ ಪ್ರಸ್ತುತ ಪಡಿಸುತ್ತಿದ್ದುದನ್ನು ಜನತೆ ಮರೆತಿಲ್ಲ. ಕನ್ನಡ, ತೆಲುಗು, ತಮಿಳು, ಹಿಂದಿ ಭಾಷೆಗಳನ್ನರಿತಿದ್ದ ಇವರು ರಚನೆಗಳ ಅರ್ಥವನ್ನು ಅಂತರಾರ್ಥವನ್ನು ಅರಿತು ಹಾಡುತ್ತಿದ್ದರು. ಇದರಿಂದಾಗಿ ಶ್ರೋತೃಗಳ ಮನಸ್ಸನ್ನು ಸೂರೆಗೊಳ್ಳುತ್ತಿದ್ದರು. ಹೀಗಾಗಿ ಚನ್ನಮ್ಮನವರ ಹೆಸರು ಮನೆಮಾತಾಯಿತು. ರಾಜ್ಯವಲ್ಲದೆ ಹೊರ ರಾಜ್ಯಗಳಿಂದಲೂ ಇವರಿಗೆ ಆಹ್ವಾನ ಬಂದು ಅಲ್ಲೆಲ್ಲಾ ತಮ್ಮ ಸಂಗೀತ ಸುಧೆ ನೀಡಿ ಬಂದರಿವರು.
ಸೇವೆ: ಚನ್ನಮ್ಮನವರು ಕರ್ನಾಟಕ ಸರ್ಕಾರದ ಪ್ರೌಢಶಿಕ್ಷಣ ಮಂಡಳಿಯ ವಿಶೇಷ ಸಂಗೀತ ಪರೀಕ್ಷೆಯ ವಿದ್ವತ್‌ಗ್ರೇಡಿನ ಮುಖ್ಯಸ್ಥರಾಗಿಯೂ, ಬೆಂಗಳೂರು ವಿಶ್ವವಿದ್ಯಾಲಯದ ಸಂಗೀತ ಮಂಡಳಿಯ ಮುಖ್ಯಸ್ಥರಾಗಿಯೂ,; ದೆಹಲಿಯ ಅಖಿಲಭಾರತ ಸಂಗೀತ ನೃತ್ಯ ನಾಟಕ ಸಂಸ್ಥೆಗಳ ಪರವಾಗಿ ಕೌನ್ಸಿಲರ್ ಆಗಿಯೂ ಸೇವೆ ಸಲ್ಲಿಸಿದ್ದಾರೆ. ಬೆಂಗಳೂರು ಗಾಯನ ಸಮಾಜ ಮತ್ತು ಕರ್ನಾಟಕ ಗಾನಕಲಾಪರಿಷತ್ತಿನ ತಜ್ಞರ ಸಮಿತಿಯ ಸದಸ್ಯರಾಗಿಯೂ ಆಕಾಶವಾಣಿ ಆಡಿಷನ್‌ ಬೋರ್ಡಿನ ಸದಸ್ಯರಾಗಿಯೂ ಮೈಸೂರು ರಾಜ್ಯ ಸಂಗೀತ ನಾಟಕ ಅಕಾಡೆಮಿಯ ಎಕ್ಸಿಕ್ಯೂಟಿವ್‌ ಕಮಿಟಿಯ ಸದಸ್ಯರಾಗಿಯೂ ಸೇವೆ ಸಲ್ಲಿಸಿದ್ದಾರೆ.
ಹೆಣ್ಣುಮಕ್ಕಳ ಏಳಿಗೆಗಾಗಿ: ತಾವು ಜೀವನದಲ್ಲಿ ಎದುರಿಸಿದ ಕಷ್ಟ ಕೋಟಲೆಗಳು ಬೇರೆಯ ಹೆಣ್ಣುಮಕ್ಕಳಿಗೆ ಬರಬಾರದು. ಹೆಣ್ಣುಮಕ್ಕಳು ಜ್ಞಾನವಂತರೂ, ತಿಳುವಳಿಕೆಯುಳ್ಳವರೂ, ಸದೃಢರೂ, ಧೈರ್ಯವಂತರೂ ಆಗಬೇಕು. ತಮ್ಮ ಜೀವನವನ್ನು ತಮ್ಮ ಗಳಿಕೆಯಿಂದಲೇ ನಡೆಸುವಷ್ಟು ಪ್ರಭಲರಾಗಬೇಕು ಎಂದು ಆಶಿಸಿದ ಚನ್ನಮ್ಮನವರು ಈ ನಿಟ್ಟಿನಲ್ಲಿ ನಾನಾ ಬಗೆಯ ಪ್ರಯತ್ನಗಳನ್ನು ಮಾಡಿ ಸಫಲರಾದರು. ಅಂದು ಪ್ರೌಢ ಶಿಕ್ಷಣ ಮಂಡಳಿಯ ಸಂಗೀತ ಪರೀಕ್ಷೆಗಳಿಗೆ ಗಂಡಸರು ಮಾತ್ರವೇ ಪರೀಕ್ಷಕರಾಗುತ್ತಿದ್ದರು. ಇದಕ್ಕೆ ಮರುದನಿ ಎತ್ತಿದ ಚನ್ನಮ್ಮನವರು ಹೆಣ್ಣು ಮಕ್ಕಳು ಪರೀಕ್ಷಕರಾಗುವಂತಾಗಿಸಿದರು. ತಮ್ಮ ಕಲಾಮಂದಿರದಲ್ಲಿ ಹೆಣ್ಣುಮಕ್ಕಳು ಸಂಗೀತ ಕಲಿಯುವಲ್ಲಿ ಪ್ರೋತ್ಸಾಹಿಸಿದರು. ವಿಧವೆಯರಿಗೆ, ಅಂಗವಿಕಲರಿಗೆ, ಅಲ್ಪ ಬುದ್ಧಿ ಭ್ರಮಣೆಯಾದವರಿಗೆ ಬಸ್‌ ಪ್ರಯಾಣದ ಹಣವನ್ನು ತಮ್ಮ ಕೈಯಿಂದಲೇ ನೀಡಿ ಉಚಿತವಾಗಿ ಸಂಗೀತ ಪಾಠ ಹೇಳಿಕೊಡುತ್ತಿದ್ದರು. ಅನೇಕ ವೇಳೆ ಉಚಿತವಾಗಿ ಸಂಗೀತ ಪಾಠ ಹೇಳಿಕೊಡುತ್ತಿದ್ದರು. ಅನೇಕ ವೇಳೆ ಇವರಿಂದ ಶಿಷ್ಯರಿಗೆ ಕಾಫಿ, ತಿಂಡಿ, ಊಟಗಳ ಸಮಾರಾಧನೆ ನಡೆಯುತ್ತಿತ್ತು. ಸಂಸಾರದಲ್ಲಿ ದುರಂತವನ್ನು ಕಂಡು ಕಂಗಾಲಾದ ಹೆಣ್ಣುಮಕ್ಕಳಿಗೆ ಯಾವ ಪ್ರತಿಫಲಾಪೇಕ್ಷೆ ಇಲ್ಲದೆ ಪಾಠ ಹೇಳುವುದಲ್ಲದೆ ಅವರಿಗೆ ತಾಯಿಯ ಸ್ಥಾನದಲ್ಲಿದ್ದು ಮಾರ್ಗದರ್ಶನ, ಮನಃ ಶಾಂತಿಗಳನ್ನು ನೀಡುತ್ತಿದ್ದರು. ಮತ್ತೊಬ್ಬರ ಕಷ್ಟಗಳಿಗೆ ಸ್ಪಂದಿಸುತ್ತಿದ್ದ ಕರುಣಾಮಯಿ ಚನ್ನಮ್ಮನವರು ಅತ್ಯಂತ ಸಹನಾಶೀಲರು, ಸ್ನೇಹಪರರು, ಹಸನ್ಮುಖಿ. ಅಬಲಾಶ್ರಮದ ಮಕ್ಕಳಿಗೆ, ಅಬಲೆಯರಿಗೆ, ಬಡಮಕ್ಕಳಿಗೆ ದೇವತಾ ಪ್ರಾರ್ಥನೆ, ಭಜನೆಗಳನ್ನು ಕಲಿಸುತ್ತಿದ್ದರು. ವಿದ್ಯಾರ್ಜನೆಗಗಿ ತಾವು ಮೈಲಿಗಟ್ಟಳೆ ನಡೆದು, ಜನರ ಕಟುಮಾತುಗಳಿಗೆ ಗುರಿಯಾಗಿ ಪಟ್ಟ ಕಷ್ಟವನ್ನು ಇತರ ಹೆಣ್ಣು ಮಕ್ಕಳು ಪಡಬಾರದೆಂದು ಶಿಷ್ಯರಿಗೆ ತಮ್ಮ ಅನುಭವದ ಕಿವಿಮಾತುಗಳನ್ನು ಹೇಳಿ ಧೈರ್ಯ ತುಂಬುತ್ತಿದ್ದರು. ಒಟ್ಟಿನಲ್ಲಿ ಹೆಣ್ಣುಮಕ್ಕಳ ಜೀವನೋಪಾಯಕ್ಕೆ ದಾರಿಮಾಡಿ ಕೊಡುವಲ್ಲಿ ಅತ್ಯಂತ ಕಾಳಜಿ ವಹಿಸುತ್ತಿದ್ದರು. ಈ ನಿಟ್ಟಿನಲ್ಲಿ ನೂರಾರು ಮಹಿಳೆಯರು ಇಂದಿಗೂ ಇವರನ್ನು ಸ್ಮರಿಸುವಂತಹ ಸಾರ್ಥಕ ಕಾರ್ಯ ಇವರಿಂದಾಗಿದೆ.
ದೇಶ ಪ್ರೇಮ, ಸ್ವತಂತ್ರ ಚಳುವಳಿ: ಚನ್ನಮ್ಮನವರಿಗೆ ತಮ್ಮ ತಂದೆಯವರಂತೆ ರಾಷ್ಟ್ರದ ಬಗೆಗೆ ಅಪರಿಮಿತ ಪ್ರೇಮ. ನಾಡಿಗಾಗಿ ಸೇವೆ ಸಲ್ಲಿಸುವ , ತ್ಯಾಗ ಮಾಡುವ, ದೇಶಭಕ್ತಿ ಸಾರುವ ಮನೋಭಾವವುಳ್ಳವರಾದ ಇವರು ಗಾಂಧೀಜಿಯವರ ನಿಷ್ಠಾವಂತ ಅನುಯಾಯಿಯಾಗಿದ್ದರು. ಈ ಹಿನ್ನೆಲೆಯಿದ್ದ ಇವರು ಚಿಕ್ಕ ವಯಸ್ಸಿನಿಂದ ಆರಂಭಗೊಂಡು ಅವರ ಕಡೆಗಾಲದವರೆಗೂ ಖಾದಿಯ ಉಡುಪನ್ನೇ ಧರಿಸುತ್ತಿದ್ದರು. ಸ್ವತಂತ್ರ ಚಳುವಳಿಯ ನೂರಾರು ಸಭೆಗಳಲ್ಲಿ ಇವರು ತಮ್ಮಲ ದೇಶಭಕ್ತಿಗೀತೆಗಳ ಗಾಯನ ಸುಧೆಯನ್ನು ಹರಿಸಿ ದೇಶಪ್ರೇಮವನ್ನು ಸಾರಿದರು. ಮಹಾತ್ಮ ಗಾಂಧಿಯವರ ಮುಂದೆ ದೇಶಭಕ್ತಿ ಗೀತೆಗಳನ್ನೂ ವಂದೇಮಾತರಂ ಎಂಬ ಗೀತೆಯನ್ನು ಹಾಡಿದಾಗಕ ಗಾಂಧಿಯವರು ಇವರ ಶಿರಮುಟ್ಟಿ ಹರಸಿದರು. ರಾಷ್ಟ್ರ ರಕ್ಷಣಾನಿಧಿಗೆ ಸಹಾಯ ಹಸ್ತ ನೀಡುವ ಸಲುವಾಗಿ ಇವರು ತಮ್ಮ ಆಭರಣಗಳನ್ನು ಹಾಗೂ ಹಣವನ್ನು ಸ್ವಪ್ರೇರಣೆಯಿಂದ ದಾನ ಮಾಡಿ ದೇಶಪ್ರೇಮವನ್ನು ಸಾರಿದರು. ಇವರು ತುಮಕೂರಿನಲ್ಲಿದ್ದಾಗ ಸ್ವಾತಂತ್ರ ಚಳುವಳಿಯಲ್ಲಿ ಭಾಗವಹಿಸಿ ಪೋಲೀಸರಿಂದ ಲಾಠಿ ಏಟು ತಿಂದು ಸೆರೆಮನೆ ವಾಸ ಮಾಡಿದರು.
ಬಿರುದು ಸನ್ಮಾನ: ಚನ್ನಮ್ಮನವರ ಗಾಯನ ವಾದನ ಸೌರಭಕ್ಕೆ ನಾಡಿನ ಅನೇಕ ಸಂಘ ಸಂಸ್ಥೆಗಳು ಗೌರವಿಸಿ ಸನ್ಮಾನಿಸಿವೆ. ಇವುಗಳಲ್ಲಿ ಪ್ರಮುಖವಾದವುಗಳೆಂದರೆ ಮಂಗಳೂರಿನಲ್ಲಿ ನಡೆದ ಶಿಕ್ಷಣ ಸಪ್ತಾಹ ಸಮ್ಮೇಳನದಲ್ಲಿ ಗಾನ ಕೋಗಿಲೆ ಎಂಬ ಬಿರುದು, ೧೯೫೭ ರಲ್ಲಿ ಡಾ.ಶ್ರೀ ಜ.ಚ.ನಿ. ಮಹಾಸ್ವಾಮಿಗಳಿಂದ ಸಂಗೀತ ಶಾರದೆ ಎಂಬ ಬಿರುದು, ೧೯೭೩ ರಲ್ಲಿ ಸಂಗೀತಾಭಿಮಾನಿಗಳಿಂದ ವೀಣಾಗಾನ ವಿದ್ಯಾವಾರಿಧಿ ಎಂಬ ಬಿರುದು, ೧೯೭೪ರಲ್ಲಿ ಇವರ ಉನ್ನತ ಸಂಗೀತ ಸೇವೆಗಾಗಿ ಕರ್ನಾಟಕ ರಾಜ್ಯ ಸರ್ಕಾರದಿಂದ ರಾಜ್ಯ ಪ್ರಶಸ್ತಿ, ೧೯೭೫ರಲ್ಲಿ ಬೆಂಗಳೂರು  ಗಾಯನ ಸಮಾಜದ ಸಂಗೀತ ಸಮ್ಮೇಳನದ ಅಧ್ಯಕ್ಷತೆ ವಹಿಸಿ ಸಂಗೀತ ಕಲಾರತ್ನ ಎಂಬ ಬಿರುದು, ೧೯೭೭ರಲ್ಲಿ ರಂಭಾಪುರಿ ಜಗದ್ಗುರುಗಳ ಅಧ್ಯಕ್ಷತೆಯಲ್ಲಿ ಕರ್ನಾಟಕ ಸಂಗೀತ ಕಲಾ ಚೂಡಾಮಣಿ ಎಂಬ ಬಿರುದು ಹೀಗೆ ಅನೇಕ ಬಿರುದುಗಳು ಇವರಿಗೆ ಸಂದಾಯವಾಗಿವೆ.
ಕೊಡುಗೈ ದಾನಿ: ಚನ್ನಮ್ಮನವರು ಜೀವನದಲ್ಲಿ ಹಣಕಾಸಿನ ತೊಂದರೆ ಎಷ್ಟರ ಮಟ್ಟಿನದೆಂಬುದನ್ನು ಅರಿತವರಾಗಿದ್ದ ಕಾರಣದಿಂದಲೋ ಏನೋ ಅವರು ಆರ್ಥಿಕವಾಗಿ ಸೌಖ್ಯದಿಂದಿರುವ ಸಮಯದಲ್ಲಿ ನಾನಾ ಕಡೆಗೆ ತಮ್ಮ ಧನ ಸಹಾಯ ಹಸ್ತ ನೀಡಿರುವುದು ಕಂಡು ಬರುತ್ತದೆ. ಬೆಂಗಳೂರು ಗಾಯನ ಸಮಾಜ, ಕರ್ನಾಟಕ ಗಾನಕಲಾಪರಿಷತ್ತು, ಬಸವ ಸಮಿತಿ, ಬೆಂಗಳೂರು ಮಹಾರಾಣಿ ಕಲಾ ಕಾಲೇಜು ಮುಂತಾದೆಡೆಗಳಲ್ಲಿ ದತ್ತಿನಿಧಿಯನ್ನು ಸ್ಥಾಪಿಸಿ ಸಂಗೀತ ಮತ್ತು ಸಾಹಿತ್ಯಗಳ ಬೆಳವಣಿಗೆಗೆ ದಾರಿ ಮಾಡಿ ಕೊಟ್ಟಿದ್ದಾರೆ. ಬೆಂಗಳೂರಿನ ಎನ್‌.ಎಂ.ಕೆ.ಆರ್.ವಿ. ಕಾಲೇಜಿನಲ್ಲಿ ಸಂಗೀತವನ್ನು ಕಾಲೇಜಿನ ಒಂದು ಪಠ್ಯ ವಿಷಯವನ್ನಾಗಿಸಲು ಸಹಾಯಕವಾಗುವಂತೆ ಚನ್ನಮ್ಮನವರು ತಮ್ಮಲ್ಲಿದ್ದ ಅನೇಕ ವಾದ್ಯಗಳನ್ನೂ ನೂರಾರು ಪುಸ್ತಕಗಳನ್ನೂ ದಾನ ಮಾಡಿದ್ದಾರೆ.
ಪುಸ್ತಕ ಪ್ರಕಟಣೆ: ಚನ್ನಮ್ಮನವರು ಬಿ.ಎ. ಸಂಗೀತದ ಪಠ್ಯ ವಿಷಯಗಳನ್ನಾಧರಿಸಿ ಗಾನಕಲಾ ಬೋಧಿನಿ ಎಂಬ ಪುಸ್ತಕವನ್ನು ಸಂಪಾದಿಸಿದ್ದಾರೆ. ಅದನ್ನು ಬೆಂಗಳೂರು ವಿಶ್ವವಿದ್ಯಾನಿಲಯ ಪ್ರಕಟಿಸಿದೆ. ಉತ್ತಮ ವಾಗ್ಮಿಯಾಗಿದ್ದ ಚನ್ನಮ್ಮನವರು ಅನೇಕ ಉಪನ್ಯಾಸ ಕಾರ್ಯಕ್ರಮಗಳನ್ನೂ ನೀಡಿದ್ದಾರೆ. ಬುಕ್‌ಲೆಟ್‌ ಮಾದರಿಯಲ್ಲಿ ಮೂರು ಪುಸ್ತಕಗಳನ್ನು ಬರೆದಿದ್ದಾರೆ.
ಶಿಷ್ಯ ವೃಂದ: ಚನ್ನಮ್ಮನವರು ನೂರಾರು ವಿದ್ಯಾರ್ಥಿಗಳಿಗೆ ಸಂಗೀತ ಪಾಠ ಹೇಳಿ ಕೊಟ್ಟಿದ್ದಾರೆ. ಇವರಲ್ಲಿ ಕೆಲವರು ದೇಶದಲ್ಲಿ ಮತ್ತೆ ಕೆಲವರು ವಿದೇಶದಲ್ಲಿ ನೆಲೆಸಿದ್ದಾರೆ. ಇವರಲ್ಲಿ ಪ್ರಮುಖರಾದವರೆಂದರೆ ವಿದುಷಿಯರಾದ ಇ.ಪಿ.ಅಲಮೇಲು, ಜಿ.ಇಂದಿರಮ್ಮ, ಕಾಂತಿಮತಿ, ಲಕ್ಷ್ಮಿ, ಪ್ರಭ, ಸೇತು, ವಿಜಯ, ಕೃಷ್ಣಮೂರ್ತಿ ಮುಂತಾದವರು.
ನಾದೈಕ್ಯರು-ಲಿಂಗೈಕ್ಯರು: ಚನ್ನಮ್ಮನವರು ತಮ್ಮ ಅಂತ್ಯದ ದಿನದವರೆಗೂ ಚಟುವಟಿಕೆಯಿಂದ ಇದ್ದವರು. ದಿನಾಂಕ ೨೦.೧.೧೯೮೬ರಂದು ಪ್ರತಿದಿನದಂತೆ ಬೆಳಗಿನ ಜಾವಕ್ಕೆ ಎದ್ದು ಸ್ನಾನ ಪೂಜಾದಿಗಳನ್ನು ಮುಗಿಸಿ ನಂತರ ವಿದ್ಯಾರ್ಥಿಗಳಿಗೆ ಸಂಗೀತ ಪಾಠ ಮಾಡಿ ಅನಂತರ ಊಟ ಮುಗಿಸಿ ಸುಖ ಸಾವನ್ನಪ್ಪಿದರು. ಲಿಂಗದಲ್ಲಿ, ನಾದಲಿಂಗದಲ್ಲಿ ಲೀನವಾದರು. ದೀಪವು ಎಲ್ಲರಿಗೆ ಬೆಳಕು ನೀಡಿ ತಾನೇ ಕ್ರಮೇಣ ಕರಗಿ ಹೋಗುವಂತೆ ಚನ್ನಮ್ಮನವರು ಸಂಗೀತಕ್ಕಾಗಿ ತಮ್ಮನ್ನೇ ಅರ್ಪಿಸಿಕೊಂಡು ಪರಹಿತದ ಸಾರ್ಥಕ ಬದುಕನ್ನು ಸ್ವೀಕರಿಸಿ ಅಪೂರ್ವ ಮಹಿಳೆಯಾಗಿ ಕಂಗೊಳಿಸಿದ್ದಾರೆ. ಚನ್ನಮ್ಮನವರೊಂದು ಆದರ್ಶವಾದ ನೈಜ ಬದುಕು. ಈ ಬದುಕು ಚಿರಕಾಲ ಮಹಿಳಾ ಲೋಕಕ್ಕೆ ಮಾದರಿಯಾಗಿದೆ.
 
ಸಹಾಯಕ ಗ್ರಂಥ: ಸಂಗೀತ ಕಲಾರತ್ನ ಶ್ರೀಮತಿ ಜಿ. ಚನ್ನಮ್ಮ, ಲೇಖಕಿ: ವೀಣಾ ವಾಣಿ, ಇ.ಪಿ. ಅಲಮೇಲು
ಮಾಹಿತಿ ನೆರವು: ಡಾ. ಸುಶೀಲ, ಜಿ. ಚನ್ನಮ್ಮನವರು ಮಗಳು.
ಜಾನಪದ ವಿದ್ವಾಂಸ ಬನ್ನಂಜೆ ಬಾಬು ಅಮೀನ್: ಪ್ರಶಸ್ತಿ – ಪುರಸ್ಕಾರಗಳು
ಬನ್ನಂಜೆ ಬಾಬು ಅಮೀನರು ಎಂದೂ ಪ್ರಶಸ್ತಿಯನ್ನು ಅರಸಿ ಹೋದವರಲ್ಲ. ಪ್ರಶಸ್ತಿ ಬಂದಿಲ್ಲವೆಂದು ನೊಂದವರೂ ಅಲ್ಲ. ಆದರೆ ಅವರ ಪ್ರಾಮಾಣಿಕ ಸೇವೆ, ಸಾಹಿತ್ಯ ರಚನೆ ಮತ್ತು ಸಂಶೋಧನಾ ಕ್ಷೇತ್ರದ ಸಾಧನೆಯನ್ನು ಗುರುತಿಸಿ ಹಲವಾರು ಪ್ರಶಸ್ತಿ ಸನ್ಮಾನಗಳು ಅವರನ್ನು ಅರಸಿಕೊಂಡು ಬಂದಿವೆ.
1992ರಲ್ಲಿ ತುಳುನಾಡ ಗರೋಡಿಗಳ ಸಾಂಸ್ಕೃತಿಕ ಅಧ್ಯಯನ ಕೃತಿಗೆ ಕರ್ನಾಟಕ ಯಕ್ಷಗಾನ ಮತ್ತು ಜಾನಪದ ಅಕಾಡೆಮಿಯ ಅತ್ಯುತ್ತಮ ಗ್ರಂಥ ಪುರಸ್ಕಾರ ಲಭಿಸಿದೆ. 1996ರಲ್ಲಿ ಅವರ ತುಳು ಜಾನಪದ ಆಚರಣೆಗಳು ಕೃತಿಗೆ ಗೋವಿಂದ ಪೈ ಸಂಶೋಧನಾ ಕೇಂದ್ರ ಉಡುಪಿ ಇದರ ಪ್ರತಿಷ್ಠಿತ ಕು.ಶಿ. ಹರಿದಾಸ ಭಟ್ ಜಾನಪದ ಪ್ರಶಸ್ತಿ ಲಬಿಸಿದೆ. ತುಳು ಜಾನಪದ ಆಚರಣೆಗಳು ಕೃತಿಗೆ 1997ರಲ್ಲಿ ಕರ್ನಾಟಕ ತುಳು ಸಾಹಿತ್ಯ ಅಕಾಡೆಮಿಯ ಗ್ರಂಥ ಪ್ರಶಸ್ತಿ ದೊರೆತಿದೆ. ಅವರ ತುಳು ಕಾದಂಬರಿ ’ಪೂ ಪೊದ್ದೊಲು’ ಕೃತಿಗೆ 2003ರಲ್ಲಿ ಕರ್ನಾಟಕ ತುಳು ಸಾಹಿತ್ಯ ಅಕಾಡೆಮಿಯ ಗ್ರಂಥ ಪ್ರಶಸ್ತಿ ಲಬಿಸಿದೆ. 2003ರಲ್ಲಿ ಉಡುಪಿ ನಾಗರಿಕರು ಬನ್ನಂಜೆ ಷಷ್ಟ್ಯಬ್ದ ಸಮಿತಿಯನ್ನು ರಚಿಸಿ ಅವರನ್ನು ಸಾರ್ವಜನಿಕವಾಗಿ ಸನ್ಮಾನಿಸಿದರು. ಈ ಸಂದರ್ಭದಲ್ಲಿ 150 ಪುಟಗಳ ’ಐಸಿರಿ’ ಎಂಬ ಅಭಿನಂದನಾ ಗ್ರಂಥ ವನ್ನು ಅವರಿಗೆ ಅರ್ಪಿಸಲಾಯಿತು. ಈ ಗ್ರಂಥದಲ್ಲಿ ಬನ್ನಂಜೆಯವರ ವ್ಯಕ್ತಿತ್ವ, ಸಾಹಿತ್ಯ, ಸಂಘಟನೆ ಸಂಶೋಧನೆಯ ಕುರಿತಾಗಿ ಹಿರಿಯ-ಕಿರಿಯ ವಿದ್ವಾಂಸರು ಬರೆದ ಅರುವತ್ತರಷ್ಟು ಲೇಖನಗಳಿವೆ. ಬನ್ನಂಜೆಯವರ ಬಗ್ಗೆ ಉಡುಪಿಯ ಜನರಿಗಿರುವ ಪ್ರೀತಿ ಮತ್ತು ಗೌರವಗಳು ಈ ಸಮಾರಂಭ ಮತ್ತು ಐಸಿರಿಯಲ್ಲಿ ವ್ಯಕ್ತವಾಗಿದೆ. ಮುಂಬಯಿಯಿಂದ ದಕ್ಷಿಣ ಕನ್ನಡದವರೆಗೆ ಇರುವ ಅವರ ಅಭಿಮಾನಿ ಬಳಗದ ಭಾವನೆಗಳ ಮಹಾಪೂರವು ’ಐಸಿರಿ’ಯಲ್ಲಿ ಮಡುಗಟ್ಟಿದೆ.
2006ರಲ್ಲಿ ಬಿಲ್ಲವಾಸ್ ದುಬೈ ಮತ್ತು ನಾರ್ದನ್ ಎಮಿರೆಟ್ಸ್ ವತಿಯಿಂದ ದುಬೈಯಲ್ಲಿ ಅಭೂತಪೂರ್ವ ಸನ್ಮಾನ ಸಮಾರಂಭ ನಡೆಯಿತು. 2006ರಲ್ಲಿ ಕರ್ನಾಟಕ ತುಳು ಸಾಹಿತ್ಯ ಅಕಾಡೆಮಿಯು ತುಳು ಮಹನೀಯರಿಗೆ ಅಭಿನಂದನೆ ಕಾರ್ಯಕ್ರಮದಡಿ ಅವರನ್ನು ಅಭಿನಂದಿಸಿತು. 2007ರಲ್ಲಿ ಮುಂಬಯಿಯ ದಿ. ನಾರಾಯಣ ಸಾಲ್ಯಾನ್ ಸ್ಮಾರಕ ಪ್ರಶಸ್ತಿಯನ್ನು ಅವರು ಪಡೆದರು. 2007ರಲ್ಲಿ ಸಂದೇಶ ಸಾಹಿತ್ಯ ಪ್ರತಿಷ್ಠಾನ ಮಂಗಳೂರು ಇವರು ನೀಡುವ ಸಂದೇಶ ತುಳು ಸಾಹಿತ್ಯ ರಾಜ್ಯ ಪ್ರಶಸ್ತಿಯನ್ನು ಅವರು ಪಡೆದರು. 2008ರಲ್ಲಿ ಉಡುಪಿ ಜಿಲ್ಲಾಡಳಿತವು ಅವರಿಗೆ ಜಿಲ್ಲಾ ರಾಜ್ಯೋತ್ಸವ ಪ್ರಶಸ್ತಿಯನ್ನು ನೀಡಿ ಗೌರವಿಸಿದೆ. 2009ರಲ್ಲಿ ತುಳು ಸಾಹಿತ್ಯ ಮತ್ತು ಸಂಸ್ಕೃತಿಗೆ ಅವರು ಸಲ್ಲಿಸಿದ ಸೇವೆಯನ್ನು ಗುರುತಿಸಿ ಕರ್ನಾಟಕ ತುಳು ಸಾಹಿತ್ಯ ಅಕಾಡೆಮಿಯು ಅವರಿಗೆ ಗೌರವ ಪ್ರಶಸ್ತಿಯನ್ನು ನೀಡಿ ಗೌರವಿಸಿದೆ. ಒಡಿಯೂರು ಕ್ಷೇತ್ರದಲ್ಲಿ ’ತುಳು ಐಸಿರಿ’ ಕಾರ್ಯಕ್ರಮದಲ್ಲಿ ತುಳು ಸಾಹಿತ್ಯ ಸೇವೆಗಾಗಿ ಪ್ರಶಸ್ತಿ ನೀಡಿ ಗೌರವಿಸಲಾಯಿತು. ಉಡುಪಿಯಲ್ಲಿ ವಿದ್ವಾಂಸರರಾದ ಎಲ್.ಎಸ್. ಶೇಷಗಿರಿರಾಯರ ಅಧ್ಯಕ್ಷತೆಯಲ್ಲಿ ನಡೆದ 74ನೇ ಅಖಿಲ ಭಾರತ ಸಾಹಿತ್ಯ ಸಮ್ಮೇಳನದಲ್ಲಿ ಸನ್ಮಾನಿಸಲಾಯಿತು. ಹೀಗೆ ಅನೇಕ ಪ್ರತಿಷ್ಠಿತ ಪ್ರಶಸ್ತಿ – ಪುರಸ್ಕಾರಗಳಿಗೆ ಅವರು ಭಾಜನರಾಗಿದ್ದಾರೆ. ನೂರಾರು ಸಂಘಸಂಸ್ಥೆಗಳು ಅವರ ಸೇವೆಯನ್ನು ಗುರುತಿಸಿ ಸನ್ಮಾನಿಸಿವೆ.
1992ರಲ್ಲಿ ಮಹಾರಾಷ್ಟ್ರದ ಪೂನಾ ಬೋರ್ಡಿನಿಂದ ಪ್ರಕಟವಾದ ಏಳನೇಯ ತರಗತಿಯ ಪಠ್ಯ ಪುಸ್ತಕದಲ್ಲಿ ಅವರ ’ಕೋಟಿ – ಚೆನ್ನಯ’  ಕಥೆಯನ್ನು ಪಠ್ಯವಾಗಿ ಸೇರಿಸಲಾಯಿತು. 2007ರಲ್ಲಿ ಪೂನಾ ಬೋರ್ಡು ಪ್ರಕಟಿಸಿದ ಹತ್ತನೆ ತರಗತಿಯ ’ಕನ್ನಡ ಕುಮಾರ ಭಾರತಿ’ ಪಠ್ಯ ಪುಸ್ತಕದಲ್ಲಿ ಅವರ ಕೋಟಿ ಚೆನ್ನಯವು ಎರಡನೇ ಬಾರಿ ಸೇರ್ಪಡೆಯಾಯಿತು. ಮುಂಬಯಿಯ ಬಿಲ್ಲವ ಎಸೋಸಿಯೇಶನ್‌ನ ಮಾಸಪತ್ರಿಕೆ ’ಅಕ್ಷಯ’ದ ಸಂಪಾದಕರಾಗುವ ಗೌರವವನ್ನು ನೀಡಲಾಯಿತು. ಮುಂಬಯಿಯಲ್ಲಿ ಆರಂಭವಾದ ಕನ್ನಡ ದಿನಪತ್ರಿಕೆ ’ಕರ್ನಾಟಕ ಮಲ್ಲ’ದಲ್ಲಿ ಆರಂಭ ದಿನಗಳಲ್ಲಿ ಅಂಕಣಕಾರರಾಗಿ ಸೇವೆ ಸಲ್ಲಿಸಿದ್ದಾರೆ.
ಜಾನಪದ ವಿದ್ವಾಂಸ ಬನ್ನಂಜೆ ಬಾಬು ಅಮೀನ್: ಪ್ರಶಸ್ತಿ – ಪುರಸ್ಕಾರಗಳು
ಬನ್ನಂಜೆ ಬಾಬು ಅಮೀನರು ಎಂದೂ ಪ್ರಶಸ್ತಿಯನ್ನು ಅರಸಿ ಹೋದವರಲ್ಲ. ಪ್ರಶಸ್ತಿ ಬಂದಿಲ್ಲವೆಂದು ನೊಂದವರೂ ಅಲ್ಲ. ಆದರೆ ಅವರ ಪ್ರಾಮಾಣಿಕ ಸೇವೆ, ಸಾಹಿತ್ಯ ರಚನೆ ಮತ್ತು ಸಂಶೋಧನಾ ಕ್ಷೇತ್ರದ ಸಾಧನೆಯನ್ನು ಗುರುತಿಸಿ ಹಲವಾರು ಪ್ರಶಸ್ತಿ ಸನ್ಮಾನಗಳು ಅವರನ್ನು ಅರಸಿಕೊಂಡು ಬಂದಿವೆ.
1992ರಲ್ಲಿ ತುಳುನಾಡ ಗರೋಡಿಗಳ ಸಾಂಸ್ಕೃತಿಕ ಅಧ್ಯಯನ ಕೃತಿಗೆ ಕರ್ನಾಟಕ ಯಕ್ಷಗಾನ ಮತ್ತು ಜಾನಪದ ಅಕಾಡೆಮಿಯ ಅತ್ಯುತ್ತಮ ಗ್ರಂಥ ಪುರಸ್ಕಾರ ಲಭಿಸಿದೆ. 1996ರಲ್ಲಿ ಅವರ ತುಳು ಜಾನಪದ ಆಚರಣೆಗಳು ಕೃತಿಗೆ ಗೋವಿಂದ ಪೈ ಸಂಶೋಧನಾ ಕೇಂದ್ರ ಉಡುಪಿ ಇದರ ಪ್ರತಿಷ್ಠಿತ ಕು.ಶಿ. ಹರಿದಾಸ ಭಟ್ ಜಾನಪದ ಪ್ರಶಸ್ತಿ ಲಬಿಸಿದೆ. ತುಳು ಜಾನಪದ ಆಚರಣೆಗಳು ಕೃತಿಗೆ 1997ರಲ್ಲಿ ಕರ್ನಾಟಕ ತುಳು ಸಾಹಿತ್ಯ ಅಕಾಡೆಮಿಯ ಗ್ರಂಥ ಪ್ರಶಸ್ತಿ ದೊರೆತಿದೆ. ಅವರ ತುಳು ಕಾದಂಬರಿ ’ಪೂ ಪೊದ್ದೊಲು’ ಕೃತಿಗೆ 2003ರಲ್ಲಿ ಕರ್ನಾಟಕ ತುಳು ಸಾಹಿತ್ಯ ಅಕಾಡೆಮಿಯ ಗ್ರಂಥ ಪ್ರಶಸ್ತಿ ಲಬಿಸಿದೆ. 2003ರಲ್ಲಿ ಉಡುಪಿ ನಾಗರಿಕರು ಬನ್ನಂಜೆ ಷಷ್ಟ್ಯಬ್ದ ಸಮಿತಿಯನ್ನು ರಚಿಸಿ ಅವರನ್ನು ಸಾರ್ವಜನಿಕವಾಗಿ ಸನ್ಮಾನಿಸಿದರು. ಈ ಸಂದರ್ಭದಲ್ಲಿ 150 ಪುಟಗಳ ’ಐಸಿರಿ’ ಎಂಬ ಅಭಿನಂದನಾ ಗ್ರಂಥ ವನ್ನು ಅವರಿಗೆ ಅರ್ಪಿಸಲಾಯಿತು. ಈ ಗ್ರಂಥದಲ್ಲಿ ಬನ್ನಂಜೆಯವರ ವ್ಯಕ್ತಿತ್ವ, ಸಾಹಿತ್ಯ, ಸಂಘಟನೆ ಸಂಶೋಧನೆಯ ಕುರಿತಾಗಿ ಹಿರಿಯ-ಕಿರಿಯ ವಿದ್ವಾಂಸರು ಬರೆದ ಅರುವತ್ತರಷ್ಟು ಲೇಖನಗಳಿವೆ. ಬನ್ನಂಜೆಯವರ ಬಗ್ಗೆ ಉಡುಪಿಯ ಜನರಿಗಿರುವ ಪ್ರೀತಿ ಮತ್ತು ಗೌರವಗಳು ಈ ಸಮಾರಂಭ ಮತ್ತು ಐಸಿರಿಯಲ್ಲಿ ವ್ಯಕ್ತವಾಗಿದೆ. ಮುಂಬಯಿಯಿಂದ ದಕ್ಷಿಣ ಕನ್ನಡದವರೆಗೆ ಇರುವ ಅವರ ಅಭಿಮಾನಿ ಬಳಗದ ಭಾವನೆಗಳ ಮಹಾಪೂರವು ’ಐಸಿರಿ’ಯಲ್ಲಿ ಮಡುಗಟ್ಟಿದೆ.
2006ರಲ್ಲಿ ಬಿಲ್ಲವಾಸ್ ದುಬೈ ಮತ್ತು ನಾರ್ದನ್ ಎಮಿರೆಟ್ಸ್ ವತಿಯಿಂದ ದುಬೈಯಲ್ಲಿ ಅಭೂತಪೂರ್ವ ಸನ್ಮಾನ ಸಮಾರಂಭ ನಡೆಯಿತು. 2006ರಲ್ಲಿ ಕರ್ನಾಟಕ ತುಳು ಸಾಹಿತ್ಯ ಅಕಾಡೆಮಿಯು ತುಳು ಮಹನೀಯರಿಗೆ ಅಭಿನಂದನೆ ಕಾರ್ಯಕ್ರಮದಡಿ ಅವರನ್ನು ಅಭಿನಂದಿಸಿತು. 2007ರಲ್ಲಿ ಮುಂಬಯಿಯ ದಿ. ನಾರಾಯಣ ಸಾಲ್ಯಾನ್ ಸ್ಮಾರಕ ಪ್ರಶಸ್ತಿಯನ್ನು ಅವರು ಪಡೆದರು. 2007ರಲ್ಲಿ ಸಂದೇಶ ಸಾಹಿತ್ಯ ಪ್ರತಿಷ್ಠಾನ ಮಂಗಳೂರು ಇವರು ನೀಡುವ ಸಂದೇಶ ತುಳು ಸಾಹಿತ್ಯ ರಾಜ್ಯ ಪ್ರಶಸ್ತಿಯನ್ನು ಅವರು ಪಡೆದರು. 2008ರಲ್ಲಿ ಉಡುಪಿ ಜಿಲ್ಲಾಡಳಿತವು ಅವರಿಗೆ ಜಿಲ್ಲಾ ರಾಜ್ಯೋತ್ಸವ ಪ್ರಶಸ್ತಿಯನ್ನು ನೀಡಿ ಗೌರವಿಸಿದೆ. 2009ರಲ್ಲಿ ತುಳು ಸಾಹಿತ್ಯ ಮತ್ತು ಸಂಸ್ಕೃತಿಗೆ ಅವರು ಸಲ್ಲಿಸಿದ ಸೇವೆಯನ್ನು ಗುರುತಿಸಿ ಕರ್ನಾಟಕ ತುಳು ಸಾಹಿತ್ಯ ಅಕಾಡೆಮಿಯು ಅವರಿಗೆ ಗೌರವ ಪ್ರಶಸ್ತಿಯನ್ನು ನೀಡಿ ಗೌರವಿಸಿದೆ. ಒಡಿಯೂರು ಕ್ಷೇತ್ರದಲ್ಲಿ ’ತುಳು ಐಸಿರಿ’ ಕಾರ್ಯಕ್ರಮದಲ್ಲಿ ತುಳು ಸಾಹಿತ್ಯ ಸೇವೆಗಾಗಿ ಪ್ರಶಸ್ತಿ ನೀಡಿ ಗೌರವಿಸಲಾಯಿತು. ಉಡುಪಿಯಲ್ಲಿ ವಿದ್ವಾಂಸರರಾದ ಎಲ್.ಎಸ್. ಶೇಷಗಿರಿರಾಯರ ಅಧ್ಯಕ್ಷತೆಯಲ್ಲಿ ನಡೆದ 74ನೇ ಅಖಿಲ ಭಾರತ ಸಾಹಿತ್ಯ ಸಮ್ಮೇಳನದಲ್ಲಿ ಸನ್ಮಾನಿಸಲಾಯಿತು. ಹೀಗೆ ಅನೇಕ ಪ್ರತಿಷ್ಠಿತ ಪ್ರಶಸ್ತಿ – ಪುರಸ್ಕಾರಗಳಿಗೆ ಅವರು ಭಾಜನರಾಗಿದ್ದಾರೆ. ನೂರಾರು ಸಂಘಸಂಸ್ಥೆಗಳು ಅವರ ಸೇವೆಯನ್ನು ಗುರುತಿಸಿ ಸನ್ಮಾನಿಸಿವೆ.
1992ರಲ್ಲಿ ಮಹಾರಾಷ್ಟ್ರದ ಪೂನಾ ಬೋರ್ಡಿನಿಂದ ಪ್ರಕಟವಾದ ಏಳನೇಯ ತರಗತಿಯ ಪಠ್ಯ ಪುಸ್ತಕದಲ್ಲಿ ಅವರ ’ಕೋಟಿ – ಚೆನ್ನಯ’  ಕಥೆಯನ್ನು ಪಠ್ಯವಾಗಿ ಸೇರಿಸಲಾಯಿತು. 2007ರಲ್ಲಿ ಪೂನಾ ಬೋರ್ಡು ಪ್ರಕಟಿಸಿದ ಹತ್ತನೆ ತರಗತಿಯ ’ಕನ್ನಡ ಕುಮಾರ ಭಾರತಿ’ ಪಠ್ಯ ಪುಸ್ತಕದಲ್ಲಿ ಅವರ ಕೋಟಿ ಚೆನ್ನಯವು ಎರಡನೇ ಬಾರಿ ಸೇರ್ಪಡೆಯಾಯಿತು. ಮುಂಬಯಿಯ ಬಿಲ್ಲವ ಎಸೋಸಿಯೇಶನ್‌ನ ಮಾಸಪತ್ರಿಕೆ ’ಅಕ್ಷಯ’ದ ಸಂಪಾದಕರಾಗುವ ಗೌರವವನ್ನು ನೀಡಲಾಯಿತು. ಮುಂಬಯಿಯಲ್ಲಿ ಆರಂಭವಾದ ಕನ್ನಡ ದಿನಪತ್ರಿಕೆ ’ಕರ್ನಾಟಕ ಮಲ್ಲ’ದಲ್ಲಿ ಆರಂಭ ದಿನಗಳಲ್ಲಿ ಅಂಕಣಕಾರರಾಗಿ ಸೇವೆ ಸಲ್ಲಿಸಿದ್ದಾರೆ.
ಎಂ.ಎಸ್. ರಾಮಯ್ಯ
ನಮ್ಮ ನಾಡಿನ ಹಿರಿಯ ಮೃದಂಗ ವಿದ್ವಾಂಸರಾಗಿದ್ದ ಎಂ.ಎಸ್‌. ರಾಮಯ್ಯನವರು ದಿನಾಂಕ ೨೪.೫.೧೯೨೨ರಲ್ಲಿ ಮೈಸೂರಿನಲ್ಲಿ ತಬಲಾ ವಿದ್ವಾಂಸರಾಗಿದ್ದ ವಿದ್ವಾನ್‌ ಸುಬ್ಬಣ್ಣನವರ ಸುಪುತ್ರರಾಗಿ ಜನಿಸಿದರು. ರಾಮಯ್ಯನವರ ತಾತ ಅನಂತಪ್ಪನವರೂ ತಬಲಾ ವಿದ್ವಾಂಸರಾಗಿದ್ದವರು. ಆ ಕಾಲದಲ್ಲಿ ನಾಟಕ, ಹರಿಕಥೆಗಳಿಗೆ ಹೆಚ್ಚಾಗಿ ಅವರು ನುಡಿಸುತ್ತಿದ್ದರು. ರಾಮಯ್ಯನವರ ಸಹೋದರ ವಿದ್ವಾನ್‌ ಎಂ.ಎಸ್‌. ಸುಬ್ರಹ್ಮಣ್ಯರವರು ಪಿಟೀಲು ವಿದ್ವಾಂಸರು ಹಾಗೂ ಆಕಾಶವಾಣಿ ನಿಲಯದ ಕಲಾವಿದರಾಗಿದ್ದರು. ಇನ್ನೊಬ್ಬ ಸಹೋದರ ವಿದ್ವಾನ್‌ ಎಂ.ಎಸ್‌. ಶೇಷಪ್ಪನವರು ಮೃದಂಗ ಮತ್ತು ಡೋಲಕ್‌ ವಾದಕರು. ಇವರು ಹರಿಕಥೆ, ನಾಟಕ, ಸಂಗೀತ ಕಚೇರಿಗಳಿಗೆ ನುಡಿಸುತ್ತಿದ್ದರು. ಮತ್ತೊಬ್ಬ ಸಹೋದರ ವಿದ್ವಾನ್‌ ಎಂ.ಎಸ್‌. ಅನಂತಸ್ವಾಮಿಯವರು ಮೃದಂಗ ವಿದ್ವಾಂಸರು. ಇವರ ಮಕ್ಕಳೂ ಮೃದಂಗ ಮತ್ತು ತಬಲಾ ವಿದ್ವಂಸರಾಗಿದ್ದಾರೆ. ರಾಮಯ್ಯನವರ ಚಿಕ್ಕಪ್ಪ ಚಿನ್ನಸ್ವಾಮಿಯವರೂ ಸಂಗೀತ ವಿದ್ವಾಂಸರು. ಹೀಗೆ ರಾಮಯ್ಯನವರ ಕುಟುಂಬ ಸಂಗೀತದ ಪರಂಪರೆಯನ್ನೇ ರೂಪಿಸಿದೆ.
ರಾಮಯ್ಯನವರು ಬಾಲ್ಯದಲ್ಲೇ ತಮ್ಮ ತಂದೆ ವಿದ್ವನ್‌ ಸುಬ್ಬಣ್ಣನವರಲ್ಲಿ ಮೃದಂಗಾಭ್ಯಾಸವನ್ನು ಪ್ರಾರಂಭಿಸಿದರು. ನಂತರ ಆ ಕಾಲಕ್ಕೆ ಪ್ರಖ್ಯಾತ ಮೃದಂಘ ವಿದ್ವಾಂಸರಾಗಿದ್ದ ವಿದ್ವಾನ್‌ ಮುತ್ತುಸ್ವಾಮಿ ತೇವರ್ ಅವರಲ್ಲೂ, ಅವರ ಕಾಲಾನಂತರ ಪುತ್ರ ವಿದ್ವಾನ್‌ ವೆಂಕಟೇಶ್‌ ದೇವರ್ ಅವರಲ್ಲೂ ಮೃದಂಗ ಶಿಕ್ಷಣ ಮುಂದುವರೆಸಿದರು. ಮುಂದೆ ವಿದ್ವಾನ್‌ ಪುಟ್ಟಾಚಾರ್ (ವಿದ್ವಾನ್‌ ಎಚ್.ಪಿ. ರಾಮಾಚಾರ್ ಅವರ ತಂದೆ) ಅವರಲ್ಲಿ ಮತ್ತು ವಿದ್ವಾನ್‌ ಶ್ರೀನಿವಾಸಲು ನಾಯ್ಡು ಅವರಲ್ಲಿ ಲಯ ಮತ್ತು ತಾಳಗಳ ಅಂತರಂಗ ಸೂಕ್ಷ್ಮಗಳನ್ನು ಅರಿತುಕೊಂಡರು. ಇದರ ಜೊತೆಗೆ ಅಲಿಜಾನ್‌ ಸಾಹೇಬ್‌ ಅವರಲ್ಲಿ ತಬಲಾವನ್ನು ಅಭ್ಯಾಸ ಮಾಡಿದರು. ಹಾಗೆಯೇ ವಿದ್ವಾನ್‌ ಪಲ್ಲವಿ ಚಂದ್ರಪ್ಪನವರಲ್ಲಿ ಪಲ್ಲವಿಯ ಮರ್ಮಗಳನ್ನೆಲ್ಲಾ ಕಲಿತು ಪ್ರವೀಣರಾದರು. ಇಷ್ಟೇ ಅಲ್ಲದೆ ಮೈಸೂರಿನ ಪ್ರಸಿದ್ಧ ವಿದ್ವಾಂಸರಾಗಿದ್ದ ಡಾ.ಬಿ. ದೇವೇಂದ್ರಪ್ಪನವರಲ್ಲಿ ಗಾಯನ ಮತ್ತು ವಾದನಗಳ ತಂತ್ರವನ್ನು ಮತ್ತದರ ಸೂಕ್ಷ್ಮಗಳನ್ನೆಲ್ಲಾ ಚೆನ್ನಾಗಿ ಅಭ್ಯಸಿಸಿದರು. ಈ ರೀತಿಯಾಗಿ ಸಾಧನೆ ಮಾಡಿದ ರಾಮಯ್ಯನವರ ಮೃದಂಗ ನುಡಿಸಾಣಿಕೆಯು ಪಕ್ವವಾಗಿದ್ದು ಗಾಯನ ಮತ್ತು ವಾದನಕ್ಕೆ ಪೂರಕವಾಗಿರುತ್ತಿತ್ತು. ಅಲ್ಲದೆ ಡಾ.ಬಿ. ದೇವೇಂದ್ರಪ್ಪನವರೊಂದಿಗೆ ಅವರ ಗಾಯನ, ವಾದನ ಕಚೇರಿಗಳಿಗೆ ಮೃದಂಗ ಸಹಕಾರ ನೀಡಲು ದೇಶದ ಅನೇಕ ಸಾಂಸ್ಕೃತಿಕ ಸಭೆ, ಸಮಾರಂಭಗಳಲ್ಲಿ ಭಾಗವಹಿಸಿದ್ದರು.
ಸರಳತೆ, ಸಹೃದಯತೆ, ಸಜ್ಜನಿಕೆಯಿಂದ ಕೂಡಿದ್ದ ರಾಮಯ್ಯನವರಿಗೆ ಯಾವ ರಾಜಕೀಯದ ಬಗ್ಗೆ ತಿಳಿಯುತ್ತಿರಲಿಲ್ಲ. ಮಗುವಿನಂತಹ ಮುಗ್ಧ ಮನಸ್ಸು, ಹಿರಿಯ ಕಿರಿಯರೆನ್ನದೆ ಎಲ್ಲರಿಗೂ ಏಕಪ್ರಕಾರವಾಗಿ ಮೃದಂಗ ಸಹಕರ ನೀಡುತ್ತಿದ್ದರು. ಹಾಗೆಯೇ ಕಿರಿಯ ಕಲಾವಿದರನ್ನು ಪ್ರೋತ್ಸಾಹಿಸುತ್ತಿದ್ದರು. ಹುರಿದುಂಬಿಸಿ ಅವರು ಚೆನ್ನಾಗಿ ಹಾಡುವಂತೆ ಮಾಡುತ್ತಿದ್ದರು.
ಆಗಿನ ಎಲ್ಲ ವಿದ್ವಾಂಸರಿಗೂ ಇದ್ದ ಆಸೆಯಂತೆ ರಾಮಯ್ಯನವರಿಗೆ ಮೈಸೂರಿನ ಆಸ್ಥಾನಕ್ಕೆ ಸೇರಬೇಕೆಂಬ ಹಂಬಲ ತುಂಬಾ ಇತ್ತು. ಅವರೇ ಹೇಳಿರುವಂತೆ ಪ್ರಭುಗಳ ದೃಷ್ಟಿ ಬೀಳಲು ಹಲವು ಹತ್ತು ಮಾರ್ಗಗಳನ್ನು ಹೊಕ್ಕಿ ಹೋಗಬೇಕಾಗಿತ್ತು. ಅದಕ್ಕೆ ಪರೀಕ್ಷೆಗಳು ಅನೇಕವಾಗಿದ್ದುವು. ಮೊದಲು ವೀಣಾಭಕ್ಷಿ ಸುಬ್ಬಣ್ಣನವರ ಮನೆಯಲ್ಲಿ ಕಚೇರಿ ನಡೆಯುತ್ತಿತ್ತು ನಂತರ ಮುತ್ತಯ್ಯ ಭಾಗವತರ ಮನೆಯಲ್ಲಿ ಸಂಗೀತ ಕಚೇರಿ ನಡೆಯುತ್ತಿತ್ತು . ಅನಂತರ ಬನುಮಯ್ಯನವರ ಶಾಲೆಯಲ್ಲಿ ಸಂಗೀತ ಕಚೇರಿ ನಡೆಯುತ್ತಿತ್ತು. ಎಲ್ಲ ಕಚೇರಿಗಳಿಗೂ ಮೈಸೂರು ವಾಸುದೇವಾಚಾರ್ಯರು, ವೀಣಾ ಭಕ್ಷಿ ಸುಬ್ಬಣ್ಣನವರು, ಮುತ್ತಯ್ಯ ಭಾಗವತರ್ ಎಲ್ಲರೂ ಬಂದು ತಲೆದೂಗಿ ಒಪ್ಪಿದರೆ ಮಾತ್ರ ದಸರಾ ಉತ್ಸವದಲ್ಲಿ, ಪ್ರಭುಗಳ ವರ್ಧಂತಿಗಳಲ್ಲಿ ಹಾಡಲು/ನುಡಿಸಲು ಅವಕಾಶ. ಇಲ್ಲದಿದ್ದರೆ ಪುನಃ ಅಭ್ಯಾಸಮಾಡಿ ಪ್ರಯತ್ನಿಸುವುದು ಅದೃಷ್ಟವಿದ್ದರೆ ಮಹಾರಾಜರ ಆಸ್ಥಾನದಲ್ಲೂ ವಿದ್ವಾಂಸರಾಗಿ ನೇಮಕವಾಗುತ್ತಿತ್ತು.
ರಾಮಯ್ಯನವರು ತಮ್ಮ ಕಾಲದಲ್ಲಿ ಹೆಸರು ಪಡೆದಿದ್ದ ಮೃದಂಗ ವಿದ್ವಾಂಸರ ನುಡಿಸಾಣಿಕೆ ಮತ್ತು ಶೈಲಿಯ ಬಗ್ಗೆ ಅನನ್ಯ ಅಭಿವ್ಯಕ್ತಿಯ ಸಂದರ್ಶನದಲ್ಲಿ ಹೀಗೆ ಹೇಳಿದ್ದಾರೆ. ತಮ್ಮ ಗುರುಗಳಾದ ಮುತ್ತು ಸ್ವಾಮಿ ತೇವರ್ ಅವರದ್ದು ತಂಜಾವೂರು ಶೈಲಿ. ಕೃತಿ ಕೀರ್ತನೆಗಳಿಗೆ ಪೂರಕವಾಗಿ ನುಡಿಸುತ್ತಿದ್ದರು ಮತ್ತು ಮುಂದೆ ಬರುವ ಸಂಗತಿಗಳನ್ನು ಊಹಿಸಿ ಅದೇ ರೀತಿ ನುಡಿಸುತ್ತಿದ್ದರು. ಒಟ್ಟಿನಲ್ಲಿ ನಾದ ಸೌಖ್ಯವಿರುತ್ತಿತ್ತು. ಈಗಿನಂತೆ ಕಲ್ಪನಾ ಸ್ವರಗಳ ಲೆಕ್ಕಾಚಾರಗಳು ಇರುತ್ತಿರಲಿಲ್ಲ. ದಕ್ಷಿಣಾಮೂರ್ತಿ ಪಿಳ್ಳೈ ಎಂಬ ಮೃದಂಗ, ಖಂಜರಿ ನುಡಿಸುತ್ತಿದ್ದ ವಿದ್ವಾಂಸರದು ನ ಭೂತೋ ನ ಭವಿಷ್ಯತಿ ಎಂಬಂತೆ ವಿದ್ವತ್‌ಪೂರ್ಣವಾಗಿ ಎಲ್ಲರಿಗೂ ಸಂತೋಷ ಕೊಡುವಂತಹ ನುಡಿಸಾಣಿಕೆ, ಅಷ್ಟು ಒಳ್ಳೆಯ  ಘನ ವಿದ್ವಾಂಸರು ಅವರು. ಮತ್ತೊಬ್ಬ ಘನ ವಿದ್ವಾಂಸ ಪಳನಿ ಸುಬ್ರಹ್ಮಣ್ಯ ಪಿಳ್ಳೈ ಎಂಬುವವರು. ಒಮ್ಮೆ ಪಳನಿಯವರು ಬೆಂಗಳೂರು ಟೌನ್‌ಹಾಲ್‌ನಲ್ಲಿ ಆಲತ್ತೂರು ಸಹೋದರರಿಗೆ ಪಕ್ಕವಾದ್ಯ ನುಡಿಸುವವರಿದ್ದರು. ಅದನ್ನು ಕೇಳಲು ರಾಮಯ್ಯನವರು ಮೈಸೂರಿನಿಂದ ಬೆಂಗಳೂರಿಗೆಕ ರೈಲಿನಲ್ಲಿ ಬಂದರೂ ಕಿಕ್ಕಿರಿದ ಜನರಿಂದಾಗಿ ಒಳಹೋಗಲು ಬಹಳ ಕಷ್ಟವಾಯಿತು. ನಂತರ ಕಾವಲಿನವನಿಗೆ ರೂ. ೫ ನ್ನು ಕೊಟ್ಟು ಅವನನ್ನು ಗೋಗರೆದು ಒಳಗೆ ನುಗ್ಗುವ ವೇಳೆಗೆ ಪಳನಿಯವರ ತನಿಯಾವರ್ತನ ಆರಂಭವಾಗಿತ್ತಂತೆ. ಆ ರೀತಿಯಾದ ತನಿಯಾವರ್ತನ ಮತ್ತೆ ಮತ್ತೆ ಮೆಲುಕುಹಾಕುವಂತೆ ಮೈನವಿರೇಳಿಸುವಂತಿತ್ತು ಎಂದು ಹೇಳಿಕೊಂಡಿದ್ದಾರೆ. ಹೀಗೆ ಅನೇಕ ಮೃದಂಗ ಕಲಾವಿದರನ್ನು ನೆನಪಿಸಿಕೊಂಡಿದ್ದಾರೆ.
ಮುಂದೆ, ಡಾ. ಗೋಪಾಲಸ್ವಾಮಿಯವರು ಆರಂಭಿಸಿದ ಆಕಾಶವಾಣಿ ಕೇಂದ್ರದಲ್ಲಿ ವಿದ್ವಾನ್‌ ಚೆನ್ನಕೇಶವಯ್ಯನವರ ಶಿಫಾರಸ್‌ನಿಂದ ನಿಲಯದ ಮೃದಂಗ ಕಲಾವಿದರಾಗಿ, ಗುತ್ತಿಗೆಯ  ಆಧಾರದ ಮೇಲೆ (Contract basis) ಸೇರಿದರು. ಆಕಾಶವಾಣಿ ಕೇಂದ್ರವನ್ನು ಸರ್ಕಾರವು ವಹಿಸಿಕೊಂಡ ಮೇಲೆ ಎಲ್ಲಾ ಕಲಾವಿದರ ಕೆಲಸವು ಖಾಯಂ ಆದವು. ರಾಮಯ್ಯನವರು ಆ ಕಾಲದಲ್ಲಿ ಆಕಾಶವಾಣಿಯಲ್ಲಿ ಹಾಡುತ್ತಿದ್ದ ಘಟಾನುಘಟಿ ಸಂಗೀತ ವಿದ್ವಾಂಸರುಗಳಾಗಿದ್ದ ಟೈಗರ್ ವರದಾಚಾರ್, ಪಲ್ಲಡಂ ಸಂಜೀವರಾವ್‌, ಆಲತ್ತೂರು ಸಹೋದರರು, ಶೆಮ್ಮಂಗುಡಿ ಶ್ರೀನಿವಾಸೈಯ್ಯರ್, ಚಿಂತಲಪಲ್ಲಿ ವೆಂಕಟರಾಯರು, ಆರ್.ಕೆ. ಶ್ರೀಕಂಠನ್‌ ಮುಂತಾದವರಿಗೆಲ್ಲ ಮೃದಂಗ ಪಕ್ಕವಾದ್ಯ ನುಡಿಸಿ ಸೈ ಎನಿಸಿಕೊಂಡಿದ್ದರು. ಹಾಗೆಯೇ ಸಂಗೀತದ ರಾಷ್ಟ್ರೀಯ ಕಾರ್ಯಕ್ರಮದಲ್ಲಿ ವೇಣುವಾದನ ಮಾಂತ್ರಿಕ ಮಾಲಿ, ಡಿ.ಕೆ. ಪಟ್ಟಮ್ಮಾಳ್‌, ಬಾಲಮುರುಳಿ ಕೃಷ್ಣ ಮುಂತಾದವರಿಗೆ ಮೃದಂಗ ಸಹಕಾರ ನೀಡಿದ್ದರು. ಗಾಯನವಾಗಲಿ, ವಾದನವಾಗಲಿ ಅದಕ್ಕೆ ಪೂರಕವಾಗಿ ಮೃದಂಗವನ್ನು ನುಡಿಸುತ್ತಿದ್ದರು ರಾಮಯ್ಯನವರು.
ಕಚೇರಿಕ ಅನುಭವ: ರಾಮಯ್ಯನವರಿಗೆ ಒಮ್ಮೆ ಮೈಸೂರು ಆಸ್ಥಾನದಲ್ಲಿ ನುಡಿಸುವ ಅವಕಾಶ ಒದಗಿತ್ತಂತೆ. ಆಗ ಮಹಾರಾಜರ ದರ್ಬಾರಿನಲ್ಲಿ ನುಡಿಸಬೇಕಾದರೆ ಗಾಯಕ, ವಾದಕರೆಲ್ಲರೂ ದರ್ಬಾರಿನ ಪೋಷಾಕನ್ನು ಧರಿಸಬೇಕಾದುದು ಕಡ್ಡಾಯವಾಗಿತ್ತು. ದರ್ಬಾರಿನಲ್ಲಿ ತೊಟ್ಟಿಲೊಂದಿತ್ತು. ಅದರಲ್ಲಿ ಸಂಗೀತ ಕಚೇರಿ ನಡೆಸುವವರು ಕುಳಿತು ಸಿದ್ಧವಾಗಿರುತ್ತಿದ್ದರು. ದರ್ಬಾರಿಗೆ ಪ್ರಭುಗಳ ಆಗಮನವಾದೊಡನೆ ಬಟನ್‌ ಒತ್ತುತ್ತಿದ್ದರು. ಕೂಡಲೆ ತೊಟ್ಟಿಲು ಮೇಲೆ ಬಂದು ಪ್ರಭುಗಳ ಎದುರಿಗೆ ಸರಿಯಾಗಿ ನಿಲ್ಲುತ್ತಿತ್ತು. ನಂತರ ಹಾಡಲು, ನುಡಿಸಲು ಆರಂಭಿಸುತ್ತಿದ್ದರು. ಆಗ ಪ್ರಭುಗಳಾಗಿದ್ದವರು ಸ್ವತಃ ಸಂಗೀತರಗಾರರಾಗಿದ್ದ ನಾಲ್ವಡಿ ಕೃಷ್ಣರಾಜ ಒಡೆಯರ್, ಅವರ ಮುಂದೆ ಹಾಡುವುದು, ನುಡಿಸುವುದು ಸ್ವಲ್ಪ ಕಷ್ಟವೇ. ಸಂಗೀತ ಕಚೇರಿಗಳನ್ನು ಕೇಳುವಾಗ ನಾಲ್ವಡಿಯವರು ಕಾಲಿನಲ್ಲಿ ತಾಳ ಹಾರುತ್ತಿರುತ್ತಿದ್ದರಂತೆ. ಸಂಗೀತ ಕಚೇರಿ ಚೆನ್ನಾಗಿಲ್ಲದಿದ್ದರೆ ಹತ್ತು ನಿಮಿಷಕ್ಕೆ ಪರಾಕು. ಅರ್ಧಗಂಟೆ ಅಥವಾ ಮುಕ್ಕಾಲು ಗಂಟೆ ಸಂಗೀತ ಕಚೇರಿ ನಡೆದರೆ ಅದು ಬಹಳ ಚೆನ್ನಾಗಿತ್ತೆಂದು ಅರ್ಥ. ಒಮ್ಮೆ ಚಿಂತಲಪಲ್ಲಿ ವೆಂಕಟರಾಯರು ಮತ್ತು ಚಿಂತಲಪಲ್ಲಿ ರಾಮಚಂದ್ರರಾಯರು ಒಟ್ಟಿಗೆ ಹಾಡಿದ ದ್ವಂದ್ವ ಗಾಯನ ಕಚೇರಿಯನ್ನು ಪ್ರಭುಗಳು ಸುಮಾರು  ಒಂದುವರೆ ಗಂಟೆಗಳ ಕಾಲ ಕುಳಿತು ಕೇಳಿದರಂತೆ.
ರಾಮಯ್ಯನವರು ಸಂಗೀತ ಕಚೇರಿಗಳಿಗೆಕ ಪಕ್ಕವಾದ್ಯ ನುಡಿಸಲು ಆರಂಭಿಸಿದ ಕಾಲದಲ್ಲಿ ತಬಲಾ ನುಡಿಸುತ್ತಿದ್ದರೆ, ಕಾಲಕ್ರಮೇಣ ಮೃದಂಗಕ್ಕೆ ಬದಲಿಸಿಕೊಂಡರು. ಹಿಂದೆ ಸಂಗೀತ ಕಚೇರಿಗಳಿಗೆ ಹಾರ್ಮೋನಿಯಂ ಮತ್ತು ತಬಲಾ ಪಕ್ಕವಾದ್ಯವೇ ಹೆಚ್ಚಾಗಿದ್ದಿತು. ಸುಮಾರು ೧೯ನೇ ಶತಮಾನದ ವೇಳೆಗೆ ಸಂಗೀತ ಕಚೇರಿಗಳಲ್ಲಿ ಪಿಟೀಲು ಮತ್ತು ಮೃದಂಗವು ಪಕ್ಕವಾದ್ಯದ ಸ್ಥಾನವನ್ನು ಆಕ್ರಮಿಸಿಕೊಂಡವು.
ರಾಮಯ್ಯನವರಿಗೆ ತಬಲಾ, ಮೃದಂಗ ಎರಡೂ ಅಭ್ಯಾಸವಿದ್ದುದರಿಂದ ಪಂಡಿತ್‌ ಮಲ್ಲಿಕಾರ್ಜುನ ಮನ್ಸೂರ್, ಪಂಡಿತ್‌ ಭೀಮಸೇನ್‌ ಜೋಶಿ ಮುಂತಾದವರ ಹಿಂದುಸ್ತಾನಿ ಶಾಸ್ತ್ರೀಯ ಸಂಗೀತ ಕಚೇರಿಗಳಿಗೆ ಮೃದಂಗ ಸಹಕಾರವನ್ನೂ ನೀಡಿ ಸೈ ಎನಿಸಿಕೊಂಡಿದ್ದರು.
ರಾಮಯ್ಯನವರಿಗೆ ಮೈಸೂರು ಆಸ್ಥಾನಕ್ಕೆ ಸೇರಿ ಆಸ್ಥಾನ ವಿದ್ವಾಂಸರೆನಿಸಿಕೊಳ್ಳಲು ಬಹಳ ಆಸೆಯಿತ್ತು. ಅದಕ್ಕಾಗಿ ರಾಮಯ್ಯನವರು, ಮೈಸೂರು ಆಸ್ಥಾನ ವಿದ್ವಾಂಸರು, ಆಗಿನ ಪ್ರಭುಗಳ ವೀಣೆಯ ಗುರುಗಳೂ ಆಗಿದ್ದ ವೆಂಕಟಗಿರಿಯಪ್ಪನವರಿಗೆ ಪದೇ ಪದೇ ಹೇಳಿ ಒತ್ತಾಯಿಸುತ್ತಿದ್ದರಂತೆ. ಇದನ್ನು ಮನಸ್ಸಿನಲ್ಲಿಟ್ಟುಕೊಂಡು ಒಮ್ಮೆ ವೆಂಕಟಗಿರಿಯಪ್ಪನವರು ಮಹಾರಾಣಿ ಬಾಲಕಿಯರ ಪ್ರೌಢಶಾಲೆಯ  ಹೆಣ್ಣು ಮಕ್ಕಳ ವೀಣಾ ವಾದನ ಕಾರ್ಯಕ್ರಮವನ್ನು ಪ್ರಭುಗಳ ಸಮಕ್ಷಮದಲ್ಲಿ ಏರ್ಪಡಿಸಿದರು. ಆ ವೀಣಾ ವಾದನಕ್ಕೆ ರಾಮಯ್ಯನವರ ಮೃದಂಗ ಸಹಕಾರವಿತ್ತು. ಕಾರ್ಯಕ್ರಮವು ಚೆನ್ನಾಗಿ ಬರಬೇಕೆಂಬ ದೃಷ್ಟಿಯಿಂದ ರಾಮಯ್ಯನವರನ್ನು ಕರೆಸಿ, ವೀಣಾ ವಾದನದ ತಾಲೀಮನ್ನು ಬಹಳವಾಗಿ ನಡೆಸಿದ್ದರು. ಎಲ್ಲಾ ತಯಾರಿಯ ನಂತರ ಪ್ರಭುಗಳ ಮುಂದೆ ನುಡಿಸುವ ದಿನ ಬಂದಿತು. ಪ್ರಭುಗಳ ಗಾಂಭೀರ್ಯ ಮತ್ತು ಠೀವಿಯನ್ನು ನೋಡಲು ಎಲ್ಲರನ್ನು ಹೆದರಿಸುವಂತೆಯೇ ಇತ್ತು. ಎಲ್ಲರೂ ತಮ್ಮ ತಮ್ಮ ವಾದ್ಯದೊಡನೆ, ನಿಗದಿಯಾದ ಸ್ಥಳದಲ್ಲಿ ಆಸೀನರಾಗಿ ಶ್ರುತಿಯನ್ನು ಸರಿಪಡಿಸಿಕೊಂಡು ಕೃತಿಯನ್ನು ಆರಂಭಿಸಿದರು. ಕೃತಿಯ ಪಲ್ಲವಿ, ಅನುಪಲ್ಲವಿಯ ನಂತರ ಕೊಡಬೇಕಾದ ಮುಕ್ತಾಯದಲ್ಲಿ ಸ್ವಲ್ಪ ಓಡಿ ಬಿಟ್ಟರಂತೆ. ಸೂಕ್ಷ್ಮವಾಗಿದ್ದ ಈ ತಪ್ಪು ಯಾರಿಗೂ ಅರ್ಥವಾಗಿಲ್ಲವೆಂದುಕೊಂಡಿದ್ದರು. ರಾಮಯ್ಯನವರು. ನಂತರ ಕಾರ್ಯಕ್ರಮವು ಮುಕ್ತಾಯವಾಯಿತು. ಮುಂದೊಂದು ದಿನ ವೆಂಕಟಗಿರಿಯಪ್ಪನವರು ಪ್ರಭುಗಳ ಮುಂದೆ ರಾಮಯ್ಯನವರ ಬಗ್ಗೆ ಪ್ರಸ್ತಾಪಮಾಡಿದಾಗ, ತಕ್ಷಣ ಪ್ರಭುಗಳು ಪ್ರತಿಕ್ರಿಯಿಸಿ “ಬಾಲಕನಿಗೆ ಲಯ ಶುದ್ಧವಿಲ್ಲ ಇನ್ನೂ ಚೆನ್ನಾಗಿ ಅಭ್ಯಾಸ ಮಾಡಬೇಕು” ಎಂದು ಹೇಳಿದರಂತೆ. ಇದರಿಂದಾಗಿ ರಾಮಯ್ಯನವರಿಗೆ ಮೈಸೂರು ಆಸ್ಥಾನ ಪ್ರವೇಶವಾಗಲಿಲ್ಲ. ಆದರೆ ಮುಂದೆಂದೂ ಇಂತಹ ದೌರ್ಬಲ್ಯ ಕಾಣಿಸದಂತೆ ಸಾಧನೆ ಮಾಡಿದ ಛಲ ರಾಮಯ್ಯನವರದು.
ನಾಲ್ವಡಿಯವರ ಮುಂದೆ ಸೇಲಂ ದೊರೆಸ್ವಾಮಿ ಅಯ್ಯಂಗಾರ್ ರವರ ಗಾಯನ ಕಚೇರಿಗೂ, ಇನ್ನೂ ಅನೇಕ ಸಮಗೀತ ಕಚೇರಿಗಳಿಗೂ ಮೃದಂಗ ಸಹಕಾರಕ ನೀಡಿದ್ದರು ರಾಮಯ್ಯ. ಹರಿಕಥೆಗಳಿಗೂ ಮೃದಂಗ ಸಹಕೃ ನೀಡಿದ್ದಾರೆ. ಅವರ ಕೊನೆ ಉಸಿರಿರುವವರೆಗೆ ಪ್ರತಿ ದಿನ ಏಳೆಂಟು ಗಂಟೆ ಸಾಧನೆ ಮಾಡುತ್ತಿದ್ದರಂತೆ.
ಜೀವನಾನುಭವ: ರಾಮಯ್ಯನವರು ಆಗ ಮೈಸೂರು ಆಸ್ಥಾನದಲ್ಲಿದ್ದ ಸಂಗೀತ ವಿದ್ವಾಂಸರುಗಳನ್ನು ಮತ್ತು ಅವರ ಸಂಗೀತವನ್ನು ನೆನಪಿಸಿಕೊಂಡಿದ್ದಾರೆ. ಮುತ್ತಯ್ಯ ಭಾಗವತರ್, ಮೈಸೂರು ವಾಸುದೇವಾಚಾರ್ಯರು, ವೀಣೆ ಶೇಷಣ್ಣ, ವೀಣೆ ಸುಬ್ಬಣ್ಣ, ಬಿಡಾರಂ ಕೃಷ್ಣಪ್ಪ, ವೀಣೆ ಶಿವರಾಮಯ್ರಯ, ಬೆಳಕವಾಡಿ ಶ್ರೀನಿವಾಸ ಅಯ್ಯಂಗಾರ್ ಮುಂತಾದವರು.
ಒಮ್ಮೆ ರಾಮಯ್ಯನವರು ಮೈಸೂರಿನ ಹಳೆ ಬಂಡಿಕೇರಿಯಲ್ಲಿರುವ ವೆಂಕಟೇಶ್ವರ ದೇವಾಲಯದಲ್ಲಿ ಚಿಕ್ಕರಾಮರಾಯರೊಂದಿಗೆ ಮೃದಂಗ ಸಹಕಾರ ನೀಡಿದ್ದರು. ಅಂದು ರಾಯರು ತ್ರಿಶ್ರ ನಡೆ ಪಲ್ಲವಿಯನ್ನು ಪ್ರಸ್ತುಪಡಿಸಿದರು. ಅದು ಬಿಕ್ಕಟ್ಟಾಗಿದ್ದು ಬಹಳ ಸೊಗಸಾಗಿತ್ತು. ಅದಕ್ಕೆ ನುಡಿಸಿದ ಮೃದಂಗ ನಡೆಯು ತುಂಬಾ ಚೆನ್ನಾಗಿತ್ತೆಂದು ಅನೇಕ ಹಿರಿಯ ವಿದ್ವಾಂಸರು ಶ್ಲಾಘಿಸಿದರೆಂದು ಹೇಳಿದ್ದಾರೆ.
ಮುತ್ತಯ್ಯ ಭಾಗವತರನ್ನು ಮಹಾನುಭಾವರೆಂದು ಕರೆದಿದ್ದಾರೆ. ಅದಕ್ಕೆ ಕಾರಣವಿಷ್ಟೆ, ಭಾಗವತರು ಬಾಲ ಕಲಾವಿದನಿಗೂ ಗೌರವ ಕೊಡುತ್ತಿದ್ದರು. ಎಲ್ಲರನ್ನು ಬಹುವಚನದಲ್ಲೇ ಸಂಬೋಧಿಸುತ್ತಿದ್ದರು. ಒಂದು ಬಾರಿ ಭಾಗವತರ ಮನೆಗೆ ದಕ್ಷಿಣ ದೇಶದ ಒಬ್ಬ ವಿದ್ವಾಂಸರು ಬಂದು ತಂಗಿದ್ದರು. ಅವರ ಹೆಸರು ಗಂಧದಕಡ್ಡಿ ನಾರಾಯಣರಾಯರು, ಅವರು ಹುಡುಗ ರಾಮಯ್ಯನನ್ನು ಕರೆದು, “ಮರಿ ಅಂಗಡಿಗೆ ಹೋಗಿ ಉಂಡೆನೆಶ್ಯ ತೆಗೆದುಕೊಂಡು ಬಾ” ಎಂದು ಹೇಳಿ ಕಳುಹಿಸಿದರು. ಹುಡುಗ ಹೋಗಿ ತರುವಷ್ಟರಲ್ಲಿ ಲಾ ವಿದ್ವಾಂಸರಿಗೆ ಭಾಗವತರು ದಬಾಯಿಸಿ ತರಾಟೆಗೆ ತೆಗೆದುಕೊಂಡಿದ್ದರು. “ಆತ ಹುಡುಗನಾದರೂ ಅವನೊಬ್ಬ ಕಲಾವಿದ. ಕಲಾವಿದ ಹೋಗಿ ನಶ್ಯ ತರಬೇಕಾ, ಇದರಿಂದ ಸಂಗೀತಕ್ಕೆ ಅವಮಾನ, ಅವನಲ್ಲಿ ಕ್ಷಮೆ ಕೇಳಿ” ಎಂದು ಒತ್ತಾಯಿಸಿ ಹಿರಿಯ ವಿದ್ವಾಂಸರಿಂದ ಕ್ಷಮೆ ಕೇಳಿಸಿದರಂತೆ.
ಡಾ. ಬಿ. ದೇವೆಂದ್ರಪ್ಪನವರು ಉದಾತ್ತಗುಣವಿದ್ದ ಗುರುಗಳು ಜಗತ್ತಿನಲ್ಲಿದ್ದ ಎಲ್ಲ ವಾದ್ಯಗಳನ್ನು  ಅಭ್ಯಾಸ ಮಾಡಿ ನುಡಿಸಿದವರು. ಗುರುಗಳು ಯಾವಾಗಲು ಶ್ರುತಿಗೆ ಮಹತ್ವ ಕೊಡುತ್ತಿದ್ದರೆಂದು ಸ್ಮರಿಸಿ ಕೊಂಡಿದ್ದಾರೆ.
ರಾಮಯ್ಯನವರು ಸಂಗೀತ ಕ್ಷೇತ್ರದ ಎಲ್ಲ ರೀತಿಯ ಬದಲಾವಣೆಗಳನ್ನು ಕಂಡವರು. ಬಿಗಿಯಾಗಿದ್ದ ಸಂಗೀತ ಕಾಲಕ್ರಮೇಣ ತಿಳಿಯಾಗುತ್ತಾ ಬಂದದ್ದು ಸಂಗೀತ ಕಚೇರಿಗಳಲ್ಲಿ ಆಗುತ್ತಿದ್ದ ಬದಲಾವಣೆ. ಹಿಂದೆ ಧ್ವನಿವರ್ಧಕ ರಹಿತ ಸಂಗೀತ ಕಚೇರಿಗಳು ನಡೆಯುತ್ತಿದ್ದವು. ಕ್ರಮೇಣ ಧ್ವನಿವರ್ಧಕದಿಂದ ವಿದ್ವಾಂಸರಿಗೆ ಶ್ರಮ ಕಡಿಮೆಯಾಯಿತು. ಶೋತೃಗಳಿಗೂ ಇದರಿಂದ ಸಂತೋಷವುಂಟಾಯಿತು. ಹಿಂದೆ ೪, ೫ ಗಂಟೆ ಸಂಗೀತ ಕಚೇರಿಯಲ್ಲಿ ಹಾಡುತ್ತಿದ್ದರು. ಆದರೆ ಈಗ ಎರಡೂವರೆ ಗಂಟೆಯ ಸಂಗೀತ ಕಚೇರಿಗಳು ಜಾಸ್ತಿ, ಹಿಂದಾದರೆ ಶುದ್ಧ ಶಾಸ್ತ್ರೀಯ ಸಂಗೀತ ಸಂಪ್ರದಾಯ ಬದ್ಧವಾಗಿ ಕೇಳುತ್ತಿದ್ದ ಕಾಲವಾಗಿತ್ತು. ಆದರೆ ಈಗ ಅದು ಸ್ವಲ್ಪ ಮಟ್ಟಿಗೆ ಸಡಿಲಗೊಂಡಿದೆ. ಅಲ್ಲದೆ ಭಾವಕ್ಕೆ ಹೆಚ್ಚು ಒತ್ತು ಕೊಡುತ್ತಿದ್ದರು. ಈಗ ಲೆಕ್ಕಾಚಾರದ ಸ್ವರಗಳಿಗೆ ಒತ್ತು ಹೆಚ್ಚಾಗಿದೆ. ಈ ಅಭಿಪ್ರಾಯವನ್ನು ರಾಮಯ್ಯನವರು ಬೆಂಗಳೂ:ರು ಗಾಯನ ಸಮಾಜದ ಸಮ್ಮೇಳನಾಧ್ಯಕ್ಷರಾಗಿ ತಮ್ಮ ಭಾಷಣದಲ್ಲಿ ವ್ಯಕ್ತ ಪಡಿಸಿದ್ದಾರೆ. ಹಾಗೆಯೇ ಹಿಂದಿನ ಮತ್ತು ಈಗಿನ ಸಂಗೀತ ವಿನಿಕೆಯ ಬಗ್ಗೆ ತುಲನಾತ್ಮಕವಾಗಿ ವಿಶ್ಲೇಷಿಸಿ ಪಕ್ಕವಾದ್ಯಗಾರರ ನುಡಿಸಾಣಿಕೆಯ ಬಗ್ಗೆಯೂ ಅಭಿವ್ಯಕ್ತಿಸಿದ್ದಾರೆ. ಹಿಂದೆ ಮೃದಂಗ ವಾದಕರು ಗಾಯನ, ವಾದನಕ್ಕೆ ಪೂರಕವಾಗಿ ನುಡಿಸುತ್ತಾ ನಾದಸೌಖ್ಯವನ್ನು ಕಾಪಾಡುತ್ತಿದ್ದರು. ಈಗಿನ ಮೃದಂಗದಲ್ಲಿ ವಾದಕರು ಜಾಣ್ಮೆಯಿಂದ, ಚಮತ್ಕಾರಯುತವಾಗಿ, ಕ್ಲಿಷ್ಟ ಜತಿಗಳನ್ನು ಜೋಡಿಸಿ ಸ್ವಾರಸ್ಯಕರವಗಿ ನುಡಿಸುತ್ತಿದ್ದಾರೆ. ಕಲೆ ಬೆಳೆಯಬೇಕಲ್ಲವೆ, ಆದುದರಿಂದ ಬದಲಾವಣೆಗಳು ಸಹಜ, ಎಂದು ಅಭಿಪ್ರಾಯಪಟ್ಟಿದ್ದಾರೆ.
ಆಗ ಮೈಸೂರಿನಲ್ಲಿ ಸಂಗೀತ ಕಚೇರಿಗಳು ನಡೆಯುತ್ತಿದ್ದ ಸ್ಥಳಗಳು ಬೆರಳೆಣಿಕೆಯಷ್ಟಿದ್ದವು. ವೀಣೆ ಶೇಷಣ್ಣ, ವೀಣೆ ಸುಬ್ಬಣ್ಣನವರ ಮನೆಗಳಲ್ಲಿ ನಡೆಯುತ್ತಿದ್ದವು . ವೀಣೆ ಶೇಷಣ್ಣನವರು ಕೃಷ್ಣೋತ್ಸವವನ್ನೂ ಆರಂಭಿಸಿದ್ದರು. ಅಲ್ಲಿಯೂ ಅನೇಕ ಹಿರಿಯ ವಿದ್ವಾಂಸರು ಸಂಗೀತ ಕಚೇರಿಯನ್ನು ನಡೆಸಿದ್ದರು. ರಾಮಯ್ಯನವರು ಇಂಥ ಅನೇಕ ಸಂಗೀತ ಕಚೇರಿಗಳಿಗೆ ಮೃದಂಗ ಸಹಕಾರ ನೀಡಿದ್ದರು. ಅರಮನೆಯಲ್ಲಿ, ಬಿಡಾರಂ ಕೃಷ್ಣಪ್ಪನವರು ಕಟ್ಟಿದ ರಾಮಮಂದಿರದಲ್ಲಿ ರಾಮೋತ್ಸವವನ್ನು ಕೃಷ್ಣಪ್ಪನವರೇ ಆರಂಭಿಸಿದ್ದರು. ಡಾ.ಬಿ. ದೇವೇಂದ್ರಪ್ಪನವರು ಆರಂಭಿಸಿದ್ದ ಹನುಮಜ್ಜಯಂತಿ ಹೀಗೆ ಅನೇಕ ಖ್ಯಾತ ವಿದ್ವಾಂಸರ ಸಂಗೀತ ಕಚೇರಿಗಳಿಗೆ ರಾಮಯ್ಯನವರ ಮೃದಂಗ ವಾದನದ ಪಕ್ಕವಾದ್ಯವಿರುತ್ತಿತ್ತು.
ಪ್ರಶಸ್ತಿ, ಸನ್ಮಾನಗಳು: ೧೯೮೨-೮೩ ಕರ್ನಾಟಕ ಸಂಗೀತ ನೃತ್ಯ ಅಕಾಡೆಮಿ-ಕರ್ನಾಟಕ ಕಲಾತಿಲಕ, ಮೈಸೂರು ಹನುಮಜ್ಜಯಂತಿ ಉತ್ಸವ, ಲಯವಾದ್ಯ ಚತುರ, ೧೯೯೦ ಕರ್ನಾಟಕ ಗಾನಕಲಾ ಪರಿಷತ್‌ ಬೆಂಗಳೂರು ಸನ್ಮಾನ, ೧೯೯೧ ಬೆಂಗಳೂರು ಗಾಯನ ಸಮಾಜ, ಬೆಂಗಳೂರು ಸಂಗೀತ ಕಲಾರತ್ನ, ಕರ್ನಾಟಕ ಸರ್ಕಾರದ ಕನಕ ಪುರಂದರ ಪ್ರಶಸ್ತಿ, ನಾದಜ್ಯೋತಿ ಶ್ರೀ ತ್ಯಾಗರಾಜ ಭಜನ ಸಭಾ, ಬೆಂಗಳೂರು ಕಲಾ ಜ್ಯೋತಿ ಪುರಸ್ಕಾರ, ಕರ್ನಾಟಕ ಪರ್ ಕಸ್ಸಿವ್‌ ಆರ್ಟ್‌ ಸೆಂಟರ್, ಬೆಂಗಳೂರು ಪಾಲ್ಘಾಟ್‌ ಮಣಿ ಅಯ್ಯರ್ ಪ್ರಶಸ್ತಿ
ವಿದ್ವಾನ್‌ ರಾಮಯ್ಯನವರು ದಿನಾಂಕ ನವೆಂಬರ್ ೩೦, ೨೦೦೨ರಂದು ದೈವಾಧೀನರಾದರು.
ಎನ್‌.ಚೊಕ್ಕಮ್ಮ
ಹೆಬ್ಬಾರ್ ಅಯ್ಯಂಗಾರ್ ಮತಸ್ಥರಾದ ನರಸಿಂಹ ಐಯ್ಯಂಗಾರ್ ಮತ್ತು ರುಕ್ಕಮ್ಮನವರ ಕೊನೆಯ ಪುತ್ರಿಯಾಗಿ ತಾರೀಖು ೧೮.೯.೧೯೨೨ ರಲ್ಲಿ ಬೆಂಗಳೂರಿನಲ್ಲಿ ಇವರ ಜನನವಾಯಿತು. ಇವರಿಗೆ ಐದು ಜನ ಅಕ್ಕಂದಿರು ಹಾಗೂ ನಾಲ್ಕು ಜನ ಅಣ್ಣಂದಿರು. ಇವರ ಸಹೋದರೆಲ್ಲಾ ಆಗಿನ ಕಾಲದಲ್ಲಿಯೇ ಗೌರವಾರ್ಹವಾದ ಹುದ್ದೆಯಲ್ಲಿದ್ದರು. ಇವರ ಇಬ್ಬರು ಸಹೋದರರು ಸ್ವಾತಂತ್ರ ಸಂಗ್ರಾಮದಲ್ಲಿ ಧುಮುಕಿ ಉಪ್ಪಿನ ಸತ್ಯಾಗ್ರಹದಲ್ಲಿ ಪಾಲ್ಗೊಂಡಿದ್ದರು. ಮನೆತನದವರೆಲ್ಲಾ ಕಾಂಗ್ರೆಸ್‌ ಪಕ್ಷದವರು. ಇವರ ಮಾತೃಶ್ರೀಯನ್ನು ಕಾಂಗ್ರೆಸ್‌ ರುಕ್ಕಮ್ಮ ಎಂದೇ ಜನ ಕಾಣುತ್ತಿದ್ದರು.
ಚೊಕ್ಕಮ್ಮನವರ ಸಹೋದರಿ ಮೈಸೂರಿನಲ್ಲಿ ವಾಸಿಸುತ್ತಿದ್ದರು. ಇವರ ಯಜಮಾನರು ಗಂಧದೆಣ್ಣೆ ಕಾರ್ಖಾನೆಯಲ್ಲಿ ಉನ್ನತ ಹುದ್ದೆಯಲ್ಲಿದ್ದರು. ಅನೇಕ ವರ್ಷಗಳು ಮಕ್ಕಳಿಲ್ಲದ ಕಾರಣ ಇವರು ಚೊಕ್ಕಮ್ಮನನ್ನೇ ಅವರ ಎರಡನೆಯ ವಯಸ್ಸಿನಲ್ಲಿಯೇ ತಮ್ಮೊಂದಿಗೆ ಇಟ್ಟುಕೊಂಡು ವಾತ್ಸಲ್ಯದಿಂದ ಸಾಕಿ, ಎಸ್‌.ಎಸ್‌.ಎಲ್‌.ಸಿ ವರೆಗೆ ಓದಿಸಿದರು. ಚೊಕ್ಕಮ್ಮನವರ ತಾಯಿ ಮತ್ತು ಸಹೋದರಿಯವರಿಗೆ ಅಲ್ಪ ಸ್ವಲ್ಪ ಸಂಗೀತ ಬರುತ್ತಿದ್ದ ಕಾರಣ ಚೊಕ್ಕಮ್ಮನವರು ಇವರುಗಳಿಂದ ತಮ್ಮ ಐದನೆಯ ವಯಸ್ಸಿನಲ್ಲಿಯೇ ಹಾರ್ಮೋನಿಯಂ ನುಡಿಸಲು ಮತ್ತು ಭಕ್ತಿಗೀತೆಗಳನ್ನು ಹಾಡಲು ಕಲಿತರು. ಭಾವನವರು ಪಿಟೀಲು ನುಡಿಸುತ್ತಿದ್ದರು. ಹೀಗೆ ಚೊಕ್ಕಮ್ಮನವರಿಗೆ ಮನೆಯವರಿಂದ ಪ್ರೋತ್ಸಾಹ ದೊರಕಿತು.
ತಮ್ಮ ಏಳನೆಯ ವಯಸ್ಸಿನಲ್ಲಿ ಆಟವಾಡುತ್ತಾ ಹಾಡಿಕೊಳ್ಳುತ್ತಿದ್ದ ಈಕೆಯನ್ನು ಒಬ್ಬ ವಿದ್ವಾಂಸರು ಕಂಡು ಈಕೆಯ ಕಂಠ ಮಾಧುರ್ಯಕ್ಕೆ ಬೆರಗಾಗಿ, ತಾವೇ ಇವರಿಗೆ ಪ್ರಪ್ರಥಮ ಗುರುವಾದರು. ಅವರೇ ವಿರೂಪಾಕ್ಷ ಶಾಸ್ತ್ರಿಗಳು. ಶಾಸ್ತ್ರಿಗಳು ವೀಣಾ ವಿದ್ವಾಂಸರೂ ಆಗಿದ್ದ ಕಾರಣ, ಚೊಕ್ಕಮ್ಮನವರಿಗೆ ವೀಣೆ ನುಡಿಸಿಕೊಂಡೇ ಹಾಡುವ ಅಭ್ಯಾಸವನ್ನು ಮಾಡಿಸಿದರು. ಶಾಸ್ತ್ರಿಗಳು ತಮ್ಮ ಸ್ವಂತ ಊರಿಗೆ ತೆರಳಿದಾಗ ಚೊಕ್ಕಮ್ಮನವರಿಗೆ ಪಾಠ ತಪ್ಪಿತು. ಇವರು ಸ್ವರಜತಿಗಳ ಪಾಠವನ್ನು ಸ್ವರಮೂರ್ತಿ ವಿ.ಎನ್‌. ರಾವ್‌ರವರಿಂದಲೂ ಅನಂತರ ವೀಣೆ ಸುಬ್ಬಣ್ಣನವರ ನೆಚ್ಚಿನ ಶಿಷ್ಯರಾದ ವಿದ್ವಾನ್‌ ದೇವಪ್ಪನವರಿಂದಲೂ ಮುಂದೆ ಟಿ.ಎಂ. ಪುಟ್ಟಸ್ವಾಮಯ್ಯ ಮತ್ತು ಶ್ರೀ ತಿಟ್ಟೆಕೃಷ್ಣಯ್ಯಂಗಾರ್ ರವರಲ್ಲೂ ಪಾಠ ಮುಂದುವರಿಸಿದರು.
ತಬಲಾ ಶೇಷಪ್ಪನವರು ಇವರಿಗೆ ಉತ್ತಮ ಸಲಹೆಗಳನ್ನು ನೀಡುವುದರಲ್ಲಿಯೂ, ಇವರಿಗೆ ಸದಾಕಾಲಲ ತಬಲಾ ಪಕ್ಕವಾದ್ಯ ನುಡಿಸಿಯೂ ಪ್ರೋತ್ಸಾಹಿಸಿದರು. ಇವರ ಸಹಕಾರದಿಂದ ಸಂಗೀತ ಕಲಾನಿಧಿ ವಾಸುದೇವಾಚಾರ್ಯರವರಲ್ಲಿ ಪಾಠ ಮಾಡುವ ಭಾಗ್ಯ ಇವರಿಗೆ ಒದಗಿ ಬಂತು. ಈ ದಿಗ್ಗಜರಿಂದ ಪಾಠ ಮಾಡಿ ಪುಟಕ್ಕಿಟ್ಟ ಚಿನ್ನದಂತೆ ಇವರ ಸಂಗೀತಕ್ಕೆ ಮೆರುಗು ಬಂದಿತು. ಪ್ರಸಿದ್ಧ ವಿದ್ವಂಸರದ ಆಲಂಗುಡಿ ರಾಮಚಂದ್ರನ್‌ರವರೊಂದಿಗೂ ಅಭ್ಯಾಸ ಮಾಡಿದ್ದಾರೆ.
ಚೊಕ್ಕಮ್ಮನವರ ಅಕ್ಕಭಾವಂದಿರೂ ಇವರ ಶ್ರೇಯಸ್ಸಿಗಾಗಿ ಬಹಳ ಶ್ರಮಿಸಿದರು. ಈ ಎಲ್ಲರ ಸಹಕಾರದಿಂದ ತಮ್ಮ ದುಃಖ ನೋವುಗಳನ್ನು ಮರೆತು ಸಂಗೀತಕ್ಕಾಗಿಯೇ ಜೀವನವನ್ನು ಮುಡಿಪಾಗಿಟ್ಟರು.
ತಮ್ಮ ಹದಿನಾರನೆಯ ವಯಸ್ಸಿನಿಂದಲೇ ಕಚೇರಿ ಮಾಡಿ ಪ್ರಖ್ಯಾತರಾದರು. ವೀಣೆಯೊಂದಿಗೆ ಕಂಠಶ್ರೀಯನ್ನು ಬೆರೆಸಿ ಕಚೇರಿ ಮಾಡುವ ಅಭ್ಯಾಸವನ್ನು ಬೆಳೆಸಿಕೊಂಡರು ಮತ್ತು ಹೆಸರುವಾಸಿಯಾದರು.
ಸುಂದರ ರೂಪಿಯಾಗಿ ಸುಮಧುರ ಕಂಠದಿಂದ ಹಾಡಿ ವೀಣೆ ನುಡಿಸುತ್ತಿದ್ದ ಇವರ ಸಾಧನೆ ಅಪಾರ. ಹಿತಮಿತವದ ರಾಗಾಲಾಪನೆ, ಖಚಿತ ಸ್ವರ ಕಲ್ಪನೆ ಇವುಗಳಿಂದ ರಸಿಕರನ್ನು ಮುಗ್ಧಗೊಳಿಸುತ್ತಿದ್ದರು.
೧೯೩೮ರಲ್ಲಿ ಪ್ರಚಾರಕ್ಕೆ ಬಂದ ಗೋಪಾಲ ಸ್ವಾಮಿಯವರ ರೇಡಿಯೋವಿನಿಂದ ಇವರ ಕಾರ್ಯಕ್ರಮ ಬಿತ್ತರಿಸಲ್ಪಟ್ಟಿತ್ತು. ಅಲ್ಲಿಂದ ಇಂದಿನವರೆಗೂ ಅವರ ಕಾರ್ಯಕ್ರಮ ಆಕಾಶವಾಣಿಯಲ್ಲಿ ಪ್ರಸಾರವಾಗುತ್ತಿದೆ. ಟೈಗರ್ ವರದಾಚಾರ್, ಆಲತ್ತೂರ್ ಬ್ರದರ್ಸ್ ಇಂತಹ ದಿಗ್ಗಜಗಳೊಂದಿಗೆ ವೇದಿಕೆ ಏರಿ ಕಚೇರಿ ಮಾಡಿದ್ದಾರೆ ಎಂದರೆ ಇವರ ಸಂಗೀತದ ಗುಣಮಟ್ಟ ಎಂತಹುದು ಎಂಬುದನ್ನು ಮನಗಾಣಬಹುದು. ಇವರ ಕಾರ್ಯಕ್ರಮಗಳನ್ನು ದೇಶದ ಅನೇಕ ವಿದ್ವನ್ಮಣಿಗಳೇ ಕೇಳಿ ಮೆಚ್ಚಿಗೆ ವ್ಯಕ್ತ ಪಡಿಸಿದ್ದಾರೆ.
ದಕ್ಷಿಣ ದೇಶಾದ್ಯಂತ ಖ್ಯಾತಿಗಳಿಸಿದ ಕಲಾವಿದೆ ಚೊಕ್ಕಮ್ಮ ಕೇರಳದ ನಾನಾ ಸಭೆಗಳಲ್ಲಿ ತಮಿಳುನಾಡು, ಆಂಧ್ರಪ್ರದೇಶ, ತಂಜಾವೂರಿನಲ್ಲಿ ಮತ್ತು ಹೆಸರುವಾಸಿಯಾದಂಥ ನಾಗಸ್ವರ ವಿದ್ವಾಂಸರ ಸಮ್ಮಖಳದಲ್ಲಿ ವೀಣಾ ವಾದನ ಮಾಡಿ ಎಲ್ಲೆಡೆಯೂ ಪ್ರಶಂಸೆ ಗಳಿಸಿದ್ದಾರೆ.
ಕನ್ಯಾಕುಮಾರಿಯಲ್ಲಿ ಅವರ ಕಾರ್ಯಕ್ರಮ ನಡೆದಾಗ ಅಲ್ಲಿದ್ದ ಶ್ರೋತೃಗಳಲ್ಲಿ ಅಪರಿಚಿತ ವಿದೇಶೀ ದಂಪತಿಗಳೂ ಇದ್ದು, ಇವರ ವೀಣಾ ವಾದನ ಮತ್ತು ಕಂಠ ಮಾಧುರ್ಯದಲ್ಲಿ ತಮ್ಮನ್ನೇ ಮರೆತು, ಕಚೇರಿ ಮಧ್ಯದಲ್ಲಿಯೇ ಅಲ್ಲಿ ಮಾರುತ್ತಿದ್ದ ಗುಲಾಬಿ ಹೂಮಾಲೆಕೊಂಡು ಇವರ ಕೊರಳಿಗೆ ತೊಡಿಸಿ, ಕಾಣಿಕೆ ಇತ್ತು ಸನ್ಮಾನ ಮಾಡಿದರಂತೆ.
ಇವರ ವೀಣಾ ವಾದನದೊಂದಿಗೆ ಹಾಡುವ ವೈಖರಿಯಿಂದ ಬೆರಗಾದ ಸರ್. ಸಿ.ವಿ. ರಾಮನ್‌ರವರು ಇವರ ತಲೆಮುಟ್ಟಿ ಆಶೀರ್ವಾದ ಮಾಡಿ ಈ ಸಂಪ್ರದಾಯವನ್ನು ಕಡೆಯವರೆಗೆ ಉಳಿಸಿಕೊಳ್ಳುವಂತೆ ಆದೇಶವಿತ್ತರಂತೆ. ದಸರಾ ಮಹೋತ್ಸವದಲ್ಲಿ ಮೈಸೂರು ಆಸ್ಥಾನದ ದರ್ಬಾರಿನಲ್ಲಿ ಮಹಾರಾಜರ ಸಮ್ಮುಖದಲ್ಲಿ ಕಚೇರಿ ನಡೆಸಿ ಖಿಲ್ಲತ್ತು ಪಡೆದಿದ್ದಾರೆ.
ಮಲ್ಲಾಡಿ ಸ್ವಾಮಿಗಳ ಮುಂದೆ ಕಾರ್ಯಕ್ರಮ ಮಾಡಿದಾಗ ಅವರು ಸಂತೋಷದಿಂದ ಸ್ವರ ಕಿನ್ನರಿ ಎಂಬ ಬಿರುದು ನೀಡಿ ಗೌರವಿಸಿದ್ದಾರೆ.
ಅಖಿಲ ಭಾರತ ಸಾಧು ಸಮಾಜದಿಂದ ವೀಣಾವಾದನ ಚತುರೆ ಎಂಬ ಬಿರುದು ಗಳಿಸಿದ್ದಾರೆ. ಹೆಬ್ಬಾರ್ ಶ್ರೀ ವೈಷ್ಣವ ಸಭೆಯಲ್ಲಿ ಇವರ ಕಾರ್ಯಕ್ರಮವಾದಾಗ ಸನ್ಮಾನಿಸಲ್ಪಟ್ಟಿದ್ದಾರೆ.
ಮೈಸೂರಿನಲ್ಲಿ ೧೯೬೭ನೇ ಇಸವಿಯಲ್ಲಿ ವೀಣಾವಾದನ ಚತುರೆ, ೧೯೭೫ರಲ್ಲಿ ರಾಜ್ಯೋತ್ಸವ ಪ್ರಶಸ್ತಿ, ೧೯೮೦ ರಲ್ಲಿ ಬೆಂಗಳೂರು ಗಾಯನ ಸಮಾಜದ ವರ್ಷದ ಕಲಾವಿದರಾಗಿ, ೧೯೮೩ರಲ್ಲಿ ಸಂಗೀತ ನೃತ್ಯ ಅಕಾಡೆಮಿಯಿಂದ ಕರ್ನಾಟಕ ಕಲಾತಿಲಕ ಹೀಗೆ ಅನೇಕ ಸಂಘ ಸಂಸ್ಥೆಗಳಿಂದ ಸನ್ಮಾನಿಸಲ್ಪಟ್ಟಿದ್ದಾರೆ. ಆಗಿನ ಕಾಲದ ಮಹಿಳಾ ಕಲಾವಿದರಲ್ಲಿ ಶ್ರೇಷ್ಠ ಮಟ್ಟದ ಕಲಾಕೋವಿದೆ ಎಂದು ಹೆಸರು ಪಡೆದಿದ್ದರು.
ಹಿಂದಿ, ಸಂಸ್ಕೃತ, ತಮಿಳು ಮತ್ತು ಕನ್ನಡ ಈ ನಾಲ್ಕು ಭಾಷೆಗಳಲ್ಲಿ ಪ್ರಾವೀಣ್ಯತೆ ಪಡೆದಿದ್ದಾರೆ. ಆಕಾಶವಾಣಿಯ ಅಂಗೀಕೃತ ಕಲಾವಿದೆ. ಅನೇಕ ದೇವರನಾಮಗಳಿಗೆ ಸ್ವರ ಸಂಯೋಜಿಸಿದ್ದಾರೆ. ಕರ್ನಾಟಕ ಗಾನಕಲಾ ಪರಿಷತ್ತು ನಡೆಸುವ ಸಂಗೀತ ವಿದ್ವಾಂಸರ ಸಮ್ಮೇಳನಕ್ಕೆ ಇವರನ್ನು ಅಧ್ಯಕ್ಷರನ್ನಗಿ ಆಯ್ಕೆಮಾಡಿ ಗಾನಕಲಾಭೂಷಣ ಬಿರುದನ್ನಿತ್ತು ಗೌರವಿಸಿದ್ದಾರೆ.
ಈಗ ಮೈಸೂರಿನಲ್ಲಿ ಒಂಟಿಯಾಗಿ, ಸೇವಕರ ಸಹಕಾರದಿಂದ ಕಾಲ ತಳ್ಳುತ್ತಿದ್ದಾರೆ. ಇವರ ಪ್ರಿಯವಾದ ಹವ್ಯಾಸ, ಪಶು ಪಕ್ಷಿ ಸಾಕುವುದು. ಅವುಗಳ ಜೊತೆಯಲ್ಲಿ ಒಂಟಿತನವನ್ನು ಮರೆಯುತ್ತಿದ್ದಾರೆ. ಇವರೊಂದಿಗೆ ಗಿಣಿ, ಪಾರಿವಾಳ, ನಾಯಿ, ಹಸು ಮತ್ತು ಬೆಕ್ಕು ಮುಂತಾದ ಜೀವಿಗಳು ಅವರ ಆದರ ಸ್ವೀಕರಿಸುತ್ತಿವೆ. ದಿನ ನಿತ್ಯ ವೀಣೆ ನುಡಿಸುವುದು, ವಾರ, ಮಾಸ ಮತ್ತು ದಿನ ಪತ್ರಿಕೆ ಓದುವುದು, ರೇಡಿಯೋ, ಕ್ಯಾಸೆಟ್‌ ಕೇಳುವುದು. ಹೀಘೆ ಇವರ ಕಾಲ ಬಹಳ ಉಪಯುಕ್ತವಾಗಿ ಕಳೆಯುವಂತಾಗಿದೆ. ಇಂತಹ ಶ್ರೇಷ್ಠ ವಿದ್ವಾಂಸರು ಈಗಿನ ತರುಣ ವಿದ್ವಾಂಸರಿಗೆ ಸ್ಪೂರ್ತಿದಾಯಕರಾಗುವುದರಲ್ಲಿ ಯಾವ ಸಂಶಯವೂ ಇಲ್ಲ.
ಎಂ.ಎ. ನರಸಿಂಹಾಚಾರ್
ಮೈಸೂರಿನ ಅಣ್ಣಾದೊರೈ ವಂಶದಲ್ಲಿ ದಿನಾಂಕ ೧೨.೮.೧೯೨೪ ರಂದು ಎಂ.ಎ..ಕೃಷ್ಣಸ್ವಾಮಿ ಐಯ್ಯಂಗಾರ್ಯರ ಮೊದಲ ಗಂಡು ಮಗುವಾಗಿ ಹುಟ್ಟಿದ ಶ್ಯಾಮ ಸುಂದರ, ಇವರು ಶ್ಯಾಮಲ ವರ್ಣದವರೇ ಆಗಿದ್ದು ತಿದ್ದಿದ ಮೂಗು, ಉದ್ದನೆಯ ಮುಖ, ಕಪ್ಪನೆಯ ದಟ್ಟ ಕೂದಲು ಇವರನ್ನು ಸುಂದರ ಎನ್ನುವ ಗುಂಪಿಗೆಕ ಸೇರಿಸಿತ್ತು. ವಂಶದ ಕೀರ್ತಿಯನ್ನು ಬೆಳಗುವ ಮೊದಲ ಮಗನನ್ನು ಕಂಡರೆ ಎಲ್ಲರಿಗೂ ಅಕ್ಕರೆ.
ಆಟ – ಪಾಠ: ಎಲ್ಲರ ಕಣ್ಮಣಿಯಾಗಿ ಬೆಳೆದ ಇವರು ಬೇರೆ ಹುಡುಗರಂತಲ್ಲದೆ ಆಟ ಪಾಠಗಳೆರಡರಲ್ಲೂ ಎತ್ತಿದ ಕೈ. ತೆಳ್ಳಗೆ, ಉದ್ದನೆಯ ಮೈಕಟ್ಟು ಹೊಂದಿದ್ದರೂ ಚೇಷ್ಟೆಗೇನೂ ಕಡಿಮೆ ಇಲ್ಲ. ಕ್ರಿಕೆಟ್ಟನಲ್ಲಂತೂ ಬಹಳ ಆಸಕ್ತಿ ಮತ್ತು ಆಗಿನ ಕಾಲದಲ್ಲಿಯೇ ಇವರು ಕ್ರಿಕೆಟ್‌ ಪಟು! ಹೀಗೆ ಇವರು ಆಟ ಪಾಠಗಳಲ್ಲಿ ಬಹಳ ಆಸಕ್ತಿ ವಹಿಸಿ ಮುಂದೆ ಎಸ್‌.ಎಸ್‌.ಎಲ್‌.ಸಿ. ಪರೀಕ್ಷೆ ಮುಗಿಸಿದರು.
ಇವರ ತಂದೆ ಕೃಷ್ಣಸ್ವಾಮಿ ಐಯ್ಯಂಗಾರ್ಯರು ಹಾಗೂ ತಾಯಿ ರಾಜಮ್ಮ ಬಹಳ ಸಂಪ್ರದಾಯಸ್ಥರು, ದೈವ ಭಕ್ತರು. ಸಂಗೀತದಲ್ಲಿ ಬಹಳ ಆಸಕ್ತಿ. ಆಗಿನ ಕಾಲದಲ್ಲಿ ಇವರ ತಾಯಿ ಗುರುಮುಖೇನ ಸಂಗೀತ ಕಲಿಯದಿದ್ದರೂ ಸುಶ್ರಾವ್ಯವಾಗಿ ಕೀರ್ತನೆಗಳನ್ನು, ಸಂಪ್ರದಾಯದ ಹಾಡುಗಳನ್ನು ಹಾಡುತ್ತಿದ್ದರು. ಇವರ ತಂದೆ, ಬಿಡಾರಂ ಕೃಷ್ಣಪ್ಪನವರ ರಾಮಮಂದಿರಕ್ಕೆಕ ಸತತವಾಗಿ ಕಚೇರಿ ಕೇಳಲು ಹೋಗುತ್ತಿದ್ದುದರಿಂದ ತಮಿಳುನಾಡಿನ ಹಿರಿಯ ಸಂಗೀತಗಾರರ ಪರಿಚಯ ಸಾಕಷ್ಟು ಇವರಿಗಿತ್ತು. ಆಗಲೇ ತನ್ನ ಮಗನನ್ನು ಅಣ್ಣಾಮಲೈ ಯೂನಿವರ್ಸಿಟಿಗೆ ಸೇರಿಸಬೇಕೆಂಬ ಆಸೆ ಇವರಿಗೆ ಹುಟ್ಟಿತು. ಹಲವಾರು ಹಿರಿಯರು ಇದಕ್ಕೆ ವಿರೋಧಕ ವ್ಯಕ್ತಪಡಿಸಿದರು. ಅದಕ್ಕೆ ಕಾರಣ ಸಂಗೀತಗಾರ ಹಾಗೂ ನಾಟಕಕಾರನಿಗೆ ಬಹಳ ಹಣಗಳಿಸಲಾಗದು ಎಂಬ ನಂಬಿಕೆ ಹಾಗೂ
ಸಮಾಜದಲ್ಲಿ ಒಳ್ಳೆಯ ಹೆಸರು ಗಳಿಸಲಾರರೆಂಬ ಶಂಕೆ. ಆದರೂ ಇವರ ತಂದೆಯವರು ತನ್ನ ಮಗ ಸಂಗೀತ ಕ್ಷೇತ್ರದಲ್ಲಿ ಮುಂದುವರಿಯಬೇಕೆಂಬ ಹಂಬಲವನ್ನು ಹೊಂದಿ ಅವರನ್ನು ಅಲ್ಲಿಗೆ ಕಳುಹಿಸಲು ಸಿದ್ಧತೆಗಳನ್ನು ಮಾಡಿಕೊಂಡರು.
ಇವರ ಅಕ್ಕ ತಿರುವೇಂಗಡಮ್ಮನವರು ಆಗ ಚೌಡಯ್ಯನವರ ತಮ್ಮಂದಿರಾದ ಟಿ. ಪುಟ್ಟಸ್ವಾಮಯ್ಯನವರಿಂದ ಸಂಗೀತ ಕಲಿಯುತ್ತಿದ್ದರು. ಅಕ್ಕನವರ ಯಜಮಾನರಾದ ಕೆ. ನರಸಿಂಹಾಚಾರ್ಯರೂ ಹೆಂಡತಿಯೊಂದಿಗೆ ಇದೇ ಗುರುಗಳ ಬಳಿ ಸಂಗೀತಾಭ್ಯಾಸ ಮಾಡುತ್ತಿದ್ದರು. ನಂತರ ಪಿಟೀಲು ವಾದನ ಕಲಿತರು. ಎಂ.ಎ.ಎನ್‌ ರವರಿಗೆ ಅಕ್ಕ ಮತ್ತು ಭಾವನವರೇ ಸಂಗೀತ ಕಲಿಸಿದ ಮೊದಲ ಗುರುಗಳು.
ಕಾಲೇಜಿನಲ್ಲಿ ಸಂಗೀತ: ತಂದೆ ಅಣ್ಣಾಮಲೈ ಯೀನಿವರ್ಸಿಟಿಗೆ ಸೇರಿಸಲು ಕರೆದುಕೊಂಡು ಹೋದಾಗ ಮೊದಲು ಕೆಲವು ಪರೀಕ್ಷೆಗಳಿಗೆ ಇವರನ್ನು ಒಳಪಡಿಸಿದರು. ಅದರಲ್ಲಿ ಮೆಡಿಕಲ್‌ ಟೆಸ್ಟ್‌ ಒಂದು. ಮೊದಲೇ ಹೇಳಿದ ಹಾಗೆ ತೆಳ್ಳಗಿದ್ದ ಇವರನ್ನು ಪರೀಕ್ಷಿಸಿದ ಡಾಕ್ಟರ್ ಇವರಿಗೆ ಪಿಜನ್‌ ಚೆಸ್ಟ್‌  ಇರುವುದಾಗಿ ತಿಳಿಸಿ ಇವರು ಹಾಡಲು ಸಾಧ್ಯವಿದೆಯೇ, ಹಾಗೆ ಹಾಡಿದರೂ ಕಷ್ಟಪಡಬೇಕಾಗುತ್ತದೆ ಎಂದು ತಿಳಿಸಿಬಿಟ್ಟರು. ಇದನ್ನು ಕೇಳಿದ  ಎಂ.ಎ.ಎನ್‌ರವರು ಮನ ನೊಂದರೂ, ಸಾಧಿಸಿ ತೋರಿಸಬೇಕೆಂಬ ಛಲದಿಂದ, ಅಡ್ಮಿಷನ್‌ ಟೆಸ್ಟ್‌ನಲ್ಲಿ ಇವರ ಭಾವನವರೇ ಹೇಳಿಕೊಟ್ಟಂತಹ ತೋಡಿ ರಾಗದ ಏರಾನಾಪೈ ವರ್ಣ ಹಾಗೂ ಕಾಮವರ್ಧಿನಿ ರಾಗದ ವಾಡೇರಾ ದೈವಮು ಮನಸಾ ಎಂಬ ತ್ಯಾಗರಾಜನರ ಕೀರ್ತನೆಯನ್ನು ಅಮೋಘವಾಗಿ ಹಾಡಿ ಪರೀಕ್ಷಕರ ಮನಗೆದ್ದು ಅಲ್ಲಿ ಸೀಟನ್ನು ಗಿಟ್ಟಿಸಿಯೇಬಿಟ್ಟರು.
ಮೊದಮೊದಲು ಎಂ.ಎ.ಎನ್‌. ರವರು ಮೈಸೂರಿನವರೆಂದು ಅಲ್ಲಿದ್ದವರೆಲ್ಲಾ ಇವರನ್ನು ತಾತ್ಸಾರದಿಂದ ಕಂಡರೂ ಇವರಿಗೆ ಸಂಗೀತ ಕಲಿಯಲು ಇದ್ದ ಆಸಕ್ತಿಯನ್ನು ಕಂಡು ಇವರ ಗುರುಗಳಾದ ಸಭೇಷಯ್ಯರ್ ರವರು ಬಹಳ ಸಂತೋಷಪಟ್ಟು ಪ್ರೋತ್ಸಾಹ ನೀಡಿದರು. ಚಿದಂಬರಂನ ಅಣ್ಮಾಮಲೈ ಯೂನಿವರ್ಸಿಟಿ ಸೇರಿದ ಹೊಸದರಲ್ಲಿ ಇವರಿಗೆ ಒಳ್ಳೆಯ ತಮಿಳು ಮಾತನಾಡಲು ಬರುತ್ತಿರಲಿಲ್ಲ ಬುಗುರಿ, ದಾಋ, ಎತ್ತಿನ ಗಾಡಿ ಎಂಬ ಕನ್ನಡ ಪದಗಳನ್ನು ಕೇಳಿ ಅಲ್ಲಿಯ ತಮಿಳು ಸ್ನೇಹಿತರು ಇವರನ್ನು ಹಾಸ್ಯ ಮಾಡಿದ್ದುಂಟು. ಆದರೂ ಇವರ ತಮಿಳು ಭಾಷೆಯನ್ನು ಓದಲು ಬರೆಯಲು ಕಲಿತು ತಮಿಳಿನಲ್ಲಿಯೇ ಸಂಗೀತ ಶಾಸ್ತ್ರದ ಪ್ರಶ್ನೆಪತ್ರಿಕೆಯನ್ನು ಉತ್ತರಿಸಿ ೫೦ ಅಂಕಗಳಿಗೆ ೪೦ ಅಂಕಗಳನ್ನು ಗಳಿಸಿದರು. ಕೆಲವೇ ದಿನಗಳಲ್ಲಿ ಇಷ್ಟೆಲ್ಲಾ ಸಾಧಿಸಿ ತೋಋಇಸಿದ ಇವರ ಛಲ ಪ್ರಶಂಸನೀಯ.
ಅಣ್ಣಾಮಲೈನಲ್ಲಿ ಓದುತ್ತಿದ್ದಾಗ ದಿನಾ ಬೆಳಿಗ್ಗೆ ೫ ಗಂಟೆಗೆ ಬಂದು ಟೈಗರ್ ವರದಾಚಾರ್ಯರು ಶಿಷ್ಯರನ್ನೆಲ್ಲಾ ಎಬ್ಬಿಸಿ ಅಕಾರ ಸಾಧಕ ಮಾಡಿಸುತ್ತಿದ್ದರು. ಎಂ.ಎ.ಎನ್‌. ರವರು ದಿನಾ ರಾತ್ರಿ ಊಟವಾದ ನಂತರ ಕೆ.ಎಸ್‌. ನಾರಾಯಣ ಸ್ವಾಮಿಯವರ ಮನೆಗೆ ಹೋಗಿ ಭಯ ಭಕ್ತಿಗಳಿಂದ ಕುಳಿತು ಅವರು ವೀಣೆ ನುಡಿಸುವುದನ್ನು ಕೇಳುತ್ತಿದ್ದರು. ಇದರ ಫಲವಾಗಿ ಅವರಿಗೆ ಗಮಕಗಳ ಪರಿಚಯವಾಯಿತು. ಹಾಗೂ ಅದನ್ನು ತಮ್ಮ ಹಾಡುಗಾರಿಕೆಯಲ್ಲಿ ಅಳವಡಿಸಿಕೊಳ್ಳಲು ಸಾಧ್ಯವಾಯಿತು.
ಅಣ್ಣಾಮಲೈ ಯೂನಿವರ್ಸಿಟಿ ಸೇರಿದ ಮೂರು ವರ್ಷಗಳ ನಂತರ ಇವರಿಗೆ ಗುರುಗಳಾಗಿ ಶ್ರೀ ಟಿ.ಕೆ. ರಂಗಾಚಾರಿಯವರು ಹಾಗೂ ವೀಣೆ ಹೇಳಿಕೊಡಲು ಕೆ.ಎಸ್‌. ನಾರಾಯಣಸ್ವಾಮಿ ಬಂದರು. ಇವರಿಬ್ಬರೂ ಸಂಗೀತ  ಭಾಷಣ ಗಳಿಸಿದ ಮೊದಲ ತಂಡದ ವಿದ್ಯಾರ್ಥಿಗಳು. ಅವರಿಗೆ ಅಲ್ಲಿಯೇ ಶಿಕ್ಷಕರಾಗಿ ಕೆಲಸ ಸಿಕ್ಕಿದ್ದು ಬಹಳ ಹೆಮ್ಮೆಯ ವಿಷಯ.
ಟೈಗರ್ ವರದಾಚಾರ್ಯರಿಗೆ ಎಂ.ಎ.ಎನ್‌ ರವರನ್ನು ಕಂಡರೆ ಬಹಳ ಪ್ರೀತಿ. ಒಮ್ಮೆ ಇವರು ತಮಗಿದ್ದ ಕ್ರಿಕೆಟ್‌ ಹುಚ್ಚಿನಿಂದ ಆಡಲು ಹೋದಾಗ ಮೂಗಿನ ಮೇಲೆ ಏಟು ಬಿದ್ದು ರಕ್ತ ಬಂತಂತೆ. ಮಾರನೆಯ ದಿನ ತರಗತಿಗೆ ಬ್ಯಾಂಡೇಜ್‌ ಧರಿಸಿ ಬಂದ ಇವರನ್ನು ಕಂಡ ಟೈಗರ್ ರವರು ಇನ್ನು ಮುಂದೆ ಕ್ರಿಕೆಟ್‌ ಆಡಬಾರದೆಂದು ಆಜ್ಞಾಪಿಸಿದರು.
ವರ್ಷದ ಕೊನೆಯಲ್ಲಿ ಎಂ.ಎ.ಎನ್‌. ರವರು ಪರೀಕ್ಷೆ ಎದುರಿಸಬೇಕಾಯಿತು. ಇವರಿಗೆ ಪರೀಕ್ಷಕರಾಗಿ ಬಂದವರು ಸಂಗೀತ ಕ್ಷೇತ್ರದಲ್ಲಿ ಹೆಸರಾಂತ ಕಲಾವಿದರಾದ ಮುಸುರಿ ಸುಬ್ರಹ್ಮಣ್ಯ ಅಯ್ಯರ್, ಟೈಗರ್ ವರದಾಚಾರ್ಯರು ಹಾಗೂ ಟಿ.ವಿ. ಸುಬ್ಬರಾವ್‌ ಅವರು ವೇಡುಕ ಚೆಲಿಯ ಕೊಲುವೈ ಯುನ್ನಾಡೆ ಎಂಬ ಆದಿತಾಳ, ಮಧ್ಯಮ ಕಾಲದ, ಅತೀತದಲ್ಲಿ ಪ್ರಾರಂಭವಾಗುವ ಸಾವೇರಿರಾಗದ ಪಲ್ಲವಿಯನ್ನು ಮುಸುರಿಯವರು ಒಮ್ಮೆ ಹಾಡಿ ತೋರಿಸಿ ಇವರನ್ನು ಹಾಡಲು ಹೇಳಿ, ವೇಡುಕ ಚೆಲಿಯ ಹಾಗೂ ಕೊಲುವೈ ಜಾಗಗಳಲ್ಲಿ ಸ್ವರ ಕಲ್ಪನೆ ಮಾಡಲು ಹೇಳಿದರು. ಪೂರ್ವ ಸಿದ್ಧತೆ ಇಲ್ಲದೆಯೆ ಒಂದೇ ಬಾರಿ ಹೇಳಿ ಹಾಡುವುದು ಬಹಳ ಕಠಿಣ. ಎಂ.ಎ.ಎನ್‌. ರವರು ಈ ಪಲ್ಲವಿಯನ್ನು ಬಹಳ ಚೆನ್ನಾಗಿ ಹಾಡಿದಾಗ ಎಲ್ಲರೂ ಇವರನ್ನು ಪ್ರಶಂಸಿಸಿದರು. ಟೈಗರ್ ರವರಂತೂ ಬಹಳ ಸಂತೋಷಗೊಂಡು “ಭಲೆ ನಚ್ಚು, ನೀನು ಅಸಾಧ್ಯ ಕಣಯ್ಯ” ಎಂದು ಹೊಗಳಿದರು.
ಶೆನ್ನೈ ಅಡೆಯಾರ್ ಕಲಾಕ್ಷೇತ್ರದಲ್ಲಿ ಸಂಗೀತ ವಿಭಾಗಕ್ಕೆ ಟೈಗರ್ ವರದಾಚಾರ್ಯರು ಪ್ರಾಂಶುಪಾಲರಾಗಿದ್ದರು. ಶ್ರೀಮತಿ ರುಕ್ಮಿಣಿ ಅರುಂಡೇಲ್‌ ಅಧ್ಯಾಪಕರಾಗಿದ್ದ ಕಾಲ. ಟೈಗರ್ ರವರು ಎಂ.ಎ.ಎನ್‌ರವರ ತಂದೆಯವರಿಗೆ ಪತ್ರ ಬರೆದು ಇವನ್ನು ಚೆನ್ನೈಗೆ ಕಳುಹಿಸಿಕೊಡಬೇಕೆಂದೂ, ತಮ್ಮ ಮಗನ ಹಾಗೆ ನೋಡಿಕೊಳ್ಳುವುದಾಗಿಯೂ ತಿಳಿಸಿದರು. ಮದ್ರಾಸ್‌ನಲ್ಲಿ ಸಂಗೀತಕ್ಕೆ ಹೆಚ್ಚು ಪ್ರೋತ್ಸಾಹವಿದೆ, ತನ್ನ ಶಿಷ್ಯ ಸಂಗೀತ ಕ್ಷೇತ್ರದಲ್ಲಿ ಮುಂದುವರೆಯಲು ಬಹಳ ಅವಕಾಶವಿದೆ ಎಂದು ತಿಳಿಸಿದರೂ ಎಂ.ಎ.ಎನ್‌. ತಂದೆಯವರು ಇವರನ್ನು ಕಳುಹಿಸಲು ಒಪ್ಪಲಿಲ್ಲ. ಇಷ್ಟು ವರ್ಷ ಮಗನನ್ನು ಬಿಟ್ಟದ್ದು ಸಾಕು ಹಾಗೂ ಇನ್ನೂ ಮದುವೆಯಾಗಿಲ್ಲ ಹೇಗೆ ಕಳುಹಿಸುವುದು ಎಂದು ಹಿಂದೇಟು ಹಾಕಿದರು.
ಸಂಗೀತ ಶಾಲೆ: ಎಂ.ಎ.ಎನ್‌.ರವರು ಮೈಸೂರಿನಲ್ಲಿ ಗಾನಕಲಾಮಂದಿರ ಎಂಬ ಸಂಗೀತಶಾಲೆಯನ್ನು ಪ್ರಾರಂಭಿಸಿ ಅನೇಕ ಶಿಷ್ಯರಿಗೆ ತರಬೇತಿ ನೀಡಿದ್ದಾರೆ. ಈ ಗಾನ ಕಲಾಮಂದಿರವೆಂದರೆ ಮದ್ರಾಸ್‌ನಿಂದ ಬರುವ ಹಿರಿಯ ಸಂಗೀತ ವಿದ್ವಾಂಸರಿಗೆ ಬಹಳ ಸಲಿಗೆ. ಅಲ್ಲಿಯೇ ಇಳಿದುಕೊಂಡು, ಇವರ ಮನೆಯಲ್ಲಿ ಬಹಳ ವಿಜೃಂಭಣೆಯಿಂದ ನಡೆಯುತ್ತಿದ್ದ (ಇವರ ಮನೆಯಲ್ಲಿ ಪ್ರತಿ ಶನಿವಾರ ಭಜನೆಯನ್ನು ಏರ್ಪಡಿಸುತ್ತಿದ್ದರು) ಗೋಕುಲಾಷ್ಟಮಿ, ನವರಾತ್ರಿ ಸಂದರ್ಭಗಳಲ್ಲಿ ಕಚೇರಿ ನಡೆಸಿಕೊಡುತ್ತಿದ್ದರು.
ವಾಸುದೇವಾಚಾರ್ಯರು, ಟೈಗರ್ ವರದಾಚಾರ್ಯರು, ರಾಧಾ ಜಯಲಕ್ಷ್ಮಿ, ಸಾವಿತ್ರಿ ಗಣೇಶನ್‌, ಅನಂತಲಕ್ಷ್ಮಿ ಷಡಗೋಪನ್‌, ಗೌರಿ ಕುಪ್ಪುಸ್ವಾಮಿಯವರು ಹಲವಾರು ಸಂದರ್ಭಗಳಲ್ಲಿ ಈ ಗಾನಕಲಾ ಮಂದಿರದಲ್ಲಿ ಕಚೇರಿ ನಡೆಸಿಕೊಟ್ಟಿದ್ದಾರೆ. ನರಸಿಂಹಾಚಾರ್ಯರು ಮೈಸೂರನ್ನು ಬಿಟ್ಟು ಬೆಂಗಳೂರಿಗೆ ಬಂದ ಮೇಲೆ ಗಾನ ಕಲಾಮಂದಿರ ಇಲ್ಲೇ ವ್ಯವಸ್ಥಿತವಾಯಿತು. ಜೊತೆಗೆ ಆಚಾರ್ಯ ಪಾಠಶಾಲಾ ಕಾಲೇಜಿನಲ್ಲಿ ಸಂಗೀತ ಶಿಕ್ಷಕರಾಗಿ ೧೯೭೨ರಿಂದ ೧೯೮೦ರಲ್ಲಿ ನಿವೃತ್ತರಾಗುವವರೆಗೂ ಸೇವೆ ಸಲ್ಲಿಸಿದ್ದರು.
ಸಂಗೀತ ಕೈಂಕರ್ಯ: ಟೈಗರ್ ರವರ ಪ್ರೋತ್ಸಾಹದಿಂದ ೧೯೪೧ರಲ್ಲಿ ಎ.ಐ.ಆರ್.ನಲ್ಲಿ ಆಡಿಷನ್‌ ಆದನಂತರ ಇವರಿಗೆ ರೇಡಿಯೊದಲ್ಲಿ ಹಾಡುವ ಅವಕಾಶ ದೊರೆಯಿತು. ಎಂ.ಎ.ಎನ್‌.ರವರು ಮೈಸೂರಿನ ಮಹಾರಾಣಿ ಕಾಲೇಜಿನಲ್ಲಿ ಸಂಗೀತ ಅಧ್ಯಾಪಕರಾಗಿ ಸೇವೆ ಸಲ್ಲಿಸುತ್ತಿದ್ದಾಗ ಇಂಡಿಯನ್‌ ಫಿಲಾಸಪಿಕಲೇ ಕಾಂಗ್ರೆಸ್‌ ಪ್ರತಿ ವರ್ಷ ನಡೆಸುವ ಕಾನಫರೆನ್ಸ್‌ಗೆ ಇವರನ್ನು ಡೆಲಿಗೇಟ್‌ ಆಗಿ ಆರಿಸಿ ಕಾಲೇಜಿನ ಮೂಲಕ ಶ್ರೀಲಂಕಾಕ್ಕೆ ಹೋಗುವ ಅವಕಾಶ ದೊರೆಯಿತು. ೧೯೫೪ರಲ್ಲಿ ಶ್ರೀಲಂಕಾದ ಕ್ಯಾಂಡಿಯಲ್ಲಿ ಮೂರು ದಿನಗಳ ಕಾಲ ಇದ್ದು ಶ್ರೀಲಂಕಾ ವಿಶ್ವವಿದ್ಯಾಲಯದ ಆತಿಥ್ಯವನ್ನು ಸ್ವೀಕರಿಸಿ ಹಲವಾರು ಕಚೇರಿಯನ್ನು ಮಾಡಿದರು. ರೇಡಿಯೋ ಸಿಲೋನಿನಲ್ಲಿ ಕರ್ನಾಟಕ ಸಂಗೀತ ಹಾಡಿ ಬಹಳ ಮೆಚ್ಚುಗೆ ಗಳಿಸಿದರು. ಈ ಕಾರ್ಯಕ್ರಮವನ್ನು ಕೇಳಿದ ನಂತರ ಕೆಲವರು ಬೇರೆ ಬೇರೆ ಸಂಗೀತ ಕಾರ್ಯಕ್ರಮಗಳನ್ನು ನಡೆಸಿಕೊಡಬೇಕೆಂದು ಕೇಳಿಕೊಂಡರು. ಒಂದು ಕಾರ್ಯಕ್ರಮದಲ್ಲಿ ಇಡೀ ಕಚೇರಿ ಪುರಂದರ ದಾಸರ ರಚನೆಗಳನ್ನು, ಮತ್ತೊಂದು ಕಚೇರಿಯಲ್ಲಿ ತ್ಯಾಗರಾಜರ ರಚನೆಗಳನ್ನು, ಮೂರನೇ ಕಾರ್ಯಕ್ರಮದಲ್ಲಿ ಎಲ್ಲ ವಾಗ್ಗೇಯಕಾರರ ರಚನೆಗಳನ್ನು ಹಾಡಿದರು. ಶ್ರೀಲಂಕಾದ ದಿನಪತ್ರಿಕೆಗಳಲ್ಲಿ ಇವರ ಸಂಗೀತದ ಬಗ್ಗೆ ಪ್ರಶಂಸೆ ಮತ್ತು ಮೆಚ್ಚುಗೆ ವ್ಯಕ್ತಪಡಿಸಿ ಹಲವಾರು ಪತ್ರಕರ್ತರು ಬರೆದಿದ್ದರು.
ಇದಾದ ಎರಡು ವರ್ಷಗಳ ನಂತರ ಇಂಡಿಯನ್‌ ಫಿಲಾಸಫಿಕಲ್‌ ಕಾಂಗ್ರೆಸ್‌ ಮೂಲಕ ಶ್ರೀನಗರಕ್ಕೆ ಹೋಗಿ ಅಲ್ಲಿ ಕಿಕ್ಕಿರಿದ ಸಭೆಯಲ್ಲಿ ಹಾಡಿ ಕರ್ನಾಟಕದ ಕೀರ್ತಿ ಹೆಮ್ಮೆಗಳನ್ನು ಹಿಮಾಲಯದೆವರೆಗೆ ಮೆರೆಸಿದರು. ಇಲ್ಲಿ ಸ್ವಾಮಿ ಶಿವಾನಂದ ಸರಸ್ವತಿಯವರು ಎಂ.ಎ.ಎನ್‌ರವರನ್ನು ಸನ್ಮಾನಿಸಿ ಸಂಗೀತ ಜ್ಯೋತಿ ಎಂಬ ಬಿರುದನ್ನು ನೀಡಿದರು.
ಇವರಲ್ಲಿರುವಂತಹ ವಿಶಿಷ್ಟ ಗುಣವೆಂದರೆ ಏನಾದರೂ ಹೊಸದನ್ನು ಮಾಡಿ ಸಾಧಿಸಿ ತೋರಿಸಬೇಕೆನ್ನುವ ಉತ್ಸಾಹ. ಇದರ ಫಲವಾಗಿ ಹಲವಾರು ಕಾರ್ಯಕ್ರಮಗಳು ಹೊರಬಂದವು.
ಬೆಂಗಳೂರು ಗಾಯನ ಸಮಾಜದಲ್ಲಿ ನೌಕಾ ಚರಿತ್ರ, ಉತ್ಸವ ಸಂಪ್ರದಾಯ ಕೃತಿಗಳ ಪ್ರಾತ್ಯಕ್ಷಿಕೆಗಳು, ಭಾರತೀಯ ವಿದ್ಯಾಭವನದಲ್ಲಿ ಆನಯ್ಯನವರ ರಚನೆಗಳ ಬಗ್ಗೆ ಒಂದು ಕಾರ್ಯಾಗಾರ, ಆದರ್ಶ ಮಹಿಳಾ ವಿದ್ಯಾಲಯದಲ್ಲಿ ಒಂದು ವಾರದ ಅವಧಿಯಲ್ಲಿ ವೀಣಾ ಕುಪ್ಪಯ್ಯರ್ ರವರ ರಚನೆಗಳನ್ನು ವಿದ್ಯಾರ್ಥಿಗಳಿಗೆ ಕಲಿಸಲು ಕಾರ್ಯಾಗಾರವನ್ನು ನಡೆಸಿದರು. ಜಯಚಾಮರಾಜೇಂದ್ರ ಒಡೆಯರ್ ರವರ ರಚನೆಗಳನ್ನು ಜಗನ್ಮೋಹನ ಅರಮನೆಯಲ್ಲಿ ನಡೆಸಿಕೊಟ್ಟರು. ಮದ್ರಾಸ್‌ ಮ್ಯೂಸಿಕ್‌ ಅಕಾಡೆಮಿಯ ಬೆಳಗಿನ ವಿದ್ವದ್ಗೋಷ್ಠಿಯಲ್ಲಿ ತ್ಯಾಗರಾಜರ ಪಟ್ಟ ಶಿಷ್ಯರಾದ ವಾಲಾಜಪೇಟೆ ವೆಂಕಟರಮಣ ಭಾಗವತರ ರಚನೆಗಳನ್ನು ಅವರ ಮಕ್ಕಳಿಂದ ಹಾಡಿಸಿ ಪ್ರಶಂಸೆ ಗಳಿಸಿದರು. ಇದೇ ಕಾರ್ಯಕ್ರಮವನ್ನು ವೆಂಕಟರಮಣ ಭಾಗವತರ ಹುಟ್ಟಿದೂರಾದ ಅಯ್ಯಂಪೇಟೆಯಲ್ಲಿ ನಡೆಸಿಕೊಡಬೇಕೆಂದು ಕರೆ ಬಂತು. ಅಲ್ಲಿಯೂ ಈ ಕಾರ್ಯಕ್ರಮವನ್ನು ಮೆಚ್ಚಿ ಇವರಿಗೆ ಸನ್ಮಾನ ಮಾಡಿದರು. ಕರ್ನಾಟಕ ಗಾನಕಲಾ ಪರಿಷತ್ತಿನ ವಾರ್ಷಿಕ ಸಂಗೀತ ಸಮ್ಮೇಳನದಲ್ಲಿ ಇವರನ್ನು ಸರ್ವಾನುಮತದಿಂದ ಅಧ್ಯಕ್ಷರನ್ನಾಗಿ ಚುನಾಯಿಸಿದರು. ಬಳ್ಳಾರಿಯಲ್ಲಿ ನಡೆದ ವಿದ್ವದ್ಗೋಷ್ಠಿಯಲ್ಲಿ ಆಹಿರಿ ರಾಗ ಲಕ್ಷಣ, ಮತ್ತು ಅದೇ ರಾಗದಲ್ಲಿ ಬೇರೆ ಬೇರೆ ವಾಗ್ಗೇಯಕಾರರ ರಚನೆಗಳನ್ನು ಹಾಡಿಸಿ ಸಭಿಕರನ್ನು ಅಚ್ಚರಿಗೊಳಿಸಿದರು. ಆಹಿರಿ ರಾಗದಲ್ಲಿ ಅಟ್ಟತಾಳದ ವರ್ಣ, ಕೀರ್ತನೆಗಳು, ಅಷ್ಟಪದಿ, ತರಂಗಗಳನ್ನು ಮಗಳಿಂದ ಹಾಡಿಸಿ ಪ್ರಶಂಸೆಗೆ ಪಾತ್ರರಾದರು. ಇದೇ ಆಹಿರಿ ರಾಗದ ನಿರೂಪಣೆಯ ಕಾರ್ಯಕ್ರಮವನ್ನು ಬೆಂಗಳೂರಿನ ಭಾರತೀಯ ವಿದ್ಯಾಭವನದಲ್ಲಿ ಹಿರಿಯ ಸಂಗೀತ ವಿದ್ವಾಂಸರ ಮುಂದೆ ಇವರ ಮಕ್ಕಳಾದ ನಾವು ಮೀರಾ ಮತ್ತು ಮೈಥಿಲಿ ನಡೆಸಿಕೊಟ್ಟೆವು.
ಪಲ್ಲವಿ ಪಟು: ಇವರಲ್ಲಿರುವ ಮತ್ತೊಂದು ವೈಶಿಷ್ಟ್ಯವೆಂದರೆ, ಯಾವುದೆ ಕಾರ್ಯಕ್ರಮವಾಗಲಿ ಅಲ್ಲಿ ಆದಷ್ಟು ಹೊಸದನ್ನು ಕೇಳುಗರಿಗೆ ನೀಡಬೇಕೆಂಬ ಉತ್ಸಾಹ. ಕಚೇರಿಗಳಲ್ಲಿ ಪಲ್ಲವಿಯನ್ನು ಹಾಡುವಾಗ ಹೊಸ ಹೊಸ ಪಲ್ಲವಿಗಳನ್ನು ಹಾಡುವುದು ವಾಡಿಕೆ. ಮೈಸೂರಿನಲ್ಲಿ ನಡೆಯುವ ದಸರಾ ವಸ್ತು ಪ್ರದರ್ಶನದ ಕಚೇರಿಯಲ್ಲಿ ಕನ್ನಡ ಭಾಷೆಯಲ್ಲಿ ಪಲ್ಲವಿಯನ್ನು ಹಾಡಬೇಕೆಂಬ ಹಂಬಲ ಕಚೇರಿ ಮಾಡುತ್ತಿದ್ದಂತೆ ಇವರ ಮನಸ್ಸಿಗೆ ಬಂತು. ಇದನ್ನೇ ಸವಾಲಾಗಿ ಸ್ವೀಕರಿಸಿ, ಸಮಯ ಸ್ಫೂರ್ತಿಯಿಂದ ಹಾಡಿಯೆ ಬಿಟ್ಟರು. ‘ಊರೆಲ್ಲಾ ನೋಡಿದರು ನಮ್ಮೂರೆ ವಾಸಿ’ ಎಂಬ ಪಲ್ಲವಿಯನ್ನು. ಹಾಡಿದರು. ‘ಮಲಯ ಮಾರುತಂ ವೀಸುದಡಿ ಕಲ್ಯಾಣಿ’. ಮಲಯ ಮಾರುತ ಹಾಗೂ ಕಲ್ಯಾಣಿಯಲ್ಲಿ ರಾಗ ಹಾಗೂ ತಾನಗಳನ್ನು ಹಾಡಿ ಜನರ ಹೊಗಳಿಕೆಗೆ ಪಾತ್ರರಾದರು. ಆಗಿನ ಕಾಲದಲ್ಲಿ ಇದು ಸ್ವಲ್ಪ ಅಪರೂಪದ ಪ್ರಯತ್ನ.
ವಿದ್ಯಾದಾನ: ನರಸಿಂಹಾಚಾರ್ಯರ ಮತ್ತೊಂದು ಬಹಳ ದೊಡ್ಡಗುಣವೆಂದೆರೆ ಶಿಷ್ಯರಿಗೆ ಹೇಳಿಕೊಡುವಾಗ ಇವರಿಗಿರುವ ತಾಳ್ಮೆ, ಶಿಷ್ಯರ ಮಟ್ಟಕ್ಕೆ ಇಳಿದು ಅವಗರಿಗೆ ರ್ಥವಾಗುವವರೆಗೂ ಬಿಡದೆ ಕಲಿಸುವ ವಿಧಾನ./ ಯಾವ ಸಮಯದಲ್ಲೆ ಆಗಲಿ ಯಾರಾದರೂ ಸಂಗೀತದ ಬಗ್ಗೆ ಇವರಲ್ಲಿ ಏನಾದರೂ ಪ್ರಶ್ನೆಗಳನ್ನು ಕೇಳಿದರೆ ಅದರ ಬಗ್ಗೆ ಪೂರ್ತಿ ವಿವರವನ್ನು ಸಿದ್ಧಪಡಿಸಿ ಅವರಿಗೆ ತಿಳಿಸುವವರೆಗೆ ಇವರಿಗೆ ನಿದ್ರೆಬಾರದು. ಇವರ ಪುಸ್ತಕ ಸಂಗ್ರಹವಂತೂ ಅಪಾರ. ಯಾವ ವಿಷಯದ ಬಗ್ಗೆ ಕೇಳಿದರೂ ಆ ಪುಸ್ತಕವನ್ನು ಹುಡುಕಿ ಅವರ ಸಂಶಯ ನಿವಾರಣೆ ಗೊಳಿಸುವರು. ಆಗಿನ ಕಾಲದಲ್ಲಿ ಇವರಿಗೆ ಪಾಕೆಟ್‌ ಮನಿ ಕೊಡುತ್ತಿರಲಿಲ್ಲ. ಇವರಿಗೆ ಕೊಡುತ್ತಿದ್ದ ಸ್ಟೈಪೆಂಡ್‌ ಹಣದಲ್ಲಿ ಮಸಾಲೆ ದೋಸೆ ತಿಂದರೆ ಮತ್ತು ಸಿನಿಮಾ ನೋಡಿದರೆ ಖರ್ಚಾಗುತ್ತದೆ ಎಂದು ಬಹಳ ಮಿತವ್ಯಯಮಾಡಿ ಉಳಿಸಿ, ಈ ಹಣದಿಂದಲೇ ಸಂಗೀತ ಪುಸ್ತಕಗಳನ್ನು ಖರೀದಿಸುತ್ತಿದ್ದರು.
ಗುರುಕುಲ ಪದ್ಧತಿಯಲ್ಲಿ ಸಂಗೀತ ಕಲಿಸುವ ಸದವಕಾಶಕ ಇವರಿಗೆ (ತಿರುವಯ್ಯಾರ್ನಲ್ಲಿ) ಇವರಿಗೆ ದೊರೆಯಿತು. ದೆಹಲಿಯ ಮಿನಿಸ್ಟ್ರಿ ಆಫ್‌ ಕಲ್ಚರ್ ನಿಂದ ಇವರನ್ನು ಶಿಕ್ಷಕರನ್ನಾಗಿ ಆರಿಸಿ ಮೂರು ತಿಂಗಳ ಕಾಲ ತಿರುವಯ್ಯಾರಿನಲ್ಲಿಯೇ ಇದ್ದು ಕೆಲವೇ ಶಿಷ್ಯರನ್ನು ತರಬೇತಿ ಮಾಡಬೇಕಾಗಿತ್ತು.
ಎಂ.ಎ.ಎನ್‌.ರವರಿಗೆ ಸಂದ ಪ್ರಶಸ್ತಿಗಳಲ್ಲಿ ಪ್ರಧಾನವಾದುವು ಕರ್ನಾಟಕ ಸಂಗೀತ ನೃತ್ಯ ಅಕಾಡೆಮಿಯ ಕರ್ನಾಟಕ ಕಲಾತಿಲಕ, ರಾಜ್ಯ ಸಂಗೀತ ವಿದ್ವಾನ್‌, ರಾಜ್ಯೋತ್ಸವ ಪ್ರಶಸ್ತಿ, ಕರ್ನಾಟಕ ಗಾನಕಲಾ ಪರಿಷತ್ತಿನ ಗಾನಕಲಾ ಭೂಷಣ, ಸಂಗೀತರತ್ನ ಟಿ. ಚೌಡಯ್ಯ ಸ್ಮಾರಕ ಪ್ರಶಸ್ತಿ ಮುಂತಾದವು.
ನಮ್ಮ ತಂದೆಯವರ ಎಲ್ಲ ಕಲಾಪಗಳಲ್ಲಿ ಸಹಚಾರಿಣಿಯಾಗಿ, ಸಹಧರ್ಮಿಣಿಯಾಗಿ, ಸಂಸಾರದ ಏರು ಪೇರುಗಳನ್ನು  ತೂಗಿಸಿಕೊಂಡು ಹೋಗಿ ನಮ್ಮ ತಂದೆಯವರ ಸಂಗೀತ ಸೇವೆ ಅನವರತ ನಡೆಸುವಂತೆ ನೋಡಿಕೊಂಡಿರುವವರು ನಮ್ಮ ತಾಯಿ ರಾಜಲಕ್ಷ್ಮಿ.
ಎಂಬತ್ತರ ಹರೆಯದಲ್ಲಿ ಈಗಲೂ ಉತ್ಸಾಹದಿಂದ ಸಂಗೀತ ಚಿಂತನೆಯಲ್ಲೇ ತೊಡಗಿರುವ ಈ ಹಿರಿಯ ಚೇತನ ಹೀಗೇ ಮುಂದುವರಿಯಲೆಂಬುದು ಎಲ್ಲರ ಆಶಯ.
ಡಾ.ರಾ. ಸತ್ಯನಾರಾಯಣ
ಮಹಾ ವಹೋಪಾಧ್ಯಾಯ ಡಾ.ರಾ. ಸತ್ಯನಾರಾಯಣ “ಭಾರತೀಯ ಸಂಗೀತ ಮತ್ತು ನೃತ್ಯ ಕ್ಷೇತ್ರದಲ್ಲಿ ಅಂತರ ರಾಷ್ಟ್ರೀಯ ಕೀರ್ತಿಗೆ ಪಾತ್ರರಾದವರು. ಭೌತವಿಜ್ಞಾನ ಮತ್ತು ಪುರಾತತ್ವ ಶಾಸ್ತ್ರಗಳ ಲ್ಲಿ ಆಳವಾದ ಪ್ರಥಮ ದರ್ಜೆಯ ಪಾಂಡಿತ್ಯ ಇವರದು. ಸಂಗೀತ ಮತ್ತು ನೃತ್ಯ ಕ್ಷೇತ್ರದ ಸಂಶೋಧನಾ ವಿಧಿ-ವಿಧಾನಗಳಲ್ಲಿ ಮತ್ತು ಅಂತರಶಾಸ್ತ್ರೀಯ ಅಧ್ಯಯನಗಳಲ್ಲಿ ತಮ್ಮ ಅಪಾರ ಪರಿಶ್ರಮದಿಂದ ಬಹುದೊಡ್ಡ ಹೆಸರನ್ನು ಪಡೆದಿದ್ದಾರೆ. ಈ ವಿವಿಧ ಕ್ಷೇತ್ರಗಳಲ್ಲಿ ಇವರು ಪಡೆದಿರುವ ಪ್ರಶಸ್ತಿ-ಪುರಸ್ಕಾರಗಳಿಗೆ ಲೆಕ್ಕವಿಲ್ಲ. ಗಾಯನ, ಸಂಶೋಧನ, ಅಧ್ಯಾಪನ, ಪ್ರಯೋಗ ಪ್ರಕ್ರಿಯೆಗಳಲ್ಲಿ ಸದಾ ತಮ್ಮನ್ನು ತೊಡಗಿಸಿಕೊಂಡಿರುವ ಡಾ.ರಾ. ಸತ್ಯನಾರಾಯಣ ಅವರು ಕರ್ನಾಟಕ ಹೆಮ್ಮ ಪಡುವ ಮಹಾ ವಿದ್ವಾಂಸರಲ್ಲಿ ಒಬ್ಬರು. ಇವರ ಅಸಾಧಾರಣ ಪಾಂಡಿತ್ಯ, ನಿರೂಪಣಾವೈಶಿಷ್ಟ್ಯ, ಸಂಶೋಧನಾ ವಿದಗ್ಧತೆ, ವೈಚಾರಿಕ ಒಳನೋಟಗಳು, ಪರಂಪರೆಯ ಅಪಾರ ಅರಿವಿನೊಡನೆ ಬೆರೆತಿರುವ ಪ್ರಯೋಗಶೀಲ ವೈಜ್ಞಾನಿಕ ಮನೋಧರ್ಮ, ದಣಿವರಿಯದ ದುಡಿಮೆ, ಸದಾ ಹೊಸದನ್ನು ಅನ್ವೇಷಿಸುವ ವಿಶಿಷ್ಟ ಪ್ರವೃತ್ತಿ, ಸಂಗೀತದ ಮೇಲೆ ಎಂತೋ ಭಾಷೆಯ ಮೇಲೂ ಅಂತೆಯೇ ಪಡೆದಿರುವ ಅಸಾಧಾರಣ ಪ್ರಭುತ್ವ, ಸಂಗೀತಶಾಸ್ತ್ರದಂಥ ಕ್ಲಿಷ್ಟ ವಿಷಯವನ್ನು ಸರಳವಾಗಿ, ಆಕರ್ಷಕವಾಗಿ, ಚೇತೋಹಾರಿಯಾಗಿ ನಮ್ಮೆದುರು ಕಡೆದು ನಿಲ್ಲಿಸುವ ಪ್ರಸನ್ನಮಧುರಶೈಲಿ….”
ಎಂದು ಹಂಪಿ ಕನ್ನಡ ವಿಶ್ವವಿದ್ಯಾಲಯದ ಮಾನ್ಯ ಕುಲಪತಿಗಳಾಗಿರುವ ಡಾ.ಎಚ್‌.ಜೆ. ಲಕ್ಕಪ್ಪ ಗೌಡರು ಡಾ. ರಾ. ಸ.ರವರ ಕರ್ನಾಟಕ ಸಂಗೀತವಾಹಿನಿಯ ಮುನ್ನುಡಿಯಲ್ಲಿ ಬರೆದಿರುವ ನುಡಿ ಮುತ್ತುಗಳು. ಸಂಗೀತ ಕುಟುಂಬದಿಂದ ಬಂದವರಾಗಿ ಸಂಗೀತ ಅವರಿಗೆ ರಕ್ತಗತವಾದ ಬಳುವಳಿಯಾದರೂ ಹತ್ತು ಹಲವು ರಂಗಗಳಲ್ಲಿ ಅವರು ಮಾಡಿರುವ ಸಾಧನೆಗಳಲ್ಲಿನ ಹಲ ಕೆಲವನ್ನಷ್ಟೇ ಇಲ್ಲಿ ಉಲ್ಲೇಖಿಸಲಾಗಿದೆ. ಏಕೆಂದರೆ ಎಪ್ಪತ್ತಾರು ವರ್ಷಗಳಿಂದ ನಿರಂತರ ಸಾಧನೆಯಲ್ಲಿರುವ ಆ ಸಾಧಕರ ‘ಮರ್ತ್ಸಲೀಲೆ’ಯಲ್ಲಿ ಏನನ್ನ ಹೇಳಲು ಸಾಧ್ಯ?
ಸ್ತಂಭಗಳ ಮರೆಯಲ್ಲಿ: ಸದ್ಗುರು ತ್ಯಾಗರಾಜರ ನೇರ ಶಿಷ್ಯ ಪರಂಪರೆಗೆ ಸೇರಿದ ಮನೆತನಗಳಲ್ಲಿ ಪಲ್ಲವಿ ರಾಮಲಿಂಗಯ್ಯನವರ ಪರಂಪರೆಯೂ ಒಂದು. ರಾಮಲಿಂಗಯ್ಯನವರು ಮಾನಂಬುಚಾವಡಿ ವೆಂಕಟ ಸುಬ್ಬಯ್ಯನವರ ಶಿಷ್ಯರು. ಅವರ ಮಕ್ಕಳಾದ ರಾಮಯ್ಯನವರೂ ಸಂಗೀತಗಾರರು. ಅವರ ಪತ್ನಿ ಶ್ರೀಮತಿ ವರಲಕ್ಷ್ಮಮ್ಮನವರು ಆಸ್ಥಾನ ವಿದ್ವಾನ್‌ ವೀಣೆ ಸುಂದರ ಶಾಸ್ತ್ರಿಗಳ ಶಿಷ್ಯರು. ಇಂತಹ ಮನೆತನದಲ್ಲಿ ತಾ.೯.೫.೧೯೨೭ರಲ್ಲಿ ಜನಿಸಿದ ಸತ್ಯನಾರಾಯಣರಿಗೆ ಸಂಗೀತದ ಬಗ್ಗೆ ಒಲವು ಮೂಡಿರಬಹುದಾದ್ದು ಸಹಜವೇ. ಅಣ್ಣಂದಿರಾದ ವಿದ್ವಾನ್‌ ರಾ. ಚಂದ್ರಶೇಖರಯ್ಯನವರು ಹಾಗೂ ವಿದ್ವಾನ್‌ ರಾ. ಸೀತಾರಾಮ್‌ರವರು ಮೈಸೂರು ಸಹೋದರರೆಂದು ಗಾಯನದಲ್ಲಿ ಖ್ಯಾತರಾಗಿದ್ದವರು. ತಮ್ಮಂದಿರಾದ ವಿದ್ವಾನ್‌ ರಾ. ವಿಶ್ವೇಶ್ವರನ್‌, ವೀಣೆಯಲ್ಲಿ ಸುಪ್ರಸಿದ್ಧರಾದವರು. ಇಂತಹ ರಕ್ತದ ಬಲವೇ ಇರಬೇಕು, ಇಂದಿಗೂ ರಾ.ಸ.ರವರ ಕುಟುಂಬವರ್ಗದಲ್ಲಿ ಮಗ-ಗಾಯಕ, ಪತ್ನಿ-ಗಾಯಕಿ, ಸೊಸೆ-ನೃತ್ಯಗಾರ್ತಿ, ಮಗಳು-ಗಾಯಕಿ, ಅಳಿಯ-ಪಿಟೀಲುವಾದಕರು-ಮೊಮ್ಮಕ್ಕಳು-ಗಾಯಕಿಯರು, ಅಕ್ಕ, ಅಕ್ಕನ ಮಗ, ಅಣ್ಣ ತಮ್ಮಂದಿರ ಮಕ್ಕಳೆಲ್ಲರೂ ಸಂಗೀತವನ್ನು ಬಲ್ಲವರೇ. ಈ ದೃಷ್ಟಿಯಿಂದ ಅವರದ್ದು ಬಹು ಸ್ವಾರಸ್ಯಯುತವಾದ ಸಾರಸ್ವತ ಕುಟುಂಬ.
ಡಾ. ರಾ.ಸ. ರವರನ್ನು ಅವರ ಬಾಲ್ಯದ ಬಗ್ಗೆ ಕೇಳಿದಾಗ ದೊರೆತ ವಿವರಣೆಗಳಿಂದ ನಮಗೆ ಕಾಣಬರುವ ಬಾಲಕ, ಶಾಲೆಗೆ ಹೋಗಲು ಹಟಮಾಡುವ, ಅಕ್ಕ ಸುಬ್ಬಲಕ್ಷ್ಮಮ್ಮನ ಕೈಯಲ್ಲಿ ಏಟು ತಿಂದು, ಅವರಿಂದ ಎಳೆಸಿಕೊಂಡು ಸ್ಕೂಲಿಗೆ ಲೇಟಾಗಿ ಹೋಗುವ ‘ಚಿನ್ನು’. ಮೈಸೂರಿನ‘ಅಲ್ಲಿಖಾನ್‌ ಸ್ಕೂಲು’ ಟಿಪ್ಪುವಿನ ಮರಿಮಗನಾದ ಅಲ್ಲಿಖಾನನಿಂದ ಸ್ಥಾಪಿತವಾದದ್ದು. ಅಲ್ಲಿ ಹಿಂದೂಗಳಿಗೆ, ಮುಸ್ಲಿಮರಿಗೆ ಪ್ರತ್ಯೇಕ ವಿಭಾಗಗಳು. ಅದು ಕಂಬಗಳ ಶಾಲೆಯೆಂದೇ ಪ್ರಖ್ಯಾತವಾದಷ್ಟು ಕಂಬಗಳನ್ನು ಹೊಂದಿದಂಥದ್ದು. ಶಾಲೆಗೆ ಹೋಗಲು ಹಟಮಾಡಿ, ಆಸ್ತಂಭಗಳ ಮರೆಯಲ್ಲಿ ನಿಂತು ಬಚ್ಚಿಟ್ಟುಕೊಳ್ಳುವುದನ್ನು ಮಾಡುತ್ತಿದ್ದರೂ ವಿಧಿಯಿಲ್ಲದೆ ಹೋದ ತರಗತಿಯಲ್ಲಿ ತಾನೇ ಮೊದಲು. ಮೂರನೇ ಕ್ಲಾಸು ಬೇಡವೆಂದು ನಾಲ್ಕನೇ ಕ್ಲಾಸಿಗೆ ‘ಡಬಲ್‌ ಪ್ರಮೋಷನ್‌’ ಕೊಡುವಷ್ಟು ಮಟ್ಟಿಗಿನ ಓದಿನ ಜಾಣ್ಮೆ.
ಮಾಧ್ಯಮಿಕ ಶಾಲೆಯ ವಿದ್ಯಾಭ್ಯಾಸ ಬನುಮಯ್ಯ ಶಾಲೆಯಲ್ಲಿ. ೧೯೪೦ ರಲ್ಲಿ ಎಲ್‌.ಎಸ್‌. ಪರೀಕ್ಷೆ ಕಟ್ಟಲು ಹಣವಿಲ್ಲದಷ್ಟು ಬಡತನ ಬೇರೆ. ನರಸಪ್ಪನವರೆಂಬ ಬಯಾಲಜಿ ಮೇಷ್ಟ್ರು ತಾವೇ ಇವರ ಪರವಾಗಿ ಐದು ರೂಪಾಯಿ ಫೀಜು ತುಂಬಿದರು. ಯಥಾಪ್ರಕಾರ ತರಗತಿಯಲ್ಲಿ ಮೊದಲ ರ‍್ಯಾಂಕ್. ಶಾಲೆಯ ಸ್ಥಾಪಕರ ದಿನಾಚರಣೆ ಯಂದು ಪ್ರತಿವರ್ಷವೂ ಒಂದಷ್ಟು ಬಹುಮಾನಗಳು ಕಟ್ಟಿಟ್ಟ ಬುತ್ತಿ. ಅರಮನೆಯ ಸ್ಕಾಲರ್ ಶಿಪ್‌, ಜನರಲ್‌ ಮೆರಿಟ್‌ ಸ್ಕಾಲರ್ ಶಿಪ್‌ಗಳಲ್ಲೇ ಶಾಲೆಯ ಶಿಕ್ಷಣ. ಪರೀಕ್ಷೆಯಲ್ಲಿ ಬರೆದ ಉತ್ತರಗಳಲ್ಲಿ ಎಲ್ಲರ ಉತ್ತರಗಳಿಗಿಂತ ಭಿನ್ನವಾದ ಪ್ರಯೋಗಗಳನ್ನು ಕಲಾವಿದರ ತಾದಾತ್ಮ್ಯ, ಅನುಭವ, ಜ್ಞಾನ ಇವು ಶ್ರೋತೃಗಳನ್ನು ಭಕ್ತಿ ಪರವಶರನ್ನಾಗಿಸಿ ಪರಮಾನಂದದ ಕಡಲಲ್ಲಿ ಮೀಯಿಸುತ್ತದೆ. ಗಮಕ ರಹಿತ ಸರಳಮಾದರಿಯ, ದ್ರುತ ಕಾಲದ ಆಕರ್ಷಣೆಯೊಂದಿಗೆ ಕೃತಕ ಮೀಟು ತಂತ್ರಗಳನ್ನು ಬಳಸಿ ಆ ವೈಖರಿಯಿಂದ ಶ್ರೋತೃಗಳ ಚಪ್ಪಾಳೆ ಗಿಟ್ಟಿಸುವ ವಾದನ ಇವರದಲ್ಲ. ಇವರದು ಅಪ್ಟಟ ಶಾಸ್ತ್ರೀಯ ಪರಂಪರೆಯ, ಸ್ವರ ಸೂಕ್ಷ್ಮತೆ, ಗಮಕ ಸೂಕ್ಷ್ಮತೆ, ಭಾವ ಸೂಕ್ಷ್ಮತೆಗಳುಳ್ಳ ರಸಾಭಿಜ್ಞರನ್ನು ಪರಂಪರಾಭಿಮಾನಿಗಳನ್ನು ಸೆಳೆಯುವ ತಣಿಸುವ ದಿವ್ಯವಾದ ಘನವಾದ ವೀಣಾವಾದನ ಶೈಲಿ.
ಪ್ರಾಧ್ಯಾಪಕರಾಗಿ: ವಿಶ್ವೇಶ್ವರನ್‌ ಅವರದು ಮೈಸೂರು ವಿಶ್ವವಿದ್ಯಾನಿಲಯದ ಲಲಿತಕಲಾ ಕಾಲೇಜಿನಲ್ಲಿ ಹಲವಾರು ವರ್ಷಗಳ ಕಾಲ ಸಂಗೀತ ಶಾಸ್ತ್ರ ಪ್ರಾಧ್ಯಾಪಕರಾಗಿ, ವಿಭಾಗದ ಮುಖ್ಯಸ್ಥರಾಗಿ ಸೇವೆ ಸಲ್ಲಿಸಿದ ಅಸಾಧಾರಣ ಅನುಭವ. ಈ ಲೇಖನದ ಲೇಖಕಿಗೂ ಪ್ರಾಪ್ತವಾದದ್ದು ಇವರಿಂದ ನಾಲ್ಕು ವರ್ಷಗಳ ಕಾಲ ಸಂಗೀತ ಶಾಸ್ತ್ರ (Musicololgy) ಪಾಠವನ್ನು ಕಲಿಯುವ ಅವಿಸ್ಮರಣೀಯ ಸುಸಂದರ್ಭ. ರಾ.ವಿ. ಅವರದು ಅತ್ಯಂತ ವ್ಯಾಪ್ತಿಯುಳ್ಳ ಜ್ಞಾನ ಭಂಡಾರ. ಒಂದು ವಿಷಯವನ್ನು ತೆಗೆದು ಕೊಂಡರೆ ಅದರ ಹಿಂದಿನ ಆಳವಾದ ವಿಸ್ತಾರವಾದ ಪರಂಪರೆಯಿಂದ ಹಿಡಿದು ಇಂದಿನ ತಂತ್ರಜ್ಞಾನದವರೆಗೆ, ಪ್ರಸ್ತುತ ಸನ್ನಿವೇಶದವರೆಗಿನ ಎಲ್ಲ ವಿಚಾರಗಳನ್ನೂ, ಆಗು ಹೋಗುಗಳನ್ನು, ನಡೆದ ಘಟನಾವಳಿಗಳನ್ನು, ಆಗಿರುವ ಹೊಸ ಸಂಶೋಧನೆಗಳನ್ನು ಇತ್ಯಾತ್ಮಕವಾಗಿ ಆ ವಿಷಯದ ಅಮೂಲಾಗ್ರ ಅಧ್ಯಯನದಿಂದ ಯಾವುದೊಂದನ್ನೂ ಬಿಡದೆ ತಿಳಿಸಿ ವಿದ್ಯಾರ್ಥಿಗಳ ಜ್ಞಾನ ಭಂಡಾರ ವರ್ಧಿಸುತ್ತಿದ್ದ ಬಗೆ ಅಪೂರ್ವ. ಇವರು ಅತ್ಯುತ್ತಮ ವಾಗ್ಮಿಗಳೂ, ಗಾಯಕರು, ವೀಣಾವಾದಕರೂ, ಸಂಗೀತ ಶಾಸ್ತ್ರಜ್ಞರೂ, ಆಗಿದ್ದ ಕಾರಣದಿಂದಾಗಿ ಸಂಗೀತಶಾಸ್ತ್ರ ಪಾಠವೂ ಲಕ್ಷ್ಯ ಲಕ್ಷಣಗಳೆರಡರ ಸಹಯೋಗದಿಂದ ಅತ್ಯಂತ ಯಶಸ್ವಿಯಾಗಿ ಪೂರಕವಾಗಿ ಬಳಕೆಗೊಳ್ಳುತ್ತಿತ್ತು. ಆನಂದಭೈರವಿ, ದರ್ಬಾರ್, ಅಸಾವೇರಿ, ಬೇಗಡೆ, ವರಾಳಿ ಇತ್ಯಾದಿ ಹಲವಾರು ರಾಗಗಳ ರಾಗ ಲಕ್ಷಣವನ್ನು ಇವರು ಕೈಗೊಳ್ಳುತ್ತಿದ್ದ ರೀತಿಯೇ ವಿಭಿನ್ನ. ಒಂದು ರಾಗಕ್ಕೆ ೨,೩ ತರಗತಿಗಳು ಬೇಕು ಇವರಿಗೆ, ಅಷ್ಟು ವ್ಯಾಪಕವಾದ ವಿಚಾರ ಸಂಪತ್ತು ಇವರದು. ಆ ರಾಗದ ಗಮಕ ಪ್ರಕ್ರಿಯೆ, ಸಾಮಾನ್ಯ ಸಂಚಾರ, ವಿಶೇಷ ಸಂಚಾರ, ರಾಗದ ಗ್ರಹ, ಅಂಶ, ನ್ಯಾಸಗಳು, ಆ ರಾಗದ ವಿವಧ ರಚನೆಗಳು, ಆ ರಚನೆಗಳಲ್ಲಿನ ವೈಶಿಷ್ಟ್ಯ, ವಿವಿಧ ಬಾನಿಯಲ್ಲಿ ಆ ರಾಗಗಳ ಬಳಕೆ ಹೀಗೆ ಇವೆಲ್ಲವನ್ನೂ ವಿಷದವಾಗಿ ತಿಳಿಸಿ ಕೊಡುವ ಅಪೂರ್ವ ವೈಖರಿ, ಅಪೂರ್ವ ವಾಕ್‌ಝರಿ ಇವರದು. ಸೌಮ್ಯ, ಹಸಿತ, ಸುಂದರ ಮುಖ ಸ್ವಭಾವವುಳ್ಳ ಇವರು ವಿದ್ಯಾರ್ಥಿಗಳಿಗೆ ಹೇಳಿರುವ ಮನೆಪಾಠಗಳನ್ನು (Homework) ಮುಂದಿನ ತರಗತಿಯಲ್ಲಿ ಮರೆಯದೆ ಕೇಳುವರು, ವಿದ್ಯಾರ್ಥಿಗಳು ಶ್ಲೋಕವನ್ನು ತಪ್ಪಿದಲ್ಲಿ ಅಥವಾ ತಪ್ಪು ಉಚ್ಚರಿಸಿದಲ್ಲಿ ರಾ.ವಿ. ಅವರ ಮುಖಭಾವವೇ ಮತ್ತು ಮೌನವೇ ಅಥವಾ ವ್ಯಂಘ್ಯ ನಗುವೇ ವಿದ್ಯಾರ್ಥಿಗಳನ್ನು ಸರಿಯಾಗಿ ಅಧ್ಯಯನ ಮಾಡಬೇಕೆಂದು ಮನವರಿಕೆಕ ಮಾಡಿಸಿಕೊಡುವಷ್ಟು ಪ್ರಖರವಾಗಿರುತ್ತಿತ್ತು. ಹಾಗೆಯೇ ಉತ್ತಮವಾಗಿ ಉತ್ತರಿಸಿದವರಿಗೆ ಶಹಭಾಷ್‌ ಎಂಬ ಪ್ರತಿಕ್ರಿಯೆಯೂ ಬರುತ್ತಿದ್ದುದುಂಟು. ಸಾಕಷ್ಟು ವಿಶೇಷ ತರಗತಿಗಳನ್ನು ತೆಗೆದುಕೊಂಡು ವಿಷಯಗಳನ್ನು ವಿದ್ಯಾರ್ಥಿಗಳಿಗೆ ಮನದಟ್ಟುಮಾಡಿಸದೆ ಬಿಡರು ಈ ನಮ್ಮ ಮೇಷ್ಟ್ರು. ಇವರ ಕನ್ನಡ, ಇಂಗ್ಲಿಷ್‌ ಭಾಷೆಗಳ ಅಸ್ಖಲಿತ ಓಘ, ಪ್ರೌಢಿಮೆ, ಭಾಷೆಯಲ್ಲಿನಕ ಹಿಡಿತ ಇವು ಎಂಥವನ್ನೂ ಮಂತ್ರ ಮುಗ್ಧರನ್ನಾಗಿಸುತ್ತಿತ್ತು. ಇದು ದಿಟ, ಇದಕ್ಕೆ ನಾನೇ ಸಾಕ್ಷಿ. ಹಲವಾರು ಸಂಗೀತ ವಿದ್ಯಾರ್ಥಿಗಳು ಸಂಗೀತ ಶಾಸ್ತ್ರವನ್ನು ಆಳವಾಗಿ ಅಭ್ಯಸಿಸಲು, ಸಂಶೋಧನಾ ಕಾರ್ಯ ಕೈಗೊಳ್ಳಲು ಇವರ ಪಾಠ ಪ್ರವಚನಗಳು ಬಹುವಾಗಿ ಕಾರಣವಾಗಿರುವುದು ನಿಸ್ಸಂಶಯ. ಇಂತಹ ಗುರುವರ್ಯರ ಅತ್ಯುತ್ತಮ ಪಾಠದಿಂದ ಸಂತೋಷಗೊಂಡ ನಾವು ವಿದ್ಯಾರ್ಥಿನಿಯರು ಯಾವ ಜನ್ಮದ ಸುಕೃತವೋ ಇಂತಹ ಮೇಧಾವಿ ಗುರುಗಳಿಂದ ಪಾಠ ಕಲಿಯುತ್ತಿದ್ದೇವೆ ಎಂದು ನೆನೆದ ದಿವಸಗಳೆಷ್ಟೋ. ಒಟ್ಟಿನಲ್ಲಿ ಹೇಳುವುದಾದರೆ ಶಿಕ್ಷಣ ಲೋಕದಲ್ಲಿ ರಾ.ವಿ. ಅವರು ಅವಿಸ್ಮರಣೀಯ ಗುರು. ಜ್ಞಾನ ಸುಧೆ ಹರಿಸಿದ ಗುರು, ಜೀವನಮಾರ್ಗ ದರ್ಶನ ನೀಢಿದ ಮಾರ್ಗದರ್ಶಕರು, ಮುಂದಿನ ಪೀಳಿಗೆಗೆ ಆದರ್ಶಪ್ರಾಯರು. ೩೦ ವರ್ಷಗಳ ಸುದೀರ್ಘ ಸೇವೆಯನಂತರ ಪ್ರಸ್ತುತ ಇವರು ವಿಶ್ರಾಂತ ಪ್ರಾಧ್ಯಾಪಕರಾಗಿದ್ದು ಸಂಗೀತ ಸರಸ್ವತಿಯ ಸೇವೆಯನ್ನು ಅವಿರತ ಮಾಡುತ್ತಿದ್ದಾರೆ.
ಕಚೇರಿ ಸಾಧನೆ: ಕಳೆದ ಸುಮಾರು ೫೦, ೫೫ ವರ್ಷಗಳಿಂದ ವಿದ್ವಾನ್‌ ರಾ. ವಿಶ್ವೇಶ್ವರನ್‌ ಅವರು ಸ್ವದೇಶ-ವಿದೇಶಗಳಲ್ಲಿ ಅಸಂಖ್ಯಾತ ವೀಣಾವಾದನ ಗಾಯನ ಕಚೇರಿಗಳನ್ನು ನೀಡಿ ಸಂಗೀತ ಕ್ಷೇತ್ರದಲ್ಲಿ ಖ್ಯಾತನಾಮರಾಗಿದ್ದಾರೆ. ನಾಡಿನ, ದೇಶದ, ವಿದೇಶಗಳ ಪ್ರತಿಷ್ಠಿತ ಸಭೆ, ಸಂಗೀತೋತ್ಸವ ಸಮಾರಂಭಗಳಲ್ಲಿ, ಸಂಘ ಸಂಸ್ಥೆಗಳಲ್ಲಿ, ಸರ್ಕಾರದಕ ಅಕಾಡೆಮಿಯ ಪ್ರಮುಖ ಕಾರ್ಯಕ್ರಮಗಳಲ್ಲಿ ಇವರು ತಮ್ಮ ಅಪೂರ್ವ ವೀಣಾವಾದನದಿಂದ ಜನಮನ ಸೂರೆಗೊಂಡಿದ್ದಾರೆ. ದೇಶದಾದ್ಯಂತ ವಿಶೇಷ ಶೈಲಿಯ ವೀಣಾವಾದಕರೆಂದು ಸುವಿಖ್ಯಾತರಾಗಿದ್ದಾರೆ. ಬೆಂಗಳೂರು ವಿಶೇಷ ಶೈಲಿಯ ವೀಣಾವಾದಕರೆಂದು ಸುವಿಖ್ಯಾತರಾಗಿದ್ದಾರೆ. ಬೆಂಗಳೂರು ಗಾಯನ ಸಮಾಜ, ಕರ್ನಾಟಕ ಗಾನಕಲಾ ಪರಿಷತ್ತು, ಶ್ರೀ ಕೃಷ್ಣ ಸಂಗೀತ ಸಭಾ, ಶ್ರೀ ತ್ಯಾಗರಾಜ ಗಾನ ಸಭಾ ಮುಂತಾದ ನೂರಾರು ಸಭೆ, ಸಂಘ ಸಂಸ್ಥೆಗಳು ಇವರನ್ನು ಆಗಾಗ್ಗೆ ಆಹ್ವಾನಿಸಿ ಇವರ ವೀಣಾವಾದನದ ಮೂಲಕ ಕಲೆಗೂ, ಕಲೆಗಾರರಿಗೂ ಗೌರವ ಸಲ್ಲಿಸುತ್ತಿವೆ. ಇವರು ಲಂಡನ್‌ನಲ್ಲಿ ನಡೆದ ಅಂತರ ರಾಷ್ಟ್ರೀಯ ಸಂಗೀತ ಸಮ್ಮೇಳನದಲ್ಲೂ, ಆಕ್ಸ್‌ಪರ್ಡ್, ಕೇಂಬ್ರಿಡ್ಜ್, ಅಬರ್ಡೀನ್‌, ಎಡಿನ್‌ಬರೋ, ಡಬ್ಲಿನ್‌ ನಗರಗಳ ಹಾಗೂ ಬೆಲ್‌ ಫಾಸ್ಟ್‌ ನಗರದ ರಾಣಿಯ ಅಂತರರಾಷ್ಟ್ರೀಯ ಸಂಗೀತೋತ್ಸವಗಳಲ್ಲಿ ಭಾರತ ಸರ್ಕಾರದ ಪ್ರತಿನಿಧಿಯಾಗಿ ಪಾಲ್ಗೊಂಡು ದೇಶದ ಗೌರವಕ್ಕೆ ಕಾರಣೀಭೂತರಾಗಿದ್ದಾರೆ.
ಪ್ರಾತ್ಯಕ್ಷಿಕೆ, ಉಪನ್ಯಾಸ: ವಿದ್ವಾನ್‌ ರಾ. ವಿಶ್ವೇಶ್ವರನ್‌ ಅವರು ಕಳೆದ ೪೫-೫೦ ವರ್ಷಗಳಿಂದ ದೇಶ ವಿದೇಶಗಳ ಅತ್ಯುನ್ನತ ಕಾರ್ಯಕ್ರಮಗಳಲ್ಲಿ ಹಾಗೂ ವಿಚಾರ ಸಂಕಿರಣಗಳಲ್ಲಿ ತಮ್ಮ ಅಧ್ಯಯನ ಶೀಲತೆಯಿಂದ ಲಭ್ಯವಾದ ಜ್ಞಾನ ಕಿರಣಗಳ ವಿಚಾರ ಧಾರೆಯನ್ನು ತಮ್ಮ ಪ್ರಾತ್ಯಕ್ಷಿಕೆ ಹಾಗೂ ಉಪನ್ಯಾಸಗಳ ಮೂಲಕ ವಿದ್ವಜ್ಜನರಿಗೆ, ಕಲಾವಿದರಿಗೆ, ಜನತೆಗೆ ನೀಡಿದ್ದಾರೆ. ಜ್ಞಾನವೃದ್ಧರಾದ ಇವರ ಇಂತಹ ನೂರಾರು ಕಾರ್ಯಕ್ರಮಗಳನ್ನು ಸಂಗೀತ ಸಭೆಗಳು ವಿಶ್ವವಿದ್ಯಾನಿಲಯಗಳು, ಕರ್ನಾಟಕ ಸರ್ಕಾರ, ಅಕಾಡೆಮಿ ಮುಂತಾದುವು ಏರ್ಪಡಿಸಿ ಇವರ ಜ್ಞಾನ ಪ್ರಸಾರಕ್ಕೆ ಆಸ್ಪದಮಾಡಿಕೊಟ್ಟಿವೆ. ಮಧ್ಯ ಪ್ರದೇಶದ ಭೂಪಾಲಿನಲ್ಲಿ ನಡೆದ ಪ್ರಥಮ ರಾಷ್ಟ್ರೀಯ ವೀಣಾಸಮಾರೋಹದಲ್ಲಿ ದಕ್ಷಿಣ ಭಾರತದ ಸರಸ್ವತೀ ವೀಣೆಯನ್ನು ವಾದನದಿಂದಲೂ ಪ್ರತಿನಿಧಿಸಿದ್ದಾರೆ. ಮುಂಬೈನಗರದ ಶ್ರೀ ಷಣ್ಮುಖಾನಂದ ಸಭೆಯ ರಾಷ್ಟ್ರೀಯ ಸಂಗೀತ ವಿಚಾರ ಸಂಕಿರಣದಲ್ಲಿ ಕರ್ನಾಟಕದಿಂದ ಏಕೈಕರಾಗಿ ಪಾಲ್ಗೊಳ್ಳಲು ಇವರಿಗೆ ಬಂದ ಆಹ್ವಾನಗಳು ಸಂಗೀತ ಗಾಯನ, ವಾದನ ಕ್ಷೇತ್ರಗಳೆರಡರಲ್ಲೂ ವಿಶ್ವೇಶ್ವರನ್‌ ಅವರಿಗಿರುವ ಅತ್ಯುಚ್ಚ ಗೌರವಾದರಗಳಿಗೆ ಸಾಕ್ಷಿಯಾಗಿವೆ.
ವಾಗ್ಗೇಯಕಾರರು: ರಾ.ವಿ. ಅವರು ಉತ್ತಮ ವಾಗ್ಗೇಯಕಾರರು, ಇವರಿಂದ ಸುಮಾರು ೧೦೮ ಕೃತಿಗಳು ರಚಿತಗೊಂಡಿದ್ದು  ಈ ಎಲ್ಲವೂ ಅಪೂರ್ವ ರಾಗಗಳಲ್ಲಿ, ಅಪೂರ್ವ ಮೇಳಗಳಲ್ಲಿವೆ. ಕೆಲವು ಹಿಂದುಸ್ತಾನಿ ರಾಗಗಳಲ್ಲಿವೆ. ಅವುಗಳೆಂದರೆ ಮಾರ್ವ, ಜೋಗ್‌, ಶುದ್ಧ ಕಲ್ಯಾಣ್‌, ಗೋರಖ್ ಕಲ್ಯಾಣ್‌, ಮಿಯಾಮಲ್ಹಾರ್, ಪಹಾಡಿ, ಸಿಂಧುಭೈರವಿ, ರೋಹಿಣಿ, ಮಧು ಕೌನ್ಸ್, ಚಂದ್ರ ಕೌನ್ಸ್‌, ಪೀಲು, ಶಿವರಂಜನಿ ಇತ್ಯಾದಿ. ಇವರು ದೇವಿ ರಾಜರಾಜೇಶ್ವರಿಯ ಅನನ್ಯ ಭಕ್ತರು. ಹೀಗಾಗಿ ಹೆಚ್ಚಿನ ರಚನೆಗಳು ದೇವಿಯನ್ನು ಕುರಿತವಾಗಿವೆ. ರಾ.ವಿ. ಮತ್ತು ಅವರ ಶಿಷ್ಯರು ಇವರ ಅಪೂರ್ವ ಕೃತಿಗಳನ್ನು ಸಂಗೀತ ಕಚೇರಿಗಳಲ್ಲಿ ಪ್ರಸ್ತುತಪಡಿಸುತ್ತಿದ್ದಾರೆ. ಇವು ವಿದ್ವಜ್ಜನರ ಮೆಚ್ಚುಗೆ ಗಳಿಸಿವೆ. ಮೂರ್ಛನಾಕಾರಕ ಮೇಳಗಳು ಗ್ರಂಥಗಳಲ್ಲಿ ಮಾತ್ರವೇ ಉಳಿದ ಕಾಲದಲ್ಲಿ ಇವರು ತಮ್ಮ ರಚನೆಗಳನ್ನು ಅಂತಹ ರಾಗಗಳಲ್ಲಿ ರಚಿಸಿ ಆ ರಾಗಗಳು ಶಾಶ್ವತವಾಗಿ ಉಳಿಯುವಂತೆ ಆಗುಮಾಡಿದ್ದಾರೆ. ರಾ.ವಿ. ಅವರಿಂದ ಕೃತಿ, ತಿಲ್ಲಾನ, ಪದ, ವರ್ಣ, ಲಘು ಶಾಸ್ತ್ರೀಯ ರಚನೆಗಳು, ತತ್ವೋಪದೇಶಗಳಿರುವಂತಹ ರಚನೆಗಳು ರಚಿತಗೊಂಡಿವೆ. ಇವು ಸಂಸ್ಕೃತ, ತೆಲುಗು, ಕನ್ನಡ ಭಾಷೆಗಳಲ್ಲಿದ್ದು ಮೇಳರಾಗ, ಜನ್ಮರಾಗಗಳಲ್ಲಿ ರಚಿತಗೊಂಡಿವೆ. ಏಣಾಕ್ಷಿ, ಅಂತರ ಕೈಶಿಕಿ, ಸ್ಮೃತಿ, ರಾಜರಾಜೇಶ್ವರಿ ಮುಂತಾದ ರಾಗಗಳು ಸ್ವಂತ ಕೊಡುಗೆಯಾಗಿವೆ, ಅವರ ತಿಲ್ಲಾನಗಳು ಅದರಲ್ಲಿನ ಉತ್ತಮ ಸಾಹಿತ್ಯ ಹಾಗೂ ಲಯ ಜೋಡಣೆಗಳಿಂದ ಜನ ಮನ್ನಣೆ ಗಳಿಸಿವೆ. ರಚನೆಗಳು ವಿಶೇಷವಾದ ಪ್ರಾಸ, ಅನುಪ್ರಾಸ, ಯಮಕಾದಿ ಶಬ್ದಾಲಂಕಾರ, ಸ್ವರಾಕ್ಷರಗಳಿಂದ ಸಮೃದ್ಧವಾಗಿದ್ದು ಅನು ಲೋಮ, ವಿಲೋಮ ಚಿಟ್ಟೇಸ್ವರ, ಗ್ರಹಸ್ವರಗಳನ್ನು, ಅಲಂಕಾರಿಕ ಅಂಶಗಳನ್ನು ಒಳಗೊಂಡು ಜನಮನವನ್ನಾಕರ್ಷಿಸಿದೆ.
ಧ್ವನಿಸುರುಳಿಗಳು: ರಾ.ವಿ. ಅವರ ವೀಣಾವಾದನದ ಸುಮಾರು ೮-೧೦ ಧ್ವನಿಸುರುಳಿಗಳು ಚಹಾಗೂ ಸಿ.ಡಿ.ಗಳನ್ನು ದೇಶದ, ಹೊರದೇಶದ ಪ್ರತಿಷ್ಠಿತ ಕಂಪನಿಗಳು ಹೊರತಂದಿವೆ. ಇವು ವಿಶೇಷ ಜ್ಞಾನಾಸಕ್ತರಿಗೆ, ಸಂಗೀತ ರಸಿಕರಿಗೆ ಅಪಾರ ಸಂತೋಷವನ್ನುಂಟುಮಾಡಿದೆ.
ಸಂಗೀತ ರೂಪಕ ಹಾಗೂ ವಿಶೇಷ ಅಧ್ಯಯನ: ೧೯೯೧ರಲ್ಲಿ ವಿಶ್ವಸಂಗೀತ ದಿನಾಚರಣೆಗಾಗಿ ತಯಾರಿಸಿ ಪ್ರಸ್ತುತಪಡಿಸಿದ ಸಂಗೀತ ರೂಪಕ್ಕಾಗಿ ಆಕಾಶವಾಣಿ ರಾಷ್ಟ್ರೀಯ ಪುರಸ್ಕಾರವು ಸಂದಿದೆ. ನಾನಾ ಸಂಗೀತ ರೂಪಕಗಳನ್ನು ರಚಿಸಿ, ನಿರ್ದೇಶಿಸಿ, ರಾಗ ಸಂಯೋಜಿಸಿ ಪ್ರಸ್ತುತಪಡಿಸಿದ್ದಾರೆ.
ರಾ.ವಿ. ಅವರು ದೀಕ್ಷಿತರ ಕೃತಿಗಳಲ್ಲಿ ಸೂಚಿತಗೊಂಡಿರುವ ರಾಗಗಳ  ಬಗೆಗೆ ವಿಶೇಷವಾದ ಸಂಶೋಧನಾತ್ಮಕ ಅಧ್ಯಯನ ನಡೆಸಿದ್ದಾರೆ. ಈ ನಿಟ್ಟಿನಲ್ಲಿ ಅಧಿಕಾರ ಯುತವಗಿ ಮಾತನಾಡುವ ಜ್ಞಾನಗಳನ್ನು ಇವರು ಗಳಿಸಿಕೊಂಡಿದ್ದಾರೆ.
ವಿವಿಧ ಕ್ಷೇತ್ರಗಳಲ್ಲಿನ ವಿಶಿಷ್ಟತೆಗೆ ಪ್ರತಿಕ್ರಿಯೆ: ರಾ.ವಿ. ಅವರು ಶ್ರೇಷ್ಠ ವೈಣಿಕರಂತೆ ಸಮಾನ ಪ್ರತಿಭೆಯ ಗಾಯಕರೂ ಹೌದು. ಗುಣ ಮೌಲ್ಯಪೂರ್ಣ ಸಂಪ್ರದಾಯದ ಹಾಗೂ ಕಲೆಯ ಅತ್ಯುಚ್ಚಮೌಲ್ಯಗಳನ್ನು ಅತಿ ಮಡಿಯಿಂದ ಶುದ್ಧವಾಗಿ ಕಾಪಾಡಿಕೊಂಡು ಇಡೀ ದೇಶದ ಎಲ್ಲ ವಿಮರ್ಶಕರ ಮೆಚ್ಚುಗೆಯನ್ನು, ಗೌರವವನ್ನು ಪಡೆದಿದ್ದಾರೆ. ಉತ್ತಮ ಗಾಯಕ-ವಾದಕ-ವಾಗ್ಗೇಯಕಾರ-ಶಾಸ್ತ್ರಜ್ಞ-ವಾಗ್ಮಿಯಾಗಿ ವಿದ್ವಾಂಸರ ಗೌರವಕ್ಕೆ ಪಾತ್ರರಾಗಿರುವ ಇವರನ್ನು “Vishweshwaran -A 4 in 1 Phenomenon” ಎಂಬ ಶೀರ್ಷಿಕೆಯಲ್ಲಿ ಅಂತರರಾಷ್ಟ್ರೀಯ ವ್ಯಾಪ್ತಿಯ ಶ್ರುತಿ ಮಾಸ ಪತ್ರಿಕೆಯು ಮೆಚ್ಚುಗೆ ಸೂಚಿಸಿದೆ. ಆಂಧ್ರ ಪ್ರದೇಶ್‌ ಪತ್ರಿಕೆ ಎಂಬ ತೆಲುಗು ಮಾಸ ಪತ್ರಿಕೆಯ ಇವರನ್ನು ವೀಣೆಯಲ್ಲಿ ಹಿಮಾಲಯ ಶಿಖರ ಎಂದು ವರ್ಣಿಸಿದೆ. ಹಿಮಾಲಯೋತ್ತುಂಗ ಶಿಖರಂ ವೀಣಾಪಾಣಿ ವಿಶ್ವೇಶ್ವರನ್‌ ಎಂಬ ಕಿರುಗ್ರಂಥವು ಪ್ರೊ. ಮುದಿಗೊಂಡ ವೀರಭದ್ರಯ್ಯ ಅವರಿಂದ ರಚಿತಗೊಂಡು ರಾ.ವಿ. ಅವರನ್ನು ಪುರುಷರೂಪದ ಸರಸ್ವತಿ ಎಂದು ಕೊಂಡಾಡಿದೆ.
ಆಕಾಶವಾಣಿ, ದೂರದರ್ಶನ ಮತ್ತು ಸಾಕ್ಷ್ಯಚಿತ್ರ: ಕಳೆದ ಸುಮಾರು ೫೫ ವರ್ಷಗಳಿಂದಲೂ ಆಕಾಶವಾಣಿಯಿಂದ ತಮ್ಮ ವೀಣಾವಾದನವನ್ನೂ ಮತ್ತು ಗಾಯನವನ್ನೂ ಬಿತ್ತರಿಸುತ್ತಿರುವ ಇವರು ಆಕಾಶವಾಣಿ ಮತ್ತು ದೂರದರ್ಶನ ಸಂಸ್ಥೆಗಳ ಎಲ್ಲ ರೀತಿಯ ರಾಷ್ಟ್ರೀಯ ಸಂಗೀತ ಕಾರ್ಯಕ್ರಮಗಳಲ್ಲೂ ತಮ್ಮ ವೀಣಾವಾದನದಿಂದ ಸಂಗೀತ ರಸಿಕರ ಮನಸ್ಸನ್ನು ಸೂರೆಗೊಂಡಿದ್ದಾರೆ. ನಾಡಿನ ಕೆಲವೇ ಮಂದಿ ಅತ್ಯುನ್ನತ ಶ್ರೇಣಿಯ ವೈಣಿಕರಲ್ಲಿ ಇವರು ಹಿರಿಯರು. ಇವರ ವೀಣಾವಾದನ, ಗಾಯನ ಕಾರ್ಯಕ್ರಮಗಳು ದೂರದರ್ಶನ ಹಾಗೂ ಖಾಸಗಿಯ ನಾನಾ ಚಾನಲ್‌ಗಳಲ್ಲಿ ಬಿತ್ತರಗೊಳ್ಳುತ್ತಿವೆ. ಬಿ.ಬಿ.ಸಿ. ಬಾನುಲಿ ಮತ್ತು ಟೆಲಿವಿಷನ್‌, ಇಂಡಿಪೆಂಡೆಂಟ್‌ ಟೆಲಿವಿಷನ್‌ ಮುಂತಾದ ಪ್ರಸಿದ್ಧ ಪ್ರಪಂಚ ಸಂಪರ್ಕ ಮಾಧ್ಯಮಗಳು ರಾ.ವಿ. ಅವರನ್ನು ಶ್ರೇಷ್ಠ ಕಲಾವಿದರ ಸಂದರ್ಶನಗಳಲ್ಲಿ ಸಂದರ್ಶಿಸಿ ಪ್ರಸ್ತುತಪಡಿಸಿವೆ. ಅಮೇರಿಕದ ಥಿಯೋದೋರ್ ಥಾಮಸ್‌ ಅವರು ವಿಶ್ವೇಶ್ವರನ್‌ ಅವರನ್ನು ಕುರಿತ ಸಾಕ್ಷ್ಯಚಿತ್ರವೊಂದನ್ನು ತೆಗೆದು ಪ್ರದರ್ಶಿಸಿ ಮೆಚ್ಚುಗೆ ಗಳಿಸಿದ್ದಾರೆ.
ಶಿಷ್ಯವರ್ಗ: ರಾ.ವಿ. ಅವರ ಶಿಷ್ಯರು ದೇಶದಲ್ಲಿ ಅಲ್ಲದೆ ವಿದೇಶಗಳಲ್ಲಿಯೂ ಇದ್ದಾರೆ. ಇವರಿಂದ ಗಾಯನ, ವಾದನ ಹಾಗೂ ಸಂಗೀತಶಾಸ್ತ್ರ ವಿಭಾಗಗಳಲ್ಲಿ ಮಾರ್ಗದರ್ಶನ ಪಡೆದ ಶಿಷ್ಯವರ್ಗ ಸಾಕಷ್ಟಿದೆ. ಇವರಲ್ಲಿ ಮದ್ರಾಸ್‌ ಜಯರಾಂ, ಸುಭದ್ರಾ ನಾಗರಾಜ್‌, ಸುಧಾವಾದಿರಾಜ್‌, ಡಾ. ವರದರಂಗನ್‌, ಪ್ರೊ. ವೀರಭದ್ರಯ್ಯ, ಸುಭಾಷಿಣಿ ಶಾಸ್ತ್ರಿ, ಆಂದ್ರ ಗೋಮಂಡೂರಿ ಶೇಷಾದ್ರಿ, ಮೋಹನ ಚಂದ್ರನಾಯರ್, ನಾಗಮಣಿ ಶ್ರೀನಾಥ್‌, ಉಷಾ ವಿಶ್ವೇಶ್ವರನ್‌, ವೀಣಾ ಜಯಂತ್‌, ವಿದ್ಯಾನಟರಾಜ್‌, ಡಾ. ಸರ್ವಮಂಗಳಾ ಶಂಕರ್ ಮುಂತಾದವರನ್ನು ಹೆಸರಿಸಬಹುದು.
ಪ್ರಕಟಣೆ: ರಾ.ವಿ. ಅವರು ಹಲವಾರು ವರ್ಷಗಳಿಂದ ತಮ್ಮನ್ನು ಲೇಖನ ಬರವಣಿಗೆ ಕಾರ್ಯದಲ್ಲಿ ತೊಡಗಿಸಿಕೊಂಡು ಬಂದಿದ್ದು, ಇವರ ಸುಮಾರು ೫೦ಕ್ಕೂ ಹೆಚ್ಚು ಲೇಖನಗಳು ನಾನಾ ಗ್ರಂಥಗಳಲ್ಲಿ ಪ್ರಕಟಗೊಂಡಿವೆ.
ಪ್ರಶಸ್ತಿ-ಪುರಸ್ಕಾರ: ಮದ್ರಾಸಿನ ಶ್ರೀಕೃಷ್ಣಗಾನ ಸಭಾದ ಸಮಗೀತ ಚೂಡಾಮಣಿ ಬಿರುದು ಸಹಿತ ರಾಷ್ಟ್ರಮಟ್ಟದ ಪ್ರಶಸ್ತಿಯನ್ನು ಕರ್ನಾಟಕದಿಂದ ಸ್ವೀಕರಿಸಿದ ಏಕೈಕ ವ್ಯಕ್ತಿ ರಾ. ವಿಶ್ವೇಶ್ವರನ್‌. ಕರ್ನಾಟಕ ರಾಜ್ಯ ಸಕಾðರದ ರಾಜ್ಯ ಸಂಗೀತ ವಿದ್ವಾನ್‌ –೨೦೦೨. ಕರ್ನಾಟಕ ಗಾನ ಕಲಾ ಪರಿಷತ್ತು ಸಂಗೀತ ವಿದ್ವಾಂಸರ ಬೆಳ್ಳಿಹಬ್ಬದ ಸಮ್ಮೇಳನದ ಅಧ್ಯಕ್ಷರಾಗಿ ಇವರನ್ನು ಆಯ್ಕೆಮಾಡಿ ಗಾನಕಲಾಭೂಷಣ ಬಿರುದು ನೀಡಿ ಗೌರವಿಸಿದೆ. ಶ್ರೀ ವ್ಯಾಸರಾಜ ಮಹಸಂಸ್ಥಾನದಿಂದ, ಸಂಗೀತ ಸಾರ್ವಭೌಮ ಎಂಬ ಬಿರುದು ಹಾಗೂ ಖಿಲ್ಲತ್ತು, ಬೆಂಗಳೂರು ನಾಗರತ್ನಮ್ಮ ಸ್ಮಾರಕ ಸಂಸ್ಥೆಯಿಂದ ತ್ಯಾಗರಾಜ ಪ್ರಶಸ್ತಿ ಇವರಿಗೆ ನೀಡಲ್ಪಟ್ಟಿದೆ. ಪಳನಿ ಸುಬ್ರಹ್ಮರ್ಣಯ ಪಿಳ್ಳೈ ಪ್ರಶಸ್ತಿ ಇವರಿಗೆ ನೀಡಲ್ಪಟ್ಟಿದೆ. ಪಳನಿ ಸುಬ್ರಹ್ಮಣ್ಯ ಪಿಳ್ಳೈ ಪ್ರಶಸ್ತಿ ಹಾಗೂ ಲಯಕಾಲ ನಿಪುಣ ಎಂಬ ಬಿರುದೂ ಕೂಡ ಲಭ್ಯವಾಗಿದೆ. ನಾದಜ್ಯೋತಿ ಶ್ರೀ ತ್ಯಾಗರಾಜ ಸ್ವಾಮಿ ಭಜನ ಸಭೆಯು ತನ್ನ ೩೯ನೆಯ ವಾರ್ಷಿಕೋತ್ಸವ ಸಂದರ್ಭದಲ್ಲಿ ಕಲಾಜ್ಯೋತಿ ಬಿರುದು ನೀಡಿ ಪುರಸ್ಕರಿಸಿದೆ. ಇಂಗ್ಲೆಂಡ್‌, ಐರ್ಲೆಂಡ್‌, ಸಿಂಗಪುರ್, ಮಲೇಷಿಯ, ದುಬೈ ಮುಂತಾದ ಹೊರ ರಾಷ್ಟ್ರಗಳಲ್ಲೂ ಇವರ ಬಹುಮುಖ ಸಂಗೀತ ಪ್ರತಿಭೆಗಾಗಿ ಇವರಿಗೆ ಅಸಂಖ್ಯಾತ ಗೌರವ, ಸನ್ಮಾನ, ಪ್ರಶಸ್ತಿಗಳು ಲಭ್ಯವಾಗಿವೆ.
ಕುಟುಂಬ: ರಾ.ವಿ. ಅವರದು ಚಿಕ್ಕ ಚೊಕ್ಕ ಕುಟುಂಬ. ಇವರಿಗೆ ಒಬ್ಬ ಮಗ ಮತ್ತು ಇಬ್ಬರು ಹೆಣ್ಣು ಮಕ್ಕಳು. ಮಗ ಉದ್ಯಮಿ ಹಾಗೂ ಸಂಗೀತ ಪ್ರೇಮಿ. ಹೆಣ್ಣು ಮಕ್ಕಳಲ್ಲಿ ವೀಣಾ ಜಯಂತ್‌ ಕರ್ನಾಟಕ ಶಾಸ್ತ್ರೀಯ ಸಂಗೀತ ಗಾಯಕಿ ಹಾಗೂ ವೀಣಾ ವಾದಕಿ, ಮತ್ತೊಬ್ಬ ಮಗಳು ವಿದ್ಯಾ ನಟರಾಜ್‌ ಕೂಡ ಕರ್ನಾಟಕ ಶಾಸ್ತ್ರೀಯ ಸಂಗೀತ ಗಾಯಕಿ. ಈ ಇಬ್ಬರೂ ಸಂಗೀತ ಕಚೇರಿಗಳನ್ನು ನೀಡುತ್ತಾ ಬಂದಿರುವ ಯುವ ಪ್ರತಿಭೆಗಳು. ಇವರ ಪತ್ನಿ ಉಷಾ ವಿಶ್ವೇಶ್ವರನ್‌ ಅವರು ವೀಣಾವಾದಕಿ ಹಾಗೂ ಚಿತ್ರಕಾರರು. ಇವರು ರಾ.ವಿ. ಅವರ ಸ್ವಂತ ರಚನೆಗಳೆಲ್ಲವನ್ನೂ ಚೆನ್ನಾಗಿ ಕರಗತಕ ಮಾಡಿಕೊಂಡಿರುವರು. ಸಂಗೀತ ಕಾರ್ಯಕ್ರಮಗಳಲ್ಲಿ ಈ ರಚನೆಗಳನ್ನು ಪ್ರಸ್ತುತ ಪಡಿಸುತ್ತಾ ಬಂದಿದ್ದಾರೆ. ಈ ಮೂವರೂ ರಾ.ವಿ. ಅವರ ಶಿಷ್ಯರೂ ಕೂಡ ಆಗಿದ್ದಾರೆಂಬುದು ಸಂತಸದ ಸುದ್ಧಿ.
ಹೀಗೆ ಸಂಗೀತ ಕಲಾಪರಂಪರೆಯ ಶುದ್ಧ ಸ್ವರೂಪವನ್ನು ಗ್ರಹಿಸಿ ಸಂಗೀತ ಜ್ಞಾನವನ್ನು ಸ್ವಯಂ ಆರ್ಜಿಸಿ, ಅಸದಳ ಸಾಧನೆಯಿಂದ ಸಂಗೀತ ಕಲಾ ಪ್ರಪಂಚಕ್ಕೆ ತಮ್ಮನ್ನೇ ಮುಡಿಪಾಗಿರಿಸಿ ಅತ್ಯುತ್ತಮ ಕೊಡುಗೆ ನೀಡಿರುವ ಮೇಧಾವಿ ವಿದ್ವಾನ್‌ ರಾ. ವಿಶ್ವೇಶ್ವರನ್‌ ಅವರು ಕಲಾವಿದರೆಲ್ಲರಿಗೂ ಮಾರ್ಗದರ್ಶಕರು. ಸದಾಕಾಲ ಜ್ಞಾನ ವೃದ್ಧರಾಗಿ ಮೆರೆದು ಕಂಗೊಳಿಸುತ್ತಿರುವ ಇವರ ಕಾರ್ಯ ಸ್ತುತ್ಯರ್ಹ ಹಾಗೂ ಅಜರಾಮರ.
ಬಳ್ಳಾರಿ ಎಂ.ಶೇಷಗಿರಿ ಆಚಾರ್
ಶ್ರೀ ಬಳ್ಳಾರಿ ಎಂ.ಶೇಷಗಿರಿ ಆಚಾರ್ ಅವರು ಬಳ್ಳಾರಿಯಲ್ಲಿ ಜೂನ್‌ ೨೪, ೧೯೩೫ ರಲ್ಲಿ ಜನಿಸಿದರು. ಇವರ ತಾಯಿ ಶ್ರೀಮತಿ ಕಮಲಮ್ಮ, ತಂದೆ ಎಂ. ರಾಘವೇಂದ್ರಾಚಾರ್.
ರಾಘವೇಂದ್ರಾಚಾರ್ಯರ ತಂದೆ ನರಸಿಂಹಾಚಾರ್, ತಾತ ವೆಂಕಣ್ಣಾಚಾರ್. ಇವರು ಗದಗ್‌ ಜಿಲ್ಲೆಗೆ ಸೇರಿದ ಮುಂಡರಗಿ ಗ್ರಾಮಕ್ಕೆ ಸೇರಿದವರು. ಇವರಿಗೆ ಅರವತ್ತನಾಲ್ಕು ಎಕರೆಗಳಷ್ಟು ಭೂಮಿ ಇದ್ದ ಸಾಕಷ್ಟು ಸುಖ ಜೀವನ ನಡೆಸಿದ್ದರೆಂದು ತಿಳಿದು ಬರುತ್ತದೆ.
ಶ್ರೀ ನರಸಿಂಹಾಚಾರ್ಯರು ದಾಸ ಪಂಥಾನುಯಾಯಿ ಆಗಿದ್ದು ಬಹಳ ನಿಷ್ಠಾವಂತ ಬ್ರಾಹ್ಮಣರಾಗಿದ್ದರು. ಪುರಾಣ ಕಥನಕಾರರೂ ಆಗಿದ್ದರು. ರಾಮಾಯಣ, ಭಾರತ, ಭಾಗವತ ಮುಂತಾದ ಕಾವ್ಯಗಳ ಶ್ಲೋಕಗಳನ್ನು ಹಾಡಿ ಕದಕ್ಕೆ ವ್ಯಾಖ್ಯಾನ ಮಾಡುತ್ತಿದ್ದರಂತೆ. ಸುತ್ತಮುತ್ತಲ ಊರುಗಳಲ್ಲಿ ಅವರ ಪ್ರವಚನಗಳನ್ನು ಪುರಾಣ ಕಥನಗಳನ್ನು ಕೇಳಲು ತುಂಬಾ ಜನರು ಸೇರುತ್ತಿದ್ದರಂತೆ. ಮನೆಯಲ್ಲೂ ಸಹ ಮಡಿಯಲ್ಲಿ ಕುಳಿತು ಕಣ್ಣು ಮುಚ್ಚಿ ಶ್ಲೋಕಗಳನ್ನು ಹಾಡುತ್ತಿದ್ದರಂತೆ. ಹಾಗೊಮ್ಮೆ ಅವರ ಮೈ ಮರೆತು ಹಾಡಿಕೊಳ್ಳುತ್ತಿರುವಾಗ ಹಾವೊಂದು ಅವರ ತೊಡೆಯೇರಿ ಕೊಂಚಕಾಲ ಕುಳಿತಿದ್ದು, ನಂತರ ಸದ್ದಿಲ್ಲದೆ ಹರಿದು ಹೋಯಿತಂತೆ! ಅವರ ಪತ್ನಿ ಗಾಬರಿಗೊಂಡು ‘ನಿಮಗೇನಾದರೂ ಅಪಾಯವಾದರೆ, ಎಂದು ಕೇಳಿದರೆ ‘ಅವೆಲ್ಲ ನಮ್ಮ ಸ್ನೇಹಿತರು ನಮಗೇನೂ ತೊಂದರೆ ಮಾಡುವುದಿಲ್ಲ’-ಎಂದು ಸಮಾಧಾನದಿಂದ ಹೇಳುತ್ತಿದ್ದಂತೆ, ನರಸಿಂಹಾಚಾಯ್ರು ಸೀತಾಪರಹರಣದ ಕತೆ ಹೇಳುವಾಗ ಮುಂಡರಗಿಯಲ್ಲಿ ಕೆಲವು ದಿವಸಗಳು ಕೋತಿಯೊಂದು ಬಂದು ಕುಳಿತು ಕಣ್ಣೀರು ಹರಿಸುತ್ತಿತ್ತಂತೆ. ಕತೆ ಮುಗಿಯುವಾಗ್ಗೆ ಅದರ ಸುಳಿವೇ ಇರುತ್ತಿರಲಿಲ್ಲವಂತೆ. ಇವೆಲ್ಲ ಕಟ್ಟು ಕತೆಗಳಲ್ಲ. ಸ್ವಯಂ ರಾಘವೇಂದ್ರಾಚಾರ್ಯರು ತಮ್ಮ ಮಕ್ಕಳಿಗೆ ಹೇಳಿದ ಸ್ವತಃ ಕಂಡ ಸಂಗತಿಗಳು!
ನರಸಿಂಹಾಚಾರ್ಯರ ಆರು ಮಕ್ಕಳಲ್ಲಿ ರಾಘವೇಂದ್ರಾಚಾರ್ ಒಬ್ಬರು. ಮುಂಡರಗಿ ಗ್ರಾಮ ಬಿಟ್ಟು ಹೆಚ್ಚಿನ ಅವಕಾಶಗಳಿಗಾಗಿ ಶ್ರೀ ರಾಘವೇಂದ್ರಾಚಾರ್ಯರು ಬಳ್ಳಾರಿಗೆ ಬಂದರಂತೆ. ಮನೆಯಲ್ಲಿ, ತಂದೆ ತಾತಂದಿರು ಹಾಡುತ್ತಿದ್ದುದರಿಂದ ಸಂಗೀತ ಅವರಿಗೆ ಜನ್ಮತಃ ಬಂದಿತ್ತು. ಹಾರ್ಮೋನಿಯಂ, ಪಿಟೀಲು, ಜಲತರಂಗ್‌ ಮತ್ತು ಖಂಜರಿಗಳನ್ನು ನುಡಿಸಲು ಕಲಿತರು. ಇವರ ವಿದ್ಯಾಭ್ಯಾಸ ಹೆಚ್ಚು ಮುಂದುವರೆಯಲಿಲ್ಲ. ಬಳ್ಳಾರಿಯಲ್ಲಿ ಕೊಲಾಚಲಂ ಶ್ರೀನಿವಾಸರಾವ್‌ ಎಂಬುವರು ನಡೆಸುತ್ತಿದ್ದ ನಾಟಕದ ಕಂಪೆನಿಯಲ್ಲಿ ಹಾರ್ಮೋನಿಯಂ ವಾದಕರಾಗಿ ಸೇರಿದರು, ಇಲ್ಲಿ ನಾಟಕಗಳಿಗೆ ರಾಗ ಹಾಕಿಕೊಡುವುದು, ಅಭ್ಯಾಸ ಮಾಡಿಸುವುದು ಇವರ ಕೆಲಸವಾಯಿತು. ಆಗಾಗ್ಗೆ ಬರುತ್ತಿದ್ದ ಕಂಪನಿಯ ನಾಟಕಗಳಿಗೂ ರಾಘವೇಂದ್ರಾಚಾರ್ ಹಾರ್ಮೋನಿಯಂ ನುಡಿಸುತ್ತಿದ್ದರು. ಕಚೇರಿಗಳಿಗಾಗಿ ಆಗಮಿಸುತ್ತಿದ್ದ ಪ್ರಸಿದ್ಧ ಸಂಗೀತಗಾರರಾದ ಬಿಡಾರಂ ಕೃಷ್ಣಪ್ಪ, ಚಿಂತಲಪಲ್ಲಿ ವೆಂಕಟರಾಯರು ಮುಂತಾದ ವಿದ್ವಾಂಸರ ಸಂಗೀತ ಕೇಳಿ ಇವರು ತಮ್ಮ ವಿದ್ಯೆಯನ್ನು ಬಲಪಡಿಸಿಕೊಂಡರಂತೆ.
ಮುಂದೆ ಇವರು ಮದ್ರಾಸು ಪ್ರೆಸಿಡೆನ್ಸಿಯ ಕ್ವೀನ್‌ ಮೇರಿಸ್‌ ಕಾಲೇಜಿನಲ್ಲಿ ಸಂಗೀತ ಶಿಕ್ಷಕರ ಹುದ್ದೆಗೆ ಆಯ್ಕೆಯಾದರು. ಪ್ರೊ.ಪಿ. ಸಾಂಬಮೂರ್ತಿಯವರೂಪ ಆ ಸಮಯದಲ್ಲಿ (೧೯೨೬ರಲ್ಲಿ) ಸಂಗೀತ ಶಾಸ್ತ್ರದ ಅಧ್ಯಾಪಕರಾಗಿದ್ದರು. ಶ್ರೀ ರಾಘವೇಂದ್ರಾಚಾರ್ಯರು ಹಾಡುಗಾರಿಕೆ ಮತ್ತು ಪಿಟೀಲು, ಹಾರ್ಮೋನಿಯಂ ವಾದ್ಯಗಳೆಲ್ಲದರ ಅಧ್ಯಾಪಕರಾಗಿ ಸುಮಾರು ನಾಲ್ಕು ವರ್ಷಗಳು ಸೇವೆ ಸಲ್ಲಿಸಿದರು. ಆಗ್ಗೆ ತೆಗೆದ ಭಾವಚಿತ್ರ ಒಂದು (ಪ್ರೊ. ಸಾಂಬಮೂರ್ತಿ, ರಾಘವೇಂಧ್ರಾಚಾರ್ ಮತ್ತಿತರ ಅಧ್ಯಾಪಕರೂ ಶಿಷ್ಯರೂ ಇರುವಂಥದು) ಶ್ರೀ ಎಂ. ವೆಂಕಟೇಶಾಚಾರ್ ಅವರ ಬಳಿ ಲಭ್ಯವಿದೆ. ರಾಘವೇಂದ್ರಾಚಾರ್ಯರು ಪದವೀಧರರಲ್ಲ. ಮುಂದೆ ವಿಶ್ವವಿದ್ಯಾನಿಲಯಗಳಲ್ಲಿ ಬಂದ ನಿಯಮದ ಪ್ರಕಾರ ಪದವೀಧರರೇ ಸಂಗೀತ ಅಧ್ಯಾಪಕಿರಾಗಿರಬೇಕೆಂಬ ಕಾರಣದಿಂದ, ರಾಘವೇಂದ್ರಾಚಾರ್ಯರು ತಮ್ಮ ಅಧ್ಯಾಪಕ ವೃತ್ತಿ ಬಿಟ್ಟು ೧೯೩೧ರ ವೇಳೆಗೆ ಬಳ್ಳಾರಿಗೆ ಹಿಂತಿರುಗಿದ್ದರು. ಅನಂತರ ಬಳ್ಳಾರಿ ಹೈಸ್ಕೂಲಿನಲ್ಲಿ ಸಂಗೀತ ಮಾಸ್ತರರಾಗಿದ್ದರು. ರಾಯಲಸೀಮ ಸಂಗೀತ ಪರೀಕ್ಷೆಗಳ ಬೋರ್ಡು ಅಧ್ಯಕ್ಷರಾಗಿಯೂ ಸೇವೆ ಸಲ್ಲಿಸಿದರು.
ಶ್ರೀ ರಾಘವೇಂದ್ರಾಚಾರ್ ಮತ್ತು ಕಮಲಮ್ಮ ದಂಪತಿಗಳಿಗೆ ಜನಿಸಿದವರು ನರಸಿಂಹಮೂರ್ತಿ, ವೆಮಕಟೇಶಾಚಾರ್, ಶೇಷಗಿರಿ ಆಚಾರ್, ರಮೇಶ್‌, ಕೇಶವ ಮೂರ್ತಿ ಮತ್ತು ಮಗಳು ಕೃಷ್ಣವೇಣಿ ಎಂಬುವರು, ನರಸಿಂಹಮೂರ್ತಿಯವರಿಗೆ ತಂದೆಯಲ್ಲೇ ಪಿಟೀಲು ಪಾಠ. ವೆಂಕಟೇಶ್‌, ಶೇಷಗಿರಿ ಇವರು ತಂದೆ ಹಾಡುವುದನ್ನು ಕೇಳಿದ್ದರು, ಕೊಂಚ ಪಾಠವೂ ಆಗುತ್ತಿತ್ತು. ತಂದೆಯಂತೆಯೇ ಹಾಡುವುದು, ವಾದ್ಯಗಳನ್ನು ನುಡಿಸುವುದೂ ಎಲ್ಲರಿಗೂ ಸಹಜವಾಗಿ ಬಂದಿತು. ಕಂಠ ಪರಂಪರೆ ಒಟ್ಟೊಟ್ಟಾಗಿ ಮುಂದುವರೆಯುವುದು ಅಪರೂಪವೇ!
ವೆಂಕಟೇಶ್‌ ಮತ್ತು ಶೇಷಗಿರಿ ಒಟ್ಟೊಟ್ಟಾಗಿ ಆಡಿ ಬೆಳೆದರು. ವೆಂಕಟೇಶ್‌ ೧೯೩೩ ರಲ್ಲೂ ಶೇಷಗಿರಿ ೧೯೩೫ರಲ್ಲೂ ಜನಿಸಿದರು. ಇವರು ಒಟ್ಟಾಗಿಯೇ ಸಂಗೀತ ಕಲಿತು ಒಟ್ಟಾಗಿಯೇ ಹಾಡಿ, ಮುಂದೆ ಬಳ್ಳಾರಿ ಸೋದರರೆಂದು ಖ್ಯಾತಿ ಗಳಿಸಿದರು. ಮಾಡುತ್ತಿದ್ದುದು, ಅವರ ಉಪಧ್ಯಾಯರುಗಳು ಈತನ ಉತ್ತರ ಪತ್ರಿಕೆಗಳನ್ನು ಬೇರೆ ತರಗತಿಗಳಲ್ಲಿ ಓದಿ ಮಕ್ಕಳಿಗೆ ತೋರಿಸುತ್ತಿದ್ದುದು; ಇವುಗಳಿಂದಾಗಿ ಸ್ತಂಭಗಳ ಮರೆಯಿಂದ ಹೊರಬರಲು, ಶಾಲೆಯ ಬಗೆಗಿನ ಆಸ್ಥೆ ಹೆಚ್ಚಿಸಲು ಸಾಧ್ಯವಾಯಿತು.
ಕ್ವಿಟ್‌ ಇಂಡಿಯಾ ಅಲೆ: ಆಗಿನ ಮೈಸೂರು ಸಹಾಯಕ ಸೈನ್ಯ ಪದ್ಧತಿಯನ್ನು ಒಪ್ಪಿಕೊಂಡಿದ್ದರಿಂದಾಗಿ ಬ್ರಿಟೀಷರ ಅಧೀನ ಸಂಸ್ಥಾನಗಳಲ್ಲೊಂದಾಗಿತ್ತು. ೧೯೪೨ ರಲ್ಲಿ ಚಲೇಜಾವ್‌ ಚಳುವಳಿಗೆ ಗಾಂಧೀಜಿ ಕರೆಕೊಟ್ಟಿದ್ದು ಭರತಖಂಡದಲ್ಲಿ ದೊಡ್ಡ ಅಲೆಯನ್ನೇ ಎಬ್ಬಿಸಿತು. ಈ ಹುಡುಗನಿಗೂ ಅಂತರ್ಗತವಾಗಿದ್ದ ದೇಶಪ್ರೇಮ ಪುಟಿದೆದ್ದ ಸಮಯ. ತನ್ನ ಸಮವಯಸ್ಕರಾದ ಶಾಲೆಯ ಹುಡುಗರನ್ನೆಲ್ಲಾ ಈ ಹುಡುಗನಿಗೂ ಅಂತರ್ಗತವಾಗಿದ್ದ ದೇಶಪ್ರೇಮ ಪುಟಿದೆದ್ದ ಸಮಯ. ತನ್ನ ಸಮವಯಸ್ಕರಾದ ಶಾಲೆಯ ಹುಡುಗರನ್ನೆಲ್ಲಾ ಈ ಕೆಲಸಕ್ಕೆ ಕರೆಯುವುದು; ರಾತ್ರಿಯೆಲ್ಲಾ ದೀಪದ ಬೆಳಕಿನಲ್ಲಿ ‘ಭಾರತೀಯರ ಸಿಂಹಗಾಥೆ’ ಗಳನ್ನು ಬರೆಯುವುದು; ಬಾಲಿಶವಾಗಿಯೇ ಆದರೂ ಭಾರತೀಯರನ್ನು ಸಿಂಹಗಳೆಂದೂ ಬ್ರಿಟೀಷರನ್ನು ನರಿಗಳೆಂದೂ ಕಲ್ಪಿಸಿಕೊಂಡು, ತಾಯಿ, ಮಲಗು ಎಂದರೂ ಕೇಳದೆ ಸಾಹಿತ್ಯಗಳನ್ನು ಸೃಷ್ಟಿಸಿ ಬರೆದು ಹಂಚುವುದು ಇತ್ಯಾದಿ.
ವಿದೂಷಕನಾಗಿ: ಮೈಸೂರು ಸಹೋದರರಾದ ಈ ನಾಲ್ವರದ್ದೂ ಮೊದಲಿನಿಂದ ಸೃಜನಶೀಲವಾದ ವ್ಯಕ್ತಿತ್ವ. ತಮ್ಮ ತಮ್ಮಲ್ಲಿ ಸುಪ್ತವಗಿದ್ದ ಪ್ರತಿಭೆಗಳನ್ನು ಸರಿಯಾಗಿ ರೂಪಿಸಿಕೊಳ್ಳಲು ಮಾರ್ಗದರ್ಶನ ತಾಯಿಯವರಾದ ವರಲಕ್ಷಮ್ಮನವರದ್ದು. ರಾ.ಚಂದ್ರಶೇಖರಯ್ಯನವರನ್ನೂ, ಸೀತಾರಾಮ್‌ರನ್ನೂ ಗಾಯನದಲ್ಲೂ ರಾ.ಸ. ರವರನ್ನು ಅವರ ಅಭಿರುಚಿಗೆ ತಕ್ಕಂತೆ ಶಾಸ್ತ್ರದಲ್ಲೂ. ರಾ. ವಿಶ್ವೇಶ್ವರನ್‌ರನ್ನು ವೀಣೆಯಲ್ಲೂ ಪರಿಣತಿ ಪಡೆಯಲು (ಅಷ್ಟೆ ಅಲ್ಲದೆ ರಾ. ಸೀತಾರಾಮ್‌ರವರನ್ನು ವೀಣಾವಾದನ, ಚಿತ್ರಕಲೆ, ಶಿಲ್ಪಕಲೆಗಳಲ್ಲೂ ಪ್ರಾವೀಣ್ಯ ಪಡೆಯಲು) ಪ್ರೋತ್ಸಾಹಿಸಿದ್ದೇ ಅಲ್ಲದೆ ಚಿಕ್ಕ ಚಿಕ್ಕ ನಾಟಕಗಳನ್ನು ತಮ್ಮ ಮಕ್ಕಳಿಂದ ಬರೆಸಿ ಬೇರೆ ಮಕ್ಕಳ ಕೈಯಲ್ಲಿ ಆಡಿಸುವುದು, ತಮ್ಮ ಮಕ್ಕಳು ನಾಟಕಗಳನ್ನೂ ಆಡಲು ಪ್ರೇರೇಪಿಸುವುದು ಇತ್ಯಾದಿಗಳನ್ನು ಮಾಡಿದರು. ಮುಂದೆ ವರಲಕ್ಷ್ಮೀ ಸಂಗೀತ ಅಕಾಡೆಮಿಯ ಸ್ಥಾಪನೆಗೂ ಸ್ಪೂರ್ತಿಯಾದರು.
ಮನೆಯಲ್ಲಿನ ಈ ಸಾಂಸ್ಕೃತಿಕ ವಾತಾರವಣದಿಂದಾಗಿ ರಾ. ಚಂ., ರ. ಸ. ರವರಿಬ್ಬರೂ ಸೇರಿ ಟಿ.ಪಿ. ಕೈಲಾಸಂರವರ ಟೊಳ್ಳುಗಟ್ಟಿ, ಬಂಡ್ವಾಳಿಲ್ಲದ ಬಡಾಯಿ, ಅಮ್ಮಾವ್ರ ಗಂಡ ಮುಂತಾದ ನಾಟಕಗಳನ್ನು ಮಾಡಿದ್ದುಂಟು. ಇಂತಹ ನಾಟಕಗಳಲ್ಲಿ ‘ಮೊದ್ದುಮಣಿ’ ಯಂತಹ ಹಾಸ್ಯದ ಪಾತ್ರಗಳು ರಾ.ಸ.ರವರಿಗೆ. ಕಾರಣವೆಂದರೆ ಚಿಕ್ಕಂದಿನಲ್ಲಿ ಉಯ್ಯಾಲೆಯಾಡುವಗ ಕೆಳಗೆ ಬಿದ್ದು ಹಲ್ಲು ಮುರಿದುಕೊಂಡು, ಮುಂದೆ ಒಂದು ಹಲ್ಲು ತಕ್ಕ ಮಟ್ಟಿಗೆ ವಿಕಾರವಾಗಿ ಹೊರಬಂದಿದ್ದುದು ಚಿಕ್ಕಂದಿನ ತಮ್ಮ ಈ ತಾತ್ಕಾಲಿಕ ಕುರೂಪವನ್ನೂ ಸೃಜನಶೀಲ ಪ್ರಕ್ರಿಯೆಯಲ್ಲಿ ಅಸ್ತ್ರವಾಗಿ ಬಳಸಿಕೊಂಡುಬಿಟ್ಟರು.
ಕಾಲೇಜಿನಲ್ಲಿ ಬೆಳೆದ ಭಾಷಣದ ಜಾಡ್ಯ: ನಮ್ಮ ಮನೆತನದಲ್ಲಿ ಅತಿಮಾತಿನ ಜಾಡ್ಯ ಮೊದಲಿಂದಲೂ ಇದ್ದದ್ದೇ. ನನಗೂ ಸ್ಕೂಲಿನಲ್ಲೇ ಈ ಜಾಡ್ಯ ಅಂಟಿತ್ತು. ಆದರೆ ಬೆಳೆದದ್ದು ಹೆಚ್ಚಿಗೆ ಕಾಲೇಜಿನಲ್ಲಿ ಎನ್ನುತ್ತಾರೆ ರಾ.ಸ., ತಮಗೆ ವರವಾದ ವಾಕ್‌ಶಕ್ತಿಯ ಸ್ತ್ರೋತ್ರವನ್ನು ಕುರಿತು.
ಇಂಟರ್ ಮೀಡಿಯೆಟ್‌ ನಂತರ ಮನೆಯವರಿಗೆ ಇಂಜಿನಿಯರಿಂಗ್‌ ಅಥವಾ ಮೆಡಿಕಲ್‌ಗೆ ಸೇರುವ ಆಸೆಯಿದ್ದರೂ ‘ಹೆಣಕುಯ್ಯಬೇಕು’ ಎಂಬ ಕಾರಣಕ್ಕಾಗಿ ವೈದ್ಯಕೀಯಕ್ಕೂ, ಅಪ್ಲಿಕೇಷನ್‌ನಲ್ಲಿ ಆದ ಗೊಂದಲದಿಂದಾಗಿ ಇಂಜಿನಿಯರಿಂಗ್‌ಗೂ ಸೇರಲು ಆಗಲಿಲ್ಲ. ಕೊನೆಗೆ ಸೆಂಟ್‌ಫಿಲೋಮಿನಾ ಕಾಲೇಜಿನಲ್ಲಿ ಬಿ.ಎಸ್ಸಿಗೆ ಸೇರಿದರು. ಅಲ್ಲಿ ‘ಫಿಸಿಕ್ಸ್‌ ಅಸೋಸಿಯೇಷನ್‌’ ಇದ್ದು ಅದರಲ್ಲಿ ಒಂದು ಭಾಷಣಕೊಡಬೇಕಾದ ಪ್ರಸಂಗ ಒದಗಿತು. ‘ಹಿಸ್ಟರಿ ಆಫ್‌ ರಿಲೇಟಿವಿಟಿ’ ಬಗ್ಗೆ ಹಾಗೂ ‘ಅಕೌಸ್ಟಿಕ್ಸ್’ ಬಗ್ಗೆ ಲೆಕ್ಚರ್ ಗಳನ್ನು ನೀಡಿದಾಗ ಅಲ್ಲಿದ್ದ ಪ್ರೊ. ಶೇಷಾದ್ರಿಯವರು ಪ್ರಶ್ನೆಗಳ ಸುರಿಮಳೆಯನ್ನೇ ಸುರಿಸಿದರು.ಗೊತ್ತಾದಷ್ಟು ವಿಷಯಗಳನ್ನು ಹೇಳಿದರೂ ತಿಳಿಯದ ಸಂದರ್ಭದಲ್ಲಿ ಗಾಬರಿಯೂ ಕೆಲವೊಮ್ಮೆ ಅವರ ಪ್ರಶ್ನೆಗಳೂ ಅರ್ಥವಾಗದ ಸ್ಥಿತಿಯೂ ಆಗ ಉಂಟಾದ್ದರಿಂದ ಅಂದೇ ಯಾವುದೇ ವಿಷಯವನ್ನು ತೆಗೆದುಕೊಂಡರೂ ಅದರಲ್ಲಿ ಅಮೂಲಾಗ್ರವಾಗಿ ಓದಲೇ ಬೇಕಾದ ಅನಿವಾರ್ಯತೆಯನ್ನು ಅರ್ಥಮಾಡಿಕೊಂಡರು. ಅದೂ ಅವರಿಗೆ ವರವೇ ಆಯಿತು. ಪ್ರತಿಯೊಂದು ವಿಷಯವನ್ನೂ ತಲಸ್ಪರ್ಶಿಯಾಗಿ ಅಧ್ಯಯನಮಾಡುವ, ನಿರ್ದಿಷ್ಟವಾಗಿ ಬರೆಯುವ ಅವರ ಲೇಖನ ಸಾಮರ್ಥ್ಯ ಇಲ್ಲಿಂದಲೇ ಅವರಿಗೆ ರೂಪಿತವಾಗಿರಬೇಕು.
ಇವರು ಅಭೇದ್ಯರು: ತಾಯಿಯವರ ಆಶೀರ್ವಾದದೊಂದಿಗೆ ೧೯೪೫ರಲ್ಲಿ ಪ್ರಾರಂಭವಾದ ವರಲಕ್ಷ್ಮಿ ಅಕಾಡೆಮಿ ಕೆಲಕೆಲದಲ್ಲಿಯೇ ನಾಲ್ಕೈದು ಶಾಖೆಗಳನ್ನು ತೆರೆಯುವಷ್ಟು ವಿಸ್ತಾರವಾಗಿ ಬೆಳೆದದ್ದರಿಂದ ಅಣ್ಣಂದಿರು ಎಲ್ಲಿ ಹೋಗಲು ಸಾಧ್ಯವಿಲ್ಲವೋ ಅಲ್ಲಿ ರಾ.ಸ. ರವರು ಹೋಗಿ ವಿದ್ಯಾರ್ಥಿಗಳಿಗೆ ಸಂಗೀಥ ಪಾಠ ಹೇಳುವ ಹೊಣೆಯನ್ನು ಹೊತ್ತರು. ಈ ಸಹೋದರರು ತಮ್ಮ ಮನೆಯಲ್ಲೇ ನಡೆಸುತ್ತಿದ್ದ ರಾಮೋತ್ಸವಕ್ಕೆ ಮೈಸೂರು ವಾಸುದೇವಾಚಾರ್ಯ, ದ್ವಾಶರಂ, ವೆಂಕಟಗಿರಿಯಪ್ಪ ಮುಂತಾದವರೆಲ್ಲಾ ಬಂದು ಪಾಲ್ಗೊಳ್ಳುತ್ತಿದ್ದುದು ಆಗಿನ ವಿಶೇಷಗಳಲ್ಲೊಂದು. ಸಂಸ್ಥೆಯ ಆಯೋಜನೆಯ ಸಾಮರ್ಥ್ಯಗಳೂ ಈ ನಿಟ್ಟಿನಿಂಧ ಸಹೋದರರಿಗೆ ಕರಗತವಾದವು. ಟೈಗರ್ ವರದಾಚಾರ್ಯ, ಬೂದಲೂರು ಕೃಷ್ಣಮೂರ್ತಿ ಮುಂತಾದ ಎಲ್ಲ ಮಹಾನುಭಾವರುಗಳೊಡನೆ ಸಂಪರ್ಕ-ಸಾಹಚರ್ಯಗಳೊಂದಿಗೆ ಹಗಲಿರುಳೂ ಮನೆಯಲ್ಲಿ ಸಂಗೀತವೇ. ಒಟ್ಟಿಗೆ ಅವಿಭಕ್ತವಾಗಿದ್ದ ಕುಟುಂಬದಲ್ಲಿ ಊಟಕ್ಕೆ ಕುಳಿತಾಗಲೂ ಬರೀ ಸಂಗೀತದ ಚರ್ಚೆಯೇ. ಚರ್ಚೆಗೆ ಎಚ್ಚರಿಕೆಯ ವಿರಾಮ ನೀಡುತ್ತಿದ್ದುದು ಮನೆಯ ಹೆಂಗಸರು. ಊಟ ಮುಗಿದು ಕೈ ಒಣಗಿದೆಯೆಂಬುದರ ಅರಿವು ಈ ಸಹೋದರರಿಗೆ ಆಗುತ್ತಿದ್ದುದು ಆಗ.
ನಾಲ್ಕೂ ಜನರು ಶುಭ್ರವಾದ ಬಿಳಿಯ ಬಟ್ಟೆಗಳನ್ನು ಧರಿಸಿ ತಮ್ಮ ತಾಯಿಯನ್ನೂ ಕೂಡಿಸಿಕೊಂಡು ದೊಡ್ಡ ಕಾರಿನಲ್ಲಿ ಕುಳಿತು ಕಚೇರಿ, ಬಾಷಣಗಳಿಗೆ ಹೊರಡುವುದು ಅಂದಿನ ಸಾಮಾನ್ಯ ದೃಶ್ಯಗಳಲ್ಲೊಂದಾಗಿತ್ತು. ಡಾ. ರಾ. ಸ. ರವರಿಗೆ FRAS London ಬಂದಾಗ ಬಿ. ವಿ. ಕೆ ಯವರು ‘ಸುಧಾ’ ಮಾಸಪತ್ರಿಕೆಯಲ್ಲಿ ಬರೆದದ್ದು ಹೀಗೆ ‘ಇವರು ಅಭೇದ್ಯರು’! ಇವರ ಅಭೇದತವ ಸಮಕಾಲೀನ ಸಂಗೀತಲೋಕಕ್ಕೆ ವಿಶೇಷವಾದ ಪ್ರಯೋಜನವನ್ನು ನೀಡಿತ್ತು. ಅಪರೂಪ ಕೃತಿಗಳ, ತಾಳಗಳ ಗಾಯನ, ಆ ಗಾಯನಕ್ಕೆ ಬೇಕಾದ ಶಾಸ್ತ್ರಸಂಬಂಧವಾದ ಹಿನ್ನೆಲೆ, ವಿಶೇಷ ವಾದನ ಶೈಲಿಗಳು ಒಂದರೊಡನೊಂದು ಸಮ್ಮಳಿತವಾಗಿ ಲಕ್ಷ್ಮ-ಲಕ್ಷಣಗಳೆರಡಕ್ಕೂ ವಾದನ-ಬೋಧನಗಳಿಗೂ ಬೃಹತ್ತಾದ, ಮಹತ್ತದ ಕೊಡುಗೆಗಳನ್ನು ನೀಡಿತ್ತು.
ಆದರೆ, ಮುಂದೆ……… ಕಾಲಾಯ ತಸ್ಮೈ ನಮಃ-ಸಾಂಸಾರಿಕವಾದ, ಅಥವಾ ಇನ್ನಿತರ ಕಾರಣಗಳಿಗಾಗಿ ಈ ಅವಿಭಕ್ತ ಕುಟುಂಬ ಚೆದುರಿತು. ಆದಗ್ಯೂ ತಮ್ಮ ತಮ್ಮ ಕ್ಷೇತ್ರಗಳಲ್ಲಿನ ಭದ್ರವಾದ ಶಕ್ತಿಯಿಂದಾಗಿ ಆ ಕುಟುಂಬದ ಸಂಗೀತ ಸೇವೆ ಹಾಗೆಯೇ ಭಿನ್ನ ಭಿನ್ನ ರೀತಿ, ನಿಲುವುಗಳಲ್ಲಿ ಉಳಿದು ಬೆಳೆದು ಬಂದಿತು.
ಈಗಲೂ ಆಗೊಮ್ಮೆ ಈಗೊಮ್ಮೆ ಮಾತನಾಡುವಾಗ ಡಾ ರಾ. ಸ.ರವರೋ, ನಂದಕುಮಾರರೋ ಹಿಂದಿನ ‌‌flashbAckಗೆ ಹೋದೊಡನೆಯೇ ಅವರು ನೀಡುವ ಚಿತ್ರ ಅನುಪಮವಾದದ್ದು. ಆ ಕುಟುಂಬಕ್ಕು ವಿ. ಬಾಲಾಚಂದರ್ ರವರಿಗೂ ಇದ್ದ ಸಖ್ಯ, ತಮ್ಮ ಸಹೋದರರಲ್ಲಿ ಅವರನ್ನು ಒಬ್ಬರಾಗಿ ಭಾವಿಸಿ ತಮ್ಮಂತೆ ಅವರಿಗೂ ಒಂದು ಬೆಳ್ಳಿಯ ತಟ್ಟೆಯನ್ನು ಊಟಕ್ಕಾಗಿ ಮಾಡಿಸಿಟ್ಟಿದ್ದದ್ದು. ರಾತ್ರಿ ಊಟದ ಸಮಯದಲ್ಲಿ ಆರಂಭವಾದ ಹೊಸ ಸಂಗತಿ, ಪ್ರಯೋಗಗಳ ಚರ್ಚೆಯ ಫಲಿತಾಂಶವಾಗಿ ರಾತ್ರಿಯೆಲ್ಲಾ ವಾದನ ನಡೆಯುತ್ತಿದ್ದುದು. ಹೊಸದೊಂದು ಸಂಗತಿ ಹುಟ್ಟಿದಾಗಲೂ ಆನಂದ, ಅಮೃತವನ್ನು ಕುಡಿದ ಸಂತಸ, ಭಾವಾಭಿವ್ಯಕ್ತಿಯಿಂದುಂಟಾಗುವ, ರಸ ನಿಷ್ಪತ್ತಿಯಿಂದೊದಗುವ ಭಾಷ್ಪ ಇತ್ಯಾದಿಗಳ ವರ್ಣನೆಗಳು ಹೊಸಲೋಕವನ್ನೇ ಸೃಷ್ಟಿಸುತ್ತವೆ.
ಭರತವಿಳಿತಗಳ ಮಧ್ಯೆ: ಜೀವನದಲ್ಲಿ ಏರುಪೇರುಗಳಿದ್ದದ್ದೇ. ಮದುವೆ, ರೋಹಿಣಿ ನಂದಕುಮಾರರ ಜನನ, ಪತ್ನಿಯ ವಿಯೋಗ, ಕುಟುಂಬ ವರ್ಗದ ಬೇರ್ಪಡುವಿಕೆ ಮುಂತಾದ ಹತ್ತು ಹಲವು ಭರತವಿಳಿತಗಳ ಮಧ್ಯೆಯೂ ‘ಭರತ’ವನ್ನು ಕುರಿತ ಅವರ ಆಸಕ್ತಿ ಕಡಿಮೆಯಾಗಲಿಲ್ಲ. “ಪುಸ್ತಕಗಳೇ ನನ್ನ ಸ್ನೇಹಿತರು, ಬಂಧುಗಳು ಎಲ್ಲವೂ. ನನಗೆ ಕೊಡಬಹುದಾದ ದೊಡ್ಡ ಚಿತ್ರಹಿಂಸೆಯೊಂದಿದ್ದರೆ ಅದು ನನ್ನನ್ನು ಪುಸ್ತಕಗಳಿಂದ ಬೇರ್ಪಡಿಸುವುದು.”
ಇದು ಅವರ ಆತ್ಮೀಯ ಲೋಕವನ್ನು ಕುರಿತು ಅವರ ಅನಿಸಿಕೆ. ತಮ್ಮೆಲ್ಲ ಕಷ್ಟಕಾರ್ಪಣ್ಯಗಳನ್ನೂ ಮರೆಸಿದ ಪುಸ್ತಕ ಪ್ರಪಂಚ ಆಗ್ಗೆ ಅವರಲ್ಲಿ ಅಡಗಿದ್ದ ಬಹುಶ್ರುತತ್ವವನ್ನು ನಮಗಾಗಿ ತೆರೆದಿಟ್ಟಿತು. ಏರಿಳಿತಗಳ ಮಧ್ಯೆಯೇ ಅವಿರತವಾದ ಅವರ ಪರಿಶ್ರಮ, ಪ್ರತಿಭೆ, ಪಾಂಡಿತ್ಯಗಳಿಂದಾಗಿ ನೂರಾರು ಪ್ರಕಾರಗಳಲ್ಲಿನ ಅವರ ಆಸಕ್ತಿಯ ಫಲವಾಗಿ ನೂರಾರು ಉದ್ಗಂಥಗಳು ಬರಲು ಸಹಾಯಕವಾಯಿತು.
ಅಧ್ಯಾಪನ ವೃತ್ತಿಯಲ್ಲಿ: ೧೯೪೫ರಲ್ಲಿ ಮೈಸೂರಿನ ಶಾರದಾವಿಲಾಸ್‌ ಕಾಲೇಜಿನಲ್ಲಿ ವಿಜ್ಞಾನ ವಿಭಾಗದ ಉಪನ್ಯಾಸಕರಾಗಿ, ಇನಾರ್ಗ್ಯಾನಿಕ್‌ ಕೆಮಿಷ್ಟ್ರಿಯ ಪ್ರೊಫೆಸರ್ ಆಗಿ ೧೯೮೪ರವರೆಗೆ ಸತತ ಸೇವೆ ಸಲ್ಲಿಸಿರುವ ಡಾ ರಾ.ಸ.ರವರು ಕೆಲಕಾಲ ಮೈಸೂರಿನ ಯುವರಾಜ ಕಾಲೇಜಿನಲ್ಲಿಯೂ ಲೆಕ್ಚರರ್ ಆಗಿ ಸೇವೆಯಲ್ಲಿದ್ದರು. ಅವರ ವಿದ್ಯಾರ್ಥಿಗಳಲ್ಲಿ ಹಲವಾರು ಇಂದಿಗೂ ಅವರ ಬೋಧನೆಯ ಸವಿಯನ್ನು ಮೆಲುಕು ಹಾಕುವುದುಂಟು.
“ಶಿಸ್ತು, ಸಂಯಮ, ಸೂಟು-ಬೂಟುಗಳ ನೀಟಾದ ನಿಲುವು, ಪಠ್ಯದ ಪರಿವಿಡಿಯಲ್ಲಿ ಪ್ರತಿಯೊಂದು ವಿಷಯಕ್ಕೂ ಮಾಡಿಕೊಂಡು ಬರುತ್ತಿದ್ದ ಅಡಿಟಿಪ್ಪಣಿಗಳು, Indexಗಳು, ಭಾಷೆಯಲ್ಲಿ ಪ್ರಮಾಣೀಕೃತವಾದ ಆಂಗ್ಲಭಾಷೆ, ಅತ್ಯಂತ ಓಜಸ್ಸನ್ನು ಹೊಂದಿರುವ ಶಬ್ದಗಳ ಬಳಕೆ” ಹೀಗೆ ಶಿಸ್ತಿನ ಅಧ್ಯಾಪಕ ವೃತ್ತಿ ಅವರು ಕೈಗೊಂಡದ್ದು.
ಶ್ರೀ ವಿದ್ಯೆಯ ಶಕ್ತಿಲೋಕದಲ್ಲೆ: ರಾ.ಸ. ರವರ ಜೀವನದ ದಿಕ್ಕೇ ವೈವಿಧ್ಯಮಯವಾದದ್ದು. ಕಾಲಕಾಲಕ್ಕೇ ಅದು ಪಡೆದುಕೊಂಡ ಸ್ವರೂಪಗಳೂ ಸಹಾ ಹಾಗೆಯೇ. ೧೯೪೫ರಲ್ಲಿ ಅವರ ಉಪನಯನ. ಅದು ಆದದ್ದು ಆಗಿನ ಮಹಾನ್‌ ತಪಸ್ವಿಗಳೂ, ಶ್ರೀ ವಿದ್ಯಾ ಉಪಾಸಕರೂ, ತಂತ್ರಜ್ಞರೂ ಆಗಿದ್ದ ಶ್ರೀ ಬ್ರಹ್ಮವಿದ್ಯಾನಂದನಾಥರು, ಚಿತ್ತೂರು ಜಿಲ್ಲೆ ಅವರಿಂದ.
ನಗರಂ ಹಳ್ಳಿಯ ಆಶ್ರಮದಲ್ಲಿ ರಾ.ಸ. ರವರನ್ನು ಸನ್ಯಾಸಕ್ಕೆ ಎಳೆಯಬೇಕೆಂದು ಬ್ರಹ್ಮವಿದ್ಯಾನಂದರು ಪ್ರಯತ್ನಿಸಿ ವರಲಕ್ಷಮ್ಮನವರಿಗೆ ತಮ್ಮ ಮಗನನ್ನು ಶಿಷ್ಯನನ್ನಾಗಿ ನೀಡಬೇಕೆಂದು ಕೇಳಿದರು. ಆಕೆ ಒಪ್ಪಲಿಲ್ಲ. ಆದರೆ ಬ್ರಹ್ಮವಿದ್ಯಾನಂದರು ಗುಟ್ಟಾಗಿ ಈ ಹುಡುಗನನ್ನು ಕರೆದು ಸನ್ಯಾಸಿಗಳು ಉಪಾಸನೆ ಮಾಡುವ ಗಾಯಿತ್ರಿಯನ್ನೇ ಹೇಳಿಕೊಟ್ಟುಬಿಟ್ಟರು. ತಿಳಿಯದ ಹುಡುಗ ಅನೇಕಕಾಲ ಮಾಡಿದ್ದು ಈ ಗಾಯಿತ್ರಿಯನ್ನೇ. ರಾ.ಸ. ರವರ ಮಾತಾಮಹರಾದ ಶೇಷಗಿರಿಅಯ್ಯನವರೂ ಶ್ರೀ ವಿದ್ಯಾ ಉಪಾಸಕರೇ. ತಾಯಿ ವರಲಕ್ಷಮ್ಮನವರಿಗೆ ಚಿಕ್ಕಂದಿನಲ್ಲೇ ಶೃಂಗೇರಿಯ ಜಗದ್ಗುರುಗಳಾಗಿದ್ದ ಚಂದ್ರಶೇಖರ ಭಾರತಿಗಳಿಂದ ಬಾಲಾ ಮಂತ್ರೋಪದೇಶವಾಗಿತ್ತು.
ಮುಂದೆ ಡಾ ರಾ.ಸ. ರವರಿಗೆ ಮಲ್ಲಾಡಿಹಳ್ಳಿಯಲ್ಲಿನ ರಾಘವೇಂದ್ರ ಗುರೂಜಿಗಳ ಆಶ್ರಮದಲ್ಲಿ ಶ್ರೀ ಸೂರದಾಸ್‌ಜಿಯವರ ಮೂಲಕ ಯಜ್ಞ ನಾರಾಯಣ ಸೋಮಯಾಜಿಗಳ (ಪುಂಡರೀಕಾಕ್ಷಾನಂದನಾಥರು) ಪರಿಚಯವಾಯಿತು. ಸೋಮಯಾಜಿಗಳ ಆಜ್ಞೆಯ ಮೇರೆಗೆ ರಾ.ಸ.ರವರು ಅಭಿಷಿಕ್ತರಾಗಿ ‘ಸತ್ಯಾನಂದನಾಥ’ರೆಂಬ ದೀಕ್ಷಾನಾಮದೊಂದಿಗೆ ಶ್ರೀ ವಿದ್ಯಾ ಉಪದಿಷ್ಟರಾದರು. ಪವಾಡವೋ ಎಂಬಂತೆ ಮುಂದೆ ಸೋಮಯಾಜಿಗಳ ಬಳಿ ಅವರ ಗುರುಗಳು ಯಾರೆಂದು ಪ್ರಶ್ನೆ ಮಾಡಲಾಗಿ ತಿಳಿದು ಬಂದದ್ದು ಅವರು ಶ್ರೀ ಬ್ರಹ್ಮವುದ್ಯಾನಂದನಾಥರ ಶಿಷ್ಯರೆಂದು. ಇಂತಹ ಸ್ವಗುರು, ಪರಮಗುರುಗಳನ್ನು ಪಡೆದ ರಾ. ಸ. ರವರಿಗೆ ‘ಕಾದಿ’ ಮತಾನುಸರಾರವಾದ ಉಪಾಸನೆ ಪರಮಪ್ರಿಯವಾದದ್ದು. ಆ ಉಪಾಸನೆಯು ನೀಡುವ ಬ್ರಾಹ್ಮೀಭಾವದಲ್ಲಿ ಅವರು ವಿವರಿಸುವ, ಅಲೌಕಿಕವಾದ ಅನುಭವವನ್ನು ಅವರು ಪಡೆಯುವ ವಿಷಯವು ಅವರನ್ನು ಹತ್ತಿರದಿಂದ ಬಲ್ಲವರಿಗೆ ಮಾತ್ರ ವೇದ್ಯವಾಗುವಂಥದ್ದು. ಅಮೃತೇಶ್ವರಿ, ಮಹಾಷೋಡಶೀ ಮುಂತಾದ ಅಪೂರ್ವ ಮಂತ್ರಗಳ ಸಿದ್ಧಿ ಅವರಿಗಿರುವುದು ನನಗೆ ಚೆನ್ನಾಗಿ ತಿಳಿದ ವಿಷಯ. ಮಂತ್ರಗಳ ಸಿದ್ಧಿ ಅವರಿಗಿರುವುದು ನನಗೆ ಚೆನ್ನಾಗಿ ತಿಳಿದ ವಿಷಯ. ಮುಂಚೆಯಿಂದಲೂ ಭಾರತೀಯತತ್ತ್ವ ಜ್ಞಾನ, ಯೋಗ, ಮಂತ್ರ-ತಂತ್ರ, ಅದ್ವೈತ, ವೇದ-ಉಪನಿಷತ್ತುಗಳ ಆಳವಾದ ಅರಿವಿರುವ ಅವರು ಶ್ರೀ ವಿದ್ಯೆಯ ಪ್ರಯೋಗ ಹಾಗೂ ಅದರ ತಂತ್ರದ ಬಗ್ಗೆ ಅಧಿಕಾರಯುತವಾಗಿ ತಿಳಿಸಿಕೊಡಬಲ್ಲ ಪೂಜ್ಯರು. ಅವರಿಂದ ಉಪದೇಶವನ್ನು ಪಡೆದಿರುವ ಎಲ್ಲ ಶಿಷ್ಯರೂ ಗುರು ಪೌರ್ಣಿಮೆಯಂದು ನಡೆಸುವ ಪೂಜಾಕಲಾಪಗಳು ಅನುಪಮವಾದದ್ದು .
ಬಿಟ್ಟೆನೆಂದರೂ ಬಿಡದ ವೈದ್ಯವೃತ್ತಿ: ಹೆಣ ಕುಯ್ಯಬೇಕೆಂಬ ಕಾರಣಕ್ಕಾಗಿ ವೈದ್ಯಕೀಯಕ್ಕೆ ತಾವು ಸೇರದೇ ಹೋದರೂ ಮುಂದೆ ಸ್ವತಃ ತಾವೇ ಅಲೋಪತಿಯ ಜೊತೆಗೆ ಹೋಮೀಯೋಪಥಿ, ಆಯುರ್ವೇದ, ಸಿದ್ಧೌಷಧ, ಇತ್ಯಾದಿ ಪ್ರಕಾರಗಳಲ್ಲಿ ಅಧ್ಯಯನಮಾಡಿಕೊಂಡರು. ಈಗಲೂ ಡಾ. ರಾ.ಸ. ರವರು ಹೋಮಿಯೋಪಥಿ, ಆಯುರ್ವೇದಗಳಲ್ಲಂತೂ ಒಳ್ಳೆಯ ಹಸ್ತಗುಣವಿರುವ ವೈದ್ಯರು ಸಹಾ. ಅವರು ಹೊರಟಲ್ಲಿ ವಿಧ-ವಿಧವಾದ ಔಷಧಿಗಳ ಒಂದು ಕಿಟ್‌ ಜೊತೆಯಲ್ಲಿ ಹೊರಡುತ್ತದೆ. ಅದು ಸ್ವಪ್ರಯೋಜನಕ್ಕಲ್ಲದೇ ಪರೋಪಕಾರಕ್ಕೂ ಸಹಾ.
ಅವರು ಕಾರ್ಯಕ್ರಮಗಳಿಗೆ ಬರುವ ಎಡೆಗಳಲ್ಲಿ ಅನೇಕ ವೈದ್ಯರುಗಳೂ ಬರುವುದುಂಟು.ಅವರೊಡನೆ ವೈದ್ಯಕೀಯ ವಿಷಯವಾಗಿ ನಡೆಸುವ ಚರ್ಚೆಗಳೂ ಅದ್ಭುತವಾಗಿರುತ್ತವೆ. ಪ್ರಾಣಾಯಾಮ, ಷಟ್ಕರ್ಮವಿಧಿ, ಯೋಗಾಸನಗಳು. ಅಂಗಮರ್ದನ, ಸೂರ್ಯ ನಮಸ್ಕಾರಗಳ ಬಗ್ಗೆ ಅವರ ಲೇಖನಗಳನ್ನು ಪುಸ್ತಕಗಳನ್ನು ಓದಿದವರಿಗೆ ಅವರ ಈ ಪ್ರಾವೀಣ್ಯದ ಬಗ್ಗೆಯೂ ಅರಿವಿದ್ದೀತು.
ಬ್ರಹ್ಮವಿದ್ಯೆಯ ಮಂದಿರ: ಡಾ.ರಾ.ಸ. ರವರ ಮನೆ ಶಾರದೆಯ ಸ್ಥಿರ ವಾಸಸ್ಥಾನ, ಬ್ರಹ್ಮವಿದ್ಯೆಯ ಮಂದಿರ, ಸದಾ ಮನೆಯಲ್ಲಿ ದೈವೀಕ ವಾತಾವರಣ. ‘ನಾದ’ ಸಂಬಂಧಿತವಾದ ವಾದ-ಸಂವಾದ-ವಿವಾದಗಳಿಂದ ಕೂಡಿ ಶೋಭಾಯಮಾನವಾಗಿರುವುದು ಅಲ್ಲಿ ಕಾಣುವ ಸಹಜದೃಶ್ಯ (ಸಂಪಾದಕರಿಗೆ) ಇದಾದ ನಂತರ ‘ವಾಜ್ಞಾಯದಯಂದೆ ಮೂಕವಾಗಿ’ ಎಂಬ ಭಾಗವನ್ನು ತೆಗೆದುಕೊಂಡು. ನಂತರ ಶಬ್ದದ ಸೋಲನ್ನು ಸಮಾಪ್ತಿಗೆ ಹಾಕುವುದು.
ಶಬ್ದದ ಸೋಲು: ಡಾ.ರಾ.ಸ. ಒಂದು ವ್ಯಕ್ತಿ ಮಾತ್ರವಲ್ಲ, ಭಾರತೀಯ ಪರಂಪರೆಯ ಕ್ರತುಶಕ್ತಿ. ಒಬ್ಬರೇ ವ್ಯಕ್ತಿಯ ಇಷ್ಟೊಂದು ಸಾಧನೆಗಳು ದಂಗುಬಡಿಸುತ್ತವೆ ಮಾತ್ರವಲ್ಲ, ಅದನ್ನು ವಿವರಿಸಹೋದರೆ ನಮಗೆ ಇರಬಹುದಾದ ಅಲ್ಪಸ್ವಲ್ಪ ಶಬ್ದ, ಶಕ್ತಿಗಳೂ ತಮ್ಮ ಸಾಮರ್ಥ್ಯವನ್ನು ಕಳೆದುಕೊಳ್ಳುತ್ತವೆ. ಸಾಗರಕ್ಕೆ ಸಾಗರವೇ ಸಾಟಿ. ಇದಲ್ಲದೆ ಇನ್ನೇನನ್ನೂ ತಾನೇ ಹೇಳಲು ಸಾಧ್ಯವಾದೀತು? ಶಬ್ದದ ಸೋಲು-‘ಶಬ್ದ’ ಗೆಲುವು ಅಲ್ಲವೇ.
ವಾಜ್ಞಯದ ಮುಂದೆ ಮೂಕನಾಗಿ: ಡಾ.ರಾ.ಸ ರವರ ರಸಪೂರಿತವೂ ಆಗಾಧವೂ ಆದ ಗ್ರಂಥರಾಶಿಯನ್ನು ಕುರಿತು ಹೇಳಲು ಬಹುಶಃ ಇಡೀ ಲೇಖನ ಸಂಕಲನದ ಸಮಸ್ತ ಸ್ಥಳವೂ ಬೇಕಾದೀತು. ಹಾಗೆಹೇಳಿದರೂ ಅದರ ಪೂರ್ಣಸಾರವನ್ನು ಕೊಟ್ಟಿರುವ ಧೈರ್ಯ ಖಂಡಿತ ಆಗಲಾರದು. ಅವರ ಕರ್ನಾಟಕ ಸಂಗೀತವಾಹಿನಿಯಾಗಲಿ, Music of madhwa monks ಆಗಲಿ ನರ್ತನ ನಿರ್ಣಯ, ಬೃಹದ್ದೇಶೀ, ಪುಂಡರೀಕಮಾಲಾಗಳಿಗೆ ಬರೆದಿರುವ ಪ್ರವೇಶಿಕೆಯಾಗಲಿ ಯಾವುದನ್ನು ನೋಡಿದರೂ ಒಂದೇ ನೋಟಕ್ಕೆ ಎದ್ದು ಕಾಣುವ ಅಂಶವೆಂದರೆ ಅದರ ತಲಸ್ಪರ್ಶಿತ್ವ, ಮಾಡಬೇಕಾದನ್ನು ನಖಶಿಖಾಂತ, ಬುಡಮಟ್ಟಮಾಡಿ, ನೀಡಬೇಕಾದ್ದನ್ನು ಪರಿಪೂರ್ಣವಾಗಿ ನೀಡಿಯೇ ನೀಡುವ ಅವರ ಅಪಾರವಾದ ಪಾಂಡಿತ್ಯ ಪೂರ್ಣವಾದ ವ್ಯಾಪ್ತಿ. ಅವರು ಕೈಹಾಕಿದ ವಿಷಯದಲ್ಲಿ ಇನ್ನೊಬ್ಬರು ಮಾಡಲು ಉಳಿಯದಂತೆ ನೀಡಿಬಿಡುವ ಆ ವಿಶೇಷ ಗುಣ. ಪ್ರತಿಯೊಂದು ವಿಷಯವನ್ನು ಬಿಡಿಸಿನೋಡುವ, ತೂಗುವ ಬೆಲೆಕಟ್ಟುವುದರ ಜೊತೆಗೆ ಅವುಗಳನ್ನು ಬರಹಕ್ಕಿಳಿಸುವುದರ ಹಿಂದಿನ ಅವರ ಸಾಗರೋಪಮವಾದ ಉತ್ಪತ್ತಿ. ಅವುಗಳನ್ನು ತಮ್ಮ ಪ್ರತಿಭೆಯ ಸಿಂಚನದಿಂದ ನಿರ್ದಿಷ್ಟ. ನಿರ್ದುಷ್ಟತೆಗಳಿಂದ, ಅಷ್ಟೇ ಖಚಿತತೆಯಿಂದ ಕೆಲವೊಮ್ಮೆ ಹಿಗ್ಗಿಸಿ,ವಿಸ್ತರಿಸಿ, ಆ ಗ್ರಂಥ ಸೌಧವನ್ನು ಹೊಸ ಹೊಸ ಶಬ್ದಗಳ ಸೃಷ್ಟಿಯತಳಿರು ತೋರಣಗಳಿಂದ ಅಲಂಕರಿಸಿ, ಓದುಗರಿಗೆ ಪಥದಲ್ಲಿ ಬೃಹತ್ತಾದ ಮಹತ್ತಾದ ‘ಮಯಸಭೆ’ಯೊಂದನ್ನು ಸೃಷ್ಟಿಸುವ ಸೃಷ್ಟಿಶೀಲತೆ.
ಒಮ್ಮೆ “ಡಾ. ರಾ. ಸ ರವರ ಬರಹವೆಂದರೆ ಮೊದಲು ಸಿದ್ಧವಾಗುವುದೇ ಅಪಾರವಾಗಿರುವ Indexಗಳು. ಗ್ರಂಥಕ್ಕಿಂತ ಮೊದಲೇ ಅವರಲ್ಲಿ ಅನುಕ್ರಮಣಿ ತಯಾರಾಗಬೇಕು” ಎಂದ ಮಾತು ಅವರ ಸಂಶೋಧನೆಯ Methedology ಬಗ್ಗೆ ಹಿಡಿದ ಕೈಗನ್ನಡಿ.
ಅದರಲ್ಲೂ ದಾಖಲೆಗಳ ವರ್ಗೀಕರಣ ಅನುಕ್ರಮಣಿ, ದತ್ತ ಸಂಗ್ರಹ ಮುಂತಾದವುಗಳಲ್ಲಿ ಆಯಾಕಾಲಕ್ಕೆ ಯಾವುದು ಅಂತಾರಾಷ್ಟ್ರೀಯ ಮಾನ್ಯತೆ ಪಡೆದಿರುವದೋ ಅಂತಹದೇ ವಿಧಾನದಲ್ಲಿ ಹಾಗೂ ಕೆಲವೊಮ್ಮೆ ಇವುಗಳೆಲ್ಲದರ ಆಧಾರದಲ್ಲಿ ತಮ್ಮದೇ ಆದ ಹೊಸ ‘ಪದ್ಧತಿ’ಗಳನ್ನು ಸೃಷ್ಟಿಸುವ ಅವರ ಈ ವಿನೂತನತೆಯಿಂದಾಗಿಯೇ ಒಂದು ಪುಸ್ತಕವಿದ್ದಂತೆ ಮತ್ತೊಂದಿಲ್ಲ. ಪ್ರತಿಯೊಂದೂ ಧಾಡಿ, ಶೈಲಿ, ಪ್ರಸನ್ನತೆಗಳಲ್ಲಿ ವಿಭಿನ್ನ, ಸ್ವಂತಿಕೆಯ ಪ್ರತ್ಯಕ್ಷ ಆಕರ್ಷಣೆ ಹೊಂದಿರುವಂಥದ್ದು. “ನಾನು ಯಾವಾಗ ಬರೆಯ ಹೊರಟರೂ ಬರೆಯಬೇಕೆಂಬ ಕೇವಲ ಉದ್ದೇಶಕ್ಕಾಗಿ ಬರೆದಿಲ್ಲ. ಏನಾದರೊಂದು ವಿಚಾರವನ್ನು ಆಲೋಚಿಸುತ್ತಿದ್ದಂತೆ ಅವು ನನ್ನನ್ನು ತನ್ನ ತನವನ್ನು ಪೂರ್ತಿ ತೋರುವವರೆಗೆ ಕಾಡಿಸಿ ವಿಚಾರದ ಕಾಡಿನಲ್ಲಿ ಕೈಬಿಟ್ಟು ಹೋಗುತ್ತವೆ. ಅಲ್ಲಿರುವ ಪ್ರತಿಯೊಂದನ್ನು ಬಿಡಿಸಿಕೊಂಡು, ಓರಣಮಾಡಿ ಇಡೀ ಪುಸ್ತಕಕ ಕಲ್ಪನೆ ಮನಸ್ಸಿನಲ್ಲಿ ಮೂಡುತ್ತದೆ. ಆಗಲೇ ನಾನು ಬರೆಯುವುದು. ಈ ತುಡಿತವೇ ನನಗೆ ಈಗಲೂ ಬರೆಯಲು ಹಚ್ಚಿದೆ.” ಎಂದಿದ್ದರು ಒಮ್ಮೆ ಡಾ.ರಾ.ಸ ತಮ್ಮಲ್ಲಿ ಬರವಣಿಗೆ ತೊಡಗಿಸುವ ಒತ್ತಡವನ್ನು ಕುರಿತು.
ಹೀಗಾಗಿಯೇ ವಿಷಯ-ಶೈಲಿ-ಗಾತ್ರ-ವ್ಯಾಪ್ತಿಗಳಲ್ಲಿ ಬೃಹತ್ತಾದ ಮಹತ್ತಾದವು ಸೃಷ್ಟಿಯಾಗುತ್ತಿವೆ. ವಿಷಯವೂ ಒಂದೇ ಎರಡೇ? ಯೋಗ, ವ್ಯಾಕರಣ, ಮಂತ್ರ, ತಂತ್ರ, ಸಂಗೀತ ಶಾಸ್ತ್ರ, ಪ್ರಯೋಗ ನೃತ್ಯ, ವೇದ, ವೇದಾಂತ ಮಿಮಾಂಸೆ, ಛಂದಸ್ಸು…. ಹೀಗೆ ಬೆಳೆಯುತ್ತ ಹೋಗುತ್ತವೆ. ಒಬ್ಬ ವ್ಯಕ್ತಿ ಒಂದು ಜೀವ ಮಾನದಲ್ಲಿ ಇಷ್ಟು ಮಾಡುತ್ತಿರುವುದರ ಬಗ್ಗೆ ಕೌತುಕ, ಆಶ್ಚರ್ಯಗಳು ಹುಟ್ಟುತ್ತವೆ. ಅವುಗಳ ಮುಂದೆ ನಿಬ್ಬೆರಗಾಗಿ ಆವಾಕ್ಕಾಗಿ ನಮ್ಮನ್ನು ನಿಲ್ಲಿಸುತ್ತವೆ.
ರಾ. ವಿಶ್ವೇಶ್ವರನ್‌
ಘನವಾದ ಶುದ್ಧ ಸಂಗೀತ ಪರಂಪರೆಯನ್ನು ಎತ್ತಿ ಹಿಡಿದು ಅದನ್ನು ಪ್ರತಿಪಾದಿಸುತ್ತಾ ಆಚರಣೆಗೆ ತಂದವರೂ ಗಹನವಾದ, ಗಾಢವಾದ, ಮೌಲಿಕ ಸಂಗೀತ ವಿಚಾರಗಳನ್ನು ವೈಚಾರಿಕ ಮನೋಭಾವದಿಂದ ವಿಶ್ಲೇಷಿಸಿ ಸತ್ವಪೂರ್ಣವಾದ ಸಂಗೀತ ಲಕ್ಷ್ಯಲಕ್ಷಣಗಳ ಅಭಿವ್ಯಕ್ತಿಗೆ ತಮ್ಮನ್ನು ತೊಡಗಿಸಿಕೊಂಡಿರುವವರೂ ನಾಡಿನ ಅಗ್ರ ಶ್ರೇಣಿಯ ವೈಣಿಕರೂ ಈ ನಿಟ್ಟಿನಲ್ಲಿ ಅಪಾರ ಶಿಷ್ಯವರ್ಗಕ್ಕೆ ಮಾರ್ಗದರ್ಶನ ನೀಡುತ್ತಾ ಬಂದವರು ರಾಜ್ಯ ಸಂಗೀತ ವಿದ್ವಾನ್‌ ಪ್ರೊ. ರಾ. ವಿಶ್ವೇಶ್ವರನ್‌ ಅವರು.
ರಾ. ವಿಶ್ವೇಶ್ವರನ್‌ ಅವರ ಜನನ ದಿನಾಂಕ ೧೫.೩.೧೯೩೧ರಂದು ಆಯಿತು. ಇವರದು ಹೆಸರಾಂತ ಸಂಗೀತ ಕುಟುಮಬ. ಇವರ ತಾಯಿ ಶ್ರೀಮತಿ ವರಲಕ್ಷ್ಮಿ. ವಿದ್ವಾನ್‌ ವೀಣಾಸುಂದರ ಶಾಸ್ತ್ರಿಗಳ ಶಿಷ್ಯರು, ಇವರಿಂದ ಗಾಯನಾಭ್ಯಾಸಮಾಡಿದ ಉತ್ತಮ ಗಾಯಕಿ. ಚಕ್ಕನಿರಾಜ ಮಾರ್ಗಮುಲುಂಡಗ, ಬಾಲಗೋಪಾಲ ಮುಂತಾದ ಕೃತಿಗಳನ್ನು ಬಲು ಸುಂದರವಾಗಿ ಹಾಡುತ್ತಿದ್ದವರು. ಆದರೆ ಅಂದಿನ ಕಾಲ ಪ್ರವೃತ್ತಿಯಂತೆ ಈಕೆ ವೇದಿಕೆಯನ್ನೇರಲಿಲ್ಲವಷ್ಟೆ. ಇವರ ತಂದೆ ಶ್ರೀ ರಾಮಯ್ಯನವರು ಸಂಗೀತ ರಸಿಕರು. ರಾಮಯ್ಯನವರ ತಂದೆಯವರು ಸಂಗೀತ ಪ್ರೇಮಿಗಳಾದ್ದು ಇವರು ತಮ್ಮ ಮನೆಯಲ್ಲಿ ಪ್ರತಿ ಶುಕ್ರವಾರದಂದು ತಪ್ಪದೆ ಭಜನೆ ಮಾಡುತ್ತಿದ್ದವರು. ವರಲಕ್ಷ್ಮಿ ರಾಮಯ್ಯನವರಿಗೆ ನಾಲ್ಕು ಜನ ಗಂಡು ಮಕ್ಕಳು, ಅವರುಗಳೆಂದರೆ ರಾ. ಚಂದ್ರಶೇಖರಯ್ಯ, ರಾ. ಸತ್ಯನಾರಾಯಣ, ರಾ. ಸೀತಾರಾಂ ಮತ್ತು ರಾ. ವಿಶ್ವೇಶ್ವರನ್‌. ಈ ಎಲ್ಲರೂ ಸಂಗೀತ ವಿದ್ವಾಂಸರು, ಅಪೂರ್ವ ಮೇಧಾವಿಗಳು, ಸಂಗೀತ ಕ್ಷೇತ್ರದಲ್ಲಿ ಖ್ಯಾತ ನಾಮರು. ರಾ. ವಿಶ್ವೇಶ್ವರನ್‌ ಅವರು ತಮ್ಮ ತಾಯಿಯಿಂದ ಸಂಗೀತ ಸ್ಪೂರ್ತಿ ಪಡೆದು ತಮ್ಮ ಐದನೇ ವಯಸ್ಸಿಗೇ ಅಣ್ಣ ರಾ. ಸೀತಾರಾಂ ಅವರಲ್ಲಿ ಕರ್ನಾಟಕ ಸಂಗೀತ ಗಾಯನ ಪಾಠವನ್ನು ಪಡೆಯಲಾರಂಭಿಸಿದರು. ಬೆಳಯುವ ಸಿರಿಮೊಳಕೆಯಲ್ಲಿ ಎಂಬ ಮಾತಿಗನುಗುಣವಾಗಿ ಸಂಗೀತದ ಬಗೆಗೆ ಅಪಾರ ಒಲವಿದ್ದ ಚಿಕ್ಕ ಬಾಲಕ ವಿಶ್ವೇಶ್ವರನ್‌ ಅವರು ತಮ್ಮ ಅಣ್ಣಂದಿರು ಹಾಡಿ ಕೊಳ್ಳುತ್ತಿದ್ದ ರಾಗಗಳ ಸ್ವರಗಳನ್ನು ನಿರರ್ಗಳವಾಗಿ, ನಿರಾಯಾಸವಾಗಿ ಯಾರ ಮಾರ್ಗದರ್ಶನವಿಲ್ಲದೆ ಹಾಡಿ ಮನೆ ಮಂದಿಗೆಲ್ಲಾ ಸೋಜಿಗವನ್ನುಂಟುಮಾಡುತ್ತಿದ್ದರು. ಬಾಲ ಪ್ರತಿಭಾವಂತರಾಗಿ (child Prodigy) ತಮ್ಮ ಒಂಭತ್ತರ ಹರೆಯದಲ್ಲಿಯೇ ಗಾಯನ ಕಚೇರಿಗಳಿಂದ ತಮ್ಮ ಸಂಗೀತೋಪಾಸನೆಯನ್ನು ಆರಂಭಿಸಿದರು.
ಸಂಗೀತ ಶಿಕ್ಷಣ: ವಿಶ್ವೇಶ್ವರನ್‌ ಅವರು ಈ ಹಿಂದೆಯೇ ತಿಳಿಸಿದಂತೆ ತಮ್ಮ ಸಂಗೀತಗಾಯನ ಶಿಕ್ಷಣವನ್ನು ತಮ್ಮ ಸೋದರ ರಾ. ಸೀತಾರಾಂ ಅವರಲ್ಲಿ ತಮ್ಮ ಚಿಕ್ಕವಯಸ್ಸಿನಲ್ಲಿ ಪಡೆದುಕೊಂಡರು. ಮುಂದೆ ಮಾನುಷ ಗುರುವಿಲ್ಲದೆಯೆ ತಮ್ಮ ಸ್ವಸಾಧನೆ, ಸ್ವಪ್ರತಿಭೆ, ಕೇಳ್ಮೆ, ಅಧ್ಯಯನಗಳಿಂದ ಗಾಯನ, ವೀಣಾವಾದನ, ಗೋಟುವಾದ್ಯ ವಾದನಗಳಲ್ಲಿ ಅಸಾಧಾರಣ ಜ್ಞಾನ, ಪರಿಣತಿ ಗಳಿಸಿಕೊಂಡರು. ಇದಲ್ಲದೆ ಉತ್ತಮ ಸಂಗೀತ ಶಾಸ್ತ್ರಜ್ಞರಾಗಿಯೂ, ವಾಗ್ಗೆಯಕಾರರಾಗಿಯೂ ಕೂಡ ಅಪ್ರತಿಮ ಸಾಧನೆ ಮಾಡಿದರು. ಈ ಎಲ್ಲ ದಿಶೆಗಳಲ್ಲಿಯೂ ಇವರಿಗೆ ಸ್ವ ಅನುಭವ, ಸ್ವಸಾಧನೆ, ಸ್ವಯಂ ಪರಿಶ್ರಮಗಳೇ ಗುರುವು. ತಾಯಿ ವಾಗ್ದೇವಿಯ ಮುಂದೆ ಕುಳಿತು ಪ್ರತಿನಿತ್ಯ ಮಾಡುವ ಸಂಗೀತ ಸಾಧನೆಯೇ ಇವರ ಪ್ರಗತಿಗೆ ದಾರಿದೀಪವಾಯಿತು. ಸದಾ ಅಧ್ಯಯನ ಶೀಲರಾಗಿರುವ ಇವರಿಗೆ ಸಂಗೀತ ಕಾಯಕವೇ ಕೈಲಾಸವಾಯಿತು. ಇದರೊಂದಿಗೆ ಅವರು ಮೈಸೂಫರು ವಿಶ್ವವಿದ್ಯಾನಿಲಯದ ಎಂ.ಎ. ಇಂಡಾಲಜಿ ಪದವೀಧರರು.
ವಿಶಿಷ್ಟ ಶೈಲಿ: ವಾದನ, ಗಾಯನಗಳಲ್ಲಿ ರಾ. ವಿ. ಅವರದು ಒಂದು ವಿಶಿಷ್ಟ ಶೈಲಿ. ತಮ್ಮ ಸ್ವಂತ ಪ್ರತಿಭೆಯಿಂದ ವೀಣಾವಾದನದಲ್ಲಿ ತೊಡಗಿ, ತಮ್ಮದೇ ಆದ ವಾದನ ತಂತ್ರವನ್ನು ನಿರ್ಮಿಸಿಕೊಂಡು ಸುಮಾರು ೫೫ ವರ್ಷಗಳಿಂದಲೂ ಸತತವಾದ ಪ್ರಯೋಗ, ಸಂಶೋಧನೆಗಳ ಫಲದಿಂದ ಇವರು ಗಾಯನ ಶೈಲಿಯ ವೈಣಕ ಶ್ರೇಷ್ಠರು ಎಂದು ಸ್ವದೇಶ ವಿದೇಶಗಳಲ್ಲಿ ಮಾನ್ಯತೆ ಪಡೆದಿದ್ದಾರೆ. ದಿವಂಗತ ಪದ್ಮಭೂಷಣ ವಿದ್ವಾನ್‌ ಡ.ಎಸ್‌. ಬಾಲಚಂದರ್ ಅವರು ಇವರ ವಾದನ ಶೈಲಿಗೆ ಮರುಳಾದವರು ಹಾಗೂ ಇವರ ವಾದನದ ಬಗೆಗೆ ಅತ್ಯಂತ ಹೆಚ್ಚಿನ ಗೌರವವನ್ನು ತಳೆದವರು. ಅಂತೆಯೇ ಬಾಲಚಂದರ್ ಅವರ ವೀಣಾ ವಾದನದ ಬಗೆಗೂ ರಾ.ವಿ. ಅವರಿಗೆ ಅತ್ಯಂತ ಗೌರವ, ಹೆಮ್ಮೆ. ಇವರಿಬ್ಬರದೂ ಘನವಾದ ವೀಣಾವಾದನ ಶೈಲಿ. ರಾ.ವಿ. ಅವರು ತಮ್ಮ ವಿಶಿಷ್ಟ ವೀಣಾವಾದನ ಶೈಲಿಯಿಂದ ೧೯೭೩ರಲ್ಲಿ ವಿದ್ವಜ್ಜನರ ಸಮ್ಮುಖದಲ್ಲಿ ಮದ್ರಾಸಿನಲ್ಲೂ, ೧೯೮೮ರಲ್ಲಿ ಮೈಸೂರಿನಲ್ಲೂ ಗಾಯನ ಶೈಲಿಯ ಸೂಕ್ಷ್ಮಗಮಕ ಪರಿಪ್ಲುತವಾದ ವೀಣಾವಾದಕರೆಂದು ಪುರಸ್ಕರಿಸಲ್ಪಟ್ಟರು. ಒಂದು ಮೀಟಿನಿಂದ ಹಲವಾರು ಸ್ವರಗಳ ನಾದೋತ್ಪತ್ತಿ ಮಾಡುವ, ಬಲಗೈ ಬೆರಳುಗಳಿಂದ ತಂತಿಯನ್ನು ಮೀಟದೆಯೆ ಅದೆಷ್ಟೋ ನಿಮಿಷಗಳ ರಾಗಾಲಾಪನೆಯನ್ನು ನುಡಿಸುವ ಸಂಶೋಧನಾತ್ಮಕವಾದ ಇವರ ವಿಶೇಷ ವೀಣಾವಾದನ ತಂತ್ರವು ವೀಣಾ ವಾದ್ಯದ ಚರಿತ್ರೆಯಲ್ಲಿಯೇ ಏಕೈಕ ದಾಖಲೆಯಾಗಿದೆ. ಇವರ ವೀಣಾವಾದನದಲ್ಲಿ ರಾಗ ರಸವು ತುಂಬಿ ಬಂದು ಮಜಲು ಮಜಲುಗಳಾಗಿ ಔನ್ನತ್ಯಕ್ಕೇರುತ್ತಾ ತುಂಬಿ ಬರುತ್ತದೆ. ಇದರೊಂದಿಗೆ ಬಳ್ಳಾರಿ ಬಿಟ್ಟು ಬೆಂಗಳೂರಿಗೆ ಹೋಗುವವರೆಗೂ ಇವರಿಬ್ಬರೂ ಪುಟ್‌ಬಾಲ್‌ (football) ಆಟದಲ್ಲೂ ಬಹಳ ನುರಿತ ಆಟಗಾರರಾಗಿದ್ದರು. ಇವರಿಬ್ಬರೂ ಒಟ್ಟಾಗಿಯೇ ಇರುವಂತೆ ಬೆಸುಗೆಯನ್ನು ಗಟ್ಟಿಗೊಳಿಸಿದ್ದು ಅವರ ಸಂಗೀತ ಪ್ರೇಮ.
ತಂದೆ ರಾಘವೇಂದ್ರಾಚಾರ್ ೧೯೪೬ ರಲ್ಲಿ ತೀರಿ ಕೊಂಡನಂತರ ವೆಂಕಟೇಶ್‌ ಮತ್ತು ಶೇಷಗಿರಿಯವರು ತಮ್ಮ ಸಂಗೀತ ಶಿಕ್ಷಣವನ್ನು ಅಣ್ಣ ನರಸಿಂಹಮೂರ್ತಿಯವರಲ್ಲಿ ಮುಂದುವರಿಸಿದರು. ೧೦-೧೨ ವರ್ಷಗಳಿರುವಾಗಿನಿಂದಲೇ ಸುತ್ತಮುತ್ತಲ ಊರುಗಳಲ್ಲಿ ಹಾಡಲು ಪ್ರಾರಂಭಿಸಿದರು. ಈ ಚಿಕ್ಕಬಾಲಕರ ಸಂಗೀತ ಕೇಳಿ ಆನಂದಿಸಿದ ಶ್ರೋತೃಗಳು, ಬೇರೆ ಬೇರೆ ಊರುಗಳಲ್ಲೂ ಇವರನ್ನು ಕಚೇರಿಗಳಿಗೆ ಆಹ್ವಾನಿಸುತ್ತಿದ್ದರು. ಅವಿರತ ಸಾಧನೆಯಿಂದ ಇವರು ವಿದ್ಯೆಯನ್ನು ಸ್ವಾಧೀನ ಪಡಿಸಿಕೊಂಡಿದ್ದರು. ಒಮ್ಮೆ ಬಳ್ಳಾರಿಗೆ ಆಗಮಿಸಿದ್ದ ಶ್ರೀ ಪರಮೇಶ್ವರ ಭಾಗವತರೆಂಬುವರು ಇವರನ್ನು ಬೆಂಗಳೂರಿಗೆ ಬರುವಂತೆ ಆಹ್ವಾನಿಸಿದರು. ಸಹೋದರರು ಕಚೇರಿ ಮುಗಿಸಿಕೊಂಡು ಬೆಂಗಳೂರಿಗೆ ಬಂದು ತಮ್ಮ ಸೋದರ ಮಾವ ಶ್ರೀ ಭೀಮಸೇನಾಚಾರ್ಯರ ಮನೆಯಲ್ಲಿ ಇಳಿದುಕೊಂಡರು. ಇವರುಗಳು ಬೆಂಗಳೂರಿಗೆ ಬಂದಿರುವುದನ್ನು ತಿಳಿದು ಶ್ರೀ ಪರಮೇಶ್ವರ ಭಾಗವತರು ಆ ಸಮಯ ಬೆಂಗಳೂರಿನಲ್ಲಿ ನಡೆಯುತ್ತಿದ್ದ ಒಂದು ವಿಶೇಷ ಸಭೆಗೆ ಆಹ್ವಾನಿಸಿದರು. ಪ್ರೊ. ಪಿ. ಸಾಂಬಮೂರ್ತಿ ಮುಂತಾದ ತಜ್ಞರು ಕಲೆತು ಸಂಗೀತಕ್ಕೆ ಸಂಬಂಧಿಸಿದ ವಿಷಯ ನಿರೂಪಣೆ ಚರ್ಚೆಗಳು ಮುಂತಾದುವನ್ನು ಮಾಡುತ್ತಿದ್ದರು. ಹಾಗೆ ವಿದ್ವನ್ಮಣಿಗಳ ಸಮ್ಮುಖದಲ್ಲಿ ಸಂಜೆ ಬಳ್ಳಾರಿ ಸಹೋದರರ ಗಾಯನ ಕಚೇರಿ ನಡೆಯಿತು. ಇವರ ಗಾಯನ ಕೇಳಿದ ಆ ತಜ್ಞರೆಲ್ಲ ತಲೆದೂಗಿ ಆನಂದ ಪಟ್ಟರು. ಪ್ರೊ. ಪಿ. ಸಾಂಬಮೂರ್ತಿಯವರೂ, ಶ್ರೀ ರಾಘವೇಂದ್ರಾಚಾರ್ಯರೂ ಹಿಂದೆ ಒಟ್ಟಾರೆ ಕ್ವೀನ್‌ ಮೇರೀಸ್‌ ಕಾಲೇಜಿನಲ್ಲಿ ಒಟ್ಟಾಗಿ ಕೆಲಸ ಮಾಡಿದವರು. ಈ ಸಹೋದರರು ರಾಘವೇಂದ್ರಾಚಾರ್ಯರ ಮಕ್ಕಳೆಂದು ತಿಳಿದು ಸಾಂಬಮೂರ್ತಿಯವರು “ಇವರು ನಮ್ಮ ಸ್ನೇಹಿತರಾಗಿದ್ದ ರಾಘವೇಂದ್ರಾಚಾರ್ಯರ ಮಕ್ಕಳೇ!” ಎಂದು ತುಂಬು ಹೃದಯದಿಂದ ಆಶೀರ್ವದಿಸಿದರು.
ಈ ಕಚೇರಿಯನಂತರ ಶ್ರೀ ಪರಮೇಶ್ವರ ಭಾಗವತರು, ಮೃದಂಗ ವಿದ್ವಾನ್‌ ಶ್ರೀ ಟಿ.ಎ.ಎಸ್‌. ಮಣಿಯವರ ತಂದೆಯವರು ಬಳ್ಳಾರಿ ಸಹೋದರರನ್ನು ಬಳ್ಳಾರಿಯಿಂದ ಬೆಂಗಳೂರಿಗೆ ಬಂದು ನೆಲೆಸುವಂತೆ ಮನವೊಲಿಸಿದರಂತೆ. ಬಳ್ಳಾರಿಗಿಂತ ಬೆಂಗಳೂರಿನಲ್ಲಿ ಹೆಚ್ಚಿನ ಅವಕಾಶಗಳು ಇರುವುದನ್ನು ಮನಗಂಡು, ಸಹೋದರರು ೧೯೫೫ರ ವೇಳೆಗೆ ಮಲ್ಲೇಶ್ವರಂ ಮೂರನೆಯ ಕ್ರಾಸ್‌ನಲ್ಲಿ ಕೊಠಡಿಯೊಂದನ್ನು ಬಾಡಿಗೆಗೆ ತೆಗೆದುಕೊಂಡು, ಅಲ್ಲಿಗೆ ಬಂದು ನೆಲೆಸಿದರು.
ಬೆಂಗಳೂರು ವಾಸ: ಬಳ್ಳಾರಿ ಸೋದರರಾದ ವೆಂಕಟೇಶ್‌ ಮತ್ತು ಶೇಷಗಿರಿಯವರು ಒಟ್ಟಾಗಿಯೇ ಇದ್ದು, ಒಟ್ಟಾಗಿಯೇ ಹಾಡುತ್ತಿದ್ದುದರಿಂದ ಇವರ ಸಂಗೀತ ಕಚೇರಿಗಳನ್ನು ಬೇರ ಬೇರೆಯಾಗಿ ಗುರುತಿಸುವುದು ಸೂಕ್ತವಾಗಲಾರದು. ಅದು ಶೇಷಗಿರಿ ಆಚಾರ್ಯರು ಸಂಗೀಥ ರಚನಕಾರರಾಗಿ ಸಂಗೀತ ಕ್ಷೇತ್ರಕ್ಕೆ ಕೊಟ್ಟಿರುವ ವಿಶೇಷ ಕೊಡುಗೆಯನ್ನು ಮುಂದೆ ವಿವರವಾಗಿ ತಿಳಿಸುವ ಪ್ರಯತ್ನ ಮಾಡಿದೆ.
ಈ ಸೋದರರ ದಿನಚರಿ ಬೆಂಗಳೂರಿಗೆ ಬಂದ ನಂತರ ಬೆಳಿಗ್ಗೆ ೪ ಗಂಟೆಗೆ ಆರಂಭವಾಗುತ್ತಿತ್ತು. ಸೋದರ ಮಾವ ಶ್ರೀ ಭೀಮಸೇನಾಚಾರ್ಯ, ಶ್ರೀ ಟಿ.ಎ.ಎಸ್‌. ಮಣಿಯವರೂ, ವೆಂಕಟೇಶ ಮತ್ತು ಶೇಷಗಿರಿಯವರೂ ಕಲೆತು ಗಾಳಿಸೇವನೆಗಾಗಿ ಜಾಲಹಳ್ಳಿಯವರೆಗೂ ನಡೆದು ಹೋಗಿ, ಅಲ್ಲಿ ವಿಶಾಲವಾದ ಬಯಲಿನಲ್ಲಿ ಕುಳಿತು ಧ್ಯಾನಮಾಡುತ್ತಿದ್ದರಂತೆ, ಅರ್ಧ ಮುಕ್ಕಾಲು ಗಂಟೆ ಹೀಗೆ ಧ್ಯಾನ ಮಾಡಿದ ಮೇಲೆ ಹಿಂತಿರುಗುತ್ತಿದ್ದರಂತೆ. ನಡೆಯುವಾಗ ಮಾತಿಲ್ಲ, ಬರಿ ಮೌನ, ಮನೆಗೆ ಹಿಂತಿರುಗಿದ ನಂತರ ಅಕಾರ ಸಾಧನೆ ಮಾಡುವುದು, ಅನಂತರ ವೆಂಕಟೇಶ್‌ ಅವರು ಮನೆಯ ಪಾಠಗಳಿಗೆ ಹೋದರೆ, ಸಹೋದರ ಶೇಷಗಿರಿ ಸಾಧನೆ ಮುಂದುವರೆಸುತ್ತಿದ್ದರು. ಮಧ್ಯಾಹ್ನ ಇಬ್ಬರೂ ಕೂಡಿ ಸಾಧನೆ ಮಾಡುತ್ತಿದ್ದರು. ಸಂಜೆ ವೇಳೆ ಬೇರೆಯವರ ಸಂಗೀತ ಕೇಳುವುದು ಇವರ ಮುಖ್ಯ ಹವ್ಯಾಸ. ತಮ್ಮದೇ ಕಚೇರಿ ಇರುವಾಗ ಕೊಂಚ ವೇಳೆಯಾದರೂ ಬೇರೆಯವರ ಕಚೇರಿ ಕೇಳಿಕೊಂಡೇ ತಮ್ಮ ಕಾರ್ಯಕ್ರಮಕ್ಕೆ ಹೋಗುತ್ತಿದ್ದರು.
ಸಭಾ ಸಂಗೀತ ಕಚೇರಿಗಳು, ರೇಡಿಯೋ ಕಾರ್ಯಕ್ರಮಗಳು ಮತ್ತು ಎಲ್‌.ಪಿ. ರೆಕಾರ್ಡುಗಳನ್ನು ತಪ್ಪದೆ ಕೇಳುವುದು, ಕೇಳಿದ್ದನ್ನೆಲ್ಲ ಕುಳಿತು ಹಾಡಿ ಸಾಧಿಸುವುದು ಇದು ಅವರ ಕ್ರಮ. ಶೆಮ್ಮಂಗುಡಿ ಶ್ರೀನಿವಾಸ ಅಯ್ಯರ್ ಮತ್ತು ಎಂ.ಎಲ್‌.ವಸಂತ ಕುಮಾರಿಯವರ ನೆರವಲ್‌ ಕ್ರಮ, ಜಿ.ಎನ್‌. ಬಾಲಸುಬ್ರಹ್ಮರ್ಣಯಂ ಅವರ ಬಿರ್ಕಾಗಳು, ಆಲತ್ತೂರು ಸಹೋದರರ ಸ್ವರ ವಿನ್ಯಾಸ ಕ್ರಮ ಇವುಗಳನ್ನೆಲ್ಲ ಕೇಳಿ ಅವರಂತೆ ಹಾಡಲು ಅಭ್ಯಾಸ ಮಾಡಿ, ಈ ಎಲ್ಲ ಶೈಲಿಗಳ  ವಿಶಿಷ್ಟತೆಯೂ ಅಂತರ್ಗತವಾಗಿ ಇವರದೇ ಒಂದು ವಿಶಿಷ್ಟ ಶೈಲಿಯಾಗಿ ಇವರ ಗಾಯನ ಪಾಕಗೊಂಡಿತು. ತ್ರಿಕಾಲದಲ್ಲಿ ವರ್ಣ ಅಲ್ಲದೆ ವೈವಿಧ್ಯಪೂರ್ಣ ತಾನಗಳು, ಕ್ಲಿಷ್ಟ ತಾಳಗಳಲ್ಲಿ ಪಲ್ಲವಿಗಳು ಎಲ್ಲವನ್ನೂ ತಾವೇ ಕುಳಿತು ಸಾಧನೆ ಮಾಡಿ ಅನಂತರ ಕಚೇರಿಗಳಲ್ಲಿ ಹಾಡುತ್ತಿದ್ದರು.
ಸಂಗೀತ ಕಚೇರಿಗಳು: ಬಳ್ಳಾರಿ ಸಹೋದರರು ದೇಶ ಸಂಚಾರ ಮಾಡಿ ಹಲವಾರು ಸ್ಥಳಗಳಲ್ಲಿ ಕಾರ್ಯಕ್ರಮ ನಡೆಸಿದ್ದಾರೆ. ಆಂಧ್ರಪ್ರದೇಶ, ತಮಿಳು ನಾಡು, ಕೇರಳ ಮತ್ತು ಮುಂಬಯಿಗಳಲ್ಲಿ ಹಾಡಿದ್ದಾರೆ. ಸಂಗೀಥ ಕಲಾನಿಧಿ ಟಿ. ಚೌಡಯ್ಯನವರು ವಿಶೇಷವಾಗಿ ಇವರ ಕಚೇರಿಯನ್ನು ೧೫.೧.೧೯೬೧ ರಲ್ಲಿ ಕೊಯಮತ್ತೂರಿನ ಪುರಂದರ ದಾಸರ ಆರಾಧನಾ ಮಹೋತ್ಸವದಲ್ಲಿ ಏರ್ಪಾಡು ಮಾಡಿದ್ದರಂತೆ. ೧೯೭೧ರಲ್ಲಿ ಮದ್ರಾಸ್‌ ಮ್ಯೂಸಿಕ್‌ ಅಕಾಡೆಮಿಯಲ್ಲಿ ಹಾಡಿದ್ದಾರೆ. ಗಣಪತಿ ಉತ್ಸವ, ರಾಮೋತ್ಸವಗಳಲ್ಲಿ ಪ್ರತಿ ನಿತ್ಯ ಕಚೇರಿಗಳು ತಿಂಗಳಿನಲ್ಲಿ ಮೂವತ್ತು ದಿವಸಗಳೂ ಹಾಡಿದ್ದುಂಟು. ಹೊರ ಊರಿನ ಭಾರೀ ವಿದ್ವಾಂಸರನ್ನೆಲ್ಲ ಕರೆಯುವ ಸಂಗೀತೋತ್ಸವಗಳಲ್ಲಿ ಬಳ್ಳಾರಿ ಸಹೋದರರ ಕಚೇರಿಯು ತಪ್ಪದೆ ಇರುತ್ತಿತ್ತು ಎಂಬುದು ಹೆಮ್ಮೆ ಪಡಬೇಕಾದ ವಿಷಯ. ಕರ್ನಾಟಕದ ಹಿರಿಯ ಕಲಾವಿಮರ್ಶಕರಾಗಿದ್ದ ‘ಸಾರಗ್ರಾಹಿ’ ಬಳ್ಳಾರಿ ಸಹೋದರರ ಗುಣಗಾನವನ್ನು ಹೀಗೆ ಮಾಡಿದ್ದಾರೆ. “ಹಿರಿಯರಾದ ವೆಂಕಟೇಶ ಎಂಬುವರ ಶಾರೀರದಲ್ಲಿ ಸುನಾದ ಹರಿಯುತ್ತೆ, ಕಿರಿಯ ಸಹೋದರರಾದ ಶೇಷಗಿರಿಯವರ ಶಾರೀರದಲ್ಲಿರುವ ಸ್ವಾಭಾವಿಕವಾದ ಒಂದು ವೈಶಿಷ್ಟ್ಯದಿಂದ ಗಮಕಾಂಶವೂ, ಅಕಾರಗಳ ನುಡಿಕಾರವೂ ಹೆಚ್ಚು ಪರಿಣಾಮಕಾರಿಯಾಗಿ ಹೊರಬೀಳುತ್ತದೆ”. ಮುಂದೆ ಈ ಸಹೋದರರು ಸಾವಿರಾರಉ ಕಚೇರಿಗಳನ್ನು ಮಾಡಿ ಖ್ಯಾತಿ ಪಡೆದರು.
ಇವರ ಕಚೇರಿಗಳಲ್ಲಿ ಪ್ರೌಢವಾದ ರಾಗ-ತಾನ ಪಲ್ಲವಿಯು ಪ್ರಮುಖವಾಗಿರುತ್ತಿದ್ದುದನ್ನು ಅವರ ಬಗ್ಗೆ ಬಂದ ವಿಮರ್ಶೆಗಳಿಂದ ತಿಳಿಯಬಹುದು. ಕ್ಲಿಷ್ಟ ಪಲ್ಲವಿಗಳನ್ನು ತ್ರಿಕಾಲ, ತ್ರಿಶ್ರಮಾಡುವುದು, ವಿಲೋಮ ಮಾಡುವುದು ಅದಕ್ಕೆ ಮಾಡುವ ಸ್ವರ ಕಲ್ಪನೆ,ಲೆಕ್ಕಾಚಾರವಿಟ್ಟು ಮಕುಟಗಳನ್ನು, ಕೋರ್ವೆಗಳನ್ನು ಹೆಣೆಯುವುದು ಇದೆಲ್ಲ ಈ ಸಹೋದರರಿಗೆ ಪ್ರಿಯವಾಗಿತ್ತು.
ರೇಡಿಯೋ ಕಚೇರಿ: ಈ ಸಹೋದರರು ಸಾರ್ವಜನಿಕ ಕಚೇರಿಗಳಲ್ಲಿ ಒಟ್ಟಿಗೆ ಹಾಡುತ್ತಿದ್ದರು ರೇಡಿಯೋದಲ್ಲಿ ಇಬ್ಬರೂ ಬೇರೆ ಬೇರೆಯಾಗಿಯೇ ಆಡಿಷನ್‌ ಮಾಡಿಕೊಂಡು, ಒಬ್ಬೊಬ್ಬರೇ ಹಾಡುತ್ತಿದ್ದರು. ಇಬ್ಬರು ‘ಎ’ ದರ್ಜೆಯ ಕಲಾವಿದರಾಗಿದದರು. ೧೯೬೯ರಲ್ಲಿ ಮದ್ರಾಸಿನಲ್ಲಿ ರೇಡಿಯೋ ಸಂಗೀತ ಸಮ್ಮೇಳನದಲ್ಲಿ ಹಾಡುವಗ ಇಬ್ಬರೂ ಒಟ್ಟಾಗಿಯೇ ಹಾಡಿದ್ದಾರೆ.
ಇವರ ಕಾರ್ಯಕ್ರಮಗಳು ದೊಡ್ಡ ದೊಡ್ಡ ವೇದಿಕೆಗಳಲ್ಲಿ ನಡೆದಿರುವುದೇ ಅಲ್ಲದೆ ನಾಡಿನ ಅತಿ ಉಚ್ಚಶ್ರೇಣಿಯ ಕಲಾವಿದರು ಇವರಿಗೆ ಪಕ್ಕವಾದ್ಯಗಳನ್ನು ನುಡಿಸಿದ್ದಾರೆ. ಅವರಲ್ಲಿ ಕೆಲವರನ್ನು ಮಾತ್ರ ಹೆಸರಿಸಬಹುದಾದರೆ ಸರ್ವಶ್ರೀ ಲಾಲ್‌ಗುಡಿ ಜಯರಾಮನ್‌, ಎಂಎಸ್‌. ಗೋಪಾಲಕೃಷ್ಣನ್‌, ಎಂ. ಚಂದ್ರಶೇಖರ್, ಅನ್ನವರಪು ರಾಮಸ್ವಾಮಿ, ಎಸ್‌. ಮಹದೇವಪ್ಪ ಪಿಟೀಲಿನಲ್ಲೂ, ಮೃದಂಗದಲ್ಲಿ ಸರ್ವ ಶ್ರೀ ಪಾಲಘಾಟ್‌ ಮಣಿಅಯ್ಯರ್, ಪಾಲಘಾಟ್‌ ರಘು, ಟಿ.ಕೆ,ಮೂರ್ತಿ ಶಿವರಾಮನ್‌ ಮುಂತಾದವರು.
ಕೃತಿಭಂಡಾಋದ ಕೊಡುಗೆ: ಕೇಳಿದೊಡನೆ ಸುಖ ನೀಡುವುದು ಸಂಗೀತ, ಅಲ್ಲಿಂದ ಮುಂದೆ ಒಬ್ಬ ಗಾಯಕನ/ವಾದಕನ ಶೈಲಿ, ಅವನ ವಿದ್ವತ್ತು, ಅವನ ಅಸ್ತಿತ್ವ ಹೇಗೆ ಮುಂದುವರೆಯುತ್ತದೆ? ಈಗೇನೋ ಕ್ಯಾಸೆಟ್‌ಗಳು, ಸಿ.ಡಿಗಳಲ್ಲಿ ಮುದ್ರಿಸಿ ಇಡುವ ಭಾಗ್ಯ ಇದೆ. ಆದರೆ ಬಳ್ಳಾರಿ ಸಹೋದರರ ಗಾಯನದ ಧ್ವನಿಸುರಳಿಗಳು ಬಹುಶಃ ಹೆಚ್ಚಾಗಿ ಇಲ್ಲ. ಇತ್ತೀಚೆಗೆ ಹೊಸದಾಗಿ ಒಂದು ಸಿ.ಡಿ. ಮತ್ತು ಕ್ಯಾಸೆಟ್‌ ಜೋಡಿ ಮಾತ್ರ ಲಭ್ಯವಿದೆ. ಹಿಂದೆ ಅವರು ಹಾಡಿದ ನೆನಪುಗಳು ಮಾತ್ರ ಮನಸ್ಸಿನಾಳದಲ್ಲಿ ಆ ನೆನಪಿನ ಸುಖವನ್ನು ಮೆಲುಕು ಹಾಕಬೇಕಷ್ಟೆ, ಆದರೆ ಗಾಯಕರು ತಮ್ಮ ಕಲೆಗಾರಿಕೆಯನ್ನು ತಮ್ಮ ರಚನೆಗಳಲ್ಲಿ ಹಿಡಿದಿದ್ದರೆ ಸಂಗೀತ ಪ್ರಪಂಚಕ್ಕೆ ಮುಂದೆ ಬಹಳ ಕಾಲದವರೆಗೂ ರಚನಕಾರರು ದಾರಿದೀಪವಾಗಬಲ್ಲರು. ಅವರ ಕೃತಿಗಳು ಮುಂದಿನ ಅನೇಕ ಪೀಳಿಗೆಗಳವರ ನಾಲಿಗೆಯ ಮೇಲೆ ನಲಿದಾಡಲು ಸಾಧ್ಯ!
ಶೇಷಗಿರಿಯವರಿಗೆ ಈ ರಚನಾ ಕೌಶಲ ಒದಗಿ ಬಂದ ವಿಶೇಷ ಸಂದರ್ಭ ಯಾವುದು? “೧೯೬೧ ನೇ ಇಸವಿ ನರಕ ಚತುರ್ದಶಿಯ ಶುಭದಿನದಂದು ರಾತ್ರಿ ಪ್ರಣವನಾದವನ್ನು ಬಲಗಿವಿಯಲ್ಲಿ ಕೆಲವು ಬಾರಿ ಕೇಳಿದೆ. ಕೆಲವೇ ನಿಮಿಷಗಳ ನಂತಹ ‘ಓಂಕಾರ ರೂಪ ಶ್ರೀ ಗಜವದನ’ ಎಂಬ ಹಿಂದೋಳ ರಾಗ, ಆದಿತಾಳದ ಕೃತಿಯನ್ನು ಪ್ರಪ್ರಥಮವಾಗಿ ‘ವಿಶೇಷ’ ಅಂಕಿತದಿಂದ ರಚಿಸಿದೆ”.- ಎಂದು ಶೇಷಗಿರಿ ಆಚಾರ್ಯರು ತಮ್ಮ ‘ವಿಶೇಷ ಕೃತಿ ಮಾಲಾ’ ಎಂಬ ಪುಸ್ತಕದ ಬಿನ್ನಹದಲ್ಲಿ ಬರೆದುಕೊಂಡಿದ್ದಾರೆ. ಅಂದರೆ ಶೇಷಗಿರಿಯವರು ತಮ್ಮ ೨೬ನೆಯ ವಯಸ್ಸಿನಿಂದಲೇ ರಚನೆಗೆ ತೊಡಗಿದರು ಎಂಬುದು ತಿಳಿಯುತ್ತದೆ. ಅವರು ಸುಮಾರು ೩೫೦ಕ್ಕೂ ಹೆಚ್ಚು ರಚನೆಗಳನ್ನು ಮಾಡಿದ್ದಾರೆ. ಹಿಂದೂ ಪುರಾಣದ ಎಲ್ಲ ದೇವದೇವಿಯರು, ತ್ಯಾಗರಾಜದೀಕ್ಷಿತರು, ರಾಘವೇಂದ್ರ ಸ್ವಾಮಿ, ವ್ಯಾಸರಾಯರು, ವಾದಿರಾಜರು, ವಿಜಯದಾಸರು, ಶಂಕರಾಚಾರ್ಯರು, ಶಿರಡಿ ಸಾಯಿಬಾಬಾ, ರಮಣ ಮಹರ್ಷಿಗಳು, ಯೋಗಿ ಲಕ್ಷ್ಮಮ್ಮ ಮುಂತಾದ ಎಲ್ಲರ ಮೇಲೂ ಕೃತಿ ರಚಿಸಿದ್ದಾರೆ. ಇವರ ಕೃತಿಗಳ ಸಂಖ್ಯೆ ವಿಪುಲವಾಗಿದ್ದು, ಅವರು ಸದಾ ದೈವಚಿಂತನೆಯಲ್ಲಿರುತ್ತಿದ್ದರೆನ್ನುವುದಕ್ಕೆ ಇವು ಸಾಕ್ಷಿಯಾಗಿದೆ. ಇವರು ಪರಮ ದೈವಭಕ್ತರು. ಸತತವಾಗಿ ಸಂಗೀತವನ್ನೇ ಧ್ಯಾನಿಸುವ, ದೇವರನ್ನೂ, ಆಧ್ಯಾತ್ಮ ಚಿಂತನೆಯನ್ನೂ ಮಾಡುವಂತಹ ಸಾತ್ವಿಕ ಮನೋಧರ್ಮದವರಾಗಿದ್ದರೆಂದು ಅವರ ಕೃತಿಗಳಿಂದ ಅರ್ಥಮಾಡಿಕೊಳ್ಳಬಹುದು. ಕೆಲವೊಮ್ಮೆ ಕಚೇರಿಗಳಿಗೆಂದು ಹೋದ ಊರುಗಳಲ್ಲಿ ಅಲ್ಲಿನ ದೈವಗಳ ಮೇಲೆ ಕೃತಿ ರಚಿತವಾಗುತ್ತಿತ್ತಂತೆ. ಒಮ್ಮೆ ಗಿರಿಜಾ ಕಲ್ಯಾಣ ಉತ್ಸವದಲ್ಲಿ ನಂಜನಗೂಡಿನಲ್ಲಿ ಹಾಡಲು ಆಹ್ವಾನ ಬಂದಿದ್ದು ‘ಶಿವನ ಮೇಲೆ ಒಂದು ಕೃತಿಯನ್ನು ನೀ ಮಾಡಿದರೆ ಚೆನ್ನಾಗಿತ್ತು’ ಎಂದು ಅಣ್ಣ ವೆಂಕಟೇಶ್‌ ಹೇಳಿದಾಗ-‘ಹೌದು, ಆದರೆ ಯಾವುದೂ ತಯಾರಾಗಿಲ್ಲ’-ಎಂದ ಶೇಷಗಿರಿ, ಮರುದಿನ ಬೆಳಿಗ್ಗೆ ‘ಚಂದ್ರಶೇಖರಂ ಭಜಾಮಿ ಸತತಂ’ ಚಂದ್ರಕೌಂಸ್‌ ರಾಗದ ಕೃತಿಯನ್ನು ರಚಿಸಿ-‘ಇದೋ, ಒಂದು ಕೃತಿ ತಯಾರಾಗಿದೆ’-ಎಂದರಂತೆ ಅವರಣ್ಣನ ಬಳಿ! ಎಷ್ಟೋ ಬಾರಿ ಪ್ರಯಾಣ ಸಂದರ್ಭದಲ್ಲಿ ಬಸ್‌ ಟಿಕೆಟ್‌, ಆಹ್ವಾನ ಪತ್ರಿಕೆಯ ಲಕೋಟೆಗಳ ಮೇಲೆ ಬರೆದಿರುವುದನ್ನು ಅವರ ಮನೆಯಲ್ಲಿ ನೋಡಬಹುದು.
ಕೃತಿಗಳು ಬರೀ ಸಾಹಿತ್ಯವಾಗಿ-ಪದ್ಯವಾಗಿ ಗೋಚರಿಸದೆ ಅದಕ್ಕೆ ಸಂಗೀತವೂ ಸೇರಿ ಬಂದಾಗ ಅವು ವಾಗ್ಗೇಯ ಕೃತಿಗಳು ಎನಿಸಿಕೊಳ್ಳುತ್ತವೆ. ಕೆಲವೊಮ್ಮೆ ಶೇಷಗಿರಿ ಅವರಿಗೆ ಗೋಚರಿಸಿದ ರಾಗಗಳು ಆರ್ಷೆಯವಾದ, ಬಳಕೆಯಲ್ಲಿರುವ ರಾಗಗಳಾಗಿ ಇರುತ್ತಿದ್ದವು. ಅಪರೂಪದ ರಾಗ ಛಾಯೆಗಳೂ ಅದುವರೆಗೂ ಕೇಳಿರದಂಥ ರಾಗಗಳೂ ಗೋಚರಿಸಿದಾಗ, ಆ ರಾಗದ ಛಾಯೆಗಳನ್ನು ಸಂಗೀತ ಗ್ರಂಥಗಳಲ್ಲಿ, ಹುಡುಕಿ ರಾಗ ನಿರ್ಧಾರ ಮಾಡುತ್ತಿದ್ದರೆಂದು ಅವರ ಪತ್ನಿ ಶ್ರೀಮತಿ ಕೃಷ್ಣವೇಣಿ ಹೇಳುತ್ತಾರೆ. ಹೀಗೆ ಅವರಿಂದ ಅಪರೂಪ ರಾಗಗಳು ಬೆಳಕಿಗೆ ಬಂದಿವೆ. ಅವು ಯಾವುವೆಂದರೆ ಹ್ರಾದಿನಿ, ನಿಟಿಲಪ್ರಕಾಶಿನಿ, ತ್ರಿಮೂರ್ತಿ, ನಾಗಗಿರಿ, ಈಶಗಿರಿ, ಗಗನರಂಜನಿ, ಅಕ್ಷರಿ, ಓಂಕಾರಿ, ಸೂತ್ರಧಾರಿ, ಮನೋರಂಜನಿ, ಹಂಸಮೋಹನ, ಶ್ರೀ ಚಿಂತಾಮಣಿ. ಇವುಗಳಲ್ಲಿ ಕೆಲವನ್ನು ಅವರೇ ಸೃಷ್ಟಿಸಿಯೂ ಇದ್ದಾರೆ. ಉದಾಹರಣೆಗಾಗಿ ‘ಅಕ್ಷರಿ’ ಎಂಬ ರಾಗದಲ್ಲಿರುವ ‘ಅನುದಿನ ಮನದಲಿ ಆರಾಧಿಸುವರ’ ಎಂಬ ಕೃತಿ. ಈ ರಾಗದ ಸ್ವರೂಪವಾಗಲೀ, ‘ಅಕ್ಷರಿ’ ಎಂದೇ ಗೋಚರಿಸಿದ ಹೆಸರಾಗಲೀ ಯಾವ ಗ್ರಂಥಗಳಲ್ಲೂ ದೊರೆಯಲಿಲ್ಲವಾಗಿ ಇದು ಇವರದೇ ಹೊಸ ಕಲ್ಪನೆ ಎಂದು ಹೇಳಬಹುದು. ಈ ಕೃತಿಯಲ್ಲಿ ಅಕಾರಾದಿಯಾಗಿ ವರ್ಣಗಳನ್ನು ಅನುಕ್ರಮದಲ್ಲಿ ಒಳಗೊಂಡ ಪಾದಗಳನ್ನುಳ್ಳ ಅಕ್ಷರಮಾಲಾ ಕೃತಿಯಾಗಿದೆ.
ಇದಲ್ಲದೆ ಸರಿಗ ಇತ್ಯಾದಿ ಸ್ವರಗಳನ್ನು ಯಥೋಚಿತ ಕ್ರಮದಲ್ಲಿ ಸಹಜವಾಗಿ ಮೂಡಿಸಿರುವ ಸಪ್ತಸ್ವರ ಮಾಲಾ ಕೃತಿಯೂ ಇದೆ.
ಶೇಷಗಿರಿಯವರು ೭೨ ಮೇಳಕರ್ತ ರಾಗಗಳಲ್ಲೂ ಕೃತಿಗಳನ್ನು ರಚಿಸಿದ್ದಾರೆ. ಕೃತಿಗಳ ನಿಧಾನಗತಿ, ರಾಗಭಾವಗಳು, ವಿಶೇಷಣಗಳನ್ನು ಹೆಣೆದಿರುವುದು ಮತ್ತು ರಾಗದ ಹೆಸರುಗಳನ್ನು ಕೃತಿಯಲ್ಲಿ ಸೂಚಿಸಿರುವುದು ಇವೆಲ್ಲ ಅಂಶಗಳಿಂದ ಇವರ ಸಂಸ್ಕೃತ ರಚನೆಗಳು ಬಹಳ ಮಟ್ಟಿಗೆ ದೀಕ್ಷಿತರ ಕೃತಿಗಳನ್ನು ಹೋಲುತ್ತವೆ. ತೆಲುಗು ಮತ್ತು ಕನ್ನಡ ರಚನೆಗಳು ಸ್ವಂತಿಕೆಯಿಂದ ಬೆಳಗುವಂತಿದೆ. ಹಿಂದಿ ಮತ್ತು ತಮಿಳಿನಲ್ಲಿ ಒಂದೊಂದು ರಚನೆ ಮಾಡಿದ್ದಾರೆ. “ಕೊಲ್ಲಾಪುರದ ಲಕ್ಷ್ಮಿಯನ್ನು ಮನಸ್ಸಿನಿಂದ ಕೊಂಡಾಡಿ ರಚಿಸಿದ ಕೃತಿಯ ಸಾರಾಂಶವು, ಮಾರನೆಯ ದಿನವೇ ಪ್ರತ್ಯಕ್ಷವಾದ ಘಟನೆಯೊಂದು ನಡೆದು ನನ್ನನ್ನು ಮೂಕನನ್ನಾಗಿ ಮಾಡಿದ  ಸಂದರ್ಭವು ಜೀವನದಲ್ಲಿ ಮರೆಯಲಾಗದು” ಎಂದು ಸ್ವತಃ ಶೇಷಗಿರಿಯವರೇ ತಮ್ಮ ಅನುಭವವನ್ನು ಹೇಳಿದ್ದಾರೆ. ‘ನಡಚಿ ವಚ್ಚೆ ಮಾ ಕುಲದೈವಮು’ ಎಂಬ ಸಾರಂಗ ರಾಗದ ಕೃತಿ ನರಸಿಂಹ ದೇವರು ಕಂಡಂತಾಗಿ ರಚಿಸಿದ್ದು.
ಶ್ರೇಷ್ಠಗಾಯಕರಾಗಿದ್ದ ಶ್ರೀ ಶೇಷಗಿರಿ ಆಚಾರ್ಯರು ಶಿವಮೊಗ್ಗದಲ್ಲಿ, ಒಂದು ಸಮಾರಂಭದಲ್ಲಿ ಸತತವಾಗಿ ಏಳುಗಂಟೆಗಳು ಕಚೇರಿಯನ್ನು ಮಾಡಿ ೧೯೬೮ರ ನಂತರ ಅವರ ಶಾರೀರ ಮುಚ್ಚಿಕೊಂಡು ಹಾಡುವುದು ಕಷ್ಟವಾಯಿತು. ಔಷಧೋಪಚಾರಗಳೆಲ್ಲ ಆದವು. ವರ್ಷಂಪ್ರತಿ ಮಂತ್ರಾಲಯಕ್ಕೆ ಹೋಗಿ ಸೇವೆ ಮಾಡುವ ಪದ್ಧತಿಯ ಪ್ರಕಾರ ಕಂಠದ ತೊಂದರೆ ಕಾಣಿಸಿಕೊಂಡ ಮೇಲೂ ಗುರುಗಳ ಸೇವೆ ಮಾಡಿಬಂದರು. ನಂತರ ಅವರು ಕಳೆದುಕೊಂಡ ಶಾರೀರ ಸಂಪತ್ತು ಕೊಂಚ ಭಾಗ ಅವರಿಗೆ ತಿರುಗಿ ಬಂದಿತು. ಆ ನಂತರ ಕೃತಿ ರಚನಾ ಕೌಶಲ ಹೆಚ್ಚಾಯಿತು.
ಸನ್ಮಾನಗಳು: ಮೈಸೂರಿನ ಹನುಮಜಯಂತಿ ಉತ್ಸವದಲ್ಲಿ ಶ್ರೀ ಶ್ರೀ ಶ್ರೀ ೧೦೮ ಪರಕಾಲಮಠದ ಸ್ವಾಮಿಗಳು ೧೯೮೧ ರಲ್ಲಿ ಗಾನಗಂಧರ್ವ ಬಿರುದನ್ನಿತ್ತು ಗೌರವಿಸಿದ್ದಾರೆ. ೧೯೮೩ರಲ್ಲಿ ಫಲ ಪುಷ್ಪ ಶಾಲುಗಳೊಂದಿಗೆ, ‘ರಮ್ಯ ಎಜುಕೇಷನಲ್‌ ಅಂಡ್‌ ಕಲ್ಚರಲ್‌ ಸೊಸೈಟಿಯವರು ಗೌರವಿಸಿದ್ದಾರೆ. ತ್ಯಾಗರಾಜ ಸಂಗೀತ ಸಭಾ, ರಾಜಾಜಿನಗರ ಇವರು ೧೯೮೪ ರಲ್ಲಿ ಶ್ರೀ ಎ. ಸುಬ್ಬರಾಯರ ಅಧ್ಯಕ್ಷತೆಯಲ್ಲಿ ಕಲಾನಿಧಿ ಬಿರುದನ್ನಿತ್ತು ಗೌರವಿಸಿದ್ದಾರೆ.
ಇವರು ಹಾಡುಗಾರಿಕೆಯಲ್ಲದೆ ವಯೋಲಿನ್‌, ಗೋಟುವಾದ್ಯ, ಖಂಜರಿ ವಾದ್ಯಗಳನ್ನು ಅಭ್ಯಾಸ ಮಾಡಿದ್ದಾರೆ. ೧೯೭೪ ರಿಂದ ೧೯೮೧ ರವೆಗೂ ಬೆಂಗಳೂರಿನ ವಿಶ್ವವಿದ್ಯಾನಿಲಯದ ಸಂಗೀತ ನೃತ್ಯ ನಾಟಕ ವಿಭಾಗದಲ್ಲಿ ಅಧ್ಯಾಪಕರಾಗಿ ಸೇವೆ ಸಲ್ಲಿಸಿದ್ದಾರೆ. ಇವರ ಶಿಷ್ಯರಾದ ವಿದುಷಿ ಆರ್.ಎ. ರಮಾಮಣಿಯವರು ಭಕ್ತಿ ಗೌರವಗಳಿಂದ ತಮ್ಮ ಗುರುಗಳನ್ನು ಕೊಂಡಾಡುತ್ತಾರೆ. ಶಿಷ್ಯರಿಗೆ ಕಲಿಸಿಕೊಡಬೇಕೆಂಬಾಸೆ, ಅವರ ಶಿಷ್ಯ ವಾತ್ಸಲ್ಯ, ಇವುಗಳು ಅನುಪಮ ಗುಣಗಳಾಗಿದ್ದುವಂತೆ. ಮನೋಧರ್ಮ ಸಂಗೀತ ಹಾಡುವಾಗ ಅವರ ಕಲ್ಪನೆಯ ಮಜಲುಗಳು ಬಹಳ ಉತ್ತುಂಗದಲ್ಲಿದ್ದು ಸಾಮಾನ್ಯರಿಗೆ ಈ ಭಾವಗಳು ಎಟುಕಲು ಸಾಧ್ಯವೆ ಎನಿಸಿದರೂ, ಶಿಷ್ಯರ ಅರ್ಹತೆ ತಿಳಿದುಕೊಂಡು, ಅವರಿಗೆ ಸಾಧನೆಯಿಂದ ಆ ಎತ್ತರ ಮುಟ್ಟಲು ಸಾಧ್ಯ ಅರಿವಾಗಿ ಬಿಟ್ಟರೆ ಪಟ್ಟುಬಿಡದೆ ಶಿಷ್ಯರಿಂದ ಹಾಡಿಸುತ್ತಿದ್ದಂತೆ ಶೇಷಗಿರಿಯವರು. ಇವರ ಮತ್ತೊಬ್ಬ ಶಿಷ್ಯೆ ವಿದುಷಿ ಡಾ. ಸರ್ವಮಂಗಳಾ ಶಂಕರ್ ಅವರು “ಅಗಾಧ ಮನೋಧರ್ಮ, ಮಿಂಚಿನಂತೆ ಬಂದು ಹೋಗುವ ಝಳಪಿನ ಸಂಚಾರ, ತ್ರಿಕಾಲ ಮಿಶ್ರಣದ ಶುದ್ಧ ಗಾಯನ ಶೈಲಿ, ಸಂಪ್ರದಾಯಬದ್ಧ ಬಿಗುಸಂಗೀತ, ಒಂದೇ ರಾಗದಲ್ಲಿ ದಿನಗಟ್ಟಲೆ ಸ್ವರಕಲ್ಪನೆ ಮಾಡುವೆ ಒಮ್ಮೆ ಹಾಡಿದುದನ್ನು ಮತ್ತೆ ಪುನರಾವರ್ತಿಸುವುದಿಲ್ಲ ಎಂದು ಹೇಳುವ ದಾಷ್ಟಿಕೆ, ಅದರಂತೆಯೇ ಇದ್ದ ಅಪೂರ್ವ ಜ್ಞಾನ ಭಂಡಾರ-ಮನೋಧರ್ಮ, ಬಾಯಿಬಿಟ್ಟು ಹಾಡುವ ತುಂಬುನಾದ ಗಾಯನ ಶೈಲಿ, ಅತ್ಯಂತ ಪರಿಣಾಮಕಾರಿ ಗಮಕ ಪ್ರಯೋಗ ರೀತಿ, ಇವೆಲ್ಲಕ್ಕೆ ತಿಲಕಪ್ರಾಯದಂತೆ ಮಾತೃಹೃದಯ, ಶಿಷ್ಯರಿಗೆ ತಂದೆಯವರೇ ಪಾಠ ಹೇಳಿಕೊಡುತ್ತಿದ್ದಾರೇನೋ ಎಂಬಂತೆ ಭಾಸವಾಗುವ ನೆಮ್ಮದಿಯ ಪಾಠ ವೈಖರಿ ಇವು ನಮ್ಮ ಗುರುಗಳ ವೈಶಿಷ್ಟ್ಯ. ಹೇಳಿಕೊಟ್ಟ ಸಂಚಾರವನ್ನು ಶಿಷ್ಯೆ ಸರಿಯಾಗಿ ಅನುಸರಿಸಿದರೆ ಸವಾಲಿನಂತೆ ಮತ್ತೊಂದು ಪ್ರಯೋಗ, ಅದಕ್ಕಿಂತ ಕ್ಲಿಷ್ಟವಾದ ಮತ್ತೊಂದು ಪ್ರಯೋಗ, ಮಗದೊಂದು  ಕ್ಲಿಷ್ಟಪ್ರಯೋಗ, ಹೀಗೆ ಅವರ ತರಗತಿಯೇ ಒಂದು ವಿಶೇಷ ಅನುಭವ ನೀಡುತ್ತಿತ್ತು. ಹೀಗೆ ಅವರಿಂದ ಪಾಠ ಕಲಿತ, ಮನೋಧರ್ಮದ ಆಳ ಅಗಲಗಳನ್ನು ಅರಿತ ನಾವೇ ಧನ್ಯರು. ಅವರ ಸಾವು ಸಂಗೀತ ಕ್ಷೇತ್ರಕ್ಕೆ ಬಹುದೊಡ್ಡನಷ್ಟ. ಒಟ್ಟಿನಲ್ಲಿ ನಮ್ಮ ಮೇಷ್ಟ್ರು ಅಪೂರ್ವ ವ್ಯಕ್ತಿ ಹಾಗೂ ಪ್ರಾತಃ ಸ್ಮರಣೀಯರು” ಎನ್ನುತ್ತಾರೆ. ಕಾಲೇಜಿನಲ್ಲಿ ಅವರಿಂದ ಪಾಠ ಕಲಿತ ವಿದುಷಿ ಶ್ರೀಮತಿ ಪದ್ಮಾ ಗುರುದತ್‌ ಅವರೂ ಶೇಷಗಿರಿಯವರ ಸಹೃದಯತೆ, ನಯವಂತಿಕೆಗಳನ್ನು ಕೊಂಡಾಡುತ್ತಾರೆ. ತಪ್ಪುತಿದ್ದಬಹುದೆ? ನೀವು ಬೇಸರಿಸಿಕೊಳ್ಳುವುದಿಲ್ಲ ತಾನೆ? ಎಂದು ಶಿಷ್ಯರನ್ನು ಕೇಳುತ್ತಿದ್ದರಂತೆ. ‘ಸರಿಯಾಗಿ ಪದಚ್ಛೇದ ಮಾಡಿ ಹಾಡಿದರೆ, ನಿಮ್ಮ ಹಾಡುಗಾರಿಕೆ ಇನ್ನೂ ಉತ್ತಮವಾಗಿರುತ್ತದೆ’ ಎನ್ನುತ್ತಿದ್ದರಂತೆ. ಶೇಷಗಿರಿಯವರ ಪ್ರಮುಖ ಶಿಷ್ಯರು: ಆರ್.ಎ. ರಮಾಮಣಿ, ಡಾ. ಸರ್ವಮಂಗಳಾ ಶಂಕರ್, ಸುಲೋಚನ, ಎಂ. ರಾಘವೇಂದ್ರ, ಉಷಾಚಾರ್ ಮತ್ತು ಪುತ್ರಿ ಎಂ.ಎಸ್‌. ವಿದ್ಯಾ.
ಇದುವರೆಗೆ ಅವರ ೨೫ ರಚನೆಗಳನ್ನು ಮಾತ್ರ ಒಳಗೊಂಡ ‘ವಿಶೇಷ ಕೃತಿ ಮಾಲಾ’ ಎಂಬ ಪುಸ್ತಕ ೧೯೮೫ರಲ್ಲಿ ಪ್ರಕಟವಾಗಿದೆ. ಇನ್ನುಳಿದ ಕೆಲವು ರಚನೆಗಳನ್ನು ಸ್ವತಃ ಶೇಷಗಿರಿಯವರೇ ಸ್ವರಪಡಿಸಿ ಬರೆದಿಟ್ಟಿದ್ದಾರೆ. ಇನ್ನೂ ಕೆಲವಕ್ಕೆ ರಾಗಗಳು ಮಾತ್ರ ಸೂಚಿತವಾಗಿವೆ. ಇವೆಲ್ಲದರ ಸ್ವರ ಪ್ರಸತಾರ ಆಗಬೇಕು.
ಶೇಷಗಿರಿಯವರು ತಮ್ಮ ಕೇವಲ ಅರ್ಧಶತಕದ ಜೀವಿತದ ಅವಧಿಯಲ್ಲಿ ಗಾಯಕರಾಗಿ, ವಾದ್ಯಗಾರರಾಗಿ, ರಚನಾಕಾರರಾಗಿ, ಅಧ್ಯಾಪಕರಾಗಿ, ಪ್ರೀತಿಯ ಗುರುವಾಗಿ, ಮನೆಯವರಿಗೆ ಸಹೃದಯ ಬಂಧುವಾಗಿದ್ದು ತಮ್ಮ ಸಾಧನೆಗಳಿಂದ ಈಗಲೂ ನಮ್ಮೊಡನೆ ಇದ್ದಾರೆ. ಇವರ ದೇಹಾಂತ್ಯವು ಮಾತ್ರ ೧೯೮೫ರಲ್ಲಿ ಆಯಿತು. ಶೇಷಗಿರಿಯವರು ಕೀರ್ತಿಶೇಷರು.!
 
ಆಭಾರ:
ಶ್ರೀಮತಿ ಎಂ.ಎಸ್‌.ವಿದ್ಯಾ, ಶ್ರೀಮತಿ ಕೃಷ್ಣವೇಣಿ ಶೇಷಗಿರಿ ಆಚಾರ್, ಶ್ರೀ ಬಳ್ಳಾರಿ ಎಂ. ವೆಂಕಟೇಶಾಚಾರ್
ಎಲ್‌. ರಾಜಾರಾವ್‌
ಸಂಗೀತ ಪ್ರಪಂಚದಲ್ಲಿ ವೀಣೆಗೆ ದೊರೆತಿರುವ ಪ್ರಾಧಾನ್ಯ ವೈಶಿಷ್ಟ್ಯಪೂರ್ಣವಾದುದು. ವೇದಗಳ ಕಾಲದಿಂದಲೂ ಒಂದಲ್ಲ ಒಂದು ಸ್ವರೂಪದಲ್ಲಿ ವೀಣೆಯು ಜನಜೀವನದಲ್ಲಿ ಹಾಸುಹೊಕ್ಕಾಗಿ ಬೆರೆತಿತ್ತೆಂದು ತಿಳಿದು ಬರುತ್ತದೆ. ನಾರದನ ಕೈಯ್ಯಲ್ಲಾಡುವ ಮಹತಿ, ಸರಸ್ವತಿಯ ಕರಗಳಲ್ಲಿ ಕಂಗೊಳಿಸುವ ವಿಪಂಚಿ, ಲವಕುಶರು ತಮ್ಮ ಧ್ವನಿ ಬೆರೆಸಲು ಸಾಧನವಾದ ವೀಣೆ, ಜಗನ್ಮಾತೆಯ ಹಸ್ತಗಳಲ್ಲಿ ವಿರಾಜಿಸುವ ಮಾಣಿಕ್ಯವಲ್ಲಕೀ, ಎಲ್ಲರನ್ನೂ ಮುಗ್ಧಗೊಳಿಸುವ ಮೋಹಕವಾದ್ಯ. ಹಾಡುಗಾರಿಕಯೊಡನೆ ವೀಣಾವಾದನವು ಸೇರಿಯೇ ವಿನಿಕೆಗಳು ನಡೆಯುತ್ತಿದ್ದುದು, ಕಳೆದ ಶತಮಾನದ ಮಧ್ಯದವರೆಗೂ ಜಾರಿಯಲ್ಲಿದ್ದುದು ಎಲ್ಲರಿಗೂ ತಿಳಿದ ಸಂಗತಿಯೇ. ನಮ್ಮ ಮೈಸೂರು ವೀಣೆಯ ಬೆಡಗಿನಿಂದಲೇ ಪ್ರಸಿದ್ಧವಾಗಿರುವುದು. ಇಂತಹ ‘ವೀಣೆ’ಯೊಡನೆ ಸೇರಿಯೇ ಕೇಳಿಬರುತ್ತಿದ್ದ ಹೆಸರು-ರಾಜಾರಾಯರದು . “ವೀಣೆ ರಾಜಾರಾವ್‌” ಎಂದೇ ವಿಖ್ಯಾತರಾಗಿದ್ದ ಇವರ ಜನ್ಮದಾತರು ಲಕ್ಷ್ಮೀನಾರಾಯಣಪ್ಪನವರು. ಸುಪ್ರಸಿದ್ಧ ವೈಣಿಕಪಟುವಾಗಿ, ಮೈಸೂರು ಆಸ್ಥಾನ ವಿದ್ವಾಂಸರಾಗಿ, ಮನೆಯಲ್ಲಿ ಸಂಗೀತದ ಒಂದು ಪರಂಪರೆಯನ್ನೇ ಹುಟ್ಟುಹಾಕಿದ ಮಹಾಕಲಾವಿದರು. ಇವರ ಹೆಸರಿನ ಜೊತೆಗೆ ‘ಭೈರವಿ’ ಅಂಟಿಕೊಂಡಿದ್ದು, ಭೈರವಿ ಲಕ್ಷ್ಮೀನಾರಾಯಣಪ್ಪನವರು ತಮ್ಮ ವಾದನದಿಂದ ವೀಣೆಯ ಇತಿಹಾಸದಲ್ಲಿ ತಮಗೆ ಭದ್ರವಾದ ಸ್ಥಾನವೊಂದನ್ನು ಕಲ್ಪಿಸಿಕೊಂಡಿದ್ದರು.
ಇಂತಹ ಹೆಸರಾಂತ ವೈಣಿಕರ ಸುಪುತ್ರರಾಗಿ, ರಾಜಾರಾಯರು ೧೯೦೯ರಲ್ಲಿ ಜನಿಸಿದರು. ತಂದೆಯವರ ಶಿಕ್ಷಣ, ಶ್ರದ್ಧಾಪೂರ್ಣವಾದ ಸಾಧನೆ, ಸಂಗೀತದಲ್ಲಿದ್ದ ಅದಮ್ಯವಾದ ಒಲವು ರಾಜಾರಾಯರು ಶ್ರೇಷ್ಠ ವೈಣಿಕ ವಿದ್ವಾಂಸರಾಗಲು ನೆರವಾದುವು. ಗಾಯನದಲ್ಲೂ ಪರಿಣತರಾಗಿದ್ದ ಇವರು, ವಿಶ್ವವಿದ್ಯಾಲಯದಿಂದ ವಿಜ್ಞಾನ ವಿಷಯದಲ್ಲಿ ಪದವಿಯನ್ನು ಪಡೆದರು. ರಾಜಾರಾಯರೂ ಅವರ ಸೋದರ ಗೋಪಾಲರಾಯರೂ, ಮೈಸೂರು ಸಹೋದರರೆಂಬ ಖ್ಯಾತಿಹೊಂದಿದ್ದು, ಭಾರತದ ಎಲ್ಲೆಡೆಯೂ ತಮ್ಮ ಜೋಡಿ ವೀಣಾವಾದನದಿಂದ ಅಪಾರ ಕೀರ್ತಿ, ಯಶಸ್ಸು, ಜನಪ್ರಿಯತೆಗಳನ್ನು  ಆರ್ಜಿಸಿದರು.
ಮೈಸೂರಿನ ಸಂಸ್ಥಾನದಲ್ಲಿ ರಾಜಾರಾಯರನ್ನು ಆಸ್ಥಾನ ವಿದ್ವಾಂಸರಾಗಿ ನೇಮಕ ಮಾಡುವುದು ಕೆಲವು ಅನ್ಯವಿದ್ವಾಂಸರ ತಂತ್ರದಿಂದಾಗಿ ತಪ್ಪಿಹೋಯಿತು. ಸಂಗೀತದಂತಹ ವಿದ್ಯೆಯ ಸೌಧದಲ್ಲೂ ಅಸಹನೆ, ಅಸೂಯೆ, ರಾಜಕೀಯಗಳು ತಲೆಹಾಕಿದುದು ರಾಜಾರಾಯರ ಮನಸ್ಸಿಗೆ ಬಹಳ ಬೇಸರ, ನೋವುಂಟುಮಾಡಿತು. ಮೈಸೂರಿನಲ್ಲಿ ಉಳಿಯುವುದು ಇಷ್ಟವಾಗದೆ ಸಂಸಾರ ಸಮೇತ ಅವರು ತಮ್ಮ ವಾಸ್ತವ್ಯವನ್ನು ಬೆಂಗಳೂರಿಗೆ ವರ್ಗಾಯಿಸಿದರು. ನರಸಿಂಹರಾಜ ಕಾಲೋನಿಯಲ್ಲಿರುವ ಆಚಾರ್ಯ ಪಾಠಶಾಲಾ ಕಾಲೇಜಿನಲ್ಲಿ ಸಂಗೀತ ವಿಭಾಗದ ಪ್ರಾಧ್ಯಾಪಕರಾಗಿ ಸುಮಾರು ಇಪ್ಪತ್ತು ವರ್ಷಗಳು ಸೇವೆ ಸಲ್ಲಿಸಿದರು. ಗಾಯನ, ವೀಣಾವಾದನ ಹಾಗೂ ಪಿಟೀಲು ವಾದನಗಳಲ್ಲಿ ಇವರಿಂದ ಮಾರ್ಗದರ್ಶನ, ತರಬೇತಿ ಹೊಂದಿದವರು ಅನೇಕಾನೇಕ. ನಿಸ್ಪೃಹ ವ್ಯಕ್ತಿತ್ವ, ಶ್ರದ್ಧೆಯ ಶಿಕ್ಷಣ, ಎಂತಹ ಸಂದರ್ಭದಲ್ಲೂ ಸಮತೋಲನ ಉಳಿಸಿಕೊಳ್ಳುವ ಮನೋಭಾವ, ವಿದ್ಯಾರ್ಥಿಗಳ ಬಗ್ಗೆ ಅಪಾರ ವಿಶ್ವಾಸ, ಸರಿ ವಿದ್ವಾಂಸರಲ್ಲಿ ಗೌರವಯುತ ನಡಳಿಕೆ ಮುಂತಾದ ಉತ್ತಮ ಗುಣಗಳು ಇವರನ್ನು ಸರ್ವಜನಪ್ರಿಯ ವ್ಯಕ್ತಿಯನ್ನಾಗಿ ಮಾಡಿದವು. ಇವರ ಶಿಕ್ಷಣ ಲಾಭಪಡೆದು ಪ್ರಸಿದ್ಧರಾಗಿರುವವರಲ್ಲಿ ರತ್ನಗಿರಿ ಸುಬ್ಬಾಶಾಸ್ತ್ರಿ, ಡಾ. ಸುಮಾ ಸುಧೀಂದ್ರ, ಕೊಳತ್ತೂರು ರಾಮಕೃಷ್ಣ ಶಾಸ್ತ್ರಿ, ಸಿ.ವಿ. ನಾಗರಾಜು, ಟಿ.ಎನ್‌. ರಾಮಚಂದ್ರರಾವ್‌, ಪುತ್ರಿ ವೀಣಾ ಕಿನ್ಹಾಳ್‌ ಉಲ್ಲೇಖಾರ್ಹರು.
ಲಕ್ಷ್ಯದಲ್ಲಿದ್ದ ಇವರ ಸಾಧನೆ ಅಪಾರ. ಅಚ್ಚುಕಟ್ಟಾದ ಪಾಠಕ್ರಮ. ಸ್ವರ ಸಹಿ ಸಹಿತವಾಗಿ ಕೃತಿಗಳನ್ನು ಪಾಠ ಮಾಡುತ್ತಿದ್ದರು. ವಿದ್ಯಾರ್ಥಿಗಳೊಡನೆ ಸಹಜವಾಗಿ, ಸರಳವಾಗಿ ಮಾತಾಡುತ್ತ ಅವರಿಗೆ ಸಂಗೀತದೊಡನೆ ಜೀವನಕ್ಕೆ ಅಗತ್ಯವಾದ ಹಲವು ಹತ್ತು ವಿಷಯಗಳನ್ನು ತಿಳಿಸುತ್ತಿದ್ದರು. ಊಟೋಪಚಾರಗಳಲ್ಲಿ ಬಹಳ ಅಚ್ಚುಕಟ್ಟು. ಸಂಗೀತದ ವಿಚಾರಗಳನ್ನು ಊಟದ ವಿಚಾರಗಳ ಉಪಮೆಯೊಡನೆ ವಿವರಿಸುತ್ತಿದ್ದ ರಾಜಾರಾಯರ ವೈಖರಿಯನ್ನು, ಅವರ ವಿದ್ಯಾರ್ಥಿಗಳ ಮಾತಿಂದಲೇ ತಿಳಿಯಬೇಕು! ಅಂತಹ ಉತ್ತಮ ಅಭಿರುಚಿ, ರಸಿಕತೆ!
ಮಾತುಗಳನ್ನು ಹಿಂದುಮುಂದಾಗಿ ಹೇಳುವುದೂ ಇವರ ವಿನೋದಪ್ರವೃತ್ತಿಗೆ ಮತ್ತೊಂದು ನಿದರ್ಶನ. “ಎಲ್ಲಾ ವಿಷಯಗಳನ್ನೂ ಸರಿಯಾಗಿ ಓದಿ, ತಿಳಿದುಕೊಂಡು, ಪರೀಕ್ಷೆಗೆ ಬಂದು ಬರೆದರೆ ‘ಸುಪ್ಯಾ’, ಇಲ್ಲದಿದ್ದರೆ ‘ಲುಪೇ’, ನೀವೇನು ಸುಪ್ಯಾ ಆಗಬೇಕೋ, ಲುಫೇ ಆಗಬೇಕೋ?” ಎಂದು ಕೇಳಿದರೆ, ತರಗತಿಯಲ್ಲಿ ನಗೆಯ ಅಲೆ ಏಳದಿರಲು ಸಾಧ್ಯವೇ? ಶಾಸ್ತ್ರಭಾಗದಲ್ಲೂ ಪಾಂಡಿತ್ಯ, ಪರಿಣತಿ ಪಡೆದಿದ್ದವರಾದ್ದರಿಂದ, ಶಾಸ್ತ್ರಸಮ್ಮತವಾದ ಅಚ್ಚುಕಟ್ಟಾದ ರೀತಿಯಲ್ಲಿ ಪ್ರತಿಯೊಂದು ರಾಗವೂ, ಕೃತಿಗಳೂ, ನೆರವಲ್‌-ಸ್ವರ ಪ್ರಸ್ತಾರಗಳೂ ವಿದ್ಯಾರ್ಥಿಗಳಿಗೆ ಪಾಠವಾಗುತ್ತಿದ್ದುವು; ಅವರ ವಾದನದಲ್ಲೂ ಸ್ಪಷ್ಟವಾಗಿ ಮೂಡುತ್ತಿದ್ದುವು. ಹಾಗೆಯೇ ಹಿರಿಯ ಕಿರಿಯರೆಲ್ಲರಿಗೂ ಅನುಕೂಲವಾಗುವಂತೆ ಶಾಸ್ತ್ರಗ್ರಂಥಗಳನ್ನೂ ಬರೆದಿದ್ದಾರೆ. ‘ಸಂಗೀತ ಶಾಸ್ತ್ರಸಾರ’, ‘ಸಂಗೀತಶಾಸ್ತ್ರಚಂದ್ರಿಕೆ’, ಹ‘ಹರಿದಾಸಕೃತಿಮಂಜರಿ’, ‘ಹರಿದಾಸರ ಕೃತಿಗಳು’, ‘ಭಾರತೀಯ ಸಂಗೀತ ವಾದ್ಯಗಳು’-ಇತ್ಯಾದಿ ಹಲವಾರು ಲಕ್ಷ್ಯ-ಲಕ್ಷಣ ಪುಸ್ತಕಗಳು ರಾಜಾರಾಯರಿಗಿದ್ದ ಪಾಂಡಿತ್ಯ, ಜ್ಞಾನ ಸಂಪತ್ತು, ವಿಚಾರ ಪ್ರೌಢಿಮೆಗಳಿಗೆ ಹಿಡಿದ ದರ್ಪಣದಂತಿವೆ. ಉತ್ತಮ ವಾಗ್ಮಿಯೂ ಆಗಿದ್ದು, ಸಂಘ-ಸಂಸ್ಥೆಗಳು ನಡೆಸುತ್ತಿದದ ವಿಚಾರಗೋಷ್ಟಿಗಳಲ್ಲಿ ಭಾಗವಹಿಸಿ, ವಿದ್ವತ್ಪೂರ್ಣ ಭಾಷಣಗಳನ್ನೂ, ಉಪಯುಕ್ತ ಪ್ರಾತ್ಯಕ್ಷಿಕೆ, ಕಾರ್ಯಕ್ರಮಗಳನ್ನೂ ನೀಡುತ್ತಿದ್ದರು. ಹಿರಿಯ ವೀಣಾವಾದಕರಾಗಿ, ಉತ್ತಮ ಬೋಧಕರಾಗಿ, ಗ್ರಂಥಕರ್ತೃವಾಗಿ ಇವರ ಸಾಧನೆ ತ್ರಿಪಥ ಗಾಮಿನಿಯಾದ ಭಾಗೀರಥಿಯಂತೆ.
ವೀಣಾ ರಾಜಾರಾಯರ ಜೀವಿತದ ಪೂರ್ವಭಾಗವು ಕಚೇರಿಗಳನ್ನು ನಡೆಸುವುದರಲ್ಲೂ, ಸಂಧ್ಯಾಕಾಲವು ಶಿಕ್ಷಕವೃತ್ತಿಯಲ್ಲೂ ಸಾರ್ಥಕವಾಗಿ ವಿನಿಯೋಗವಾಯಿತೆಂದು ವಿಂಗಡಿಸಬಹುದು. ಇವರ ವಾದನದಲ್ಲಿ ಮೈಸೂರು ಶೈಲಿಯು ಪ್ರತಿಬಿಂಬತವಾಗಿರುತ್ತಿತ್ತು. ಆಲಾಪನೆಯಾಗಿರಲಿ, ಕೃತಿನಿರೂಪಣೆಯಾಗಿರಲಿ, ನೆರವಲ್‌-ಕಲ್ಪನಾ ಸ್ವರಗಳಾಗಿರಲಿ, ಅದರಲ್ಲಿ ಉತ್ತಮ ಮನೋಧರ್ಮವಿದ್ದು, ಶಿಸ್ತು-ಶಾಸ್ತ್ರೀಯತೆಗಳು ಪೋಷಣೆ ಪಡೆದು ಉಳಿದಿರುತ್ತಿದ್ದುವು.
ಕರ್ನಾಟಕ ಗಾನಕಲಾ ಪರಿಷತ್ತಿನ ನಾಲ್ಕನೇಸಮ್ಮೇಳನಾಧ್ಯಕ್ಷರಾಗಿ ಅವರು ಮಾಡಿದ ಅಧ್ಯಕ್ಷ ಭಾಷಣ ಅವರ ಹೃದಯ ಶ್ರೀಮಂತಿಕೆಗೆ, ಅನ್ಯ ವಿದ್ವಾಂಸರ ಬಗ್ಗೆ ಅವರಿಗಿದ್ದ ವಿಶ್ವಾಸ-ಗೌರವಗಳಿಗೆ, ಮುಂದಿನ ಪೀಳಿಗೆಯವರ ಸಾಧನೆಯ ಬಗೆಗಿದ್ದ ಕಳಕಳಿಗೆ, ಸರಳತೆ-ಸಜ್ಜನಿಕೆಗಳಿಗೆ ಕೈಗನ್ನಡಿಯಂತಿತ್ತು. ಭಾಷಾಭೇದ, ಪ್ರಾಂತ್ಯಭೇದಗಳನ್ನವರು ಲಕ್ಷಿಸುತ್ತಿರಲಿಲ್ಲ. ಶಾಲೆಗಳಲ್ಲಿಯೇ ಸಂಗೀತವು ಇತರ ಪಠ್ಯವಸ್ತುಗಳಂತೆಯೇ ಕಡ್ಡಾಯವಗಾಗಿ ಸೇರ್ಪಡೆಯಾಗಬೇಕು; ಇದರಿಂದ ಮಕ್ಕಳಲ್ಲಿ ಉತ್ತಮ ಸಂಸ್ಕಾರ, ಮನೋವೈಶಾಲ್ಯ, ಸೌಂದರ್ಯಾನುಭೂತಿ, ವಿವೇಚನಾ ಸಾಮರ್ಥ್ಯ, ಏಕಾಗ್ರತೆ ಮುಂತಾದ ಹಲವು ಹತ್ತು ಒಳ್ಳೆಯ ಅಂಶಗಳು ಬೆಳೆಯಲು ಸಾಧ್ಯವಾಗುತ್ತದೆಂದು ನಂಬಿದ್ದವರು .
ಸಾಮಾನ್ಯವಾಗಿ ಎಲ್ಲ ಸಮ್ಮೇಳನಗಳಲ್ಲಿಯೂ ಮೊದಲ ದಿನದ ಉದ್ಘಾಟನಾ ಕಚೇರಿ, ಸಮ್ಮೇಳನಾಧ್ಯಕ್ಷರಿಂದ ಜರುಗುವುದು ನಡೆದು ಬಂದಿರುವ ಪದ್ಧತಿ. ಆದರೆ ರಾಜಾರಾಯರು, ತಮ್ಮ ವಯೋಧರ್ಮವನ್ನು ಗಣಿಸಿ ತಮ್ಮ ಬದಲು ಬೇರೆ ವಿದ್ವಾಂಸರಿಗೆ ಆ ಸಮಯದ ಕಚೇರಿ ನಡೆಸಲು ಅವಕಾಶ ಮಾಡಿಕೊಟ್ಟಿದ್ದು ಬಹುಶಃ ಸಂಗೀತ ಸಮ್ಮೇಳನಗಳ ಚರಿತ್ರೆಯಲ್ಲಿಯೇ ಒಂದು ದಾಖಲೆ ಎನ್ನಬಹುದು. ಇದು ನಡೆದದ್ದು ರಾಜಾರಾಯರು ಸಮ್ಮೇಳನಾಧ್ಯಕ್ಷರಾಗಿದ್ದ, ಕರ್ನಾಟಕ ಗಾನಕಲಾ ಪರಿಷತ್ತಿನ ೬.೧.೭೪ರಿಂದ ೧೩.೧.೭೪ರ ವರೆಗೆ ನಡೆದ ಸಮ್ಮೇಳನ ಸಂದರ್ಭದಲ್ಲಿ. ಇಂತಹ ಔದಾರ್ಯ, ಕಾರ್ಯಕ್ರಮ ಉತ್ತಮವಾಗಿರಲೇಬೇಕೆಂಬ ಆಸ್ಥೆ, ನಿರಾಡಂಬರ ಪ್ರವೃತ್ತಿ ಎಲ್ಲರಿಗೂ ಸಾಧ್ಯವಾಗದು.
ಶ್ರೀಶೈಲ ನಿಡುಮಾಮಿಡಿ ಸ್ವಾಮಿಗಳಿಂಧ ‘ರಾಗರಸಾಭಿಜ್ಞ’, ಬೇರೆ ಬೇರೆ ಸಂಸ್ಥೆಗಳಿಂದ ‘ಸಂಗೀತ ವಿದ್ಯಾ ತಿಲಕ’, ‘ಗಾಯನ-ವಾದನ ಪ್ರವೀಣ’, ‘ಗಾನವಿದ್ಯಾವಿಶಾರದ’, ‘ಗಾನಕಲಾ ಭೂಷಣ’ ಇತ್ಯಾದಿ ಗೌರವ ಪ್ರಶಸ್ತಿಗಳು ರಾಜಾರಾಯರಿಗೆ ಸಂದಿದ್ದುವು. ಭೈರವಿ ಲಕ್ಷ್ಮೀನಾರಾಯಣಪ್ಪ ಹಾಗೂ ಮೈಸೂರು ಸದಾಶಿವರಾಯರ ಜೀವನ ಸಾಧನೆಗಳನ್ನು ಚಿತ್ರಿಸುವ ಕಿರುಹೊತ್ತಿಗೆಗಳನ್ನು ಇವರು ಬರೆದಿದ್ದಾರೆ. ಇವು ಇಂಡಿಯಾ ಬುಕ್‌ ಹೌಸ್‌ನಿಂಧ ಪ್ರಕಟವಾಗಿವೆ.
ವೀಣೆ ರಾಜಾರಾಯರ ಪುತ್ರ ಶ್ರೀ ನಾಗರಾಜ್‌ರವರು ಲಯವಾದ್ಯಗಾರರಾಗಿ ಸಂಗೀತ ಜಗತ್ತಿನಲ್ಲಿ ಪರಿಚಿತರಾಗಿದ್ದಾರೆ. ಪುತ್ರಿ ವೀಣಾ ವಿದುಷಿ ವೀಣಾ ಕಿನ್ಹಾಳ್‌ ಪರದೇಶದಲ್ಲಿ ನೆಲೆಸಿದ್ದರೂ ಇಲ್ಲಿನ ಸಂಸ್ಥೆಗಳ ಮೂಲಕ ತಮ್ಮ ತಂದೆಯವರ ಸ್ಮರಣಾರ್ಥ ಕಾರ್ಯಕ್ರಮಗಳನ್ನು ಪ್ರಾಯೋಜಿಸುತ್ತಿರುತ್ತಾರೆ. ಮತ್ತೊಬ್ಬ ಪುತ್ರಿ ಡಾ. ಪೂರ್ಣಿಮಾ ತಮ್ಮ ತೀಕ್ಷ್ಣ ಲೇಖನಿಯಿಂದಲೂ ಕುಶಾಗ್ರಮತಿಯಿಂದಲೂ ತಮ್ಮದೇ ಆದ ಗೌರವಯುತ ಸ್ಥಾನವನ್ನು ಪತ್ರಿಕೋಧ್ಯಮದಲ್ಲಿ ಸಾಧಿಸಿಕೊಂಡಿದ್ದಾರೆ. ೧೯೭೯ರಲ್ಲಿ ರಾಜಾರಾಯರು, ತಮ್ಮ ಭೌತಿಕ ಕಾಯದಿಂದ ಮುಕ್ತರಾದರು. “ದೇಹವೊಂದು ದೇವ ವೀಣೆ, ನರನರವೂ ತಂತಿ ತಾನೆ, ಹಗಲಿರುಳೂ ನುಡಿಯುತಿಹ, ಉಸಿರಾಟವೇ ಜೀವ” ಎಂಬ ಸಾಲುಗಳನ್ನಿಲ್ಲಿ ಸ್ಮರಿಸಬಹುದು. ಶಿಷ್ಯ-ಪ್ರಶಿಷ್ಯರ ಕೈಯಲ್ಲಾಡುತ್ತಿರುವ ವೀಣೆಯ ನಾದದಲ್ಲಿ ರಾಜಾರಾಯರ ಉಸಿರೂ ಸೇರಿ, ಇಂದೂ ಮಿಡಿಯುತ್ತಿರ ಬಹುದಲ್ಲವೇ?
ನಮ್ಮ ಗುರು ಗಾನಕಲಾಸಿಂಧು ಡಿ. ಸುಬ್ಬರಾಮಯ್ಯನವರಿಗೂ ಪರಮಾಪ್ತ ಮಿತ್ರರಾಗಿದ್ದ ರಾಜಾರಾಯರು ನಮ್ಮ ಮನೆಯವರೆಲ್ಲರಿಗೂ ಬಹು ಆಪ್ತರಾಗಿದ್ದವರು. ವಿದುಷಿ ವಸುಂಧರಾ ಹಾಗೂ ಡಾ.ಟಿ.ಎಸ್‌. ಸತ್ಯವತಿ, ಆಚಾರ್ಯ ಪಾಠ ಶಾಲಾ ಕಾಲೇಜಿನಲ್ಲಿ ಅವರಿಂದ ಸಂಗೀತ ಶಿಕ್ಷಣ ಪಡೆದ ಭಾಗ್ಯ ಶಾಲಿಗಳು. ಹೀಗಾಗಿ ಅವರು ನಮ್ಮ ಮನೆಗೆ ಆಗೀಗ ಬರುತ್ತಿದ್ದರು. ಬಂದಾಗಲೆಲ್ಲ ಒಮ್ಮೆ ಮನೆಯನ್ನೆಲ್ಲಾ ಸುತ್ತಿ ನೋಡಿ, “ನಿಮ್ಮ ಮನೆಯ ಬಾಗಿಲು, ಕಿಟಕಿ, ನೆಲ, ಗೋಡೆ, ಹೆಂಚುಗಳೂ ಸಂಗೀತ ಹಾಡುತ್ತಿವೆ?” ಎನ್ನುತ್ತಿದ್ದರು. ಇಂತಹ ಮಹಾನುಭಾವರ ಸ್ಮರಣೆ ಪುಣ್ಯಪ್ರದ. ಇಂತಹವರ ವಿಚಾರಧಾರೆ, ನಡೆ-ನುಡಿಗಳು ಮಾರ್ಗದರ್ಶಕ.
ನೀಲಕಂಠಬುವಾ ಮಿರಜಕರ
ಸಂಗೀತ ಸಾಧನೆ ಒಂದು ತಪಸ್ಸು-ಸಂಗೀತ ಸಾಧನೆಯ ಗುರಿ ಮುಟ್ಟುವುದು ಗುರುವಿನ ಮೂಲಕ ಮಾತ್ರ ಸಾಧ್ಯ. ಸಂಗೀತ ಹಾಡಬಲ್ಲವರಿಗೆಲ್ಲ ಸಾಧಿಸುವಂಥ ಲಘುವಾದ ಕಲೆಯಲ್ಲ. ಅದಕ್ಕಾಗಿ ಜೀವನ ಸರ್ವಸ್ವವನ್ನೂ ಅರ್ಪಿಸಿಕೊಳ್ಳಬೇಕಾಗುತ್ತದೆ. ಎದುರಾದ ಅನೇಕ ಕಷ್ಟಗಳ  ಕುಲುಮೆಯಲ್ಲಿ ಸುಟ್ಟುಕೊಂಡು ಚೊಕ್ಕ ಚಿನ್ನವಾಗಬೇಕಾಗುತ್ತದೆ. ನೀಲಕಂಠಬುವಾ ಅವರ ಜೀವನ ಇದಕ್ಕೆ ನಿದರ್ಶನವಾಗಿದೆ.
ನೀಲಕಂಠಬುವಾ ಅವರ ಪೂರ್ವಜರು ಬಿಜಾಪುರ ಜಿಲ್ಲೆಯ ಹೊಳೆ ಆಲೂರಿನ ಹಿರೇಮಠ ಮನೆತನದವರು. ಕಾರಣಾಂತರಗಳಿಂದ ಈ ಹಿರೇಮಠದವರು ಸುಮರು ೧೯ನೆಯ ಶತಮಾನದಲ್ಲಿ ಮಿರಜ್ ಪಟ್ಟಣಕ್ಕೆ ಬಂದು ನೆಲೆಸಿದರು. ಮಿರಜ್‌ ಅಂದು ಮರಾಠಿ ಸಂಸ್ಥಾನಿಕರ ಅಧೀನಕ್ಕೆ ಒಳಪಟ್ಟ ಸಂಸ್ಥಾನವಾಗಿದ್ದು ಕನ್ನಡ ಮತ್ತು ಮರಾಠಿ ಮನೆತನಗಳು ಪರಸ್ಪರ ಬಂದು ಹೋಗಿ ನೆಲೆಸುವುದು ಸಾಮಾನ್ಯ ಸಂಗತಿಯಾಗಿತ್ತು. ಹೊಳೆ ಆಲೂರಿನ ಹಿರೇಮಠದ ಶ್ರೀ ದಾನಯ್ಯನವರ ಮನೆತನ ಮಿರಜ್‌ದಲ್ಲಿ ನೆಲೆಗೊಂಡಾಗ ಅಲ್ಲಿದ್ದ ಕೆಲವು ವೀರಶೈವ ಮನೆತನಗಳ ಜನ ದಾನಯ್ಯನವರನ್ನೇ ತಮ್ಮ ಗುರುಗಳನ್ನಗಿ ಸ್ವೀಕರಿಸಿದರು. ದಾನಯ್ಯ ಮತ್ತು ಮಹಾಲಿಂಗವ್ವ ದಂಪತಿಗಳ  ಮೊದಲನೆಯ ಮಗ ಶಂಭಯ್ಯ, ಎರಡನೆಯ ಮಗನೇ ನೀಲಕಂಠಯ್ಯನಾಗಿದ್ದು ಸುಮಾರು ೧೮೬೦ರಲ್ಲಿ ಜನಿಸಿದನು. ನೀಲಕಂಠಯ್ಯ ಬಾಲ್ಯದಲ್ಲಿಯೇ ಹೆತ್ತ ತಂದೆ ತಾಯಿಗಳನ್ನು ಕಳೆದುಕೊಂಡ. ಹೀಗಾಗಿ ಹಿರಿಯಣ್ಣ ಶಂಭಯ್ಯನ ಆಸರೆಯಲ್ಲಿಯೇ ನೀಲಕಂಠಯ್ಯ ಬೆಳೆದು ದೊಡ್ಡವನಾದ. ಹೆತ್ತವರನ್ನು ಕಳೆದುಕೊಂಡು ಬಡತನದ ಬೇಗೆಯಲ್ಲಿ ಬೇಯುತ್ತಿದ್ದ ಶಂಭಯ್ಯ ಜೀವನೋಪಾಯಕ್ಕೆ ವ್ಯಾಪಾರ ಮಾಡತೊಡಗಿದ. ತನ್ನ ಸೋದರ ನೀಲಕಂಠಯ್ಯ ವಿದ್ಯಾವಂತನಾಗಬೇಕೆಂಬುದು ಶಂಭಯ್ಯನ ಹಂಬಲ. ಆದರೆ ಬಾಲ್ಯದಿಂದಲೇ ನೀಲಕಂಠಯ್ಯನಿಗೆ ಸಂಗೀತದಲ್ಲಿ ಆಸಕ್ತಿ ಒಲವುಗಳಿದ್ದವು. ಆದಾಗ್ಯೂ ಅಣ್ಣನ ಬಲವಂತಕ್ಕೆ ಶಾಲೆಗೂ ಸೇರಿದ. ಸೋನಾರಗಲ್ಲಿಯ ತಮ್ಮ ಮನೆಯಿಂದ ಶಾಲೆಗೆ ಹೋಗುವಾಗ ಬರುವಾಗ ಕೇಳಿಬರುತ್ತಿದ್ದ ಹಾರ್ಮೋನಿಯಂವಾದನ, ಸಂಗೀತ ಸಾಧನೆಯ ಸ್ವರಾಲಾಪಗಳು ನೀಲಕಂಠಯ್ಯನಿಗೆ ಹುಚ್ಚು ಹಿಡಿಸುತ್ತಿದ್ದವು. ಹಾಗೂ ಹೀಗೂ ನಾಲ್ಕನೆಯ ತರಗತಿಗೆ ಬಂದಾಗ ತರಗತಿಗಳಲ್ಲಿ ಕೂಡದೆ ಸಂಗೀತ ಪಾಠ ನಡೆದಲ್ಲಿ ಹೋಗುವುದು ಸಾಮಾನ್ಯವಾಯಿತು. ಶಂಭಯ್ಯ ಇದನ್ನು ತಿಳಿದು ನೊಂದು “ಜಂಗಮರ ಮಕ್ಕಳು ಇಂಥ ಕಲೆಗಳಲ್ಲಿ ಆಸಕ್ತಿ ತಳೆಯಬಾರದು. ಸಂಗೀತ ನಮ್ಮ ಸೊತ್ತಲ್ಲ. ವಿದ್ಯಾವಂತನಾಗಿ ದೊಡ್ಡ ನೌಕರಿ ಮಾಡಬೇಕು” ಎಂದು ಬುದ್ಧಿ ಹೇಳಿದ. ಅಣ್ಣನೆದುರಿಗೆ ಹೂಗುಡುತ್ತಿದ್ದ ನೀಲಕಂಠಯ್ಯ ಹೊರಗೆ ಹೋಗಿ ಕೇಳುತ್ತಿದ್ದುದು ಶಾಲೆಯ ಪಾಠಗಳನ್ನಲ್ಲ, ನಾದದ ಅಲೆಗಳನ್ನು. ಒಂದು ದಿನ ನೀಲಕಂಠಯ್ಯ ತನ್ನ ಸಹಪಾಠಿಯಾಗಿದ್ದ ಅಣ್ಣೂ ಈಚಲಕರಂಜೀಕರರ ಜೊತೆ ಅವರ ಮನೆಗೆ ಹೋದ. ಆ ಮನೆಯಲ್ಲಿ ನಡೆದಿದ್ದ ಸಂಗೀತ ಸಾಧನೆ ಕೇಳುತ್ತ ಮನೆಯ ಹೊರಬದಿಯ ಕಟ್ಟೆಯ ಮೇಲೆ ಮೈಮರೆತು ಕುಳಿತು ಬಿಟ್ಟ. ಅಣ್ಣೂನ ತಂದೆ ಪ್ರಸಿದ್ಧ ಗ್ವಾಲ್ಹೇರ ಘರಾಣೆಯ ಗಾಯಕರಾದ ಶ್ರೀ ಬಾಳಕೃಷ್ಣಬುವಾ ಈಚಲಕರಂಜಿಕರವರು. ಈಚಲಕರಂಜಿ ಸಂಸ್ಥಾನದಿಂದ ಮಿರಜ್‌ಗೆ ಬಂದು ನೆಲಸಿದ್ದ ಬಾಳಕೃಷ್ಣಬುವಾ ಅವರು ಮಿರಜ್‌ ಸಂಸ್ಥಾನಿಕರ ಪ್ರೋತ್ಸಾಹ, ನೆರವುಗಳಿಂದಾಗಿ ಗುರುಕುಲ ಮಾದರಿಯ ಸಂಗೀತ ಶಾಲೆಯನ್ನು ತೆರೆದಿದ್ದರು. ಸಂಗೀತ ಕಲಿಯಲು ಬಂದ ಶಿಷ್ಯರನ್ನು ತಮ್ಮಲ್ಲಿರಿಸಿಕೊಂಡು ಅವರ ಎಲ್ಲ ಹೊಣೆಹೊತ್ತು ಮಕ್ಕಳಂತೆ ಪಾಲನೆ ಮಾಡುತ್ತ ಅವರಿಗೆ ಬೆಳಿಗ್ಗೆ ಹಾಗೂ ಸಂಜೆಗೆ ನಾಲ್ಕು ತಾಸು ಸಂಗೀತ ಶಿಕ್ಷಣದ ತರಬೇತಿ ನೀಡುತ್ತಿದ್ದರು. ಮೈಮರೆತು ಸಂಗೀತ ಕೇಳುತ್ತಿದ್ದ ನೀಲಕಂಠಯ್ಯನನ್ನು ಬಾಳಕೃಷ್ಣಬುವಾ ಅವರು ನೋಡಿ ಸಂಗೀತದಲ್ಲಿಲಯ ಅವನ ಆಸಕ್ತಿ ತಾದಾತ್ಮಭಾವಗಳನ್ನು ಗಮನಿಸಿದರು. ಕೂಡಲೇ ಶಂಭಯ್ಯನನ್ನು ಕರೆಸಿ ನೀಲಕಂಠಯ್ಯನಿಗೆ ಸಂಗೀತ ಕಲಿಸುವುದಾಗಿ ಹೇಳಿದಾಗ ಶಂಭಯ್ಯನಿಗೆ ತನ್ನ ತಮ್ಮನಿಗೆ ಒದಗಿಬಂದ ದೈವಕೃಪೆ ಎನಿಸಿತು. ಇಂಥ ಪ್ರಸಿದ್ಧ ಗಾಯಕರು ನಿರಪೇಕ್ಷಭಾವದಿಂದ ಸಂಗೀತ ಕಲಿಸಲು ಒಪ್ಪಿರುವುದು ತಮ್ಮನ ಸುಕೃತವೆಂದು ಬಗೆದು ಅವರಿಗೆ ಧನ್ಯತೆಯನ್ನರ್ಪಿಸಿದ. ಅಂದಿನಿಂದ ನೀಲಕಂಠಯ್ಯ ಬಾಳಕೃಷ್ಣಬುವಾ ಅವರ ಶಿಷ್ಯನಾದ.
ಯಾವುದೇ ಶಿಷ್ಟಾಚಾರಕ್ಕೆ ಮಹತ್ವಕೊಡದ ನೀಲಕಂಠಯ್ಯ ಏಕೋಭಾವದಿಂದ ಗುರುಸೇವೆ ಮಾಡುತ್ತಿದ್ದ. ನಿಷ್ಠೆಯಿಂದ ಸಂಗೀತ ಸಾಧನೆಯಲ್ಲಿ ತೊಡಗಿದ. ಇದನ್ನು ಮನಗಂಡು ಮೆಚ್ಚಿದ ಬಾಳಕೃಷ್ಣ ಬುವಾ ಅವರು ಮುಕ್ತ ಹೃದಯದಿಂದ ತಮ್ಮಲ್ಲಿದ್ದ ಸಂಗೀತ ಭಂಡಾರವನ್ನು ತಮ್ಮ ಮಗನ ಜೊತೆಗೆ ನೀಲಕಂಠಯ್ಯನಿಗೂ ಧಾರೆಯೆರೆದರು.
ಗ್ವಾಲ್ಹೇರ ಘರಾಣೆಯ ಗಾಯಕಿಯು ಸರ್ವಾಂಗ ಪರಿಪೂರ್ಣ ಗಾಯಕಿ ಎಂದರೆ ತಪ್ಪಾಗಲಾರದು. ನೀಲಕಂಠಯ್ಯನವರು ಈ ಗಾಯಕಿಯ ವೈಶಿಷ್ಟ್ಯಗಳಾದ ಸ್ವರ ಸಾಧನೆ, ಸ್ಥಾಯಿ, ಅಂತರಾಳಗಳ ಪ್ರಭಾವಿ ರೂಪ, ಠೇಕಾ ಹಾಗೂ ಲಯಗಳೊಂದಿಗೆ ಹಂಚಿ-ಆಲಾಪದ ಪ್ರಸ್ತುತಿ, ರಾಗದ ಸ್ಪಷ್ಟರೂಪ, ಗಮಕ ಪ್ರಯೋಗದೊಂದಿಗೆ ಗಾಯನವನ್ನು ಮನೋರಂಜಕಗೊಳಿಸುವುದು, ಆರೋಹ ಅವರೋಹಗಳಲ್ಲಿಯ ಪ್ರಧಾನ ತಾನ, ಟಪ್ಪಾ-ತಾನ, ಗಮಕ-ತಾನ, ಅಲಂಕಾರಿಕ-ತಾನ, ವಿಕೃತ-ತಾನ, ಸಪಾಟ-ತಾನ, ಮೂರೂ ಸಪ್ತಕಗಳಲ್ಲಿ ತಯಾರಿ ಫಿರತ, ಖುಲ್ಲಾಧ್ವನಿಯಿಂದ ಹಾಡುವುದು, ಪ್ರತಿ-ರಾಗದಲ್ಲಿ ೨೦-೩೦ ಬಂದಿಶ್‌ಗಳನ್ನು ಹಾಡುವುದು, ಇತ್ಯಾದಿ ಗಾಯಕಿಯ ಅಂಗಗಳನ್ನು ಗುರುಮುಖದಿಂದ ಕಲಿತು ಸಂಗೀತ-ಸಿದ್ಧಿಯನ್ನು ಪಡೆದರು. ಅದರಂತೆ ಸಂಗೀತ ಶಾಸ್ತ್ರವನ್ನೂ ಆತ್ಮಸಾತ್‌ ಮಾಡಿಕೊಂಡರು. ಸುಮಾರು ಎರಡು ದಶಕಗಳ ನಿರಂತರವಾದ ಬೋಧೆ ಸಾಧನೆಯಿಂಧಾಗಿ ಆಲೂರಮಠ ನೀಲಕಂಠಯ್ಯನವರು ನೀಲಕಂಠಬುವಾ ಎಂದು ಖ್ಯಾತರಾದರು. ಗುರುಸನ್ನಿಧಿಯಲ್ಲಿ೮ ಬೆಳೆದ ನೀಲಕಂಠಯ್ಯನವರ ಕಣ್ಣೆದುರು ನಾದಲೋಕದ ನೂತನ ಕ್ಷಿತಿಜ ಗೋಚರಿಸಿತು. ನಾದದ ಅಲೆ ಹುಡುಕಿ ಹೊರಟ ನೀಲಕಂಠಯ್ಯನವರಿಗೆ ಸಂಗೀತ ಸಾಧನೆಯ ಮೂಲಕ ತಮ್ಮ ಜೀವನದ ನಿಶ್ಚಿತ ನೆಲೆ ಪ್ರಾಪ್ತವಾಗಿತ್ತು.
ಸುಮಾರು ೧೯೧೦ರಲ್ಲಿ ನೀಲಕಂಠಬುವಾ ಅವರ ಮದುವೆ ಅಥಣಿಯ ಒಂದು ಜಂಗಮ ಮನೆತನದ ಶಿವವ್ವ ಅವರೊಡನೆ ನೆರವೇರಿತು. ಶಿವವ್ವ ತಮ್ಮ ಪತಿಗೆ ತುಂಬ ಮೆಚ್ಚಿನವರಾಗಿದ್ದರು. ಆದರೆ ಈ ಸಂತೋಷ ಬಹುಕಾಲ ಉಳಿಯಲಿಲ್ಲ. ೧೯೧೪ರ ಸುಮಾರು ಶಿವವ್ವ ಹೆರಿಗೆಯ ಕಾಲದಲ್ಲಿ ಅಸುನೀಗಿದರು. ಇದು ನೀಲಕಂಠಬುವಾ ಅವರಿಗೆ ಸಹಿಸದ ಆಘಾತವಾಗಿತ್ತು. ತಮ್ಮ ಸಂಗೀತ ಸಾಧನೆಯಲ್ಲಿಯೇ ಹೆಚ್ಚು ಕಾಲ ಕಳೆಯುತ್ತ ಸಮಾಧಾನ ತಂದುಕೊಂಡರು.
ನೀಲಕಂಠಬುವಾ ಅವರ ಎದೆಯಲ್ಲಿ ಹುದುಗಿದ ಹೆಂಡತಿಯ ಸಾವಿನ ನೋವು ಸಂಗೀತವಾಗಿ ಹೊರಹೊಮ್ಮಿತು. ಎರಡು ಮೂರು ವರ್ಷಗಳ ಈ ಅವಧಿಯಲ್ಲಿ ಅವರು ಮಿರಜ್‌ದಿಂದ ಹೊರಗೆ ಉತ್ತರ ಕರ್ನಾಟಕದ ಇತರ ಭಾಗಗಳಲ್ಲಿದ್ದ ನಾಟಕ ಕಂಪನಿಗಳಿಗೆ ಸಂಗೀತ ಕಲಿಸಲು, ಹಾಡು ಕೂಡಿಸಲು ಆಗಾಗ ಹೋಗಿ ಬರುತ್ತ ಹಾಗೂ ಹೀಗೂ ಕಾಲ ಕಳೆದರು. ಗುರು ಹಿರಿಯರ, ಆಪ್ತರ ಸಲಹೆಯಂತೆ-ನೀಲಕಂಠಬುವಾ ಅವರು ೧೯೧೭ ರಲ್ಲಿ ಚಿಕ್ಕೋಡಿಯ ಕಂಬಳಿಮಠ ಮನೆತನದ ಗಂಗಮ್ಮ ಎಂಬ ಕನ್ಯೆಯನ್ನು ಮದುವೆಯಾದಾಗ ಮನೆಯಲ್ಲಿ ಮತ್ತೆ ಗೆಲುವಿನ ವಾತಾವರಣ ಮೂಡಿತು. ನಿಷ್ಕಲ್ಮಶ ನಡವಳಿಕೆ ಮತ್ತು ಸಹಜ ಒಲವಿನಿಂದ ನೀಲಕಂಠಬುವಾ ಅವರ ಹೃದಯವನ್ನು ಅರಳಿಸಿದ ಪತ್ನಿ ಗಂಗಮ್ಮನಿಂದ ಆಲೂರಮಠ ವಂಶದ ಕುಡಿಯೊಡೆಯಿತು. ಗಂಗಮ್ಮ ಮೂರು ಗಂಡು ಮಕ್ಕಳನ್ನು ಹೆತ್ತು ಬುವಾ ಅವರ ವಂಶದ ದೀಪ ಬೆಳಗಿಸಿದರು. ಆದರೆ ಕೊನೆಯ ಮಗು ಕಾಲನ ತುತ್ತಾಯಿತು. ಮನೆಯ ಅಂಗಳ ತುಂಬಿ ಬೆಳೆದ ಇಬ್ಬರು ಮಕ್ಕಳೆಂದರೆ ಚಂದ್ರಶೇಖರಯ್ಯ ಮತ್ತು ಶಂಭುಲಿಂಗಯ್ಯ. ಇಳಿವಯಸ್ಸಿನಲ್ಲಿ (೧೯೩೮-೨೯) ಈ ಮಕ್ಕಳು ಜನಿಸಿದ್ದರಿಂದ ನೀಲಕಂಠಬುವಾ ಅವರ ಸಂಗೀತ ವಿದ್ಯಾ ಇವರಿಗೆ ಹತ್ತಲಿಲ್ಲ.
ಈ ನಡುವೆ ನೀಲಕಂಠಬುವಾ ಅವರಿಗ ಆಘಾತದ ಮೇಲೆ ಆಘಾತಗಳು ಜರುಗಿದವು. ಮೊದಲ ಹೆಂಡತಿಯ ಸಾವಿನ ನಂತರ ಗಂಗವ್ವನಿಂದ ಮನೆಯು ತುಂಬಿಕೊಂಡಾಗ್ಯೂ ಸುಮಾರು ೧೯೨೦ರಲ್ಲಿ ಪ್ಲೇಗ್‌ ಹಾವಳಿಗೆ ಬುವಾ ಅವರ ಮನೆಯ ಹಿರಿಯರೆಲ್ಲಾ ತುತ್ತಾದರು. ಮನೆತನಕ್ಕೆ ಇದ್ದ ಆಸ್ತಿ ಕೇವಲ ಮೂರು ಕೂರಿಗೆ ಎರಿ-ಜಮೀನು ಮಾತ್ರ. ಮನೆಯ ಜನ, ಸ್ವತಃ ಬುವಾ ಸಹ ಸಂಗೀತ ವ್ಯವಸಾಯದೊಂದಿಗೆ ಒಮ್ಮೊಮ್ಮೆ ಹೊಲದಲ್ಲಿ ಕೆಲಸ ಮಾಡಲು ಹೋಗುತ್ತಿದ್ದರು. ಯಾಕೆಂದರೆ ಕೇವಲ ಸಂಗೀತದಿಂದ ಉಪಜೀವನ ಸಾಗಿಸುವುದು ಕಷ್ಟಸಾಧ್ಯವಾಗಿತ್ತು.
ಇದೇ ಅವಧಿಯಲ್ಲಿ ಬಾಳಕೃಷ್ಣಬುವಾ ಅವರ ಒಬ್ಬನೇ ಮಗನಾದ ಅಣ್ಣಬುವಾ ಅಕಾಲ ಮರಣಕ್ಕೀಡಾದಾಗ ಬಾಳಕೃಷ್ಣಬುವಾ ಅವರು ಈ ಆಘಾತ ಸಹಿಸಲಾಗದೆ ಮಿರಜ್‌ ಬಿಟ್ಟು ಈಚಲಕರಂಜಿಯ ಹತ್ತಿರದ ತಮ್ಮ ಮಗಳ ಮನೆಗೆ ಹೋದರು. ಬಾಳಕೃಷ್ಣಬುವಾ ಮಿರಜ್‌ದಿಂದ ಹೋದಬಳಿಕ ನೀಕಂಠಬುವಾ ಅವರಿಗೆ ದಿಕ್ಕೇ ತೋಚದಂತಾಯಿತು. ಮಿರಜ್‌ ಸಂಸ್ಥಾನಿಕರಿಂದ ದೊರೆಯುತ್ತಿದ್ದ ಅಷ್ಟಿಷ್ಟು ಸಹಾಯವೂಫ ದೊರೆಯದಂತಾಯಿತು. ನೀಲಕಂಠಬುವಾ ಅವರು ಇದರಿಂದ ಧೃತಿಗೆಡಲಿಲ್ಲ. ಪ್ರತಿಯಾಗಿ ಸಂಗೀತ ಸಾಧನೆಯ ದಾರಿಯಲ್ಲಿ ಮತ್ತಷ್ಟು ಗಟ್ಟಿಯಾಗಿ ಮುನ್ನಡೆಯುವ ಸಂಕಲ್ಪ ಮಾಡಿದರು. ಧಾರ್ಮಿಕ ಕ್ರಿಯಾಚರಣೆ ಹಾಗೂ ಸಂಗೀಥ ಸೇವೆ ಎರಡರಲ್ಲೂ ಎಳ್ಳಷ್ಟೂ ಕುಂದುತಾರದೆ ತಮ್ಮ ಭವಿಷ್ಯ ರೂಪಿಸಿಕೊಂಡರು.
೧೯೨೦ರಲ್ಲಿ ನೀಲಕಂಠಬುವಾ ಅವರಿಗೆ ಹಾವೇರಿಯ ಹುಕ್ಕೇರಿ ಮಠದ ಶ್ರೀ ಶಿವಬಸವ ಸ್ವಾಮಿಗಳ ಪರಿಚಯವಾಯಿತು. ಈ ಆಕಸ್ಮಿಕ ಪರಿಚಯ ಸ್ನೇಹದಲ್ಲಿ ಅರಳಿತು. ಶ್ರೀಗಳು ನೀಲಕಂಠಬುವಾ ಅವರ ಸಂಗೀತವನ್ನು  ತುಂಬ ಮೆಚ್ಚಿಕೊಂಡರು. ನೀಲಕಂಠಬುವಾ ಅವರ ಸಂಗೀತ ಕಲೆ ಮಿರಜ್‌ದಲ್ಲಿಯ ಒಂದು ಪುಟ್ಟ ಶಾಲೆಗೆ ಸೀಮಿತವಾಗಬಾರದು, ಇವರಿಗೊಂದು ಒಳ್ಳೆಯ ಸ್ಥಾನ ಮತ್ತು ಉತ್ತಮ ಶಿಷ್ಯರನ್ನು ದೊರಕಿಸಿಕೊಡಬೇಕೆಂಬುದು ಶ್ರೀಗಳ ಹಂಬಲ. ರ್ಶರೀಗಳು ನೀಲಕಂಠಬುವಾ ಅವರನ್ನು ಒಮ್ಮೆ ಶಿವಯೋಗ ಮಂದಿರಕ್ಕೆ ಶ್ರೀ ಕುಮರ ಸ್ವಾಮಿಗಳೆಡೆಗೆ ಕರೆದುಕೊಂಡು ಹೋದರು. ಕುಮಾರಸ್ವಾಮಿಗಳ ಕೃಪಾಕಟಾಕ್ಷದಲ್ಲಿ ಕಾಡಶೆಟ್ಟಿ ಹಳ್ಳಿಯ, ಸುಶ್ರಾವ್ಯ ಕಂಠ ಹೊಂದಿದ್ದ ಹುಟ್ಟುಗುರುಡ ಗದಿಗೆಯ್ಯನು ಬೆಳೆಯುತ್ತಿದ್ದನು. ಕುಮಾರಸ್ವಾಮಿಗಳು ಗದಿಗೆಯ್ಯನನ್ನು ಮೈಸೂರಿಗೆ ಕಳಿಸಿ ಆಗಲೇ ಕರ್ನಾಟಕ ಸಂಗೀತದ ಅಭ್ಯಾಸ ಮಾಡಿಸಿದ್ದರು. ಗದಿಗೆಯ್ಯನಿಗೆ ಹಿಂದುಸ್ತಾನಿ ಸಂಗೀತ ಕಲಿಸಬೇಕೆಂದು ಸ್ವಾಮಿಗಳಿಗೆ ಮನಸ್ಸಾಯಿತು. ಹೀಗಾಗಿ ಶ್ರೀಗಳು ನೀಲಕಂಠಬುವಾ ಅವರಲ್ಲಿ ತಮ್ಮ ಇಚ್ಛೆಯನ್ನು ವ್ಯಕ್ತಪಡಿಸಿದರು. ಸ್ವಾಮಿಗಳ ಇಚ್ಛೆಯಂತೆ ನೀಲಕಂಠಬುವಾ ಗದಿಗೆಯ್ಯನಿಗೆ ಹಿಂದುಸ್ತಾನಿ ಸಂಗೀತ ಕಲಿಸಲು ಒಪ್ಪಿದರು. ಶ್ರೀ ಕುಮಾರ ಶಿವಯೋಗಿಗಳು ನೀಲಕಂಠಬುವಾ ಅವರ ಸುಪರ್ದಿಗೆ ಒಪ್ಪಿಸಿದ ಯುವಕ ಚರಂತಿಮಠ ಗದಿಗೆಯ್ಯನೇ ಕರ್ನಾಟಕದ ಸಂಗೀತ-ಪ್ರಪಂಚದಲ್ಲಿ ಅಂಧರ ಬಾಳಿಗೆ ಬೆಳಕನ್ನು ನೀಡಿ ಸಂಗೀತ ಧಾರೆಯನ್ನೆರೆಯುವ ವೀರೇಶ್ವರ ಪುಣ್ಯಾಶ್ರಮವನ್ನು ಕಟ್ಟಿದ, ಅಭಿಜಾತ ಸಂಗೀತ ಕಲಾ ನಿಪುಣರೆಂದು ಖ್ಯಾತಿ ಪಡೆದ ಗದುಗಿನ ಪಂಚಾಕ್ಷರಿ ಗವಾಯಿಗಳು. ಪಂಚಾಕ್ಷರಿಬುವಾ ಅವರ ಸಂಗೀತ ಶ್ರದ್ಧೆಯಿಂದ ಪ್ರಸನ್ನರಾದ ನೀಲಕಂಠಬುವಾ ತಮಗೆ ತಿಳಿದ ಗ್ವಾಲ್ಹೇರ ಘರಾಣೆಯ ನೂರಾರು ಚೀಚ್‌ಗಳನ್ನು ಪಂಚಾಕ್ಷರಿಬುವಾ ಅವರಿಗೆ ಕಲಿಸಿ ಪ್ರತಿಯೊಂದರ ವೈಶಿಷ್ಟ್ಯವನ್ನು ಮತ್ತೆ ಮತ್ತೆ ಸಾಧನೆ ಮಾಡಿಸಿದರು.
ಈ ಅವಧಿಯಲ್ಲಿ ನೀಲಕಂಠಬುವಾ ಅವರಿಗೆ ಶಿವಯೋಗ ಮಂದಿರಕ್ಕೆ ಬರುತ್ತಿದ್ದ ಉತ್ತರ ಕರ್ನಾಟಕ ಮಠಾಧೀಶರ ಪರಿಚಯವಾದಂತೆ ಕೆಲವು ನಾಟಕ ಕಂಪನಿ ಮಾಲೀಕರ ಪರಿಚಯವೂ ಆಯಿತು. ಕೆಲವರು ತಮ್ಮ ನಾಟಕ ಕಂಪನಿಗಳ ಪಾತ್ರಧಾರಿಗಳಿಗೆ ಹಾಡು ಕೂಡಿಸಿಕೊಡಲು ಹಾಗೂ ಸಂಗ ಈತ ಹೇಳಿಕೊಡಲು ನೀಲಕಂಠಬುವಾ ಅವರನ್ನು ವಿನಂತಿಸಿದರು.
ಪಂಚಾಕ್ಷರಿ ಗವಾಯಿಗಳಿಗೆ ಸಂಗೀತ ಹೇಳಿಕೊಟ್ಟ ನಂತರ ಉತ್ತರ ಕರ್ನಾಟಕದ ಯಾವುದಾದರೂ ಒಂದು ಊರಲ್ಲಿ ಸಂಗೀತ ಶಾಲೆ ಪ್ರಾರಂಭಿಸಬೇಕೆಂಬುದು ನೀಲಕಂಠಬುವಾ ಅವರ ಸಂಕಲ್ಪವಾಗಿತ್ತು. ಆದರೆ ಅದು ಈಡೇರಲಿಲ್ಲ. ಆದ್ದರಿಂದ ಅವರು ಮೀರಜದಲ್ಲಿಯೇ ಸಂಗೀತ ಶಾಲೆ ಆರಂಭಿಸಿ ವಿದ್ಯಾರ್ಥಿಗಳಿಗೆ ಸಂಗೀತ ಹೇಳಿಕೊಟ್ಟರು. ಆಶ್ರಮದಲ್ಲೆ ವಾಸಿಸುತ್ತಿದ್ದ ಬಸವರಾಜ ರಾಜಗುರು ಅವರು ಪಂಚಾಕ್ಷರಿ ಗವಾಯಿಗಳಿಗೆ ಕಲಿಸುವಾಗ ತಾವೂ ಕಲಿಯುತ್ತಿದ್ದರು.
ಕೆಲದಿನಗಳ ನಂತರ ನೀಲಕಂಠಬುವಾ ಅವರಿಗೆ ಬಾಲಕೃಷ್ಣಬುವಾ ಅವರಿಂದ ಪತ್ರ ಬಂದಿತು. ವೃದ್ಧಾಪ್ಯದ ಒತ್ತಡ ಬಡತನದ ಬವಣೆಯ ಬಗ್ಗೆ ಬರೆದಿದ್ದ ಆ ಪತ್ರವನ್ನು ಓದಿ ನೀಲಕಂಠಬುವಾ ಅವರ ಮನ ನೊಂದಿತು. ಕೂಡಲೇ ತಮ್ಮಲ್ಲಿದ್ದ ಅಲ್ಪಸ್ವಲ್ಪ ಹಣದೊಂದಿಗೆ ಈಚಲಕರಂಜಿಗೆ ಹೋದರು. ಬಾಲಕೃಷ್ಣಬುವಾ ಅವರು ತಮ್ಮ ಮಗಳ ಮನೆಯ ಅಂಗಳದಲ್ಲಿ ತುಳಸಿ ಕಟ್ಟೆಯ ಬದಿಯ ಒಂದು ಮರದ ಕೆಳಗೆ ಹರಿದ ಚಾಪೆಯ ಮೇಲೆ ಮಲಗಿದ್ದರು. ಗುರುಗಳ ಸ್ಥಿತಿ ಕಂಡು ನೀಲಕಂಠಬುವಾ ಅವರು ಮರುಗಿದರು. ಗುರು-ಶಿಷ್ಯರು ಒಬ್ಬರನ್ನೊಬ್ಬರು ತಬ್ಬಿಕೊಂಡು ಗಳಗಳನೆ ಅತ್ತರು. ಇಂಥ ಸ್ಥಿತಿಯಲ್ಲಿ ಗುರುಗಳಿಗೆ ತಾನು ಏನು ಸಹಾಯ ಮಾಡಬಲ್ಲೆನೆಂದು ನೀಲಕಂಠಬುವಾ ಯೋಚಿಸಿದಾಗ ಥಟ್ಟನೆ ಅವರಿಗೆ ಆ ಸಂದರ್ಭಕ್ಕೆ ನೆನಪಾದುದು ತಮ್ಮ ಕೊರಳೊಳಗಿದ್ದ ಬಂಗಾರದ ಗುಂಡುಗಡಿಗೆ. ಅದನ್ನೇ ನೇರವಾಗಿ ಕೊಟ್ಟರೆ ಗುರುಗಳು ಸ್ವೀಕರಿಸಲಾರರೆಂದು ತಿಳಿದು ಅದನ್ನು ಮಾರಿ ಬಂದ ಹಣವನ್ನು ಗುರುಗಳಿಗೆ ಕೊಟ್ಟು ಮಿರಜಕ್ಕೆ ಮರಳಿ ಬಂದರು. ನೀಲಕಂಠಬುವಾ ಅವರು ಮಿರಜಿಗೆ ಹಿಂತಿರುಗಿದ ಕೆಲವೇ ದಿನಗಳಲ್ಲಿ ಬಾಳಕೃಷ್ಣಬುವಾ ಕೈಲಾಸವಾಸಿಗಳಾದರೆಂಬ ಪತ್ರ ಬಂದಿತು. ಕೂಡಲೇ ಈಚಲಕರಂಜಿಗೆ ಹೋಗಿ ಗುರುಗಳ ಅಂತಿಮ ದರ್ಶನ ಪಡೆದುಕೊಂಡು ಬಂದರು.
ನೀಲಕಂಠಬುವಾ ಅವರಲ್ಲಿಗೆ ಶಾಸ್ತ್ರೀಯ ಸಂಗೀತ ಕಲಿಯಬಂದವರಲ್ಲಿ ಗುಣಬುವಾ ಗೋಂದಲಿ, ಮಂಗಳೂರಿನ ಇಬ್ಬರು ಶ್ರೀಮಂತ ವ್ಯಾಪಾರಿ ಬಂಧುಗಳು, ಎಲ್ಲೂಬಾಯಿ ಮಾನೆ, ಮಥುರಾಬಾಯಿ, ಗೋವಾದ ದೇವಿ ನಾಯ್ಕಿಣಿ, ಮಿರಜ್‌ ಹತ್ತಿರದ ಮೆಹತಾಬ್‌ ಜಾನ್‌ ಮುಂತಾದವರು ಮುಖ್ಯರು. ಇವರ ಶಿಷ್ಯರಾದ ಪಾಂಡೋಬಾ ಮಾಸ್ತರರು ನಾಟಕ ಕಂಪನಿಯಲ್ಲಿ ಸಂಗೀತ ಶಿಕ್ಷಕರಾಗಿದ್ದರು. ಕೆಲವು ಸಲ ಸಂಗೀತ ನಿರ್ದೇಶನ ಹಾಗೂ ತಾಲೀಮಿಗಾಗಿ ನಾಟಕ ಕಂಪನಿಯವರು ತಿಂಗಳು ಎರಡು ತಿಂಗಳ ಮಟ್ಟಿಗೆ ನೀಲಕಂಠಬುವಾ ಅವರನ್ನು ಕರೆಸುತ್ತಿದ್ದರು. ಒಮ್ಮೆಮ್ಮೆ ತಮ್ಮ ಶಿಷ್ಯರು ಕಲಿಸುತ್ತಿದ್ದ ಕಂಪನಿ ನಾಟಕಗಳನ್ನು ನೋಡಲೂ ಹೋಗುತ್ತಿದ್ದರು. ಒಮ್ಮೆ ವಾಮನರಾಯರ ವಿಶ್ವಗುಣಾದರ್ಶ ನಾಟಕ ಕಂಪನಿಯಲ್ಲಿ ಸಂಗೀತ ಮಾಸ್ತರರಾಗಿದ್ದ ಪಾಂಡೋಬಾ ಅವರ ಮುಖಾಂತರ ಬಾಲ ನಟ ಮನ್ಸೂರ ಮಲ್ಲೇಶಪ್ಪನ ಸಂಗೀತ ಕೇಳಿ ಅತೀವ ಸಂತಸದಿಂದ ಈತನನ್ನು ಶಿಷ್ಯನನ್ನಾಗಿ ಸ್ವೀಕರಿಸಿ ತಮ್ಮಲ್ಲಿದ್ದ ಎಲ್ಲ ಸಂಗೀತ ಕಲೆಯನ್ನು ನಿರ್ವಂಚನೆಯಿಂದ ಈತನಿಗೆ ಧಾರೆ ಎರೆಯುವ ಸಂಕಲ್ಪ ಮಾಡಿದರು. ಗ್ವಾಲ್ಹೇರ ಘರಾಣೆಯ ಸಂಗೀತ ಕಲಿಯಬಲ್ಲ ಶಿಷ್ಯ ದೊರೆತಾನೇ ಎಂದು ಹಂಬಲಿಸುತ್ತಿದ್ದ ನೀಲಕಂಠಬುವಾ ಅವರನ್ನು ಮನ್ಸೂರ ಮಲ್ಲೇಶಪ್ಪ ಮನಸೂರೆಗೊಂಡಿದ್ದ. ನಂತರ ಬಾಲಕ ಮಲ್ಲೇಶಿಯನ್ನು ಸಂಗೀತ ಕಲಿಸಲೆಂದೇ ತಮ್ಮ ಜೊತೆಗೆ ಕರೆದೊಯ್ಡು ಮನೆಯಲ್ಲಿಟ್ಟುಕೊಂಡು ಮಗನಂತೆ ಪ್ರೀತಿಯಿಂದ ಸಂಗೀತ ಧಾರೆಯೆರೆದು ಸಂಗೀತದ ಅನರ್ಘ್ಯ ರತ್ನವನ್ನಾಗಿ ಮಾಡಿದರು. ಈ ಮಲ್ಲೇಶಿಯೇ ಮುಂದೆ ಡಾ. ಮಲ್ಲಿಕಾರ್ಜುನ ಮನ್ಸೂರರಾಗಿ ಅವರ ಶಿಷ್ಯರಲ್ಲಿ ಅಗ್ರಮಾನ್ಯರೆನಿಸಿದರು.
ಒಬ್ಬ ಸಂಗೀತ ಕಲಾವಿದನ ಜೀವನದಲ್ಲಿ ಆರಂಭದ ಕಾಲ ಅತ್ಯಂತ ಮಹತ್ವದ ಕಾಲ ಎನ್ನುವುದು ವಿವಾದಾತೀತ. ಸಂಗೀತ ಕಲೆ ರೂಪುಗೊಳ್ಳುವ ಕಾಲಾವಧಿ ಅದು. ಸ್ವರವಿನ್ಯಾಸ, ಲಯಕಾರಿ, ಸ್ವರಶುದ್ಧತೆ ಕ್ರಮವಾಗಿ ನೆಲೆಗೊಳ್ಳುವುದು ಅದೇ ಕಾಲದಲ್ಲಿ. ಇದರಿಂದ ಸಂಗೀತ ನಿಷ್ಕಳಂಕವಾಗಿ ರಸಪರಿಪೂರ್ಣವಾಗುತ್ತದೆ. ಇವೇ ಮುಂದಿನ ಸಂಗೀತ ಕಲಾವಿಕಾಸಕ್ಕೆ ಮೂಲದ್ರವ್ಯ, ಪ್ರಬಲ ಪ್ರೇರಣೆಗಳಾಗುತ್ತವೆ. ಮಲ್ಲಿಕಾರ್ಜುನ ಮನ್ಸೂರರಿಗೆ ನೀಲಕಂಠಬುವಾ ಅವರಂತ ಅಪ್ರತಿಮ ಸಂಗೀತಗಾರರು ಗುರುಗಳಾಗಿ ದೊರೆತುದು ಅವರ ಸುದೈವ. ಸುಮಾರು ಆರು ವರ್ಷಗಳ ಕಾಲದ ತರಬೇತಿಯಲ್ಲಿ ಮನ್ಸೂರರನ್ನು ಉಚ್ಚಮಟ್ಟದ ಗಾಯಕರನ್ನಾಗಿ ರೂಪಿಸಿದರು. ನೀಲಕಂಠಬುವಾ ಅವರದು ಸಿದ್ಧ ಸಂಗೀತ. ಅವರು ಕಲಿಸುತ್ತಿದ್ದ ಪದ್ಧತಿಯೂ ಅಪರೂಪದ್ದು. ರಾಗದ ವೈಶಿಷ್ಟ್ಯಗಳನ್ನು ಲಯಕಾರಿಯ ಚೌಕಟ್ಟಿನಲ್ಲಿ ಹಾಡಲು ಕಲಿಸುತ್ತಿದ್ದರು. ಬೇರೆ ಬೇರೆ ತಾಳಗಳ ಟೇಕಾ ಕೈಯಲ್ಲಿ ತಬಲಾ ನುಡಿಸುತ್ತಾ ಬೇರೆ ಬೇರೆ ಚೀಜುಗಳ ಅಭ್ಯಾಸ ಮಾಡಿಸುತ್ತಿದ್ದರು. ಅವರ ಧ್ವನಿ ಮಧುರ ಸುರೇಲವಾಗಿದ್ದು ತಾಲ ಬದ್ಧವಾದ ಚೀಚಿನ ರಾಗವಿಸ್ತಾರವನ್ನು ಲೀಲಾಜಾಲವಾಗಿ ಮಾಡುತ್ತಿದ್ದರು.
ನೀಲಕಂಠಬುವಾ ಅವರನ್ನು ಸಂಗೀತ ಭಂಡಾರಿ ಎಂದು ಕರೆಯುವಷ್ಟು ಅವರಲ್ಲಿ ಚೀಜುಗಳ ಸಂಗ್ರಹವಿತ್ತು. ಅವರಿಗೆ ಸುಮರು ಎರಡು ಸಾವಿರ ಚೀಜುಗಳ ಪ್ರದರ್ಶನ ಸಾಮರ್ಥ್ಯವಿತ್ತು. ಯಾವ ಚೀಜು ಹಾಡಿದರೂ ಲಯಕಾರಿ ಕೆಡುತ್ತಿದ್ದಿಲ್ಲ. ತಾಳ ತಪ್ಪುವಂತಿಲ್ಲ. “ತಾಲ್ ಗೆಯೆ ತೊ ಬಾಲ್‌ಗಯೆ” ಎನ್ನುವ ಪೂರ್ವ ಗಾಯಕರ ಮಾತನ್ನು ಯಾವಾಗಲೂ ಗಮನವಿಟ್ಟು ಹಾಡಬೇಕೆಂದು ಹೇಳುತ್ತಿದ್ದರು. ಹೋರಿ, ಟಪ್ಪಾ, ಖ್ಯಾಲಗಳನ್ನು ಪ್ರೌಢ ಗಾಯಕಿಯಲ್ಲಿ ಹಾಡುವ ಹಿರಿಮೆ ಅವರದಾಗಿತ್ತು. ಅನೇಕ ಪ್ರಚಲಿತ. ಅಪ್ರಚಲಿತ ರಾಗ ರಾಗಿನಿಗಳ ಸಂಚಯವು ಅವರ ಸೊತ್ತಾಗಿತ್ತು. ಸ್ವರಗಳ ಮೇಲೆ ನಿಯಂತ್ರಣವಿಟ್ಟು ಹಾಡಿದಾಗ ರಾಗದ ರೂಪುರೇಷೆ ಶ್ರೋತೃವಿನ ಅನುಭವಕ್ಕೆ ಬರುತ್ತಿತ್ತು. ಅವರ ಈ ಸ್ವರ ವೈಶಿಷ್ಟ್ಯ ರಾಗ ಸೃಷ್ಟಿಯ ಅದ್ಭುತ ಗುಣವೆನಿಸಿತ್ತು. ಒಂದೇ ರಾಗದಲ್ಲಿ ನಲವತ್ತು-ಐವತ್ತು ಚೀಜುಗಳನ್ನು ಬೇರೆ ಬೇರೆ ತಾಳಗಳಲ್ಲಿ ಹಾಡುವ ಸಾಮರ್ಥ್ಯವಿತ್ತು. “ಏನಾದರೂ ಒಂದಿಷ್ಟು ಸಂಗೀತ ತನಗೆ ಬರುತ್ತಿದ್ದರೆ ಅದು ಗುರುಗಳ ಪುಣ್ಯದಿಂದಲೇ, ಅವರು ಸಂಗೀತದ ಸಮುದ್ರ, ನಾನು ಅದರಲ್ಲಿಯ ನಾದ ಬಿಂದು ಮಾತ್ರ, ಅವರ ಹೆಸರು ಹೇಳಿ ತಂಬೂರಿ ಹಿಡಿಯಬೇಕು, ದೀಪಾ ಹಚ್ಚಬೇಕು” ಎಂದು ಹೇಳುವ ನೀಲಕಂಠಬುವಾ ಅವರ ಗುರುಭಕ್ತಿ ಅವರ ಘನ ವ್ಯಕ್ತಿತ್ವವನ್ನು ಎತ್ತಿ ತೋರುತ್ತದೆ.
ಸಂಗೀತ ಕಲೆಯನ್ನು ಒಂದು ನಾದಯೋಗದಂತೆ ಸಾಧಿಸಿಕೊಂಡ ನೀಲಕಂಠಬುವಾ ಅವರು ಹೊಸ ಹೊಸ ಪ್ರಯೋಗಗಳನ್ನು ಮಾಡುವುದರಲ್ಲಿಯೂ ಪರಿಣತರಾಗಿದ್ದರು. ಕೆಲವೊಮ್ಮೆ ನಾಟಕ ಕಂಪನಿಗಳೂ ಅವರಿಗೆ ಇಂಥ ಪ್ರಯೋಗರಂಗವಾಗಿ ಪ್ರೇರಣೆ ನೀಡಿದವು.
ನೀಲಕಂಠಬುವಾ ಅವರು ಕೆಲವರ್ಷ ನಾಟಕ ಕಂಪನಿಗಳಲ್ಲಿ ಸಂಗೀತ ನಿರ್ದೇಶಕರಾಗಿ ಕೆಲಸ ಮಾಡಿದ್ದಾರೆ. ಮೊಗಲಾಯಿ ಕಂಪನಿ ಎಂದೇ ಹೆಸರಾಗಿದ್ದ ಬನ್ನಿಕೊಪ್ಪದ ಯರಾಸಿ ಭರಮಪ್ಪನವರ ವಾಣಿವಿಲಾಸ ನಾಟಕ ಕಂಪನಿಯಲ್ಲಿ ನೀಲಕಂಠಬುವಾ ಅವರು ತಮ್ಮ ಶಿಷ್ಯ ಮಲ್ಲಿಕಾರ್ಜುನ ಮನ್ಸೂರರೊಂದಿಗೆ ಇದ್ದರು. ೧೯೩೦-೩೧ರ ಸುಮಾರಿಗೆ ಕಂಪನಿ ಕಾರಣಾಂತರಗಳಿಂದ ಮುಚ್ಚಿತು. ಆಗ ನೀಲಕಂಠಬುವಾ ಅವರು ತಮ್ಮ ಶಿಷ್ಯನೊಂದಿಗೆ ಧಾರವಾಡದ ಶ್ರೀಪಾದರಾವ ಜೋಶಿಯವರ ಮನೆಯಲ್ಲಿ ಇದ್ದರು. ಸಂಗೀತ ತಜ್ಞರಾದ ಶ್ರೀಪಾದರಾವ ಜೋಶಿಯವರು ನೀಲಕಂಠಬುವಾ ಅವರನ್ನು ಗುರುಗಳೆಂದು ಸ್ವೀಕರಿಸಿದರು.
ನೀಲಕಂಠಬುವಾ ಅವರ ಶಿಷ್ಯರಲ್ಲಿ ಪಂಚಾಕ್ಷರ ಗವಾಯಿ, ಡಾ. ಮಲ್ಲಿಕಾರ್ಜುನ ಮನ್ಸೂರ, ಬಸವರಾಜ ರಾಜಗುರು, ಶ್ರೀಪಾದರಾವ ಜೋಶಿ, ಪಾಂಡೋಬಾ ಮಾಸ್ತರ, ಆರ್.ಕೆ. ಬಿಜಾಪುರೆ, ಕೃಷ್ಣಾಬಾಯಿ ರಾಮದುರ್ಗ, ಕೃಷ್ಣಾಜಿ ಪವಾರ, ಒಂಟಮುರಿ ತಮ್ಮಣ್ಣ ಮುಂತಾದವರು ಉಲ್ಲೇಖನೀಯರಾಗಿದ್ದಾರೆ.
ನೀಲಕಂಠಬುವಾ ಅವರು ಧಾರವಾಡದಲ್ಲಿ ಕೆಲದಿನ ಇದ್ದು ನಂತರ ಮೀರಜಕ್ಕೆ ಹೋದರು. ಅಗಲೇ ಅವರಿಗೆ ವಯಸ್ಸಾಗಿತ್ತು. ವೃದ್ಧಾಪ್ಯದಲ್ಲಿ ಸರ್ವಾಂಗವಾತ ರೋಗವು ಅಂಟಿಕೊಂಡಿತು. ಸಾವು ಬದುಕಿನ ಜೊತೆ ಹೋರಾಟ ನಡೆಸಿ ೧೯೩೫ರಲ್ಲಿ ಶಿವಾಧೀನರಾದರು. ಕರ್ನಾಟಕದಲ್ಲಿ ಗ್ವಾಲ್ಹೇರ ಘರಾಣೆಯ ಬೀಜ ಅಂಕುರಿಸಿ ಅನೇಕ ಗಾಣರತ್ನಗಳನ್ನು ರೂಪಿಸಿದ ಶ್ರೇಯಸ್ಸು ನೀಲಕಂಠಬುವಾ ಅವರಿಗೆ ಸಲ್ಲುವುದು.
ಗ್ರಂಥಖುಣ
ನೀಲಕಂಠಬುವಾ: ದೇವೇಂದ್ರ ಕುಮಾರ ಹಕಾರಿ
ನನ್ನ ರಸಯಾತ್ರೆ: ಡಾ. ಮಲ್ಲಿಕಾರ್ಜುನ ಮನ್ಸೂರ.
 
ರಹಿಮತ್‌ಖಾನ
ವಿಂಧ್ಯದೀಚೆ ಸಿತಾರ್ ಸಂಸ್ಕೃತಿ ತಂದವನೀತ. ೧೮೬೩ರಲ್ಲಿ ಸಂಗೀತ ಮನೆತನದಲ್ಲಿ ಗುಲಾಮ ಹುಸೇನ ಖಾನರ ದ್ವಿತೀಯ ಪುತ್ರನಾಗಿ ರಹಿಮತ್‌ಖಾನ ಜನಿಸಿದ. ಗುಲಾಮ ಹುಸೇನಖಾನರು ಭಾವನಗರದ ಆಸ್ಥಾನ ಗಾಯಕ. ಮನೆಯಲ್ಲಿ ಸಂಗೀತಶಾಲೆ ನಡೆಸುತ್ತಿದ್ದರು. ಹಿಂದುಸ್ತಾನಿ ಸಂಗೀತದ ಮೂಲ ಸ್ತೋತವಾದ ಗ್ವಾಲಿಯರ ಘರಾಣೆಯ ಇಂಥ ಸುರಿತದಲ್ಲಿ ಬಾಲಕ ಕರಹಿಮತ್‌ಖಾನನಲ್ಲಿ ಸಂಗೀತಾಸಕ್ತಿ ಅಂಕುರಿಸಿದುದು ಸಹಜವೆ. ನಾಲ್ಕನೆಯ ವಯಸ್ಸಿನಲ್ಲಿಯೆ ತನ್ನ ತಂದೆಯ ಪದತಲದಲ್ಲಿ ಸಂಗೀತ ಕಲಿಯಲಾರಂಭಿಸಿದ. ಅದೂ ಅಲ್ಲದೆ, ಸೋದರಮಾವ ಮತ್ತು ಆಸ್ಥಾನ ಸಿತಾರವಾದಕ ಗುಲಾಮ ನಬೀಬಖಾನರು ರಹಿಮತ್ ಖಾನನ ತಂದೆಯೊಂದಿಗೆ ವಾಸಿಸುತ್ತಿದ್ದರು. ಗಾಯನ ಪಾಠ ಮುಗಿಯುತ್ತಲೆ ಪುಟ್ಟ ರಹಿಮತ್‌ಖಾನ ಸಿತಾರ ಪಾಠಕ್ಕೆ ಓಡುತ್ತಿದ್ದ. ಸಿತಾರದ ಸೆಳೆತ ಜೋರಾಗತೊಡಗಿತು.
ರಹಿಮತ್‌ಖಾನ ಎರಡರಲ್ಲೂ ಸಮಾನ ಪರಿಣತಿ ಸಂಪಾದಿಸತೊಡಗಿದ. ಎರಡರಲ್ಲಿ ಯಾವುದನ್ನು ಆಯ್ದುಕೊಳ್ಳಬೇಕೆಂಬ ಹೊಯ್ದಾಟ. ಮಗನನ್ನು ತಮ್ಮಂತೆಯೆ ಗಾಯಕನನ್ನಾಗಿ ಮಾಡು ಪ್ರಬಲ ಇಚ್ಛೆಯಿದ್ದರೂ ಗುಲಾಮಹುಸೇನ ಉದಾರ ಮನಸ್ಕರು. “ಮಗನೆ, ನಿನ್ನ ಒಲವನ್ನು ಅನುಸರಿಸು. ನೀನು ನೀನಾಗು” ಎಂದು ಉಪದೇಶಿಸಿದರು. ಅಷ್ಟೆ ಅಲ್ಲ. ಹೆಚ್ಚಿನ ವಿದ್ಯಾಭ್ಯಾಸಕ್ಕಾಗಿ ಭಾವನಗರ ಆಸ್ಥಾನದ ಬೀನ ಮತ್ತು ಸಿತಾರ ವಾದಕ ಹಬೀಬಖಾನರಲ್ಲಿ ಒಯ್ದಿಟ್ಟರು. ರಹಿಮತ್‌ಖಾನ ನಿಷ್ಠೆಯಿಂದ ಗುರುಸೇವೆ ಮಾಡಿದ. ಒಮ್ಮೆ ಗುರುವಿನ ಹುಕ್ಕಾ ಹೊತ್ತಿಸಬೇಕಿತ್ತು ಇಕ್ಕಳ ಸಿಕ್ಕಲಿಲ್ಲ. ರಹಿಮತ್‌ಖಾನ ಕೆಂಡವನ್ನು ಅಂಗೈಯಲ್ಲಿ ಹಿಡಿದುತಂದ. ಗುರುವಿನ ಮನಸ್ಸು ಗೆದ್ದ. ಹಬೀಬಖಾನರು ಮನಸ್ಸು ಬಂದಾಗ ಕಲಿಸುತ್ತಿದ್ದರು. “ಬೇಟಾ, ಬೀನ ಲೇ ಆವೋ” ಎಂದಾಗ ರಹಿಮತ್‌ಖಾನನಿಗೆ ಖುಷಿಯೋ ಖುಷಿ. ನಾಲ್ಕು ವರ್ಷ ಕಠಿಣ ರಿಯಾಜಿನಿಂದ ರಹಿಮತ್‌ ಖಾನ್‌ ವಾದ್ಯದ ಮೇಲೆ ಹಿಡಿತ ಸಾಧಿಸಿದ. ಒಂದು ದಿನ ಗುರು ನುಡಿದರು: “ರಹಿಮತ್‌, ಇನ್ನು ಮೇಲೆ ನನ್ನ ಕೆಲವು ಶಿಷ್ಯರಿಗೆ ನೀನೇ ಕಲಿಸು”. ಗುರು ತನ್ನಲ್ಲಿಟ್ಟ ವಿಶ್ವಾಸದಿಂದ ರಹಿಮತ್‌ಖಾನ ಭಾವತುಂದಿಲರಾದರು. ಗುರು ತಮ್ಮ ಕಚೇರಿಗಳಿಗೆ ಶಿಷ್ಯನನ್ನು ಕರೆದೊಯ್ಯುವುದು ವಾಡಿಕೆಯಾಯಿತು. ಕೆಲವು ಕಚೇರಿಗಳಿಗೆ ಶಿಷ್ಯನನ್ನು ಶಿಫಾರಿಸುತ್ತಿದ್ದರು ಕೂಡ.
ಒಂದು ಸುದಿನದಂದು ಪಕ್ಕದ ಸಂಸ್ಥಾನವಾದ ಲಿಮ್ಡಿಯ ದೊರೆಯಿಂದ ರಹಿಮತ್‌ಖಾನರಿಗೆ ಆಮಂತ್ರಣ ಬಂತು. ರಹಿಮತ್‌ ಖಾನರು ಬೀನ ಮತ್ತು ಸಿತಾರಗಳನ್ನು ರಾತ್ರಿ ಒಂಬತ್ತರಿಂದ ನಸುಕಿನ ಮೂರರವರೆಗೆ ನುಡಿಸಿದರು . ಮಹಾರಾಜಾ ಜಸವಂತ ಸಿಂಗ್‌ ಮತ್ತು ಉಪಸ್ಥಿತ ಸಂಗೀತಪ್ರೇಮಿಗಳು ಪ್ರಶಂಸೆ ಮತ್ತು ಕಾಣಿಕೆಗಳನ್ನು ಸುರಿದರು.ರಹಿಮತ್‌ಖಾನರು ಅವುಗಳನ್ನೆಲ್ಲ ಗುರುಚರಣಗಳಿಗೆ ಅರ್ಪಿಸಿದರು. ಸಂಗೀತದೇವಿಯ ಪದತಲದಲ್ಲಿ ಗೈದ ೨೦ ವರ್ಷಗಳ ತಪಸ್ಸು ಫಲ ನೀಡಿತ್ತು. ರಹಿಮತ್‌ಖಾನರ ಪ್ರೌಢಿಮೆಯ ಖ್ಯ ಆತಿ ಪಸರಿಸಲಾರಂಭಿಸಿತು. ಮಂಗರೋಲಾ, ಗುಜರಾತ್‌, ನಾಗಪುರ, ರಾಯಗಡ, ಕಚ್ಛ, ಒಡಿಸಾ, ಪಂಜಬ ಮತ್ತು ಸಿಂಧ ಮೊದಲಾದೆಡೆಗಳಿಂದ ಆಮಂತ್ರಣಗಳು ಪ್ರವಹಿಸಿದವು. ಆದರೂ, ರಹಿಮತ್‌ಖಾನರದು ಇದೆಲ್ಲ’ ಸಾಧನೆಯಿಂದ ಸಂತೃಪ್ತವಾಗುವ ಜಾಯಮಾನವಲ್ಲ. ಇನ್ನೂ, ಇನ್ನೂ ಪರಿಪೂರ್ಣತೆ ಸಾಧಿಸುವ ಹಂಬಲ, ಪರಿಶ್ರಮ.
ಇಂದೋರ ಸಂಸ್ಥಾನದಿಂದ ೧೮೭೮ರಲ್ಲಿ ಆಮಂತ್ರಣ ಬಂತು. ರಹಿಮತ್‌ಖಾನರ ಜೀವನದಲ್ಲಿ ಅದೊಂದು ಮಹತ್ವದ ತಿರುವು. ಅವರ ಬೀನವಾದನ ಮೆಚ್ಚಿಕಲೊಂಡ ಇಂದೋರ ಸಂಸ್ಥಾನಿಕರು ರಹಿಮತ್ ಖಾನರನ್ನು ಆಸ್ಥಾನ ಕಲಾವಿದರನ್ನಾಗಿ ನಿಯಮಿಸಿದರು. ರಹಿಮತ್‌ಖಾನರು ಅರಸುತ್ತಿದ್ದ ಅಪ್ರತಿಮ ಬಂದೆ ಅಲೀಖಾನರೂ ಅಲ್ಲಿಯೆ ಆಸ್ಥಾನ ಬೀನವಾದಕರಾಗಿದ್ದರು. ರಹಿಮತ್‌ಖಾನರು ಬಂದೆ ಅಲೀಖಾನರನ್ನು ಗುರುವಾಗಿ ಸ್ವೀಕರಿಸಿ ಹಲವಾರು ವರ್ಷ ಮಾರ್ಗದರ್ಶನ ಪಡೆದು ಪರಿಪೂರ್ಣತೆ ಸಾಧಿಸಿದರು. “ಬೀನ್‌ ಹೊಟ್ಟೆಪಾಡಿಗಾಗಿ ನುಡಿಸುವ ವಾದ್ಯವಲ್ಲ. ಭಗವಂತನನ್ನು ಒಲಿಸಿಕೊಳ್ಳಲು ನುಡಿಸುವ ವಾದ್ಯವಲ್ಲ. ಭಗವಂತನನ್ನು ಒಲಿಸಿಕೊಳ್ಳಲು ನುಡಿಸುವ ವಾದ್ಯ. ನೀನು ಇದುವರೆಗೆ ಸಾಧಿಸಿದ್ದನ್ನೆಲ್ಲ ಸಿತಾರಿನಲ್ಲಿ ಅಳವಡಿಸಿಕೊ” ಎಂದು ಗುರು ಬಂದೆ ಅಲೀಖಾನರು ಉಪದೇಶಿಸಿದರು.
ಈಗ ರಹಿಮತ್‌ಖಾನರು ಸಿತಾರದ ಮೇಲೆ ಗಮನ ಕೇಂದ್ರೀಕರಿಸಿದರು. ಅದು ಅವರನ್ನು ಅಮರವಾಗಿಸಿದ ವಾದ್ಯವಾಯಿತು. ಅಂದಿನ ಸಿತಾರ ಗಾತ್ರದಲ್ಲಿ ಚಿಕ್ಕದಿದ್ದು ಮಸೀಟಖಾನಿ ಮತ್ತು ರಝಾಖಾನಿ ಗತ್ತುಗಳನ್ನು ಮಾತ್ರ ನುಡಿಸಲು ಯೋಗ್ಯವಾಗಿತ್ತು. ಬೀನ್‌ನಲ್ಲಿ ನುಡಿಸಬಹುದಾಗಿದ್ದ ಆಲಾಪ, ಜೋಡ, ಝಾಲಾ, ನುಡಿಸಲು ಬರುತ್ತಿರಲಿಲ್ಲ. ಸಿತಾರದ ಏಳು ತಂತಿಗಳಲ್ಲಿ ಖರ್ಜ ಷಡ್ಜ ತಂತಿಯಿರಲಿಲ್ಲ. ಇದ್ದುದು ಮಂದ್ರ ಮಧ್ಯಮ, ಎರಡೆ. ಮಂದ್ರ ಷಡ್ಜ ಖರ್ಜ ಪಂಚಮ, ಮಂದ್ರ ಪಂಚಮ, ಪಪಿಹಾ ಮತ್ತು ಚಿಕಾರಿ ತಂತಿಗಳು. ಹಾಗಾಗಿ, ವಿಲಂಬಿತದಲ್ಲಿ ಒಳ್ಳೆಯ ಆಲಾಪ ನುಡಿಸಲು ಅಡಚಣೆಯಾಗುತ್ತಿತ್ತು. ಈ ಕೊರತೆಯನ್ನು ನೀಗಿಸಲು ರಹಿಮತ್‌ ಖಾನರ ಆವಿಷ್ಕಾರಕ ಬುದ್ಧಿ ಕೆಲಸ ಮಾಡತೊಡಗಿತು. ರಹಿಮತ್‌ಖಾನರು ಖರ್ಜ ಷಡ್ಜ ಅಳವಡಿಸಿ ತಂತಿಗಳ ಮರುಹೊಂದಾಣಿಕೆ ಮಾಡಿದರು: ಮಂದ್ರ ಮಧ್ಯಮ, ಮಂದ್ರ ಷಡ್ಜ, ಖರ್ಜ ಪಂಚಮ, ಖರ್ಜ ಷಡ್ಜ, ಮಂದ್ರ ಪಂಮ, ಪಪೀಹಾ (ಮಧ್ಯ ಷಡ್ಜ) ಮತ್ತು ಚಿಕಾರಿ (ತಾರ ಷಡ್ಜ). ಈಗ ಅಧಿಕ ಮಾಧುರ್ಯ, ಸ್ಥಿತಿಸ್ಥಾಪಕತೆ, ವೈವಿಧ್ಯ ಸಾಧ್ಯವಾಯಿತು. ಸಿತಾರವು ಬೀನ್‌ ಮತ್ತು ಸೂರಬಹಾರ ವಾದ್ಯಗಳು ನುಡಿಸುವ ಎಲ್ಲವನ್ನು ನುಡಿಸಲು ಸಮರ್ಥವಾಯಿತು. ನಾಲ್ಕು ಸಪ್ತಕಗಳಿಂದೊಡಗೂಡಿದ ಪರಿಪೂರ್ಣ ವಾದ್ಯವಾಯಿತು.
ಭಾತಖಂಡೆ ಮತ್ತು ವಿಷ್ಣು ದಿಗಂಬರ ಪಲುಸ್ಕರರ ಸಂಗೀತ ಚಟುವಟಿಕೆಗಳಿಂದಾಗಿ ಮುಂಬಯಿ ಸಂಗೀತ ಕೇಂದ್ರವಾಗಿತ್ತು. ರಹಿಮತ್‌ಖಾನರನ್ನು ಮುಂಬಯಿ ಕೈಬೀಸಿ ಕರೆಯಿತು. ಮುಂಬಯಿಯಾದ್ಯಂತ ಅವರ ಕಚೇರಿಗಳೇರ್ಪಟ್ಟು ಹೊಸ ಸಿತಾರವು ರಸಿಕರ ಹಾಗೂ ಸಂಗೀತಜ್ಞರ ಹೃದಯ ಗೆದ್ದಿತು. ರಹಿಮತ್‌ಖಾನ ಪುಣೆಗೆ ಹೋದರು. ಅಲ್ಲಿಯೂ ಅವರ ಸಿತಾರ ಜಯಭೇರಿ ಬಾರಿಸಿತು. ತಮ್ಮ ಕಚೇರಿಗಳಿಗಾಗಿ ದೊಡ್ಡ ದೊಡ್ಡ ಥಿಯೇಟರುಗಳನ್ನು ಬಾಡಿಗೆ ಹಿಡಿದರು. ಸಂಗೀತ ಸವಿಯವ ಹಕ್ಕು ಕೇವಲ ರಾಜಾ ಮಹಾರಾಜರಿಗಷ್ಟೆ ಅಲ್ಲ, ಜನಸಾಮಾನ್ಯರಿಗೂ ಇದೆ ಎಂಬು ಬಲವಾಗಿ ನಂಬಿದವರು ರಹಿಮತ್‌ಖಾನ. ಪುಣೆಯಲ್ಲಿ ಅವರು ಭಾರತ ಗಾಯನ ಸಮಾಜ ಎಂಬ ಸಂಗೀತಶಾಲೆಯನ್ನು ತೆರೆದರು. ಅಲ್ಲಿ ಅವರು ಸಿತಾರ ಕಲಿಸಿದರೆ, ಭಾಸ್ಕರಬುವಾ ಬಖಲೆ ಗಾಯನ ಕಲಿಸುತ್ತಿದ್ದರು. ಸುಪ್ರಸಿದ್ಧ ಗಾಯಕ ಬೆಹರೆಬುವಾ ಆ ಶಾಲೆಯ ಶಿಷ್ಯರಲ್ಲೊಬ್ಬರು.
ರಹಿಮತ್‌ಖಾನರ ಖ್ಯಾತಿ ಮೈಸೂರರಸ ನಾಲ್ವಡಿ ಕೃಷ್ಣರಾಜ ಒಡೆಯರ ಕಿವಿ ತಲುಪಿತು. ಮಹಾರಾಜರು ಸ್ವತಃ ವೈಣಿಕರಾಗಿದ್ದು ಕಲೆಗಳ ಬಹು ದೊಡ್ಡ ಆಶ್ರಯದಾತರಾಗಿದ್ದರು. ಹಿಂದುಸ್ತಾನಿ ಸಂಗೀತವೆಂದರೆ ಬಲು ಇಷ್ಟ. ನತ್ಥನ ಖಾನ, ಅವರ ತರುವಾಯ ಅವರ ಪುತ್ರ ವಿಲಾಯತ ಹುಸೇನಖಾನ, ಠುಮರಿ ಗಾಯಕಿ ಗೋಹರಜಾನ ಆಸ್ಥಾನ ಗಾಯಕರಾಗಿದ್ದರೆ ಬರ್ಕತುಲ್ಲಾಖಾನ ಆಸ್ಥಾನ ಸಿತಾರವಾದಕರಾಗಿದ್ದರು. ಮಹಾರಾಜರಿಂದ ಸೈ ಎನಿಸಿಕೊಳ್ಳುವುದು ಶ್ರೇಷ್ಠತೆಗೆ ಮುದ್ರೆ ಬಿದ್ದಂತೆ. ನಾಲ್ವಡಿ ಕೃಷ್ಣರಾಜರು ೧೯೧೧ರಲ್ಲಿ ರಹಿಮತ್‌ಖಾನರನ್ನು ಆಮಂತ್ರಿಸಿದರು. ಮೊದಲ ಬಾರಿ ಅರಮನೆಯಲ್ಲಿ ಹಾಡುವವರು/ಬಾರಿಸುವವರು ಪದ್ಧತಿಯಂತೆ ವೀಣೆ ಶೇಷಣ್ಣನವರ ಮುಂದೆ ತಮ್ಮ ಕಲೆ ಪ್ರದರ್ಶಿಸಿ ಶಿಫಾರಸು ಪಡೆಯಬೇಕಿತ್ತು. ವೀಣೇ ಶೇಷಣ್ಣನವರು ಭಾರೀ ಶಿಫಾರಸು ಮಾಡಿದ್ದರಿಂದ ಮಹಾರಾಜರು ರಹಿಮತ್‌ಖಾನರ ಸಿತಾರವಾದನ ಆಲಿಸಲು ಉತ್ಸುಕರಾಗಿದ್ದರು. ಮಹಾರಾಜರು ಬಹುವಾಗಿ ಮೆಚ್ಚಿಕೊಂಡು ಸಿತಾರರತ್ನ ಬಿರುದು ನೀಡಿ ಸನ್ಮಾನಿಸಿದರು. ಅಂದಿನಿಂದ ಸಿತಾರರತ್ನ ಎನ್ನುವುದು ಅವರ ಹೆಸರಿನ ಅವಿಭಾಜ್ಯ ಅಂಗವಾಗಿದೆ. ಮಹಾರಾಜರು ತಮ್ಮ ಆಸ್ಥಾನ ಕಲಾವಿದರಾಗುವಂತೆ ರಹಿಮತ್‌ಖಾನರನ್ನು ಕೇಳಿದರು. ಸಿತಾರರತ್ನರು ಎಲ್ಲಕ್ಕಿಂತ ಸ್ವಾತಂತ್ಯ್ರವನ್ನು ಹೆಚ್ಚು ಇಷ್ಟಪಡುತ್ತಿದ್ದುದರಿಂದ ಮಹಾರಾಜರ ಆಹ್ವಾನವನ್ನು ವಿನಯಪೂರ್ವಕವಾಗಿಯೆ ಒಪ್ಪಿಕೊಳ್ಳಲಿಲ್ಲ.
ಮೈಸೂರಿಗಾದ ನಷ್ಟ ಧಾರವಾಡದ ಲಾಭವಾಯಿತು. ಮೈಸೂರಿಗೆ ಹೋಗುವ ಮಾರ್ಗದಲ್ಲಿ ರಹಿಮತ್‌ಖಾನರು ಧಾರವಾಡದಲ್ಲಿ ಒಂದೆರಡು ದಿನ ತಂಗಿದ್ದರು. ಧಾರವಾಡದ ಸೃಷ್ಟಿಸೌಂದರ್ಯ ಮತ್ತು ಪ್ರಶಾಂತ ವಾತಾವರಣ ರಹಿಮತ್‌ಖಾನರ ಮನ ಸೂರೆಗೊಂಡಿತ್ತು. ೧೯೧೨ರಲ್ಲಿ ಅವರು ಧಾರವಾಡದಲ್ಲಿ ನೆಲೆಸಿ ೧೯೫೪ರಲ್ಲಿ ಪೈಗಂಬರವಾಸಿಗಳಾಗುವವರೆಗೂ ಧಾರವಾಡವನ್ನೆ ತಮ್ಮ ಕರ್ಮಭೂಮಿಯನ್ನಾಗಿಸಿಕೊಂಡರು. ಹೆಮ್ಮೆಯಿಂದ ತಮ್ಮನ್ನು ರಹಿಮತ್‌ಖಾನ ಧಾರವಾಡಕರ ಎಂದೇ ಕರೆದುಕೊಳ್ಳುತ್ತಿದ್ದರು. ೧೯೩೧ರಲ್ಲಿ ಧಾರವಾಡದ ಮಾಳಮಡ್ಡಿಯ ಸ್ಟೇಷನ್‌ ರಸ್ತೆಯಲ್ಲಿ ಭಾರತೀಯ ಸಂಗೀತ ವಿದ್ಯಾಲಯ ಸ್ಥಾಪಿಸಿ ಸಂಗೀತವಿದ್ಯೆ ಕಲಿಸಿದರು. ಅದನ್ನು ಮೊಮ್ಮಕ್ಕಳಾದ ಬಾಲೆಖಾನ, ಈಗ ಹಮೀದಖಾನ ಮುಂದುವರಿಸಿಕೊಂಡು ಬರುತ್ತಿರುವರು.
ಸಿತಾರರತ್ನರು ಮೇರು ಸಿತಾರವಾದಕರಾಗಿದ್ದರು. ಅವರ ಶೈಲಿಯು ಬೀನಕಾರ ಘರಾಣೆಯ ಮಾಧುರ್ಯ, ಗ್ವಾಲಿಯರ ಘರಾಣೆಯ ಉನ್ನತ ಗಾಂಭೀರ್ಯ ಮತ್ತು ಚಾಚೂ ತಪ್ಪದ ಲಯಕಾರಿಗಳ ಮುಪ್ಪುರಿಯಾಗಿತ್ತು. ಅದಕ್ಕೆ ಗಾಯಕಿ ಅಂಗದ ಕುಂದಣ ಬೇರೆ. ಅವರು ಎರಡೂ ಕೈಗಳನ್ನು ಏಕಕಾಲಕ್ಕೆ ಚಲಾಯಿಸುವ ಕಲೆಯನ್ನು ಕರಗತ ಮಾಡಿಕೊಂಡಿದ್ದರು. ಬಲಗೈ ತಂತಿಗಳನ್ನು ಮೀಟುತ್ತಿದ್ದಂತೆ ಎಡಗೈ ಪಡದೆಗಳ ಮೇಲೆ ಸರಾಗವಾಗಿ ಓಡಾಡುತ್ತಿತ್ತು. ಅವರು ಸ್ವರ ಮತ್ತು ಲಯಗಳ ಪ್ರಭುವಾಗಿದ್ದರು. ಅವರ ಇನ್ನೊಂದು ವೈಶಿಷ್ಟ್ಯವೆಂದರೆ ಮೊಹರಾ. ಮೊಹರಾ ಎಂದರೆ ತೀನಕಾಲದ ಕೊನೆಯಲ್ಲಿ ಎರಡೂವರೆ ಮಾತ್ರೆಗಳಲ್ಲಿ ಸಂಯೋಜಿಸಿದ ಸ್ವರಗುಚ್ಛ. ಇವೆಲ್ಲದರ ರಸಾಯನ ರಹಿಮತ್‌ ಬಾಜ್‌ ಎಂದೇ ಪ್ರಖ್ಯಾತವಾಗಿತ್ತು.
ಅದು ಗ್ರಾಮೊಫೋನುಗಳ ಮತ್ತು ೭೮ ಆರ್.ಪಿ.ಎಂ. ಧ್ವನಿಮುದ್ರಿಕೆಗಳ ಯುಗ. ತಮ್ಮ ಧ್ವನಿಮುದ್ರಿಕೆಗಳನ್ನು ಹೊಟೆಲುಗಳಲ್ಲಿ ಮತ್ತು ಸಾರ್ವಜನಿಕ ಸಮಾರಂಭಗಳಲ್ಲಿ ಹಚ್ಚಿ ಕುಲಗೆಡಿಸುವುದು ಸಿತಾರರತ್ನರಿಗೆ ಸುತರಾಂ ಇಷ್ಟವಿರಲಿಲ್ಲ. ಆದುದರಿಂದ, ಅವರು ಧ್ವನಿಮುದ್ರಿಕೆಗಳನ್ನು ಹೊರತರಲು ಉತ್ಸುಕರಾಗಿರಲಿಲ್ಲ. ಅಂತಾಗಿಯೂ. ಎಚ್‌.ಎಂ.ವಿ. ಆರು ರಾಗಗಳನ್ನು ಧ್ವನಿಮುದ್ರಿಸಿಕೊಳ್ಳಲು ಅವರ ಮನವೊಲಿಸುವಲ್ಲಿ ಯಶಸ್ವಿಯಾಯಿತು: ಭೈರವಿ, ಮಾಲಕಂಸ, ಜೋಗಿಯಾ, ಲಲಿತ, ಜೀವನಪುರಿ ಮತ್ತು ಪರಜ. ಅದು ಮೂರು ನಿಮಿಷಗಳ ಗಾನತಟ್ಟೆಗಳ ಕಾಲ. ಆ ಮೂರು ನಿಮಿಷಗಳಲ್ಲಿಯೆ ರಹಿಮತ್‌ಖಾನರು ಆಯಾ ರಾಗರಸವನ್ನು ಅದ್ಭುತವಾಗಿ ಸೆರೆಹಿಡಿದರುವರು. ಸಿತಾರರತ್ನರದು ಅಪ್ಪಟ ಭಾರತೀಯ ಮನೋಧರ್ಮ. ಸಂಗೀತವೆ ನನ್ನ ಧರ್ಮ, ಸೂರ ಹೀ ಈಶ್ವರ, ಎಂದು ಹೆಮ್ಮೆಯಿಂದ ಉದ್ಗರಿಸುತ್ತಿದ್ದರು.
ಸಿತಾರರತ್ನರದು ಮಹಾ ಸಂಗೀತ ಪರಂಪರೆ. ಅವರಿಗಿಂತ ಪೂರ್ವದ ಮೂರು ತಲೆಮಾರು ಮತ್ತು ಅವರ ನಂತರದ ಮೂರು ತಲೆಮಾರು ಸಂಗೀತಗಾರರಾಗಿರುವರು. ತಂದೆ ಗುಲಾಮ ಹುಸೇನಖಾನ ಭಾವನಗರದ ಆಸ್ಥಾನ ಗಾಯಕರಾಗಿದ್ದರು. ಅಜ್ಜ ಮದಾರ ಬಕ್ಷ ರತ್ಲಮ್‌ ಆಸ್ಥಾನ ಗಾಯಕ ಹಾಗೂ ಸಿತಾರವಾದಕ. ಮುತ್ತಜ್ಜ ದೌಲತಖಾನ ಇಂದೋರ ಮತ್ತು ರತ್ನಮ್‌ ಆಸ್ಥಾನಗಳ ಗಾಯಕ.
ಸಿತಾರರತ್ನರ ಮಗ ಪೈಗಂಬರವಾಸಿ ಎ. ಕರೀಮಖಾನ ಧಾರವಾಡದ ಕರ್ನಾಟಕ ಕಾಲೇಜಿನಲ್ಲಿ ಸಿತಾರ ಪ್ರಾಧ್ಯಾಪಕರಾಗಿದ್ದರು. ನಿವೃತ್ತಿನಂತರ ಗೋವಾದ ಅಕಾಡೆಮಿ ಆಫ್‌ ಮ್ಯೂಜಿಕ್‌ನಲ್ಲೂ ಹಲವಾರು ವರ್ಷ ಬೋಧಕ. ಸಿತಾರರತ್ನರ ಇನ್ನೊಬ್ಬ ಮಗ ದಿ.ಸತೀಶಕುಮಾರ ದಿಲ್ಲಿ ಆಕಾಶವಾಣಿ ಕೇಂದ್ರದ ನಿಲಯ ಸಿತಾರವಾದಕ. ಮತ್ತೊಬ್ಬ ಮಗ ದಸ್ತಗೀರಖಾನ ಕೂಡ ಸಿತಾರವಾದಕರಾಗಿದ್ದು ಮುಂಬಯಿಯಲ್ಲಿ ವಾದ್ಯಗಳ ಅಂಗಡಿಯಿಟ್ಟಿರುವರು.
ಸಿತಾರರತ್ನರ ಒಂಬತ್ತು ಮೊಮ್ಮಕ್ಕಳಲ್ಲಿ (ಎಲ್ಲರೂ ಎ. ಕರೀಮ ಖಾನರ ಮಕ್ಕಳು) ಏಳು ಜನ ಸಿತಾರವಾದಕರು, ಸುಪ್ರಸಿದ್ಧರು. ಹಿರಿಯ ಮೊಮ್ಮಗ ಉಸ್ಮಾನಖಾನ ಪುಣೆಯಲ್ಲಿ ನೆಲೆಸಿರುವರು. ಎರಡನೆಯವರಾದ ಬಾಲೆಖಾನ ಧಾರವಾಡ ಆಕಾಶವಾಣಿ ಕೇಂದ್ರದ ನಿಲಯ ಕಲಾವಿದರಾಗಿ ಇದೀಗ ನಿವೃತ್ತರಾಗಿರುವರು. ಮೂರನೆಯವರಾದ ಮೆಹಬೂಬಖಾನ ಮುಂಬಯಿಯಲ್ಲಿರುವರು. ನಾಲ್ಕೆಯವರಾದ ಹಮೀದಖಾನ ಧಾರವಾಡದ ಕರ್ನಾಟಕ ಸಂಗೀತ ಕಾಲೇಜಿನ ಪ್ರಾಚಾರ್ಯರು. ಐದನೆಯಛೋಟೆ ರಹಿಮತ್ ಖಾನ ಗೋವಾ ಸಂಗೀತ ಅಕಾಡೆಮಿಯಲ್ಲಿ ಅಧ್ಯಾಪಕರು. ಅವಳಿಗಳಾದ ಕೊನೆಯ ಇಬ್ಬರು ರಫೀಕಖಾನ ಮತ್ತು ಶಫೀಕಖಾನ ಕ್ರಮವಾಗಿ ಮಂಗಳೂರು ಮತ್ತು ಗುಲಬರ್ಗಾ ಆಕಾಶವಾಣಿ ಕೇಂದ್ರಗಳ ನಿಲಯ ಕಲಾವಿದರು. ಬಾಲೆಖಾನಬರ ಮಗ ರಯೀಸಖಾನ ಪಂಚಗಣಿಯ ಪಬ್ಲಿಕ್‌ ಸ್ಕೂಲೊಂದರಲ್ಲಿ ಸಿತಾರ ಅಧ್ಯಾಪಕ. ಅಲ್ಲಿಗೊಂದು ಸಪ್ತಕ ಪೂರ್ಣವಾಯಿತು. ಏಳು ತಲೆಮಾರು ಸಂಗೀತ ಹರಿದುಬಂದಿರುವ ಈ ಮನೆತನದಲ್ಲಿ ಇನ್ನೂ ಹೊಲವಾರು ಸಪ್ತಕಗಳು ಮೂಡಿಬಂದರೆ ಅಚ್ಚರಿಯಲ್ಲ. ಇಂಥ ಮಹಾನ್‌ ಸಂಗೀತವೃಕ್ಷ ಇನ್ನೆಲ್ಲಿಯೂ ಇಲ್ಲವೇ ಇಲ್ಲವೆನ್ನುವಷ್ಟು ವಿರಳ.
೧೯೫೪ರಲ್ಲಿ ಸಿತಾರರತ್ನರು ಸ್ವರ್ಗಸ್ಥರಾದಂದಿನಿಂದ ಪ್ರತಿ ವರ್ಷ ಅವರ ಪುಣ್ಯತಿಥಿ ಸಂಗೀತೋತ್ಸವವನ್ನು ಕಳೆದ ೪೮ ವರ್ಷಗಳಿಂದ ನಡೆಸಿಕೊಂಡು ಬರಲಾಗುತ್ತಿದೆ. ಮೊದಲು ಪುಣೆಯಲ್ಲಿ ಜರುಗುತ್ತಿತ್ತು. ೧೯೬೧ರ ಮುಳಾ-ಮುಠಾ ನೆರೆಯಿಂದಾಗಿ ಕುಟುಂಬ ಧಾರವಾಡಕ್ಕೆ ಸ್ಥಳಾಂತರವಾಯಿತು. ಅಂದಿನಿಂದ ಪುಣ್ಯತಿಥಿ ಧಾರವಾಡದಲ್ಲಿ ಜರುಗುತ್ತಿದೆ. ಹೀರಾಬಾಯಿ ಬಡೋದೆಕರ, ಮಲ್ಲಿಕಾರ್ಜುನ ಮನಸೂರ, ಗಂಗೂಬಾಯಿ ಹಾನಗಲ್ಲ, ಬಸವರಾಜ ರಾಜಗುರು, ಭೀಮಸೇನ ಜೋಶಿ, ಸಂಗಮೇಶ್ವರ ಗುರವ, ಜಿತೇಂದ್ರ ಅಭಿಷೇಕಿ, ಅಜಯ ಚಕ್ರವರ್ತಿ, ಪಂಡಿತ ಪ್ರತಾಪನಾರಾಯಣ, ಕಂಕಣಾ ಬ್ಯಾನರ್ಜಿ, ಶ್ರುತಿ ಸಡೋಲೆಕರ, ಪದ್ಮಾ ತಳವಾಳಕರ, ಅಶ್ವಿನಿ ಭಿಡೆ, ಎನ್‌. ರಾಜಮ್‌ (ವಾಯಲಿನ್‌), ರಾಜೀವ ತಾರಾನಾಥ (ಸರೋದ್‌), ಶಾಹಿದ್‌ ಪರ್ವೇಜ್‌ (ಸಿತಾರ), ವಿಶ್ವಮೋಹನ ಭಟ್ಟ (ಮೋಹನವೀಣಾ), ಮೊದಲಾದವರು ಪಾಲ್ಗೊಂಡಿರುವರು. ದಿಲ್ಲಿ, ಮುಂಬಯಿ, ಕಲಕತ್ತಾ, ಪುಣೆ, ಹೈದರಾಬಾದ ಮೊದಲಾದೆಡೆಗಳಿಂದ ಸಂಗೀತಗಾರರನ್ನು ಆಹ್ವಾನಿಸಲಾಗುತ್ತದೆ. ಅನೇಕ ತರುಣ ಸಂಗೀತಗಾರರಿಗೆ ಅವಕಾಶಕ ನೀಡುವ ಮೂಲಕ ಅವರ ಏಳ್ಗೆಗೆ ಪ್ರೋತ್ಸಾಹ ನೀಡಲಾಗುತ್ತಿದೆ. ಈ ಸಂಗೀತೋತ್ಸವಗಳು ಸಿತಾರರತ್ನರ ಸ್ಮರಣೆಯನ್ನು ಹಸಿರಾಗಿರಿಸಿವೆ.
 
ರಾಮಕೃಷ್ಣಬುವಾ ವಝೆ
ಕರ್ನಾಟಕದಲ್ಲಿ ಗ್ವಾಲ್ಹೇರ ಘರಾಣೆಯ ಗಾಯಕಿಯನ್ನು ಪ್ರಚಾರಮಾಡಿ, ಅನೇಕ ಶಿಷ್ಯರನ್ನು ತಯಾರು ಮಾಡಿದ ಹಿರಿಮೆ ಪಂ.ರಾಮಕೃಷ್ಣಬುವಾ ವಝೆಯವರಿಗೆ ಸಲ್ಲುತ್ತದೆ. ಪಂ. ರಾಮಕೃಷ್ಣಬುವಾ ವಝೆ ಯವರಿಗೆ ಸಲ್ಲುತ್ತದೆ. ಪಂ. ರಾಮಕೃಷ್ಣಬುವಾ ವಝೆಯವರು ಮೂಲತಃ ಮಹಾರಾಷ್ಟ್ರದವರು. ಕರ್ನಾಟಕದ ಜನರ ಸರಳ ಸ್ವಭಾವ, ಪ್ರೇಮ, ಸರಳ ಜೀವನ, ಉದಾರತೆ ಇವೆಲ್ಲವೂ ಅವರ ಮನವನ್ನು ಸೂರೆಗೊಂಡವು. ಆದ್ದರಿಂದ ಅವರು ಕರ್ನಾಟಕದಲ್ಲಿಯೇ ವಾಸಿಸಲು ಇಚ್ಛಿಸಿ ಕರ್ನಾಟಕದಲ್ಲಿ ಗ್ವಾಲ್ಹೇರ ಘರಾಣೆಯ ಗಾಯಕಿಯನ್ನು ಬೆಳೆಸಲು ಸಹಕಾರಿಯಾದರು.
ಶ್ರೀ ರಾಮಕೃಷ್ಣಬುವಾ ನರಹರ ವಘೆ ಅವರು ೧೮೭೧ ರಲ್ಲಿ ಮಹಾರಾಷ್ಟ್ರದಲ್ಲಿಯ ಸಾವಂತವಾಡಿ, ಸಂಸ್ಥಾನದ ಓಝರೆ ಎಂಬ ಗ್ರಾಮದಲ್ಲಿ ಜನಿಸಿದರು. ಶ್ರೀ ನರಹರ ವಝೆಯವರು ಹೆಚ್ಚು ಕಲಿತಿರದಿದ್ದರೂ ಅವರಿಗೆ ಸಂಗೀತದಲ್ಲಿ ಬಹಳ ಒಲವು ಇತ್ತು. ಭಕ್ತಿ ಗೀತೆಗಳನ್ನು ಮನದುಂಬಿ ಹಾಡುತ್ತಿದ್ದರು. ನರಹರ ವಝೆಯವರ ಹೆಂಡತಿಗೂ ದೇವರಲ್ಲಿ ಬಹಳ ಶ್ರದ್ಧೆಯಿತ್ತು. ಬಡತನದಿಂದಿದ್ದರೂ ಗಂಡ-ಹೆಂಡರಿಬ್ಬರೂ ಅನ್ಯೂನ್ಯವಾಗಿದ್ದರು. ದೇವರ ಅನುಗ್ರಹದಿಂದ ಗಂಡು ಮಗು ಜನಿಸಿತು. ಮಗುವಿಗೆ ರಾಮಕೃಷ್ಣ ಎಂದು ನಾಮಕರಣ ಮಾಡಿದರು. ಮಗನು ಹಾಗೂ ಹೀಗೂ ನಾಲ್ಕನೆಯ ತರಗತಿಯವರೆಗೂ ಶಾಲೆಯ ಶಿಕ್ಷಣವಾಯಿತು. ಶಾಲೆಯ ಗುರುಗಳು ಇವನ ಸಂಗೀತದ ಒಲವನ್ನು ಕಂಡು “ಈ ಹುಡುಗನು ಶಾಲೆಯಲ್ಲಿ ಕಲಿಯಲಾರ”. ಎಲ್ಲಿಯಾದರೂ ಇವನಿಗೆ ಸಂಗೀತ-ಕಲಿಸಲು ಏರ್ಪಾಡು ಮಾಡಲು ಅವನ ತಾಯಿಗೆ ಸ್ಪಷ್ಟವಾಗಿ ಹೇಳಿದರು. ತಾಯಿಗೂ ಈ ಸಲಹೆ ಸೂಕ್ತವೆನಿಸಿತು.
ಕಾಗಲವು ಚಿಕ್ಕ ಸಂಸ್ಥಾನವಾದರೂ ಆಸ್ಥಾನದಲ್ಲಿ ಸಂಗೀತಕ್ಕೆ ಪ್ರೋತ್ಸಾಹವಿತ್ತು. ಶ್ರೀ ಭಲವಂತರಾವ ಪೊಹರೆಯವರು ಆಸ್ಥಾನದ ಸಂಗೀತ ವಿದ್ವಾಂಸರಾಗಿದ್ದರು. ರಾಮಕೃಷ್ಣನ ತಾಯಿಯು ಅವರನ್ನೆ ಶುಲ್ಕವಿಲ್ಲದೆ ರಾಮಕೃಷ್ಣನಿಗೆ ಕಲಿಸಲು ವಿನಂತಿಸಬೇಕೆಂದು ನಿರ್ಧರಿಸಿದರು. ಅದರಂತೆ ದೇಶಪಾಂಡೆಯವರೊಡನೆ ಪೊಹರೆ ಬುವಾ ಅವರ ಹತ್ತಿರ ರಾಮಕೃಷ್ಣನನ್ನು ಕರೆದುಕೊಂಡು ಹೋದಳು.
ಪೊಹರೇ ಬುವಾ ಅವರು ರಾಮಕೃಷ್ಣನ ಧ್ವನಿ ಮತ್ತು ಬುದ್ಧಿಯನ್ನು ಪರೀಕ್ಷಿಸಲು ಹಾಡಲು ಹೇಳಿದರು. ರಾಮಕೃಷ್ಣ ಭಯಪಡದೆ ಭಕ್ತಿಗೀತೆಗಳನ್ನು ಸುಂದರವಾಗಿ ಹಾಡಿದ್ದನ್ನು ಕೇಳಿ ಬುವಾ ಅವರಿಗೆ ಸಂತೋಷವಾಯಿತು. ಆದರೆ ಯಾವ ಪ್ರತಿಫಲವಿಲ್ಲದೇ ಸಂಗೀತ ಕಲಿಸಲು ಬುವಾ ಅವರಿಗೆ ಮನಸ್ಸಿಲ್ಲದಿದ್ದರೂ ಹಿರಿಯರ ಆಗ್ರಹಕ್ಕೆ ಸಮ್ಮತಿಸಿ ರಾಮಕೃಷ್ಣನಿಗೆ ಸಂಗೀತ ಕಲಿಸಲು ಪ್ರಾರಂಭಿಸಿದರು. ಎರಡು ವರ್ಷಕಾಲ ಸರಳಿಸ್ವರ, ಜಂಟಿಸ್ವರ ಇತ್ಯಾದಿಗಳನ್ನು ಕಲಿಸಿದರು. ಆದರೆ ಶುಲ್ಕವಿಲ್ಲದೆ ಮುಂದೆ ಕಲಿಸದೆ ಪುನಃ ಅವನ್ನೆ ಮಾಡಲು ಹೇಳಿದಾಗ, ಹಣಕೊಡದೆ ಗುರುಗಳು ಕಲಿಸುವುದಿಲ್ಲವೆಂದು ತಿಳಿದು ರಾಮಕೃಷ್ಣನಿಗೆ ವ್ಯಥೆಯಾಯಿತು… ವಿಠೋಬಾ ಅಣ್ಣಾ… ಎಂಬ ಸಂಗೀತಗಾರರು ಪೊಹರೇ ಬುವಾ ಅವರಿಗಿಂತ ಉತ್ತಮ ಗಾಯಕರು ಮತ್ತು ಬಿಚ್ಚು ಮನಸ್ಸಿನಿಂದ ಕಲಿಸುವವರು ಎಂದು ಕೆಲವರು ಹೇಳಿದರು. ಆದ್ದರಿಂದ ರಾಮಕೃಷ್ಣನು ಅವರಲ್ಲಿಗೇ ಹೋಗಿ ತನ್ನ ಅದೃಷ್ಟವನ್ನು ಪರೀಕ್ಷಿಸಲು ನಿಶ್ಚಯಿಸಿದನು.
ಗ್ವಾಲ್ಹೇರದಲ್ಲಿ ಸಂಗೀತ ಅಭ್ಯಾಸ ಮಾಡಿದ ವಿಠೋಬಾ ಅಣ್ಣಾ ಹಡಪ ಅವರು ಶ್ರೇಷ್ಠ ಸಂಗೀತ ವಿದ್ವಾಂಸರು. ರಾಮಕೃಷ್ಣನು ಇವರಲ್ಲಿ ಒಂದು ವರ್ಷ ಸಂಗೀತ ಅಭ್ಯಾಸ ಮಾಡಿದನು. ಕೇವಲ ಹನ್ನೆರಡು ವರುಷದವನಿರುವಾಗಲೇ ಅವನ ತಾಯಿಯು ಮದುವೆ ಮಾಡಲು ಕಾರಾಲಕ್ಕೆ ಕರೆಸಿಕೊಂಡಳು. ತಾಯಿಯ ಕಷ್ಟ ಜೀವನ ನೋಡಿ, ರಾಮಕೃಷ್ಣನು ನೊಂದುಕೊಂಡು ಹೇಗಾದರೂ ವಿದ್ಯಾರ್ಜನೆ ಮಾಡಿ ಜೀವನೋಪಾಯಕ್ಕೆಕ ದಾರಿ ಮಾಡಿಕೊಳ್ಳಬೇಕೆಂದು ನಿರ್ಧರಿಸಿ ಕಾಲು ನಡಿಗೆಯಿಂದಲೇ ಹೊರಟು ಪುಣೆ ಪಟ್ಟಣಸೇರಿದನು. ಅಲ್ಲಿ ಒಂದು ಮದುವೆ ಮನೆಯಲ್ಲಿ ಪ್ರಸಿದ್ಧ ಗಾಯಕಿಯೊಬ್ಬರ ಗಾಯನವಿತ್ತು. ಆಕೆ ಹಾಡಿದ ಮೀರಾಭಜನೆ ರಾಮಕೃಷ್ಣನ ಮೇಲೆ ಅತ್ಯಂತ ಪ್ರಭಾವ ಬೀರಿತು. ಅದೇ ಹಾಡನ್ನು ಅಲ್ಲಿ ಇಲ್ಲಿ ಹಾಡುತ್ತಾ ಅಷ್ಟಿಷ್ಟು ಸಂಪಾದನೆ ಮಾಡಿದನು. ಮುಂದೆ ಬನಾರಸಿಗೆ ಹೋದಾಗ ಅಲ್ಲಿ ಅವನಿಗೆ ನಿಸ್‌ಆರ ಹುಸೇನ ಖಾನರ ಮೊದಲ ಭೆಟ್ಟಿಯಾಯಿತು. ಬನಾರಸಿನಲ್ಲಿ ವಿಷ್ಣುವಂತ ಛತ್ರೆ ಅವರ ಸರ್ಕಸ್ಸಿನಲ್ಲಿ ಇಳಿದುಕೊಂಡನು. ಅವರ ಜೊತೆಗೆ ಹರಿಮತಖಾನರೂ ಇದ್ದರು. ಕೆಲವು ತಿಂಗಳ ನಂತರ ಅವರ ಜೊತೆಯಲ್ಲಿ ಗ್ವಾಲ್ಹೇರಿಗೆ ಬಂದು ಸೇರಿದನು.
ಸುಪ್ರಸಿದ್ಧ ಗ್ವಾಲ್ಹೇರ ಘರಾಣೆಯ ಗಾಯಕರಾದ ನಥ್ಥೆಖಾನರ ಮಗನೇ ನಿಸ್ಸಾರಹುಸೇನಖಾನರು. ಇವರಲ್ಲಿ ಅನೇಕ ರಾಗಗಳೂ, ಸಾವಿರಾರು ಅಸ್ತಾಯಿಗಳೂ ಇದ್ದವು. ರಾಮಕೃಷ್ಣ ಇವರ ಸಂಗೀತ, ಕೇಳಿದಾಗ ಸಂಗೀತವನ್ನು ಕಲಿತರೆ ಇವರಿಂದಲೇ ಕಲಿಯಬೇಕೆಂದು ನಿಶ್ಚಯಿಸಿ ತಾನೊಬ್ಬ ಬಡ ವಿದ್ಯಾರ್ಥಿ ಗುರು ದಕ್ಷಿಣೆ ಕೊಡಲು ತನ್ನಲ್ಲೇನೂ ಇಲ್ಲ. ಗುರುಸೇವೆಯನ್ನು ಮಾತ್ರ ನಿಷ್ಠೆಯಿಂದ ಮಾಡುವೆನೆಂದು ನಿಸ್ಸಾರ ಹುಸೇನ ಖಾನರಿಗೆ ಅಂಗಲಾಚಿ ಬೇಡಿಕೊಂಡನು. ನಿಸ್ಸಾರ ಹುಸೇನಖಾನರು ಉದಾರಿಗಳಾಗಿದ್ದರು. ನಾಳಿನಿಂದ ಪಾಠಕ್ಕೆ ಬಾ ಎಂದು ಹೇಳಿದರು. ಹೀಗೆ ರಾಮಕೃಷ್ಣನ ಸಂಗೀತ ಶಿಕ್ಷಣವು ಖಾನಸಾಹೇಬರಲ್ಲಿ ಪ್ರಾರಂಭವಾಯಿತು. ಖಾನಸಾಹೇಬರು ರಾಮಕೃಷ್ಣನಿಗೆ ತಮ್ಮ ಮನೆಯಲ್ಲಿಯೇ ಉಳಿದುಕೊಳ್ಳಲು ಹೇಳಿದರು. ರಾಮಕೃಷ್ಣನಿಗೆ ಗುರುಗಳ ಸೇವೆಯೊಂದಿಗೆ ಉಳಿದ ಶಿಷ್ಯರಿಗೆ ಪಾಠ ಹೇಳುವ ಸಮಯದಲ್ಲಿ ತಾನೂ ಅದರಿಂದ ಲಾಭ ಪಡೆಯುವಂತಾಯಿತು. ಖಾನಸಾಹೇಬರು ಪೂರ್ಣ ಮನಸ್ಸಿನಿಂದ ಸಂಗೀತ ವಿದ್ಯೆಯನ್ನು ಧಾರೆ ಎರೆದರು. ರಾಮಕೃಷ್ಣನಿಗೆ ಈ ತಾಲೀಮು ೮-೧೦ ವರ್ಷ ನಡೆಯಿತು.
ಕಾಲಕ್ರಮೇಣ ರಾಮಕೃಷ್ಣನು ಸಂಗೀತದಲ್ಲಿ ಅಪೂರ್ವವಾದ ಪ್ರಗತಿಯನ್ನು ಸಾಧಿಸಿದನು. ಖಾನಸಾಹೇಬರ ಪ್ರೋತ್ಸಾಹದಿಂದ ಅನೇಕ ಸ್ವತಂತ್ರ ಕಚೇರಗಳನ್ನು ಮಾಡತೊಡಗಿದನು. ಖಾನಸಾಹೇಬರು ದೇಶ ಸಂಚಾರಕ್ಕೂ ಅನುಮತಿ ಇತ್ತರು.
ಗ್ವಾಲ್ಹೇರದಿಂದ, ಆಗ್ರಾ, ರೇವಾಗಳಲ್ಲಿ ಕಾರ್ಯಕ್ರಮ ಮಾಡುತ್ತಾ ಬರ್ಹನಾಪುರದಲ್ಲಿಯೂ ಕಾರ್ಯಕ್ರಮ ನಿರ್ವಹಿಸಿ ಬರೂಲಿ ನಗರಕ್ಕೆ ಬಂದರು. ಅಲ್ಲಿ ಸ್ವಾಮಿ ವಿವೇಕಾನಂದರ ಭೆಟ್ಟಿಯಾಯಿತು. ಇವರ ಸಂಗೀತವನ್ನು ಕೇಳಿ ಅವರು ತಮ್ಮಲ್ಲಿಯೇ ಇರಲು ಹೇಳಿದರು. ವಿವೇಕಾನಂದರು ಬುವಾ ಅವರಿಗೆ ಸಂಗೀತದ ಬಗ್ಗೆ ಅನೇಕ ಹೊಸ ವಿಷಯಗಳನ್ನು ತಿಳಿಸಿಕೊಟ್ಟರು. ಬುವಾ ಅವರು ಅವರ ಸಾನಿಧ್ಯದಲ್ಲಿ ೧೫-೨೦ ದಿವಸ ಇದ್ದರು. ರಾಮಕೃಷ್ಣರು ಅಲ್ಲಿಂದ ನೇಪಾಳಕ್ಕೆ ಹೋದರು. ಅಲ್ಲಿ ೫೦ ರೂಪಾಯಿಯ ಒಂದು ನೌಕರಿಯೂ ಸಿಕ್ಕಿತು. ಅಲ್ಲಿ ಒಂದು ವರ್ಷ ಕೆಲಸ ಮಾಡಿ ಸಂಗೀತ ಕಚೇರಿಗಳನ್ನು ಮಾಡಿ ಮುಂಬಯಿಗೆ ಬಂದರು. ಸಂಗೀತ ಪ್ರೇಮಿಗಳು ರಾಮಕೃಷ್ಣ ಬುವಾ ಹಾಗೂ ಭಾಸ್ಕರ ಬುವಾ ಅವರ ಕಚೇರಿ ಏರ್ಪಡಿಸಿದರು. ಇವರ ಸಂಗೀತ ಅಲ್ಲಿಯ ಶ್ರೋತೃಗಳ ಮೇಲೆ ಒಳ್ಳೇ ಪರಿಣಾಮ ಬೀರಿತು.
ಬೂವಾ ಅವರಿಗೆ ತಾಯಿಯ ನೆನಪು ಮೇಲಿಂದ ಮೇಲೆ ಆಗುತ್ತಿತ್ತು. ತಮ್ಮ ತಾಯಿ ಹಾಗೂ ಪತ್ನಿಯ ಜೀವನ ನಿರ್ವಹಣೆಯನ್ನು ಹೊರಲು ನಿಶ್ಚಯಿಸಿ ತಮ್ಮ ಮನೆಗೆ ಹಿಂದಿರುಗಿದರು. ಅವರ ತಾಯಿಗೆ, ಪತ್ನಿಗೆ, ಅತ್ಯಂತ ಸಂತೋಷವಾಯಿತು.
ಗೋವೆಯಲ್ಲಿ ರಾಮಕೃಷ್ಣ ಬುವಾ ಅವರು ಲಾಂಬಗಾಂವಕರ್ ಮತ್ತು ನಾನಾಸಾಹೇಬ ದೇಸಾಯಿ ಅವರ ಆಶ್ರಯದಲ್ಲಿ ಕೆಲವು ಕಾಲ ಕಳೆದರು. ಅಲ್ಲಿ ಸತತವಾಗಿ ತಮ್ಮ ಸಾಧನೆಯನ್ನು ಮಾಡಿದರು. ಅದೇ ಸಮಯದಲ್ಲಿ ಕೆಲವು ಶಿಷ್ಯರಿಗೆ ಸಂಗೀತಪಾಠ ಹೇಳಿಕೊಡಲು ಪ್ರಾರಂಭಿಸಿದರು. ಕೇಸರಬಾಯಿ ಕೇರಕರ, ತಾರಾಬಾಯಿ ದೇವಿ, ತಾನು ಬಾಯಿ, ಸಾಖಳಕರಿನಾ, ತುಂಗಾಸಾನೆ, ಪಾರ್ವತಿ ಮುಂತಾದವರಿಗೆ ಸಂಗೀತ ಹೇಳಿಕೊಡುತ್ತಿದ್ದರು. ಮುಂದೆ ಕೆಲದಿನ ಕಂಡಗೀಕರ ಅವರಲ್ಲಿ ನೌಕರಿ ಮಾಡಿದರು. ಅಲ್ಲಿ ದತ್ತಿಬಾಯಿಗೆ ಶಿಕ್ಷಣಕೊಟ್ಟರು.
ರಾಮಕೃಷ್ಣಬುವಾ ಅವರು ವರ್ಹಡದಲ್ಲಿದ್ದಾಗ ನಾಟ್ಯಕಲಾ ಕಂಪನಿಯ ಮೂಲಕರಾದ ಗೋಪಾಳರಾವ ಮರಾಠೆಯವರು ಇವರು ಶಿಷ್ಯತ್ತ ವಹಿಸಿದರು. ಮುಂದೆ ಲಲಿತಕಲಾ ಕಂಪನಿಯ ಮಾಲಿಕರದ ಕೇಶವರಾವ ಭೋಸಲೆಯವರು ಶಿಷ್ಯರಾದರು. ಬೆಳಗಾವಿಯಲ್ಲಿದ್ದಾಗ ಬಲವಂತ ಸಂಗೀತ ಮಂಡಳಿಯ ಮೂಲಕ ದೀನಾನಾಥ ಮಂಗೇಶಕರ ಅವರ ಶಿಷ್ಯರಾದರು. ಕೇಶವರಾವ ಭೋಸಲೆಯವರ ನಿಧನದ ನಂತರ ಪೆಂಢಾರಕರರು ಇವರ ಶಿಷ್ಯತ್ವವನ್ನು ಸ್ವೀಕರಿಸಿದರು. ಧಾರವಾಡದ ಗುರುರಾವ ದೇಶಪಾಂಡೆಯವರು ಇವರ ಶಿಷ್ಯರಾದರು. ನಂತರ ಲಕ್ಷ್ಮಣಸಿಂಗ್‌ ದೌಲತಾಬಾದ, ತುಕಾರಾಮ ನಾಗೇಶಕರ, ದಾಮಲೇ ಬುವಾ, ಹರಿಬುವಾ ಘಾಂಗ್ರೇಕರ, ದಿನಕರ ಪಂತ ಪಾಠಕ್‌, ನಾರಾಯಣರಾವಭಿಡೆ,ನಾರಾಯಣ ಮರಾಠೆ ಹಾಗೂ ಕಾಗಲಕರ ಬುವಾ ಅವರು ಇವರ ಶಿಷ್ಯರಾದರು. ಬೆಳಗಾವಿಯಲ್ಲಿದ್ದಾಗ ಬಲವಂತ ಸಂಗೀತ ಮಂಡಳಿಯ ಮೂಲಕ ದೀನಾನಾಥ ಮಂಗೇಶಕರ ಅವರು ಶಿಷ್ಯರಾದರು. ಕೇಶವರಾವ ಭೋಸಲೆಯವರ ನಿಧನದ ನಂತರ ಪೆಂಢಾರಕರರು ಇವರ ಶಿಷ್ಯತ್ವ್ನ್ನು ಸ್ವೀಕರಿಸಿದರು. ಧಾರವಾಡದ ಗುರುರಾವ ದೇಶಪಾಂಡೆಯವರು ಇವರ ಶಿಷ್ಯರಾದರು. ನಂತರ ಲಕ್ಷ್ಮಣಸಿಂಗ್‌ ದೌಲತಾಬಾದ, ತುಕರಾಮ ನಾಗೇಶಕರ, ದಾಮಲೇ ಬುವಾ, ಹರಿಬುವಾ ಘಾಂಗ್ರೇಕರ, ದಿನಕರ ಪಂತ ಪಾಠಕ್‌, ನಾರಾಯಣರಾವ ಭಿಡೆ, ನಾರಾಯಣ ಮರಾಠೆ ಹಾಗೂ ಕಾಗಲಕರ ಬುವಾ ಅವರು ಇವರ ಶಿಷ್ಯರಾದರು. ರಾಮಕೃಷ್ಣಬುವಾ ಅವರ ಮಗ ಶಿವರಾಮಬುವಾ ವಝೆ ಅವರೂ ಅವರ ಶಿಷ್ಯರಾಗಿದ್ದರು. ಎಲ್ಲರಿಗೂ ಪ್ರೀತಿಯಿಂದ ನಿರ್ವಂಚನೆಯಿಂದ ವಿದ್ಯಾದಾನ ಮಾಡುತ್ತಿದ್ದರು.
ರಾಮಕೃಷ್ಣ ಬುವಾ ಅವರು ಸುಮರು ೧೯೧೮ರ ಸುಮಾರಿಗೆ ಬೆಳಗಾವಿಗೆ ಬಂದರು. ಕರ್ನಾಟಕದ ಜನರ ಸಹೃದಯತೆ, ಇವರನ್ನು ಇಲ್ಲಿಯೇ ಕಟ್ಟಿಹಾಕಿದಾಗ ಬೆಳಗಾವಿಯಲ್ಲಿಯೇ ವಾಸಿಸಲು ಬಯಸಿದರು. ಮನೆಯವರನ್ನು ಕರೆತಂದು ಬೆಳಗಾವಿಯಲ್ಲಿಯೇ ವಾಸಿಸತೊಡಗಿದರು. ಇಲ್ಲಿ ಆರ್ಥಿಕ ಸ್ಥಿತಿಯೂ ಉತ್ತಮಗೊಂಡಿತು. ಕರ್ನಾಟಕದ ಅನೇಕ ಊರುಗಳಲ್ಲಿ ಮೇಲಿಂದ ಮೇಲೆ ಸಂಗೀತ ಕಚೇರಿಗಳಾಗತೊಡಗಿದವು. ಬೆಳಗಾವಿಯಲ್ಲಿ ಸುಮಾರು ಇಪ್ಪತ್ತೈದು ವರ್ಷ ವಾಸಿಸಿದರು.
ರಾಮಕೃಷ್ಣ ಬುವಾ ಅವರದು ಅಪ್ರಚಲಿತ ಕಠಿಣ ರಾಗಗಳನ್ನು ಹಾಡುವುದರಲ್ಲಿ ಎತ್ತಿದ ಕೈ. ಈ ವೇಳೆಗೆ ಜನರು ಇವರನ್ನು ಗಾಯನಾಚಾರ್ಯ ಎಂದು ಸಂಬೋಧಿಸತೊಡಗಿದರು. ಇದೇ ವೇಳೆಯಲ್ಲಿ ತಾಯಿಯು ಮುಂಬಯಿಯಲ್ಲಿ ತೀರಿಕೊಂಡರು. ಬುವಾ ಅವರು ತಮ್ಮ ವಿದ್ವತ್ತು ಸಂಪತ್ತಿನ ಶ್ರೇಯಸ್ಸನ್ನು ತಮ್ಮ ತಾಯಿಗೇ ಸಲ್ಲಿಸುತ್ತಿದ್ದರು. ಮುಂದೆ ಕೆಲವು ದಿನ ಪುಣೆಗೆ ಹೋಗಿ ನಿಂತರು. ಅಲ್ಲ. ಸಂಗೀತ ಕಲಾಪ್ರಕಾಶ ಎಂಬ ಹೆಸರಿನ ಎರಡು ಗ್ರಂಥಗಳನ್ನು ಬರೆದು ಪ್ರಕಟಿಸಿದರು. ಇವುಗಳಲ್ಲಿ ಅನೇಕ ಹೊಸ ರಾಗಗಳ ಚೀಜುಗಳನ್ನು ಸ್ವರ ಲಿಪಿ ಸಹಿತ ಬರೆದಿದ್ದಾರೆ.
ಗಾಯನಾಚಾರ್ಯ ರಾಮಕೃಷ್ಣ ಬುವಾ ವಝೆ ಅವರಿಗೆ ಶಿವರಾಮ ಬೂವಾ ಹಾಗೂ ಲಕ್ಷಣರಾವ ಎಂಬ ಇಬ್ಬರು ಮಕ್ಕಳಿದ್ದರು. ಲಕ್ಷ್ಮಣರಾವ್‌ ಅವರ ಮಗನೂ ಸಿತಾರವಾದಕನು. ರಾಮಕೃಷ್ಣಬುವಾ ವಝೆ ಅವರು ಪುಣೆಯಲ್ಲಿ ಮಧುಮೇಹದಿಂದ ೧೯೪೫ರಲ್ಲಿ ಮೇ ೫ನೆಯ ದಿನಾಂಕದಂದು ಸ್ವರ್ಗವಾಸಿಗಳಾದರು.
ರಾಮಕೃಷ್ಣಬುವಾ ಅವರು ೨೫ ವರ್ಷಕಾಲ ಕರ್ನಾಟಕದಲ್ಲಿದ್ದು ಗ್ವಾಲ್ಹೇರ ಪರಂಪರೆಯ ಅನೇಕ ಹೆಸರಾಂತ ಶಿಷ್ಯರನ್ನು ತಯಾರಿಸಿರುವರು. ಕರ್ನಾಟಕದಲ್ಲಿ ಎಲ್ಲೆಡೆಗಳಲ್ಲಿ ಸಂಚರಿಸಿ ಎಲ್ಲರಿಗೂ ತಮ್ಮ ಅಮೋಘವಾದ ಸಂಗೀತದ ಸವಿಯನ್ನು ನೀಡಿದರು. ಶ್ರೋತೃಗಳಲ್ಲಿ ಶಾಸ್ತ್ರೀಯ ಸಂಗೀತದ ಅಭಿರುಚಿಯನ್ನು ಬೆಳೆಸಿದರು.ರಾಮಕೃಷ್ಣಬುವಾ ಅವರು ಹೇಳಿ ಕೊಡುವ ಸಂಗೀತ ಶಿಕ್ಷಣ ಪದ್ಧತಿ ಸರಳವೆನಿಸಿದರೂ ಅವರು ಕಲಿಸುವಾಗಿನ ನಿಯಮಗಳು ಅತಿ ಕಠಿಣವಾಗಿದ್ದವು. ಖ್ಯಾಲದ ಅಸ್ತಾಯಿ ಅಂತರಾಗಳನ್ನು ಕಲಿಸುವಾಗ ಸ್ವರ-ತಾಲ-ಲಯಗಳಿಗೆ ಬಹಳ ಮಹತ್ವವನ್ನು ಕೊಡುತ್ತಿದ್ದರು. ಮೊದಲು ಅಸ್ತಾಮಿಯನ್ನು ಪೂರ್ತಿಯಾಗಿ ಸ್ವರದಲ್ಲಿ ಕಲಿಸುತ್ತಿದ್ದರು. ಲಯದ ಜೊತೆಯಲ್ಲಿಯೇ ಇದನ್ನು ಕಲಿಸುತ್ತಿದ್ದರು. ಸ್ವರ ಲಯಗಳಲ್ಲಿ ಅಸ್ತಾಮಿ ಅಂತರಾಗಗಳು ಬಂದ ನಂತರ ಬಂದಿಶನ್ನು ತಾಳದಲ್ಲಿ ಕೂಡಿಸುತ್ತಿದ್ದರು. ಇದು ಸರಿಯಾಗಿ ಬರದ ಹೊರತು ಮುಂದಕ್ಕೆ ಪಾಠ ಹೇಳಿಕೊಡುತ್ತಿರಲಿಲ್ಲ. ಅಸ್ತಾಮಿ ಅಂತರಾ ಬರದ ಹೊರತು ರಾಗದ ಕಲ್ಪನೆಯು ಆಗುವುದಿಲ್ಲವೆಂದೂ ರಾಗಗಳ ಆರೋಹ ಅವರೋಹಗಳಿಗೂ ಆಲಾಪ ತಾನ, ಇವೆಲ್ಲವುಗಳಿಗೆ ಅಸ್ತಾಮಿ ಅಂತರಾಗಳೇ ಆಧಾರವೆಂದು ಹೇಳುತ್ತಿದ್ದರು. ಇದರ ನಂತರ ಆಲಾಪ ತಾನುಗಳನ್ನು ಹೇಳಿ ಕೊಡುತ್ತಿದ್ದರು. ಬುವಾ ಅವರು ಶಬ್ದಗಳ ಉಚ್ಚಾರಕ್ಕೆ, ಸಾಹಿತ್ಯಕ್ಕೆ ಹೆಚ್ಚು ಮಹತ್ವ ಕೊಡುತ್ತಿದ್ದರು. ತಾನುಗಳು ಸ್ಪಷ್ಟವಿರಬೇಕೆಂದು ತಾನು ಕಲಿಸಿ ಅವುಗಳನ್ನು ಸರಿಯಾಗಿ ಹಾಡುವವರೆಗೆ ಪದೇ ಪದೇ ಅದನ್ನೆ ಮಾಡಿಸುತ್ತಿದ್ದರು. ಅಸ್ಪಷ್ಟ ತಾನುಗಳಿಂದ ಪರಿಣಾಮವು ಸರಿಯಾಗಿ ಆಗುವುದಿಲ್ಲವೆಂದು ಹೇಳುತ್ತಿದ್ದರು. ಬೋಲ ತಾನು ಅರ್ಥವಾಗುವಂತೆ ಇರಬೇಕು. ಲಯಕ್ಕೆ ಅನುಗುಣವಾಗಿರಬೇಕೆಂದು ಹೇಳುತ್ತಿದ್ದರು. ಮನಃಪೂರ್ವಕವಾಗಿ ಕಲಿಸುವ ರಾಮಕೃಷ್ಣಬುವಾ ಅವರ ಈ ವಿಧಾನ ಶಿಷ್ಯಂದಿರೆಇಗೆ ಅಮೂಲ್ಯ ವರದಾನವಾಗಿತ್ತು.
ಇವರ ಶಿಷ್ಯವೃಂದದವರಿಂದ ಸಂಗೀತವು ಕರ್ನಾಟಕದಲ್ಲಿ ಉಳಿದು ಗ್ವಾಲ್ಹೇರ ಪರಂಪರೆ ಬೆಳೆಯಿತು. ಇವರ ಮಗ ಶಿವರಾಮ ಬುವಾ ಅವರು ಕೊನೆಯವರೆಗೂ ಬೆಳಗಾವಿಯಲ್ಲಿಯೇ ಉಳಿದರು. ರಾಮಕೃಷ್ಣ ಬುವಾ ಅವರ ಅಳಿಯಂದಿರಾದ ದಾಮಲೆಬುವಾ ಅವರೂ ಕೂಡ ಬೆಳಗಾವಿಯಲ್ಲಿಯೇ ಸ್ಥಾಯಿಯಾಗಿ ನಿಂತರು. ಗುರುರಾವ್‌ ದೇಶಪಾಂಡೆ, ತುಂಗಾಬಾಯಿ ಹಾನಗಲ್‌, ತಾನೂಬಾಯಿ ಸಾಖಳಕರೀನಾ, ಪಾರ್ವತಿ ಹಾನಗಲ್‌ ಇವರೆಲ್ಲರೂ ರಾಮಕೃಷ್ಣ ಬುವಾ ಅವರಿಂದ ಪಡೆದ ಸಂಗೀತ ಶಿಕ್ಷಣವನ್ನು ಮುಂದುವರೆಸಿ ಗ್ವಾಲ್ಹೇರ ಪರಂಪರೆಯ ಸಂಗೀತವನ್ನು ಮುಂದುವರೆಸಿ ಮುಂದಿನ ಪೀಳಿಗೆಗೆ ಸಂಗೀತ ಕಲಿಸುವುದರೊಂದಿಗೆ ಈ ಪರಂಪರೆಯ ಸಂಗೀತ ಇಂದಿಗೂ ಸಮೃದ್ಧವಾಗಿ ಬೆಳೆಯುತ್ತಿದೆ. ಇದರ ಶ್ರೇಯಸ್ಸು ಗಾಯನಾಚಾರ್ಯ ರಾಮಕೃಷ್ಣ ಬವಾ ವಝೆ ಅವರಿಗೆ ಸಲ್ಲುತ್ತಿದೆ.
ವಿಠ್ಠಲರಾವ್‌ ಕೋರಗಾಂವಕರ
ಮೂಲತಃ ಗೋಮಾಂತಕದ ಕೋಪರಗಾಂವ ಎಂಬ ಊರಿನ ಪಂಡಿತ ವಿಠ್ಠಲರಾಯರ ಜನ್ಮವು ಮುಂಬೈಯಲ್ಲಿ ೧೮೮೪ರಲ್ಲಿ ಆಯಿತು. ಕೆಲಕಾಲದ ನಂತರ ಕೋಪರಗಾಂವನಲ್ಲಿ ವಾಸಿಸಲು ಪ್ರಾರಂಭಿಸಿದರು. ಚಿಕ್ಕ ವಯಸ್ಸಿನಲ್ಲಿ ಅವರ ತಂದೆ ತಾಯಿ ತೀರಿ ಹೋದದ್ದರಿಂದ ಒಬ್ಬ ತಮ್ಮ, ಇಬ್ಬರು ಅಕ್ಕಂದಿರನ್ನು ಬೆಳೆಸುವ ಜವಾಬ್ದಾರಿ ವಿಠ್ಠಲರಾಯರ ಮೇಲೆ ಬಿದ್ದಿತ್ತು. ಅಷ್ಟು ಚಿಕ್ಕ ವಯಸ್ಸಿನಲ್ಲಿಯೇ ಉದರ ಪೋಷಣಾರ್ಥವಾಗಿ ಸಣ್ಣಪುಟ್ಟ ಕಥಾಕೀರ್ತನಗಳನ್ನು ಮಾಡುತ್ತಿದ್ದರು. ವಿಠ್ಠಲರಾಯರಿಗೆ ಬಾಲ್ಯದಿಂದಲೇ ಸಂಗೀತದ ಬಗ್ಗೆ ಅಭಿರುಚಿ ಇತ್ತು. ಆದ್ದರಿಂದ ಪುನಃ ಅವರು ಮುಂಬೈಗೆ ಬಂದು ಸ್ಥಾಯಿಕರಾದರು. ಆ ಕಾಲದ ಪಾಟಣಕರ ಸಂಗೀತ ಸಂಸ್ಥೆಯಲ್ಲಿ ಅವರು ಸಂಗೀತ ಮತ್ತು ನಾಟಕಗಳ ಅಧ್ಯಯನ ಮಾಡತೊಡಗಿದರು.
ಮುಂದೆ ಅವರಿಗೆ ಬಾಚು ಭಾಯಿ ಭಂಡಾರೆ ಇವರ ಸಂಪರ್ಕ ಬಂದು ವಿಠ್ಠಲರಾಯರು ಭಾಚುಬಾಯಿಯವರ ಬಳಿ ೧೯೦೫ರವರೆಗೆ ಹಾರ್ಮೋನಿಯಂ ನುಡಿಸಲು ಕಲಿತರು.
ಮುಂದೆ ೧೯೦೫ರಲ್ಲಿ ಕೆಲ ಹಿತಚಿಂತಕರ ಸಲಹೆಯ ಮೇರೆಗೆ ಅವರು ಸೈಕಲ್‌ ರಿಪೇರಿ ಹಾಗೂ ಉಕ್ರಿ ಮತ್ತು ಹಾರ್ಮೋನಿಯಂ, ಸ್ವೌ ಮುಂತಾದವುಗಳ ಬಗೆಗೆ ಒಂದು ಅಂಗಡಿಯನ್ನು ಹುಬ್ಬಳ್ಳಿಯಲ್ಲಿ ಪ್ರಾರಂಭಿಸಿದರು. ಅವರ ಈ ಉದ್ಯೋಗ ಹುಬ್ಬಳ್ಳಿಯಲ್ಲಿ ಅತ್ಯಂತ ಪ್ರಸಿದ್ಧವಾಯಿತು.
ಹಿಸ್‌ ಮಾಸ್ಟರ್ ವ್ಹಾಯಿಸ್‌ ಎಂಬ ಗ್ರಾಮಫೋನ್‌ ಕಂಪನಿಯ ಏಜನ್ಸಿ ನಡೆಸಿದರು. ಅಷ್ಟೇ ಅಲ್ಲದೆ ಹುಬ್ಬಳ್ಳಿಯಿಂದ ಕಾರವಾರ, ಬಸ್ಸು ಓಡಾಟ ಕೂಡಾ ಪ್ರಾರಂಭಿಸಿದರು. ಎಲ್ಲಾ ಕಾರಭಾರದ ಜೊತೆಗೆ ಇವರ ಸಂಗೀತ ಸಾಧನೆ ಕೂಡಾ ಅವ್ಯಾಹತವಾಗಿ ಮುಂದುವರಿಯಿತು. ಪ್ರತಿದಿನ ೫-೬ಘಂಟೆಯವರೆಗೆ ಸಂಗೀತದ ಅಭ್ಯಾಸ ಮಾಡುತ್ತಿದ್ದರು. ಆ ಕಾಲದಲ್ಲಿ ಗಂಧರ್ವರ ನಾಟಕ ಕಂಪನಿಯ ಪ್ರಯೋಗಗಳು ಹುಬ್ಬಳ್ಳಿಯಲ್ಲಿ ನಡೆಯುತ್ತಿದ್ದವು. ಹೀಗಾಗಿ, ನಾಟಕ ಕಂಪನಿಯ ಹಿರಿಯರಾದ ಬಾಲಗಂಧರ್ವರ ವಾಸ್ತವ್ಯ ಕೂಡಾ ವಿಠ್ಠಲರಾಯರ ಮನೆಯಲ್ಲಿ ಆಗುತ್ತಿತ್ತು. ಅದರಂತೆ ಅಬ್ದುಲ ಕರೀಮ್‌ ಖಾನ್‌, ವಝೆಬುವಾ, ಹೀರಾಬಾಯಿ ಬಡೋದೆಕರ್, ಮಾಸ್ಟರ್ ಕೃಷ್ಣ, ಗೋಹರಜಾನ್‌, ಮಲ್ಲಿಕಾಜಾನ್‌, ಬಾಲಕೃಷ್ಣಬುವಾ ಈಚ ಕರಂಜಿಕರ ಮುಂತಾದವರ ಬಳಿ ಸಂಗೀತ ಅಧ್ಯಯನ ಮಾಡುವ ಸದವಕಾಶ ವಿಠ್ಠಲರಾವ್‌ರವರಿಗೆ ದೊರೆಯಿತು.
ಸಂಗೀತದಲ್ಲಿ ಒಳ್ಳೆಯ ಮಾರ್ಗದರ್ಶನ ಹಾಗೂ ಭಾಗ್ಯಗಳಿಂದಾಗಿ ವಿಠ್ಠಲರಾವ್‌ರವರ ಜೀವನವು ಅತ್ಯಂತ ವೈಭವದ ಶಿಖರದ ಮೇಲೆ ಸಾಗಿತು. ಮುಂದೆ ಹುಬ್ಬಳ್ಳಿಯಲ್ಲಿಯೇ ವಿಠ್ಠಲರಾಯರು ರುಕ್ಮಿಣಿ ಸಂಗೀತ ವಿದ್ಯಾಲಯ ಕೂಡಾ ನಡೆಸಿದರು. ಆದರೆ, ಆಗ ನಡೆದ ಜಾಗತಿಕ ಯುದ್ಧದ ದೆಸೆಯಿಂದಾಗ ವಿದ್ಯಾಲಯ ಬೆಳಗಾಂವಿಗೆ ಬರಬೇಕಾಯಿತು. ಬೆಳಗಾಂವಿಯಲ್ಲಿಯೇ ಒಂದು ಸಂಗೀತ ವಿದ್ಯಾಯಲಯವನ್ನು ಸ್ಥಾಪಿಸಿ ಪುನಃ ಸಂಗೀತದ ಪ್ರಸಾರಕಾರ್ಯವನ್ನು ಪ್ರಾರಂಭಿಸಿದರು.
ದಿನನಿತ್ಯ ಸಂಗೀತದ ಸಾಧನೆ, ಪೂಜನ,ಅರ್ಚನ, ಮುಂತಾದವುಗಳ ಕಡೆ ವಿಶೇಷ ಗಮನಕೊಟ್ಟು ಅವರು ಸಂಗೀತ ಮತ್ತು ಪರಮಾತ್ಮನ ಬಗ್ಗೆ ಒಂದು ನಿಷ್ಠೆನ್ನು ಪ್ರತಿಷ್ಠಾಪಿಸಿದರು.. ಇದರಿಂದಾಗಿ ಅವರು ಜೀವನದಲ್ಲಿ ಒಂದು ರೀತಿಯ ಸಮಾಧಾನವನ್ನು ಅನುಭವಿಸುತ್ತಿದ್ದರು. ಖಾನಸಾಹೇಬ ಅಬ್ದುಲ ಕರೀಮ್‌ಖಾನ್‌,. ಬಾಲಗಂಧರ್ವ ಇವರಿಬ್ಬರು ಮಹಾನ್‌ ವ್ಯಕ್ತಿಗಳ ಬಗ್ಗೆ ಆದರ ಭಾವವಿತ್ತು. ಅವರು ಈ ಇಬ್ಬರು ಕಲಾವಿದರ ಸಂಗೀತವನ್ನು ತಮ್ಮ ಹಾರ್ಮೋನಿಯಂ ವಾದನದಲ್ಲಿ ಅಳವಡಿಸುತ್ತಿದ್ದರು.
ಹಿಸ್‌ ಮಾಸ್ಟರ್ ವಾಯಿಸ್‌ ಕಂಪನಿಯವರು ವಿಠ್ಠಲರಾವ್‌ರವರ ಒಂಬತ್ತು ರಿಕಾರ್ಡ್‌‌ಗಳನ್ನು ಮಾಡಿಕೊಂಡರು. ಅವುಗಳಲ್ಲಿ ದಿಲ್‌ರುಬಾ ಹಾಯ್‌ ಹ್ಯಾಜೀವಾಚೆ ಎಂಬ ಧ್ವನಿಮುದ್ರಿತ ರಿಕಾರ್ಡು ಅತ್ಯಂತ ಲೋಕಪ್ರಿಯವಾಗಿತ್ತು. ವಿಠ್ಠಲರಾಯರು ತಮ್ಮ ಹಾರ್ಮೋನಿಯಂ ವಾದ್ಯದ ಸೆಟ್ಟಿಂಗ್‌, ಟ್ಯುನಿಂಗ್‌ ಸ್ವತಃ ಮಾಡುತ್ತಿದ್ದರು. ಇದರಿಂದಾಗಿ ಅವರ ವಾದನದಲ್ಲಿ ನಾಜೂಕ ಕೆಲಸಗಳು ಅತ್ಯಂತ ಪ್ರಾಮುಖ್ಯತೆಯಿಂದ ಬರುತ್ತಿದ್ದವು. ಅವರ ಹಾರ್ಮೋನಿಯಂ ವಾದನದಲ್ಲಿ ಪ್ರಾಮುಖ್ಯತೆ ಕಂಡು ಬರುವುದೆಂದರೆ ಅವರ ಕಲ್ಪನಾವಿಲಾಸ. ರಾಗಾಧಾರ ಶಾಸ್ತ್ರೀಯ ಸಂಗೀತವಿರಲಿ, ಸುಗಮ ಸಂಗೀತವಿರಲಿ, ಅವರು ಒಂದು ಹೊಸ ಸೂತ್ರವನ್ನು ಕಲ್ಪಿಸುತ್ತಿದ್ದರು. ಅವರು ಅತ್ಯಂತ ಶ್ರೇಷ್ಠ ಸ್ವರಗಳನ್ನು ಸಾದರ ಪಡಿಸುತ್ತಿದ್ದರು. ಈ ಪ್ರಕಾರ ತಮ್ಮ ಶ್ರೇಷ್ಠ ಕಲ್ಪನಾ ವಿಲಾಸದಿಂದ ಅವರು ಶ್ರೇಷ್ಠ ಸುಂದರ ತೋಟವನ್ನು ಸಾದರಪಡಿಸುತ್ತಿದ್ದರು. ಅವರು ಒಂದು ಬುಹುಶ್ರುತ ಕಲಾವಿದರಾಗಿದ್ದರು. ಸಂಗೀತ ಶ್ರವಣ ಮಾಡುವುದು-ಇದೊಂದು ಶ್ರೇಷ್ಠ ಗುಣವನ್ನು ಕೊನೆಯವರೆಗೂ ಪಾಲಿಸುತ್ತಿದ್ದರು.
ಕಿರಾಣಾ ಘರಾಣೆಯ ಅಧ್ವರ್ಯು ಅಬ್ದುಲ್‌ ಕರೀಖಾನರ ಗಾಯನವೆಂದರೆ ವಿಠ್ಠಲರಾಯರಿಗೆ ಪಂಚಪ್ರಾಣ. ಅಬ್ದುಲ್‌ ಕರೀಂಖಾನರ ಜೇನುತುಪ್ಪದಂತಹ ಮಧುರ ಧ್ವನಿ, ಅಮೋಘ ಕಲ್ಪನೆ, ರಾಗ ರಾಗಿಣಿಗಳ ವಿಧವಿಧ ರೂಪ-ಭಾವದರ್ಶನ, ಇತರ ಸಂಗೀತ ಪದ್ಧತಿಗಳ ಬಗೆಗೆ ಗೌರವ ವಿಠ್ಠಲರಾಯರ ಮನ ಸೂರೆಗೊಂಡಿದ್ದವು. ಅಬ್ದುಲ್‌ ಕರೀಂಖಾನರು ಹಲವು ಕರ್ನಾಟಕ ರಾಗಗಳನ್ನು ಹಿಂದುಸ್ತಾನಿ ಸಂಗೀತದಲ್ಲಿ ಅಳವಡಿಸಿಕೊಂಡುದನ್ನು, ಅವುಗಳನ್ನು ಮಹಾರಾಷ್ಟ್ರ ಮತ್ತು ಇತರೆಡೆಗಳಲ್ಲಿ ಪ್ರಚಾರಕ್ಕೆ ತಂದುದನ್ನು ವಿಠ್ಠಲರಾಯರು ಬಹುವಾಗಿ ಮೆಚ್ಚಿಕೊಂಡಿದ್ದರು. ಅಬ್ದುಲ್‌ ಕರೀಂಖಾನರ ಜಮುನಾ ಕೆ ಲೇರ ಅತ್ಯಂತ ಪ್ರಸಿದ್ಧ. ಅದರ ಎಚ್‌ ಎಂ.ವಿ. ಧ್ವನಿಮುದ್ರಿಕೆಗೆ ವಿಠ್ಠಲರಾವ ಕೋರೆಗಾಂವಕರರು ಹಾರ್ಮೋನಿಯಮ್‌ ನುಡಿಸಿದ್ದಾರೆ. ಅವರಿಗೆ ಪಂಚಾಕ್ಷರಿ ಗವಾಯಿಗಳೊಂದಿಗೂ ಸಖ್ಯ. ಈರ್ವರೂ ಭೆಟ್ಟಿಯಾದಾಗೆಲ್ಲ ಕರ್ನಾಟಕ ರಾಗಗಳ ಬಗೆಗೆ ಚರ್ಚೆ. ಬಾಲಗಂಧರ್ವರ ಬಗೆಗೂ ವಿಠ್ಠಲರಾಯರಿಗೆ ಅದೇ ಪ್ರೀತಿ, ಆದರ. ಬಾಲಗಂಧರ್ವರು ಹಾರ್ಮೋನಿಯಮ್‌ ವಾದ್ಯಕ್ಕೆ ಗಾಯನದಲ್ಲಿ ಉತ್ತಮ ಸ್ಥಾನ ದೊರಕಿಸಿದವರು. ಬಾಲಗಂಧರ್ವರ ಗಾಯನದ ಸೂಕ್ಷ್ಮಗಳೆಲ್ಲ ಹಾರ್ಮೋನಿಯಮ್ಮಿನಲ್ಲಿ ಮೂಡಿ ಬರುತ್ತಿದ್ದವು ಎಂದು ವಿಠ್ಠಲರಾಯರು ಹೆಮ್ಮೆಪಡುತ್ತಿದ್ದರು.
ವಿಠ್ಠಲರಾವ್‌ ಕೋರೆಗಾಂವಕರರಲ್ಲಿದ್ದ ಹಾರ್ಮೋನಿಯಮ್‌ ಪ್ಯಾರಿಸಿನ ಕ್ಯಾಸ್ಟೀಯಾಲ್‌ ಕಂಪನಿ ತಯಾರಿಸಿದ್ದು. ಅದರಲ್ಲಿ ಇಪ್ಪತ್ತೆರಡೂ ಶೃತಿಗಳಿದ್ದು ಹನ್ನೆರಡು ಸಪ್ತಕಗಳಿದ್ದವು. ತಂತಿ ವಾದ್ಯಗಳಂತೆ ಅದನ್ನು ಬೇರೆ ಬೇರೆ ಗಾಯಕ-ಗಾಯಕಿಯರ ಶ್ರುತಿಗೆ ಹೊಂದಿಸಿಕೊಳ್ಳಬೇಕಿರಲಿಲ್ಲ. ಯಾವುದೇ ಶ್ರುತಿಯಲ್ಲಿ ಸರಾಗವಾಗಿ ನುಡಿಸಬಹುದಿತ್ತು. ಕೋರೆಗಾಂವಕರರ ವಾದನದಲ್ಲಿ ನಾದಮಾಧುರ್ಯ, ಸೂಕ್ಷ್ಮ ವಿನ್ಯಾಸಗಳೊಂದಿಗೆ ರಾಗದ ಸ್ಪಷ್ಟ ಭಾವವೂ ಚಿತ್ರಿತವಾಗುತ್ತಿತ್ತು. ರಾಗದ ಭಾವಕ್ಕನುಗುಣವಾಗಿ ಸೂಕ್ಷ್ಮ ಸಂಚಾರಗಳಿಂದ ಹಾಡುಗಾರಿಕೆಯಷ್ಟೇ ಆಪ್ಯಾಯಮಾನಗೊಳಿಸುತ್ತಿದ್ದರು. ಕೋರೆಗಾಂವಕರ ಸೂಕ್ಷ್ಮ ಗಮಕ, ತಾನಗಳನ್ನು ಹಾರ್ಮೋನಿಯಮ್ಮಿನಲ್ಲಿ ಹೂಬೇಹೂ ಗಾಯನದಲ್ಲಿಯಂತೆಯೆ ನುಡಿಸುವುದನ್ನು ಸಾಧಿಸಿದ್ದರು. ಸಂಗೀತ ಪ್ರಪಂಚದಲ್ಲಿ ವಿಠ್ಠಲರಾವ ಕೋರೆಗಾಂವಕರರು ಸಾಧನೆಯನ್ನು ಸುಪ್ರಸಿದ್ಧ ಹಾರ್ಮೋನಿಯಂ ವಾದಕಕ ಗೋವಿಂದರಾವ್‌ ಟೇಂಬೆ ಅವರಿಗೆ ಸರಿಸಮವಾಗಿ ಪ್ರಸ್ತಾಪಿಸುವುದಿದೆ.
ಅವರ ಹಾರ್ಮೋನಿಯಂ ವಾದನದಲ್ಲಿ ಕಟಾಮುಖಿ ಎಂಬ ಶ್ರೇಷ್ಠ ಪ್ರಕಾರಗಳು ಕೂಡಾ ಅತ್ಯಂತ ಮಾಧುರ್ಯದಿಂದ ಕೇಳಿಬರುತ್ತಿದ್ದವು. ಅವರು ಹಾರ್ಮೋನಿಯಂ ವಾದ್ಯದ ಮೇಲೆ ಕೈಯಿಟ್ಟರೆ ಸಾಕು ಅತ್ಯಂತ ಏಕಾಗ್ರಚಿತ್ತರಾಗುತ್ತಿದ್ದರು.
ಅವರು ತಮ್ಮ ಶಿಷ್ಯರಿಗೆ ಅತ್ಯಂತ ಆತ್ಮೀಯತೆಯಿಂದ ಕಲಿಸುತ್ತಿದ್ದರು. ವಿಠ್ಠಲರಾಯರ ಶಿಷ್ಯರ ಸಂಖ್ಯೆ ಬಹುವಿಶಾಲವಾಗಿತ್ತು. ಬೆಳಗಾವಿ, ಮುಂಬೈ, ಪುಣೆ ಮುಂತಾದ ಸ್ಥಳಗಳಿಂದ ಬಂದು ಹಾರ್ಮೋನಿಯಂ ಕಲಿಯುತ್ತಿದ್ದರು. ವಿಠ್ಠಲರಾವ್‌ರವರ ಸುದೀರ್ಘ ಜೀವನದಲ್ಲಿ ಸಂಗೀತ ಕಲೆ ಮತ್ತು ಸೌಜನ್ಯದ ಗುಣಗಳು ಅತ್ಯಂತ ಪ್ರಾಮುಖ್ಯತೆಯಿಂದ ಮೆರೆಯುತ್ತಿದ್ದವು. ಅವರ ಶಿಷ್ಯಂದಿರಲ್ಲಿ ಡಾ. ವಿ. ಎನ್‌. ಶಿರೋಡಕರ್ ಡಾ. ಕೆ.ಜಿ. ಗಿಂಡೆ, ಡಾ. ಪಾಠಕ್‌ ಮುಂತಾದವರು ಹೆಸರುವಾಸಿಯಾಗಿದ್ದಾರೆ. ೧೯೭೦ರಲ್ಲಿ ಮೈಸೂರು ಸಂಗೀತ ಅಕಾಡೆಮಿ ಯವರು ಅವರಿಗೆ ಸತ್ಕರಿಸಿ ಬಹುಮಾನ ನೀಡಿದರು. ಗೋಮಾಂತಕ (ಗೋವಾ) ಅಕಾಡೆಮಿ, ಬೆಳಗಾಂವಿ ಅಕಾಡೆಮಿಯ ವತಿಯಿಂದ ಕೂಡಾ ಅವರಿಗೆ ೧೯೭೪ರಲ್ಲಿ ಸತ್ಕಾರವನ್ನು ನೀಡಿತು.
ಇಂತಹ ಒಬ್ಬ ಶ್ರೇಷ್ಠ ಕಲಾವಿದರಿಗೆ ನಮ್ಮ ಮಾನ್ಯ ಕರ್ನಾಟಕ ಸರಕಾರದವರು ಅವರ ಸಂಗೀತ ಕಲೆಯನ್ನು ಮೆಚ್ಚಿ ಅವರಿಗೆ ನಿವೃತ್ತಿ ವೇತನವನ್ನು ಕೊಡಲು ಪ್ರಾರಂಭಿಸಿದರು. ಭಾರತೀಯ ಕೀರ್ತಿಯ ಹಾರ್ಮೋನಿಯಂ ವಾದನ ಪಟುವಿನ ನಿಧನ ಡಿಸೆಂಬರ್ ೧೯೭೪ರಲ್ಲಿ ಬೆಳಗಾಂವಿಯಲ್ಲಿ ಆಯಿತು. ಒಂದು ಸುದೀರ್ಘ ಆಯಷ್ಯವನ್ನು ಅನುಭವಿಸಿ ಶ್ರೇಷ್ಠ ಹಾರ್ಮೋನಿಯಂ ವಾದನಕಾರ ಎಂದು ಅವರು ಹೆಸರು ವಾಸಿಯಾಗಿದ್ದಾರೆ.
ಅರುಣಾಚಲಪ್ಪ
ಹಾಮ್ಮೋನಿಯಂ ವಾದ್ಯ ಯಾರು ತಾನೇ ನೋಡಿಲ್ಲ, ಕೇಳಿಲ್ಲ! ಹತ್ತು ಮನೆ ಹಳ್ಳಿಗಳಲ್ಲಿ ಬೇಕೇ? ಅಥವಾ ದಿಲ್ಲಿಯಂತಹ ಮಹಾಪಟ್ಟಣದಲ್ಲಿ ಬೇಕೇ? ಅಥವಾ ದಿಲ್ಲಿಯಂತಹ ಮಹಾಪಟ್ಟಣದಲ್ಲಿ ಬೇಕೇ? ಹಾರ್ಮೋನಿಯಂ ಇಲ್ಲದ ಭಜನೆ-ಮನೆಯುಂಟೇ? ಅದಿಲ್ಲದೆ ನಾಟಕಗಳಾದರೂ ನಡೆಯಲು ಸಾಧ್ಯವೇ? ಹರಿಕಥೆಗಳಿಗೆ ಅದಿಲ್ಲದಿದ್ದರೆ ಹೇಗೆ?
ಆದರೆ ಕರ್ನಾಟಕ ಸಂಗೀತ ಕಚೇರಿಗಳಲ್ಲಿ ಅದು ಕಂಡು ಬರುತ್ತದೆಯೇ, ಕೇಳಿ ಬರುತ್ತದೆಯೇ? ಇಲ್ಲ! ಸುತರಾಂ ಇಲ್ಲ. ಇದ್ದರೂ ಬಹಳ ಅಪರೂಪ. ಇದಕ್ಕೆ ಕಾರಣವಾದರೂ ಏನು? ಕರ್ನಾಟಕ ಸಂಗೀತದ ಸಂಪ್ರದಾಯಸ್ಥರನ್ನು ಕೇಳಿ ನೋಡಿ!
“ಛೇ! ಅದೊಂದು ಶೂದ್ಧ ಒರಟು ವಾದ್ಯ, ನಯವಿಲ್ಲ ನಾಜೂಕಿಲ್ಲ, ಈ ತಬ್ಬಲೀ ವಾದ್ಯಕ್ಕೆ. ಅದರಲ್ಲಿ ಗೊಡ್ಡು ಗೋಟಲ್ಲದೆ ಗಮಕ ಬದ್ಧ ಸಂಗೀತ ಬೇರೆ ಬರುತ್ಯೆ?” ಎಂದು ಮೂಗುಮುರಿಯುತ್ತಾರೆ.
ಅದೂ ದಿಟ ಅನ್ನಿ. ಆದರೆ ಆ ತಬ್ಬಲಿವಾದ್ಯ ಹಾರ್ಮೋನಿಯಂಗೂ, ಕರ್ನಾಟಕ ಸಂಗೀತದಲ್ಲಿ ಮಹರ್ದೆಶೆ ಬಂದ ಕಾಲವೂ ಒಂದಿತ್ತು! ಅದರ ಜೀವಾಳವನ್ನು ಹಿಡಿದು, ಮರ್ಜಿ ಮಿತಿಯನ್ನೂ ಅರಿತು, ಹದವಾದ ಗಮಕದೊಂದಿಗೆ ಸಂಗೀತವನ್ನು ಹೊಮ್ಮಿಸಿದ “ಯುಗಪುರುಷ” ರೊಬ್ಬರು ನಮ್ಮ ನಾಡಿನಲ್ಲೇ ಹುಟ್ಟಿದರು. ಕರ್ನಾಟಕ ಸಂಗೀತ ಜಗತ್ತಿನಲ್ಲೇ ಕ್ರಾಂತಿ ಎಬ್ಬಿಸಿ, ಆ ವಾದ್ಯಕ್ಕೆ ಅಪೂರ್ವ ಸ್ಥಾನ ಮಾನ ದೊರಕಿಸಿಕೊಟ್ಟರು. ಅವರೇ ನಮ್ಮ ಹಾರ್ಮೋನಿಯಂ ಅರುಣಾಚಲಪ್ಪನವರು. ಆ ವಾದ್ಯದಲ್ಲಿ ಅಪೂರ್ವವಾದ ಸಾಧನೆ, ಸಿದ್ಧಿಯನ್ನು, ಪಡೆದುಕೊಂಡ ಅವರ ಕಥೆ-ಸತ್ಯಕಥೆ-ಹೀಗಿದೆ.
ಜನನ ಮತ್ತು ಬಾಲ್ಯ: ೧೮೯೯ರಲ್ಲಿ ಅರಳೇಪೇಟೆಯ ಆರಂಭದಲ್ಲೇ ಸಿಕ್ಕುವಂತಿದ್ದ ಒಂದು ಮನೆಯಲ್ಲಿ, ಅರುಣಾಚಲಪ್ಪ ಜನ್ಮ ತಾಳಿದರು. ಗೌರಮ್ಮ-ವೀರಭದ್ರಯ್ಯ ಎಂಬ ತರುಣ ದಂಪತಿಗಳೇ ಇವರಿಗೆ ಜನ್ಮವಿತ್ತ ಭಾಗ್ಯವಂತರು. ವೀರಶೈವ ಸೈನಿಗರ ಪಂಗಡಕ್ಕೆ ಸೇರಿದ ಈ ದಂಪತಿಗಳು ಮಧ್ಯಮ ವರ್ಗದ ಶ್ರೀಮಂತರು, ಕುಲಕಸುಬು-ಸೊಗಸಾದ ಜರೀಸೀರೆಗಳನ್ನು ನೇಯುವುದು. ಈಗ ಸುಪ್ರಸಿದ್ಧವಾಗಿರುವ ಟೆಂಪಲ್‌ ಸ್ಯಾರೀಸ್‌.
ನಂದ ಗೋಕುಲದಂತಿದ್ದ ಈ ಪುಟ್ಟ ಸಂಸಾರದಲ್ಲಿ ಮೋಡ ಮುಸುಕಿತು. ಅರುಣಾಚಲ ಮೂರು ವರ್ಷದ ಹಸುಳೆಯಾಗಿದ್ದಾಗಲೇ ತಬ್ಬಲಿಯಾದ. ತಾಯಿ ಗೌರಮ್ಮ ವಿಧಿವಶರಾದರು. ತಂದೆ ವೀರಭದ್ರಯ್ಯ ಆಗ ಇನ್ನೂ ತರುಣರು. ಮಗುವಿನ ಲಾಲನೆ-ಪಾಲನೆಗೆ ಮತ್ತೆ ಮದುವೆಯಾದರು. ಮತ್ತೆ ಮನೆ ತುಂಬಿದಾಕೆ ನಂಜಮ್ಮ. ವೀರಭದ್ರಯ್ಯನವರಿಗೆ ಎರಡನೇ ಹೆಂಡತಿಯಾದರೂ ಅರುಣಾಚಲನಿಗೆ ಮಲತಾಯಿಯಾಗಲಿಲ್ಲ. ಆಕೆಗೆಕ ಮಕ್ಕಳಾಗಲಿಲ್ಲ. ಅರುಣಾಚಲನನ್ನು ಸ್ವಂತ ಮಗನೆಂದೇ ಭಾವಿಸಿ ಮಮತೆಯಿಂದ ಸಾಕಿದರು.
ಅರುಣಾಚಲನಿಗೆ ಆರೇಳು ವರ್ಷಗಳಾಗಿರಬೇಕು. ಇದ್ದುದರಲ್ಲಿ ಸಂಸಾರ ಒಂದು ರೀತಿಯಲ್ಲಿ ಹದಕ್ಕೆ ಬರುತ್ತಿದ್ದ ಕಾಲ. ಅಷ್ಟರಲ್ಲಿ ಮೂವತ್ತು ವರ್ಷ ವಯಸ್ಸಿನ್ನೂ ಮುಟ್ಟದೇ ವೀರಭದ್ರಯ್ಯನವರೂ ಅಲ್ಪಾಯಸ್ಸಿನಲ್ಲೇ ತೀರಿಕೊಂಡರು. ಆಯಿತಲ್ಲ ಬಂಗಾರದಂಥ ಸಂಸಾರ ಬಾಡಿ ಬಣ್ಣಗೆಟ್ಟಿತು. ಎಳೆಯ ವಯಸ್ಸಿನಲ್ಲೇ ಅಮ್ಮ ಅಪ್ಪ ಇಬ್ಬರನ್ನೂ ಕಳೆದುಕೊಂಡು ಅರುಣಾಚಲ ತನಗರಿವಿಲ್ಲದೆಯೇ ಅನಾಥನಾದ.
ಅಮ್ಮ ಅಪ್ಪ ಇಬ್ಬರನ್ನೂ ಕಳೆದುಕೊಂಡ ಅರುಣಾಚಲನನ್ನು ಸಾಕಿ ಬೆಳೆಸುವ ವಿದ್ಯಾಭ್ಯಾಸ ಮಾಡಿಸುವ ಹೊಣೆಯನ್ನು ಅವರ ತಂದೆಯ ತಮ್ಮ ರಕ್ತ ಬಂದು ಪಿಳ್ಳಪ್ಪನವರು ವಹಿಸಿಕೊಂಢರು. ಅರುಣಾಚಲನಿಗೆ ಅವನ ತಂದೆ ಬಿಟ್ಟು ಹೋಗಿದ್ದ ಆಸ್ತಿಯಿತ್ತು. ನಿಜ. ಆದರೂ ಅವನನ್ನು ಶಾಲೆಗೆ ಕಳುಹಿಸುವುದು, ಕುಲಕಸುಬಿನಲ್ಲಿ ತರಪೇತು ಮಾಡುವುದು, ತಂದೆ ತಾಯಿ ಇಲ್ಲದ ಹುಡುಗನನ್ನು ಆದಷ್ಟು ನೆಮ್ಮದಿಯಿಂದ ಇಡುವುದು, ಈ ಎಲ್ಲ ಜವಾಬ್ದಾರಿಯನ್ನೂ ವಿಶ್ವಾಸದಿಂದಲೇ ಹೊತ್ತರು, ಪಿಳ್ಳಪ್ಪನವರು.
ಓದು ಬರಹ ಕಲಿಯಲು ಅರುಣಾಚಲನನ್ನು ಅರಳೇಪೇಟೆಯ ಒಂದು ಕೂಲಿ ಮಠದಲ್ಲಿ ಸೇರಿಸಿದರು. ಕೂಲಿ ಮಠವೆಂದರೆ ಒಂದು ಗುರುಕುಲದಂತಿದ್ದ ಕಾಲ ಅದು. ಅಲ್ಲಿ ಕಲಿಸಲು ಕೂಲಿ ಕಡಿಮೆ. ಆದರೆ ಕಲಿಕೆಯ ದುಡಿಮೆ ಜಾಸ್ತಿ. ಮಕ್ಕಳಿಗೆ ಒಳ್ಳೆಯ ವಿದ್ಯೆ, ಬುದ್ಧಿ, ನೀತಿ, ನಡತೆ ಕಲಿಸುವುದು ಉತ್ತಮ ಧರ್ಮ ಎಂಬು ನಂಬಿದ್ದರು ಕೂಲಿಮಠದ ಗುರುಗಳು.
ಅರುಣಾಚಲ ಸ್ವಭಾವದಿಂದಲೇ ಸಾಧು. ಯಾವ ತಂಟೆ ತಕರಾರಿಗೂ ಹೋಗುತ್ತಿರಲಿಲ್ಲ. ಬುದ್ಧಿವಂತ. ಚೆನ್ನಾಗಿ ಓದುತ್ತಿದ್ದ. ಚೆನ್ನಾಗಿ ಬರೆಯುತ್ತಿದ್ದ. ಆರೇಳು ವರ್ಷಗಳಲ್ಲಿ ಗುಂಡಗೆ ತಿದ್ದಿದ ಆಕೈ, ಅರವತ್ತೇಳು ವಯಸ್ಸಿನಲ್ಲೂ ಮುತ್ತಿನಂತೆ ಬರೆಯುತ್ತಿತ್ತು. ಗುರುಗಳಿಗೆ ಅಚ್ಚುಮೆಚ್ಚಿನ ಶಿಷ್ಯನಾದ. ಆದರೂ ಕುಲಕಸಬನ್ನು ಕಲಿಸಲು ಅರುಣಾಚಲನ ವಿದ್ಯಾಭ್ಯಾಸವನ್ನು ಮಿಡಲ್‌ ಸ್ಕೂಲು ಹತ್ತುವ ಮೊದಲೇ ಮೊಟಕು ಮಾಡಿದರು ಅವರ ಚಿಕ್ಕಪ್ಪನವರು. ಅಷ್ಟು ವಿದ್ಯೆ ಸಾಕೆನ್ನಿಸಿತು, ಅವರಿಗೆ. ಕೂಲಿಮಠದಿಂದ ಕುಲಕಸಿಬಿಗಿಳಿದ ಅರುಣಾಚಲ. ಕುಲಕಸಬನ್ನು ಕಲಿಯುವುದರ ಜೊತೆಗೆ ಸಂಗೀತ, ಗರಡಿ ಮನೆ, ಬ್ಯಾಡ್‌ ಮಿಂಟನ್‌, ಫುಟ್‌ಬಾಲ್‌ ಆಟ ಇವುಗಳಲ್ಲಿ ಅಪಾರ ಆಸಕ್ತಿ ಬೆಳೆಯಿತು. ಅರುಣಾಚಲನ ಚಿಕ್ಕಪ್ಪನ ಹಿರಿಯ ಮಗನಾದ ವೀರಭದ್ರಯ್ಯನೊಂದಿಗೆ ಗರಡಿಮನೆಯ ಸಾಧನೆ, ಫುಟ್‌ಬಾಲ್‌ ಆಟದಲ್ಲಿ ಚಾತುರ್ಯ ಎರಡೂ ಬೆಳೆಯುತ್ತ ಬಂತು. ಆ ಕಾಲದಲ್ಲಿ ಬಹಳ ಪ್ರಸಿದ್ಧವಾಗಿದ್ದ ಆಕ್ಟೀವ್‌ ಯೂನಿಯನ್‌ ಟೀಮಿನಲ್ಲಿ ಇಬ್ಬರೂ ಸೊಗಸಾಗಿ ಆಡುತ್ತಿದ್ದರು. ಈ ಟೀಮಿನ ಗೋಲ್‌ಕೀಪರ್ ನಾರಾಯಣಸ್ವಾಮಿ (ಮುಂದೆ ಅರುಣಾಚಲನಿಗೆ ಶಾಸ್ತ್ರೀಯ ಸಂಗೀತವನ್ನು ಪಾಠಮಾಡಿಸಿದ ಗುರುಗಳು) ಯವರ ಪರಿಚಯವಾದದ್ದು, ಆಗಲೇ. ಅರುಣಾಚಲ ಫುಲ್‌ ಬ್ಯಾಕ್‌ ಆಗಿ, ಆಟದಲ್ಲಿ ತೋರಿಸುತ್ತಿದ್ದ ಅಸಾಧಾರಣ ಸಾಮರ್ಥ್ಯ, ಚಾತುರ್ಯವನ್ನು ಮೆಚ್ಚದಿದ್ದ ಕ್ರೀಡಾಭಿಮಾನಿಗಳೇ ಇರಲಿಲ್ಲವೆನ್ನಬಹುದು. ಆ ಹೆಸರೆಲ್ಲ, ಗರಡಿ ಮನೆಯಲ್ಲಿ ಬೆವರು ಸುರಿಸಿ ‘ಸಾಮು’ ಮಾಡಿ ಲಕ್ಷಣವಾಗಿ ಬೆಳೆಸಿಕೊಂಡಿದ್ದ ದೇಹದಾರ್ಢ್ಯಕ್ಕೆ ಸೇರಬೇಕಾದದ್ದು. ಅರಳೇಪೇಟೆಯ ಪ್ರಸಿದ್ಧ ಪೈರ್ಲ್ವಾ ತಿಮ್ಮರಾಯಪ್ಪನವರ ಜೊತೆಯವರಿವರು. ಅರುಣಾಚಲಪ್ಪ, ಬದುಕಿರುವವರೆಗೂ ಇಬ್ಬರಲ್ಲೂ ಪರಸ್ಪರ ಸ್ನೇಹ ವಿಶ್ವಾಸಗಳು ಉಳಿದಿದ್ದವು.
ಅರುಣಾಚಲ ನೇಯ್ಗೆಯ ಕೆಲಸ, ಗರಡಿಸಾಮು ಆಟ ಎಲ್ಲದರಲ್ಲೂ ಗಣ್ಯನಾಗಿ ಬೆಳೆದು ಬಂಧ, ದಿಟ. ಆದರೆ ಅವನಲ್ಲಿ ಬಂದ ಸಂಗೀತದ ಹಂಬಲ ಮಾತ್ರ ಇವೆಲ್ಲವನ್ನೂ ಮೆಟ್ಟಿ ನಿಲ್ಲುತ್ತಿತ್ತು. ಎಂಟು ಹತ್ತು ವಯಸ್ಸಿನಲ್ಲಿ ತಲೆಹಾಕಿದ ಹಂಬಲ, ಹದಿನಾಲ್ಕು ವರ್ಷ ವಯಸ್ಸಿನ ವೇಳೆಗೆ ಹುಚ್ಚಾಗಿ ಪರಿಣಮಿಸಿತು. ಅದೂ ಎಂತಹ ಹುಚ್ಚು ಅಂದರೆ, ಮುಂದೆ ಕೋಟ್ಯಾನುಕೋಟಿ ಸಹೃದಯರಸಿಕರನ್ನೂ ಸೂರೆಗೊಂಡ ದಿವ್ಯವಾದ ಹುಚ್ಚು. ಅರುಣಾಚಲನ ಬಾಳು ಇಷ್ಟು ಗಣ್ಯವಾಗಿ ಬೆಳೆದು ಬರಲು ಇದ್ದ ಹಿನ್ನೆಲೆಯಾದರೂ ಏನು? ಅದನ್ನು ತಿಳಿಯುವುದು ಬಹುಮುಖ್ಯವಲ್ಲವೆ?
ಆ ಕಾಲದಲ್ಲಿ ಅರಳೇಪೇಟೆ, ಕಬ್ಬನ್‌ಪೇಟೆ, ಎಲ್ಲಿ ನೋಡಿದರೂ ಇಂತಹ ಸಣ್ಣದೋ ದೊಡ್ಡದೋ ಭಜನೆ ಮನೆಗಳು ಮತ್ತು ದೇವಸ್ಥಾನಗಳು. ತಮ್ಮ ತಮ್ಮ ದಿನಚರಿ ಕೆಲಸಗಳನ್ನು ಮುಗಿಸಿಕೊಂಡು ಬಂದ ಭಾರಿ ವರ್ತಕರು, ಶ್ರೀಮಂತರೂ ಒಬ್ಬರನ್ನೊಬ್ಬರು ಭೇಟಿಮಾಡಿ, ದೇವರಿಗೆ ಮಂಗಳಾರತಿ ಮಾಡಿಸಿ, ಪ್ರಸಾದ ತೆಗೆದುಕೊಂಡು ಹೋಗುತ್ತಿದದ ಕಾಲ. ಹೀಗಾಗಿ ಎಲ್ಲರೂ ಎಲ್ಲರನ್ನೂ ಬಲ್ಲವರಾಗಿದ್ದ ಕಾಲ.
ಅರುಣಾಚಲನಿಗೆ ೧೪ ಅಥವಾ ೧೫ ವರ್ಷ ವಯಸ್ಸಿರಬಹುದು. ನಾರಾಯಣಸ್ವಾಮಿಯವರು ಇವರ ಶಾಸ್ತ್ರೀಯ ಸಂಗೀತದ ಪ್ರಥಮ ಗುರುಗಳಾದರು.
ನಾರಾಯಣಸ್ವಾಮಿಯವರು ಬಿಡಾರಂ ಕೃಷ್ಣಪ್ಪನವರ ಶಿಷ್ಯರು. ಗಾನವಿಶಾರದವರಾಗಿದ್ದ ಗುರುಗಳಂತೆಯೇ ಬಿಚ್ಚು ಮನಸ್ಸಿನಿಂದ ಪಾಠ ಹೇಳಿದರು. ಒಂದೆರಡು ವರ್ಷಗಳಲ್ಲೇ ಅರುಣಾಚಲ ಹಾರ್ಮೋನಿಯಂ ವಾದನದಲ್ಲಿ ಪಾರಂಗತನಾದ.
ಅರುಣಾಚಲಪ್ಪನ ಜೊತೆ ೫೫ ವರ್ಷಗಳ ಕಾಲ ಸ್ನೇಹ ಬೆಳೆಸಿದ್ದ ತಬಲಾ ರಂಗಪ್ಪನವರೊಂದಿಗೆ ಅರುಣಾಚಲಪ್ಪನ ಮನೆಯಲ್ಲೇ ಶಿನವಾರದ ಭಜನೆ ಮನೆ ಆರಂಭವಾಯಿತು.
ಪಿಟೀಲು ತಾಯಪ್ಪನವರು, ಪುಟ್ಟಪ್ಪನವರಂತಹ ಹಿರಿಯ ವಿದ್ವಾಂಸರು ಇವರ ಸಂಗೀತದ ಬೆಳವಣಿಗೆಯ ಪೋಷಕರಾದರು. ಚಿಂತಲಪಲ್ಲಿ ವೆಂಕಟರಾಯರು, ರಾಮಚಂದ್ರರಾಯರು, ಡಿ. ಸುಬ್ಬರಾಮಯ್ಯನವರು ಇಂತಹ ವಿದ್ವಾಂಸರೆಲ್ಲ ಒಬ್ಬೊಬ್ಬರೂ ಒಂದೊಂದು ವಾರ ಹಾಡುತ್ತಿದ್ದರು.
ಒಂದು ದಿನ ಇದ್ದಕ್ಕಿದಂತೆಯೇ “ಭೈರವಿ ಮತ್ತು ಬೇಗಡೆ” ರಾಗ ಹಾಡುವುದರಲ್ಲಿ ನಿಷ್ಣಾತರಾಗಿದ್ದ ಕೆಂಪೇಗೌಡರು ಅರುಣಾಚಲಪ್ಪನ ಮನೆಯಲ್ಲಿ ಹಾಡಿದರು. ಅರುಣಾಚಲಪ್ಪನ ಹಾರ್ಮೋನಿಯಂ ವಾದನ ಕೇಳಿ ಪರಮಾನಂದಪಟ್ಟ ಗೌಡರು ಹರಸಿ “ಅರುಣಾಚಲಪ್ಪನವರೇ ಇಂತಹ ಮಧುರನಾದ ಈ ತಬ್ಬಲಿ ವಾದ್ಯದಲ್ಲಿ ಇಂದೇ ಕೇಳಿದ್ದು” ಎಂದರು. ಇನ್ನು ಮುಂದೆ ನಾವೂ ಅರುಣಾಚಲನನ್ನು “ಅರುಣಾಚಲಪ್ಪನವರೇ”” ಎಂದು ಕರೆಯಬಹುದಲ್ಲವೇ? ಎಂದರು.
ಬಿಡಾರಂ ಕೃಷ್ಣಪ್ಪನವರ ಶಿಷ್ಯ ನಾರಾಯಣ ಸ್ವಾಮಿಯವರು ಬೆಂಗಳೂರು ಬಿಟ್ಟು ಹೊರಟಬೇಕಾಯಿತು.
ಅನಂತರ ಪಿಡೀಲು ವಾದನದಲ್ಲಿ ಹೆಸರಾಂತ ಹಿರಿಯರಾಗಿದ್ದ ತಾಯಪ್ಪನವರು ಮತ್ತು ಪುಟ್ಟಪ್ಪನವರ ಜೊತೆ ಅರುಣಾಚಲಪ್ಪ ಪಕ್ಕವಾದ್ಯ ನುಡಿಸುತ್ತಿದ್ದರು. ಪಿಟೀಲು ವಾದನದ ಜೊತೆ ಪಕ್ಕವಾದ್ಯ ನುಡಿಸಿ ಅರುಣಾಚಲಪ್ಪನವರ ವಾದನ ಇನ್ನೂ ಹೆಚ್ಚು ಮಧುರವಾಯಿತು. ಪುಟ್ಟಪ್ಪನವರಿಗೆ ಇವರಲ್ಲಿ ಆತ್ಮೀಯತೆ ಹಾಗೂ ವಾತ್ಯಲ್ಯ ಬೆಳೆದು, ತಾವಾಗಿಯೇ ಪ್ರೌಢಪಾಢ ಹೇಳಿಕೊಮಡಲು ಒಪ್ಪಿದರು. ಅವರ ಸಂಗೀತ ಜ್ಞಾನ ಬಹುದೊಡ್ಡದು. ಮನೋಧರ್ಮ ಅತಿ ಮಧುರ, ಮೈಸೂರು ಟಿ.ಚೌಡಯ್ಯನವರಿಗೆ ಕೀರ್ತಿ ಬರುವ ಮೊದಲು, ತಾಯಪ್ಪ ಮತ್ತು ಪುಟ್ಟಪ್ಪನವರಿಗಿದ್ದ ಹೆಸರು ಖ್ಯಾತಿ ನಮ್ಮ ನಾಡಿನಲ್ಲಿ ಮತ್ಯಾರಿಗೂ ಇರಲಿಲ್ಲವೆನ್ನಬಹುದು. ಪುಟ್ಟಪ್ಪನವರ ಗುಣವೂ ಹಾಗೆಯೇ. ಮಿತಭಾಷಿ. ಆಡಿದ್ದೆಲ್ಲ ಮುತ್ತಿನಂತಹ ಮಾತುಗಳು. ರಾಜಗಂಭೀರ. ಆದರೆ ಎಲ್ಲರಲ್ಲೂ ವಿನಯಶೀಲರು. ಒಟ್ಟಿನಲ್ಲಿ ಬಹುದೊಡ್ಡ ವ್ಯಕ್ತಿ.
ಪುಟ್ಟಪ್ಪನವರಲ್ಲಿ ಅರುಣಾಚಲಪ್ಪನವರಿಗಾದ ಪಾಠ ಅಮೂಲ್ಯವಾದದ್ದು.  ಅವರ ಮನೋಧರ್ಮದಂತೆಯೇ ಇವರದ್ದೂ ಮೃದುಮಧುರ. ಸಂಗೀತದಲ್ಲಿ ಮಹಾಭಾವುಕರಾದರು. ಎರಡು ನಿಮಿಷ ನುಡಿಸಲಿ, ಇಪ್ಪತ್ತು ನಿಮಿಷ ನುಡಿಸಲಿ, ನುಡಿಸಬೇಕಾದ ಕರಾಗ-ರಸಗಳ ರಸಭಟ್ಟಿಯನ್ನೇ ಇಳಿಸುವಷ್ಟು ಸೂಕ್ಷ್ಮವಾಯಿತು ಅವರ ಸಂಗೀತಜ್ಞಾನ. ಗಾಯಕರೋ, ವಾದಕರೋ, ಯಾರಾದರೂ ಸರಿ, ಅವರ ಸಂಗೀತವನ್ನು ಹಾಗೇ ಅಚ್ಚಳಿಸುತ್ತಿದ್ದರು. ಅಷ್ಟೇ ಅಲ್ಲ, ಬಹುವೇಳೆ ಅವರವರ ಸಂಗತಿಗಳನ್ನು ಅವರ ಜೊತೆಯಲ್ಲೇ ನುಡಿಸುತ್ತಿದ್ದರು. ಅಂತಹ ಇಂಗಿತಜ್ಞರಾದ ಪಕ್ಕವಾದ್ಯಗಾರರನ್ನು ನಾನಂತೂ ನನ್ನ ಜನ್ಮದಲ್ಲೇ ಕಾಣಲಿಲ್ಲ. ಯಾರಿಗೆ ತಾನೇ ಬೇಡ ಅಂತಹ ಸುಪಕ್ವ ಪಕ್ಕವಾದ್ಯ!
ಇಷ್ಟನ್ನೂ ಸಾಧಿಸಿದಾಗ ಅರುಣಾಚಲಪ್ಪನವರಿಗೆ ವಯಸ್ಸು, ಕೇವಲ ಇಪ್ಪತ್ತು ವರ್ಷ. ಅದೇನು ಗ್ರಹಚಾರವೂ ಇದ್ದಕ್ಕಿದ್ದಂತೆಯೇ ಅವರ ಮೊದಲನೇ ಹೆಂಡತಿ ಮೃತಪಟ್ಟರು. ಮತ್ತೆ ಯೋಚನೆಗಿಟ್ಟುಕೊಂಡಿತು ಅವರ ಚಿಕ್ಕಪ್ಪನವರಿಗೆ. ಆದಷ್ಟು ಬೇಗ ಎರಡನೇ ಮದುವೆ ಮಾಡಿದರು. ಆಕೆಯ ಹೆಸರು ಅನ್ನಪೂರ್ಣಮ್ಮ ಎಂದು.
ಅನ್ನಪೂರ್ಣಮ್ಮ-ಅರುಣಾಚಲಪ್ಪನವರದ್ದು ಅನುಕೂಲ ದಾಂಪತ್ಯ. ಬಹು ಅನುಸರಣೆಯ ಬುದ್ದಿ, ಆಕೆಯದು. ಎರಡು-ಮೂರು ವರ್ಷಗಳಲ್ಲಿ ಇವರಿಬ್ಬರ ಸಂಸಾರ ಒಂದು ಹದಕ್ಕೆ ಬಂದು ಅಚ್ಚುಕಟ್ಟಾಯಿತು. ಒಬ್ಬರನೊಬ್ಬರು ಚೆನ್ನಾಗಿ ಅರ್ಥಮಾಡಿಕೊಂಡರು. ಅರುಣಾಚಲಪ್ಪನವರ ಸಂಗೀತ ವ್ಯಾಸಂಗ, ಅಭ್ಯಾಸ, ವೃತ್ತಿ ಎಲ್ಲಕ್ಕೂ ಅನುಕೂಲರಾದರು ಅನ್ನಪೂರ್ಣಮ್ಮ. ಹೆಂಡತಿ, ಅವರಿಗೆ ಪರಮ ಆಪ್ತಳೂ, ಸ್ನೇಹಿತೆಯೂ ಆದಳು.
೧೯೨೩ರಲ್ಲಿ, ಈ ದಂಪತಿಗಳಿಗೆ ತಕ್ಕ ಮಗ ಹುಟ್ಟಿದ. ವೀರಭದ್ರಯ್ಯ ಎಂದು ತಮ್ಮ ತಂದೆಯ ಹೆಸರನ್ನೇ ಇಟ್ಟರು ಅರುಣಾಚಲಪ್ಪ. ಮಗು ಅವರ ತದ್ರೂಪ.
ಸಂಸಾರ ಸುಖದ ಭಾಗ್ಯ ವಿಫುಲವಾಗಿ ಲಭಿಸಿತು. ಅನುಕೂಲಳಾದ ಹೆಂಡತಿ, ಅನುಗುಣನಾದ ಮಗ, ಇನ್ನೇನು ಬೇಕು ಸಂಸಾರ ಸುಖಕ್ಕೆ! ವಯಸ್ಸು ಕೂಡ ತನಗೆ ೨೮ ತುಂಬಿರಲಿಲ್ಲ. ಸಂಗೀತ, ಸಂಸಾರ ಎರಡರಲ್ಲೂ ಇಷ್ಟಾರ್ಥಗಳನ್ನೆಲ್ಲ ಪಡೆಯಲು ಬೇಕಾದಷ್ಟು, ಆಯಸ್ಸೂ ಉಳಿದಿತ್ತು.
ಈ ವೇಳೆಗಾಗಲೇ ಅರುಣಾಚಲಪ್ಪನವರ ಕೀರ್ತಿ ಮೈಸೂರು ದೇಶದ ಮುಖ್ಯ ಎಡಗಳಲ್ಲೆಲ್ಲ ಮುಟ್ಟಿತು. ಕಚೇರಿಗಳ ಕರೆ ಬೇಕಾದಷ್ಟಿತ್ತು. ಸಂಗೀತ ಸುಖಸವಿಯಬಲ್ಲ ರಸಿಕರ ಬಾಯಲ್ಲೆಲ್ಲ, “ಯಾರೋ ಅರುಣಾಚಲಪ್ಪನಂತೆ ಆತ ಕೈ ಇಟ್ಟರೆ ಸಾಕು, ಹಾರ್ಮೋನಿಯಂ ಮಾತಾಡುತ್ತಂತೆ!” ಎಂಬ ಮೆಚ್ಚುಗೆಯ ಮಾತುಗಳೇ!.
ನಾಟಕ ಶಿರೋಮಣಿ ವರದಾಚಾರ್ಯರಿಗಂತೂ ಇವರನ್ನು ಕಂಡರೆ ತುಂಬು ವಾತ್ಸಲ್ಯ, ಇವರ ವಾದನವನ್ನು ಕೇಳಿ ಆನಂದಪಟ್ಟು ಮನಸಾರ ಆಶೀರ್ವದಿಸಿದ ಮಹಾನ್‌ ಕಲಾವಿದರಾದ ವರದಾಚಾರ್ಯರು ತಮ್ಮ ಅಪೂರ್ವ ಕಲಾಪ್ರತಿಭೆಯಿಂದ ಜಗತ್ತನೇ ಸೂರೆಗೊಂಡವರು. ಅವರ ನಾಟಕಗಳಿಗೆ ಹಾರ್ಮೋನಿಯಂ ನುಡಿಸಲು, ಇವರನ್ನು ಪ್ರೀತಿಯಿಂದ ಆಹ್ವಾನಿಸಿದರು. ನಾಟಕದಲ್ಲಿ ಕವರು ಹಾಡಿದ ಹಾಡು, ಮಹಾವಿದ್ವಾಂಸರೂ ಮಣಿಯುವಂತೆ ಮಾಡುತ್ತಿತ್ತು. “ಶಾಕುಂತಲ” ನಾಟಕದಲ್ಲಿ ಅವರು ಹಾಡಿದ, ಹಾಡುತ್ತಿದ್ದ “ಝಂಜೂಟಿ” ರಾಗದ ವೈಭವಕ್ಕೆ ಪಿಟೀಲಿನ ಮಹಾ ವಿದ್ವಾಂಸರಾಗಿದ್ದ ತಿರುಚ್ಚಿ ಗೋವಿಂದಸ್ವಾಮಿ ಪಿಳ್ಳೆಯವರು, ಸಂತಸದ ಕಣ್ಣೀರು ಸುರಿಸಿದರಂತೆ. ವರದಾಚಾರ್ಯರ ಹಾಡಿಕೆಯನ್ನು ಅಷ್ಟೇ ಭವ್ಯವಾಗಿ ಅರುಣಾಚಲಪ್ಪ, ಹಾರ್ಮೋನಿಯಂನಲ್ಲಿ ಇಳಿಸುತ್ತಿದ್ದರು.
ಹಿರಿಯರಾದ ತಾಯಪ್ಪ, ಪುಟ್ಟಪ್ಪ, ಕರೂರು ಕೃಷ್ಣರಾಯರು, ಚಿಂತಲಪಲ್ಲಿ ವೆಂಕಟರಾಯರು, ಇವರೆಲ್ಲರ ಕಚೇರಿಗಳಿಗೆ ನುಡಿಸಿ, ತಮ್ಮ ಕಲಾಪ್ರತಿಭೆಯನ್ನು, ಅವರ ವಿದ್ವತ್ತಿಗೆ ಸಮನಾಗಿ ಬೆಳೆಸಿಕೊಂಡರು. “ನಮ್ಮ ಅರುಣಾಚಲಪ್ಪನ ಪಕ್ಕವಾದ್ಯವಿದ್ದಾಗ, ಕಚೇರಿ ಕೊಡೋಣ ಅಂದ್ರೇನು” ಎಂದು ಅವರೆಲ್ಲ ಅಭಿಮಾನಪಟ್ಟರು.
೧೯೨೭ರಲ್ಲಿ ವರದಾಚಾರ್ಯರು ತೀರಿಕೊಂಡಾಗ, ರಂಗಭೂಮಿ ಪ್ರಪಂಚವೇ ಬರಿದಾಯಿತು. ಅವರ ನಾಟಕದ ಶಿಷ್ಯನಾದ, ಬಿ.ಎಸ್‌. ರಾಜಯ್ಯಂಗಾರ್ಯರು ಅರುಣಾಚಲಪ್ಪನವರ ಪರಮ ಸ್ನೇಹಿತರಾದರು. ಇಲ್ಲಿಂದ ಒಂದು ಹೊಸಯುಗವೇ ಪ್ರಾರಂಭವಾಯಿತು ಕರ್ನಾಟಕ ಸಂಗೀತವಲಯದಲ್ಲಿ. ಅಯ್ಯಂಗಾರ್ಯರ ಮಧುರ ಕಂಠ ಅತಿ ತಾರಸ್ಥಾಯಿ ಷಡ್ಜವನ್ನು ಸುಲಭವಾಗಿ ತಲುಪುತ್ತಿತ್ತು. ಇವರಿಬ್ಬರ ಸಮ್ಮೇಳನದಲ್ಲಿ ನಡೆದ ಎರಡು ಮುಖ್ಯವಾದ ‘ಅಗ್ನಿ-ಪರೀಕ್ಷೆ’ಯನ್ನು ಪರಿಶೀಲಿಸೋಣ. ಒಂದು ಮೈಸೂರು ಅರಸರಾದ ನಾಲ್ವಡಿ ಕೃಷ್ಣರಾಜ ಒಡೆಯರ್ ಅವರ ಆಸ್ಥಾನದಲ್ಲಿ. ಮತ್ತೊಂದು “ಬೆನಾರಸ್‌ ಹಿಂದೂ ಯೂನಿವರ್ಸಿಟಿ” ಉಪಕುಲಪತಿ ಪಂಡಿತ ಮದನ ಮೋಹನ ಮಾಳವೀಯರ ಗೌರವ ಸಮ್ಮುಖದಲ್ಲಿ.
ಬಿ.ಎಸ್‌. ರಾಜಯ್ಯಂಗಾರ್ಯರ ದಿವ್ಯಕಂಠ ಮಾಧುರ್ಯ ಒಂದೆರಡು ವರ್ಷಗಳಲ್ಲಿ ಮನೆಮಾತಾಯ್ತು. ಅವರ ಜೊತೆ ಹಾರ್ಮೋನಿಯಂ ನುಡಿಸುತ್ತಿದ್ದ ಅರುಣಾಚಲಪ್ಪನವರ ಕೀರ್ತಿಯೂ ಹಾಗೆಯೇ ಚಿಗುರಿತು.
ಕಂರ್ಟೋ ಮೆಂಟ್‌ “ಒಡಿರ್ಯ” ರೆಕಾರ್ಡಿಂಗ್‌ ಕಂಪೆನಿಯಿಂದ ಇಬ್ಬರಿಗೂ ಆಹ್ವಾನ. ಗಾನವಿಶಾರದ ಬಿಡಾರಂ ಕೃಷ್ಣಪ್ಪನವರು ಹಾಡುತ್ತಿದ್ದ ಪುರಂದರ ದಾಸರ “ಜಗದೋದ್ಧಾರನ” ಮೈಸೂರು ದೇಶದಲ್ಲೆಲ್ಲ ಪ್ರಖ್ಯಾತವಾಗಿತ್ತು.
ರಾಜಯ್ಯಂಗಾರ್ ಮತ್ತು ಅರುಣಾಚಲಪ್ಪ ಬಿಡಾರಂ ರವರ ಆಶೀರ್ವಾದ ಪಡೆಯಲು ಮೈಸೂರಿಗೆ ತೆರಳಿದರು.
ಇವರಿಬ್ಬರ ಶ್ಲಾಘನೀಯ ಜೊತೆ ಹಾಗೂ ಸಂಗೀತದ ಹೆಸರು ಅವರ ಕಿವಿಗೂ ಬಿದ್ದಿತ್ತು. ಇಬ್ಬರ ಸಂಗೀತವನ್ನೂ ಕೇಳಿ ಆನಂದಪಟ್ಟು, ತುಂಬು ಹೃದಯದಿಂದ ಆಶೀರ್ವದಿಸುತ್ತ “ಅರುಣಾಚಲಪ್ಪ ಈ ಹಾರ್ಮೋನಿಯಂ ವಾದ್ಯ ನಿನಗಾಗಿಯೇ ನಿರ್ಮಾಣವಾಗಿದೆ. ಅದರ ನಾದ ಸೂಕ್ಷ್ಮತೆಯನ್ನು ನಿನ್ನಂತೆ ಅರಿತವರನ್ನು ನಾನು ನೋಡಿಲ್ಲ! ನಿನಗೆ ಮತ್ತು ಆ ವಾದ್ಯಕ್ಕೆ ಅಮರಕೀರ್ತಿ ಲಭಿಸುತ್ತೆ” ಅವರಿವರ ಮಾತು ಕೇಳಿ ಪಿಟೀಲು-ಗಿಟೀಲು ಅಂತ ಕೈ ಹಾಕಬೇಡ ಎಂದು ಹೇಳಿದರಂತೆ. ಇದನ್ನು ಅರುಣಾಚಲಪ್ಪ ನೆನೆಯುತ್ತಿದ್ದರು. ಅವರು ಹೆಸರು ಹೇಳಿ ಮನೆ ದೀಪ ಹಚ್ಚಬೇಕು ಎಂದು ಭಕ್ತಿಯಿಂದ ಸ್ಮರಿಸುತ್ತಿದ್ದರು.
ಮೈಸೂರು ಅರಸರಾದ ನಾಲ್ವಡಿ ಕೃಷ್ಣರಾಜ ಒಡೆಯರ್ ಅವರ ಸಮ್ಮುಖದಲ್ಲಿ ಇವರಿಬ್ಬರ ಸಂಗೀತ ಏರ್ಪಡಿಸುವ ಅಭಿಮಾನ ಬಿಡಾರಂ ರವರಿಗೆ ಹುಟ್ಟಿತು. ಮಹಾಸ್ವಾಮಿಯವರಲ್ಲಿ ಅರಿಕೆ ಮಾಡಿದರು. ಮಹಾಸ್ವಾಮಿಗಳು ಹಸನ್ಮುಖರಾಗದೆ “ಏಕೆ, ಈ ತಬ್ಬಲಿ ವಾದ್ಯದ ಸಂಗೀಥ ನಮ್ಮ ಕಿವಿಗೆ ಬೀಳಿಸುತ್ತೀರಿ” ಎಂದರು. ಆ ವಾದ್ಯದ ನುಡಿಸಾಣಿಕೆ ಖಾವಂದರ ಕಿವಿಗೆ ಬೀಳಬೇಕೆಂದು ನನ್ನ ಇಷ್ಟ. ನೀವು ಕೇಳದಿದ್ದರೆ ನಾನು ಕಲಿಸಿರುವ ಸಂಗೀತ ವ್ಯರ್ಥವಲ್ಲವೇ? ಅರ್ಧಗಂಟೆ ಅವಕಾಶಮಾಡಿಕೊಡಬೇಕೆಂದು ಕೋರುತ್ತೇನೆ. ಹಾಗೇನಾದರೂ ಬೇಸರವಾದಲ್ಲಿ, ಅಲ್ಲಿಗೇ ಸಂಗೀತ ಕಚೇರಿ ನಿಲ್ಲಿಸಿಬಿಡಬಹುದಲ್ಲಾ ಎಂದರು. ಪ್ರಭುಗಳು ‘ಸರಿ’ ಎಂದರು.
ಅರುಣಾಚಲಪ್ಪನವರಿಗೆ “ನೋಡು, ಅರುಣಾಚಲಪ್ಪ, ಮಹಾಸ್ವಾಮಿಯವರಿಗೆ ಈ ವಾದ್ಯದ ವಿಷಯದಲ್ಲಿ ಒಳ್ಳೆ ಅಭಿಪ್ರಾಯವಿಲ್ಲ, ಪ್ರಸನ್ನ ಸೀತಾರಾಮನ ಮೇಲೆ ಭಾರಹಾಕಿ ಧೈರ್ಯವಾಗಿ ನುಡಿಸು” ಅಂದರು.
ಅರಮನೆಯಲ್ಲಿ ಖಾಸಾ ಸಭೆ ಸೇರಿದೆ. ಘೋಷದಲ್ಲಿ ರಾಣಿವಾಸದವರು ಹಾಗೂ ಆಸ್ಥಾನವಿದ್ವಾಂಸರು ಸೇರಿದ್ದಾರೆ. ರಾಜಯ್ಯಂಗಾರ್ಯರಿಗೂ ಅರುಣಾಚಲಪ್ಪನವರಿಗೂ ಮೈಜುಮ್ಮೆಂದಿತು. ಮಹಾಸ್ವಾಮಿಯವರೇನೂ ಹರ್ಷಚಿತ್ತರಾಗಿದ್ದಂತೆ ಕಂಡುಬರಲಿಲ್ಲ. ಸ್ವಲ್ಪಹೊತ್ತು ಕೇಳಿ ಮೇಲೇಳುವುದು ಅನ್ನುವಂತೆ ಇತ್ತು ಅವರ ಮುಖಭಾವ.
ಸರಿ, ಕಚೇರಿ ಆರಂಭವಾಯಿತು. ರಾಜಯ್ಯಂಗಾರ್ಯರ ತುಂಬು ಕಂಠದ ಮಾಧುರ್ಯ ಸಭಾಂಗಣವನ್ನು ತುಂಬಿತು. ಒಂದು ರಾಗವನ್ನು ಚೆನ್ನಾಗಿ ಆಲಾಪನೆ ಮಾಡಿ ಅರುಣಾಚಲಪ್ಪನವರಿಗೆ ಬಿಟ್ಟರು. ಅರುಣಾಚಲಪ್ಪನವರು ಬಿಡಾರಂರವರ, ಅಯ್ಯಂಗಾರ್ಯರ, ತಮ್ಮ ಮೂವರ ಯಶಸ್ಸಿಗಾಗಿ ಸವೇಶ್ವರನಲ್ಲಿ ಮೊರೆಯಿಟ್ಟರು. ಹಾರ್ಮೋನಿಯಂ ವಾದ್ಯದಲ್ಲಿ ರಾಗಾಲಾಪನೆ ಶುರುವಾಯಿತು. ಅಂತರಂಗದ ಮೊರೆ ಕೇಳಿದ ಸರ್ವೇಶ್ವರ ಆ ಬೆರಳುಗಳಲ್ಲಿ ಕಮೋಡಿ ತುಂಬಿರಬೇಕು. ಅತ್ಯುತ್ತಮವಾಗಿ ನುಡಿಸಿದರು ಅರುಣಾಚಲಪ್ಪ.
ಮಹಾಸ್ವಾಮಿಯವರು “ಈ ವಾದ್ಯದಲ್ಲಿ ಇಂತಹ ಮಧುರವಾದ, ಸಂಗೀತ ನಾವು ಕೇಳಿಯೇ ಇರಲಿಲ್ಲ. ಇನ್ನು ಮುಂದೆ ಪ್ರತಿವರ್ಷವೂ ದಸರಾ ಮತ್ತು ನಮ್ಮ ವರ್ಧಂತಿ ಶುಭ ಸಮಯದಲ್ಲಿ ನಿಮ್ಮ ಕಚೇರಿ ನಡೆಯಲಿ. ನಿಮ್ಮಿಂದ ನಮ್ಮ ದೇಶದ ಕೀರ್ತಿ ವರ್ಧಿಸಲಿ” ಎಂದು ಹಾರೈಸಿದರು. ಈ ಪ್ರಥಮ ಅಗ್ನಿಪರೀಕ್ಷೆಯಲ್ಲಿ ಇಬ್ಬರ ಭವಿಷ್ಯವೂ ಶೋಭಿಸಿತು.
ದಕ್ಷಿಣ ಭಾರತದಲ್ಲಿ ಜಯಭೇರಿ ಹೊಡೆದ ಮೇಲೆ, ಉತ್ತರ ಭಾರತದ ಸರದಿ. ಬಿ.ಎಸ್‌. ರಾಜಯ್ಯಂಗಾರ್ಯರವರ, “ಕ್ಷೀರಸಾಗರ ಶಯನ” ಸುಪ್ರಸಿದ್ಧವಾಯಿತು. ಇವರು ಹೋದಲ್ಲೆಲ್ಲಾ ರಾಜೋಪಚಾರ. ಆಗ ಪ್ರಸಿದ್ಧಿಗೆ ಬರುತ್ತಿದ್ದ ಪಾಪಾ ವೆಂಕಟರಾಮಯ್ಯರ್ ರವರೂ ಇವರಿಗೆ ಪಕ್ಕವಾದ್ಯ ನುಡಿಸುತ್ತಿದ್ದರು. ದಕ್ಷಿಣಾ ಮೂರ್ತಿ ಪಿಳ್ಳೆ (ಕಲಿಯುಗದ ನಂದಿಕೇಶ್ವರ ಎಂದು ಪ್ರಖ್ಯಾತರಾಗಿದ್ದವರು) ಮತ್ತು ನಾಯನಪಿಳ್ಳೆಯವರು ಇವರಿಬ್ಬರನ್ನು ಕಾಂಜೀವರಂನಲ್ಲಿ ನಡೆಸುತ್ತಿದ್ದ ಶ್ರೀತ್ಯಾಗರಾಜರ ಆರಾಧನೆಗೆ ಕರೆಸುತ್ತಿದ್ದರು.
ರಾಜಯ್ಯಂಗಾರ್ಯರಿಗೆ ಅರುಣಾಚಲಪ್ಪನವರೊಂದಿಗೆ ಉತ್ತರಭಾರತದ ಪ್ರವಾಸ ಮಾಡಬೇಕೆಂಬ ಆಕಾಂಕ್ಷೆಕ ಹುಟ್ಟಿತು. ನಿಶ್ಚಯವೂ ಆಯಿತು. ಪ್ರವಾಸ ಹೊರಟು ಪೂನಾ, ಬೊಂಬಾಯಿ, ಕರಾಚಿ, ಲಾಹೋರ್‌, ದೆಹಲಿ, ಅಹಮದಾಬಾದ್‌, ಕಲ್ಕತ್ತಾ ಹೀಗೆ ಸಂಗೀತಾಪೇಕ್ಷಿಗಳ ಮುಖ್ಯವಾದ ಕೇಂದ್ರಗಳಲ್ಲಿ  ಕಚೇರಿ ಮುಗಿಸಿ, ಕಾಶಿಗೆ ಹೋಗುವ ಯೋಚನೆ ಮಾಡಿದರು. ಎಲ್ಲೆಲ್ಲೂ ಜಯಭೇರಿಯೇ. ಪ್ರವಾಸ ಕಾಲದಲ್ಲೇ ಮತ್ತೊಂದು ಸ್ಮರಣೀಯ ಪ್ರಸಂಗ ಕಾಶಿಯಲ್ಲಿ ನಡೆಯಿತು.
ಕಾಶೀ ಹಿಂದೂವಿಶ್ವವಿದ್ಯಾಲಯದ ಉಪಕುಲಪತಿ ಪಂಡಿತ ಮದನ ಮಾಳವೀಯ ಜೀ ಯವರಿಗೆ, ಇವರನ್ನು ಕರೆಸಿ ಇವರ ಸಂಗೀತ ಎಲ್ಲರಿಗೂ ಕೇಳಿಸಬೇಕೆಂಬ ಸದ್ಬಯಕೆ. ಅವರನ್ನು ಕಂಡು ಕೇಳಿದರು. ಇಬ್ಬರೂ ಒಪ್ಪಿದರು. ಮಾಳವಿಯರು, ಅರುಣಾಚಲಪ್ಪ-ಹಾರ್ಮೋನಿಯಂ ಎಂದಿದ್ದುದನ್ನು ನೋಡಿ ಹೌಹಾರಿದರು. ಸಂಗೀತ ಕೇಳುವ ಅವರ ಬಯಕೆಯೇ ಬತ್ತಿದಂತಾಯ್ತು. ಮಾಳವೀಯರು, “ಕ್ಷಮಿಸಬೇಕು ಕರ್ನಾಟಕ ಸಂಗೀತ ಹಿರಿಯ ಸಂಪ್ರದಾಯದ್ದು. ಈ ಕ್ಷುಲ್ಲಕ ವಾದ್ಯದೊಡನೆ ಅದನ್ನು ಕೇಳುವ ಪಾಪ ನಮ್ಮ ತಲೆಗೆ ಕಟ್ಟಬೇಡಿ” ಎಂದರು ತಾತ್ಸಾರದಿಂದ, ಅಯ್ಯಂಗಾರ್ಯರವರ ಮನೋಧರ್ಮ ಅವರ ಶಾರೀರದಷ್ಟೇ ಪುಷ್ಟವಾದದ್ದು. “ಮಾಳವೀಯಜೀ, ತಾವು ತಮ್ಮ ಭಾರತದ ಜನರಿಗೆಲ್ಲ ಮಾನ್ಯರು. ಅರುಣಾಚಲಪ್ಪನವರ ವಾದನ ಮಹಿಮೆ ಕೇಳದೆಯೇ ಹೀಗೆ ಹೇಳಬಹುದೇ” ಎಂದರು. “ಆಗಲಿ ಅವರ ವಾದ್ಯವನ್ನು ಇಟ್ಟುಕೊಳ್ಳಿ. ಆದರೆ ಅವರಿಗೆ ವಿಶ್ವವಿದ್ಯಾಲಯದಿಂದ, ಪಾರಿತೋಷಕ ಕೊಡಲಾರೆ” ಎಂದರು.
ಯೂನಿವರ್ಸಿಟಿಯ ಮಹಾ ಮೇಧಾವಿಗಳ ಸಭೆ, ಜೊತೆಗೆ ಆಹ್ವಾನಿತ ರಸಿಕರು, ಅಯ್ಯಂಗಾರ್ಯರು ಒಂದೆರಡು ಕೃತಿಗಳನ್ನು ಹಾಡಿ, ಸೊಗಸಾಗಿ ರಾಗಾಲಾಪನೆ ಮಾಡಿ “ಭರ್ಜರಿಯಾಗಿ ನುಡಿಸಿ, ಸಾರ್” ಎಂದರು. ಮತ್ತೆ ಅಂತಹುದೇ ಮೋಡಿ ಆ ಬೆರಳುಗಳಲ್ಲಿ! ಕೇಳಿದವರು ನಂಬದಾದರು!.
ಮುಂದಿನ ಸಾಲಿನಲ್ಲಿ ಮಂಡಿಸಿದ್ದ ಮಾಳವೀಯಜೀ, ಧಿಡೀರನೆ ಆಚೆಗೆ ಹೋಗಿ, ಮತ್ತೆ ಬಂದರು. ಆಗ ಅವರೆಂದ ಮಾತುಗಳಿವು. “ಬಂಧುಗಳೇ, ಜೀವನದಲ್ಲಿ ಆದಷ್ಟೂ ತಪ್ಪು ಮಾಡಬಾರದೆಂದುಕೊಂಡು ಇರುವವನು ನಾನು, ಆದರೆ, ಇಂದು ಬೆಳಿಗ್ಗೆ ನಾನೊಂದು ದೊಡ್ಡ ಅಪಚಾರ ಮಾಡಿದೆ.” “ಕಲಾತಪಸ್ವಿಯೊಬ್ಬರನ್ನು, ಆತನ ಮಹಿಮೆ ಅರಿಯುವ ಮೊದಲೇ ಅವಹೇಳನ ಮಾಡಿದೆ. ಆ ತಪ್ಪನ್ನು ಒಪ್ಪಿಕೊಂಡು ಅರುಣಾಚಲಪ್ಪನವರನ್ನು “ಕ್ಷಮಿಸಿ” ಎಂದು ಕೋರುತ್ತೇನೆ. ಈಗ ತಾನೇ ಅವರಿಗಾಗಿ ತರಿಸಿರುವ “ಸ್ವರ್ಣಪದಕವನ್ನು” ರಾಜಯ್ಯಂಗಾರ್ಯರ ಅನುಮತಿ ಪಡೆದು, ವಿದ್ವತ್‌ ಪುರಸ್ಕಾರ ಅವರಿಗೇ ಮೊದಲು ನೀಡುತ್ತೇನೆ. ಅವರ ಉಪಾಸನೆ ಮತ್ತು ಸಿದ್ಧಿ ಇನ್ನೂ ಹೆಚ್ಚಲಿ” ಎಂದು ಮಹಾಸಭೆಯ ಹರ್ಷದೊಂದಿಗೆ ಹರಸಿದರು. ನಿಜಕ್ಕೂ ಆ ವಾದ್ಯ ಅರುಣಾಚಲಪ್ಪನವರ ಕೈಲಿ ಧನ್ಯವಾಯಿತು.
ಪ್ರವಾಸವನ್ನು ಮುಗಿಸಿ ಬಂದ ಮೇಲೆ, “ವಿದ್ವಾಂಸರಿಗೆ ಬೇಕಾಗುವ ವಾದ್ಯಗಳು ಮತ್ತು ವಾದ್ಯೋಪಕರಣಗಳನ್ನು ಒದಗಿಸುವ, ಹಾರ್ಮೋನಿಯಂ ಅಂಗಡಿಯನ್ನು ಬಳೇಪೇಟೆಯಲ್ಲಿ ತೆಗೆದು, ಅದಕ್ಕೆ ಅರುಣಾಮ್ಯೂಸಿಕಲ್ಸ್‌” ಎಂದು ೧೯೩೩ನೇ ಇಸವಿಯಲ್ಲಿ ಹೆಸರಿಟ್ಟರು. ಅದು ಅರುಣಾಚಲಪ್ಪನವರು ಬದುಕಿರುವವರೆಗೂ ಎಲ್ಲ ವಿದ್ವಾಂಸರೂ ದಿನವೂ ಸೇರುವ ತಾಣವಾಯಿತು. ಎಲ್ಲರಲ್ಲೂ ಒಂದೇ ಅಭಿಮಾನ, ಅವರಲ್ಲಿಗೆ, ಬಂದವರೆಲ್ಲ ವಿನೋದದಿಂದ ಕಾಲಕಳೆದು, ಅವರ ಆತಿಥ್ಯ ಸ್ವೀಕರಿಸಿ ಹೋಗುತ್ತಿದ್ದರು. ಬೆಂಗಳೂರಿಗೆ ಬಂದು ನೆಲೆಸುವ ವಿದ್ವಾಂಸರಿಗೆಲ್ಲ, ಅದೊಂದು ತೌರು ಮನೆ.
ಆಲತ್ತೂರು ವೆಂಕಟೇಶಯ್ಯನವರು, ಅರುಣಾಚಲಪ್ಪನವರಿಗೆ ಕಾವ್‌ ಬೆಲ್ಲೋಸ್‌ ಮಹಿಮೆ ತಿಳಿಸಿದರು. ತಮ್ಮ ಕಾರ್ಯಾಗಾರದಲ್ಲಿಯೇ ಅದನ್ನು ತಯಾರು ಮಾಡಿಸಿದರು. ಅದರ ವಿಶೇಷವೆಂದರೆ, ಪಿಟೀಲಿನಲ್ಲಿ ಕಮಾನು ನಿಂತರೆ, ನಾದ ಹೇಗೆ ನಿಲ್ಲುವುದೋ ಹಾಗೆ ಈ ವಾದ್ಯದಲ್ಲೂ ನಿಲ್ಲುತ್ತಿತ್ತು ಅದಕ್ಕೆ ಬೇಕಾದ ಅಭ್ಯಾಸ ಅವ್ಯಾಹತವಾಗಿ ನಡೆಯುತ್ತಿತ್ತು. ಅವರ ಅಭ್ಯಾಸ ವಿಶ್ವಾಮಿತ್ರರ ತಪಸ್ಸಿನಂತೆ ಇವರು ಸಂಗೀತ ಕಚೇರಿಗೋ, ಹರಿಕಥೆಗೋ ಪಕ್ಕವಾದ್ಯ ನುಡಿಸಿ ಮನೆಗೆ ಬರುವ ಹೊತ್ತಿಗೆ ಮಧ್ಯರಾತ್ರಿಯಾಗಿರುತ್ತಿತ್ತು. ಶಿಷ್ಯರೆಲ್ಲ ತೂಕಡಿಸುತ್ತಿದ್ದ ದಿನಗಳೇ ಜಾಸ್ತಿ. ಅನ್ನಪೂರ್ಣಮ್ಮನವರು ಎಲ್ಲರಿಗೂ ಕೈತುತ್ತು ಹಾಕಿ ಊಟ ಮಾಡಿಸುತ್ತಿದ್ದರು.
ಹೊನ್ನಪ್ಪಭಾಗವತರ್, ಪಾಪಯ್ಯ, ಗುಂಡಪ್ಪ, ವಿಶ್ವನಾಥ್‌ ಇವರೆಲ್ಲರಿಗೂ ಮಧ್ಯರಾತ್ರಿಯಲ್ಲಿ ಪಾಠ. ಮುಗಿಯುವ ವೇಳೆಗೆ ಬೆಳಗಿನ ಝಾವ ಮೂರುಗಂಟೆಯಾದರೂ ಆಗುತ್ತಿತ್ತು. ಆಮೇಲೆ ತಮ್ಮ ಅಭ್ಯಾಸ, ಹಾರ್ಮೋನಿಯಂ ಮೇಲೆ ಎಚ್ಚರವಾಗುವವರೆಗೆ ತಲೆಯಿಟ್ಟು ಮಲಗುವುದು ಮತ್ತೆ ತಿರುಗಿ ಅಭ್ಯಾಸ.
ಇವರ ಶಿಷ್ಯರಲ್ಲಿ ಮುಖ್ಯರಾದವರು ಮುನಿರಾಮಯ್ಯ, ಗುಂಡಪ್ಪ, ನರಸಿಂಹಯ್ಯ ಮತ್ತು ಪಾಪಯ್ಯ.
ಶ್ರೀ ರಾಘವೇಂದ್ರ ಸ್ವಾಮಿಗಳ ಅವಿಚ್ಛಿನ್ನ ಭಕ್ತರು. ಸೀತಾಪತಿ ಅಗ್ರಹಾರದಲ್ಲಿ ೩೦ ವರ್ಷವಾದರೂ ನುಡಿಸಿದ್ದಾರೆ. ಅರುಣಾಚಲಪ್ಪನವರು ನುಡಿಸುತ್ತಿದ್ದಾಗ, ಚೌಡಯ್ಯನವರಿಗೆ ಪರಮಾಶ್ಚರ್ಯ. “ಏನಣ್ಣಾ, ನೀವೂ ತಂತೀಗಂತೀ ಸೇರಿಸಿದ್ದೀರೊ ಏನು!” ವೇಣುವಾದನ ಪಟು ಮಹಾಲಿಂಗಂರವರಿಗೂ ಅಷ್ಟೇ ಆಶ್ಚರ್ಯ. ಬಾಲಮುರಳೀ ಕೃಷ್ಣ ಅವರ violin ಜೊತೆ ಹಾರ್ಮೋನಿಯಂ ನುಡಿಸಿದಾಗ, “ಅರುಣಾಚಲಪ್ಪನವರು ಎಲ್ಲ ಕಚೇರಿಗಳಿಗೂ ನುಡಿಸಲು ಸಿಕ್ಕಿದರೆ ನನಗೆ ಪಿಟೀಲು ಪಕ್ಕವಾದ್ಯವೇ ಬೇಡ” ಅಂದರು.
ನಾಯನಾಪಿಳ್ಳೆಯವರ ಶಿಷ್ಯರಾದ ನಾರಾಯಣ ಸ್ವಾಮಿ ಭಾಗವತರೊಂದಿಗೆ ಬೇಕಾದಷ್ಟು ಸಾರಿ ನುಡಿಸಿದ್ದಾರೆ. ಅವರು ಅರುಣಾಚಲಪ್ಪನವರ ಮಗ ವೀರಭದ್ರಯ್ಯನಿಗೂ, ಪ್ರೊ.ಹೆಚ್‌.ವಿ. ಕೃಷ್ಣಮೂರ್ತಿ ಅವರಿಗೂ ಭಾಗವತರೇ ಪಿಟೀಲು ಪಾಠ ಹೇಳಿದ್ದು. ೧೯೬೬ನೇ ಜನವರಿ ೨೧ ಪುರಂದರದಾಸರ ೪೦೨ನೆಯ ಪುಣ್ಯದಿನ. ಮಾಮೂಲಿನಂತೆ ನಾನು ಹಾಡಲು ಶುರುಮಾಡಿದ್ದೆ. “ರಾಯರೇ ಇವತ್ತು ಮನಸ್ಸು ಬಿಚ್ಚಿ ಹಾಡಿಬಿಡಿ, ಚೆನ್ನಾಗಿ ಕೇಳಬೇಕು, ನುಡಿಸಬೇಕು ಅನ್ನಿಸಿದೆ” ಎಂದರು ಅರುಣಾಚಲಪ್ಪನವರು. ಈ ಹಿಂದೆ ಎಂದೂ “ಕೇಳಬೇಕು” ಎಂದು ಅಂದವರಲ್ಲ. ಆದರೆ ಏನೋ ಕಳವಳ, ನನ್ನ ಮನಸ್ಸಿನಲ್ಲಿ. ಕಾಣದ ವೇದನೆ! ಏನೋ ದುರಂತ ಕಾದಿದೆ ಅನ್ನಿಸಿತು. ಅಂದೇ ರ್ಟ್ಯೂ ಮಾಡಿದ್ದ. “ಇದು ಭಾಗ್ಯ ವಿದು ಭಾಗ್ಯ” ದೇವರನಾಮ ಹಾಡಿ, “ಮೆಲ್ಲನೆ ಮಾಧವನ ಮನವ ಮೆಚ್ಚಿಸಬೇಕು ಅನ್ನುವ ಭಾಗ, ನೆರವಲ್‌ ಮಾಡಿದೆ”. “ಆಹಾ, ಭಲೇ! ಎಂದರು ಎಂದೂ ಅಷ್ಟು ಜೋರಾಗಿ ಹೇಳಿದವರಲ್ಲ. ಅವರ ಕೆನ್ನೆ ಮಿಂಚಿತು. ಮಾಧವನನ್ನ ಹಾಗೆಯೇ ಮೆಚ್ಚಿಸಬೇಕು ರಾಯರೇ ಅಂದರು”. ಮಾರನೇ ದಿನ ಅಂಗಡಿಯಲ್ಲಿ ಅವರ ಐವತ್ತೈದು ವರ್ಷದ ಸ್ನೇಹ ಭಾಗ್ಯ ಪಡೆದಿದ್ದ ರಂಗಪ್ಪನವರಿಗೂ “ಮಾಧವನನ್ನು ಹಾಗೆಯೇ ಮೆಚ್ಚಿಸಬೇಕು” ಎಂದು ಹೇಳಿದರು.
ನನ್ನ ಕಳಳದ ವಿವರ ಸಿಕ್ಕಲು ಹನ್ನೊಂದು ದಿನ ಸಾಕಾಯ್ತು. ಅವರ ಮಗ ವೀರಭದ್ರು (“ಅಣ್ಣಯ್ಯ” ಎಂದು ಎಲ್ಲರೂ ಕರೆಯುತ್ತಿದ್ದರು). ಬಂದು “ಅಪ್ಪನಿಗೆ ಹಾರ್ಟ್‌ ಅಟ್ಯಾಕ್‌” ಎಂದು ಷಾಕ್‌ ಕೊಟ್ಟ. ಡಾಕ್ಟರೊಂದಿಗೆ ಮನೆಗೆ ಹೋದೆವು. “ರಾಮ, ರಾಮ, ರಾಮ” ಎಂದು ಉಚ್ಚರಿಸುತ್ತಾ ಗಿಣಿ ಪಂಜರದಿಂದ ಪಾರಾಯಿತು, ಫೆಬ್ರುವರಿ ನಾಲ್ಕು ಗಂಟೆ ಮಧ್ಯಾಹ್ನ.
ಅವರ ಜೀವನದಲ್ಲಿ ಅವರಿಗೆ ಬಹಳ ಪ್ರೀತಿಯಾದದ್ದು, “ಸ್ನೇಹ ಮತ್ತು ಸಂಗೀತ ಸೇವೆ”. ಬಾಳು ಪಾವನವಾಯಿತು, ಅರುಣಾಚಲಪ್ಪನವರದು. ಸಾಯುವ ಹಿಂದಿನ ದಿನ ತಮ್ಮ ಸೊಸೆ ಭಾಗ್ಯಮ್ಮನಿಗೆ ಕೆಲವು ನೋಟು ರೂಪಾಯಿಕೊಟ್ಟು, “ಇನ್ನು ಮೇಲೆ ಇದು ನಿನ್ನ ಹತ್ತಿರವೇ ಇರಲಮ್ಮಾ” ಎಂದರು. ಆಕೆಯ ಹತ್ತಿರ ಆ ನೋಟುಗಳು ಇನ್ನೂ ಇವೆ.
ಇರುವವರೆಗೂ ವಿನಯಪರರಾಗಿದ್ದರು, ಆದರೆ ದೈನ್ಯಜೀವನ ನಡೆಸಲಿಲ್ಲ ಅಸು ನೀಗಿದರು, ಆಯಾಸ ಪಡಲಿಲ್ಲ.
ಅರುಣಾಚಲಪ್ಪ ತಮಗೆ ಅಮರ ಕೀರ್ತಿಯನ್ನು ತಂದ ಆ ಹಾರ್ಮೋನಿಯಂ ಬಿಟ್ಟಗಲಿದರು. ಆ ವಾದ್ಯ ಮೂಕವಾಗಿ ಉಳಿದಿದೆ. ಅದರ ಜೀವಜೀವಾಳವನ್ನು ತನ್ನೊಂದಿಗೇ ಒಯ್ದರು ಅರುಣಾಚಲಪ್ಪ. ಅವರಿಗೆ ವೀರಭದ್ರಯ್ಯ, ನಾಗರಾಜ, ವಿಶ್ವನಾಥ, ಶಂಕರ ಅನ್ನುವ ನಾಲ್ಕು ಗಂಡುಮಕ್ಕಳು ಮತ್ತು ಜಯಮ್ಮ, ಸರಸ್ವತಮ್ಮ, ಅನಸೂಯ ಅನ್ನುವ ಹೆಣ್ಣು ಮಕ್ಕಳು.
ಕರ್ನಾಟಕ ಸಂಗೀತದ ಮಹಾ ಪುರುಷನೊಬ್ಬ ಮರೆಯಾದ. “ಆತ ಮತ್ತೆ ಹುಟ್ಟಿ ಬರಲಿ” ಎಂದು ದೇವರನ್ನು ಪ್ರಾರ್ಥಿಸೋಣ.
ಅರ್ಜುನ ಸಾ ನಾಕೋಡ
ಕರ್ನಾಟಕದ ಸಾಂಸ್ಕೃತಿಕ ಕ್ಷೇತ್ರದಲ್ಲಿ ಗದುಗಿಗೆ ತುಂಬ ಗೌರವದ ಸ್ಥಾನವಿದೆ. ಶ್ರೀ ವೀರನಾರಾಯಣನು ನೆಲೆನಿಂತ ಈ ನೆಲದಲ್ಲಿ ಸಾಹಿತ್ಯ, ಸಂಗೀತ, ಚಿತ್ರ, ಶಿಲ್ಪ, ರಂಗಭೂಮಿ ಮುಂತಾದ ಕಲೆಗಳು ಸಮೃದ್ಧವಾಗಿ ಬೆಳೆದದ್ದು ಇತಿಹಾಸಪ್ರಸಿದ್ಧ ವಿಷಯ. ಸಾಹಿತಿಗಳ, ಕಲಾವಿದರ, ಗವಾಯಿಗಳ ಸಾಧನೆಗೆ ಗರಡಿ-ಮನೆಯಾದ ಗದುಗಿಗೆ ನಾಡಿನ ಚರಿತ್ರೆಯಲ್ಲಿ “ಸ್ಥಳ ಮಹಿಮೆ”ಯ ಹಿರಿಮೆ ಪ್ರಾಪ್ತವಾಗಿದೆ.
ವೀರೇಶ್ವರ ಪುಣ್ಯಾಶ್ರಮ ಕರ್ನಾಟಕದ ಸಂಗೀತ ಸಂತರಿಗೊಂದು ತವರುಮನೆ. ಸಂಗೀಥ-ಸಾಹಿತ್ಯಪ್ರಿಯರಿಗೆ ಒಂದು ಯಾತ್ರಾಸ್ಥಳ. ಪುಣ್ಯಾಶ್ರಮ ಇಂದಿನವರೆಗೆ ನೀಡಿದ ಜ್ಞಾನ ದಾಸೋಹದಿಂದ ವಿವಿಧ ರಂಗಗಳಲ್ಲಿ ಅವರ ಶಿಷ್ಯ ಪ್ರಶಿಷ್ಯರನ್ನು ಕಾಣಬಹುದಾಗಿದೆ. ಹೀಗೆ ಸಂಗೀತದಲ್ಲಿ ಸಾಧನೆ ಮಾಡಿ ಸಿದ್ಧಿ ಪಡೆದು ಪ್ರಸಿದ್ಧರಾದವರಲ್ಲಿ ಪಂ. ಅರ್ಜುನಸಾ ನಾಕೋಡರವರೂ ಒಬ್ಬರು.
ಅರ್ಜುನ ಸಾ ನಾಕೋಡರು ಮೂಲತಃ ಗದಗ-ಬೆಟಗೇರಿಯ ನೇಕಾರ ಮನೆತನದವರು. ಗದಗ-ಬೆಟಗೇರಿಯಲ್ಲಿ ೧೯೨೮ರ ಜನವರಿ ೨ ರಂದು ಅರ್ಜುನಸಾ ಅವರ ಜನನವಾಯಿತು. ಸಾತ್ವಿಕ ದಂಪತಿಗಳಾದ ಶ್ರೀವೆಂಕೂಸಾ ಹಾಗೂ ಶ್ರೀಮತಿ ನಾಗೂಬಾಯಿಯವರೇ ಇವರ ತಂದೆತಾಯಿಗಳು. ವೆಂಇಕೂಸಾ ನಾಕೋಡರು ನೇಕಾರಿಕೆಯ ಉದ್ಯೋಗದ ಉಸ್ತುವಾರಿ ಮಾಡುತ್ತಾ ಗದುಗಿನ ಶೀವಣ್ಣ ಮಾನ್ವಿಯವರ ಅಂಗಡಿಯಲ್ಲಿ ಗುಮಾಸ್ತರಾಗಿ ಸೇವೆ ಸಲ್ಲಿಸುತ್ತಿದ್ದರು. ವೆಂಕೂಸಾ ಹಾಗೂ ನಾಗಮ್ಮ ದಂಪತಿಗಳ ಐವರು ಗಂಡು ಮಕ್ಕಳಲ್ಲಿ ಇಬ್ಬರು ಚಿಕ್ಕಂದಿನಲ್ಲೇ ಮೃತರಾದರು. ವಸಂತಸಾ, ಅರ್ಜುನಸಾ, ಸುರೇಂದ್ರಸಾ ಉಳಿದ ಗಂಡುಮಕ್ಕಳು. ದೊಡ್ಡ ಕುಟುಂಬ. ಆರ್ಥಿಕ ಸ್ಥಿತಿ ಚೆನ್ನಾಗಿರಲಿಲ್ಲ. ಬಡತನದಲ್ಲಿಯೇ ಕಾಲ ಸಾಗುತ್ತಿತ್ತು. ತಂದೆ ವೆಂಕೂಸಾ ಅವರಿಗೆ ಸಂಗೀತದಲ್ಲಿ ಆಸಕ್ತಿ ಇದ್ದರೂ ಮಕ್ಕಳೂ ಶಾಲೆ ಕಲಿತು ಒಳ್ಳೆಯ ಉದ್ಯೋಗ, ನೌಕರಿ ಮಾಡಬೇಕು. ಅಂದರೆ ಮನೆಯ ಬಡತನ ತಾಪತ್ರಯ ಕಳೆದೀತು ಎಂಬ ಅನಿಸಿಕೆಯಿಂಧ ಮಕ್ಕಳ ಸಂಗೀತಾಶಕ್ತಿಗೆ ಪ್ರೋತ್ಸಾಹಿಸುತ್ತಿರಲಿಲ್ಲ. ತಾನೊಂದು ಬಗೆದರೆ ದೈವ ಇನ್ನೊಂದು ಬಗೆಯುವುದೆಂಬುದು ಸತ್ಯ. ಮಕ್ಕಳೆಲ್ಲ ಸಂಗೀತದಲ್ಲಿಯೇ ಉಜ್ವಲ ಭವಿಷ್ಯವನ್ನು  ಕಂಡುಕೊಂಡರು.
ಮುಳಗುಂದದ ಚಿಂತಾಮಣಿಸಾ ಎನ್ನುವವರು ಮನೆಯ ನೇಯ್ಗೆ ಉದ್ಯೋಗಕ್ಕೆ ಬರುತ್ತಿದ್ದರು. ಅವರು ಜಾನಪದ ಗೀತೆಗಳನ್ನು ಹಾಡುತ್ತಿದ್ದರು. ಈ ಜಾನಪದ ಗೀತೆಗಳನ್ನು ಕೇಳಿ ಅರ್ಜುನಸಾ ಅವರು ಕಲಿತು ಹಾಡುತ್ತಿದ್ದರಲ್ಲದೆ ಭಕ್ತಿಗೀತೆಗಳನ್ನೂ ಹಾಡುತ್ತಿದ್ದರು. ಚಿಕ್ಕಂದಿನನಿಂದಲೇ ಸಂಗೀತದೆಡೆಗೆ ಒಲವಿದ್ದ ಅರ್ಜುನಸಾ ಅವರು ಚಿತ್ರ ಗೀತಗಳನ್ನೂ ಕೇಳಿ, ಕಲಿತು ಹಾಡಿ ಪ್ರಾಥಮಿಕ ಶಿಕ್ಷಣ ಪಡೆಯುತ್ತಿರುವಾಗಲೇ ಹೆಸರು ಗಳಿಸಿದರು. ಶಾಲಾ ವಾರ್ಷಿಕೋತ್ಸವದ ಸಂಧರ್ಭದಲ್ಲಿ ಪಂಚಾಕ್ಷರಿ ಗವಾಇಗಳು ಅತಿಥಿಗಳಾಗಿ ಬಂದಿದ್ದರು. ಅಲ್ಲಿ ಬಾಲಕ ಅರ್ಜುನಸಾನ ಹಾಡು ಕೇಳಿ ಸಂತೋಷಪಟ್ಟರು. ಹಾಗೂ ಸಂಗೀತ ಕಲಿಯಲು ತಮ್ಮ ಆಶ್ರಮಕ್ಕೆ ಬರುವಂತೆ ಹೇಳಿದರು. ಆಗ ಅರ್ಜುನಸಾ ಅವರಿಗೆ ಒಂಬತ್ತು ವರ್ಷ. ಶಾಲೆಗೆ ಹೋಗುತ್ತಿದ್ದರೂ ಸಂಗೀತದಲ್ಲಿಯೇ ಗಮನ ಹೆಚ್ಚು. ತಂದೆ ವೆಂಕೂಸಾ ಅವರು ಪಂಚಾಕ್ಷರಿ ಗವಾಯಿಗಳ ಆದೇಶದಂತೆ ಮಗನನ್ನು ವೀರೇಶ್ವರ ಪುಣ್ಯಾಶ್ರಮಕ್ಕೆ ಸಂಗೀತ ಕಲಿಯಲು ಕಳಿಸಿದರು. ಸಂಗೀತ ಕಲಿತು ಒಳ್ಳೆಯ ಗಾಯಕನಾಗಬೇಕೆಂಬ ಅರ್ಜುನ ಸಾ ಅವರಿಗೆ ಇದೊಂದು ವರದಾನವಾಯಿತು. ಹೀಗೆ ಪ್ರಾರಂಭವಾಯಿತು ಅವರ ಸಂಗೀತ ಶಿಕ್ಷಣ.
ಉಭಯ ಗಾಯನಾಚಾರ್ಯ ಪಂ. ಪಂಚಾಕ್ಷರಿ ಗವಾಯಿಗಳ ಉತ್ತರಾಧಿಕಾರಿಗಳಾದ ಪಂ. ಪುಟ್ಟರಾಜ ಗವಾಯಿಗಳ ಶಿಷ್ಯತ್ವ ಪಡೆದು ಗ್ವಾಲ್ಹೇರ ಘರಾಣೆಯ ಗಮಕಿಯೊಂದಿಗೆ ಅನೇಕ ರಾಗಗಳನ್ನು ಆತ್ಮಸಾತ್‌ ಮಾಡಿಕೊಂಡರು. ದಿನವಿಡೀ ಸಂಗೀತ ಕಲಿಯುತ್ತ ಗುರುಗಳ ಸೇವೆಯಲ್ಲಿಯೇ ಕಾಲ ಸಾಗುತ್ತಿತ್ತು. ಅದೊಂದು ಗಾಯನ ತಪಸ್ಸು. ಶ್ರದ್ಧೆಯಿಂದ ಮಾಡಿದ ಈ ತಪಸ್ಸಿಗೆ ಸಿದ್ಧಿ ದೊರೆಯಿತು. ಇವರ ಸಮಕಾಲೀನರಾಗಿ ಅನೇಕ ಪ್ರತಿಭಾವಂತ ವಿದ್ಯಾರ್ಥಿಗಳು ಅಲ್ಲಿ ಕಲಿಯುತ್ತಿದ್ದುದರಿಂದ ಸ್ಪರ್ಧಾತ್ಮಕ ಮನೋಭಾವದಿಂದ ವಿದ್ಯಾರ್ಥಿಗಳು ಅಲ್ಲಿ ಸಂಗೀತ ಸಾಧನೆ ಮಾಡುತ್ತಿದ್ದರು. ಅರ್ಜುನಸಾ ಅವರೊಡನೆ ಶಿವಮೂರ್ತಿಸ್ವಾಮಿ ದೇವಗಿರಿ, ಶೇಷಾದ್ರಿ ಗವಾಯಿಗಳು, ದೊಡ್ಡಬಸವಾರ್ಯ ಜಾಲಿಬೆಂಚಿ; ;ಪಂಚಯ್ಯಸ್ವಾಮಿ ಮತ್ತಿಗಟ್ಟಿ, ಮರಿಯಪ್ಪರೋಣ, ಮುರಡಯ್ಯ, ಸಿದ್ಧರಾಮ ಜಂಬಲದಿನ್ನಿ, ಬಸವರಾಜ ತಾಳಕೇರಿ ಮೊದಲಾದ ಪ್ರತಿಭಾವಂತ ವಿದ್ಯಾರ್ಥಿಗಳಿದ್ದು ಇವರೆಲ್ಲರ ಸಂಗೀತ ಸಾಧನೆ ಸತತವಾಗಿ ಸಾಗುತ್ತಿತ್ತು. ವೀರೇಶ್ವರ ಪುಣ್ಯಾಶ್ರಮ ನಾದ ತರಂಗದಿಂದ ಮಾರ್ದನಿಗೊಳ್ಳುತ್ತಿತ್ತು. ಇವರೆಲ್ಲರೂ ಆಗ ೧೮ರಿಂದ ೨೦ ವರ್ಷದವರಿದ್ದರು.
ಈ ಸಂಗೀತ ನಾಡಿನಲ್ಲೆ ಜನಸಾಮಾನ್ಯರ ಮನ ಮುಟ್ಟಲು ನಾಟಕ ಕ್ಷೇತ್ರದಿಂದಲೇ ಸಾಧ್ಯ ಎಂಬುದನ್ನು ಅರಿತ ಪೂಜ್ಯ ಪಂಚಾಕ್ಷರಿ ಗವಾಯಿಗಳು ತಮ್ಮದೇ ಆದ ನಾಟಕ ಕಂಪನಿಯನ್ನು ೧೯೩೯ರಲ್ಲಿ ಪ್ರಾರಂಭಿಸಿದರು. ಈ ಶ್ರೀ ಕುಮಾರೇಶ್ವರ ನಾಟ್ಯ ಸಂಘವು ಅಭಿನಯ ಹಾಗೂ ಹಾಡುಗಾರಿಕೆಯೊಂದಿಗೆ ಕಲಾ ಜಗತ್ತನ್ನು ಪ್ರವೇಶಿಸಿತು. ಆಗ ಹಾಡುಗಾರಿಕೆಗೆ ರಂಗ ಮಂಚವೇ ಮಾಧ್ಯಮವಾಗಿತ್ತು. ಹೀಗಾಗಿ ಆಶ್ರಮದಲ್ಲಿ ಸಂಗೀತ ಕಲಿಯುತ್ತಿದ್ದ ವಿದ್ಯಾರ್ಥಿಗಳು ನಾಟಕದ ಪಾತ್ರಧಾರಿಗಳಾದರು.
ಅಂದಿನ ನಾಟಕ ಮಂಡಳಿಗಳಲ್ಲಿ ಪುರುಷರೇ ಸ್ತ್ರೀ ಪಾತ್ರಗಳನ್ನು ಮಾಡುತ್ತಿದ್ದರು.
ಈ ಸಮಸ್ಯೆಯನ್ನು ಸವಾಲಾಗಿ ಸ್ವೀಕರಿಸಿದ ಅರ್ಜುನಸಾ ಅವರು ಸೀರೆಯುಟ್ಟು ಸ್ತ್ರೀ ಪಾತ್ರಗಳನ್ನು ನಿರ್ವಹಿಸಿದರು. ಅರ್ಜುನಸಾ ತಮ್ಮ ತೆಳುವಾದ ದೇಹ, ಸುಂದರ ಮುಖ ಹಾಗೂ ಬಳುಕುವ ಶರೀರ ಹಾಗೂ ಸುಶ್ರಾವ್ಯ ಹಾಡುಗಾರಿಕೆಯಿಂದ ಪ್ರಮುಖ ಸ್ತ್ರೀ ಪಾತ್ರಗಳಲ್ಲಿ ಮಿಂಚಿದರು. ಕೇವಲ ಸಂಗೀತವಲ್ಲದೆ ಅವರ ಪೂರ್ಣ ನಟನೆ ಜನಮನವನ್ನು ಸೂರೆಗೊಂಡಿತು. ಹೀಗೆ ಈ ನಾಟಕ ಮಂಡಳಿ ಯಶಸ್ವಿಯಾಗಿ ಅಂಧರಿಂದ ಕೂಡಿದ ಸಂಗೀತ ಶಾಲೆ, ಈ ಬೆಳಕಿನ ಹುಡುಗರ ಥಳುಕಿನಿಂಧ ನಾಟಗಳು ಪ್ರಸಿದ್ಧಿಗೊಂಡು ಆಶ್ರಮ ತನ್ನ ಕಾಲಮೇಲೆ ತಾನು ನಿಲ್ಲುವಂತಾಯಿತು.
ಅಲ್ಲಿ ಆರು ವರ್ಷ ಸತತ ಸಂಗೀತ ಅಭ್ಯಾಸ ಹಾಗೂ ಐದು ವರ್ಷ ನಾಟಕ ತರಬೇತಿಯಿಂದ ಖ್ಯಾತರಾದ ಅರ್ಜುನಸಾ ಮೇಲೇರುತ್ತಿದ್ದಾಗ ಹಿರಿಯ ಸಹೋದರ ವಸಂತಸಾ ನಾಕೋಡ ಅವರು ಮಿಲಿಟರಿ ಸೇರಿ ವಾಯುಪಡೆಯಲ್ಲಿದ್ದರು. ಅವರಿಗೂ ನಾಟ್ಯಕಲೆ ಹಾಗೂ ಸಂಗೀತದಲ್ಲಿ ಆಸಕ್ತಿಯಿತ್ತು. ರಜೆಯಲ್ಲಿ ಬಂದಾಗ ತಮ್ಮಂದಿರ ಖ್ಯಾತಿಯನ್ನು ನೋಡಿ ಸಂತಸಗೊಂಡರು. ಸುರೇಂದ್ರಸಾ ಅವರೂ ನಾಟಕ ಸಂಗೀತಗಳಲ್ಲಿ ಪರಿಣತರಾಗಿದ್ದರು. ಆಗ ತಾವೇ ಮೂರು ಜನ ಸಹೋದರರು ಸೇರಿ ನಾಟಕ ಕಂಪನಿಯನ್ನೇಕೆ ಮಾಡಬಾರದೆಂದು ಯೋಚಿಸಿ, ಯೋಜನೆಯನ್ನು ಕಾರ್ಯಗತಗೊಳಿಸಲು ತಂದೆ ವೆಂಕೂಸಾ ಅವರಲ್ಲಿ ಚರ್ಚಿಸಿದರು.
೧೯೪೬ರಲ್ಲಿ ಕಲಾವಿದ ಮಕ್ಕಳ ತೀವ್ರತರದ ಮಹತ್ವಾಕಾಂಕ್ಷೆಯನ್ನೂ ಉತ್ಕಟೇಚ್ಛೆಯನ್ನೂ ಗಮನಿಸಿ ತಂದೆ ವೆಂಇಕೂಸಾ ಅವರು ಬೆಟಗೇರಿಯಲ್ಲಿದ್ದ ಒಂದು ಮನೆಯನ್ನು ಮಾರಿ ಶ್ರೀ ಜಗದಂಬಾ ಸಂಗೀತ ನಾಟಕ ಮಂಡಳಿ ಯೆಂಬ ಸಂಸ್ಥೆಯನ್ನು ಆರಂಭಿಸಿದರು. ಮುಂದೆ ಅದು ಬದಲಾಗಿ ವಸಂತ-ನಾಟ್ಯ ಕಲಾ ಸಂಘ ಎಂದಾಯಿತು. ವೆಂಕೂಸಾ ಅವರು ಸಹಾ ತಕ್ಕಮಟ್ಟಿಗೆ ಪಿಯಾನೊ ನುಡಿಸುತ್ತಿದ್ದರು. ಹೀಗೆ ನಾಟಕ ಕಂಪನಿ ನಡೆಯುತ್ತಿರುವಾಗ ಅರ್ಜುನ ಸಾ ಅವರು ಎತ್ತರಕ್ಕೆ ಬೆಳೆದರು. ಸ್ತ್ರೀಪಾತ್ರದ ಘನತೆ ಗೌರವ ಬೇರೊಬ್ಬರಿಗೆ ಸಾಧಿಸದೆ ಇವರಿಗೇ ಮೀಸಲಾಯಿತು. ದ್ರೌಪದಿ, ಸಾವಿತ್ರಿ, ಚಿತ್ರಾಂಗದಾ, ಮಲ್ಲಮ್ಮ ಮೊದಲಾದ ಪಾತ್ರಗಳು ಶಾಸ್ತ್ರೀಯ ಸಂಗೀತ ಮಾಧುರ್ಯದಿಂಧ ಹೆಣ್ತನದ ನಯ ನಾಜೂಕಿನಿಂದ, ಒನಪು ವಯ್ಯಾರಗಳು ಜನಮನವನ್ನು  ರಂಜಿಸಿದವು. ಮುಂದೆ ಪುರುಷ ಪ್ರಧಾನ ನಾಟಕಗಳಲ್ಲಿ ಸಂಗೀತ ಪ್ರಧಾನವಾದಾಗ, ಮಲ್ಲಮ್ಮನ ನಾಟಕದಲ್ಲಿ ಮಲ್ಲಿಕಾರ್ಜುನನ ಪಾತ್ರ, ಟಿಪ್ಪು ಸುಲ್ತಾನದಲ್ಲಿ ಟಿಪ್ಪುವಿನ ಪಾತ್ರಗಳನ್ನೂ ಅಭಿನಯಿಸಿ ಎಲ್ಲರ ಮೆಚ್ಚುಗೆಗೆ ಪಾತ್ರರಾದರು.
ಹೀಗೆ ೧೯೬೫ರವರೆಗೆ ನಾಟಕಕ ಕಂಪನಿ ನಡೆಯಿತಾದರೂ ಹೆಚ್ಚಿನ ಸಂಪಾದನೆ ಇಲ್ಲದೆ ಹೋಯಿತು. ಆರ್ಥಿಕ ತೊಂದರೆ, ಕಂಪನಿಯ ತಾಪತ್ರಯ ಇದ್ದಾಗಲೂ ಸಹ ಅರ್ಜುನಸಾ ಅವರ ಸಂಗೀತ ಸಾಧನೆಗೆ ಯಾವ ಭಂಗವೂ ಬಾರದಂತೆ, ಯಾವುದೇ ವ್ಯವಹಾರಕ್ಕೆ ಅವರನ್ನು ಬಳಸಿಕೊಳ್ಳದೇ ಅವರ ಅಭ್ಯಾಸವು ಮುಂದುವರೆಯುವಂತೆ ಅಣ್ಣ ವಸಂತ ಸಾ ನೋಡಿಕೊಂಡರು. ಅರ್ಜುನಾ ಅವರು ತಮ್ಮ ಸಂಗೀತ ಸಾಧನೆ ಸಿದ್ದಿಗಳು ವ್ಯರ್ಥವಾಗದಿರಲೆಂದು ಈ ಸೇವೆಯಿಂದಲೇ ಬದುಕನ್ನು ಮುಂದುವರಿಸಲು ಸಂಗೀತ ಶಾಲೆಯನ್ನು ಸ್ಥಾಪಿಸಬೇಕೆಂದು ಆಲೋಚಿಸಿ ಅಣ್ಣನಲ್ಲಿ ಪ್ರಾಸ್ತಾಪಿಸಿದರು.
ಐವತ್ತು ವರ್ಷಗಳ ತಮ್ಮನ ಈ ಸಾಧನೆ ಕಲಾಕ್ಷೇತ್ರಕ್ಕೆ ಮುಡಿಪಾಗಿರಲೆಂದು ಅಣ್ಣ ವಸಂತಸಾ ನಾಟಕ ಕಂಪನಿಯಿಂದ ಸೋದರನನ್ನು ಬೀಳ್ಕೊಟ್ಟರು.
ಅರ್ಜುನಾ ಅವರು ಧಾರವಾಡ ಆಕಾಶವಾಣಿಯ ‘ಎ’ ಗ್ರೇಡ್‌ ಕಲಾವಿದರಾಗಿದ್ದರು. ಧಾರವಾಡ ಆಕಾಶವಾಣಿಯ ನಿಲಯದ ಕಲಾವಿದರಾಗಿ ಪೂರ್ಣಾವಧಿ ಕೆಲಸಕ್ಕೆ ನೇಮಕಗೊಂಡಾಗ ಅರ್ಜುನಾ ಅವರ ಜೀವನದಲ್ಲಿ ಮತ್ತೆ ನೆಮ್ಮದಿಯುಂಟಾಗಿ ಸಂಗೀತ ಸಾಧನೆಗೆ ಸ್ಪೂರ್ತಿ ನೀಡಿತು. ಕಲಾವಿದರಾಗಿ ಅನೇಕ ವರ್ಷ ನಾಡಿನ ಅನೇಕ ನಿಲಯ ಕೇಂದ್ರಗಳ ಮೂಲಕ ತಮ್ಮ ಅಮೋಘ ಗಾಯನದಿಂದ ಶ್ರೋತೃಗಳನ್ನು ರಂಜಿಸಿದ್ದಾರೆ.
ಅಪಾರ ಸಂಗೀತಾಭಿಮಾನಿಗಳನ್ನು ಹೊಂದಿದ್ದ ನಾಕೋಡರು ಕರ್ನಾಟಕದ ಪ್ರಮುಖ ಪಟ್ಟಣಗಳಲ್ಲದೆ ದೆಹಲಿ, ಕಲ್ಕತ್ತಾ, ಹೈದರಾಬಾದ, ಮುಂಬೈ, ನಾಗಪೂರ, ಲಖನೌ, ಇಂದೋರ್, ಮದ್ರಾಸ್‌, ಭೂಪಾಲ್‌ ಮುಂತಾದೆಡೆ ಸಂಗೀತ ಕಚೇರಿ ನೀಡಿ ಕನ್ನಡದ ಕೀರ್ತಿಯನ್ನು ಹೆಚ್ಚಿಸಿದ್ದಾರೆ. ಆಕಾಶವಾಣಿ ಸಂಗೀತ ಸಮ್ಮೇಳನಗಳಲ್ಲಿ ಪಾಲ್ಗೊಂಡಿದ್ದಾರೆ.
ಸಂಗೀತ ಕಲೆ ಬೆಳೆಯಲೆಂಬ ಉದ್ದೇಶದಿಂದ ಅವರು ೧೯೬೭ರಲ್ಲಿ ‘ಶ್ರೀ ರೇಣುಕಾ ಸಂಗೀತ ವಿದ್ಯಾಲಯ’ ಸ್ಥಾಪಿಸಿದಾಗ ಅದರಲ್ಲಿ ಕೇವಲ ೧೦ ಬಾಲಕ ಬಾಲಕಿಯರಿದ್ದರು. ಅದು ಮುಂದೆ ಬೆಳದು ನೂರಾರು ವಿದ್ಯಾರ್ಥಿಗಳಾದರು. ಅವರಲ್ಲಿ ಅನೇಕರು ಹೆಸರುವಾಸಿಗಳಾಗಿದ್ದಾರೆ.
ಸ್ತ್ರೀ ಸಂಕುಲದ ಮಾತ್ಸರ್ಯ ಅಸೂಯೆಗಳನ್ನು ದಾಟಿ ಬೆಳೆದಿರುವ ಶ್ರೀಮತಿ ಅನಸೂಯಾಬಾಯಿಯವರನ್ನು ಮದುವೆಯಾದ ಅರ್ಜುನಾ ನಾಕೋಡರು ಸಂಸಾರದ ಸಾವಿರ ಸಂಕಟಗಳಿಂದ ಸುಲಭವಾಗಿ ಪಾರಾದರು. ಬದುಕಿನ ಯಾವ ನೋವನ್ನೂ ಯಜಮಾನರ ಅರಿವಿಗೆ ಬಾರದಂತೆ ಸರಿತೂಗಿಸಿದ ಆ ತಾಯಿಯು ಅರ್ಜುನಾ ನಾಕೋಡರ ಬೆನ್ನೆಹಿಂದಿರುವ ದೊಡ್ಡ ಶಕ್ತಿಯಾಗಿದ್ದಾರೆ. ಅರ್ಜುನಸಾ ಅವರಿಗೆ ನಾಲ್ಕು ಪುತ್ರರು ಹಾಗೂ ಇಬ್ಬರು ಪುತ್ರಿಯರು. ತಮ್ಮ ಮಕ್ಕಳಿಗೂ ಸತ್ಸಂಸ್ಕಾರ ನೀಡಿ ಕಲಾಸಂಪನ್ನರಾಗಿ ಬೆಳೆಯಿಸಿದರು. ಹಿರಿಯ ಮಗ ರಘುನಾಥ ನಾಕೋಡರವರು ಇಂದು ಹೆಸರಾಂತ ತಬಲಾವಾದಕರಾಗಿದ್ದಾರೆ. ಎರಡನೆಯ ಮಗ ಬಾಲಚಂದ್ರ ಗಾಯನದಲ್ಲಿ ಪ್ರವೀಣನಾಗಿದ್ದು ಇಬ್ಬರೂ ಧಾರವಾಡದ ಆಕಾಶವಾಣಿ ಕೇಂದ್ರದ ನಿಲಯ ಕಲಾವಿದರಾಗಿ ಸೇವೆ ಸಲ್ಲಿಸುತ್ತಿದ್ದಾರೆ. ಮೂರನೆಯ ಮತ್ತು ನಾಲ್ಕನೆಯ ಮಗ ವಿಶ್ವನಾಥ ಹಾಗೂ ರಾಜೇಂಧ್ರ ಇಬ್ಬರೂ ತಬವಾವಾದಕರಾಗಿದ್ದು ವಿಶ್ವನಾಥ ಬೆಂಗಳೂರು ಆಕಾಶವಾಣಿಯ ನಿಲಯ ಕಲಾವಿದನಾಗಿದ್ದಾನೆ. ಇಬ್ಬರು ಹೆಣ್ಣು ಮಕ್ಕಳಲ್ಲಿ ಹಿರಿಯವಳು ಶಾರದಾ ಮದುವೆಯಾಗಿ ಮುಂಬಯಿಯಲ್ಲಿದ್ದಾಳೆ. ಚಿಕ್ಕವಳು ವಿಜಯಲಕ್ಷ್ಮಿ ಸೊಲ್ಲಾಪುರದಲ್ಲಿರುವಳು. ಈಕೆಯೂ ಸಹ ಸುಗಮ ಸಂಗೀತ ಕಲಾವಿದೆಯಾಗಿ ಹೆಸರು ಮಾಡಿದ್ದಾಳೆ.
ಆಕಾಶವಾಣಿಯಿಂದ ನಿವೃತ್ತಿಯಾದ ನಂತರ ಅರ್ಜುನ ಸಾ ಅವರು ತಮ್ಮ ಸಂಪೂರ್ಣ ಸಮಯವನ್ನು ಸಂಗೀತ ಸೇವೆಗೆ ಮೀಸಲಾಗಿರಿಸಿಕ ಅನೇಕ ಶಿಷ್ಯರನ್ನು ತರಬೇತಿಗೊಳಿಸಿದುದು ಶ್ಲಾಘನೀಯವಾಗಿದೆ. ಅವರ ಶಿಷ್ಯರಲ್ಲಿ ಮಗ ಬಾಲಚಂದ್ರ ನಾಕೋಡ, ಜಯತೀರ್ಥ ಮೇವುಂಡಿ, ಕೃಷ್ಣೇಂದ್ರ ವಾಡೀಕರ, ವೀಣಾ ಪಾಛ್ಛಾಪೂರ, ಮಾಧವಿ ಕಲ್ಯಾಣಪೂರ, ಶಕ್ತಿ ಪಾಟೀಲ, ಪದ್ಮಾದೇವ ಶಿಖಾಮಣಿ, ಉಮಾ ವಾಡೀಕರ, ಸದಾನಂದ ಐಹೊಳೆ, ರೇಣುಕಾ ನಾಕೋಡ, ಮೌನಾ ರಾಮಚಂದ್ರ, ಸಂಜೀವ ಮುತ್ತಗೀಕರ, ಶಾಲಿನಿ ಶ್ರೀನಿವಾಸ, ಸ್ಮಿತಾ ಬೆಳ್ಳೂರ, ನಾರಾಯಣ ವನಕಿ, ರವೀಂದ್ರ ಸೋರಗಾವಿ, ಕಾಶಿನಾಥ (ಹೈದ್ರಾಬಾದ), ಡಿ.ಎಸ್‌. ಸಿದ್ಧರಾಮ (ಕ್ಲಾರಿಯೊನೇಟ್‌) ಮುಂತಾದವರು ಪ್ರಮುಖರು.
ಗ್ವಾಲ್ಹೇರ ಘರಾಣೆಯ ಗಾಯನವು ಮುಕ್ತಕಂಠದ್ದಾಗಿದ್ದು ಮನಮೋಹಕ ವಿನ್ಯಾಸದ ವಿನಿಕೆಗೆ ಪ್ರಿಸಿದ್ಧಿ ಪಡೆದಿದೆ. ಅರ್ಜುನಸಾ ಅವರ ಗಾಯನ ಈ ಗುಣಗಳಿಂದ ಕೂಡಿದೆ. ಅವರು ಪ್ರತಿಭೆ ಹಾಗೂ ಸಾಮರ್ಥ್ಯದಿಂದ ಅಪಾರ ಜನಪ್ರಿಯತೆಯನ್ನು ಹೊಂದಿದ್ದು ಬಿರುದು ಸನ್ಮಾನಗಳನ್ನು ಪಡೆದಿದ್ದಾರೆ. ಅವರಿಗೆ ದೊರೆತೆ ಪದವಿ ಪ್ರಶಸ್ತಿಗಳು ಅನೇಕ. ೧೯೮೨ರಲ್ಲಿ ಕರ್ನಾಟಕ ಸಂಗೀತ ನೃತ್ಯ ಅಕಾಡೆಮಯ ಕರ್ನಾಟಕ ಕಲಾ ತಿಲಕ, ೧೯೮೯ರಲ್ಲಿ ಕರ್ನಾಟಕ ರಾಜ್ಯೋತ್ಸವ ಪ್ರಶಸ್ತಿ. ರಂಭಾಪುರಿ ಜಗದ್ಗುರುಗಳ ಗಾನಭಾನು, ಇಳಕಲ್‌ ವಿಜಯ ಮಹಂತೇಶ ಸಂಸ್ಥಾನ ಮಠದ ಸಂಗೀತ ಸುಧಾಕರಕ ೧೯೯೨ರಲ್ಲಿ ಗದುಗಿನಲ್ಲಿ ಪಂಚಾಕ್ಷರ ಗವಾಯಿಗಳ ಶತಮಾನೋತ್ಸವ ಸಂದರ್ಭದ ಗಾನ ಶಾರ್ದೂಲ ಪ್ರಶಸ್ತಿ ಇತ್ಯಾದಿ.
ಸುಮಾರು ೧೯೯೯ರಲ್ಲಿ ಕರುಳು ಬೇನೆಯಿಂದಾಗಿ ಇಂಥ ಅಪರೂಪದ ಗಾಯಕನ ಧ್ವನಿ ಸಂಪೂರ್ಣ ಬಿದ್ದು ಹೋದದ್ದು ದುರ್ದೈವದ ಸಂಗತಿ. ಕಲಾಕ್ಷೇತ್ರಕ್ಕೆ ಇದೊಂದು ನಷ್ಟ ಎನ್ನಬೇಕು. ಧ್ವನಿ ಮಧುರವಿರುವಾಗ ಅರ್ಜುನಸಾ ಅವರ ಒಂದೇ ಒಂದು ಧ್ವನಿಸುರಳಿಯೂ ಹೊರಬಾರದಿದ್ದುದು ವಿಷಾದಕರ ಸಂಗತಿ. ಆದಾಗ್ಯೂ ಭೋಪಾಲ್‌ನ ಆಕಾಶವಾಣಿ ಇವರ ಒಂದು ಧ್ವನಿಸುರುಳಿಯನ್ನು ಮಾಡಿ ಇರಿಸಿಕೊಂಡಿರುವದು ಸಮಾಧಾನಕರ ಸಂಗತಿಯಾಗಿದೆ.
ಅರ್ಜುನಸಾ ಅವರ ಕೊನೆಯುಸುರಿನ ದಿನದಲ್ಲಾದ ಘಟನೆ ತುಂಬ ಚಮತ್ಕಾರಿಕವಾಗಿದೆ. ವೈದ್ಯರು ಹತಾಶರಾಗಿ ಮನೆಗೆ ಕರೆದುಕೊಂಡು ಹೋಗಲು ಹೇಳಿದಾಗ, ಮಕ್ಕಳು ಮನೆಗೆ ಕರೆತಂದು ಡಾ. ಪುಟ್ಟರಾಜ ಕವಿ ಗವಾಯಿಗಳಿಗೆ ತಿಳಿಸಿದರು. ಶ್ರೀಗುರುಗಳು ಧಾವಿಸಿ ಬಂದರು. ಆಗ ಅರ್ಜುನಸಾ ಅವರಿಗೆ ಸ್ಮೃತಿ ಬಂದು ಎದ್ದವರೇ ಗುರುಗಳಿಗೆ ಸಾಷ್ಟಾಂಗ ಪ್ರಣಾಮ ಮಾಡಿದರು. ಧರ್ಮಪತ್ನಿ ಅನಸೂಯಾ ಅವರೊಡಗೂಡಿ ಮನದಿಚ್ಛೆಯಂತೆ ಗುರುಗಳ ಪಾದಪೂಜೆ ಮಾಡಿದರು. ಕಣ್ಣಿನಿಂಧ ಆನಂಧ ಬಾಷ್ಪಗಳು ಮುತ್ತಿನಂತೆ ಗುರುಗಳ ಪಾದಕ್ಕೆ ಬೀಳುತ್ತಿದ್ದವು. ಇಡಿಯ ಕುಟುಂಬಕ್ಕೆ ಪೂರ್ಣಫಲದ ಆಶೀರ್ವಾದವನ್ನು ಗುರುಗಳು ನೀಡಿದರು. ಅಂದೇ ಅವರ ಕೊನೆಯುಸಿರಾಗಬೇಕೆಂಬ ಸಂಕಲ್ಪವಿತ್ತೊ ಏನೊ! ಎಪ್ಪತ್ತೈದು ವರ್ಷಗಳ ಸಂತೃಪ್ತಿಯ ತುಂಬು ಜೀವನ ನಡೆಸಿದ ಅರ್ಜುನಸಾ ಅವರ ಪ್ರಾಣಪಕ್ಷಿಯು ೪-೧-೨೦೦೧ರಂದು ನಾದಲೋಕದಲ್ಲಿ ಲೀನವಾಗಿ ಪರಮಾತ್ಮನ ಪಾದ ಸೇರಿತು.
ಪ್ರತಿವರ್ಷ ಇಂದಿಗೂ ಪುಣ್ಯದಿನದಂದು ಮಕ್ಕಳು, ಶಿಷ್ಯರು ಶ್ರದ್ಧೆ ಭಕ್ತಿಯಿಂಧ ಅರ್ಜುನಸಾ ನಾಕೋಡರಿಗೆಕ ಸ್ವರ ಶ್ರದ್ಧಾಂಜಲಿಯನ್ನರ್ಪಿಸುವರು.
ಕುಲಕರ್ಣಿ ಶ್ರೀನಿವಾಸರು
ಕಲೆಯ ಬಾಳು ಎಂದೂ ಭವ್ಯವಿಲ್ಲ. ಬಣ್ಣ-ಬೆಳಕುಗಳ ನಡುವಿನ ವೈಭವದ ಮೊರೆತದ ಹಿಂದೆ ನೋವು ನಲಿವುಗಳನ್ನು ಅದು ಒಂದರೊಳಗೊಂದು ಬೆಸೆದುಕೊಂಡಿರುತ್ತವೆ. ಯಾವುದೇ ಕಲಾವಿದರ ಬಾಳನ್ನು ನೋಡುವಾಗ ಇದು ವ್ಯಕ್ತವಾಗುತ್ತದೆ. ಇದೇ ರೀತಿ ನಾಟ್ಯಾಚಾರ್ಯ ಕುಲಕರ್ಣಿ ಶ್ರೀನಿವಾಸರ ಕಲಾ ಜೀವನದ ರೂಪರೇಷೆ ನೋಡುವಾಗಲೂ ಈ ನೋವು ನಲಿವುಗಳು ಕೂಡಿದ್ದವೇ! ನೋವಿನ ಪ್ರಮಾಣ ಕಂಡಾಗ ನಲಿವಿನ ಪ್ರಮಾಣ ಅದರ ಮುಂದೆ ತೀರ ಅಲ್ಲ, ಆದರೂ ತಾನು ಒಲಿದ ಕಲೆಗೆ ಇಡೀ ಬಾಳನ್ನು ಮೀಸಲು ಮಾಡಿ ಕಲೆಯೆಂದರೆ ಒಂದು ಯಾಗವೆಂದೂ, ಯಜ್ಞವೆಂದೂ ಬಗೆದು ಅದಕ್ಕಾಗಿಯೇ ತಮ್ಮ ಜೀವನವನ್ನು ತೇದವರು. ಕಲೆ ಯೋಗವಷ್ಟೇ ಅಲ್ಲ, ತ್ಯಾಗವೂ ಹೌದು ಎಂದು ತಿಳಿದು ಕಲಾಸಾಹಿತ್ಯಗಳ ಬೆನ್ನು ಹತ್ತಿದರು ಶ್ರೀನಿವಾಸ ಕುಲಕರ್ಣಿಯವರು. ಇವರು ಭಾರತದ ಶಾಸ್ತ್ರೀಯ ಕಲೆಯಾದ ನಾಟ್ಯದ ವಿಕಾಸಕ್ಕೆ ನೀಡಿದ ಕಾಣಿಕೆ ಅಪಾರ. ಅರವತ್ತ ಮೂರು ವಸಂತಗಳನ್ನು ದಾಟಿ ವಿದಾಯ ಹೇಳಿದ ಶ್ರೀನಿವಾಸರ ಸ್ಥೂಲ ಪರಿಚಯ ಮಾಡಿಕೊಡುವುದು ಈ ಲೇಖನದ ಉದ್ದೇಶ.
ಹಾವೇರಿ ಜಿಲ್ಲೆಯ ಹಂಸಭಾವಿಯ ಶ್ರೀ ಕೋನ್ಹೇರ ರಾಮಚಂದ್ರ ಕುಲಕರ್ಣಿಯವರ ಧರ್ಮಪತ್ನಿ ಶ್ರೀಮತಿ ಲಕ್ಷ್ಮೀಬಾಯಿ ಕೋನ್ಹೇರ ಇವರು ಶಾಲಿವಾಹನಶಕ ೧೮೩೨ಕ್ಕೆ ಸಲ್ಲುವ ಶ್ರೀಮತ್ಸಾಧಾರಣ ನಾಮ ಸಂವತ್ಸರದ ಮಾಘ ಬಹುಳ ಷಷ್ಠಿ ಆದಿತ್ಯವಾರದಂದು ಶ್ರೀನಿವಾಸರಿಗೆ ಜನ್ಮವಿತ್ತರು. ಅಂದು ಕುಲಕರ್ಣಿ ಅವರ ಮನೆಯಲ್ಲಿ ಪುತ್ರೋತ್ಸವವಾಯಿತೆಂದು ಊರೆಲ್ಲ ಹಿಗ್ಗಿತು. ಆದರೆ ಆ ಹೊಸ ಜೀವ ನಾಟ್ಯಾಚಾರ್ಯನಾಗಿ ಜಗತ್ತಿನಲ್ಲಿ ಬೆಳಗುತ್ತದೆ ಎಂದು ಯಾರೂ ಊಹಿಸಿರಲು ಸಾಧ್ಯವಿಲ್ಲ. ಗಜಕೇಸರಿ ಯೋಗದಿಂದ ಧರೆಗಿಳಿದ ಶ್ರೀನಿವಾಸರು ಸುಖಸಮೃದ್ಧಿಯಿಂದ ಬಾಳುತ್ತಾನೆ, ಆಯುಷ್ಯವಂತನಾಗುತ್ತಾನೆ ಎಂದಷ್ಟೇ ಭಾವಿಸಿರಬೇಕು. ಅಂತೆಯೇ ಎಲ್ಲರ ಮನೆಯಲ್ಲಿ ಮಕ್ಕಳು ಬೆಳೆಯುವಂತೆಯೇ ಶ್ರೀನಿವಾಸರ ಬೆಳವಣಿಗೆಯೂ ಆಯಿತು. ವಿದ್ಯಾಭ್ಯಾಸವೂ  ಸಾಗಿತು. ಇಂದು ಹಂಸಭಾವಿಯಲ್ಲಿಯೇ ಡಿಗ್ರಿ ಹಾಗೂ ಡಿಪ್ಲೋಮಾಗಳನ್ನು ಪಡೆಯಬಹುದು. ಆದರೆ ಆ ಕಾಲದಲ್ಲಿ ಪ್ರೌಢಶಾಲೆ ಇರುತ್ತಿದ್ದುದು ಜಿಲ್ಲೆಗೆ ಒಂದೋ ಎರಡೋ ಕಡೆ. ಆದ್ದರಿಂದ ಹುಟ್ಟೂರಿನಲ್ಲಿ ಪ್ರಾಥಮಿಕ ಶಿಕ್ಷಣ ಮುಗಿಸಿ ಪ್ರೌಢಶಾಲೆಯ ಓದಿಗಾಗಿ ಧಾರವಾಡ ಸೇರಬೇಕಾಯಿತು. ಭಾರತದ ಕನ್ನಡ ನಾಡಿನಲ್ಲಿ ಸ್ವಾಭಿಮಾನ ಜಾಗೃತವಾಗುತ್ತಿದ್ದ ಕಾಲವದು. ಆಗ ಖಾಸಗಿ ಶಿಕ್ಷಣ ಸಂಸ್ಥೆಗಳು ಆ ಕೆಲಸವನ್ನು ನಿಷ್ಠೆಯಿಂದ ಮಾಡುತ್ತಿದ್ದವು. ಈ ನಿಟ್ಟಿನಲ್ಲೇ ಕೆಲಸ ಮಾಡುತ್ತಿದ್ದ ವಿದ್ಯಾರಣ್ಯ ಹೈಸ್ಕೂಲಿನಲ್ಲಿ ಶ್ರೀನಿವಾಸರ ಮೆಟ್ರಿಕ್ಯುಲೇಷನ್‌ ಪರೀಕ್ಷೆ ಮುಗಿಯಿತು. ಕನ್ನಡ ಕುವರಿಗೆ ವಿದ್ಯಾರಣ್ಯರ ಹೆಸರು ಎಷ್ಟು ಸ್ಪೂರ್ತಿದಾಯಕ ಎಂದು ಹೇಳಬೇಕಾಗಿಲ್ಲ. ಅಲ್ಲಿ ದೊರೆತ ಸ್ಪೂರ್ತಿ ಶ್ರೀನಿವಾಸರಲ್ಲಿ ಕನ್ನಡ ಭಾಷೆ ಹಾಗೂ ಕನ್ನಡ ಸಾಹಿತ್ಯದಲ್ಲಿ ಅಭಿಮಾನವನ್ನು ಎರಕಹುಯ್ಯಿತು. ಕಲೆಯಲ್ಲಿ ಒಲವು ಮೂಡಿಸಿತು. ಮುಂದೆ ಇವರು ಕೊಲ್ಲಾಪುರದ ರಾಜಾರಾಮ ಕಾಲೇಜಿನಲ್ಲಿ ಇಂಟರ್ ಮಾಡಿದರು. ಇವರ ಜೊತೆ ಮಾಜಿ ಉಪರಾಷ್ಟ್ರಪತಿ ದಿ.ಬಿ.ಡಿ. ಜತ್ತಿಯವರು ಸಹಪಾಠಿಗಳಾಗಿದ್ದರು. ಅನಂತರ ಬಿ.ಎ. ಸಲುವಾಗಿ ಮತ್ತೆ ಧಾರವಾಡದ ಕರ್ನಾಟಕ ಕಾಲೇಜಿನಲ್ಲಿ ವ್ಯಾಸಂಗ ಆರಂಭವಾಯಿತು. ಕುಲಕರ್ಣಿ ಶ್ರೀನಿವಾಸರು ಕಾಲೇಜು ಕಟ್ಟೆ ಹತ್ತಲೆಂದು ಬಂದಾಗ ಚತುರ್ಭುಜರಾಗಿಯೇ ಬಂದರು. ಸಪತ್ನೀಕರಾಗಿ ಸಂಸಾರ ರಥ ಏರಿ ಬಂದ ಶ್ರೀನಿವಾಸರು ಧಾರವಾಡದಲ್ಲಿ Earning & Learning ವಿಧಾನವನ್ನು ಅನುಸರಿಸಿದರು. ದಿನಪತ್ರಿಕೆ ಹಂಚುವುದು. ಅದೇ ಪತ್ರಿಕೆಗೆ ಸ್ಥಳೀಯ ವರದಿ ಕಳಿಸುವುದು, ಒಂದು ಅಂಗಡಿಯಲ್ಲಿ ಲೆಕ್ಕಪತ್ರ ಬರೆಯುವುದು, ಹೀಗೆ ಸಂಸಾರ ನೌಕೆ ತೇಲುವಂತೆ ನೋಡಿಕೊಂಡರು.
ಕಾಲೇಜು ಫೀ ತುಂಬುವ ದುರ್ಧರ ಪ್ರಸಂಗ ಬಂದಾಗಲೆಲ್ಲಾ ತಮ್ಮ ಏಕಪಾತ್ರದ ಸಂಚಾರಿ ರಂಗಭೂಮಿಯ ಹಸಿಬೆಯನ್ನು ಹೆಗಲಿಗೆ ಹಾಕುತ್ತಿದ್ದರು. ಊರಿನಲ್ಲಿ ಸಾಭಿನಯ, ಏಕಪಾತ್ರಾಭಿನಯ ಪ್ರಯೋಗ, “ನಾನು ಬಡವಿ ಆತ ಬಡವ ಒಲವೆ ನಮ್ಮ ಬದುಕು” ಎಂಬ ಅಂಬಿಕಾತನಯದರ ಸಾಲನ್ನು ನೆನಪಿಗೆ ತರುವಂತಹ ಸಂಸಾರ. ೧೯೩೩ರಲ್ಲಿ ಕಾಲೇಜಿನ ಕರ್ನಾಟಕ ಸಂಘದ ವಾರ್ಷಿಕೋತ್ಸವದ ಸಂದರ್ಭದಲ್ಲಿ ಶ್ರೀನಿವಾಸರ ಮೊಟ್ಟಮೊದಲನೆಯ ನೃತ್ಯಪ್ರದರ್ಶನ ಹಾಗೂ ಮೂಕಾಭಿನಯ ಜರುಗಿತು. ಯಾವ ಗುರುವಿನ ಬಳಿಯೂ ಶಿಷ್ಯ ವೃತ್ತಿ ಮಾಡದೆ, ನೋಡಿ ತನಗೆ ತಾಣೆ ಕಲಿತ ವಿದ್ಯೆ ಅದು. ಜನ ಮೆಚ್ಚುಗೆ ಪಡೆಯಿತು. ಮುಂದೆ ಇವರು ನೃತ್ಯ ಪ್ರದರ್ಶನ ನೀಡಿದ ಖ್ಯಾತ ದುರಂಧರಿ ರಾಗಿಣಿದೇವಿ (ಇಂದ್ರಾಣಿ ರೆಹಮಾನ ಇವರ ತಾಯಿ) ಅವರ ನೃತ್ಯ ಮೋಡಿಯಿಂದ ಪ್ರೇರಿತರಾಗಿ “ಸರ್ಪಸರಸ” ನೃತ್ಯವನ್ನು ಅಭಿನಯಿಸಿದರು. ಎರಡು ಕೈಗಳು ಎರಡು ಹಾವುಗಳಂತೆ ಭುಜದಿಂದ ಬೆರಳು ತುದಿಯವರೆಗೂ ತೆರತೆರೆಯಾಗಿ ಬಿಸಾಡಿ, ಕಲೆಯನ್ನು ಪ್ರದರ್ಶಿಸಿದಾಗ ಪ್ರೇಕ್ಷಕರು ಚಪ್ಪಾಳೆ ಮಳೆಗರೆದಿದ್ದರು. ಇದು ಸ್ವಯಂ ಪ್ರೇರಿತ ನೃತ್ಯ ಪ್ರದರ್ಶನವಾಗಿತ್ತು. ಅದೇ ಕಲಾವಿದನ ನಿಜವಾದ ನಲಿವಿನ ಸಂದರ್ಭ. ಅಂದಿನ ಆ ಪ್ರಥಮ ನಲಿವೇ ಅವರ ಇಡೀ ಬಾಳು ಕಲೆಗೆ ಮುಡುಪಾಗಲು ಸಾಧಕವಾದ ಬೀಜಾಂಕುರ. ನೃತ್ಯ, ನಾಟಕ ಒಂದೇ ಬುಡಕಟ್ಟಿನ ಲಲಿತ ಕಲೆ ಅಲ್ಲವೇ? ಶ್ರೀನಿವಾಸರಿಗೆ ದೊರಕಿದ್ದ ಸಹವಾಸವೂ ಅದಕ್ಕೆ ಪೂರಕವಾಗಿತ್ತು. ಶ್ರೀ ಎನ್ಕೆ, ಶ್ರೀರಂಗ ಇವರ ಸಹವಾಸದ ಫಲವಾಗಿ ಏಕಪಾತ್ರಭಿನಯ, ನಾಟಕಭಿನಯಗಳೂ ನೃತ್ಯದ ಜೊತೆಗೆ ಸಾಗಿದ್ದವು. ಓದಿಗೆ ಈ ಚಟುವಟಿಕೆ ಅಡ್ಡಿ ಆಗಿರಲಿಲ್ಲ. ೧೯೩೫ರಲ್ಲಿ ಅವರು ಬಿ.ಎ. ಪದವಿ ಪಡೆದರು.
ಬೇಂದ್ರೆ ಮಾಸ್ತರು, ರಾಷ್ಟ್ರೀಯ ಶಾಲಾಗುರುಗಳು ಶ್ರೀನಿವಾಸರನ್ನು ಸಾಹಿತ್ಯದಲ್ಲೂ ಮುನ್ನಡೆಸಿದರು. ಮಿತ್ರರೊಂದಿಗೆ ಸಾಧನಕೇರಿಗೆ ಆಗಾಗ ಸಾಹಿತ್ಯ ಯಾತ್ರೆ ಮಾಡುತ್ತಿದ್ದರು. ದ.ಬಾ. ಮಲ್ಲಾರಿ. ಎನ್ಕೆ, ಮಳಗಿ ಮೊದಲಾದ ಗೆಳೆಯರೊಂದಿಗೆ ಭೇಟಿ ಹಾಕಿ ಬಂದ ವಿಷಯದ ಮೇಲೆ ಕವಿತೆ ಬರೆಯುವುದು. ನಂತರ ಬೇಂದ್ರೆ ಮಾಸ್ತರರೊಂದಿಗೆ ಚರ್ಚೆ, ವಿಮರ್ಶೆ ಅನಂತರ ಸ್ವತಃ, ವರಕವಿ ಬೇಂದ್ರೆಯವರಿಂದ ಕಾವ್ಯವಾಚನ ಶ್ರವಣ ಮಾಡಿ ಕಿವಿ ತುಂಬಿ ಶೃತಿವಂತರಾಗಿ, ಹೊಟ್ಟೆ ತುಂಬಿ ಹೃದಯವಂತರಾಗಿ ಬೆಳೆದಿಂಗಳಿನಲ್ಲಿ ರಾತ್ರಿರಾಣ ಇಯ ಹೂವಾಸನೆ ಕುಡಿಯುತ್ತ ಹಿಂದಿರುಗುತ್ತಿದ್ದರು.
ಬಿ.ಎ. ಪದವಿ ಪಡೆದ ನಂತರ ಕನ್ನಡ ಎಂ.ಎ ಮಾಡಲು ಆಗಿದ್ದ ಪದ್ದತಿಯಂತೆ ಧಾರವಾಡ, ಸಾಂಗಲಿ ಮತ್ತು ಕೊಲ್ಲಾಪುರಗಳಲ್ಲಿ ಟರ್ಮನ್ನು ಸಹ ತುಂಬಿದರೂ ಪರೀಕ್ಷೆಗೆ ಕೊಡಲಿಲ್ಲ. ಎಂ.ಎ. ಮಾಡಿದ್ದರೆ ಕಾಲೇಜು ಅಧ್ಯಾಪಕರಾಗುತ್ತಿದ್ದರೇನೋ! ಅವರ ತೀರ್ಥರೂಪರಿಗೆ ತಮ್ಮ ಕುಮಾರ ಕಾಲೇಜಿನಲ್ಲಿ ಅಧ್ಯಾಪಕನಾಗಬೇಕು ಅಥವಾ ವಕೀಲನಾಗಬೇಕು ಎಂದಿತ್ತಂತೆ. ಆದರೆ ಶ್ರೀನಿವಾಸರು ಅವೆರಡೂ ಆಗದೆ ನಾಟ್ರಯಾಚಾರ್ಯರಾದರು.
ಸಾಹಿತಿಗಳ ನಾಟಕಕಾರರ ನಡುವೆ ಬೆಳೆದ ಶ್ರೀನಿವಾಸರ ರುಚಿ ಒಲವುಗಳು ಸಾಹಿತ್ಯದ ಕಡೆಗೆ ಮೊದಲು ಮನಸೋತಿತು. ಹಾಗೆಂದಾಗ ನೃತ್ಯದತ್ತ ಗಮನ ಕೊಡಲಿಲ್ಲ ಎಂದಲ್ಲ. ಸಂಪಿಗೆ ಮೊದಲಾದ ಕಥೆಗಳೂ, ದೀಪದ ಕೆಳಗೆ, ಎಡವಿದ ತಂಬಿಗೆ ಎಂಬ ಕಾದಂಬರಿಯನ್ನು, ಏಕಾಂಕ ನಾಟಕಗಳನ್ನು ಬರೆದ ಶ್ರೀನಿವಾಸರು ಬರವಣಿಗೆಯನ್ನು ಮುಂದುವರೆಸಿದ್ದರೆ ಚೆನ್ನಾಗಿತ್ತು ಎಂಬ ಭಾವನೆ ಅನೇಕ ಸಾಹಿತ್ಯಾಸಕ್ತರಲ್ಲಿದೆ. ಪಂಡಿತ ತಾರಾನಾಥರಿಂದ ಕೊಂಡುಕೊಂಡ ಪ್ರೇಮ ಪತ್ರಿಕೆಯನ್ನು ಕೆಲವು ದಿವಸ ನಡೆಸಿದರು. ಇದರಲ್ಲಿ ನಷ್ಟವಾಗಿ ಹೆಂಡತಿಯ ಆಭರಣಗಳನ್ನು ಆಡವಿಟ್ಟದ್ದಾಯಿತು. ಅನಂತರ ಅದನ್ನು ಬಿಡಿಸಲಾಗದೆ ಮಾರಿದರು. ಆದರೆ “ಪ್ರೇಮ” ಪತ್ರಿಕೆಯಿಂದ ಜನರ ಪ್ರೇಮವನ್ನು ಗಳಿಸಿದರು. ಮುಂದೆ ಪ್ರೇಮವನ್ನು ಗ್ರಂಥಮಾಲೆಯನ್ನಾಗಿ ಪರಿವರ್ತಿಸಿದರು. ನೃತ್ಯ ಭಾರತಿ ಎಂಬ ತ್ರೈಮಾಸಿಕ ಪತ್ರಿಕೆಯನ್ನು ಹೊರತಂದರು. ಇಂದು ಸಂಗೀತ-ನೃತ್ಯಕ್ಕೆ ಮೀಸಲಾಗಿತ್ತು. ಇದರಲ್ಲಿ ಕೈಸುಟ್ಟುಕೊಂಡ ಶ್ರೀನಿವಾಸರು ಅಲ್ಲಿಯೂ ಗಟ್ಟಿಯಾಗಿ ನಿಲ್ಲಲಿಲ್ಲ. ಏಕೆಂದರೆ ಅವರ ಧಮನಿಯಲ್ಲಿನ ರಕ್ತದ ಕಣಕಣವೂ ನೃತ್ಯ ನೃತ್ಯ ಎಂದು ಸದಾಕಾಲ ಸ್ಪಂದಿಸುತ್ತಿತ್ತು.
ಬಯಕೆ ಎಷ್ಟೇ ಪ್ರಖರವಾಗಿದ್ದರೂ, ಒತ್ತಡಪೂರಕವಾಗಿದ್ದರೂ ಅದನ್ನು ಪ್ರೋತ್ಸಾಹಿಸುವ, ಪೋಷಿಸುವ ಅಭಯ ಹಸ್ತವಿಲ್ಲದೆ ಅದಕ್ಕೆ ದಾರಿಯಿಲ್ಲ. ಶ್ರೀಯುತ ಗುಬ್ಬಿ ವೀರಣ್ಣನವರು ಶ್ರೀನಿವಾಸರ ಪ್ರತಿಭೆಗೆ ಮಾರುಹೋಗಿ ಅವರ ಕಂಪನಿಯ ನೃತ್ಯ ನಿರ್ದೇಶಕರನ್ನಾಗಿ ನೇಮಿಸಿಕೊಂಡು ಪ್ರೋತ್ಸಾಹಿಸಿದರು. ಅವರು ಆಗತಾನೆ ಹೊಸದಾಗಿ ರಂಗಕ್ಕೆ ತಂದ “ಅಕ್ಕಮಹಾದೇವಿ’ ನಾಟಕದ ನೃತ್ಯ ಸಂಯೋಜನೆ ಶ್ರೀನಿವಾಸರದೇ. ಅದು ಜನರ ಅಪಾಯ ಮೆಚ್ಚುಗೆಯನ್ನು ಪಡೆಯಿತು. ಈ ಕೆಲಸ ೧೯೩೭ರಲ್ಲಿ ಆಯಿತು. ಆ ಸಂದರ್ಭದಲ್ಲಿ ಕಂಪನಿಯ ಜೊತೆಗೆ ದಕ್ಷಿಣ ಕನ್ನಡ ಜಿಲ್ಲೆಗೆ ಹೋಗಿದ್ದ ಶ್ರೀನಿವಾಸರಿಗೆ, ನೃತ್ಯದಲ್ಲಿ ನವ್ಯ ಪ್ರಯೋಗ ಮಾಡುತತಿದ್ದ ಶ್ರೀ ಶಿವರಾಂ ಕಾರಂತರ ಸಂಪರ್ಕ ದೊರೆತು ಪ್ರಯೋಗಶೀಲದತ್ತ ಮೈ ಗೊಡಿತು. ಗುಬ್ಬಿ ವೀರಣ್ಣನವರು ಕೊಟ್ಟಮಾತಿನಂತೆ “ಅಕ್ಕಮಹಾದೇವಿ” ನಾಟಕಕ್ಕೆ ಶಿವಲಾಸ್ಯ ನೃತ್ಯ ಸಂಯೋಜನೆಯನ್ನು ಮಾಡಿ ಪೂರೈಸಿದರು.
ವಿಶ್ವವಿಖ್ಯಾತಿ ಪಡೆದ ಉದಯಶಂಕರರ ನೃತ್ಯ ಮೇಳಗಳಿಂದ ಪ್ರಭಾವಿತರಾಗಿದ್ದ ಕುಲಕರ್ಣಿ ಶ್ರೀನಿವಾಸರು ತಾವು ಸಹ ಅವರಂತೆ ಕಲೆಯಲ್ಲಿ ಮಹತ್ವವನ್ನು ಸಾಧಿಸಬೇಕು ಎಂದು ದೃಢ ಸಂಕಲ್ಪ ಮಾಡಿದರು. ಅದಕ್ಕೆ ಬೇಕಾದ ಶಕ್ತಿ ಸಾಮರ್ಥ್ಯಗಳನ್ನು  ವಿದ್ಯಾಪ್ರೌಢಿಮೆಗಳನ್ನು ಸಂಪಾದಿಸಿದಲ್ಲದೆ ಅದು ಸಾಧ್ಯವಿಲ್ಲವೆಂಬ ಅರಿವಾಗಿ ಕಥಕ್ಕಳಿಯನ್ನು ಕಲಿಯಲು ಕೇರಳದ ಕಲಾ ಮಂಡಳಕ್ಕೆ ಹೋದರು. ಅಲ್ಲಿ ಅಖಿಲ ಭಾರತದ ಖ್ಯಾತಿಯ ಶ್ರೀ ರಮಣಿ ಮೆನನ್‌ ಮತ್ತು ಶ್ರೀ ಕುಂಜು ಕುರುಪ್‌ರ ಪದತಲದಲ್ಲಿ ಕುಳಿತು ಕಥಕ್ಕಳಿ ಅಭ್ಯಾಸ ಮಾಡಿದರು. ಭರತ ನಾಟ್ಯವನ್ನು ಮದರಾಸಿನ ಶ್ರೀಮತಿ ಗೌರಿಯಮ್ಮ ಮತ್ತು ಶ್ರೀ ತಿರುವೆಂಗಡಂರವರಲ್ಲಿ ಕಲಿತರು.
೧೯೩೯ರಲ್ಲಿ ಮದರಾಸನ್ನು ಕೇಂದ್ರವನ್ನಾಗಿ ಮಾಡಿಕೊಂಡು ತಮ್ದೇ ನೃತ್ಯ ಮಂಡಳಿಯನ್ನು ನೆಲೆಗೊಳಿಸಿ ಅದನ್ನು ವಿಸ್ತರಿಸದರು. ಅದಕ್ಕೆ “ನೃತ್ಯ ಭಾರತಿ” ಎಂದು ನಾಮಕರಣ ಮಾಡಿದರು, ಅದರಲ್ಲಿ ಸುಪ್ರಸಿದ್ಧ ಕಥಕ್ಕಳಿ ಪ್ರವೀಣ ಶ್ರೀ ಆನಂದ ಶಿವರಾಂ‌, ರಷ್ಯನ್‌ ಬ್ಯಾಲೆಗಳಲ್ಲಿ ನಿಷ್ಣಾತರಾದ ಮಿಸ್‌ ಲೂಯಿ ಲೈಟ್‌ಪುಟ್‌, ಪ್ರಸಿದ್ಧ ಮಣಿಪುರಿ ನೃತ್ಯ ಪಟು ಶ್ರೀ ಕಾಮಿನಿಕುಮಾರ್ ಸಿನ್ಹ ಮತ್ತು ಪ್ರಸಿದ್ಧ ಮಣಿಪುರಿ ನೃತ್ಯ ಪಟು ಶ್ರೀ ಹೀರಾಲಾಲ್‌ ಅವರುಗಳೆಲ್ಲ ಇದ್ದರು. ಶ್ರೀ ಕಾಮಿನಿಕುಮಾರ್ ಸಿನ್ಹರಿಂದ ಮಣಿಪುರಿ ನೃತ್ಯವನ್ನು ಶ್ರೀನಿವಾಸರು ಮೈಗೂಡಿಸಿಕೊಂಡರು. ಭಾರತೀಯ ನೃತ್ಯ ಪರಂಪರೆಯ ಈ ನಾಲ್ಕು ಮುಖಗಳ ಮೈಗೂಡಿಸಿಕೊಂಡರು. ಭಾರತೀಯ ನೃತ್ಯ ಪರಂಪರೆಯ ಈ ನಾಲ್ಕು ಮುಖಗಳ ಮೈಗೂಡಿಕೆಯಿಂದ ಅವರ ಕಲಾ ಪ್ರತಿಭೆಗೆ ಹೊಸ ಹೊಳಪುಗಳ ಚಿಗುರೊಡೆಯಿತು. ಹೀಗಾಗಿ ಶ್ರೀನಿವಾಸರ ತಂಡದವರ ನೃತ್ಯ ಕಾರ್ಯಕ್ರಮಗಳು ಜನಾನುರಾಗಿಯಾದವು. ಅನೇಕ ಕಲಾವಿದರು ಶ್ರೀನಿವಾಸರಲ್ಲಿ ನೃತ್ಯ ಶಿಕ್ಷಣವನ್ನು ಪಡೆದರು. ತೆಲಗು ತಾರೆ ಕಾಂಚನಮಾಲಾ, ಕನ್ನಡ ತಾರೆ ಕಲ್ಪನಾ ಈ ಎರಡು ಹೆಸರುಗಳು ಆ ದಿಶೆಯಲ್ಲಿ ಮೊದಲು ಹೊಳೆಯುತ್ತವೆ. ಕನ್ನಡ ನಾಡಿನಲ್ಲಿಯೇ ನೆಲೆಸಿ ಇಂತಹ ಒಂದು ತಂಡವನ್ನು ರೂಪಿಸಿ ರಸಿಕ ಜನರ ಮನೋವಿಕಾಸಕ್ಕೆ ಕಾರಣರಾಗಬೇಕೆಂಬುದು ಅವರ ನಿಜಬಯಕೆಯಾಗಿದ್ದರೂ ಕೂಡ ಅವರು ತಮ್ಮ ಗುರಿಸಾಧನೆಗೆ ತಮಿಳುನಾಡಿನಲ್ಲಿ ನೆಲೆಸಬೇಕಾಯಿತು. ಶ್ರೀನಿವಾಸರು ಕಟ್ಟು ನಿಟ್ಟಾದ ನೃತ್ಯ ಸಂಪ್ರದಾಯಗಳನ್ನು ಬಲ್ಲವರಾದರೂ ಕಾಲಕ್ಕೆ ತಕ್ಕಂತೆ ಜನರ ಅಭಿರುಚಿಗೆ ತೃಪ್ತಿ ನೀಡುವ ಆದರೂ ಸುರುಚಿ ಬಿಡದ ಹೊಸ ಪ್ರಕಾರಗಳನ್ನು ರೂಪಿಸಿದರು. ಅವರ ವಿದ್ವತ್ತು, ನಿಷ್ಠೆ ಮತ್ತು ಹೊಸ ರೂಪ ನೀಡುವ ಅವರ ಪ್ರತಿಭೆ ಚಲನ ಚಿತ್ರರಂಗದ ಪ್ರವೇಶಕ್ಕೆ ಕಾರಣವಾಯಿತು. ಇಂದಿಗೂ ಪ್ರಸಿದ್ಧವಾಗಿರುವ ಮದರಾಸಿನ ಜೆಮಿನಿ, ವಾಹಿನಿ, ಪ್ರಗತಿ ಮತ್ತು ಇನ್ನಿತರ ಸ್ಟುಡಿಯೋಗಳಲ್ಲಿ ತಯಾರಾದ ಚಲನಚಿತ್ರಗಳಿಗೆ ನೃತ್ಯ ನಿರ್ದೇಶಕರಾಗಿ ಹಾಗೂ ನರ್ತಕರಾಗಿ ಶ್ರೀನಿವಾಸರು ತಮ್ಮ ಪ್ರತಿಭೆಯನ್ನು ಆ ಕ್ಷೇತ್ರದಲ್ಲಿಯೂ ಬೆಳಗಿಸಿದರು. ಚಲನಚಿತ್ರದಲ್ಲಿ ದಾಖಲೆಗಳನ್ನು ಸ್ಥಾಪಿಸಿದ ಚಂದ್ರಲೇಖ, ಭಕ್ತ ಪೋತನ, ಮಂಗಮ್ಮ ಶಪಥಂ, ಕನ್ನಡದ ವಸಂತಸೇನ ತಿಲೋತ್ತಮಾ, ಪಾರ್ವತಿ ಕಲ್ಯಾಣ, ದಾನಶೂರ ಕರ್ಣ, ಭೂಕೈಲಾಸ, ಪ್ರಭುಲಿಂಗಲೀಲೆ, ಮೊದಲಾದ ಚಿತ್ರಗಳ ನೃತ್ಯ ನಿರ್ದೇಶನ ಶ್ರೀನಿವಾಸರದು. ಎಲ್ಲ ಹೆಸರುಗಳನ್ನು ಇಲ್ಲಿ ಹೆಸರಿಸಲು ಸಾಧ್ಯವಿಲ್ಲ. ವಸುಂಧರಾದೇವಿ (ನಟಿ ವೈಜಯಂತಿಮಾಲಾ ಅವರ ತಾಯಿ), ಭಾನುಮತಿ, ಕಾಂಚನಾಮಲಾ, ಪುಷ್ಪವಲ್ಲಿ, ಕನ್ನಾಂಬ, ಅಂಜಲಿದೇವಿ, ಕನ್ನಡದ ಅಭಿನೇತ್ರಿ ಕಲ್ಪನಾ, ರಮಾ, ಪಂಡರಿಭಾಯಿ, ಬಿ.ಸರೋಜದೇವಿ, ಹರಿಣಿ, ಚಿಂದೋಡಿ ಲೀಲಾ ಮುಂತಾದ ಉನ್ನತ ಮಟ್ಟದ ಕಲಾವಿದರೆಲ್ಲಾ ಇವರ ನೃತ್ಯ ನಿರ್ದೇಶನದ ಚಿತ್ರದಲ್ಲಿ ಪಾಲ್ಗೊಂಡಿದ್ದಾರೆ. ಅವರಲ್ಲಿದ್ದ ನಾಟಕದ ಅಭಿರುಚಿಯ ಉಪಯೋಗವನ್ನು ಸಹ ಅವರು ನೃತ್ಯಕ್ಕೆ ಹೊಂದಿಸಿ ಅನೇಕ ನೃತ್ಯ ನಾಟಕಗಳನ್ನು ಅವರು ಕೂಡಿಸಿದರು. ಮೋಹಿನಿ ಭಸ್ಮಾಸುರ, ಕಿರಾತಾರ್ಜುನೀಯಗಳ ಜೊತೆಗೆ ಚಂದ್ರಕಿನ್ನರ, ಗ್ರಾಮ ಜೀವನ, ಗಿರಿಜಾ ಕಲ್ಯಾಣ, ಸರ್ಪಸರಸ, ರಾಸಲೀಲೆ ಹಲವಾರು ದೃಶ್ಯಗಳನ್ನೊಳಗೊಂಡ ಮೇನಕ, ಸಂದ-ಕಿಂದರರು, ಅರುಣಗಿರಿ ನೃತ್ಯ ನಾಟಕಗಳಲು ಇವು ಅಪಾರ ಜನಪ್ರಿಯತೆಯನ್ನು ಪಡೆದವು. ಅವರ ಅರುಣಗಿರಿ ನೃತ್ಯ ನಾಟಕವನ್ನು ನೋಡಿ ಚಿತ್ರೋದ್ಯಮಿ ಒಬ್ಬರು ಅದನ್ನು ಚಲನಚಿತ್ರವಾಗಿ ತಯಾರಿಸಬೇಕೆಂಬ ಯೋಜನೆಯನ್ನು ಹಾಕಿಕೊಂಡು ಚಿತ್ರ ಕಥೆಯು ಸಹ ಸಿದ್ಧವಾಯಿತು. ಅದು ತಯಾರಾಗಿದ್ದಿದ್ದರೆ ಚಲನಚಿತ್ರದಲ್ಲಿ ಸಹ ಒಂದು ನೂತನ ದಾಖಲೆ ಸ್ಥಾಪಿತವಾಗುತ್ತಿತ್ತು.
ದಕ್ಷಿಣ ಭಾರತದಲ್ಲಿ ಅವರ ಪ್ರವಾಸ ಸಾಕಷ್ಟು ವ್ಯಾಪಕವಾಗಿತ್ತು. ಉತ್ತರ ಭಾರತದಲ್ಲಿ ಸಹ ಪ್ರವಾಸ ಮಾಡಿ ಮನ್ನಣೆ ಪಡೆದರು. ಅವುಗಳ ಜೊತೆಗೆ ಬರ್ಮಾ, ಸಿಲೋನ್‌, ದಕ್ಷಿಣ ಆಫ್ರಿಕಾಗಳಿಗೆ ಹೋಗಿ ಅಲ್ಲಿನ ಜನಮೆಚ್ಚುಗೆಯನ್ನು  ಸಂಪಾದಿಸಿಕೊಂಡು ಬಂದರು.
ಮದ್ರಾಸ್‌ ಸಾಹಿತ್ಯ ಸಮ್ಮೇಳನಕ್ಕೆ ಬಂದಿದ್ದ ಖ್ಯಾತ ಕವಿಗಳಾದ ಕೈಲಾಸಂ, ಬೇಂದ್ರೆ, ಗೋಕಾಕ್‌, ಎನ್ಕೆ, ಮಾಸ್ತಿ, ವಿ. ಸೀತಾರಾಮಯ್ಯ ಆದಿಯಾಗಿ ಅನೇಕ ಹಿರಿಯ ಸಾಹಿತಿಗಳನ್ನು ಆಮಂತ್ರಿಸಿ ಭವ್ಯ ನೃತ್ಯ ಪ್ರದರ್ಶನ ನೀಡಿದರು. ಅದೊಂದು ಹಬ್ಬದೂಟ. ೧೯೩೮ರಿಂದ ೧೯೪೪ರ ವರೆಗೆ ಶ್ರೀನಿವಾಸರು ೧೫ ಮಂದಿ ಕಲಾವಿದರನ್ನು ಸಂಬಳಕೊಟ್ಟು ಇಟ್ಟುಕೊಂಡರು. ಸಿನಿಮಾ ತಾರೆಯರು ಶ್ರೀನಿವಾಸರ ನಾಟ್ಯ ಪ್ರದರ್ಶನದಲ್ಲಿ ಭಾಗವಹಿಸುವುದೆಂದರೆ ಒಂದು ಭಾಗ್ಯವೆಂದು ತಿಳಿಯುತ್ತಿದ್ದರು.
ಉದಯಶಂಕರ ಮದ್ರಾಸಿಗೆ ಬಂದಾಗ ತಮ್ಮ ಹಿರಿಯ ಗುರುವಿಗೆ ಶಿಷ್ಯರಾಗಿ ಗೌರವ ಸಲ್ಲಿಸಿದರು. ಆಗ ತಯಾರಿಸುತ್ತಿದ್ದ “ಕಲ್ಪನಾ” ಚಿತ್ರದಲ್ಲಿ ಭಾಗವಹಿಸಲು ಈ ಶಿಷ್ಯ ಶ್ರೀನಿವಾಸರಿಗೆ ಆಮಂತ್ರಣವೇನೋ ಬಂತು. ಆದರೆ ಅವರಿಗದು ಸಾಧ್ಯವಾಗಲಿಲ್ಲ.
ಕರ್ನಾಟಕದ ಉದಯಶಂಕರರು ಕುಲಕರ್ಣಿ ಶ್ರೀನಿವಾಸ ಎಂದು ಅನ್ವರ್ಥವಾದ ಖ್ಯಾತಿಯನ್ನು ಪಡೆದರು.
ಯುದ್ಧಕಾಲದಲ್ಲಂತೂ ನಿಧಿ ಸಂಗ್ರಹಿಸಲಿಕ್ಕೆ ಕುಲಕರ್ಣಿ ಶ್ರೀನಿವಾಸರ ನೃತ್ಯ ಕಾರ್ಯಕ್ರಮಗಳಿಗಿಂತ ಹೆಚ್ಚಿನ ಸುಲಭೋಪಾಯ ಬೇರೆ ಇರಲಿಲ್ಲ. ಮಹಾಯುದ್ಧದ ಕಾಲಕ್ಕೆ ರಕ್ಷಣಾ ನಿಧಿಗಾಗಿ ಮದ್ರಾಸ್‌ ಪ್ರಾಂತ್ಯದಲ್ಲಿ ಅನೇಕ ನೃತ್ಯ ಕಾರ್ಯಕ್ರಮಗಳನ್ನು ಪ್ರದರ್ಶಿಸಿ ಲಕ್ಷಾಂತರ ರೂಪಾಯಿಗಳ ನಿಧಿಯನ್ನು ಅವರು ಸಂಗ್ರಹಿಸಿಕೊಟ್ಟಿದ್ದಾರೆ. ಅಷ್ಟೆಲ್ಲ ಪರಿಣತಿ, ಅನುಭವ ಮತ್ತು ಲೋಕಪ್ರಿಯತೆಗಳಿಂದ ಮುಪ್ಪರಿಗೊಂಡ ಕುಲಕರ್ಣಿ ಶ್ರೀನಿವಾಸರ ಜೀವ ಇನ್ನೂ ಹೆಚ್ಚಿನ ಎತ್ತರಕ್ಕೆ ಹಾರಲು ಹವಣಿಸುತ್ತಿತ್ತು. ಅವರ ಗರುಡಾತ್ಮ ಕಾಣುತ್ತಿದ್ದ ಕ್ಷಿತಿಜ ಇಲ್ಲೂ ವಿಶಾಲವಾಗಿತ್ತು. ದೇಶ ಸ್ವತಂತ್ರವಾಗಿ ಈ ಒಂದು ಮಹಾನೆಗೆತಕ್ಕೆ ಸಿದ್ಧತೆಗಳೆಲ್ಲ ಸಜ್ಜಾದಂತಿತ್ತು.
೧೯೪೮ನೇ ವರ್ಷದ ಉದಯದೊಂದಿಗೆ ಕುಲಕರ್ಣಿ ಶ್ರೀನಿವಾಸರು ಇಂದಿನ ಮಹಾರಾಷ್ಟ್ರದ ಪ್ರಮುಖ ನಗರಗಳಲ್ಲಿ ತಮ್ಮ ನೃತ್ಯ ತಂಡದ ಒಂದು ಮಹಾ ಸಂಚಾರವನ್ನೇರ್ಪಡಿಸಿದರು. ದೇಶದ ಇತರೆ ಭಾಗಗಳಿಗೂ ಈ ಪ್ರವಾಸ ಹರಡಿಕೊಂಡಿತ್ತು. ಈ ಒಂದು ಮಹಾಪ್ರಯತ್ನದಿಂದ ಕುಲಕರ್ಣಿ ಶ್ರೀನಿವಾಸರು ಭಾರತದ ನೃತ್ಯ ಕ್ಷೇತ್ರದಲ್ಲಿಯೇ ಒಂದು ನೂತನ ಅಧ್ಯಾಯವನ್ನು ಬರೆಯುವ ಹಂಬಲವನ್ನಿಟ್ಟು ಕೊಂಡಿದ್ದರು. ಅಮೆರಿಕದ ಪ್ರವಾಸಕ್ಕೆ ಸಹ ಸಿದ್ಧತೆಯಾಗಲಿತ್ತು.
ಆದರೆ ವಿಧಿಯ ಎಣಿಕೆ ಬೇರೆಯಾಗಿತ್ತು. ೧೯೪೮ರ ಜನವರಿ ೩೦ ರಂದು ಮಹಾತ್ಮ ಗಾಂಧಿಯವರ ಆಕಸ್ಮಿಕ ಕೊಲೆಯ ವಾರ್ತೆ ಅವರು ತಮ್ಮ ಕಾರ್ಯಕ್ರಮಕ್ಕಗಿ ಗ್ರೀನ್‌ ರೂಮಿನಲ್ಲಿ ಸಿದ್ಧರಾಗುತ್ತಿರುವಾಗಲೇ ಸಿಡಿಲಿನಂತೆ ಬಂದೆರಗಿತು. ಅವರ ಕಾರ್ಯಕ್ರಮಕ್ಕೆ ಮತ್ತೆ ಚೇತರಿಸಿಕೊಳ್ಳಲಾರದಂಥ ಪೆಟ್ಟು ಬಿತ್ತು. ಭಾರತಾದ್ಯಂತ ೬೦ ಪಟ್ಟಣಗಳಲ್ಲಿ ಥಿಯೇಟರೇ ಕಾಯ್ದಿರಿಸಿ ಪ್ರಚಾರ ನಡೆಸಿದ್ದರು. ಈ ಪ್ರವಾಸಕ್ಕಾಗಿಯೇ ವಿಶೇಷ ಕಲಾವಿದರನ್ನೊಳಗೊಂಡ ದೊಡ್ಡ ಮಂಡಳಿಯನ್ನು ಕಟ್ಟಿಕೊಂಡಿದ್ದರು. ಈ ಕಾರ್ಯಕ್ರಮಗಳನ್ನು ಪೂರೈಸಿದನಂತರ ಅಮೆರಿಕಕ್ಕೆ ಹೊರಡುವ ಸಾಹಸದ ಯೋಜನೆಯನ್ನು ಸಂಕಲ್ಪಸಿದ್ದರು. ಆದರೆ ಸಾಂಗಲಿಯಲ್ಲಿಯೇ ಅವರ ಸಕಲ ಯೋಜನೆಗಳ ಸಮಾಧಿಯಾಯಿತು. ಕರ್ಪ್ಯೂಜಾರಿಯಾಗಿ ಲೈಸೆನ್ಸ್ ರದ್ದಾಗಿ ಎಲ್ಲೆಡೆ ಉಂಟಾದ ಪ್ರಕ್ಷುಬ್ಧ ವಾತಾವರಣದಲ್ಲಿ ಕಾರ್ಯಕ್ರಮ ಮುಂದುವರಿಸಲು ಅವರಿಗೆ ಸಾಧ್ಯವಾಗಲಿಲ್ಲ. ಮುಂಬೈಯಲ್ಲಿ ತಾನು ಪ್ರಕಟಿಸಿದಂತೆ ಎಕ್ಸೆಲ್‌ಸಿಯರ್ ಚಿತ್ರಮಂದಿರದಲ್ಲಿ ಒಂದು ವಾರ ಕಾರ್ಯಕ್ರಮಗಳನ್ನಾದರೂ ಮಾಡಬೇಕೆಂಬ ಅವರ ಹುಚ್ಚು ಸಾಹಸವು ಅವರನ್ನು ಇನ್ನಿಷ್ಟು ತೊಂದರೆಗೆ ಈಡುಮಾಡಿ ಅಪಾರ ನಷ್ಟಕ್ಕೆ ಗುರಿಮಾಡಿತು. ಅವರು ಕಟ್ಟಿದ ನೃತ್ಯ ಮಂಡಳಿಯು ಒಡೆದು ಹೋಯಿತಲ್ಲದೆ, ಈವರೆಗೆ ಅವರು ಮದ್ರಾಸಿನಲ್ಲಿ ಗಳಿಸಿದ ಹಣವೆಲ್ಲವೂ ಸೂರೆಯಾಗಿ ಮನೆ ಮಠಗಳೆಲ್ಲವನ್ನು ಕಳೆದು ಕೊಂಡುದಲ್ಲದೆ, ಸಾಲದ ಹೊರೆಯನ್ನು ಹೊತ್ತುಕೊಂಡರು. ಹಂಸ ಭಾವಿಯಲ್ಲಿರುವ ಪಿತ್ರಾರ್ಜಿತ ಆಸ್ತಿಯ ಮೇಲೆ ಕೂಡ ಆ ಸಾಲದ ಹೊರೆ ಬಿದ್ದುದರಿಂದ ಅವು ಬ್ಯಾಂಕಿನ ಸಾಲಕ್ಕೆ ಹರಾಜಾದವು.
ಐಶ್ವರ್ಯವು ಎಂದಿಗೂ ನಶ್ವರವಾದುದು. ಆ ಮಾಯಾ ಮರೀಚಿಕೆಯ ಬೆನ್ನು ಹತ್ತದೆ ಸೇವಾಬುದ್ಧಿಯಿಂದ ನೃತ್ಯ ಕಲೋಪಾಸನೆಯಲ್ಲಿಯೇ ಜೀವನವನ್ನು ಸವೆಯಿಸಬೇಕೆಂಬ ತೀರ್ಮಾನವನ್ನು ಅವರು ಮಾಡಿದರು.
ಇವರ ನಾಟ್ಯ ಪ್ರತಿಭೆಯನ್ನು ಶ್ರೀಮತಿ  ಸರೋಜಿನಿ ನಾಯ್ಡು, ಕನ್ನಡ ಕುಲ ಪುರೋಹಿತ ಆಲೂರು ವೆಂಕಟರಾಯರು ಮೆಚ್ಚಿದರು. ಖ್ಯಾತ ನಟರಾದ ಪೃಥ್ವಿರಾಜ ಕಪೂರ್, ಡಾ. ರಾಜಕುಮಾರ್ ಶ್ರೀನಿವಾಸರ ನೃತ್ಯ ಪ್ರತಿಭೆಗೆ ತಲೆದೂಗಿರುವ ಸಂದರ್ಭಗಳು ಅದೆಷ್ಟೋ ಇವೆ. ಇವರ ಕಾರ್ಯಕ್ರಮವನ್ನು ವೀಕ್ಷಿಸಿ ಸಿಲೋನ್‌ ಅಬ್‌ಸರ್ವರ್, ಮದರಾಸು ಸೈನ್ಸ್‌ ಸಂಪರ್ಕ ಶಾಖೆ, ಅಂತರ ರಾಷ್ಟ್ರೀಯ ಮಹಿಳಾ ಸಂಸ್ಥೆ, ಕೊಲಂಬೊ ರಸಿಕ ರಂಜಿನಿ ಸಭಾ, ಸಿಲೋನ್‌ ಕಮ್ಯಾಂಡ್‌, ವೈ.ಯು.ಸಿ.ಎ. ಭಾರತೀಯ ಸೈನ್ಯ ಕೇಂದ್ರ, ಟೈಮ್ಸ್‌ ಆಫ್‌ ಸಿಲೋನ್‌, ಇನ್ನೂ ಅನೇಕ ಪ್ರತಿಷ್ಠಿತ ಸಂಘ ಸಂಸ್ಥೆಗಳು ಮೆಚ್ಚುಗೆ ವ್ಯಕ್ತಪಡಿಸಿವೆ.
೧೯೪೮ರಲ್ಲಿಯೇ ಧಾರವಾಡಕ್ಕೆ ಬಂದು ಭಾರತೀಯ ನೃತ್ಯ ಕಲಾ ಕೇಂದ್ರ ಎಂಬ ಸಂಸ್ಥೆಯನ್ನು ಪ್ರಿನ್ಸಿಪಾಲ ಜಿ.ಬಿ. ಜಠಾರ ಅವರ ಅಧ್ಯಕ್ಷತೆಯಲ್ಲಿ ಪ್ರಾರಂಭಿಸಿದರು. ಬಾಲಕ ಬಾಲಕಿಯರಿಗೆ ನೃತ್ಯ ಪ್ರದರ್ಶನಗಳನ್ನು ಮಾಡಿಸಿ ಕರ್ನಾಟಕದಲ್ಲಿ ಕಲಾ ಪ್ರಚಾರವನ್ನು ಮಾಡಿದರು. ಕರ್ನಾಟಕಕ್ಕೆ ಒಂದು ಕಲಾ ಕೇಂದ್ರವನ್ನು ನಿರ್ಮಿಸಬೇಕೆಂಬ ಅವರ ಮಹತ್ವಾಕಾಂಕ್ಷೆಗೆ ಆಗ ಕಾಲವಿನ್ನೂ ಪಕ್ವವಾಗಿರಲಿಲ್ಲ. ಸಮಾಜದಲ್ಲಿ ನೃತ್ಯ ಕಲೆಯ ಬಗ್ಗೆ ಇದ್ದ ಜಿಗುಪ್ಸೆ ಹಾಗೂ ತಾತ್ಸಾರ ಭಾವಗಳಿಂದ ಅವರ ಆಸೆ ಆಕಾಂಕ್ಷೆಗಳಿಗೆ ಪ್ರೋತ್ಸಾಹವೂ ಸಮಾಜದಿಂದ ಸಿಗಲಿಲ್ಲ.
ಆದರೆ ಶ್ರೀನಿವಾಸರಲ್ಲಿದ್ದ ಕಲಾಪ್ರತಿಭೆಯು ಅಖಂಡವಾಗಿ ಬೆಳಗುತ್ತಲೇ ಇತ್ತು. ಅವರ ಉತ್ಸಾಹ, ಹುಮ್ಮಸ್ಸುಗಳಿಗೆ ಆ ಕ್ಷೇತ್ರ ಸಾಲದಾಯಿತು. ಶಾಂತಿ ನಿಕೇತನದಂತೆ ಶಾಂತ ವಾತಾವರಣದಲ್ಲಿ ಕಲಾ ವ್ಯಾಸಂಗವನ್ನು ಮಾಡಿಕೊಂಡು ಇರಬೇಕೆಂಬ ಉದ್ದೇಶದಿಂದ ತಮ್ಮ ಹುಟ್ಟೂರಾದ ಹಂಸಭಾವಿಯಲ್ಲಿ ತಮ್ಮ ಸ್ವಂತ ಜಾಗದಲ್ಲಿ ಗುರುಕುಲ ಎಂಬ ಆಶ್ರಮವನ್ನು ಸ್ಥಾಪಿಸಿದರು. ನೃತ್ಯ ಕಲೆಯನ್ನು ಅರಸಿಕೊಂಡು ಬಂದ ವಿದ್ಯಾರ್ಥಿಗಳಿಂಗೆ ಆಶ್ರಯಕೊಟ್ಟು ಅವರಿಗೆ ಸಕಲ ಅನುಕೂಲತೆಗಳನ್ನು ಮಾಡಿ ಅವರಿಗೆ ವಿದ್ಯಾದಾನ ಮಾಡುವುದೇ ಅವರ ಉದ್ದೇಶವಾಯಿತು. ಗುರುಕುಲಕ್ಕೆ ಅಧಿಷ್ಠಾನ ದೇವತೆಯಾಗಿ ನೃತ್ಯ ಕಲೆಗೆ ಆದಿಗುರುವಾದ ಶ್ರೀ ನಟರಾಜ ಸ್ವಾಮಿಯ ದೇವಸ್ಥಾನದ ಯೋಜನೆಯನ್ನು ಮಾಡಿದರು. ಆದರೆ ಶ್ರೀನಿವಾಸರ ಯೋಜನೆಯ ಬಹುಭಾಗವು ಕನಸಾಗಿಯೇ ಉಳಿಯಿತೇ ವಿನಹ ನನಸಾಗಲಿಲ್ಲ. ಗುರುವನ್ನು ಆರಿಸಿಕೊಂಡು ಹೋಗುವ ಬದಲು ವಿದ್ಯಾರ್ಥಿಗಳ ಆಭಾವದಿಂದಾಗಿ ಗುರುವೇ ಶಿಷ್ಯರನ್ನು ಹುಡುಕಿಕೊಂಡು ಹೋಗುವಂತಾಯಿತು.
ಶ್ರೀನಿವಾಸರು ಹಂಸಭಾವಿ “ಗುರುಕುಲ”ವನ್ನು ಕೇಂದ್ರವಾಗಿ ಇಟ್ಟುಕೊಂಡು ದಾವಣಗೆರೆ (ನಾಟ್ಯಭಾರತಿ, ಶಾಸ್ತ್ರೀಯ ನೃತ್ಯ ಸಂಗೀತ ಕಲಾಕೇಂದ್ರ), ಹರಿಹರ, ಹಾವೇರಿ. ಲಕ್ಷ್ಮೇಶ್ವರ, ಶಿರ್ಸಿ ಮತ್ತು ಹಾನಗಲ್‌ಗಳಲ್ಲಿ ನೃತ್ಯ ಶಾಲೆಗಳನ್ನು ಪ್ರಾರಂಭಿಸಿದರು. ವಾರಕ್ಕೆ ಒಂದು ಸಾರಿ ಈ ಎಲ್ಲ ಸ್ಥಳಗಳಿಗೆ ಹೋಗಿ ಅಲ್ಲಿಯ ವಿದ್ಯಾರ್ಥಿಗಳಿಗೆ ಸ್ವತಃ ನೃತ್ಯ ಶಿಕ್ಷಣವನ್ನು ಕೊಡುತ್ತಿದ್ದರು.
ಕೀರ್ತಿ ಹಣ ಬಂದಾಗ ಅತಿ ಹಿಗ್ಗದೆ, ಎಲ್ಲ ಕಳೆದುಕೊಂಡು ಕಂಗಾಲಾದಾಗ ಕುಗ್ಗದೆ, ಹಿಡಿದ ಕಾರ್ಯವನ್ನು ಕಡೆಯುಸಿರು ಇರುವ ತನಕ ಬಿಡುವುದಿಲ್ಲ ಎಂಬ ದೃಡ ಸಂಕಲ್ಪದಿಂದ ಮುಂದೆ ಸಾಗಿದರು ಶ್ರೀನಿವಾಸರು.
ಅವರು ಪ್ರಾರಂಭಿಸಿರುವ ಗುರುಕುಲದ ಆವರಣದಲ್ಲಿ ಬಯಲು ರಂಗಮಂದಿರ ಮತ್ತು ನೃತ್ಯ ಕಲೆಯ ಉಗಮಕ್ಕೆ ಕಾರಣನಾದ ನಟರಾಜ ಮಂದರಿವನ್ನು ಸ್ಥಾಪಿಸಲು ನಿರ್ಣಯಿಸಿ ಆ ದಿಶೆಯಲ್ಲಿ ಕೆಲಸ ಸಾಗಿಸಿದರು. ಅವರ ಜೀವಿತ ಕಾಲದಲ್ಲಿ ಕೆಲಸ ನನಸಾಗಲಿಲ್ಲ. ಅವರ ನಂತರ ಅವರ ಮಗ ಡಾ. ಡಿ.ಎಸ್‌. ಕುಲಕರ್ಣಿ ಮತ್ತು ಶಿಷ್ಯ ವರ್ಗ ನಟರಾಜ ದೇವಾಲಯವನ್ನು ಸಂಪೂ ರ್ಣವಾಗಿ ನಿರ್ಮಿಸಿದರು.
ಜನಮನ ಸೂರೆಗೊಂಡ ಶ್ರೀನಿವಾಸರು ಪಡೆದ ಸನ್ಮಾನ ಗೌರವಗಳು ಅಪಾರ. ೧೯೬೭ರಲ್ಲಿ ಮೈಸೂರು ಸರಕಾರದ ಶ್ರೇಷ್ಠ ಕಲಾವಿದ ಎಂಬ ಗೌರವ. ೧೯೭೦-೭೧ರಲ್ಲಿ ಕರ್ನಾಟಕ ಸಂಗೀತ ನಾಟಕ ಅಕಾಡೆಮಿಯ ಪ್ರಶಸ್ತಿ, ೧೯೭೧ರಲ್ಲಿ ಬೆಂಗಳೂರಿನಲ್ಲಿ ಗುಬ್ಬಿ ವೀರಣ್ಣ ಅವರ ನೇತೃತ್ವದಲ್ಲಿ ಅದ್ದೂರಿ ಸನ್ಮಾನ ಅಲ್ಲದೇ ಇನ್ನೂ ಅನೇಕ ಕಡೆ ಪ್ರಶಸ್ತಿ ಸನ್ಮಾನಗಳು ಲಭಿಸಿವೆ. ರಾಜ್ಯದ ಸಂಗೀತ ನಾಟಕ ಅಕಾಡೆಮಿಯ ಸದಸ್ಯರಾಗಿ ಕೆಲವು ವರ್ಷ ಸೇವೆ ಸಲ್ಲಿಸಿದ್ದಾರೆ. ಅವರು ಆರ್ಥಿಕವಾಗಿ ಸಶಕ್ತರಾಗಿರಲಿಲ್ಲ ನಿಜ ಆದರೆ ಅವರಲ್ಲಿ ಅನುಭವ ಹಂಚಿಕೊಂಡಾಗ ಎಲ್ಲರ ಬಗ್ಗೆಯೂ ಸಮದೃಷ್ಟಿ ಇದ್ದುದು ವೇದ್ಯವಾಗುತ್ತಿತ್ತು. ಕಲಿಯುವ ಆಸಕ್ತಿ ತೋರಿದವರಿಗೆ ಇವರೇ ಊಟ ಹಾಕಿ ತರಬೇತಿ ನೀಡಿರುವ ನಿದರ್ಶನಗಳು ಸಾಕಷ್ಟಿವೆ. ಹಾಗೆಯೇ ನೃತ್ಯ ಕಲಿಕೆಗೆ ನಿರ್ದಿಷ್ಟ ಜಾಗದ ಕಟ್ಟು ಪಾಡನ್ನು ಅವರು ಹಾಕಿಕೊಂಡವರಲ್ಲ. ಒಮ್ಮೆ ದೂರದ ಜಾಗ ತಲುಪಲು ರೈಲಿನಲ್ಲಿ ಪ್ರಯಾಣಿಸುತ್ತಿದ್ದಾಗ ಕರ್ನಾಟಕ ನೃತ್ಯ ಅಕಾಡೆಮಿ ಅಧ್ಯಕ್ಷರಾಗಿದ್ದ ದಿ. ಚಂದ್ರಭಾಗಾದೇವಿ ಅವರಿಗೆ ಮೂರು ನೃತ್ಯಗಳನ್ನು ರೈಲು ಬೋಗಿಯಲ್ಲೇ ಅಭ್ಯಾಸ ಮಾಡಿಸಿದರೆಂದು ಸ್ವತಃ ಚಂದ್ರಭಾಗದೇವಿಯವರು ಸ್ಮರಿಸಿರುವುದುಂಟು. ನೃತ್ಯಗಳಿಗೆ ಪರೀಕ್ಷೆಗಳನ್ನು ರೂಪಿಸಿ, ಪರೀಕ್ಷಾ ಮಂಡಳಿಯಿಂದ ಪರೀಕ್ಷೆಗಳನ್ನು ವ್ಯವಸ್ಥಿತವಾಗಿ ನಡೆಸಿದ್ದಾರೆ. ವಿದ್ವತ್‌ ಬೋರ್ಡಿಗೆ ಪರೀಕ್ಷಕರಾಗಿ ಹೋಗಿ ಎಲ್ಲರೂ ಮೆಚ್ಚುವಂತೆ ಕಾರ್ಯನಿರ್ವಹಿಸಿದ್ದಾರೆ.
ಶ್ರೀನಿವಾಸರು ೧೯೭೪ರ ಡಿಸೆಂಬರ್ ತಿಂಗಳಿನಲ್ಲಿ ಅಪಾರ ಶಿಷ್ಯವರ್ಗವನ್ನು ತ್ಯಜಿಸಿ ಈ ಜಗತ್ತಿಗೆ ವಿದಾಯ ಹೇಳಿದರು. ಅವರು ಕಲಿಸಿದ್ದ ಗೆಜ್ಜೆಗಳ ನಿನಾದ ಈಗಲೂ ಕೇಳಿಸುತ್ತಲೇ ಇದೆ. ಹಂಸಭಾವಿಯಲ್ಲಿ ಶ್ರೀನಿವಾಸ ಕುಲಕರ್ಣಿಯವರ ಸಹೋದರ ಪುತ್ರ ಶ್ರೀ ಕೆ.ಜಿ. ಕುಲಕರ್ಣಿ ನೃತ್ಯ ತರಗತಿಗಳನ್ನು ಉನ್ನತ ಮಟ್ಟದಲ್ಲಿ ನಡೆಸುತ್ತಿದ್ದಾರೆ. ಇದರ ಶಾಖೆಗಳು ರಾಣೀಬೆನ್ನೂರು, ಹಾವೇರಿ, ಬ್ಯಾಡಗಿ, ಹಾಗೂ ಹುಬ್ಬಳ್ಳಿಗಳಲ್ಲಿವೆ.
ಶ್ರೀನಿವಾಸ ಕುಲಕರ್ಣಿಯವರು ದಾವಣಗೆರೆಯಲ್ಲಿ ಸ್ಥಾಪಿಸಿದ ನಾಟ್ಯ ಭಾರತಿ ಶಾಸ್ತ್ರೀಯ ನೃತ್ಯ ಸಂಗೀತ ಕಲಾ ಕೇಂದ್ರವನ್ನು ಅವರ ನಂತರ ಅವರ ಶಿಷ್ಯೆ ಶ್ರೀಮತಿ ಎಸ್‌. ಲಕ್ಷ್ಮೀದೇವಿ ಮುನ್ನಡೆಸಿದರು. ಇವರು ಕುಲಕರ್ಣಿಯವರ ನೃತ್ಯ ತಂಡಕ್ಕೆ ಹಿನ್ನೆಲೆ ಗಾಯನವನ್ನು  ನೀಡುತ್ತಿದ್ದರು. ಶ್ರೀನಿವಾಸರಿಗೆ ನಿರಪೇಕ್ಷೆಯಿಂದ ಸಹಾಯ ನೀಡಿದರು.
ದಾವಣಗೆರೆಯ ನಾಟ್ಯ ಭಾರತಿ ಶಾಸ್ತ್ರೀಯ ನೃತ್ಯ ಸಂಗೀತ ಕಲಾ ಕೇಂದ್ರದ ಸಂಚಾಲಕತ್ವವನ್ನು ಈಗ ಶ್ರೀನಿವಾಸ ಕುಲಕರ್ಣಿಯವರ ಸಹೋದರ‍ರ ಇನ್ನೊಬ್ಬ ಪುತ್ರ ಹಾಗೂ ಸೊಸೆಯರಾದ ಶ್ರೀ ರಘುನಾಥ ಕುಲಕರ್ಣಿ ಮತ್ತು ರಜನಿ ರಘುನಾಥ ಕುಲಕರ್ಣಿಯವರು ಉನ್ನತ ಮಟ್ಟದಲ್ಲಿ ನಡೆಸಿಕೊಂಡು ಬರುತ್ತಿದ್ದಾರೆ.
ದಾವಣಗೆರೆ ನಗರಸಭೆಯವರು ಒಂದು ಬಡಾವಣೆಯ ಬಯಲು ರಂಗಮಂದಿರಕ್ಕೆ ಕುಲಕರ್ಣಿ ಶ್ರೀನಿವಾಸರ ಹೆಸರನ್ನಿಟ್ಟು ಗೌರವ ತೋರಿಸಿದ್ದಾರೆ.
ಕುಲಕರ್ಣಿ ಶ್ರೀನಿವಾಸರು ಹಾಕಿಕೊಟ್ಟ ಮಾರ್ಗದಲ್ಲಿ ಇವರ ಸಹೋದರ ಪುತ್ರರಾದ ಶ್ರೀ.ಕೆ.ಜಿ. ಕುಲಕರ್ಣಿ ಹಾಗೂ ರಘುನಾಥ ಕುಲಕರ್ಣಿ ಎಲ್ಲಾ ನೃತ್ಯ ಕೇಂದ್ರಗಳ ಉಸ್ತುವಾರಿಯನ್ನು ಮಾಡುತ್ತಿದ್ದಾರೆ. ಶ್ರೀನಿವಾಸ ಕುಲಕರ್ಣಿಯವರ ನೃತ್ಯ ಶೈಲಿಯನ್ನು ಚಿರಸ್ಥಾಯಿಯಾಗಿ ಉಳಿಸಿ ಬೆಳೆಸಿಕೊಂಡು ಬರುತ್ತಿದ್ದಾರೆ.
ನೃತ್ಯ ಕಲೆಯು ನಗರಗಳಲ್ಲಿ ಸೀಮಿತವಾಗಬಾರದು  ಹಾಗೂ ಈ ಕಲೆಯು ಶ್ರೀಮಂತರ ಸೊತ್ತಾಗಬಾರದೆಂಬ ಉದ್ದೇಶದಿಂದ ಗ್ರಾಮಾಂತರ ಪ್ರದೇಶದಲ್ಲಿ ಸಂಚರಿಸಿ ಈ ನೃತ್ಯ ಕಲೆಯನ್ನು ಎಲ್ಲಾ ವರ್ಗದವರು ಕಲಿಯುವಂತೆ ಮಾಡಿ ಸಮಾಜದಲ್ಲಿ ಈ ಕಲೆಗೆ ಉನ್ನತ ಸ್ಥಾನವನ್ನು ಗಳಿಸಿಕೊಟ್ಟು ಧೀಮಂತ ವ್ಯಕ್ತಿಯಾಗಿ, ಕಲಾತಪಸ್ವಿಯಾಗಿ ಶ್ರೀ ಕುಲಕರ್ಣಿಶ್ರೀನಿವಾಸರು ಅಮರರಾಗಿದ್ದಾರೆ.
ವೌಲ್ಯಾಧಾರಿತ ರಾಜಕಾರಣಿ ಶ್ರೀನಿವಾಸ ಮಲ್ಯ
ಭಾರತ ದೇಶದ ಸುಂದರ ನಿರ್ಮಲ ಕರಾವಳಿಯಲ್ಲಿ ದಕ್ಷಿಣ ಕನ್ನಡ ಜಿಲ್ಲೆಗೆ ಅದರದ್ದೇ ವಿಶಿಷ್ಟವಾದ ಸ್ಥಾನ ಪ್ರಾಪ್ತವಾಗಿದೆ. ದೇಶದ ರಾಜಕೀಯ, ಸಾಮಾಜಿಕ, ಧಾರ್ಮಿಕ, ಸಾಂಸ್ಕೃತಿಕ, ಶೈಕ್ಷಣಿಕ ಕ್ಷೇತ್ರಗಳಲ್ಲಿ ಜಿಲ್ಲೆಯ ಜನರು ನೀಡಿದ ದೇಣಿಗೆ ಬಹಳಷ್ಟಿದೆ. ಬೇರೆ ಬೇರೆ ಕ್ಷೇತ್ರಗಳಲ್ಲಿ ಜಿಲ್ಲೆಯ ಮಹಿಳೆಯರು, ಪುರುಷರು ವಿವಿಧ ಸೇವೆಗಳನ್ನು ಕಾಯಾ ವಾಚಾ ಮನಸಾ ನೀಡಿ ದೇಶ ವಿದೇಶಗಳಲ್ಲಿ ಪ್ರಸಿದ್ಧರಾಗಿದ್ದಾರೆ. ಅದು ಸಹಕಾರ ಕ್ಷೇತ್ರವೇ ಇರಲಿ ಅಥವಾ ದಲಿತರ ದೇವಳ ಪ್ರವೇಶ ಚಳವಳವೇ ಇರಲಿ, ಸರ್ವ ಚಳವಳಗಳಲ್ಲಿಯೂ ಜಿಲ್ಲೆಯ ನೇತಾರರು ಮುಂಚೂಣಿಯಲ್ಲಿದ್ದು ತಮ್ಮ ಶಕ್ತಿ ಸರ್ವಸ್ವಗಳನ್ನು ತಾವು ನಂಬಿದ ತತ್ವಾದರ್ಶಗಳಿಗೆ ಅರ್ಪಿಸಿ, ಮಹಾತ್ಮಾ ಗಾಂಧೀ, ಪಂಡಿತ ಜವಾಹರಲಾಲ ನೆಹರೂ, ಸರದಾರ ವಲ್ಲಭಬಾಯಿ ಪಟೇಲರಂತಹ ಮಹಾನ್ ನಾಯಕರ ದೃಷ್ಟಿಯಲ್ಲಿ ಉತ್ತಮ ಕ್ರಿಯಾಶೀಲ ನಾಯಕರಾಗಿಯೇ ಉಳಿದಿದ್ದರು ಮತ್ತು ದೇಶದ ಚರಿತ್ರೆಯಲ್ಲಿ ಅವರ ಹೆಸರುಗಳು ಅಜರಾಮವಾಗಿ ಇರುವಂತಾಗಿದೆ.
ಭಾರತ ದೇಶದ ಸ್ವಾತಂತ್ರ್ಯ ಚಳವಳಿ ಮತ್ತು ದೊರೆತ ಸ್ವಾತಂತ್ರ್ಯ ವನ್ನು ಉಳಿಸಿಕೊಳ್ಳುವುದಕ್ಕಾಗಿ ಪ್ರಯತ್ನಗಳನ್ನು ಮಾಡುತ್ತ ದೇಶ ವನ್ನು ಬಲಿಷ್ಠವಾಗಿ ಕಟ್ಟುವ ದಿಶೆಯಲ್ಲಿ ಮಹತ್ತರವಾದ ಯೋಜನೆಗಳನ್ನು ರೂಪಿಸಿ, ಕಾರ್ಯರೂಪಕ್ಕಿಳಿಸಿದವರು ಮಹಾನ್ ರಾಜಕೀಯ ಪುಢಾರಿ ದಿ. ಉಳ್ಳಾಲ ಶ್ರೀನಿವಾಸ ಮಲ್ಯರು. ಉತ್ತರ ಹಿಂದೂಸ್ಥಾನದ ಮುಖಂಡರು ಅವರನ್ನು ಮಲ್ಲಯ್ಯ ಅಂತ ಕರೆಯುತ್ತಿದ್ದರು ಮತ್ತು ದಕ್ಷಿಣ ಕನ್ನಡ ಜಿಲ್ಲೆಯ ಜನ ಅವರನ್ನು ಶೀನಪ್ಪ ಮಲ್ಯಾ ಅಥವಾ ಶೀನಪ್ಪ ಮಲ್ಯೆರ ಎಂದೇ ಗುರುತಿಸುತ್ತಿದ್ದರು.
ಶ್ರೀನಿವಾಸ ಮಲ್ಯರು 1902 ಇಸವಿ ನವಂಬರ 21ರಂದು ಜಿಲ್ಲೆಯ ಹೆಸರಾಂತ ಉಳ್ಳಾಲ ಮಲ್ಯ ಕುಟುಂಬದಲ್ಲಿ ಜನಿಸಿದರು. ಇವರ ತಂದೆ ಶ್ರೀ ಉಳ್ಳಾಲ ಮಂಜುನಾಥ ಮಲ್ಯ ಮತ್ತು ತಾಯಿ ಸರಸ್ವತಿ ಯಾನೆ ರುಕ್ಮಾಬಾಯಿ. ಹಿರಿಯ ಅಣ್ಣ ಮಾಧವ ಮಲ್ಯ, ಇನ್ನೊಬ್ಬ ತಮ್ಮ ಜಿಲ್ಲೆಯ ಹೆಸರಾಂತ ಸಾಮಾಜಿಕ ಮುಂದಾಳು ಡಾ. ಉಳ್ಳಾಲ ಪದ್ಮನಾಭ ಮಲ್ಯ (ಮಂಗಳೂರಿನ ರಥಬೀದಿಯ ಒಂದು ರಸ್ತೆಗೆ ಇವರ ಹೆಸರನ್ನು ಇಟ್ಟಿದ್ದಾರೆ). ಶ್ರೀಮತಿ ಭಾಮಿ ಸಂಜೀವಿ ಪಾಂಡುರಂಗ ಶೆಣೈ ಮತ್ತು ಉಪ್ಪಿನಂಗಡಿ ಶ್ರೀಮತಿ ಲಕ್ಷ್ಮೀ ನರಸಿಂಹ ಭಟ್ಟ ಇವರ ತಂಗಿಯರು.
ಸಾತ್ವಿಕ ಮತ್ತು ಸಂಪ್ರದಾಯ ಬದ್ಧ ವ್ಯಾಪಾರೀ ಕುಟುಂಬದಲ್ಲಿ ಜನಿಸಿದ ಶ್ರೀನಿವಾಸ ಮಲ್ಯರು, ಹಿರಿಯರ ಮಾರ್ಗದರ್ಶನದಲ್ಲಿ ಓರ್ವ ದೈವಭಕ್ತ ಮತ್ತು ದೇಶಭಕ್ತರಾಗಿ ಬೆಳೆದು ಬಂದರು. ತ್ಯಾಗ ಬುದ್ಧಿ, ನಿಸ್ವಾರ್ಥ ಭಾವನೆಗಳ ಸಮ್ಮಿಲನ ಇವರಲ್ಲಿ ಎಳೆಯ ಪ್ರಾಯ ದಿಂದಲೇ ಬೆಳೆದು ಬಂದವೆಂದು ಹೇಳಬಹುದು. ಮಲ್ಯರು ಇನ್ನೂ ಯುವಕರಿರುವಾಗಿ ನಿಂದಲೇ ಮಹಾತ್ಮ ಗಾಂಧೀಜಿಯವರ ಪ್ರಭಾವಲಯದಲ್ಲಿ ಬಂದು ತಮ್ಮ ಮುಂದಿನ ಜೀವನವನ್ನು ರೂಪಿಸಿಕೊಳ್ಳತೊಡಗಿದರೆಂದು ಕಾಣುತ್ತದೆ. ಅವರು ಮುಂದೆ ತಮ್ಮ ಜೀವನದಲ್ಲಿ ಅಖಿಲ ಭಾರತ ಕಾಂಗ್ರೆಸ್ ಪಕ್ಷದ ತತ್ವ ಮತ್ತು ಆದರ್ಶಗಳ ನೆರಳಿನಲ್ಲಿ ಮುನ್ನಡೆದರು.
ಶಿಕ್ಷಣ
ಮಂಗಳೂರಿನ ಸಂತ ಅಲೋಶಿಯಸ್ ಕಾಲೇಜಿನ ಪ್ರಾಥಮಿಕ ಶಾಲೆಯಲ್ಲಿ ಎಂಟನೇ ತರಗತಿವರೆಗೆ ಕಲಿತು, ಮುಂದಿನ ದರ್ಜೆಗಳನ್ನು ಕೆನರಾ ಹೈಸ್ಕೂಲಿನಲ್ಲಿ ಪೂರೈಸಿ ಮೆಟ್ರಿಕ್ ಪರೀಕ್ಷೆ ಪಾಸಾದರು. ಮತ್ತೆ ಮುಂದಿನ ಉಚ್ಚ ಶಿಕ್ಷಣಕ್ಕಾಗಿ ಮಂಗಳೂರಿನ ಸರಕಾರಿ ಕಾಲೇಜಿನಲ್ಲಿ (ಈಗ ಮಂಗಳೂರು ವಿಶ್ವವಿದ್ಯಾನಿಲಯ ಕಾಲೇಜು) ಅಂದಿನ ಇಂಟರ ಮಿಡಿಯಟ್ ಕ್ಲಾಸಿಗೆ ಸೇರ್ಪಡೆಗೊಂಡರು.
ಆದರೆ, ಕಾಲೇಜಿನ ಸಾಂಪ್ರದಾಯಿಕ ಶಿಕ್ಷಣಕ್ಕಿಂತಲೂ ಅವರ ಮನಸ್ಸು ರಾಷ್ಟ್ರದ ರಾಜಕೀಯ ಸ್ಥಿತಿಗತಿ ಅರ್ಥಾತ್ ಭಾರತ ಸ್ವಾತಂತ್ರ್ಯ ಚಳವಳಿಯತ್ತ ವಾಲಿತು ಮತ್ತು ಅವರ ಹೃದಯಕ್ಕೂ ಅದು ಹೆಚ್ಚೆಹೆಚ್ಚು ಹತ್ತಿರವಾಯಿತು.
ಬಾಲ್ಯ
ಶ್ರೀನಿವಾಸ ಮಲ್ಯರ ಕುಟುಂಬ ಅಂದರೆ ಮಲ್ಯರ ಕುಟುಂಬ, ಮಂಗಳೂರು ಆಸುಪಾಸುಗಳಲ್ಲಿ ದೈವಭಕ್ತಿ, ಗುರುಸೇವೆ ಮತ್ತು ದಾನಧರ್ಮಗಳಿಗೆ ಹೆಸರುವಾಸಿಯಾದ ಕುಟುಂಬ. ಮಂಗಳೂರು ಹಳೇ ಬಂದರಿನ ವ್ಯಾಪಾರ ವಹಿವಾಟುಗಳಲ್ಲಿ ಆ ಕಾಲದಲ್ಲಿ ಗೌಡ ಸಾರಸ್ವತರದ್ದೇ ಹೆಚ್ಚಿನ ಕಾರುಬಾರು. ಅಲ್ಲಿ ಉಳ್ಳಾಲ ಮಲ್ಯ ಕುಟುಂಬದವರ ಭಂಡಸಾಲೆಗಳೂ ಇದ್ದವು. ವ್ಯಾಪಾರ ವಹಿವಾಟುಗಳಿಂದ ಬಂದ ಶ್ರೀಮಂತಿಕೆಯಲ್ಲಿ ದಾನ ಧರ್ಮಗಳ ಪಾತ್ರವೂ ಇತ್ತು ಎಂದರೆ ಸುಳ್ಳಾಗಲಾರದು. ಅಂತಹ ಘನವಂತ ಕುಟುಂಬದಲ್ಲಿ ಹುಟ್ಟಿದ ಶ್ರೀನಿವಾಸ ಮಲ್ಯರು ಬಾಲ್ಯದಿಂದಲೇ ಜನಸಾಮಾನ್ಯರ ಬಗ್ಗೆ, ಬಡವರು ಭಿಕ್ಷುಕರ ಬಗ್ಗೆ ಕನಿಕರ ಕಾಳಜಿ ಬೆಳೆಸಿಕೊಂಡು ಬಂದಿದ್ದರೆಂದು ಕಾಣುತ್ತದೆ. ಇಂತಹ ಒಂದು ಉದಾಹರಣೆ ಇಲ್ಲಿ ಕೊಡಲಾಗಿದೆ.
ಶ್ರೀನಿವಾಸ ಮಲ್ಯರಿಗೆ ಹೈಸ್ಕೂಲ್ ವಿದ್ಯಾಭ್ಯಾಸಕ್ಕೆ ಹೋಗುವಾಗ, ಚಿಲ್ಲರೆ ಖರ್ಚು ಗಳಿಗಾಗಿ ಪಾಕೇಟ ಮನಿಯಾಗಿ ಎರಡು ರೂಪಾಯಿ (ಆಗಿನ ಕಾಲದಲ್ಲಿ ಅದು ಅತೀ ದೊಡ್ಡ ಹಣವೇ ಸರಿ) ತಂದೆ ತಾಯಿಗಳಿಂದ ಸಿಗುತ್ತಲಿತ್ತು. ಅವರೊಟ್ಟಿಗೆ ಶಾಲೆಗೆ ಹೋಗುತ್ತಿದ್ದ ಇತರ ಶ್ರೀಮಂತ ವಿದ್ಯಾರ್ಥಿಗಳು ತಮಗೆ ಸಿಕ್ಕಿದ ಪಾಕೇಟ ಮನಿಯನ್ನು ಸ್ವಂತಕ್ಕೇ ಖರ್ಚು ಮಾಡುತ್ತಿದ್ದರು. ಆದರೆ ಶ್ರೀನಿವಾಸ ಮಲ್ಯರು ತನಗೆ ಪ್ರತೀ ತಿಂಗಳು ಸಿಗುತ್ತಲಿದ್ದ ಎರಡು ರೂಪಾಯಿಗಳಲ್ಲಿ ಒಂದು ರೂಪಾಯಿಯನ್ನು ಶಾಲೆಗೆ ಹೋಗುವ ರಸ್ತೆಯಲ್ಲಿ ಭಿಕ್ಷೆ ಬೇಡುತ್ತಲಿದ್ದ ಬಡ ಕುರುಡನೊಬ್ಬನಿಗೆ ಪ್ರತೀ ತಿಂಗಳ ಐದನೇ ತಾರೀಕಿನಂದು ತಪ್ಪದೇ ಕೊಡುತ್ತಿದ್ದರಂತೆ. ಆ ಭಿಕ್ಷುಕ ತನ್ನ ಎದುರಿಗೆ ಇಟ್ಟಿದ್ದ ಡಬ್ಬಿಗೆ ಮಲ್ಯರು ಹಾಕುತ್ತಿದ್ದ ರೂಪಾಯಿಯ ಶಬ್ದ ಕೇಳುವಾಗ ಪಡುತ್ತಿದ್ದ ಸಂತೋಷ ಕಂಡು ಮಲ್ಯರು ತುಂಬಾ ಆನಂದಿಸುತ್ತಿದ್ದುದು ಅವರ ಸಹಪಾಠಿಗಳಿಂದ ತಿಳಿದುಬಂದಿದೆ. ಅಲ್ಲದೇ ಬಡಬಗ್ಗರ ಬಗ್ಗೆ, ಸಮಾಜದಲ್ಲಿ ನಿಕೃಷ್ಟ ಸ್ಥಿತಿಯಲ್ಲಿದ್ದ ಜನರ ಬಗ್ಗೆ ಅವರಲ್ಲಿ ವಿಶೇಷವಾದ ಕಾಳಜಿ ಇದ್ದುದು, ಮುಂದೆ ಅವರು ಗಾಂಧೀಜಿಯ ಹರಿಜನ ಉದ್ಧಾರದ ಯೋಜನೆಗಳಲ್ಲಿ ತೊಡಗಿಸಿ ಕೊಂಡದ್ದನ್ನು ನೋಡುವಾಗ ತಿಳಿದುಬರುತ್ತದೆ.
ಶ್ರೀನಿವಾಸ ಮಲ್ಯರು ತಮ್ಮ ಕಾಲೇಜು ವಿದ್ಯಾಭ್ಯಾಸದ ದಿವಸಗಳಲ್ಲೇ ಭಾರತ ದೇಶದ ಸ್ವಾತಂತ್ರ್ಯ ಹೋರಾಟದ ಬಗ್ಗೆ ಆಸ್ಥೆ ಬೆಳೆಸಿಕೊಂಡರು. 1920ರಲ್ಲಿ ಮಹಾತ್ಮಾ ಗಾಂಧೀಜಿಯವರು ಮಂಗಳೂರಿಗೆ ಬಂದು ಹಲವಾರು ಕಾರ್ಯಕ್ರಮಗಳಲ್ಲಿ ಭಾಗವಹಿಸಿ ಮಂಗಳೂರಿನ ಜನತೆಯ ಮುಂದೆ, ಸ್ವಾತಂತ್ರ್ಯ ಚಳವಳಿಯಲ್ಲಿ ದೇಶದ ಜನತೆ ವಹಿಸಬೇಕಾದ ಪಾತ್ರ, ಅಹಿಂಸಾತ್ಮಕ ಚಳವಳಿ, ಹರಿಜನೋದ್ಧಾರ, ಹರಿಜನರಿಗೆ ದೇವಳಗಳಲ್ಲಿ ಪ್ರವೇಶ, ಖಾದಿ – ಚರಕಗಳ ಬಗ್ಗೆ ಕೊಟ್ಟ ಸಂದೇಶಗಳಿಂದ ಶ್ರೀನಿವಾಸ ಮಲ್ಯರು ಪ್ರಭಾವಿತರಾದರು. ತನ್ನ 18ನೇ ವಯಸ್ಸಿನಲ್ಲಿಯೇ ಸ್ವಾತಂತ್ರ್ಯ ಚಳವಳಿಯಲ್ಲಿ ಓರ್ವ ಸ್ವಯಂಸೇವಕನಾಗಿ ಧುಮುಕುವ ನಿರ್ಧಾರವನ್ನು ಅವರು ಮಾಡಿಬಿಟ್ಟಿದ್ದರು.
ಮಂಗಳೂರಿನ ಹಳೇ ಬಂದರಿನಲ್ಲಿದ್ದ ತನ್ನ ಹಿರಿಯರ ವ್ಯಾಪಾರದ ಭಂಡಸಾಲೆಯಲ್ಲಿ ತಾನಿದ್ದು ವ್ಯಾಪಾರ ವಹಿವಾಟುಗಳಲ್ಲಿ ತೊಡಗಿ, ಹಣ ಗಳಿಸಿ ಅವರು ಶ್ರೀಮಂತರಾಗಿ ಮೆರೆಯಬಹುದಿತ್ತು ಮತ್ತು ಸುಖಸಂಪತ್ತಿನ ಜೀವನವನ್ನು ನಡೆಸಬಹುದಿತ್ತು. ಆದರೆ  ಹೃದಯ ಮತ್ತು ಮನಸ್ಸುಗಳಲ್ಲಿ ಸುಪ್ತವಾಗಿದ್ದ ದೇಶಭಕ್ತಿ, ಕ್ರಾಂತಿಕಾರಿ ವಿಚಾರಗಳು, ದೀನದಲಿತರ ಬಗ್ಗೆ ಕಾಳಜಿ ಇವುಗಳು ರಾಷ್ಟ್ರೀಯ ಚಳವಳದ ಪ್ರವಾಹದಲ್ಲಿ ಮಲ್ಯರನ್ನು ದೂರ ಅತೀ ದೂರ ಕೊಂಡುಹೋದವು. ಭಾರತ ಮಾತೆಯನ್ನು ಪರದೇಶಗಳವರ ಮುಷ್ಟಿಯಿಂದ ಬಿಡಿಸಿಕೊಂಡು ಸ್ವತಂತ್ರಗೊಳಿಸುವ ಕನಸನ್ನು ಅವರು ತನ್ನದಾಗಿಸಿಕೊಂಡರು.
ಮಂಗಳೂರಿನಲ್ಲಿ ಏಕೆ? ಇಡೀ ಕರ್ನಾಟಕದಲ್ಲಿ 1920ರ ಮತ್ತು 30 ದಶಕಗಳಲ್ಲಿ ದೇಶಭಕ್ತರೂ, ತ್ಯಾಗಿಗಳೂ ಆಗಿದ್ದ ಕಾರ್ನಾಡು ಸದಾಶಿವ ರಾಯರದ್ದೇ ಮುಖಂಡತ್ವ. ಅವರ ಆಮಂತ್ರಣ ಸ್ವೀಕರಿಸಿದ್ದ ಮಹಾತ್ಮ ಗಾಂಧೀಜಿಯವರು 1920ನೇ ಇಸವಿ ಅಗೋಸ್ತ 19ರಂದು, ಮೊದಲ ಬಾರಿಗೆ ಜಿಲ್ಲೆಗೆ ಬಂದು ಹಲವಾರು ಸಭೆ ಸಮಾರಂಭಗಳಲ್ಲಿ ಭಾಗವಹಿಸಿದ್ದರು. ಮಹಾತ್ಮ ಗಾಂಧೀಜಿಯವರ ಭಾಷಣಗಳಿಂದ; ಅವರ ವಿಚಾರಗಳು, ಅವರ ದೃಷ್ಟಿಕೋನ, ಸತ್ವಯುತ ಬೋಧನೆಗಳಿಂದ ಶ್ರೀನಿವಾಸ ಮಲ್ಯ ಆಗಿನ ಕಾಲದ ಸಾವಿರಾರು ಯುವಕರಂತೆ ತುಂಬಾ ಪ್ರಭಾವಿತರಾದರು. ದೇಶಕ್ಕಾಗಿ ತಮ್ಮ ಜೀವಿತವನ್ನೇ ಮುಡಿಪಾಗಿ ಇಡುವ ನಿರ್ಧಾರ ಕೈಗೊಂಡರು.
ಅಂದಿನ ದಿನಗಳಲ್ಲಿ ಕಾಂಗ್ರೆಸ್ ಸಂಸ್ಥೆಯಲ್ಲಿ ಓರ್ವ ಸ್ವಯಂಸೇವಕನಾಗಿ ಕಾರ್ಯಕ್ಕಿಳಿದ ಶ್ರೀನಿವಾಸ ಮಲ್ಯರು ಮುಂದೆ ಸ್ವಸಾಮರ್ಥ್ಯದಿಂದ, ಸ್ವಶಕ್ತಿಯಿಂದ, ಚತುರ ಬುದ್ಧಿಯಿಂದ ನಿಷ್ಠಾವಂತ ಕಾರ್ಯಗಳಿಂದ ರಾಜಕೀಯ ಕ್ಷೇತ್ರದಲ್ಲಿ ಬಹುಬೇಗನೆ ಗುರುತಿಸಲ್ಪಟ್ಟರು. ಮೊದಲಿಗೆ ಆಗಿನ ಹಿರಿಯ ನಾಯಕರಿಂದ ಅವರು ದ.ಕ. ಜಿಲ್ಲಾ ಕಾಂಗ್ರೆಸ್ ಸಮಿತಿಯ ಕಾರ್ಯದರ್ಶಿ ಯಾಗಿ ನೇಮಿಸಲ್ಪಟ್ಟರು. ನಂತರ ಕರ್ನಾಟಕ ಪ್ರದೇಶ ಕಾಂಗ್ರೆಸ್ ಸಮಿತಿಯಲ್ಲಿ ಒಬ್ಬ ಸದಸ್ಯನಾಗಿ ಚುನಾಯಿತರಾದರು. ಸ್ವಾತಂತ್ರ್ಯ ಪೂರ್ವ ದಿನಗಳಲ್ಲಿ ಕರ್ನಾಟಕ ಪ್ರದೇಶ ಕಾಂಗ್ರೆಸ್ ಸಮಿತಿಯ ಕೇಂದ್ರ ಕಚೇರಿ ಹುಬ್ಬಳ್ಳಿಯಲ್ಲಿ ಇತ್ತು. ಅಲ್ಲದೇ ರಾಜಕೀಯ ಕ್ಷೇತ್ರದಲ್ಲಿ ಇನ್ನೂ ಮುಂದಕ್ಕೆ ಮುಂದಕ್ಕೆ ಹೋಗಲು, ಆಗಿನ ದಿನಗಳಲ್ಲಿ ದೇಶದ ಉನ್ನತ ನಾಯಕರುಗಳಾದ ಪಂಡಿತ ಜವಾಹರಲಾಲ ನೆಹರೂ, ಸುಭಾಸಚಂದ್ರ ಬೋಸ ಮುಂತಾದವರ ಸಮೀಪದ ವಲಯದಲ್ಲಿದ್ದ, ಮಂಗಳೂರಿನವರೇ ಆಗಿದ್ದ ಶ್ರೀಮತಿ ಕಮಲಾದೇವಿ ಚಟ್ಟೋಪಾಧ್ಯಾಯರು ನೀಡಿದ ಸಹಾಯ ಹಸ್ತವೂ ಕಾರಣವಾಯಿತು. ಅದರಿಂದಾಗಿ ಅಧಿಕಾರ ಶ್ರೇಣಿಯ (Hierachy) ವ್ಯವಸ್ಥೆಯಲ್ಲಿ ಅವರಿಗೆ ಮೇಲೆ ಮೇಲಕ್ಕೆ ಏರಲು ದಾರಿ ಸುಲಭವಾಯಿತು. ತಮ್ಮ ಚಾಣಾಕ್ಷ ಬುದ್ಧಿ, ಸಂಘಟನಾ ಚಾತುರ್ಯ, ಸುಸಂಸ್ಕೃತ ನಡವಳಿಕೆ, ಹಾಸ್ಯ ಚಟಾಕಿಗಳಿಂದ ಅವರು ಕಾಂಗ್ರೆಸ್ ನಾಯಕರ ಮತ್ತು ಸಾಮಾನ್ಯ ಸ್ವಯಂಸೇವಕ ರವರೆಗಿನ ಎಲ್ಲರ ಪ್ರೀತಿ ವಿಶ್ವಾಸಗಳಿಗೆ ಪಾತ್ರರಾಗಿ, ಓರ್ವ ನಾಯಕರಾಗಿ ಸ್ವೀಕರಿಸಲ್ಪಟ್ಟರು.
1930 ಇಸವಿಯಲ್ಲಿ ಸ್ವಾತಂತ್ರ್ಯ ಚಳವಳಿಯಲ್ಲಿ ಸಕ್ರಿಯ ನಾಯಕರಾಗಿದ್ದ ಶ್ರೀನಿವಾಸ ಮಲ್ಯರು ನಂತರ ಹಿಂದಕ್ಕೆ ನೋಡಲೇ ಇಲ್ಲ. ಮುಂದೆ ಮುಂದೆ ಕ್ರಮಿಸಿ ಮುಂಚೂಣಿಯ ನಾಯಕರಾದರು. ಅದರಿಂದಾಗಿಯೇ ಹಲವು ಬಾರಿ ಅವರು ಭೂಗತ (underground)ರಾಗಿಯೂ ಕಾರ್ಯ ನಿರ್ವಹಿಸಬೇಕಾಗಿತ್ತು. ತಾನು ಭೂಗತನಾಗಿ ಕಾರ್ಯ ನಿರ್ವಹಿಸಬೇಕಾಗಿದ್ದ ದಿನಗಳಲ್ಲಿ ಚತುರಮತಿಯಾಗಿದ್ದ ಮಲ್ಯರು ಯಾವುದೇ ವೇಷ ಧರಿಸಿ, ಎಲ್ಲಿ ಯಾವ ಊರಿನಲ್ಲಿ ಶಹರಿನಲ್ಲಿ ಇರುತ್ತಿದ್ದರೋ ದೇವರೇ ಬಲ್ಲ. ಅವರನ್ನು ಹಿಡಿದು ಜೈಲಿಗೆ ತಳ್ಳಲು ಸಹಜವಾಗಿ ಪೋಲಿಸ್ ಅಧಿಕಾರಿಗಳು ಕಟ್ಟೆಚ್ಚರ ವಹಿಸುತ್ತಿದ್ದರು. ಆದರೂ ಅವರೆಲ್ಲರ ಕಣ್ಣಿಗೆ ಮಣ್ಣೆರಚಿ ನುಸುಳಿ ಪಾರಾಗುತ್ತಿದ್ದರು ಮಲ್ಯರು.
ಹೀಗೆ ಒಮ್ಮೆ ಮಲ್ಯರು ಭೂಗತರಾಗಿ, ಮುಂಬಯಿಯಲ್ಲಿರುವ ತಮ್ಮ ಸಂಬಂಧಿಕರೇ ಆಗಿದ್ದ ಸರ್ಕಾರಿ ಅಧಿಕಾರಿಗಳೋರ್ವರ ಮನೆಯಲ್ಲಿ ಇದ್ದರು. ಆ ಸಂಬಂಧಿಕರು ಸರಕಾರ ದಲ್ಲಿ ವರಿಷ್ಠ ಅಧಿಕಾರಿಯಾಗಿದ್ದುದರಿಂದ, ಮಲ್ಯರಿಗೆ ಅವರ ಮನೆಯಲ್ಲಿ ಸುಖವಾಗಿ ಶಾಂತವಾಗಿ ಇರಲು ಅನುವಾಯಿತು. ಆದರೂ ಪೋಲಿಸ್ ಸಿ.ಐ.ಡಿ.ಗಳಿಗೆ ಶೀನಪ್ಪ ಮಲ್ಯರು ಅಲ್ಲಿ ಇರುವುದು ಗೂಢಚಾರಿಕೆಯಿಂದ ತಿಳಿದುಬಂತು. ಆದರೆ ಮಲ್ಯರನ್ನು ಸರಿಯಾಗಿ ನೋಡಿ ತಿಳಿಯದ ಪೋಲಿಸ್ ಅಧಿಕಾರಿಗಳು ಅವರಿದ್ದ ಮನೆಗೆ ನುಗ್ಗಿದಾಗ, ಮಲ್ಯರು ಓರ್ವ ಮನೆಯಾಳಿನ ಕೊಳೆ ಬಟ್ಟೆಗಳನ್ನು ಧರಿಸಿ, ಕೈಯಲ್ಲಿ ಒಂದು ಕಸಬರಿಕೆಯಿಂದ ನೆಲವನ್ನು ಝಾಡಿಸುತ್ತಾ ಬಂದರು. ಪೋಲಿಸರು ಕೇಳಿದಾಗ ಏನೋ ಒಂದು ಹಾರಿಕೆಯ ಉತ್ತರವನ್ನು ಇತ್ತು, ಅಲ್ಲಿ ಇದ್ದ ಆಸನಗಳಲ್ಲಿ ಅವರನ್ನು ಕುಳಿತುಕೊಳ್ಳಲು ತಿಳಿಸಿ ಧನಿಗಳು ಈಗ ಬರುತ್ತಾರೆ ಎಂದು ಹೇಳಿ ನೆಲದಲ್ಲಿದ್ದ ಕಸವನ್ನು ಝಾಡಿಸುತ್ತಾ ಮುಂದೆ ಮುಂದೆ ಹೋಗಿ ಪೋಲಿಸರ ಎದುರಿಗೇನೇ ಮನೆಯಿಂದ ಹೊರ ಹೋಗಿಯೇ ಬಿಟ್ಟರು. ಹೀಗೆ ಮನೆಯೊಳಗೆ ಕುಳಿತಿದ್ದ ಪೋಲಿಸರ ಕಣ್ಣಿಗೆ ಮಣ್ಣೆರಚಿ ಅಲ್ಲಿಂದಲೇ ಇಲ್ಲವಾದರು. ಹೀಗೆ ಹಲವಾರು ಪ್ರಸಂಗಗಳಲ್ಲಿ ಮಲ್ಯರು ತಮ್ಮ ಸೂಕ್ಷ್ಮ ಬುದ್ಧಿಯಿಂದ ಪೋಲಿಸರ ದೃಷ್ಟಿಗೆ ಬಿದ್ದೂ ತಪ್ಪಿಸಿಕೊಳ್ಳುತ್ತಿದ್ದರೆಂದು ತಿಳಿದುಬರುತ್ತದೆ.
ಇನ್ನೊಮ್ಮೆ ಮುಂಬಯಿಯ ಮೆರಿನ್ ಡ್ರೈವನಲ್ಲಿದ್ದ ಸುಜೀರ ಪುಂಡಳೀಕ ನಾಯಕರ ಮನೆಯಲ್ಲಿ ಅಜ್ಞಾತರಾಗಿ ಇದ್ದಾಗಲೂ, ಪೋಲಿಸರು ಇನ್ನೇನು? ಕ್ಷಣಗಳಲ್ಲಿ ಬರಲಿದ್ದಾರೆಂದು ಸೂಕ್ಷ್ಮವಾಗಿ ತಿಳಿದುಕೊಂಡು ಮೀಸೆಯನ್ನು ಬೋಳಿಸಿ, ಗೋಪಿಚಂದನದ ನಾಮಗಳನ್ನು ಎಳೆದು ಅಲ್ಲಿಂದ ಪರಾರಿಯಾಗಿ ಮುಂಬಯಿಯನ್ನು ಬಿಟ್ಟು, ಮಂಗಳೂರಿಗೆ ಬಂದರೆಂದು ಹಿರಿಯರು ಹೇಳಿದ್ದನ್ನು ಕೇಳಿದ್ದೇನೆ. ಆ ಕಾಲದಲ್ಲಿಯೂ ನಂತರ ಹಲವು ವರ್ಷಗಳವರೆಗೆ ಪೋಲಿಸ್ ಇಲಾಖೆಯೊಡನೆ ಮಲ್ಯರ ಕಣ್ಣಮುಚ್ಚಾಲೆ ಆಟ ಸಾಗುತ್ತಿದ್ದುದನ್ನು ಹಿರಿಯರು ಮುಖ್ಯವಾಗಿ ರಾಜಕೀಯ ನೇತಾರರು ನೆನಪಿಸಿಕೊಳ್ಳುತ್ತಿದ್ದುದಿತ್ತು.
ಅಂದರೆ ಶ್ರೀನಿವಾಸ ಮಲ್ಯರು ರಾಷ್ಟ್ರೀಯ ಸ್ವಾತಂತ್ರ್ಯದ ಸಂಘರ್ಷದ ದಿನಗಳಲ್ಲಿ ಜವಾಬ್ದಾರಿಯನ್ನು ತಪ್ಪಿಸಿ, ಬರೇ ಅಜ್ಞಾತ ವಾಸವನ್ನು ಮಾಡುತ್ತಾ ಪೋಲಿಸರೊಡನೆ ಕಣ್ಣಮುಚ್ಚಾಲೆ ಆಟದಲ್ಲಿಯೇ ನಿರತರಾಗಿ ಜೈಲುವಾಸದಿಂದ ತಪ್ಪಿಸಿಕೊಳ್ಳುತ್ತಲಿದ್ದರು ಎಂದು ಯಾರೂ ತಪ್ಪಾಗಿ ಅರ್ಥೈಸಬಾರದು.
ಕರ್ನಾಟಕ ಪ್ರದೇಶ ಕಾಂಗ್ರೆಸ್ ಸಮಿತಿ ಕಚೇರಿ ಆಗ ಹುಬ್ಬಳ್ಳಿಯಲ್ಲಿತ್ತು. ಸ್ವಾತಂತ್ರ್ಯ ಹೋರಾಟದ ಕಾಲದಲ್ಲಿ ಮತ್ತು ತದನಂತರದ ಒಂದೆರಡು ವರ್ಷಗಳ ನಂತರವೂ ಮೈಸೂರ ರಾಜ್ಯ ಮಹಾರಾಜರ ಆಳ್ವಿಕೆಯಲ್ಲಿದ್ದುದರಿಂದ ಕಾಂಗ್ರೆಸ್ ಸಮಿತಿ ಮೈಸೂರಿನಲ್ಲಿ ಇತ್ತು. ಮೈಸೂರು ರಾಜ್ಯದಲ್ಲಿ ಮಹಾರಾಜರ ಆಳ್ವಿಕೆ ಕೊನೆಗೊಂಡ ಬಳಿಕ ಮೈಸೂರ ಕಾಂಗ್ರೆಸ್ ಸಮಿತಿ ಕೆ.ಪಿ.ಸಿ.ಸಿ.ಯೊಡನೆ ಸಮ್ಮಿಳಿತಗೊಂಡು ಒಂದೇ ಕರ್ನಾಟಕ ಪ್ರದೇಶ ಕಾಂಗ್ರೆಸ್ ಸಮಿತಿ ಎಂದು ಘೋಷಣೆಯಾಯಿತು. ಆವಾಗ ಶ್ರೀನಿವಾಸ ಮಲ್ಯರು ದೇಶದ ರಾಜಧಾನಿ ದಿಲ್ಲಿಗೆ ಘಟನಾ ಸಮಿತಿಯ (Constituent assembly) ಸದಸ್ಯರಾಗಿ ಚೀಪ್ವ್ಹಿಪ್ (Chief Whip) ಆಗಿ ನೇಮಿಸಲ್ಪಟ್ಟಿದ್ದರು.
ಉಪ್ಪಿನ ಸತ್ಯಾಗ್ರಹದ ಸಂದರ್ಭದಲ್ಲಿ ಹಾಗೂ 1942ರಲ್ಲಿ ‘ಬ್ರಿಟಿಷರೇ ಭಾರತ ಬಿಟ್ಟು ತೊಲಗಿ’(Quit India) ಚಳವಳಿಯ ಕಾಲದಲ್ಲಿಯೂ ಮಹಾತ್ಮರ ಕರೆಗೆ ಓಗೊಟ್ಟು ಮಲ್ಯರು ಜೈಲುವಾಸಕ್ಕೂ ಒಳಗಾಗಿದ್ದರು. ಜೈಲಿನಲ್ಲಿರುವಾಗಲೂ ಅವರು ಬರೇ ಧ್ಯಾನ ಮಾಡುತ್ತಲೂ, ತನ್ನ ಚುರುಕು ಚಟುವಟಿಕೆಗಳಿಂದ, ಲಘು ಹಾಸ್ಯದಿಂದಲೂ ಕೂಡಿದ ಮಾತುಗಳಿಂದಲೂ ಜೈಲು ವಾಸಿಗಳಾದ ತನ್ನ ಒಡನಾಡಿಗಳನ್ನು ಶ್ರೀನಿವಾಸ ಮಲ್ಯರು ರಂಜಿಸುತ್ತಲೇ ಇರುತ್ತಿದ್ದರು. ಇದರಿಂದಾಗಿ ಜೈಲಿನಲ್ಲಿದ್ದ ರಾಷ್ಟ್ರೀಯ ನಾಯಕರ ಮತ್ತು ಬೇರೆ ರಾಜ್ಯಗಳ ಹಲವು ಪುಢಾರಿಗಳ ಮೆಚ್ಚುಗೆಗೆ ಪಾತ್ರರಾದರು. ಒಮ್ಮೆ ಮಾತಿನ ಮಲ್ಲ ಮಲ್ಯರ ಮಾತು ಮತ್ತು ಚಟುವಟಿಕೆಗಳಿಗೆ ಆಕರ್ಷಿತರಾದವರು ಅವರನ್ನೆಂದೂ ಮರೆಯುತ್ತಿರಲಿಲ್ಲ. ಅಂತಹ ಛಾಪನ್ನು ಅವರು ಒತ್ತುತ್ತಿದ್ದರೆಂದು ಹೇಳಬಹುದು. ಅವರ ಮಾತುಗಳಲ್ಲಿ ಕೇಳುಗರನ್ನು ಮೋಡಿ ಮಾಡುವ ಆಕರ್ಷಣೆಯಿತ್ತು.
ಶ್ರೀನಿವಾಸ ಮಲ್ಯರು 1937-46ರ ತನಕ ಅಂದರೆ ರಾಷ್ಟ್ರದ ಸ್ವಾತಂತ್ರ್ಯ ಸಂಗ್ರಾಮದ ಆ ಸಂಕ್ರಮಣ ಕಾಲದಲ್ಲಿ ಕಾಂಗ್ರೆಸ್ ಕಾರ್ಯಕರ್ತರು ಜೈಲಿಗೆ ಹೋಗುತ್ತಿದ್ದಾಗ ಅವರ ಕುಟುಂಬಗಳಿಗೆ ಉಪವಾಸ ಬೀಳದಂತೆ ಆರ್ಥಿಕ ನೆರವನ್ನು ಮತ್ತು ಇತರ ಸಹಾಯಗಳನ್ನು ಕಾಲಕಾಲಕ್ಕೆ ಒದಗಿಸುವ ವ್ಯವಸ್ಥೆಯೊಂದನ್ನು ರೂಪಿಸಿದ್ದರು. ಅಂತೆಯೇ ಕಾಂಗ್ರೆಸ್ ಪಕ್ಷದ ಕಛೇರಿಗಳು, ಕೆಲಸ ಮಾಡುವ ಸಿಬ್ಬಂದಿಗಳಿಗೂ ಹಣದ ನೆರವನ್ನು ಈಯುವ ವ್ಯವಸ್ಥೆಗಳನ್ನೂ ಮಾಡಿಯೇ ಇದ್ದರು. ಹೀಗೆ ಕಾಂಗ್ರೆಸ್ ಪಕ್ಷದ ಕಾರ್ಯಕರ್ತರು, ಅವರ ಕುಟುಂಬಗಳು ಹಣದ ಅಡಚಣೆಗೆ ಒಳಗಾಗದಂತೆ ಮಲ್ಯರು ಜವಾಬ್ದಾರಿ ವಹಿಸಿದ್ದರು. ಕೆಲವೊಮ್ಮೆ ಹಿರಿಯ ಪುಢಾರಿಗಳೆನ್ನಿಸಿದವರೂ ಕೂಡಾ ಮಲ್ಯರ ಸಹಾಯವನ್ನು ಪಡೆಯುತ್ತಲಿದ್ದರೆಂದು ನಾನು ಕೇಳಿದ್ದೇನೆ.
ಮುಖ್ಯವಾಗಿ, 1937ರಲ್ಲಿ ಬ್ರಿಟಿಷ ಶಿಷ್ಟ ಮಂಡಲ ಒಂದು ಲಂಡನಿನಿಂದ ಬಂದು ಕಾಂಗ್ರೆಸ್ ಪಕ್ಷದ ನಾಯಕರ ಮನ ಒಲಿಸಿ, ರಾಜ್ಯಗಳಲ್ಲಿ ಜನರ ಸರಕಾರವನ್ನು ರಚಿಸುವಂತೆ ಮನವೊಲಿಸುವುದರಲ್ಲಿ ಯಶಸ್ವಿಯಾಯಿತು. ಇದರಿಂದಾಗಿ ಜನಪ್ರತಿನಿಧಿಗಳನ್ನು ಆರಿಸಲು ಚುನಾವಣೆಗಳು ನಡೆದವು. ಬ್ರಿಟಿಷರ ಪರರಾಗಿದ್ದ ಭೂಮಾಲಿಕರ ಮತ್ತು ಶ್ರೀಮಂತರ ಪಕ್ಷದ ಅಭ್ಯರ್ಥಿಗಳೊಡನೆ ಚುನಾವಣಾ ಕಣಕ್ಕೆ ಕಾಂಗ್ರೆಸ್ ಪಕ್ಷದ ಹುರಿಯಾಳುಗಳನ್ನು ಹೋರಾಟಕ್ಕೆ ಇಳಿಸಬೇಕಾಗಿತ್ತು. ಕಾಂಗ್ರೆಸ್ ಪಕ್ಷದ ಹುರಿಯಾಳುಗಳಲ್ಲಿ ಹೆಚ್ಚಿನವರು ಪಕ್ಷದ ಸಾಮಾನ್ಯ ಕಾರ್ಯಕರ್ತರೇ ಆಗಿದ್ದುದರಿಂದ ಅವರಿಗೆ ಆರ್ಥಿಕ ಬೆಂಬಲವನ್ನು ನೀಡುವ ಅವಶ್ಯಕತೆಯೂ ಇತ್ತು. ಚುನಾವಣಾ ಕಾರ್ಯದ ಜವಾಬ್ದಾರಿ, ಜಿಲ್ಲಾ ಕಾಂಗ್ರೆಸ್ ಸಮಿತಿಯ ಮೇಲಿತ್ತು. ಅಲ್ಲದೇ ಇತರ ಪ್ರಚಾರ ಕಾರ್ಯ, ಕ್ಷೇತ್ರಗಳಲ್ಲಿ ಚುನಾವಣಾ ಕಾರ್ಯಕ್ಕಾಗಿ ಕಾರ್ಯಕರ್ತರನ್ನು ನೇಮಿಸುವುದು ಭಾಷಣಕಾರರನ್ನು ಒದಗಿಸುವಂತಹ ಅನೇಕ ಕಾರ್ಯಗಳಿಗೂ ಹಣದ ಅವಶ್ಯಕತೆಯಿತ್ತು. ಅದಕ್ಕಾಗಿ ಶ್ರೀನಿವಾಸ ಮಲ್ಯರು ದುಡಿಯಬೇಕಾಯಿತು. ಆದರೆ ಅವರ ಶ್ರಮ ನಿರರ್ಥಕ ವಾಗಲಿಲ್ಲ. ಕಾಂಗ್ರೆಸ್ ಹುರಿಯಾಳುಗಳು ಚುನಾವಣಾ ಕಣದಲ್ಲಿ ಬಹುಸಂಖ್ಯೆಯಲ್ಲಿ ಗೆದ್ದು ಬಂದರು. ಇದರಿಂದಾಗಿ ಶ್ರೀ ಮಲ್ಯರು ಹಳ್ಳಿ ಪಟ್ಟಣಗಳ ಸಾಮಾನ್ಯ ಕಾರ್ಯಕರ್ತರಿಂದ ಹಿಡಿದು ಮುಂಚೂಣಿಯ ನಾಯಕರವರೆಗೆ ಎಲ್ಲರ ಸಂಪರ್ಕಕ್ಕೆ ಬಂದರು ಮತ್ತು ಮುಕ್ತ ಶ್ಲಾಘನೆಗೂ ಪಾತ್ರರಾದರು.
ಮುಂದೆ ಪ್ರದೇಶ ಕಾಂಗ್ರೆಸ್ ಸಮಿತಿಯಲ್ಲಿಯೂ ಶ್ರೀನಿವಾಸ ಮಲ್ಯರು ಗಣನೀಯ ನಾಯಕರಾಗಿಯೂ ಗುರುತಿಸಲ್ಪಡುವಂತಾದರು. ಮಹಾತ್ಮಾ ಗಾಂಧೀಜಿಯವರ ಕಾರ್ಯಕ್ರಮ ಗಳಿಂದ ಖಾದಿ ಪ್ರಚಾರ, ಹರಿಜನರಿಗೆ ದೇವಳಗಳಲ್ಲಿ ಪ್ರವೇಶ, ರಾಷ್ಟ್ರ ಭಾಷೆಯಾಗಿ ಹಿಂದಿ, ಗ್ರಾಮೋದ್ಯೋಗ, ಜಾತೀಯತೆ ನಿರ್ಮೂಲನ ಇತ್ಯಾದಿ ಕಾರ್ಯಕ್ರಮಗಳಿಗೆ ಮಲ್ಯರು ಯಾವಾಗಲೂ ಬೆಲೆ ಕೊಡುತ್ತಿದ್ದರಲ್ಲದೇ, ಆ ಕಾರ್ಯಕ್ರಮಗಳ ಅನುಷ್ಠಾನಕ್ಕಾಗಿ ನಾಯಕರ ಸ್ಥಾನದಲ್ಲಿ ಇದ್ದರು. ಅವರು ಆ ಕಾರ್ಯಕ್ರಮಗಳನ್ನು ಹೃದಯಪೂರ್ವಕವಾಗಿ, ಪೂರ್ಣ ಮನಸ್ಸಿನಿಂದ ಕಾರ್ಯರೂಪಕ್ಕಿಳಿಸಲು ಕಾರ್ಯ ಪ್ರವೃತ್ತರಾಗುತ್ತಿದ್ದರು. ಈ ವಿಷಯಗಳನ್ನು ಅನುಷ್ಠಾನಿಸುವಾಗ ಅವರು ಜೈಲಿಗೂ ಹೋಗಬೇಕಾಗಿ ಬರುತ್ತಿತ್ತು. ಇಂತಹ ಮನೋಭಾವನೆ ಮತ್ತು ಶ್ರದ್ಧೆಯಿಂದಾಗಿ ಅವರು ಸರ್ವ ಜನಾದರಣೀಯರಾಗಿದ್ದರು.
ಮದುವೆ
ಶ್ರೀನಿವಾಸ ಮಲ್ಯರು ರಾಜಕೀಯದಲ್ಲಿ ಮತ್ತು ಸ್ವಾತಂತ್ರ್ಯ ಚಳವಳದಲ್ಲಿ ಸಂಪೂರ್ಣವಾಗಿ ತೊಡಗಿಸಿಕೊಂಡ ದಿನಗಳಲ್ಲೇ ಅವರ ಮದುವೆಯ ಪ್ರಸ್ತಾಪವೂ ಮುಂದೆ ಬಂದಿತ್ತು. ಬಂಟವಾಳದ ಶ್ರೀಮಂತ ಮತ್ತು ಪ್ರತಿಷ್ಠಿತ ಹೆಸರಾಂತ ‘ಕನ್ನಡಿ ಬಾಗಿಲು ಮನೆ’ಯ ಪ್ರಭುಗಳ ಮನೆತನದ ಸಾಹುಕಾರ ದಾಮೋದರ ಪ್ರಭುಗಳ ಮಗಳು ಇಂದಿರಾ ಬಾಯಿ ಯವರೊಡನೆ ಶ್ರೀನಿವಾಸ ಮಲ್ಯರ ಮದುವೆ ಬಂಟವಾಳದಲ್ಲಿ ನೆರವೇರಿತು. ಮದುವೆಯಾದ ಮೇಲೆಯೂ ಅವರು ಸ್ವಾತಂತ್ರ್ಯ ಚಳವಳದ ಗುರುತರದ ಹೊಣೆಗಾರಿಕೆಯಿಂದ ಹಿಂದೆ ಸರಿಯಲೇ ಇಲ್ಲ. ಇದು ಅವರ ವೈಶಿಷ್ಟ್ಯವೆನ್ನಬೇಕು.
ದೇಶ ಸ್ವಾತಂತ್ರ್ಯವಾದ ಬಳಿಕ
ಕಾಂಗ್ರೆಸಿನ ರಾಜಕೀಯ ಅಖಾಡದಲ್ಲಿ ತನ್ನದೇ ಆದ ವರಸೆಗಳನ್ನು ಪ್ರಯೋಗಿಸುತ್ತಾ, ಇದರಿಂದಾಗಿ ಮಿತ್ರರನ್ನೂ ವಿರೋಧಿಗಳನ್ನೂ ಕಟ್ಟಿಕೊಳ್ಳುತ್ತ ಮಲ್ಯರು ತನ್ನದೇ ಹಾದಿಯನ್ನು ಅನುಸರಿಸಿ, ರಾಜಕೀಯದಲ್ಲಿ ಮುಂದಕ್ಕೆ ಮುಂದಕ್ಕೆ ಹೋಗುತ್ತಲೇ ಇದ್ದರು. ಅವರು ಮಿತ್ರರನ್ನು ಹಾಗೂ ಪಕ್ಷದ ಕಾರ್ಯಕರ್ತರನ್ನು ಬೆಂಬಲಿಸುತ್ತ ಅವರನ್ನೂ ತನ್ನೊಂದಿಗೆ ಕೊಂಡು ಹೋಗುತ್ತಲೂ ಇದ್ದರು. ರಾಜಕೀಯದಲ್ಲಿ ತಮ್ಮ ವಿರೋಧಿಗಳನ್ನು ದ್ವೇಷಿಸದೇ, ವಿರೋಧಿಗಳೂ ಕೂಡಾ ಕಷ್ಟಕಾಲದಲ್ಲಿ ಸಹಾಯ ಬೇಡಿ ಬಂದಾಗ, ತುಚ್ಛವಾಗಿ ಕಾಣದೇ ಅವರಿಗೂ ತನ್ನಿಂದಾದ ಸಹಾಯ ಮಾಡುತ್ತಲೂ, ಅಗತ್ಯ ಬಿದ್ದಲ್ಲಿ ತನ್ನ ಮಿತ್ರರಿಂದಲೂ ಅಂಥವರಿಗೆ ಬೇಕಾದಷ್ಟು ಸಹಾಯ ದೊರಕಿಸಿಕೊಡುತ್ತಲೂ ಇದ್ದರು. ಇದರಿಂದಾಗಿ ರಾಜಕೀಯದಲ್ಲಿ ಬೇಕಾದಷ್ಟು ಕಚ್ಚಾಡಿಕೊಂಡಿದ್ದರೂ, ವೈಯುಕ್ತಿಕ ನೆಲೆಯಲ್ಲಿ ಅವರಿಗೆ ಎಲ್ಲೆಲ್ಲಿಯೂ ಮಿತ್ರರೇ ಇದ್ದರು ಎಂದು ಹೇಳಬಹುದು. ಈ ಎಲ್ಲಾ ವಿಶಿಷ್ಟ ಗುಣಗಳಿಂದಾಗಿ ಶ್ರೀನಿವಾಸ ಮಲ್ಯರು ಅಜಾತ ಶತ್ರುವಾಗಿ ಎಲ್ಲರ ಗೌರವಕ್ಕೂ ಪಾತ್ರರಾದರು.
ಅದರಂತೆಯೇ ರಾಜಕೀಯದಲ್ಲಿ ತನ್ನ ಕಡು ವಿರೋಧಿಗಳನ್ನು ಮಣ್ಣು ಮುಕ್ಕಿಸುವುದರಲ್ಲಿಯೂ ಅವರು ಹಿಂದೆ ಮುಂದೆ ನೋಡಿದವರಲ್ಲ. ಹಾಗಾಗಿ ಅವರನ್ನು ಪ್ರೀತಿಸುವವರು, ಗೌರವಿಸುವವರು ಹಾಗೂ ವಿರೋಧಿಸುವವರೂ ಕೂಡಾ ಅವರ ಬಗ್ಗೆ ಹೃದಯದಲ್ಲಿ ಒಂದು ತರಹದ ಭಯವನ್ನು ಇಟ್ಟುಕೊಂಡವರೇ ಆಗಿದ್ದರೆಂದು ಆ ಕಾಲದ ರಾಜಕೀಯ ವಲಯದಲ್ಲಿದ್ದವರ ಮಾತುಗಳಿಂದ ವ್ಯಕ್ತವಾಗುತ್ತದೆ.
ರಾಜಕೀಯದಲ್ಲಿ ತನ್ನ ನೆಲೆಯನ್ನು ಗಟ್ಟಿಮಾಡಿಕೊಳ್ಳುತ್ತಿರುವಾಗ ಅವರ ಮೇಲೆ ದೇವರ ದಯೆಯೂ ಇತ್ತು ಎಂದು ಹೇಳಬಹುದು. 1946ರಲ್ಲಿ ಭಾರತ ದೇಶಕ್ಕೆ ಸ್ವಾತಂತ್ರ್ಯ ಕೊಡುವುದೆಂಬ ನಿರ್ಧಾರಕ್ಕೆ ಬ್ರಿಟಿಷರು ಬಂದಿದ್ದರು. ಕಾಂಗ್ರೆಸ್ ಮತ್ತು ಮುಸ್ಲಿಂ ಲೀಗ ನಾಯಕರುಳ್ಳ ಒಂದು ಸಮ್ಮಿಶ್ರ ಸರಕಾರವನ್ನು ಕೂಡಾ ನೇಮಿಸಲು ಅವರು ಒಪ್ಪಿಕೊಂಡರು. ಇದರಿಂದಾಗಿ ಪಂಡಿತ ಜವಾಹರಲಾಲ ನೆಹರೂರವರನ್ನು ಪ್ರಧಾನ ಮಂತ್ರಿ ಗಳನ್ನಾಗಿ, ಮುಸ್ಲಿಂ ಲೀಗಿನ ಲಿಯಾಕತ ಅಲಿ ಖಾನರವರನ್ನು ಉಪಪ್ರಧಾನರನ್ನಾಗಿ ಹಾಗೂ ಸರದಾರ ಪಠೇಲರಾದಿ ಹಿರಿಯ ನಾಯಕರುಗಳನ್ನು ಮಂತ್ರಿಗಳನ್ನಾಗಿ ಬ್ರಿಟಿಷರು ನೇಮಿಸಿದರು. ಅಂತೆಯೇ ರಾಷ್ಟ್ರೀಯ ಮಟ್ಟದಲ್ಲಿ ಪ್ರತಿನಿಧಿ ಸಭೆಯನ್ನು ಕೂಡಾ ನೇಮಿಸುವ ಘೋಷಣೆಯಾಗಿತ್ತು. ಅದರಲ್ಲಿ ಆಗಿನ ಕಾಲದಲ್ಲಿ ಹೆಸರಾಂತ ಸಮಾಜವಾದಿ ನಾಯಕಿ, ಸಾಮಾಜಿಕ ರಾಜಕೀಯ ಪುಢಾರಿ, ಮಹಾನ್ ಕಲಾ ಪ್ರತಿಭೆಯನ್ನೂ ಹೊಂದಿದ್ದ ಹಾಗೂ ಪಂಡಿತ ಜವಾಹರಲಾಲ ನೆಹರೂ, ಜಯಪ್ರಕಾಶ ನಾರಾಯಣರವರ ಆಪ್ತ ವಲಯದಲ್ಲಿದ್ದ ಶ್ರೀಮತಿ ಕಮಲಾದೇವಿ ಚಟ್ಟೋಪಾಧ್ಯಾಯ ಅವರನ್ನು ಪ್ರತಿನಿಧಿ ಸಭಾದ ಸದಸ್ಯೆಯಾಗಿ ಕಾಂಗ್ರೆಸ್ ಪಕ್ಷ ಆರಿಸಿತ್ತು. ಆದರೆ ಅಂತಹ ಹುದ್ದೆಗಳಲ್ಲಿ ಕಿಂಚಿತ್ತೂ ಆಸಕ್ತಿ ಇಲ್ಲದ ಕಮಲಾದೇವಿಯವರು ತನ್ನ ಊರಿನವರೇ ಆದ ಹಾಗೂ ಹತ್ತಿರದ ನಂಟನ್ನು ಬೆಳೆಸಿಕೊಂಡಿದ್ದ ಶ್ರೀನಿವಾಸ ಮಲ್ಯರ ಹೆಸರನ್ನು ಸೂಚಿಸಿದರು. ಅಷ್ಟೇ ಅಲ್ಲ ಪಂಡಿತ ಜವಾಹರಲಾಲರ ಮನಸ್ಸಿಗೆ ಮನವರಿಕೆ ಮಾಡಿಕೊಳ್ಳಲು, ಶ್ರೀನಿವಾಸ ಮಲ್ಯರು ಪ್ರತಿನಿಧಿ ಸಭೆಯ ಹಾಗೂ ಮುಂದೆ ಘಟನಾ ಸಭೆಯ ಸದಸ್ಯರಾಗುವಂತೆ ಮಾಡಿದರು. ಅಂದಿನ ದಿನಗಳಲ್ಲಿ ಕಮಲಾ ದೇವಿಯವರಂತೆಯೇ ಹಲವಾರು ಜನನಾಯಕರು ಅಥವಾ ಸ್ವಾತಂತ್ರ್ಯ ಹೋರಾಟಗಾರ ರಾಗಿದ್ದವರು ಸ್ಥಾನಾಪೇಕ್ಷಿಗಳಾಗಿರಲಿಲ್ಲ. ಇಂತಹ ಉದಾಹರಣೆಗಳು ಸಾಕಷ್ಟಿವೆ. ಮುಂದೆ ಶ್ರೀನಿವಾಸ ಮಲ್ಯರು ಪಂಡಿತ ಜವಾಹರಲಾಲರಿಗೆ ಹತ್ತಿರದವರಾಗಿ ಬೆಳೆದರೂ, ಯಾವುದೇ ಮಂತ್ರಿ ಪದ ಸ್ಥಾನಕ್ಕಾಗಿ ವಶೀಲಿಬಾಜಿ ಮಾಡದೇ, ಯೋಗ್ಯರಾದವರನ್ನು ಪ್ರೋತ್ಸಾಹಿಸಿ, ಅವರ ಹೆಸರನ್ನು ಮಂತ್ರಿ ಸ್ಥಾನಕ್ಕೋ ಅಥವಾ ಬೇರೆ ಬೇರೆ ಹುದ್ದೆಗಳಿಗೋ ಶಿಫಾರಸು ಮಾಡುತ್ತಲಿದ್ದರು.
1947ರಲ್ಲಿ ಬ್ರಿಟಿಷರು ಭಾರತಕ್ಕೆ ಸ್ವಾತಂತ್ರ್ಯವನ್ನು ಕೊಟ್ಟು ಬ್ರಿಟನ್ನಿಗೆ ವಾಪಸಾದರು. ಆದರೆ ತಮ್ಮ ಬಳುವಳಿಗಳಾಗಿ ಬ್ರಿಟಿಷ್ ಪಾರ್ಲಿಮೆಂಟರಿ ಪದ್ಧತಿ, ಸರಕಾರಿ ಅಧಿಕಾರಿಗಳಿಗಾಗಿ ಭಾರತೀಯ ಆಡಳಿತ ಸೇವೆ (ಆಯ್.ಸಿ.ಎಸ್.); ರಕ್ಷಣಾ ಪಡೆಗಳಲ್ಲಿ ಆಡಳಿತ ಪದ್ಧತಿ ಮುಂತಾದ ಉತ್ತಮ ಆಡಳಿತ ವ್ಯವಸ್ಥೆಗಳನ್ನು ಸ್ವತಂತ್ರ ಭಾರತದಲ್ಲಿ ಬಿಟ್ಟು ಹೋದರು. ಹೀಗೆ ಅನ್ನುವುದಕ್ಕಿಂತಲೂ ಸ್ವತಂತ್ರ ಭಾರತದ ನಾಯಕರು ಬ್ರಿಟಿಷರ ಪದ್ಧತಿಗಳನ್ನು ಅವುಗಳ ಉಪಯುಕ್ತತೆಯನ್ನು ಗ್ರಹಿಸಿಕೊಂಡು ಸ್ವಯಂ ಸ್ಫೂರ್ತಿಯಿಂದ ಸ್ವೀಕರಿಸಿದರು ಎಂದು ಹೇಳಬಹುದು. ಭಾರತದ ಪಾರ್ಲಿಮೆಂಟಿನಲ್ಲಿ ಶ್ರೀನಿವಾಸ ಮಲ್ಯರು, 1947ರಿಂದ ತಮ್ಮ ಜೀವಿತದ ಕೊನೆಯವರೆಗೆ ಚೀಫ್ ವ್ಹಿಪ್ ಆಗಿ ಜವಾಬ್ದಾರಿ ಸ್ಥಾನದಲ್ಲಿದ್ದರು. ಅದರಿಂದಾಗಿ ಲೋಕಸಭೆಯಲ್ಲಿ ಮಲ್ಯರಿಗೆ, ತಮ್ಮ ಪಕ್ಷದ ಮಂತ್ರಿಗಳಿಂದ ಹಿಡಿದು ಸಾಮಾನ್ಯ ಲೋಕಸಭಾ ಸದಸ್ಯರನ್ನು ಕೂಡಾ ಪುರಸ್ಕರಿಸುವ ಅಥವಾ ನಿರ್ಬಂಧಿಸುವ ಅವಕಾಶಗಳು ಸಿಕ್ಕಂತೆ ಆಯಿತು. ಭಾರತದಾದ್ಯಂತದಿಂದ ಲೋಕಸಭೆಗೆ ಆರಿಸಿ ಬಂದ ಹಿರಿಯ ಕಿರಿಯ ನಾಯಕರೊಡನೆ ಹತ್ತಿರದ ಸಂಬಂಧ ಸಂಪರ್ಕಗಳು ಬಂದವು. ಸದಸ್ಯರ ಉತ್ತಮ ಯೋಜನೆಗಳನ್ನು, ಕಾರ್ಯ ಪದ್ಧತಿಗಳನ್ನು, ಅವರಲ್ಲಿರುವ ಶಿಸ್ತು ಮತ್ತು ಅರ್ಪಣಾ ಭಾವಗಳನ್ನು ಹತ್ತಿರದಿಂದ ನೋಡುವ ಮತ್ತು ಅವರ ಸಾಮಾನ್ಯ ಆಸೆ-ಆಕಾಂಕ್ಷೆಗಳನ್ನು ತಿಳಿದುಕೊಳ್ಳುವ, ಸಮರ್ಥರನ್ನು ಪ್ರಧಾನ ಮಂತ್ರಿ ಅಥವಾ ಪಕ್ಷದ ಹಿರಿಯರಿಗೆ ಶಿಫಾರಸು ಮಾಡಿ ಅಂತಹ ಸದಸ್ಯರ ಮೆಚ್ಚುಗೆಗೆ ಪಾತ್ರರಾಗುವ ಸುಸಂಧಿಗಳೂ ಮಲ್ಯರ ಪಾಲಿಗೆ ಬಂದವು. ಯಾವುದೇ ಅಧಿಕಾರ ಸ್ಥಾನಕ್ಕಾಗಿ ಹಂಬಲಿಸದಿರುವ ಮನೋವೈಶಾಲ್ಯದ ಮಲ್ಯರ ಕೂಡೆ, ಸಾಮಾನ್ಯ ಸದಸ್ಯರಿಗೆ ತಮ್ಮ ಮನಸ್ಸಿನಲ್ಲಿರುವ ಸ್ಥಾನಮಾನಗಳ ಅಪೇಕ್ಷೆಗಳನ್ನು ಮುಚ್ಚುಮರೆಯಿಲ್ಲದೇ ಹೇಳಿಕೊಳ್ಳುವ ಅವಕಾಶ ಸಿಗುತ್ತಿತ್ತು. ಹೀಗಾಗಿ ಮಲ್ಯರು ಎಲ್ಲ ಸ್ತರದ ಲೋಕಸಭಾ ಸದಸ್ಯರ, ಅಧಿಕಾರ ರೂಢ ಪಕ್ಷದವರು ಮಾತ್ರವಲ್ಲ ವಿರೋಧ ಪಕ್ಷದ ಸದಸ್ಯರ ಗೌರವ ವಿಶ್ವಾಸಗಳಿಗೂ ಪಾತ್ರರಾಗಿದ್ದರು.
ದೇಶದ ವಿವಿಧ ರಾಜ್ಯಗಳಲ್ಲಿ ಕಾಂಗ್ರೆಸ್ ಪಕ್ಷದ ನಾಯಕರಲ್ಲಿ ದೊಡ್ಡ ಪ್ರಮಾಣದ ಮತಭೇದಗಳು ಬಹಿರಂಗಕ್ಕೆ ಬಂದು, ಪಕ್ಷದ ಸಂಘಟನೆಗೆ ತೊಂದರೆಗಳು ಕಂಡು ಬರುತ್ತಿದ್ದವು. ಆಗ ಸಮಸ್ಯೆಗಳನ್ನು ಬಗೆಹರಿಸಿ, ಪಕ್ಷದ ನಾಯಕರನ್ನು ಒಪ್ಪಿಸಿ ಪರಿಸ್ಥಿತಿಯನ್ನು ತಹಬಂದಿಗೆ ತರಲಿಕ್ಕಾಗಿ ಪಂ. ನೆಹರೂರವರು ಶ್ರೀ ಮಲ್ಯರನ್ನು ಕಳುಹಿಸಿಕೊಡುವುದು ಸಾಮಾನ್ಯವಾಗಿತ್ತು. ಮಲ್ಯರು ಆಯಾ ರಾಜ್ಯದ ಸರಕಾರದಲ್ಲಿರುವ ನಾಯಕರನ್ನು ಮತ್ತು ಪಕ್ಷದ ನಾಯಕರನ್ನು ಸಮಸ್ಯೆಯನ್ನು ಪರಿಹರಿಸಲಿಕ್ಕಾಗಿ ಸಂಪರ್ಕಿಸಿ, ಅಗತ್ಯವಾದ ಪರಿಹಾರವನ್ನು ಸೂಚಿಸುತ್ತಿದ್ದರು. ಅವರೆಲ್ಲರೂ ಒಂದೇ ಮೇಜಿನ ಮೇಲೆ ಕೂತು ಮಲ್ಯರು ಸೂಚಿಸಿದ ಪರಿಹಾರವನ್ನು ಒಪ್ಪಿಕೊಳ್ಳುತ್ತಿದ್ದರು. ಮುಂದೆ ಪಕ್ಷದ ಮತ್ತು ಸರಕಾರದ ಕಾರ್ಯಗಳನ್ನು ಒಮ್ಮನಸ್ಸಿನಿಂದ, ಎಲ್ಲರೂ ಕೈ ಕೈ ಜೋಡಿಸಿಕೊಂಡು ನಿರ್ವಹಿಸುತ್ತಿದ್ದರು. ಇದರಿಂದಾಗಿ ಕೇಂದ್ರೀಯ ನಾಯಕರು ಮಾತ್ರವಲ್ಲ ಪ್ರಾಂತೀಯ ನಾಯಕರ ಪ್ರೀತಿ ವಿಶ್ವಾಸ ಗೌರವಗಳಿಗೆ ಕೂಡ ಮಲ್ಯರು ಪಾತ್ರರಾಗಿದ್ದರು.
ಪಟ್ಟಂ ತಾನು ಪಿಳ್ಳೆ ಕೇರಳ ರಾಜ್ಯದ ಹಿರಿಯ ನಾಯಕರು. ಅವರು ಸ್ವಾತಂತ್ರ್ಯ ಚಳವಳದಲ್ಲಿ ನಿಷ್ಠೆಯಿಂದ ಭಾಗವಹಿಸಿ ಹಲವು ಬಾರಿ ಜೈಲುವಾಸವನ್ನು ಅನುಭವಿಸಿದವರು. ತಮ್ಮ ಜಾಣ್ಮೆ ಮತ್ತು ಕರ್ತೃತ್ವ ಶಕ್ತಿಯಿಂದ ಕೇರಳ ರಾಜ್ಯದಲ್ಲಿ ಬಹು ಎತ್ತರದ ನಾಯಕರಾಗಿ ಮುಂದೆ ಬಂದವರು. ಆದರೆ ಆ ರಾಜ್ಯದ ಕಾಂಗ್ರೆಸ್ಸಿನ ಇತರ ನಾಯಕರೊಡನೆ ಬೆಳೆದು ಬಂದ ಮತಭೇದದಿಂದಾಗಿ ಅವರು ಕಾಂಗ್ರೆಸ್ ಪಕ್ಷವನ್ನು ಬಿಟ್ಟು ಹೊರಬಂದರು. ಆಗ ಪ್ರಜಾ ಸೋಶಲಿಷ್ಟ ಪಾರ್ಟಿ ವರ್ಧಮಾನಕ್ಕೆ ಬರುತ್ತಿತ್ತು. ಆ ಪಕ್ಷವನ್ನು ಸೇರಿದರು. ಅಲ್ಲದೇ ಕೇರಳ ರಾಜ್ಯದಲ್ಲಿ ಕಮೂನಿಸ್ಟ್ ಪಕ್ಷದ ಹುರಿಯಾಳುಗಳು ಹೆಚ್ಚಿನ ಸಂಖ್ಯೆಯಲ್ಲಿ ಆರಿಸಿ ಬಂದು ಎಂ.ಎಸ್. ನಂಬೂದರಿಪಾಡರವರು ದೇಶದಲ್ಲಿಯೇ ಪ್ರಥಮ ಕಮ್ಯೂನಿಷ್ಟ ಪಕ್ಷದ ಸರಕಾರವನ್ನು ರಚಿಸಿದ್ದರು ಮತ್ತು ಕೇಂದ್ರ ಸರಕಾರಕ್ಕೆ ಅಲ್ಪಕಾಲದಲ್ಲಿಯೇ ತಲೆಬೇನೆ ತರುವ ಮಟ್ಟಕ್ಕೆ ರಾಜ್ಯಾಡಳಿತವನ್ನು ತಂದಿದ್ದರು. ಅಂತಹ ಸಮಯದಲ್ಲಿ ಕಮ್ಯೂನಿಷ್ಟ ಸರಕಾರವನ್ನು ಉರುಳಿಸಿ, ಕಾಂಗ್ರೆಸ್ ಪಕ್ಷದ ಸರಕಾರವನ್ನು ರಾಷ್ಟ್ರಪತಿಯವರ ಅಂಕಿತದೊಡನೆ ತರುವುದು ಅತ್ಯಗತ್ಯವಾಗಿತ್ತು. ಅದಕ್ಕೋಸ್ಕರ ಶ್ರೀನಿವಾಸ ಮಲ್ಯರನ್ನು ಅಲ್ಲಿಗೆ ಕಳುಹಿಸಿದರು. ಶ್ರೀ ಮಲ್ಯರು ಒಂದು ಹೊಸ ಸೂತ್ರವನ್ನು ಹೆಣೆದರು. ಅದಕ್ಕೆ ಕೇಂದ್ರ ನಾಯಕರ ಮನ್ನಣೆಯು ದೊರಕಿತು. ಈ ಸೂತ್ರ ಇಡೀ ದೇಶದ ಕಣ್ಣುಗಳನ್ನು ಇವರೆಡೆ ಸೆಳೆಯಿತು. ಮರುದಿನ ಪಟ್ಟಂ ತಾನು ಪಿಳ್ಳೆ ಪಿ.ಎಸ್.ಪಿ. ಪಕ್ಷಕ್ಕೆ ರಾಜೀನಾಮೆಯಿತ್ತರು. ಕಾಂಗ್ರೆಸ್ ವಿಧಾನಸಭಾ ಸದಸ್ಯರು ಪಿಳ್ಳೆಯವರನ್ನು ನಾಯಕರನ್ನಾಗಿ ಆರಿಸಿದರು ಮತ್ತು ಶ್ರೀ ಪಟ್ಟಂ ತಾನು ಪಿಳ್ಳೆ ಕೇರಳ ರಾಜ್ಯದ ಮುಖ್ಯಮಂತ್ರಿಗಳಾದರು. ಇಂತಹ ಹಲವಾರು ಸೂಕ್ಷ್ಮ ಪರಿಸ್ಥಿತಿಯನ್ನು ಮಲ್ಯರು ತಮ್ಮ ಚಾಕಚಕ್ಯತೆಯಿಂದ ಸಮರ್ಥವಾಗಿ ನಿಭಾಯಿಸಿದರು ಎಂದು ಹೇಳಬಹುದು. ಅದರಿಂದಾಗಿ ಮಲ್ಯರನ್ನು Trouble Shooter(ಆತಂಕ ನಿವಾರಕ) ಎಂದು ಕರೆಯುವಂತಾಯಿತು.
1950 ಮತ್ತು 1960ರ ದಶಕಗಳಲ್ಲಿ ಸ್ವಾತಂತ್ರ್ಯ ಸಿಕ್ಕಿ ಕಾಂಗ್ರೆಸ್ ಪಕ್ಷ ಕೇಂದ್ರ ಸರಕಾರದಲ್ಲಿ ಆಡಳಿತವನ್ನು ಕೈಯಲ್ಲಿ ತೆಗೆದುಕೊಂಡಿತು. ದೇಶದ ಕಣ್ಮಣಿ, ಗಾಂಧೀಜಿಯವರ ಉತ್ತರಾಧಿಕಾರಿಯೆಂದು ಬಣ್ಣಿಸಲ್ಪಡುತ್ತಿದ್ದ ಪಂ. ಜವಾಹರಲಾಲ ನೆಹರೂರವರು ಪಂತ ಪ್ರಧಾನರಾದರು. ಉಪಪ್ರಧಾನಿಯಾಗಿ ಸರದಾರ ವಲ್ಲಭಬಾಯಿ ಪಟೇಲರು ಆಯ್ಕೆ ಯಾದರು. ಸ್ವಾತಂತ್ರ್ಯ ಚಳುವಳಿಯಲ್ಲಿ ಉನ್ನತ ಮಟ್ಟದ ನಾಯಕರಾಗಿ ಮೂಡಿ ಬಂದ ಪಂ. ಗೋವಿಂದ ವಲ್ಲಭ ಪಂತ, ವೌಲನಾ ಅಬ್ದುಲ್ಲ ಕಲಂ ಅಜಾದ ಕೇಂದ್ರ ಸರಕಾರದಲ್ಲಿ ಮಂತ್ರಿಗಳಾದರು. ಇನ್ನೊಬ್ಬ ಅಗ್ರಗಣ್ಯ ನಾಯಕ ಡಾ. ಬಾಬು ರಾಜೇಂದ್ರ ಪ್ರಸಾದರವರು ಘಟನಾ ಸಭೆಯ (Constituent Assembly) ಅಧ್ಯಕ್ಷರಾಗಿದ್ದರು. ಗವರ್ನರ್ ಜನರಲ ರಾಗಿದ್ದ ವೌಂಟ ಬ್ಯಾಟನರವರು ಭಾರತದಿಂದ ನಿರ್ಗಮಿಸಿದ ಮೇಲೆ, ಮಹಾಚಾಣಾಕ್ಷ ನೆಂದು ಖ್ಯಾತಿವೆತ್ತ ಚಕ್ರವರ್ತಿ ರಾಜಗೋಪಾಲಾಚಾರ್ಯರವರು ಪ್ರಥಮ ಭಾರತೀಯ ಗವರ್ನರ್ ಜನರಲ್ ಆಗಿ ನೇಮಿಸಲ್ಪಟ್ಟರು.
ಉಪಪ್ರಧಾನಿ ಹಾಗೂ ಗೃಹಮಂತ್ರಿ ಸರದಾರ ಪಟೇಲರು ಭಾರತದ 560 ಸಣ್ಣ ದೊಡ್ಡ ರಾಜ್ಯಗಳನ್ನು ತಮ್ಮ ಉಕ್ಕಿನ ಹಿಡಿತದಿಂದ ಭಾರತದಲ್ಲಿ ವಿಲಿನೀಕರಿಸಿ, ರಾಜ ಮಹಾರಾಜರುಗಳ ಆಡಳಿತವನ್ನು ಕೊನೆಗೊಳಿಸಿದರು. ಧೀಮಂತರೂ, ಸಮರ್ಥರೂ ಆದ  ಡಾ. ಬಿ.ಆರ್. ಅಂಬೇಡ್ಕರ ಅವರ ನೇತೃತ್ವದಲ್ಲಿ ಜಗದ್ವಿಖ್ಯಾತ ನ್ಯಾಯವಾದಿಗಳೆನಿಸಿದ್ದ ಬೆನೆಗಲ್ ನರಸಿಂಗರಾವ್ ಹಾಗೂ ಅನಂತಶಯನಂ ಅಯ್ಯಂಗಾರ್ ಮುಂತಾದವರು ಸಂವಿಧಾನ ರಚನಾ ಸಮಿತಿಯ ಸದಸ್ಯರಾಗಿದ್ದರು. ಇಂತಹ ಮೇಧಾವಿಗಳ ಸಲಹೆ ಸೂಚನೆಗಳನ್ನು ಅಂಗೀಕರಿಸಿ ಸ್ವತಂತ್ರ ಭಾರತಕ್ಕೆ ಹೊಸ ಸಂವಿಧಾನವನ್ನು ರಚಿಸಿ ಡಾ. ಅಂಬೇಡ್ಕರರವರು ಸರಕಾರಕ್ಕೆ ಒಪ್ಪಿಸಿದರು. ಇದನ್ನು 1951ರಲ್ಲಿ ಘಟನಾ ಸಭೆ ಅಂಗೀಕರಿಸಿತು ಮತ್ತು ಭಾರತ ಪ್ರಜಾಪ್ರಭುತ್ವವಾದಿ ರಾಷ್ಟ್ರವೆಂದು ಘೋಷಿತವಾಯಿತು. 1952ರಲ್ಲಿ ಪ್ರಥಮ ಚುನಾವಣೆ ದೇಶದಲ್ಲಿ ನಡೆಯಿತು.
1952ರ ಮಹಾ ಚುನಾವಣೆ ಸಂದರ್ಭ. ಆಗ ರಾಷ್ಟ್ರೀಯ ಪಕ್ಷವಾದ ಕಾಂಗ್ರೆಸ್ಸಿನ ಅಧ್ಯಕ್ಷರಾಗಿದ್ದ ಡಾ. ಪುರುಷೋತ್ತಮ ದಾಸ ಟಂಡನರು, ಪಂ. ನೆಹರೂರವರ ಮುಖಂಡತ್ವ ದಲ್ಲಿ ಚುನಾವಣೆ ಎದುರಿಸುವುದೆಂದು ಕಾಂಗ್ರೆಸ್ ಪಕ್ಷ ನಿರ್ಣಯಿಸಿತು. ಅಂತಹ ಸಂಧಿಗ್ಧ ಕಾಲದಲ್ಲಿ ಲಾಲ ಬಹದ್ದೂರ ಶಾಸ್ತ್ರಿ ಹಾಗೂ ಉಳ್ಳಾಲ ಶ್ರೀನಿವಾಸ ಮಲ್ಯರನ್ನು ಕಾಂಗ್ರೆಸ್ ಪಕ್ಷದ ಕಾರ್ಯದರ್ಶಿಗಳೆಂದು ಪಂ. ನೆಹರೂ ಘೋಷಿಸಿದರು. ಮಲ್ಯರು ಅದಾಗ ರಾಷ್ಟ್ರೀಯ ರಾಜಕಾರಣದಲ್ಲಿ ತಮ್ಮ ಜಾಣ್ಮೆ, ಸಂಘಟನಾ ಸಾಮರ್ಥ್ಯವನ್ನು ಸಮರ್ಪಕವಾಗಿ ಬಳಸಿಕೊಂಡರೆಂದು ಹೇಳಬಹುದು.
1952ರಲ್ಲಿ ಚುನಾವಣೆಯಲ್ಲಿ ದಕ್ಷಿಣ ಕನ್ನಡ ಜಿಲ್ಲೆಯ ಮಂಗಳೂರು ಲೋಕಸಭಾ ಸ್ಪರ್ಧಿಯಾಗಿ ಖ್ಯಾತ ಪತ್ರಕರ್ತ ಬೆನಗಲ ಶಿವರಾಮರವರು ಹಾಗೂ ಉಡುಪಿ (Mangalore North) ಸ್ಥಾನಕ್ಕಾಗಿ ಉಳ್ಳಾಲ ಶ್ರೀನಿವಾಸ ಮಲ್ಯರು ಕಾಂಗ್ರೆಸ್ ಹುರಿಯಾಳುಗಳೆಂದು ಆಯ್ಕೆಗೊಂಡರು. ಕಾಂಗ್ರೆಸ್ ಪಕ್ಷದ ಈ ಇಬ್ಬರೂ ಹುರಿಯಾಳುಗಳು ಅತ್ಯಧಿಕ ಮತಗಳಿಂದ ಲೋಕಸಭೆಗೆ ಗೆದ್ದು ಬಂದರು. ಲೋಕಸಭೆಯಲ್ಲಿ ಕಾಂಗ್ರೆಸ್ ಪಾರ್ಲಿಮೆಂಟರಿ ಪಕ್ಷದಲ್ಲಿ ಶ್ರೀನಿವಾಸ ಮಲ್ಯರು ಚೀಫ್ ವ್ಹಿಪ್ ಆಗಿ ಆರಿಸಲ್ಪಟ್ಟರು. ನಂತರ ಜರುಗಿದ 1957, 1962ರ ಚುನಾವಣೆಗಳಲ್ಲೂ ಕಾಂಗ್ರೆಸ್ ಪಕ್ಷದ ವತಿಯಿಂದ ಉಡುಪಿ ಕ್ಷೇತ್ರದಿಂದ ಉಳ್ಳಾಲ ಶ್ರೀನಿವಾಸ ಮಲ್ಯ ಅವರೇ ಬಹುಮತ ಪಡೆಯುತ್ತಿದ್ದರು. ಮತ್ತು 1965ರ ತನಕ – ನಿಧನರಾಗುವರೆಗೆ ಮಲ್ಯರೇ ಚೀಫ್ ವ್ಹಿಪ್ ಆಗಿ ಕಾರ್ಯ ನಿರ್ವಹಿಸಿದರು. ಆಶ್ಚರ್ಯ ವೆಂದರೆ ಮಲ್ಯರು ಈ 17 ವರ್ಷಗಳ ಅವಧಿಯಲ್ಲಿ ಒಮ್ಮೆಯೂ ಮಂತ್ರಿ ಸ್ಥಾನಕ್ಕಾಗಿ ಅಪೇಕ್ಷೆ ಪಡದೇ ಇದ್ದುದು! ಅವರಿಗೆ ತಮ್ಮ ಮತ ಕ್ಷೇತ್ರದ ಪ್ರಗತಿ, ದೇಶೋದ್ಧಾರ ಮಾತ್ರವೇ ಪ್ರಧಾನವಾಗಿತ್ತು.
1947ರಿಂದ 1965ರ ವರೆಗೆ ಸುಮಾರು 17 ವರ್ಷಗಳ ಕಾಲ ಘಟನಾ ಸಭೆಯಲ್ಲಿ, ನಂತರ ಲೋಕಸಭೆಯಲ್ಲಿ ಸದಸ್ಯರೂ ಆಗಿದ್ದ ಶ್ರೀನಿವಾಸ ಮಲ್ಯರು ಒಮ್ಮೆಯಾದರೂ ಲೋಕಸಭೆಯಲ್ಲಿ ಧ್ವನಿ ಹೊರಡಿಸಿದವರಲ್ಲ. ಲೋಕಸಭೆಯಲ್ಲಿ ಹಿಂದಿನ ಬೆಂಚಿನಲ್ಲಿ ಕೂತು ಸದಸ್ಯರು ಮತ್ತು ಮಂತ್ರಿಗಳ ವರ್ತನೆ, ಅವರುಗಳು ಲೋಕಸಭೆಯ ಕಲಾಪಗಳಲ್ಲಿ ಭಾಗವಹಿಸುವ ರೀತಿ ನೀತಿಗಳನ್ನು, ಅವರುಗಳ ನಡವಳಿಕೆಗಳನ್ನು ಸೂಕ್ಷ್ಮವಾಗಿ ವೀಕ್ಷಿಸುತ್ತಿದ್ದರು. ಅಂತಹ ಸದಸ್ಯರಿಗೆ ತಮ್ಮ ಮನಸ್ಸಿನಲ್ಲಿಯೇ ಅಂಕ(Mark)ಗಳನ್ನು ಕೊಡುತ್ತಲಿದ್ದರು. ಅದರ ಫಲಿತಾಂಶವೇ ಲೋಕಸಭೆಯ ಕಾರ್ಯಕಲಾಪಗಳಲ್ಲಿ ಉತ್ಸುಕತೆ ಯಿಂದ ಭಾಗವಹಿಸುತ್ತಿದ್ದ ಸದಸ್ಯರನ್ನು ವಿವಿಧ ಉಪಸಮಿತಿಗಳಿಗೆ ಸದಸ್ಯರನ್ನಾಗಿ ನೇಮಿಸಲು, ವರಿಷ್ಠರಿಗೆ, ಸಂಬಂಧಪಟ್ಟ ಮಂತ್ರಿಗಳಿಗೆ ಶಿಫಾರಸು ಮಾಡಲು ಅವರು ಅತ್ಯಂತ ಅರ್ಹರಾಗಿದ್ದರು. ಅವರು ಲೋಕಸಭೆ ಮತ್ತು ರಾಜ್ಯಸಭೆಯ ಕಾಂಗ್ರೆಸ್ ಪಕ್ಷದ ಸದಸ್ಯರಿಗೆ ಮಾತ್ರವಲ್ಲ ವಿರೋಧ ಪಕ್ಷಗಳ ಸದಸ್ಯರುಗಳಿಗೂ ವಿವಿಧ ಸಮಿತಿಗಳಲ್ಲಿ ಸದಸ್ಯತ್ವ ಕೊಡಿಸಲು ಪ್ರಯತ್ನಿಸುತ್ತಿದ್ದರು. ಅದರಿಂದಾಗಿ ಸ್ವಪಕ್ಷದ ಸದಸ್ಯರಲ್ಲಿ ಮಾತ್ರವಲ್ಲದೇ ವಿರೋಧ ಪಕ್ಷದ ಸದಸ್ಯರಲ್ಲಿಯೂ ಮಲ್ಯರ ಬಗ್ಗೆ ಗೌರವಾದರಗಳಿದ್ದವು.
ಶ್ರೀ ಮಲ್ಯರಂತೆಯೇ ಮಂಗಳೂರಿನವರೇ ಆದ ಹುಂಡಿ ವಿಷ್ಣು ಕಾಮತ (ಉತ್ತರ ಹಿಂದೂಸ್ಥಾನದವರಿಗೆ ಹರಿ ವಿಷ್ಣು ಕಾಮತ) ಅವರು ಕೂಡಾ 1947ರಿಂದ ಘಟನಾ ಸಭೆ ನಂತರ ಲೋಕಸಭೆಯ ಸದಸ್ಯರಾಗಿದ್ದವರು. ಮಂಗಳೂರಲ್ಲಿ ಶಾಲೆ ಕಾಲೇಜು ಶಿಕ್ಷಣವನ್ನು ಪೂರೈಸುತ್ತಾ ನಂತರ ಬ್ರಿಟನಿನಲ್ಲಿದ್ದು ಐ.ಸಿ.ಎಸ್. (ಇಂಡಿಯನ್ ಸಿವಿಲ್ ಸರ್ವೀಸ್ ಈಗ ಇಂಡಿಯನ್ ಎಂಡ್ಮಿನಿಸ್ಟ್ರೇಟಿವ್ ಸರ್ವೀಸ್) ಪರೀಕ್ಷೆ ಪಾಸಾದರು. ಸಣ್ಣ ಪ್ರಾಯದಿಂದಲೇ ಕ್ರಾಂತಿಕಾರಿ ಮನೋಭಾವ ಹೊಂದಿದ್ದ ಕಾಮತರು ಐ.ಸಿ.ಎಸ್. ಪಾಸಾಗಿ ಮಧ್ಯಪ್ರದೇಶದಲ್ಲಿ ಬ್ರಿಟಿಷ್ ಸರಕಾರದ ಅಧಿಕಾರಿಯಾಗಿ ಕೆಲವು ಕಾಲ ಕೆಲಸ ಮಾಡಿದ್ದರು. ಅಷ್ಟೊಂದು ಸ್ವಲ್ಪ ಸಮಯದಲ್ಲಿಯೇ ಆಡಳಿತದಲ್ಲಿ ತಂದ ಕ್ರಾಂತಿಕಾರಿ ಬದಲಾವಣೆಗಳಿಂದಾಗಿ ಅವರು ಅತ್ಯಂತ ಜನಪ್ರಿಯರಾಗಿದ್ದರು. ಆದರೆ ಅವರು ಹೆಚ್ಚು ಕಾಲ ಬ್ರಿಟಿಷರ ಸೇವೆಯಲ್ಲಿ ಇರಲಿಲ್ಲ.
ನೇತಾಜಿ ಸುಭಾಸಚಂದ್ರ ಬೋಸರ ಸಂಗಾತಿಗಳಾಗಿದ್ದ ಶ್ರೀ ಎಚ್.ವಿ. ಕಾಮತರು ಅವರಂತೆಯೇ ಸರಕಾರದ ಐ.ಸಿ.ಎಸ್. ಹುದ್ದೆ ತೊರೆದು, ಅವರೊಂದಿಗೆ ರಾಷ್ಟ್ರೀಯ ಚಳವಳದಲ್ಲಿ ಕೆಲಸ ಮಾಡಿದರು. ಮುಂದೆ ಅವರು ಹಲವು ಬಾರಿ ಮಧ್ಯಪ್ರದೇಶದಿಂದಲೇ ಲೋಕಸಭೆಗೆ ಕಾಂಗ್ರೆಸ್ ಪಕ್ಷದ ಹುರಿಯಾಳಾಗಿ ನಂತರ ಪ್ರಜಾ ಸೋಶಲಿಷ್ಟ ಪಕ್ಷದ ವತಿಯಿಂದ ಸ್ಪರ್ಧಿಸಿ ಆರಿಸಿ ಬಂದರು. ಅವರು ನೆಹರೂರವರ ಸರಕಾರದ ಧೋರಣೆಗಳನ್ನು ತೀವ್ರವಾಗಿ ಖಂಡಿಸುತ್ತಾ ಕೇಂದ್ರ ಸರಕಾರದ ಮಂತ್ರಿಗಳಿಗೆ, ಪಂ. ನೆಹರೂರವರಿಗೆ ಕೂಡಾ ತಲೆನೋವು ತರಿಸುತ್ತಿದ್ದರು. ಅವರಂತೆಯೇ ಮಹಾವೀರ ತ್ಯಾಗಿ, ರಾಮ ಮನೋಹರ ರಾವ್ ಲೋಹಿಯಾ, ಬ್ಯಾರಿಸ್ಟರ ನಾಥ ಪೈ, ಹೃದಯನಾಥ ಕುಂಜ್ರುರವರು ಕೂಡಾ ವಿರೋಧ ಪಕ್ಷದ ಬೆಂಚಿನಲ್ಲಿ ಕೂತು ಸರಕಾರಕ್ಕೆ ‘ಹರಹರಾ’ ಎನ್ನಿಸುವಂತೆ ಪ್ರಶ್ನೆಗಳನ್ನು ಹಾಕುತ್ತಲಿದ್ದರು. ಆದರೆ ಇವರೆಲ್ಲರಿಗೂ ವೈಯುಕ್ತಿಕವಾಗಿ ಶ್ರೀ ಮಲ್ಯರೊಂದಿಗೆ ನಿಕಟ ಸಂಪರ್ಕವಿತ್ತು, ಸ್ನೇಹವಿತ್ತು. ಆದರೂ ಲೋಕಸಭೆಯಲ್ಲಿ ಸರಕಾರಕ್ಕೆ ಇಕ್ಕಟ್ಟು ತರಲಿಕ್ಕಾಗಿ ಇವರಿಂದ ಮಂಡಿಸಲ್ಪಡುವ ವಿಧೇಯಕಗಳನ್ನು ಶ್ರೀ ಮಲ್ಯರು ತಪ್ಪಿಸುತ್ತಿದ್ದರು.
ಹಿಂದೂಸ್ಥಾನದಾದ್ಯಂತದಿಂದ, ಕೇಂದ್ರ ಸರಕಾರದಿಂದ ತಮ್ಮ ರಾಜ್ಯದ ಹಿತಕ್ಕಾಗಿ ಬೇಕಾಗುವ ಸಹಾಯ ಮತ್ತು ವಿತ್ತ ಯೋಜನೆಗಳಿಗೆ ಅನುಮತಿ ಗಳಿಸಲಿಕ್ಕಾಗಿ ದಿಲ್ಲಿಗೆ ಬರುತ್ತಿದ್ದ, ಮುಖ್ಯಮಂತ್ರಿಗಳಾಗಲಿ ಬೇರೆ ಮಂತ್ರಿಗಳಾಗಲಿ ದಿಲ್ಲಿಗೆ ಬಂದಾಗ ಮೊದಲು ಶ್ರೀ ಮಲ್ಯರನ್ನು ಭೇಟಿಯಾಗುತ್ತಿದ್ದರು. ಅವರಿಗೆ ತಮ್ಮ ಕಾರ್ಯದ ಬಗ್ಗೆ ಮನವರಿಕೆ ಮಾಡಿಕೊಟ್ಟು ಅವರಿಂದ ಸಂಬಂಧಿತ ಕೇಂದ್ರ ಸರಕಾರದ ಮಂತ್ರಿಗಳಿಗೆ ಶಿಫಾರಸು ಮಾಡಿಸಿಕೊಳ್ಳುತ್ತಿದ್ದರು. ಆ ಬಳಿಕವೇ ಕೇಂದ್ರ ಸರಕಾರದ ಮಂತ್ರಾಲಯಗಳಿಗೆ ತೆರಳಿ ಮಂತ್ರಿಗಳನ್ನು ಭೇಟಿ ಮಾಡಿ, ತಮ್ಮ ಕೆಲಸ ಮಾಡಿಸಿಕೊಳ್ಳುತ್ತಲಿದ್ದರು. ಇದಕ್ಕಾಗಿ ಅವರು ಮಲ್ಯರಿಗೆ ಯಾವಾಗಲೂ ಕೃತಜ್ಞರಾಗಿದ್ದು, ತಮ್ಮ ಸ್ನೇಹ-ಸಹಕಾರಗಳನ್ನು ಕೊಡುತ್ತಲಿದ್ದರು. ಈ ವಿಷಯವನ್ನು ಕರ್ನಾಟಕದ ಮಂತ್ರಿಗಳಾಗಿದ್ದ, ಮುಂದೆ ಮುಖ್ಯಮಂತ್ರಿಗಳಾದ ಶ್ರೀ ವೀರೇಂದ್ರ ಪಾಟೀಲರು 1972ರಲ್ಲಿ ಲೋಕಸಭಾ ಚುನಾವಣೆಯ ಸಂದರ್ಭದಲ್ಲಿ ಬಂಟವಾಳಕ್ಕೆ ಬಂದಾಗ ತುಂಬಿದ್ದ ಸಭೆಯಲ್ಲಿ ಪ್ರಸ್ತಾವಿಸಿ ಮಲ್ಯರನ್ನು ಕೊಂಡಾಡಿದ್ದರು.
ಶ್ರೀನಿವಾಸ ಮಲ್ಯ ಮತ್ತು ದ.ಕ. ಜಿಲ್ಲೆ
ಇಂದು ಎಲ್ಲೆಲ್ಲಿಯೂ, ಎಲ್ಲರ ಬಾಯಿಯಲ್ಲೂ ಕೇಳಿ ಬರುತ್ತಲಿರುವುದು ‘Infrastructure’ಗಳ ಬಗ್ಗೆಯೇ ಮಾತು. ಅದಕ್ಕಾಗಿ ಇಷ್ಟು ಸಾವಿರ ಕೋಟಿ ಖರ್ಚು ಎಂಬ ಗುಲ್ಲು. ಅದಕ್ಕಾಗಿ ಕೇಂದ್ರ ಸರಕಾರದ ವತಿಯಿಂದ, ರಾಜ್ಯ ಸರಕಾರಗಳ ವತಿಯಿಂದ ನೇಮಿಸಲ್ಪಡುವ ಉನ್ನತ ಮಟ್ಟದ ಸಮಿತಿಗಳ ನೇಮಕ (High level committee). ಯೋಜನೆಯ ಅಂತಿಮ ದಿನಗಳ ಘೋಷಣೆ. ಅದರ ಬಳಿಕ ಹಲವಾರು ಬಾರಿ ಅಂತಿಮ ದಿನಗಳ ಮುಂದೂಡಿಕೆ. ಮಧ್ಯದಲ್ಲಿ ಇಷ್ಟು ಸಾವಿರ ಕೋಟಿ ಗುಳುಂ ಮಾಡಿದ ಬಗ್ಗೆ ಆರೋಪ, ಪ್ರತ್ಯಾರೋಪಗಳ ಸುರಿಮಳೆ.
ಆದರೆ 1950ರ ದಶಕದ ಮೊದಲಲ್ಲಿ ಪಂ. ಜವಾಹರಲಾಲ ನೆಹರೂರವರು ದೇಶದ ಸರ್ವತೋಮುಖ ಅಭಿವೃದ್ಧಿಗಾಗಿ ಪ್ರಥಮ ಪಂಚವಾರ್ಷಿಕ ಯೋಜನೆಗಳಿಗೆ ನಾಂದಿ ಹಾಡಿದರು. ಅಂದು ದೇಶ ಬಡತನ, ನಿರಕ್ಷರತೆ, ನಿರುದ್ಯೋಗ, ರೋಗರುಜಿನಗಳ ಬೇಗುದಿಯಲ್ಲಿ ತೊಳಲಾಡುತ್ತಿತ್ತು. ಅಂತಹ ದೀನ ಪರಿಸ್ಥಿತಿಯಿಂದ ದೇಶವನ್ನು, ದೇಶದ ಜನತೆಯನ್ನು ವ್ಯವಸ್ಥಿತವಾಗಿ ಪಾರು ಮಾಡುವುದಕ್ಕೆ ಪಂಚವಾರ್ಷಿಕ ಯೋಜನೆಯೊಂದೇ ಹಾದಿ ಎಂದು ಪಂ. ನೆಹರೂ ಘೋಷಿಸಿದರು. ಅದರ ಪೂರ್ಣ ಪ್ರಯೋಜನವನ್ನು ಪಡೆದ ಭಾಗ್ಯವಂತರು ನಾವು ದಕ್ಷಿಣ ಕನ್ನಡ ಜಿಲ್ಲೆಯವರು. ಅದರ ರೂವಾರಿ ಉಳ್ಳಾಲ ಶ್ರೀನಿವಾಸ ಮಲ್ಯರು. ದೇಶದ ಪಂತ ಪ್ರಧಾನ ಪಂ. ನೆಹರೂರವರ ಬಲಗೈ ಬಂಟನಾಗಿ ಮತ್ತು ಲಾಲ ಬಹದ್ದೂರ ಶಾಸ್ತ್ರೀಜಿಗಳಂತಹ ನಿಷ್ಕಾಮಕರ್ಮಿ ನಾಯಕರ ವಿಶ್ವಾಸಿಗನಾಗಿ, ಮಲ್ಯರು ಜಿಲ್ಲೆಯ ಸರ್ವತೋಮುಖ ಅಭಿವೃದ್ಧಿಗಾಗಿ ಜಿಲ್ಲೆಗೆ ತಂದ ಯೋಜನೆಗಳು ಇತರ ಪ್ರದೇಶಗಳ ನಾಯಕರ ಕಣ್ಣು ತೆರೆಸುವಂತಹವು. ರಾಜಕೀಯವಾಗಿ ಮಲ್ಯರನ್ನು ತೆಗಳುವವರೂ ಕೂಡಾ ಅವರ ಸಾಧನೆಗಳನ್ನು ಮೆಚ್ಚುವವರೇ ಆಗಿದ್ದರು. ಇತ್ತೀಚೆಗೆ ಮಂಗಳೂರಿಗೆ ಬಂದಾಗ ಕಾರ್ಮಿಕ ನಾಯಕರಾಗಿ ಮೂಡಿ ಬಂದು ಬಳಿಕ ಭಾರತದ ರಾಜಕೀಯ ಆಗಸದಲ್ಲಿ ಭವ್ಯ ತಾರೆಯಾಗಿ ಪ್ರಜ್ವಲಿಸುತ್ತಿರುವ ಜೋರ್ಜ್ ಫೆನಾಂಡೀಸ್ ಮಾಡಿದ ಒಂದು ಭಾಷಣದಲ್ಲಿ “ಜಿಲ್ಲೆಯ ಪ್ರಗತಿ ಮಲ್ಯರಿಂದಲೇ ಆಯಿತು. ಬಳಿಕ ಬಂದ ಪುಢಾರಿಗಳು ಭಾಷಣ ಗಳಲ್ಲಿಯೇ ಅಂಗೈ ಮೇಲೆ ಜಗತ್ತನ್ನು ತೋರಿಸಿದವರು” ಎಂದು ಮಲ್ಯರನ್ನು ಪ್ರಾಂಜಲವಾಗಿ ಹೊಗಳಿದರು.
ಸ್ವಾತಂತ್ರ್ಯ ಹೋರಾಟದ ಕಾಲದಲ್ಲಿ ದ.ಕ. ಜಿಲ್ಲೆಯ ಮೂಲೆ ಮೂಲೆಗಳಲ್ಲಿ ಸಂಚರಿಸಿ, ಜಿಲ್ಲೆಯ ಹಳ್ಳಿ ಪಟ್ಟಣಗಳ ಭೂ ನಕಾಶೆಯನ್ನು ತನ್ನ ಮನಸ್ಸಿನಲ್ಲಿಯೇ ತೆರೆದಿಟ್ಟಿದ್ದ ಮಲ್ಯರು ಸಾಮಾನ್ಯ ಜನರ ಆಶೆ ಆಕಾಂಕ್ಷೆಗಳನ್ನು ನರ ನಾಡಿಗಳನ್ನು ಸಂಪೂರ್ಣವಾಗಿ ಅರಿತು ಮನನ ಮಾಡಿಕೊಂಡಿದ್ದರು ಮತ್ತು ಬಹುಶಃ ಆಗಲೇ ಈ ನಾಡಿನ ಜನತೆಯ ಸರ್ವತೋಮುಖ ಅಭಿವೃದ್ಧಿಗಾಗಿ ತಮ್ಮದೇ ಆದ ಯೋಜನೆಗಳನ್ನು ಮನಸ್ಸಿನಲ್ಲಿ ಹಾಕಿ ಕೊಂಡಿದ್ದರು ಎಂದು ಕಾಣುತ್ತದೆ. ಮುಂದೆ ಸ್ವಾತಂತ್ರ್ಯ ಬಂದ ಬಳಿಕ ಕೇಂದ್ರ ಸರಕಾರದಲ್ಲಿ, ಕಾಂಗ್ರೆಸ್ ಪಕ್ಷದಲ್ಲಿ ತಮಗೆ ಸಂದ ಸ್ಥಾನಮಾನಗಳ ಬಲದಿಂದ, ತನ್ನದೇ ಆದ ಯುಕ್ತಿ ಮಾರ್ಗದಿಂದ, ಪಂಚವಾರ್ಷಿಕ ಯೋಜನೆಗಳ ಸಂಪೂರ್ಣ ಪ್ರಯೋಜನಗಳನ್ನು ಬಿಡದೇ ಪ್ರಯತ್ನಿಸಿದರು.
1952-57ರ ಅವಧಿಯಲ್ಲಿ ಪ್ರಥಮ ಪಂಚವಾರ್ಷಿಕ ಯೋಜನೆ, 1952-62ರ ಅವಧಿಯಲ್ಲಿ ದ್ವಿತೀಯ ಪಂಚವಾರ್ಷಿಕ ಯೋಜನೆಗಳಲ್ಲಿ ಮಲ್ಯರು ತನ್ನ ಲೋಕಸಭಾ ಸದಸ್ಯನ ನೆಲೆಯಲ್ಲಿ, ಆಡಳಿತ ಪಕ್ಷವಾದ ಕಾಂಗ್ರೆಸಿನ ಕಾರ್ಯಕಾರಿಣಿಯ ಸದಸ್ಯನ ನೆಲೆಯಲ್ಲಿ ಹಾಗೆಯೇ ಲೋಕಸಭಾದಲ್ಲಿ ಚೀಫ್ ವ್ಹಿಪ್ ಸ್ಥಾನದ ಬಲದಿಂದ ತನ್ನ ಸಮಸ್ತ ಪ್ರಭಾವ ಮತ್ತು ಸ್ಥಾನಬಲಗಳನ್ನು ಕೇಂದ್ರೀಕರಿಸಿ ದ.ಕ. ಜಿಲ್ಲೆಯ ಸರ್ವತೋಮುಖ ಅಭಿವೃದ್ಧಿಗಾಗಿ ಹಲವಾರು ಯೋಜನೆಗಳನ್ನು ರೂಪಿಸಿ, ಅದಕ್ಕೆ ತಗಲುವ ಧನ ವಿನಿಯೋಗಗಳಿಗೆ ಅನುಮತಿಯನ್ನು ದೊರಕಿಸಿಕೊಂಡು ಒಂದೊಂದಾಗಿ ಯೋಜನೆಗಳನ್ನು ವ್ಯವಸ್ಥಿತವಾಗಿ ಕಾರ್ಯರೂಪಕ್ಕಿಳಿಸಿದರು.
ತಾನು ಮನಸ್ಸಿನಲ್ಲಿಯೇ ಹಾಕಿಕೊಂಡ ಯೊಜನೆಗಳನ್ನು ಮಲ್ಯರು ಜಿಲ್ಲೆಯ ಶಾಸಕರ, ಜನನಾಯಕರ ಮುಂದಿಟ್ಟಾಗ ಅವರುಗಳು ದಿಙ್ಮೂಢರಾಗಿ ಕೇಳಿಕೊಳ್ಳುತ್ತಿದ್ದುದನ್ನು ನಾನು ಕಂಡಿದ್ದೇನೆ. ಯಾಕೆಂದರೆ ಈ ಯೋಜನೆಗಳ ವ್ಯಾಪ್ತಿ ಇಲ್ಲಿಯವರ ಮಾನಸಿಕ ಸ್ಥಿತಿಗಿಂತ ಎಷ್ಟೋ ಉನ್ನತ ಮಟ್ಟದಲ್ಲಿದ್ದವು. ಬಂಟವಾಳಕ್ಕೊಮ್ಮೆ ಬಂದು ಕಾಂಗ್ರೆಸ್ ಕಾರ್ಯಕರ್ತರ, ಜಿಲ್ಲಾ ಬೋರ್ಡ್, ಪಂಚಾಯತ್ ಬೋರ್ಡ್ ಸದಸ್ಯರ ಸಭೆಯಲ್ಲಿ ಬಂಟವಾಳ ತಾಲೂಕಿನಲ್ಲಿ ಆಗಬೇಕಾದ ಅಭಿವೃದ್ಧಿ ಕಾರ್ಯಗಳು ಮತ್ತು ಅದರ ಸಾಧನೆಗಾಗಿ ತಾನು ಹಾಕಿದ ಯೋಜನೆ ಗಳನ್ನು ಮುಂದಿಟ್ಟಾಗ, ಎಲ್ಲರೂ ತೆರೆದ ಬಾಯಿಂದ ಆಲಿಸುವವರೇ ಆಗಿದ್ದನ್ನು ನಾನು ಸ್ವಂತ ಕಣ್ಣಾರೆ ಕಂಡವನು. “ನಿಮ್ಮ ತಾಲೂಕಿನ ಅಥವಾ ಊರಿನ ಅಭಿವೃದ್ಧಿಗಾಗಿ ನನ್ನಿಂದ ಇನ್ನೇನಾಗ ಬೇಕು?” ಎಂದು ಕೇಳಿದಾಗ ನೆರೆದವರಲ್ಲಿ ಯಾರೂ ಏನೂ ಹೇಳಲಾಗದವರಾಗಿದ್ದರು. ಮುಂದೆ ಅವರಾಗಿಯೇ ನಿಮಗೆ ಇನ್ನೇನಾದರೂ ಅಭಿವೃದ್ಧಿ ಆಗಬೇಕಾದರೆ ತಿಳಿಸುತ್ತಲಿರಿ. ನಾನು ಅದನ್ನು ಕಾರ್ಯರೂಪಕ್ಕಿಳಿಸುತ್ತೇನೆ ಎಂದು ಆಶ್ವಾಸನೆ ಕೊಟ್ಟರು.
ಮಲ್ಯರಿಗೆ ಯಾವುದೇ ಜಿಲ್ಲಾ ಬೋರ್ಡು ಸದಸ್ಯನಾಗಲೀ ಅಥವಾ ಶಾಸಕನಾಗಲೀ ಅಥವಾ ಕಾಂಗ್ರೆಸ್ ನೇತಾರರೇ ಆಗಲೀ, ಸರಕಾರದ ನೌಕರರನ್ನು ದೂರಿದರೆ ಆಗುತ್ತಿರಲಿಲ್ಲ. ನಾವು ಸರಕಾರದ ನೌಕರ ಶಾಹಿಯವರನ್ನು ದೂರದೇ, ಅಂತಹರನ್ನು ಸಮಜಾಯಿಸಿಕೊಂಡು ಕೆಲಸಗಳನ್ನು ಮಾಡಿಸುತ್ತಲಿರಬೇಕು. ಇದರಿಂದಾಗಿ ಅಭಿವೃದ್ಧಿ ಸಾಧ್ಯ ಎಂದು ಅವರು ಎಚ್ಚರಿಸುತ್ತಿದ್ದುದನ್ನು ನಾನು ಸಭೆಗಳಲ್ಲಿ ಕೇಳಿರುತ್ತೇನೆ. ಮಲ್ಯರ ಜಾಣ್ಮೆಯ ನುಡಿಗಳು ಇಂದಿಗೂ ಸರ್ವಮಾನ್ಯ. ಇಂತಹ ವಿಧಾನಗಳಿಂದಲೇ ಅವರು ಜಿಲ್ಲೆಯಲ್ಲಿ ಸರಕಾರೀ ಅಧಿಕಾರಿಗಳಿಂದ ತಮ್ಮ ಯೋಜನೆಗಳನ್ನು ಕಾರ್ಯರೂಪಕ್ಕಿಳಿಸುತ್ತಿದ್ದರು ಎಂದು ಸ್ಪಷ್ಟವಾಗುತ್ತದೆ. ಮಲ್ಯರಿಗೆ ಜಿಲ್ಲೆಯ ಅಂಗುಲ ಅಂಗುಲ ನೆಲದ ಮತ್ತು ಅಲ್ಲಿನ ವ್ಯಕ್ತಿಗಳ ಪರಿಚಯ, ಅನುಭವಗಳು ಇದ್ದವು.
ಶ್ರೀನಿವಾಸ ಮಲ್ಯರು ತಾನು ಸಾಂಸದಿಕನಾಗಿದ್ದ ಕಾಲಾವಧಿಯಲ್ಲಿ ಮಾಡಿದ ಕೆಲಸಗಳು ಯಾದಿ ಈ ಕೆಳಗಿನಂತಿವೆ.
ಮಂಗಳೂರು ಆಕಾಶವಾಣಿ (ಮಂಗಳೂರು)
ಮಂಗಳೂರು ವಿಮಾನ ನಿಲ್ದಾಣ (ಬಜ್ಪೆ)
ಮಂಗಳೂರು – ಹಾಸನ ರೈಲ್ವೇ ಯೋಜನೆ
ರಾಷ್ಟ್ರೀಯ ಹೆದ್ದಾರಿ – 17
ರಾಷ್ಟ್ರೀಯ ಹೆದ್ದಾರಿ – 42
ಕರ್ನಾಟಕ ರೀಜನಲ್ ಇಂಜಿನಿಯರಿಂಗ್ ಕಾಲೇಜ್ (ಈಗ ಎನ್.ಐ.ಟಿ.ಕೆ.)
ಸುರತ್ಕಲ್ ಮಂಗಳೂರು ಸರ್ವಋತು ಬಂದರು (ಪಣಂಬೂರು)
ಮಂಗಳೂರು ರಾಸಾಯನಿಕ ಗೊಬ್ಬರ ಕಾರ್ಖಾನೆ (ಪಣಂಬೂರು)
ಇಡೀ ದೇಶದಲ್ಲಿಯೇ ಕೈ ಬೆರಳಿನಷ್ಟು ಮಾತ್ರ ಆಕಾಶವಾಣಿ ಕೇಂದ್ರಗಳು ಚಾಲ್ತಿ ಯಲ್ಲಿದ್ದಾಗ ಮಂಗಳೂರಿನಲ್ಲಿ ಪ್ರತ್ಯೇಕ ಆಕಾಶವಾಣಿ ನಿಲಯ ಬಂದದ್ದು, ಆ ಕಾಲದಲ್ಲಿ ನಮ್ಮ ಜಿಲ್ಲೆಯ ಜನರ ಕಲ್ಪನೆಗೆ ಮೀರಿದ್ದಾಗಿತ್ತು.
ಹಾಗೆಯೇ ದೇಶದಲ್ಲಿ ಅತ್ಯಲ್ಪ ಸಂಖ್ಯೆಯ ವಿಮಾನ ನಿಲ್ದಾಣಗಳು ಮತ್ತು ಕರ್ನಾಟಕದಲ್ಲಿ ಬೆಂಗಳೂರಿನಲ್ಲಿ ಮಾತ್ರ ಒಂದು ವಿಮಾನ ನಿಲ್ದಾಣವಿದ್ದಾಗ ಮಂಗಳೂರಿ ನಲ್ಲಿಯೂ ಇನ್ನೊಂದು ವಿಮಾನ ನಿಲ್ದಾಣವೆಂಬುದು ಆ ದಿನಗಳಲ್ಲಿ ದಕ್ಷಿಣ ಹಿಂದೂಸ್ತಾನ ದಲ್ಲಿಯೇ ವಿಶೇಷವಾಗಿತ್ತು.
ತೃತೀಯ ಪಂಚವಾರ್ಷಿಕ ಯೋಜನೆಯ ಕಾಲದಲ್ಲಿಯೇ ಮಂಗಳೂರು-ಹಾಸನ ರೈಲ್ವೆ ಯೋಜನೆಯ ಪರಿಕಲ್ಪನೆ ಮಲ್ಯರ ದೂರಗಾಮಿ ದೃಷ್ಟಿಗೆ ಸಾಕ್ಷಿಯಾಗಿದೆ. ಮುಂದೆ ಶ್ರೀ ಟಿ.ಎ. ಪೈಗಳವರು ಕೇಂದ್ರ ಸರಕಾರದಲ್ಲಿ ರೈಲ್ವೇ ಮಂತ್ರಿಗಳಾಗಿದ್ದಾಗ ಯೋಜನೆಯ ಉದ್ಘಾಟನೆಯಾಗಿತ್ತು. ಈಗಿನ ತಲೆಮಾರಿಗೆ ಗೊತ್ತಿರುವಂತೆ, ಮಂಗಳೂರು-ಹಾಸನ ರೈಲ್ವೇ ಮಾರ್ಗವನ್ನು ಬ್ರಾಡಗೇಜ್ ಹಳಿಗಳಿಗೆ ವರ್ಗಾಯಿಸುವುದಕ್ಕೆ ಸುಮಾರು 14 ವರ್ಷಗಳಷ್ಟು ದೀರ್ಘಾವಧಿ ತಗಲಿದ್ದು, ನಮ್ಮ ರಾಜಕೀಯ ಪುಢಾರಿಗಳ ಕಾರ್ಯಕ್ಷಮತೆಗೆ ಸಾಕ್ಷಿ.
ಐವತ್ತು ವರ್ಷಗಳ ಹಿಂದೆ ಮಂಗಳೂರಿನಿಂದ ಕುಂದಾಪುರಕ್ಕೆ ಪ್ರಯಾಣಿಸಲು ಒಂದುವರೆ ದಿನಗಳು ತಗಲುತ್ತಿದ್ದವು. ಅಲ್ಲಲ್ಲಿ ನದಿಗಳಿಗೆ ಕಡವುಗಳು ಇದ್ದವು. ಬಸ್ಸು ಪ್ರಯಾಣ, ಪುನಃ ನದಿ ಮತ್ತು ಕಡವುಗಳನ್ನು ದೋಣಿಯಲ್ಲಿ ದಾಟಿ ಮುಂದಿನ ಪ್ರಯಾಣಕ್ಕೆ ಬಸ್ಸುಗಳನ್ನು ಹತ್ತಬೇಕಾಗಿತ್ತು. ದ್ವಿತೀಯ ಪಂಚವಾರ್ಷಿಕ ಯೋಜನೆಯಡಿಯಲ್ಲಿ ಕೇಂದ್ರ ಸರಕಾರ ಕಾಶ್ಮೀರದಿಂದ ಕನ್ಯಾಕುಮಾರಿಗೆ ರಾಷ್ಟ್ರೀಯ ನೇರಮಾರ್ಗ ಯೋಜನೆ ಕೈಗೊಂಡಾಗ ಮಲ್ಯರು ತಮ್ಮ ಪ್ರಭಾವವನ್ನು ಉಪಯೋಗಿಸಿ ಈ ಯೋಜನೆಯಡಿಯಲ್ಲಿ ಮುಂಬಯಿ ಯಿಂದ ಕಾರವಾರ, ಕುಮಟಾ, ಹೊನ್ನಾವರ ಮಾರ್ಗವಾಗಿ, ಕುಂದಾಪುರ, ಉಡುಪಿ, ಮಂಗಳೂರು, ಕೇರಳ ರಾಜ್ಯದಿಂದ ಈ ರಾಷ್ಟ್ರೀಯ ಹೆದ್ದಾರಿ – 17 (N.H. – 17) ಹಾದು ಹೋಗುವಂತೆ ಮಾಡಿದರು.
ಅದರಂತೆಯೇ ಮಂಗಳೂರು-ಹಾಸನ-ಬೆಂಗಳೂರು ರಾಷ್ಟ್ರೀಯ ಹೆದ್ದಾರಿಗೆ ಕೂಡಾ ಮಲ್ಯರು ಅಸ್ತಿಭಾರ ಹಾಕಿದ್ದರು. ಈ ಎಲ್ಲಾ ಯೋಜನೆ-ಯೋಚನೆಗಳಿಂದಾಗಿ ನಾವು ಬಾಯಲ್ಲಿ ಕೊಚ್ಚಿಕೊಳ್ಳುತ್ತಿರುವ Infrastructure ಯೋಜನೆಗಳನ್ನು ಮಲ್ಯರು ಸದ್ದು ಗದ್ದಲಗಳಿಲ್ಲದೇ ಜಿಲ್ಲೆಗೆ, ರಾಜ್ಯಕ್ಕೆ ತಂದುಕೊಟ್ಟರು.
ಲಾಲ ಬಹುದ್ದೂರ ಶಾಸ್ತ್ರಿಗಳವರು ಕೇಂದ್ರ ಸರಕಾರದಲ್ಲಿ ವಿದ್ಯಾಮಂತ್ರಿಗಳಾಗಿದ್ದ ಸಮಯದಲ್ಲಿ ದೇಶದಲ್ಲಿ ಉನ್ನತ ತಾಂತ್ರಿಕ ಶಿಕ್ಷಣವೀಯುವುದಕ್ಕಾಗಿ ನಾಲ್ಕು ವಿವಿಧ ಪ್ರದೇಶಗಳಲ್ಲಿ ಪ್ರಾದೇಶಿಕ (Regional) ಇಂಜಿನಿಯರಿಂಗ್ ಕಾಲೇಜುಗಳನ್ನು ಸ್ಥಾಪಿಸುವ ಯೋಜನೆಯನ್ನು ಮಾಡಿದ್ದರು. ಇದರ ವಾಸನೆ ಮೂಗಿಗೆ ಬಡಿದ ಶ್ರೀನಿವಾಸ ಮಲ್ಯರು ತನ್ನ ಆಪ್ತರಾದ ಲಾಲ ಬಹದ್ದೂರ ಶಾಸ್ತ್ರಿಗಳವರಲ್ಲಿಗೆ ಸೀದಾ ಹೋಗಿ, ಒಂದು ಪ್ರಾದೇಶಿಕ ತಾಂತ್ರಿಕ ಕಾಲೇಜನ್ನು ಮಂಗಳೂರಲ್ಲಿ ಸ್ಥಾಪಿಸುವಂತೆ ಒತ್ತಾಯಿಸಿದರು. ಮಲ್ಯರು ಮುಂದಿಟ್ಟ ವಾದ ಗಳನ್ನು ಆಲಿಸಿದ ಶಾಸ್ತ್ರಿಗಳು ಮಲ್ಯರ ಸೂಚನೆಗೆ ಒಪ್ಪಿಗೆ ಕೊಟ್ಟರೆಂದು ಕಾಣುತ್ತದೆ. ಅದೇ ರಾತ್ರಿ ಶ್ರೀನಿವಾಸ ಮಲ್ಯರು ಆಗ ಮಂಗಳೂರಿನಲ್ಲಿ ಜಿಲ್ಲಾ ಪಿ.ಡಬ್ಲ್ಯು.ಡಿ. ಅಭಿಯಂತರ (ಇಂಜಿನಿಯರ)ರಾಗಿದ್ದ ಶ್ರೀ ಎಂ.ಎಲ್. ಶ್ರೇಷ್ಠ ಅವರಿಗೆ ಫೋನ್ ಮಾಡಿ ವಿಷಯ ತಿಳಿಸಿ, ಸುರತ್ಕಲ್ನಲ್ಲಿ ಇರುವ ಖಾಲಿ ಪ್ರದೇಶದಲ್ಲಿ ಪ್ರಾದೇಶಿಕ ಇಂಜಿನಿಯರಿಂಗ್ ಕಾಲೇಜಿಗಾಗಿ ತಪಾಸಣೆ ನಡೆಸಿ, ಸಿ.ಪಿ.ಸಿ. ಕಂಪೆನಿಯ ಮೆನೆಜಿಂಗ್ ಡೈರೆಕ್ಟರ್ ಶ್ರೀ ವ್ಹಿ.ಎಸ್. ಕುಡ್ವಾರ ಸಹಾಯವನ್ನು ಪಡೆದು ಕೂಡಲೇ ಅಲ್ಲಿ ಒಂದು ತಾತ್ಪೂರ್ತಿಕ ಶೆಡ್ (Shed) ಕಟ್ಟಿಸಿ ತಯಾರಿ ಮಾಡಿಕೊಳ್ಳಬೇಕು. ತಾನು ಇನ್ನು 15 ದಿನಗಳ ಒಳಗೆ ಶ್ರೀ ಲಾಲ ಬಹದ್ದೂರ ಶಾಸ್ತ್ರಿ ಗಳವರನ್ನು ಸುರತ್ಕಲ್ ಇಂಜಿನಿಯರಿಂಗ್ ಕಾಲೇಜನ್ನು ಉದ್ಘಾಟಿಸಲು ಜಿಲ್ಲೆಗೆ ಕರಕೊಂಡು ಬರುತ್ತೇನಾಗಿ ಹೇಳಿದರಂತೆ. ಹಾಗೆಯೇ ಶ್ರೀ ಕುಡ್ವರಿಗೂ ವಿಷಯ ತಿಳಿಸಿ, ಶ್ರೀ ಎಂ.ಎಲ್. ಶ್ರೇಷ್ಠರು ಕೇಳಿದ ಎಲ್ಲಾ ಸವಲತ್ತುಗಳನ್ನು ಅವರಿಗೆ ತಕ್ಷಣ ಒದಗಿಸಲು ಹೇಳಿದರಂತೆ. ಶ್ರೀ ಕುಡ್ವ ಮತ್ತು ಶ್ರೀ ಶ್ರೇಷ್ಠರ ಕಾರ್ಯತತ್ಪರತೆಯಿಂದ ಶೀಘ್ರಾನುಶೀಘ್ರವಾಗಿ ಸುರತ್ಕಲ್ನಲ್ಲಿ ಪ್ರಾದೇಶಿಕ ಇಂಜಿನಿಯರಿಂಗ್ ಕಾಲೇಜಿನ ಪ್ರಥಮ ಕಟ್ಟಡ ತಾತ್ಪೂರ್ತಿಕ ವಾಗಿಯಾದರೂ ಸಿದ್ಧವಾಗಿ, ಶ್ರೀ ಲಾಲ ಬಹದ್ದೂರ ಶಾಸ್ತ್ರಿಗಳವರಿಂದಲೇ ಅದರ ಉದ್ಘಾಟನೆ ಯಾಯಿತು. ಇದರಿಂದಾಗಿ ದ.ಕ. ಜಿಲ್ಲೆಯ ಸಾವಿರಾರು ಯುವಕರಿಗೆ ತಾಂತ್ರಿಕ ಶಿಕ್ಷಣದ ಸೌಲಭ್ಯ ಅತೀ ಕಡಿಮೆ ವೆಚ್ಚದಲ್ಲಿ ಕೈಗೆಟಕುವಂತಾಯಿತು. ಶ್ರೀನಿವಾಸ ಮಲ್ಯರ ಚಾಕಚಕ್ಯತೆ ಮತ್ತು ಎಂ.ಎಲ್. ಶ್ರೇಷ್ಠರ ಕಾರ್ಯಕ್ಷಮತೆಯಿಂದ ಸುರತ್ಕಲ್ ಎಂಜಿನಿಯರಿಂಗ್ ಕಾಲೇಜು ಅತೀ ಶೀಘ್ರ ಕಾಲದಲ್ಲಿ ಪ್ರಾರಂಭಿಸಲ್ಪಟ್ಟಿತು. ಇಲ್ಲವಾದಲ್ಲಿ ಅದು ಬೇರೆ ರಾಜ್ಯಗಳ ಪಾಲಾಗುತ್ತಿತ್ತು ಎಂದು ಖಂಡಿತವಾಗಿ ಹೇಳಬಹುದು.
ಇಲ್ಲಿ ಶ್ರೀ ಎಂ.ಎಲ್. ಶ್ರೇಷ್ಠರ ಬಗ್ಗೆ ಒಂದು ಮಾತನ್ನು ಹೇಳಬೇಕು. ಅವರೊಬ್ಬ ನಮ್ಮ ಜಿಲ್ಲೆ ಕಂಡ ಅತ್ಯುತ್ತಮ ಶ್ರೇಣಿಯ ಇಂಜಿನಿಯರ್ ಆಗಿದ್ದರು. ಕರ್ತವ್ಯನಿಷ್ಠರಾದ ಶ್ರೇಷ್ಠರು, ತಮ್ಮ ಕೈಕೆಳಗಿನವರನ್ನು ತಮ್ಮಂತೆಯೇ ಯಾವುದೇ ಯೋಜನೆಗಳಿಗೆ ಸಕಾರಾತ್ಮಕವಾಗಿ ಸ್ಪಂದಿಸುವಂತೆ ಮಾಡಿ, ತಮ್ಮಡನೆ ಒಯ್ಯಬಲ್ಲವರಾಗಿದ್ದರು. ಒಂದು ಚಿಕ್ಕಾಸಿನ ಅಪೇಕ್ಷೆ ಇಲ್ಲದೇ, ಕೈಹಿಡಿದ ಕಾರ್ಯಗಳನ್ನು ನಿರ್ದಿಷ್ಟ ಅವಧಿಯೊಳಗೆ ಮಾಡಿ ಮುಗಿಸಬೇಕೆಂಬ ಛಲವಾದಿ. ಅಂತೆಯೇ ರಸ್ತೆ, ಕಟ್ಟಡಗಳ ನಿರ್ಮಾಣ ಕಾರ್ಯಗಳಿಗಾಗಿ ಟೆಂಡರು ಮರು ಟೆಂಡರುಗಳ ಯಾವುದೇ ಗೊಂದಲಗಳಿಲ್ಲದೇ, ನಿಷ್ಠಾವಂತ ಕಂಟ್ರಾಕ್ಟರುಗಳನ್ನು ಅವರೇ ಕರೆದು, ಕಾರ್ಯಗಳನ್ನು ನಮೂದಿಸಿ ಕೆಲಸ ಪ್ರಾರಂಭಿಸುವಂತೆ ಮಾಡಿ ಪ್ರೋತ್ಸಾಹಿಸುತ್ತಿದ್ದರು. ಮಲ್ಯರ ಯೋಜನೆಗಳು ನಮ್ಮ ಜಿಲ್ಲೆಯಲ್ಲಿ ಅಷ್ಟು ವೇಗದಲ್ಲಿ ಈಡೇರುವಲ್ಲಿ ಶ್ರೇಷ್ಠರು ವಹಿಸಿದ ಪಾತ್ರ ಉಲ್ಲೇಖಿಸಲು ಅರ್ಹವಾಗಿದೆ. ಅಂತಹ ನಿಷ್ಕಾಮಕರ್ಮಿ ಅಧಿಕಾರಿಗಳ ಕೊರತೆ ಇಂದು ಅಧಿಕವಾಗಿದೆಯೆಂದು ವ್ಯಥೆಯಿಂದ ಹೇಳಲೇಬೇಕಾಗುತ್ತದೆ.
ಮಳೆಗಾಲದಲ್ಲಿ ದಕ್ಷಿಣ ಕನ್ನಡ (ಕುಂದಾಪುರದಿಂದ ಕಾಸರಗೋಡು ತನಕ)ದ ಉದ್ದಗಲಗಳಲ್ಲಿ ಹರಿಯುವ ನದಿಗಳು ನೆರೆಯ ನೀರಿನಿಂದ ತುಂಬಿ, ರಸ್ತೆಗಳೇ ಕಾಣದಾಗಿ ಪ್ರಯಾಣಿಕರು ಕಂಗಾಲು ಪರಿಸ್ಥಿತಿ ಅನುಭವಿಸಬೇಕಾಗಿ ಬರುತ್ತಿತ್ತು. ಜನತೆಯ ಕಷ್ಟ ಕಾರ್ಪಣ್ಯಗಳ ಅನುಭವ ಶ್ರೀನಿವಾಸ ಮಲ್ಯರಿಗೂ ಇತ್ತು. ಅದಕ್ಕಾಗಿಯೇ ಮೊದಲ ಮತ್ತು ದ್ವಿತೀಯ ಪಂಚವಾರ್ಷಿಕ ಯೋಜನೆಗಳಡಿಯಲ್ಲಿ ಜಿಲ್ಲೆಯ ಪ್ರತಿಯೊಂದು ನದಿಗಳ ಮೇಲಿರುವ ಸೇತುವೆಗಳನ್ನು ಎತ್ತರಿಸುವತ್ತ ಕಾರ್ಯೋನ್ಮುಖರಾದರು. ಅದರಿಂದಾಗಿ ಬಹುತೇಕ ಎಲ್ಲಾ ಸಂಕ ಮೋರಿಗಳು ಎತ್ತರಕ್ಕೇರುವಂತಾದವು. ಮಲ್ಯರು ಯಾವುದೇ ಒಂದು ಯೋಜನೆ ಅಥವಾ ಕಾರ್ಯಕ್ರಮವನ್ನು ಕೈಗೆತ್ತಿಕೊಂಡರೆ, ಅದು ಪೂರ್ತಿಯಾಗುವ ತನಕ ಅದರ ಹಿಂದು-ಮುಂದೆಯೇ ಇದ್ದು ಬಿಡುತ್ತಿದ್ದರು. ಅದಕ್ಕಾಗಿ ಅವರು ಸರಕಾರದ ಸಂಬಂಧಿತ ಅಧಿಕಾರಿಗಳ, ಮಂತ್ರಿಗಳ ಬೆನ್ನು ಹತ್ತಿ, ಅದು ಶೀಘ್ರದಲ್ಲಿ ಉತ್ತಮ ದರ್ಜೆಯಲ್ಲಿ ಆಗುವಂತೆ ನೋಡಿಕೊಳ್ಳುತ್ತಿದ್ದರು.
1962ರಲ್ಲಿ ಮಂಗಳೂರು ನಗರಕ್ಕೊಂದು ‘ಪುರಭವನ’ ಬೇಕೆಂದು ನಿರ್ಧಾರ ವಾಗಿತ್ತು. ಅಂತಹ ಪುರಭವನ ಸುಂದರವಾಗಿರಬೇಕು ಮತ್ತು ದೀರ್ಘಕಾಲದ ಬಾಳ್ವಿಕೆ ಯುಳ್ಳದ್ದಾಗಿರಬೇಕೆಂಬುದು ಮಲ್ಯರ ಒತ್ತಾಸೆಯಾಗಿತ್ತು. ಅಂತಹ ಮಾದರಿ ಪುರಭವನದ ನಿರ್ಮಾಣ ಕಾರ್ಯವನ್ನು ಅಂತಾರಾಷ್ಟ್ರೀಯ ಖ್ಯಾತಿಯ ಗ್ಯಾನನ ಡಂಕರ್ಲಿ ಎಂಬ ಕಂಪೆನಿಗೆ ವಹಿಸಿಕೊಡಲಾಯಿತು. ಅದರ ನಿರ್ಮಾಣ ಕಾರ್ಯ ಮಲ್ಯರು ಆಶಿಸಿದಂತೆಯೇ ಉತ್ತಮವಾಗಿ ಆಯಿತು. ಮಲ್ಯರಿಗೆ ಮಹದಾನಂದವಾಯಿತು.
ಅದೇ ಸಮಯದಲ್ಲಿ ಮಂಗಳೂರಿನ ಕದ್ರಿಗುಡ್ಡೆಯಲ್ಲಿ ಸರ್ಕಿಟ ಹೌಸ್ ನಿರ್ಮಿಸಲು ಕರ್ನಾಟಕ ಸರಕಾರ (ಆಗ ಮೈಸೂರು) ನೀಲಿ ನಕ್ಷೆ ತಯಾರಿಸಿ ಇಟ್ಟಿತ್ತು. ಒಮ್ಮೆ ಆ ಯೋಜನೆಯ ನೀಲಿ ನಕಾಶೆಯನ್ನು ಶ್ರೀನಿವಾಸ ಮಲ್ಯರು ಪರಿಶೀಲನೆಗಾಗಿ ತರಿಸಿಕೊಂಡು ನೋಡುತ್ತಲಿದ್ದರು. ಅದರಲ್ಲಿ ಮಂತ್ರಿ ಮಾಗಧರಿಗೆ ಉಳಕೊಳ್ಳಲು ಮಾತ್ರ ವ್ಯವಸ್ಥೆಯಿತ್ತಲ್ಲದೇ, ಅಂತಹವರ ಭೇಟಿಗಾಗಿ ಸಂದರ್ಶನಕ್ಕಾಗಿ ಬರುವ ಜನರಿಗೆ ಕೂತುಕೊಳ್ಳಲು ಅವಕಾಶವಿರಲಿಲ್ಲ. ವರಾಂಡಾದಲ್ಲಿ (Verenda) ಬೇಕಾದಷ್ಟು ಸ್ಥಳದ ಕೊರತೆಯಿತ್ತು. ಈ ವಿಷಯ ಮಲ್ಯರ ಲಕ್ಷಕ್ಕೆ ಬಂದು ಕೂಡಲೇ ಕಟ್ಟಡ ನಿರ್ಮಾಣ ಕಾರ್ಯದ ಅಭಿಯಂತರುಗಳನ್ನು ಕರೆದು ‘ಈ ಸರ್ಕಿಟ ಹೌಸಿನಲ್ಲಿ ಬರೇ ಮಂತ್ರಿಗಳು ಮಾತ್ರ ಬರುವುದಲ್ಲ. ಅವರನ್ನು ಭೇಟಿಯಾಗಲು ಸರಕಾರದ ಇತರ ಅಧಿಕಾರಿಗಳೂ ಜನಸಾಮಾನ್ಯರೂ ಬರುತ್ತಾರೆ. ಅವರಿಗೆ ಕೂತುಕೊಳ್ಳಲು ಜಾಗ ಬೇಡವೇ?’ ಎಂದು ಹೇಳಿ ವರಾಂಡಾದಲ್ಲಿ ಸಾಕಾಗುವಷ್ಟು ಜಾಗವಿಟ್ಟುಕೊಳ್ಳಲು ನೀಲಿ ನಕಾಶೆಯಲ್ಲಿ ಬದಲಾವಣೆ ಮಾಡಿ ಎಂದು ತಿಳಿಸಿದರು. ಅಲ್ಲಿದ್ದ ಅಭಿಯಂತರುಗಳಿಂದ ಈಗ ನೀಲಿ ನಕಾಶೆಯಲ್ಲಿ ಬದಲಾವಣೆ ಮಾಡಿದರೆ, ಅದಕ್ಕೆ ಪುನರ್ ಮಂಜೂರಾತಿ, ಆರ್ಥಿಕ ಮಂಜೂರಾತಿಗಳ ಬಗ್ಗೆ ಸರಕಾರಕ್ಕೆ ಪರಿಶೀಲನೆಗೆ ಕಳುಹಿಸ ಬೇಕಾಗುತ್ತದೆ ಎಂದು ಉತ್ತರ ಬಂತು. ಅದಕ್ಕೆ ಕೂಡಲೇ ಪ್ರತಿಕ್ರಿಯಿಸಿದ ಮಲ್ಯರು, ನೀವು ಬದಲಿ ಮಾಡಿದ ನೀಲಿ ನಕಾಶೆಯ ಪ್ರತಿ ಮತ್ತು ಹೆಚ್ಚಿನ ಅನುದಾನದ ಬೇಡಿಕೆಯ ಪತ್ರಗಳನ್ನು ನನಗೆ ಇವತ್ತೇ ಕೊಡಿ. ನಾನು ಈ ರಾತ್ರಿಯೇ ಬೆಂಗಳೂರಿಗೆ ಹೋಗಿ ಸಾರ್ವಜನಿಕ ಕಾಮಗಾರಿ ಇಲಾಖೆಯ ಮಂತ್ರಿಯವರೊಡನೆ ಮಾತನಾಡುತ್ತೇನೆ ಮತ್ತು ಮಂಜೂರಾತಿ ಪತ್ರವನ್ನೂ ತಮಗೆ ನಾನೇ ತಂದು ಕೊಡುತ್ತೇನೆ ಎಂದು ಹೇಳಿದರು. ಅದರಂತೆಯೇ ಬದಲಾವಣೆ ಮಾಡಿದ ನೀಲಿ ನಕಾಶೆಯನ್ನು ಬೆಂಗಳೂರಿಗೆ ಕೊಂಡು ಹೋಗಿ, ತಾನು ಹೇಳಿದಂತೆ ‘ಪ್ಲಾನ್’ ಮಂಜೂರಾತಿ ಮಾಡಿಸಿಯೇ ತಂದರು. ಅಧಿಕಾರಿಗಳು ‘ಅಜಾಪ್’ ಆದರೆಂದು ಬೇರೆ ಹೇಳಬೇಕಾಗಿಲ್ಲ. ಹೀಗಿತ್ತು ಮಲ್ಯರ ಕಾರ್ಯ ವೈಖರಿ.
ಉಳ್ಳಾಲದ ನೇತ್ರಾವತಿ ನದಿಯ ಮೇಲೆ ಕಟ್ಟುತ್ತಲಿದ್ದ ನೂತನ ಸೇತುವೆಗೆ ಸಿಮೆಂಟ್ ಸಿಗುವುದು ಕಷ್ಟವಿತ್ತು. ದೇಶದಲ್ಲಿಯೇ ದೊಡ್ಡ ಪ್ರಮಾಣದ ಸಿಮೆಂಟ ಕೊರತೆ ಇತ್ತು. ಇದರಿಂದಾಗಿ ಸೇತುವೆ ನಿರ್ಮಾಣದ ಕಂಟ್ರಾಕ್ಟರುಗಳು ಸೇತುವೆ ಕಟ್ಟುವ ಕೆಲಸ ನಿಲ್ಲಿಸಿದ್ದರು ಮತ್ತು ಜಲ್ಲಿ ತಯಾರು ಮಾಡುವ ಕ್ರಶಿಂಗ ಯಂತ್ರವನ್ನು ಬೇರೆ ಕಡೆಗೆ ಸಾಗಾಟ ಮಾಡುವ ತಯಾರಿಯಲ್ಲಿದ್ದರು. ಅದರಿಂದಾಗಿ ಸೇತುವೆ ಕಾಮಗಾರಿ ಕೆಲಸವು ತಾತ್ಕಾಲಿಕವಾಗಿ ನಿಂತು ಹೋಗುವಂತಾಗುತ್ತಿತ್ತು. ದಿಲ್ಲಿಯಿಂದ ಜಿಲ್ಲೆಗೆ ಬಂದಿದ್ದ ಮಲ್ಯರಿಗೆ ಈ ವಿಷಯ ತಿಳಿಯಿತು. ಅವರು ಅಭಿಯಂತರುಗಳನ್ನು ಕರೆಸಿ ವಿಷಯದ ಬಗ್ಗೆ ಕೇಳಿದಾಗ ಅವರುಗಳು ಸಿಮೆಂಟ್ ಪೂರೈಕೆಯಲ್ಲಿ ಕೊರತೆ ಬಂದಿರುವುದರಿಂದ ಕೆಲಸದ ಪ್ರಗತಿ ಕುಂಠಿತವಾಗುತ್ತಿದೆ ಎಂಬ ವಿಷಯವನ್ನು ವಿಷದಪಡಿಸಿದರು. ಮಲ್ಯರು ದಿಲ್ಲಿಗೆ ಪರತ್ತು ಹೋಗುವಾಗ ಈ ವಿಷಯಕ್ಕೆ ವಿಶೇಷ ಪ್ರಾಶಸ್ತ್ಯ ನೀಡಿದರು. ಮೊದಲಾಗಿ ಆರ್ಥಿಕ ಇಲಾಖಾ ಕಾರ್ಯದರ್ಶಿಯವರನ್ನು ಭೇಟಿ ಮಾಡಿದರು. ಅವರಿಗೆ ವಿಷಯವನ್ನು ಮನಗಾಣಿಸಿ ಸಾಕಾಗುವಷ್ಟು ಹಣವನ್ನು ಬಿಡುಗಡೆ ಮಾಡಿಸಿಕೊಂಡರು. ಎರಡು ವೇಗನ ಸಿಮೆಂಟನ್ನು ಆದ್ಯತೆಯ ಮೇರೆಗೆ ಮಂಗಳೂರಿಗೆ ಕೂಡಲೇ ತಲುಪುವಂತೆ ಮಾಡಿದರು ಮತ್ತು ಉಳ್ಳಾಲ ಸಂಕದ ಕೆಲಸ ಮುಂದುವರೆಸುವಂತೆ ಅಧಿಕಾರಿಗಳಿಗೆ ತಿಳಿಸಿದರು. ಅದರಿಂದ ನಿಗದಿತ ವೇಳೆಗೆ ಉಳ್ಳಾಲ ಸೇತುವೆಯ ಕಾಮಗಾರಿ ಗಳು ಮುಗಿಯುವಂತೆ ಆಯಿತು.
ರಾಷ್ಟ್ರೀಯ ಕಾಂಗ್ರೆಸ್ಸಿನ ಅಂದಿನ ಕಾರ್ಯಕ್ರಮಗಳಾದ ಭಾರತ ದೇಶದ ಸ್ವಾತಂತ್ರ್ಯ ಹೋರಾಟ, ಖಾದಿ ಪ್ರಚಾರ, ಹರಿಜನರ ಉದ್ಧಾರ ಇವುಗಳಿಗಾಗಿ ಜಿಲ್ಲೆಯಾದ್ಯಂತ ಓಡಾಡಿ ಕೊಂಡಿದ್ದ ಶ್ರೀನಿವಾಸ ಮಲ್ಯರಿಗೆ ದ.ಕ. ಜಿಲ್ಲೆಯ ಎಲ್ಲಾ ಪೇಟೆ, ಪಟ್ಟಣ, ಹಳ್ಳಿಪಳ್ಳಿ ಗಳ ಭೌಗೋಳಿಕ ಚಿತ್ರಣ ಮನದಟ್ಟಾಗಿತ್ತು. ಇದರಿಂದಾಗಿ ಅವರು ಸಂಸದೀಯ ವರ್ಷ ಗಳಲ್ಲಿ ಜಿಲ್ಲೆಯ ಪ್ರಗತಿಗೆ, ಅಭಿವೃದ್ಧಿಗೆ ಬೇಕಾದ ರಸ್ತೆಗಳು, ನದಿಗಳ ಮೇಲಣ ಸೇತುವೆಗಳು ಎಲ್ಲಿ ಅವಶ್ಯವೆಂಬುದನ್ನು ಅರಿತಿದ್ದರು. ಹಾಗಾಗಿ ಅವರಿಗೆ ಭೌಗೋಳಿಕ ನಕಾಶೆಯನ್ನು ಪರಿಶೀಲಿಸುತ್ತಾ ಇರುವ ಅಗತ್ಯವಿರಲಿಲ್ಲ.
ಮಂಗಳೂರು – ಬಂಟವಾಳ ಕೂಡು ರಸ್ತೆ (ಬಿ.ಸಿ.ರೋಡು)ವರೆಗಿನ ವಾಹನ ಸಂಚಾರ, ದೇಶದಲ್ಲಿಯೇ ದಿಲ್ಲಿ -ಆಗ್ರಾ ನಂತರ ಹೆಚ್ಚು ದಟ್ಟಣೆ ಉಳ್ಳದ್ದಾಗಿತ್ತು. ಇದಕ್ಕೆ ಮಂಗಳೂರು – ಪುತ್ತೂರು – ಮಡಿಕೇರಿ – ಮೈಸೂರು ರಸ್ತೆ, ಬೆಂಗಳೂರು – ಮಂಗಳೂರು ರಸ್ತೆ, ಹಾಸನ – ಬೆಂಗಳೂರು ರಸ್ತೆ, ಮಂಗಳೂರು ಚಾರ್ಮಾಡಿ ಘಾಟಿಯಾಗಿ ಚಿಕ್ಕಮಗಳೂರು, ಕಡೂರುವರೆಗೆ ಹೋಗಿ ಬರುವ ವಾಹನಗಳ ಓಡಾಟ ಕಾರಣವಾಗಿತ್ತು. ಅದಕ್ಕಾಗಿ ಮಂಗಳೂರು – ಹಾಸನ ರಾ.ಹೆ. 42ರ ಕಾಮಗಾರಿಯನ್ನು ಕೈಗೆತ್ತಿಕೊಂಡಾಗ ಮಂಗಳೂರು – ಬಂಟವಾಳ ಕೂಡು ರಸ್ತೆಯ ಸಮಾನಂತರವಾಗಿ ಮಾಣಿ-ಉಳ್ಳಾಲ ರಸ್ತೆ (ಪಾಣೆಮಂಗಳೂರಿನ ಮೆಲ್ಕಾರಿನಿಂದ) ಮಂಚಿ, ದೇರಳಕಟ್ಟೆ, ಕೋಟೆಕಾರು ವರೆಗೆ ರಸ್ತೆಯನ್ನು ಅಗಲ ಮಾಡಿ ಡಾಮಾರು ಬಳಸಿ ಉತ್ತಮ ದರ್ಜೆಯ ರಸ್ತೆಯನ್ನಾಗಿ ರಚಿಸಬೇಕೆಂದು ಅವರು ಮಾಸ್ಟರ್ ಪ್ಲಾನಿನಲ್ಲಿ ಸೇರಿದ್ದರು. ಆದರೆ ಅವರ ನಿಧನದ ಬಳಿಕ, ರಾಜಕೀಯ ಮುಖಂಡರ ನಿರ್ಲಕ್ಷ್ಯ, ಅಧಿಕಾರಿಗಳ ಅವಗಣನೆಯಿಂದ ಈ ರಸ್ತೆಯ ಕಾಮಗಾರಿ ನೆನೆಗುದಿಗೆ ಬಿದ್ದಿತು. ಆ ರಸ್ತೆಯನ್ನು ಸರಿಯಾಗಿ ನಿರ್ಮಿಸಿದ್ದರೆ, ಮಂಗಳೂರು-ಬಿ.ಸಿ.ರೋಡು ವರೆಗಿನ ವಾಹನಗಳ ದಟ್ಟಣೆ ಕಡಿಮೆಯಾಗಿ ಪ್ರವಾಸಿಗರಿಗೆ, ಚಲಿಸುವ ವಾಹನಗಳಿಗೆ, ನಿರಂತರ ಸಂಚಾರ ಸುಲಭವಾಗುತ್ತಿತ್ತು. ಆದರೆ ಆ ಯೋಜನೆ ಕೈಗೂಡಲಿಲ್ಲ. ಇದು ಯಾರ ದೌರ್ಭಾಗ್ಯವೋ ಹೇಳಲಾಗದು.
ರಾಜಕೀಯ ಜೀವನ
ರಾಜಕೀಯ ಕ್ಷೇತ್ರದಲ್ಲಿ ಶ್ರೀನಿವಾಸ ಮಲ್ಯರು ಅತೀ ಎತ್ತರದ ಸ್ಥಾನಕ್ಕೆ ತಲುಪಿದವರು. ಆದರೆ ಈ ಸ್ಥಾನಕ್ಕಾಗಿ ಅವರು ಆಶೆ ಪಟ್ಟವರಲ್ಲ. ತನ್ನ ಬುದ್ಧಿ ಬಲದಿಂದ, ಕಾರ್ಯಕ್ಷಮತೆ ಗಳಿಂದ ಮತ್ತು ಶ್ರದ್ಧೆಯಿಂದ, ವೈಯಕ್ತಿಕ ಕಷ್ಟಕಾರ್ಪಣ್ಯಗಳನ್ನು ಲೆಕ್ಕಿಸದೇ ಗುರಿಮುಟ್ಟುವ ತನಕ ವಿಶ್ರಮಿಸದಿರುವ ಮಾನಸಿಕ ತಯಾರಿ ಮಾಡಿ, ಮುನ್ನುಗ್ಗುವ ಗುಣಗಳಿಂದ ಅವರು ಈ ಸ್ಥಾನಕ್ಕೆ ಏರಿದವರು. ಅಂತಹ ಉದ್ದವಾದ ನಿರಂತರದ ದಾರಿಯಲ್ಲಿ ಅವರು ಕಲ್ಲುಮುಳ್ಳುಗಳ ಚುಚ್ಚುವಿಕೆಯ ನೋವನ್ನು ಎಣಿಸದೇ, ಕೈಗೆತ್ತಿಕೊಂಡ ಕಾರ್ಯಗಳನ್ನು ಯಶಸ್ವಿಯಾಗಿ ಮುಗಿಯುವ ತನಕ ವಿಶ್ರಮಿಸದೇ, ತನ್ನ ಒಟ್ಟಿಗೆ ಇದ್ದವರನ್ನು ಕೊನೆಯ ತನಕ ಮರೆಯದೇ, ತನ್ನೊಂದಿಗೇನೇ ತೆಗೆದುಕೊಂಡು ಹೋಗುವ ಉದಾರತೆ, ಸಹೃದಯತೆ ಅವರದ್ದಾಗಿತ್ತು.
1952ರ ಪ್ರಥಮ ಮಹಾ ಚುನಾವಣೆಯಲ್ಲಿ ಶ್ರೀ ಎನ್.ಎಸ್. ಕಿಲ್ಲೆ ಅವರನ್ನು, ಹಿಂದುಳಿದ ಬಿಲ್ಲವರ ಸಮಾಜದ ಮುಂದಾಳು ಕ್ರಿಯಾಶೀಲ ವಕೀಲ ಶ್ರೀ ಏಲ್ಯಣ್ಣ ಪೂಜಾರಿ ಗಳವರನ್ನು ಕರೆದು ಚುನಾವಣೆಗೆ ನಿಲ್ಲಲು ಪಕ್ಷದ ಟಿಕೇಟಿಗೆ ಅರ್ಜಿ ಮಾಡಿ ಎಂದು ಕರೆಕೊಟ್ಟವರು ಮಲ್ಯರು. ಆದರೆ ಈ ಇಬ್ಬರು ನಿಸ್ವಾರ್ಥಿಗಳೂ ಅಂದಿನ ಕಾಲದಲ್ಲಿ ಅಸೆಂಬ್ಲಿಯಲ್ಲಿ ಶಾಸಕರಾಗುವ ಮನಸ್ಸು ಮಾಡಿದವರಲ್ಲ. ಅದು ಬೇರೆ ವಿಷಯ. ಯುವ ಕಾಂಗ್ರೆಸ್ ನೇತಾರ ಸ್ವಾತಂತ್ರ್ಯವೀರ ಶ್ರೀ ಲೋಕಯ್ಯ ಶೆಟ್ಟರನ್ನು ಎಲ್.ಐ.ಸಿ. ಯಿಂದ ಬಿಡಿಸಿ ಚುನಾವಣೆಗೆ ನಿಲ್ಲಿಸಿ, ಶಾಸಕರನ್ನಾಗಿ ಮಾಡಿದವರು ಶ್ರೀನಿವಾಸ ಮಲ್ಯರು. ಪಕ್ಷಕ್ಕಾಗಿ, ದೇಶಕ್ಕಾಗಿ ಸ್ವಾರ್ಥರಹಿತರಾಗಿ ತನ್ನೊಡನೆ ಕೆಲಸ ಮಾಡಿದವರನ್ನು ಮಲ್ಯರು ಮೆರೆತವರಲ್ಲ ಎಂಬುದಕ್ಕೆ ಇದು ಸಾಕ್ಷಿ ಎಂದು ಮಾತ್ರ ಇಲ್ಲಿ ಉಲ್ಲೇಖಿಸಲಾಗಿದೆ.
ಅಲ್ಲದೇ ಮುಂದೆ ಮಲ್ಯರು ದಿಲ್ಲಿಗೆ ಹೋಗಿ ರಾಷ್ಟ್ರ ರಾಜಕಾರಣದಲ್ಲಿ ತೊಡಗಿದಾಗಲೂ ರಾಷ್ಟ್ರೀಯ ಸ್ವಾತಂತ್ರ್ಯ ಚಳವಳದ ಕಾಲದಲ್ಲು ಕಾಂಗ್ರೆಸ್ ಪಕ್ಷದಲ್ಲಿ ಸಾಮಾನ್ಯ ಕಾರ್ಯಕರ್ತರಾಗಿದ್ದು ದೇಶದ ಸ್ವಾತಂತ್ರ್ಯಕ್ಕಾಗಿ ಸ್ವಯಂ ಸೇವಕರಾಗಿ ಜೈಲಿಗೆ ಹೋದವರ ಅಥವಾ ಭೂಗತರಾಗಿದ್ದುಕೊಂಡು ಚಳವಳದಲ್ಲಿ ಭಾಗವಹಿಸಿದ ಅನೇಕರ ಆರ್ಥಿಕ ಪರಿಸ್ಥಿತಿ ಚೆನ್ನಾಗಿಲ್ಲವೆಂದು ತಿಳಿದು ಬಂದಾಗ ಅಂತಹವರಿಗೆ ಪ್ರತಿ ತಿಂಗಳು ದಿಲ್ಲಿಯಿಂದ ತಪ್ಪದೇ ಹಣ ಕಳುಹಿಸಿ ಕೊಡುತ್ತಲಿದ್ದರು. ತನ್ನಲ್ಲಿ ಹಣವಿಲ್ಲದಿದ್ದಾಗಲೂ ಅನಾರೋಗ್ಯದಿಂದ ಬಳಲುತ್ತಲಿದ್ದವರಿಗೆ ವೈದ್ಯಕೀಯ ಸೌಲಭ್ಯಕ್ಕಾಗಿ ತನ್ನ ಶ್ರೀಮಂತ ಮಿತ್ರರಿಂದ ಹಣ ಸಂದಾಯವಾಗುವಂತೆ ಮುತುವರ್ಜಿ ವಹಿಸುತ್ತಿದ್ದರು. ಈ ಬಗ್ಗೆ ಹಲವಾರು ಸ್ವಾತಂತ್ರ್ಯ ಸೈನಿಕರು ನನ್ನಲ್ಲಿ ಹೇಳಿದ್ದಿದೆ.
ಕನ್ನಡ ನಾಡಿನ ಮಹಾ ವಾಗ್ಮಿ, ಯಕ್ಷಗಾನ ಅರ್ಥಧಾರಿ, ಗಾಂಧೀಜಿಯ ಅನುಯಾಯಿ, ಶ್ರೀ ಎನ್.ಎಸ್. ಕಿಲ್ಲೆಯವರು ತಮ್ಮ ದಿನವಹಿ (Dairy)ಯಲ್ಲಿ ತನಗೆ ಪ್ರತೀ ತಿಂಗಳು ಮಲ್ಯರಿಂದ ಬಂದ ಮನಿ ಆರ್ಡರಿನ ಹಣದ ಬಗ್ಗೆ ಲೆಕ್ಕ ಬರೆದಿಟ್ಟ ವಿಚಾರ ಕಿಲ್ಲೆ ಶತಾಬ್ದ ಸ್ಮರಣಿಕೆಯಿಂದ ತಿಳಿದುಬರುತ್ತದೆ.
ಅಲ್ಲದೇ ಸ್ವಾತಂತ್ರ್ಯ ಹೋರಾಟದ ಕಾಲದಲ್ಲಿ ನಿಸ್ವಾರ್ಥ ಮನಸ್ಸಿನಲ್ಲಿ ದುಡಿದ ಎಷ್ಟೋ ಮಹನೀಯರ ಮಕ್ಕಳಿಗೆ ಬೇಂಕುಗಳಲ್ಲಿ, ವಾಣಿಜ್ಯ ಸಂಸ್ಥೆಗಳಲ್ಲಿ ಕೆಲಸ ಕೊಡಿಸಲು ಅಥವಾ ಸರಕಾರೀ ನೌಕರಿ ಕೊಡಿಸಲು ಮಲ್ಯರು ಪ್ರಯತ್ನಿಸುತ್ತಿದ್ದರು. ಶಿಫಾರಸ್ಸು ಮಾಡಿ ನೌಕರಿ ಕೊಡಿಸುತ್ತಿದ್ದರು. ಇದು ಕೂಡ ಅವರ ಮಾನವಿಯ ದೃಷ್ಟಿಗೆ ಸಾಕ್ಷಿಯಾದ ಕಾರಣ ಇಲ್ಲಿ ಉಲ್ಲೇಖಗೊಂಡಿದೆ.
ಶ್ರೀನಿವಾಸ ಮಲ್ಯರು ದ.ಕ. ಜಿಲ್ಲಾ ಮೂಲದ ಕೆನರಾ ಬ್ಯಾಂಕ್, ಕೆನರಾ ಪಬ್ಲಿಕ್ ಕನ್ವೆಯೆನ್ಸ ಕಂಪೆನಿ (ಸಿ.ಪಿ.ಸಿ. ಬಸ್ ಕಂಪೆನಿ) ಕೆನರಾ ವರ್ಕ್ಶೋಪ್ಸ್ ಲಿಮಿಟೆಡ್ ಮುಂತಾದ ವಾಣಿಜ್ಯ ಸಂಸ್ಥೆಗಳಲ್ಲಿ ಡೈರೆಕ್ಟರ್ ಆಗಿದ್ದರು. ಆದರೆ ಸರಕಾರದಿಂದ ಈ ಸಂಸ್ಥೆಗಳಿಗೆ ಸಹಾಯ ಕೊಡಿಸಲು ಅವರು ಎಂದೂ ವರ್ಚಸ್ಸು ಉಪಯೋಗಿಸಲಿಲ್ಲ. ಕೆನರಾ ವರ್ಕ್ಶೋಪ್ನ ಉತ್ಪನ್ನಗಳಾದ ಬಸ್ಸು, ಲಾರಿ ವಾಹನಗಳ ಸ್ಪ್ರಿಂಗ್ ತಯಾರಿಗಾಗಿ ಉಕ್ಕು ಆಯಾತಕ್ಕಾಗಿ ಕೇಂದ್ರ ಸರಕಾರದ ವಾಣಿಜ್ಯ ಇಲಾಖೆಯ ಲಾಯಸೆನ್ಸ್ ಅಗತ್ಯವಿತ್ತು. ಕಂಪೆನಿಯ ಅಧ್ಯಕ್ಷ ಶ್ರೀ ವಿ.ಎಸ್. ಕುಡ್ವರು ಹಲವು ಬಾರಿ ದಿಲ್ಲಿಗೆ ಎಡತಾಕಿದರೂ ಕ್ಲಪ್ತಕಾಲಕ್ಕೆ ಆಯಾತ ಲಾಯಸೆನ್ಸ್ ಸಿಗಲಿಲ್ಲವೆಂದು ದಿಲ್ಲಿಗೆ ಹೋಗಿ ಸಂಬಂಧಿತ ಮಂತ್ರಿಗಳ ಕಚೇರಿಯ ಮುಂದೆ ಸತ್ಯಾಗ್ರಹ ಮಾಡಿದರು. ಆ ಬಳಿಕವೇ ಮಲ್ಯರು ಮಂತ್ರಿಗಳಿಗೆ ವಿಷಯ ತಿಳಿಸಿದ್ದರಿಂದ ಕುಡ್ವರಿಗೆ ಲಾಯಸೆನ್ಸ ಸಿಗುವಂತಾಯಿತೆಂಬ ಸಂಗತಿ ಕುಡ್ವರ ನವಭಾರತ ಪತ್ರಿಕೆಯಲ್ಲಿ ಪ್ರಕಟ ವಾಯಿತು. ಇದು ಮಲ್ಯರ ನಿಷ್ಪಕ್ಷಪಾತ ಹಾಗೂ ಪ್ರಾಮಾಣಿಕ ವ್ಯಕ್ತಿತ್ವಕ್ಕೆ ಇನ್ನೊಂದು ಪುರಾವೆ.
ರಾಜಕೀಯದಲ್ಲಿ ಎಲ್ಲರಿಂದಲೂ ಗೌರವಕ್ಕೆ ವಿಶ್ವಾಸಗಳಿಗೆ ಶ್ರೀನಿವಾಸ ಮಲ್ಯರು ಪಾತ್ರರಾಗಿದ್ದರು ಎಂದು ಹೇಳಬಹುದಾದರೂ ಅವರಿಗೆ ರಾಜಕೀಯದಲ್ಲಿ ವೈರಿಗಳೇ ಇರಲಿಲ್ಲವೆಂದು ಹೇಳಲಿಕ್ಕಾಗದು. ಅವರ ಚಾಣಾಕ್ಷ ಬುದ್ಧಿಗೆ ಹೆದರುತ್ತಿದ್ದವರೇ ಹೆಚ್ಚು. 20ನೇ ಶತಮಾನದ ನರಿ (Twentyeth century fox) ಯೆಂದು ಬ್ರಿಟಿಷರಿಂದ ಕರೆಯಲ್ಪಡುತ್ತಿದ್ದ ಮಹಾನ್ ಮುತ್ಸದ್ದಿ, ಗಾಂಧೀವಾದಿ, ದೇಶದ ಪ್ರಥಮ ಭಾರತೀಯ ಗವರ್ನರ ಜನರಲ್, ಚಕ್ರವರ್ತಿ ರಾಜಗೋಪಾಲಾಚಾರ್ಯರು ಕೂಡಾ ಮಲ್ಯರನ್ನು ಕುರಿತು ‘most dangerous man’ ಎಂದು ಹೇಳುತ್ತಿದ್ದರಂತೆ. ಅಂತಹ ಒಂದು ವಿಶಿಷ್ಟ ವ್ಯಕ್ತಿತ್ವ ಮಲ್ಯರದ್ದು.
ಸ್ವಾತಂತ್ರ್ಯ ಹೋರಾಟದ ಕಾಲದಲ್ಲಿ ಎಲ್ಲವನ್ನು ಕಳೆದುಕೊಂಡವರು ಮತ್ತು ಕರ್ನಾಟಕ ರಾಜ್ಯವಾಗಬೇಕೆಂದು ಹೋರಾಟ ಮಾಡಿದವರು ಸಿದ್ದವನಹಳ್ಳಿ ನಿಜಲಿಂಗಪ್ಪ ನವರು. ಮುಂದೆ 1956ರಲ್ಲಿ ಭಾಷಾವಾರು ಪ್ರಾಂತಗಳ ನಿರ್ಮಾಣವಾಗಿ ಕನ್ನಡ ಮಾತನಾಡುವ ಪ್ರದೇಶಗಳು ಮೈಸೂರು ರಾಜ್ಯದಲ್ಲಿ ಸೇರ್ಪಡೆಗೊಂಡು ಮಹಾ ಮೈಸೂರು ರಾಜ್ಯ ಏರ್ಪಟ್ಟಾಗ ಮೈಸೂರು ರಾಜ್ಯದ ಪ್ರಥಮ ಮುಖ್ಯಮಂತ್ರಿಗಳಾಗಿ ಆರಿಸಲ್ಪಟ್ಟವರು ಮಾನ್ಯ ನಿಜಲಿಂಗಪ್ಪನವರು.
ಮೈಸೂರು ರಾಜ್ಯ ನಿರ್ಮಾಣವಾಗುವ ಮೊದಲು, ಕರ್ನಾಟಕ ಪ್ರದೇಶ ಕಾಂಗ್ರೆಸ್ ಸಮಿತಿಯ ಕಚೇರಿ ಹುಬ್ಬಳ್ಳಿಯಲ್ಲಿತ್ತು ಮತ್ತು ಹಲವಾರು ವರ್ಷಗಳಿಂದ ನಿಜಲಿಂಗಪ್ಪನವರೇ ಕೆ.ಪಿ.ಸಿ.ಸಿ.ಯ ಅಧ್ಯಕ್ಷರಾಗಿದ್ದರು. ಗುದ್ಲೆಪ್ಪ ಹಳ್ಳಿಕೇರಿಯೆಂಬ ಹಿರಿಯ ನಾಯಕರು ಕಾರ್ಯದರ್ಶಿಗಳಾಗಿದ್ದರು. ಯಾವುದೋ ಒಂದು ರಾಜಕೀಯ ವಿಷಯದಲ್ಲಿ ನಿಜಲಿಂಗಪ್ಪನವರಿಗೂ ಶ್ರೀನಿವಾಸ ಮಲ್ಯರಿಗೂ ಮನಸ್ತಾಪ ಉಂಟಾಗಿತ್ತು. ಕರ್ನಾಟಕ ಪ್ರದೇಶ ಕಾಂಗ್ರೆಸ್ ಪಕ್ಷದ ಅಧ್ಯಕ್ಷ ಸ್ಥಾನಕ್ಕಾಗಿ 1955ರಲ್ಲಿ ಚುನಾವಣೆ ನಡೆಯಬೇಕಾಗಿತ್ತು ಮತ್ತು ಎಂದಿನಂತೆಯೇ ನಿಜಲಿಂಗಪ್ಪನವರೇ ಅಧ್ಯಕ್ಷರಾಗುವರೆಂದು ಸಹಜವಾಗಿ ಎಲ್ಲರ ಅಭಿಪ್ರಾಯವಾಗಿತ್ತು. ಅದಕ್ಕಾಗಿ ನಿಜಲಿಂಗಪ್ಪನವರು ನಾಮಪತ್ರವನ್ನು ಯಥವತ್ತಾಗಿ ಸಲ್ಲಿಸಿಯೂ ಆಗಿತ್ತು.
ಆದರೆ ಚುನಾವಣಾ ದಿನಾಂಕದ 3 ದಿನಗಳ ಹಿಂದೆ ಶ್ರೀನಿವಾಸ ಮಲ್ಯರು ಹುಬ್ಬಳ್ಳಿಗೆ ತಮ್ಮ ಯೋಜನೆಗೆ ಪೂರ್ವ ಪೀಠಿಕೆ ಹಾಕಿಯೇ ಬಂದು ಬಿಡಾರ ಹೂಡಿದರು ಮತ್ತು ಫೋನಿನ ಮೇಲೆ ಫೋನು ಮಾಡಿ ಪ್ರತಿನಿಧಿಗಳನ್ನು ಇತರ ಮುಖಂಡರನ್ನೂ ಸಂಪರ್ಕಿಸಿದರು. ದ.ಕ. ಜಿಲ್ಲೆಯಿಂದ ಬರುವ ಪ್ರತಿನಿಧಿಗಳಿಗಾಗಿ ಸಿ.ಪಿ.ಸಿ. ಕಂಪೆನಿಯಿಂದಲೇ ಸ್ಪೆಶಲ್ ಬಸ್ಸು ಬರುವುದು ಎಂದಿನಂತೆಯೇ ನಿರ್ಧಾರವಾಗಿತ್ತು. ಬಂದವರನ್ನು ಸೀದಾ ಹುಬ್ಬಳ್ಳಿಗೆ ಕರೆಯಿಸಿದೇ ಹೊರಗೆ ಹತ್ತಿರದ ಊರಿನ ಲಾಡ್ಜಿನಲ್ಲಿ ಉಳಿಸಿಕೊಳ್ಳುವ ಏರ್ಪಾಡಾಗಿತ್ತು. ಅವರೆಲ್ಲರೂ ಹುಬ್ಬಳ್ಳಿಗೆ ಬಂದರೆ ನಿಜಲಿಂಗಪ್ಪನವರೂ ಅವರುಗಳನ್ನು ಸಂಪರ್ಕಿಸಿ ತಮ್ಮೆಡೆಗೆ ಎಳೆಯುವ ಸಾಧ್ಯತೆ ಇತ್ತಲ್ಲ. ಅದಕ್ಕಾಗಿ ಹೊರಗೇನೆ ಅವರುಗಳಿಗೆ ಉಳಕೊಳ್ಳುವ ವ್ಯವಸ್ಥೆ ಮಾಡಿ ಮತದಾನದ ಸಮಯಕ್ಕೆ ಸರಿಯಾಗಿ ಅವರೆಲ್ಲ ಹುಬ್ಬಳ್ಳಿಗೆ ಬಂದು ಮತದಾನ ಚಲಾಯಿಸುವಂತೆ ವ್ಯವಸ್ಥೆಯನ್ನು ಮಲ್ಯರು ಮಾಡಿದ್ದರು. ನಿಜಲಿಂಗಪ್ಪನವರು ಚುನಾವಣೆ ಯಲ್ಲಿ ಸೋತರೆಂದು ಹೇಳಬೇಕಾಗಿಲ್ಲ. ಆದರೆ ನಿಜಲಿಂಗಪ್ಪನವರು ಸೋಲುವುದು ಅಂದಿನ ದಿನಗಳಲ್ಲಿ ಯಾರೂ ಊಹಿಸದಂತಹ ವಿಷಯವಾಗಿತ್ತು. ಮಲ್ಯರು ಕೇವಲ ಮೂರು ದಿನಗಳಲ್ಲಿ ಈ ಪವಾಡ ನಡೆಯುವಂತೆ ಮಾಡಿ ಬಿಟ್ಟಿದ್ದರು.
ಅಂದಿನ ದಿನಗಳಲ್ಲಿ ಮನೆಮಾತಾಗಿದ್ದ, ಹುಬ್ಬಳ್ಳಿಯಿಂದ ಹೊರಡುತ್ತಲಿದ್ದ ಕನ್ನಡ ವಾರಪತ್ರಿಕೆ ‘ಪ್ರಪಂಚ’ದ ಸಂಪಾದಕ ಪಾಟೀಲ ಪುಟ್ಟಪ್ಪನವರು ಮಲ್ಯರ ಈ ವ್ಯೆಹ ತಂತ್ರವನ್ನು “ಮಲ್ಯರು ಹುಬ್ಬಳ್ಳಿಗೆ ಬಂದರು. ದಾಳಗಳನ್ನು ಉರುಳಿಸಿದರು ಮತ್ತು ಗೆದ್ದರು” ಎಂದು ಬಣ್ಣಿಸಿದರು. ನಿಜಲಿಂಗಪ್ಪನವರನ್ನು ತನ್ನ ತಂತ್ರಗಳಿಂದ ಸೋಲಿಸಿದ ಶ್ರೀನಿವಾಸ ಮಲ್ಯರನ್ನು ಕುರಿತು ಮುಂದೆ ‘ಪ್ರಪಂಚ’ ಪತ್ರಿಕೆಯ ಸಂಚಿಕೆಗಳಲ್ಲಿ ಟೀಕೆಗಳ ಸುರಿಮಳೆಗೈದೇ ಬರೆಯುತ್ತಿದ್ದರು. ಅದು ಬಹಳ ಖಾರವಾಗೇ ಇರುತ್ತಿತ್ತು. “ಮಲ್ಯರು ಪಂದ್ಯಗಟ್ಟಿದ ಕುದುರೆ ಗೆಲ್ಲುತ್ತದೆ ಅಥವಾ ಗೆಲ್ಲುವ ಕುದುರೆಗೆ ಮಲ್ಯರು ಪಂದ್ಯ ಕಟ್ಟುತ್ತಾರೆ” ಎಂದು ಮಲ್ಯರನ್ನೊಮ್ಮೆ ಪುಟ್ಟಪ್ಪನವರು ಹೊಗಳಿಯೊ ಟೀಕಿಸಿಯೊ ಬರೆದಿದ್ದರು. ಅದು ಸಹಜವೂ ಆಗಿ ಕಾಣುತ್ತಿತ್ತು.
ಉಪವಾಸ ಸತ್ಯಾಗ್ರಹ
ಕೇಂದ್ರ ಸರಕಾರದಲ್ಲಿ ಶ್ರೀ ಲಾಲ ಬಹಾದ್ದೂರ ಶಾಸ್ತ್ರಿ ರೈಲ್ವೆ ಖಾತೆಯ ಮಂತ್ರಿ ಗಳಾಗಿದ್ದರು. ಆಗಾಗ್ಗೆ ಮಂಗಳೂರು-ಹಾಸನ ರೈಲ್ವೆ ಯೋಜನೆಯ ಫಾಯ್ಲ (File) ಅವರ ಕಡೆ ಹೋಗಿ ಅನುಮತಿಗಾಗಿ ಕಾಯುತ್ತಿತ್ತು. ಅದಕ್ಕೆ ಮಂಜೂರಾತಿ ನೀಡಬೇಕೆಂದು ಮಲ್ಯರು ಶ್ರೀ ಶಾಸ್ತ್ರಿಗಳವರೊಡನೆ 3-4 ಬಾರಿ ವಿನಂತಿ ಮಾಡಿ ನೆನಪಿಸುತ್ತಿದ್ದರು. ಆದರೆ ರೈಲ್ವೆ ಇಲಾಖೆಯ ವರಿಷ್ಠ ಅಧಿಕಾರಿಗಳ ನಕಾರಾತ್ಮಕ ಷರಾ (notes)ಗಳಿಂದಾಗಿ ಯೋಜನೆಯ ಮಂಜೂರಾತಿಗೆ ಶಾಸ್ತ್ರಿಗಳು ಸಮಯ ತೆಗೆದುಕೊಂಡರೆಂದು ಕಾಣುತ್ತದೆ. ಆದರೆ ಮಲ್ಯರು ಬಿಡಬೇಕಲ್ಲ.?
ಶ್ರೀನಿವಾಸ ಮಲ್ಯರು ತನ್ನ ಕೊನೆಯ ಅಸ್ತ್ರವಾಗಿ, ದಿಲ್ಲಿಯಿಂದ ಮಂಗಳೂರಿಗೆ ಬಂದು ಹಾಸನ ಮಂಗಳೂರು ರೈಲ್ವೆ ಯೋಜನೆ ಮಂಜೂರಿಯಾಗದಿದ್ದಲ್ಲಿ ತಾನು ಪಾರ್ಲಿಮೆಂಟ್ ಭವನದ ಮುಂದೆ ಉಪವಾಸ ಸತ್ಯಾಗ್ರಹ ಕೈಗೊಂಡು ಸಾಯಲಿದ್ದೇನೆ ಎಂದು ಧಮಕಿ ಕೊಟ್ಟು ಮಂಗಳೂರಿನಿಂದ ಕೊಟ್ಟ ತಂತಿ ಶಾಸ್ತ್ರಿಗಳಿಗೆ ಮುಟ್ಟಿತು. ತಂತಿ (Telegram) ತಲುಪಿದ ಕ್ಷಣಕ್ಕೆ, ಮಲ್ಯರ ಹಟ ಸ್ವಭಾವ ತಿಳಿದೇ ಇದ್ದ ಶಾಸ್ತ್ರಿಗಳು “ನೀವು ಉಪವಾಸ ಸತ್ಯಾಗ್ರಹ ಕೈಗೊಳ್ಳುವುದು ಬೇಡ. ಹಾಸನ-ಮಂಗಳೂರು ಯೋಜನೆಯನ್ನು ನಾನು ಮಂಜೂರು ಮಾಡಿದ್ದೇನೆ” ಎಂದು ಮಲ್ಯರಿಗೆ ಪರತ್ ತಂತಿ ಮೂಲಕ ತಿಳಿಸಿದರು.
ಮಲ್ಯರು ತಾನು ಕೈಗೆ ತೆಗೆದುಕೊಂಡ ಸಾರ್ವಜನಿಕ ವಿಷಯಗಳಲ್ಲಿ ಸಮಯಪ್ರಜ್ಞೆ ಯಿಂದ ಕೆಲಸ ಸಾಗಿಸುತ್ತಿದ್ದರು, ಸಾಧಿಸುತ್ತಿದ್ದರು. ಈಗಿನ ದಿನಗಳಲ್ಲಿ ಹಾಸನ ಮಂಗಳೂರು ಬ್ರಾಡಗೇಜ ಪರಿವರ್ತನೆ ಮಾಡುವ ಯೋಜನೆ ಪೂರೈಸಲು 12-13 ವರ್ಷಗಳಷ್ಟು ದೀರ್ಘಕಾಲ ತೆಗೆದುಕೊಂಡಿದ್ದನ್ನು ನೋಡಿದಾಗ ಮಲ್ಯರ ಮಹತ್ವ ಮತ್ತು ಹಿಡಿತಗಳ ಅರಿವಾಗಬಹುದು. ಮಲ್ಯರ ಖಡಾಖಡಿ ವಿರೋಧಿಯಾಗಿದ್ದರೂ ಕೂಡಾ ಪಾಟೀಲ ಪುಟ್ಟಪ್ಪನವರು ತನ್ನ ‘ಪ್ರಪಂಚ’ ಪತ್ರಿಕೆಯಲ್ಲಿ ಮಲ್ಯರ ಬಗ್ಗೆ ಬರೆಯುವಾಗ ಇಂತಹ ವಿಷಯಗಳನ್ನು ಕೂಡಾ ಕೊಡುತ್ತಿದ್ದರು.
ಶ್ರೀನಿವಾಸ ಮಲ್ಯರು, ತಾನು ಜನತಾ ಜನಾರ್ದನನ ಪ್ರತಿನಿಧಿ ಎಂದೇ ತಿಳಿದು ಕೊಂಡು ಪ್ರಸಿದ್ಧಿಯಿಂದ ದೂರವಿರುತ್ತಿದ್ದರು. ಪತ್ರಿಕೆಗಳಿಗೆ ಹೇಳಿಕೆಯನ್ನು ನೀಡುವುದ ರಲ್ಲಿಯೇ ಆಸಕ್ತಿ ಇಟ್ಟುಕೊಂಡಿರಲಿಲ್ಲ. ಅವರದ್ದು ಯಾವಾಗಲೂ ನೇಪಥ್ಯದ್ದೇ ಕಾರುಬಾರು. ಕೆಲಸಗಳು ಗುಣಮಟ್ಟದಲ್ಲಿ ಶ್ರೇಷ್ಠ ತರಗತಿಯಲ್ಲಿ, ನಿಗದಿತ ವೇಳೆಯಲ್ಲಿ ಮುಗಿದು, ಇನ್ನಿತರರು ಮಲ್ಯರ ಗುಣಗಾನ ಮಾಡಿದಾಗಲೇ ಜನಸಾಮಾನ್ಯರಿಂದ ಪುಢಾರಿ ಗಳವರೆಗೆ ಈ ಕೆಲಸ ಯಾರಿಂದ ಆಯಿತು ಎಂಬುದಾಗಿ ತಿಳಿಯುತ್ತಿತ್ತು. ಇದು ಮಲ್ಯರ ಕಾರ್ಯ ವೈಖರಿ. ಜನರ ಸುಖ, ದುಃಖಗಳಿಗೆ ನೇರವಾಗಿ ಸ್ಪಂದಿಸಿ, ಸಾಮಾಜಿಕ ಕೆಲಸ ಕಾರ್ಯಗಳನ್ನು ಮಾಡುತ್ತಲೇ, ಅಲ್ಲೆಲ್ಲ ಅಭಿವೃದ್ಧಿ ಕಾಣುತ್ತ ಸಂತೋಷ ತರುವುದು ಮಲ್ಯರ ಸ್ವಭಾವವಾಗಿತ್ತು.
ಅವರಲ್ಲಿ ಇದು ತನ್ನ ಜಾತಿ, ಬಂಧುಬಳಗ ಅದು ಇನ್ನೊಂದು ಜಾತಿ, ಮತ, ಬಳಗ ಎಂಬ ಭೇದಭಾವವೇ ಇರಲಿಲ್ಲ. ಎಲ್ಲರೂ ತನ್ನವರೇ ಎಂಬ ಉದಾತ್ತ ದೃಷ್ಟಿಯಿಂದ ಅವರು ನಡೆದುಕೊಳ್ಳುತ್ತಿದ್ದರು. ಕೆಲಸ-ಕಾರ್ಯ ನಿರ್ವಹಿಸುತ್ತಿದ್ದರು. ಸ್ವಾರ್ಥ ಅವರಲ್ಲಿ ಲವಲೇಶವೂ ಇರಲಿಲ್ಲ. ನವಮಂಗಳೂರು ಬಂದರು ಯೋಜನೆಯ ರೂವಾರಿಯಾದ ಮಲ್ಯರು, ಅಂದು ನವಮಂಗಳೂರು ಬಂದರು ಕಾಮಗಾರಿಗಳಿಗೆ ಶಿಲಾನ್ಯಾಸ ಸಮಾರಂಭ ವೇರ್ಪಟ್ಟಾಗ ಅಲ್ಲಿ ಇರಲೇ ಇಲ್ಲ. ಅವರು ದೇಶದ ಯಾವುದೋ ಭಾಗಕ್ಕೆ ಪಕ್ಷದ ಕೆಲಸಕ್ಕಾಗಿ ಹೋಗಿದ್ದರಂತೆ. ಕೇಂದ್ರ ಸರಕಾರದ ಹಾಗೂ ರಾಜ್ಯ ಸರಕಾರದ ಮಂತ್ರಿಗಳು ಇದ್ದ ಈ ಸಮಾರಂಭದಲ್ಲಿ ಮಲ್ಯರ ಅನುಪಸ್ಥಿತಿ ಎದ್ದು ಕಾಣುತ್ತಲಿತ್ತು. ಅವರು ಸ್ವ ಪ್ರಚಾರಕ್ಕಾಗಿ ಎಂದೂ ಹಂಬಲಿಸಿದವರಲ್ಲ.
ರಾಜಕೀಯ ಹಾಗೂ ಸಾರ್ವಜನಿಕ ಕ್ಷೇತ್ರದಲ್ಲಿ ಅವರೊಡನಿದ್ದ ಹಲವಾರು ಮುತ್ಸದ್ದಿಗಳಲ್ಲಿ, ರಾಷ್ಟ್ರೀಯ ಹಾಗೂ ಪ್ರಾದೇಶಿಕ ನಾಯಕರಲ್ಲಿ ಕೆಲವರನ್ನಾದರೂ ಇಲ್ಲಿ ಹೆಸರಿಸುವುದು ಅಗತ್ಯವಾಗಿದೆ. ರಾಷ್ಟ್ರೀಯ ಮಟ್ಟದಲ್ಲಿ ಹುಂಡಿ ವಿಷ್ಣು ಕಾಮತ, ಬ್ಯಾರಿಸ್ಟರ ನಾಥ ಪೈ, ರಾಜ್ಯ ಮಟ್ಟದಲ್ಲಿ ಶ್ರೀ ಕಾರ್ನಾಡು ಸದಾಶಿವ ರಾವ, ಕೆಂಗಲ ಹನುಮಂತಯ್ಯ, ಸಿದ್ಧವನಹಳ್ಳಿ ನಿಜಲಿಂಗಪ್ಪ, ರಂಗನಾಥರಾವ ದಿವಾಕರ, ಗುದ್ಲಪ್ಪ ಹಳ್ಳಿಕೇರಿ, ಕಾಂಗ್ರೆಸ್ ಸೇವಾದಳದಲ್ಲಿ ಸ್ವಯಂಸೇವಕರಾಗಿದ್ದ ಮಾರಪ್ಪ ಪಕ್ಕಳ, ಗುರ್ಪುರ ಮುಕುಂದ ಪ್ರಭು (ಖಾದಿ ಭಂಡಾರ), ಎಂ. ರಾಮರಾಜ ಕಿಣಿ, ಜಿ. ಶೇಷಗಿರಿ ಪೈ, ಸುಕ್ರುಂಡೆ ವಿಠಲ ಶೆಣೈ, ಕೆ.ಕೆ. ಶೆಟ್ಟಿ, ಎನ್.ಎಸ್. ಕಿಲ್ಲೆ, ಡಾ.ಕೆ. ನಾಗಪ್ಪ ಆಳ್ವಾ, ಕುಡ್ಪಿ ಶ್ರೀನಿವಾಸ ಶೆಣೈ, ಪಂಚಮಾಲ ನರಸಿಂಗ ರಾವ, ವಿ.ಎಸ್. ಕುಡ್ವಾ, ಜಸ್ಟಿಸ್ ಕೆ.ಎಸ್. ಹೆಗ್ಡೆ, ಹಿರಿಯಡ್ಕ ರಾಮರಾಯ ಮಲ್ಯ, ಬಂಟವಾಳದಲ್ಲಿ ಬಸ್ತಿ ಮಾಧವ ಶೆಣೈ, ಬಿ. ಕೇಶವ ಬಾಳಿಗಾ, ಉಡುಪಿಯ ಶ್ರೀ ಪಾಂಗಾಳ ಉಪೇಂದ್ರ ಎಸ್. ನಾಯಕ, ಪಾಂಗಾಳ ಲಕ್ಷ್ಮೀನಾರಾಯಣ ನಾಯಕ ಮತ್ತು ಅವರ ಬಂಧು, ದ.ಕ. ಜಿಲ್ಲಾ ಕಾಂಗ್ರೆಸ ಸಮಿತಿಯ ಅಧ್ಯಕ್ಷರೂ ಆಗಿದ್ದ ಡಾ.ಯು. ಪದ್ಮನಾಭ ಮಲ್ಯ ಇವರಂತಹ ನಿಸ್ವಾರ್ಥ ಗಣ್ಯರು ಇದ್ದರು. ತನ್ನ ತಮ್ಮನೇ ಆಗಿದ್ದರೂ ಮಲ್ಯರು ಡಾ. ಪದ್ಮನಾಭ ಮಲ್ಯರಿಗೆ ಶಾಸಕರಾಗಲು ಶಿಫಾರಸು ಮಾಡಿಲ್ಲವೆಂಬುದನ್ನೂ ನಾವಿಲ್ಲಿ ನೆನಪಿಸಿ ಕೊಳ್ಳಬಹುದು.
ಶ್ರೀಮತಿ ಇಂದಿರಾ ಮಲ್ಯ
ಇವೆಲ್ಲಾ ವಿಷಯಗಳನ್ನು ಬರೆಯುವಾಗ ಶ್ರೀನಿವಾಸ ಮಲ್ಯರ ಪತ್ನಿ ಶ್ರೀಮತಿ ಇಂದಿರಾ ಮಲ್ಯರ ಬಗ್ಗೆಯೂ ಬರೆಯಬೇಕಾಗುತ್ತದೆ. ಇಂದಿರಾರವರು ಬಂಟವಾಳ ಗೌಡ ಸಾರಸ್ವತ ಸಮಾಜದ ಅತ್ಯಂತ ಗೌರವದ ಮತ್ತು ದಾನಧರ್ಮಗಳಿಗೆ ಹೆಸರಾದ, ‘ಕನ್ನಡಿ ಬಾಗಿಲು ಮನೆ’ (Glass House)ಯ ಶ್ರೀಮಂತ ಬಂಟವಾಳ ದಾಮೋದರ ಪ್ರಭುಗಳ ಮಗಳು. ಮಲ್ಯರು ಕಾಂಗ್ರೆಸ ಪಕ್ಷದ ರಾಷ್ಟ್ರೀಯ ಚಳುವಳಕ್ಕಾಗಿ ಕೆಲಸ ಮಾಡುತ್ತಲಿದ್ದ ದಿನಗಳಲ್ಲಿಯೇ ಶ್ರೀನಿವಾಸ ಮಲ್ಯ ಮತ್ತು ಇಂದಿರಾರ ಮದುವೆ ಬಂಟವಾಳದಲ್ಲಿ ವೈಭವದಿಂದ ಜರುಗಿತು. ಸ್ವಾತಂತ್ರ್ಯ ಹೋರಾಟದ ಕಾಲದಲ್ಲಿ ಶ್ರೀನಿವಾಸ ಮಲ್ಯರು ಆಗಿಂದಾಗ್ಗೆ ಭೂಗತರಾಗಿ, ಕೆಲವು ಬಾರಿ ಜೈಲುವಾಸಕ್ಕೂ ತೆರಳಿದಾಗ ಅಥವಾ ಕಾಂಗ್ರೆಸ್ ಪಕ್ಷದ ಕಾರ್ಯಗಳಿಗಾಗಿ ಪ್ರವಾಸ ಮಾಡುತ್ತಲೇ ಇದ್ದಾಗಲೂ, ಇಂದಿರಾಬಾಯಿ ನೊಂದುಕೊಂಡವರಲ್ಲ. ಮಲ್ಯರ ಜೀವನ ಕ್ರಮಗಳಿಗೆ, ರಾಜಕೀಯ ಕೆಲಸ ಕಾರ್ಯಗಳಿಗೆ ಅಡ್ಡಿ ಮಾಡಿದವರಲ್ಲ. ಬೇಸರ ಪಟ್ಟವರೂ ಅಲ್ಲ. ಪತಿಯ ಕಾರ್ಯಗಳಿಗೆ ತಮ್ಮ ವೌನ ಸಮ್ಮತಿಯನ್ನು ಈಯುತ್ತಾ ಪ್ರೋತ್ಸಾಹ ಕೊಡುತ್ತಲಿದ್ದ ಮಹಿಳೆ ಇಂದಿರಾಬಾಯಿ.
ಮುಂದೆ ಸಂಸದರಾಗಿ ಮಲ್ಯರು ದಿಲ್ಲಿಗೆ ತಮ್ಮ ಕಾರ್ಯಕ್ಷೇತ್ರವನ್ನು ಬದಲಿಸಿಕೊಂಡು ಅಲ್ಲಿಯೇ ಮನೆ ಮಾಡಿದಾಗ, ಓರ್ವ ಭಾರತೀಯ ನಾರಿಯಂತೆ ಸಾಂಪ್ರದಾಯಿಕ ಗೃಹಿಣಿ ಯಾಗಿ, ತಮ್ಮ ಕರ್ತವ್ಯವನ್ನು ನಿಷ್ಕಲ್ಮಶ ಮನಸ್ಸಿನಿಂದ ಮಾಡಿದರು. ಕೇಂದ್ರ ಮತ್ತು ರಾಜ್ಯ ಗಳಿಂದ ದಿಲ್ಲಿಗೆ ಬರುತ್ತಲಿದ್ದ ಮಂತ್ರಿಗಳಿಗೆ, ರಾಜಕೀಯ ಮುಖಂಡರಿಗೆ, ಸಾಮಾನ್ಯ ಕಾರ್ಯಕರ್ತರುಗಳಿಗೂ ಮಲ್ಯರ ಮನೆ ಯಾವಾಗಲೂ ತೆರೆದ ಬಾಗಿಲು. ಅವರೆಲ್ಲರ ಊಟ, ತಿಂಡಿ, ಕಾಫಿ ಫಳಾರಗಳ ವ್ಯವಸ್ಥೆಯನ್ನು ನಗುಮೊಗದಿಂದ ಮಾಡುತ್ತಲಿದ್ದರು. ಮಂಗಳೂರು, ಉಡುಪಿಗಳಿಂದ ಬಂದವರಿಗಾಗಿ ದಿಲ್ಲಿಯಲ್ಲಿ ವಸತಿ ಸೌಕರ್ಯಗಳ ವ್ಯವಸ್ಥೆ, ಮಾತ್ರವಲ್ಲ ದೂರದ ಕರ್ನಾಟಕದಿಂದ ಬರುತ್ತಲಿದ್ದ ಪ್ರವಾಸಿಗಳ ವಾಸ್ತವ್ಯ ಮತ್ತು ದಿಲ್ಲಿಯ ಪ್ರೇಕ್ಷಣೀಯ ಸ್ಥಳಗಳ ಭೇಟಿಗಾಗಿ ಸಾರಿಗೆ ವ್ಯವಸ್ಥೆಯನ್ನು ಕೂಡಾ ಇಂದಿರಾ ಮಲ್ಯರೇ ಸ್ವತಃ ನೋಡಿಕೊಳ್ಳುತ್ತಲಿದ್ದರು. ಆಗಿನ ದಿನಗಳಲ್ಲಿ ಕರ್ನಾಟಕ ಭವನಗಳಾಗಲೀ, ಹೋಟೆಲು ಗಳಾಗಲೀ ಹೆಚ್ಚಿನ ಸಂಖ್ಯೆಯಲ್ಲಿ ಇರದೇ ಮಲ್ಯರ ಮನೆಯೇ ಅತಿಥಿ ಗೃಹವಾಗಿ ಕಾರ್ಯ ನಿರ್ವಹಿಸುತ್ತಲಿತ್ತು. ಅದರ ಮ್ಹಾಲಕರಾಗಿ ಇಂದಿರಾ ಮಲ್ಯ ಓರ್ವ ಆದರ್ಶ ಭಾರತೀಯ ಗೃಹಿಣಿಯಾಗಿ ತಮ್ಮ ಕರ್ತವ್ಯವೆಂಬಂತೆ ಸೇವೆ ಸಲ್ಲಿಸಿದರು. ಶ್ರೀ ಮಲ್ಯರ ರಾಜಕೀಯದ ತಂತ್ರಗಾರಿಕೆ ಬಗ್ಗೆ ಆಕ್ಷೇಪಿಸುವವರು ಇರಬಹುದು. ಆದರೆ ಇಂದಿರಾ ಮಲ್ಯರ ಬಗ್ಗೆ, ಅವರೋರ್ವ ‘ದೇವತೆ’ಯೆಂದೇ ‘ಅಮ್ಮ’ನೆಂದೇ ಎಲ್ಲರೂ ಭಾವಿಸುವವರೇ. ಅದು ಅವರ ತ್ಯಾಗಕ್ಕೆ, ಮನೆಗೆ ಬಂದ ಎಲ್ಲರನ್ನೂ ತನ್ನವರೆಂದೇ ಬಗೆದು ಸಲ್ಲಿಸಿದ ನಿರ್ಮಲ ಸೇವೆಗೆ ಸಂದ ಬಿರುದು.
ಒಂದು ಕಾಲದಲ್ಲಿ ಸುಪ್ರೀಂಕೋರ್ಟ್ ಜಡ್ಜರಾಗಿದ್ದು ನಂತರ ಲೋಕಸಭಾಪತಿ ಯಾಗಿ ಆಯ್ಕೆಯಾದ ಜಸ್ಟೀಸ್ ಕೆ.ಎಸ್. ಹೆಗ್ಡೆ ಹಾಗೂ ಸಿಂಡಿಕೇಟ್ ಬ್ಯಾಂಕಿನ ಅಧ್ಯಕ್ಷರಾಗಿದ್ದ ಶ್ರೀ ಟಿ.ಎ. ಪೈ ಇವರುಗಳಿಗೆ ಕಾಂಗ್ರೆಸ್ ಪಾರ್ಟಿಯಿಂದ ಟಿಕೇಟು ಕೊಡಿಸಿ, ರಾಜಕೀಯಕ್ಕೆ ತಂದವರು ಶ್ರೀನಿವಾಸ ಮಲ್ಯರು. ಅಲ್ಲದೇ ಕೃಷಿ ಕ್ಷೇತ್ರದಲ್ಲಿಯೇ ಇದ್ದ ಮೂಡಬಿದಿರೆಯ ಶಿರ್ತಾಡಿ ಧರ್ಮ ಸಾಮ್ರಾಜ್ಯ, ಕ್ರೈಸ್ತ ಸಮಾಜದ ಮುಂದಾಳು ಎಫ್. ಎಕ್ಸ್.ಡಿ. ಪಿಂಟೋ, ಧರ್ಮಸ್ಥಳದ ಧರ್ಮಾಧಿಕಾರಿ ಶ್ರೀ ಡಿ. ರತ್ನವರ್ಮ ಹೆಗ್ಗಡೆ ಮುಂತಾದವರನ್ನು ರಾಜಕೀಯ ಕ್ಷೇತ್ರಕ್ಕೆ ಎಳೆದು ತಂದವರು ಕೂಡಾ ಶ್ರೀನಿವಾಸ ಮಲ್ಯರೇ.
ದಿಲ್ಲಿಗೆ ಬಂದ ದಕ್ಷಿಣ ಕನ್ನಡಿಗರನ್ನು ಮಲ್ಯರು ತಮ್ಮ ಮನೆಯಲ್ಲಿಯೇ ಉಳಿಸಿಕೊಂಡು, ಅವರಿಗೆ ರುಚಿಕರವಾದ ಊಟ, ಫಲಾಹಾರಗಳಿಂದ ತೃಪ್ತಿಪಡಿಸುತ್ತಲಿದ್ದ ರಲ್ಲದೇ ಅವರಿಗೆ ದಿಲ್ಲಿಯ ಪ್ರಮುಖ ಸ್ಥಳಗಳನ್ನು ‘ಪಾರ್ಲಿಮೆಂಟ ಭವನ, ರಾಷ್ಟ್ರಪತಿ ಭವನ, ಮಹಾತ್ಮಾ ಗಾಂಧೀಜಿಯವರ ಸಮಾಧಿ, ಕೆಂಪು ಕೋಟೆ, ಕುತುಬ ಮಿನಾರ, ಜಂತರ ಮಂತರ’ದಂತಹ ಪ್ರೇಕ್ಷಣಿಯ ಸ್ಥಳಗಳನ್ನು ತೋರಿಸುವ ವ್ಯವಸ್ಥೆಯನ್ನೂ ಮಾಡುತ್ತಿದ್ದರು.
ಅಂದಿನ ದಿನಗಳಲ್ಲಿ ಉತ್ತರ ಹಿಂದೂಸ್ಥಾನದ ಯಾತ್ರಾಸ್ಥಳಗಳಾದ ಕಾಶಿ, ಮಥುರಾ, ಹರಿದ್ವಾರ, ಹೃಷಿಕೇಶಕ್ಕೆ ಹೋಗುವ ಯಾತ್ರಾರ್ಥಿಗಳು, ದಿಲ್ಲಿಯಲ್ಲಿ ಮಲ್ಯರ ಮನೆಯಲ್ಲಿದ್ದು, ತಮ್ಮ ದಿಲ್ಲಿ ಪ್ರವಾಸದ ಬಳಿಕ ವಿವಿಧ ಯಾತ್ರಾ ಸ್ಥಳಗಳಿಗೂ ಭೇಟಿಕೊಟ್ಟು ಪುಣ್ಯ ಗಳಿಸಿ ಬರಲಿಕ್ಕೂ ಸಾಧ್ಯವಾಗುತ್ತಿತ್ತು ಮತ್ತು ಅಂತಹವರಿಗೆ ಆರ್ಥಿಕವಾಗಿಯೂ ಮಲ್ಯರು ತಮ್ಮಿಂದಾದಷ್ಟು ಸಹಾಯ ಮಾಡುತ್ತಿದ್ದುದನ್ನು ಕೇಳಿರುತ್ತೇನೆ.
ಅಂದ ಹಾಗೇ, ಬಂಟವಾಳದವರೊಬ್ಬರು ದೆಹಲಿಗೆ ಹೋಗಿದ್ದರು. ಅವರೊಬ್ಬ ಸನ್ಯಾಸಿ ತರಹದ ಜೀವನ ಪದ್ಧತಿಯವರು. ಯಾವಾಗಲೂ ಬಾಯಲ್ಲಿ ಮಂತ್ರಗಳನ್ನು ಹೇಳುತ್ತ ಅಥವಾ ದೇವರ ನಾಮಗಳನ್ನು ಸ್ಮರಿಸುತ್ತಾ, ಬಂಟವಾಳದಲ್ಲಿ ಶ್ರೀ ವೆಂಕಟರಮಣ ದೇವರಿಗೆ ಆಗುವ ತ್ರಿಕಾಲ ಪೂಜೆಗಳ ಸಮಯದಲ್ಲಿ ದೇವಸ್ಥಾನಕ್ಕೆ ಬಂದು ಹೋಗುತ್ತಿದ್ದರು. ಒಂದು ಸಣ್ಣ ಪಂಚೆ, ಭುಜದ ಮೇಲೊಂದು ಕೈವಸ್ತ್ರ. ಮುಖ ಭುಜಗಳು ಎದೆ ಹೊಟ್ಟೆಗಳಿಗೆ ಗೋಪಿ ಚಂದನದ ನಾಮ, ಶ್ರೀ ಮುದ್ರೆಗಳು. ಇವಿಷ್ಟು ಅವರ ವೇಷಭೂಷಣ. ಮಳೆಗಾಲ, ಚಳಿಗಾಲ ವೇನಿದ್ದರೂ ಅವರ ಸ್ವರೂಪದಲ್ಲಿ ಬದಲಾವಣೆ ಕಾಣ ಸಿಗುತ್ತಿರಲಿಲ್ಲ. ಅವರು ಬ್ರಹ್ಮಚಾರಿ ಯಾಗಿಯೇ ಉಳಿದಿದ್ದರು. ಬೆಳಿಗ್ಗೆ ಮತ್ತು ಸಂಧ್ಯಾಕಾಲದಲ್ಲಿ ಜಪತಪಗಳಿಗೆ ಕೂತರೆ ಅವರಿಗೆ ಸಮಯದ ಅಥವಾ ಬಾಹ್ಯ ಪ್ರಪಂಚದ ಅರಿವೇ ಇರುತ್ತಿರಲಿಲ್ಲ. ಇಂತಹ ಒಂದು ಸನ್ಯಾಸ ಜೀವನವನ್ನು ಹೊಂದಿದ್ದರು.
ಅವರೊಮ್ಮೆ ದಿಲ್ಲಿಗೆ ಹೋದಾಗ ಮಲ್ಯರಲ್ಲಿ ಅದೂ ತನ್ನದೇ ಊರಿನ ಮಗಳಾದ ಇಂದಿರಾ ಮಲ್ಯರ ಮನೆಯಲ್ಲಿ ಉಳಿದುಕೊಂಡರು. ಇವರ ಮಿತ ಆಹಾರ ಪದ್ಧತಿ ಅರಿತಿದ್ದ ಶ್ರೀಮತಿ ಮಲ್ಯರು ಸ್ವಾಮೀಜಿಗಳು ಮನೆಗೆ ಬಂದಾಗ ಉಪಚರಿಸುವ ರೀತಿಯಲ್ಲೇ ಸಾತ್ವಿಕ ಕೊಂಕಣಿ ಅಡುಗೆ ಮಾಡಿ ಉಣಿಸಿ, ದಿಲ್ಲಿಯ ಪ್ರವಾಸೀ ಸ್ಥಳಗಳನ್ನು ತೋರಿಸಿ ಸಂತೃಪ್ತಿ ಪಡಿಸಿದರು. ಅಲ್ಲಿಂದ ಈ ಮಹಾನುಭಾವರು ಕಾಶಿ, ಮಥುರಾ, ಹರಿದ್ವಾರಗಳನ್ನು ಸಂದರ್ಶಿಸಿ ಪರತ್ ದಿಲ್ಲಿಗೆ ಬಂದು ಮಲ್ಯರ ಮನೆ ಸೇರಿದಾಗ ಕೈಯಲ್ಲಿ ಕಾಸಿರಲಿಲ್ಲ. ಇದನ್ನು ತಿಳಿದ ಇಂದಿರಮ್ಮ ಮಲ್ಯರಿಗೆ ಈ ವಿಷಯ ತಿಳಿಸಿದರೆಂದು ಕಾಣುತ್ತದೆ.
ಮರುದಿನ ಸನ್ಯಾಸಿ ನಾಮಗಳನ್ನು ಎಳೆದು ಶ್ರೀ ಮುದ್ರೆಯೊಂದಿಗೆ ಸಂಧ್ಯಾವಂದನೆ ಗಾಗಿ, ಮಂತ್ರ ಸ್ಮರಣೆ ಮಾಡುತ್ತ ಏಕಾಗ್ರತೆಯಿಂದ ಜಪತಪಗಳಲ್ಲಿ ತೊಡಗಿ ದೇವರ ಎದುರು ಕಣ್ಣು ಮುಚ್ಚಿ ಕುಳಿತಿದ್ದರು. ಇದನ್ನು ನೋಡಿದ ಮಲ್ಯರು ಹೊರಗೆ ಪಡಸಾಲೆಯಲ್ಲಿ ಕೂತಿದ್ದ ಬೇರೆ ಬೇರೆ ರಾಜ್ಯದ ಮಂತ್ರಿಗಳು, ರಾಜಕೀಯ ಪುಢಾರಿಗಳಿಗೆ ‘ಹಮಾರೆ ಗಾವಂಸೇ ಏಕ ಬಹುತ್ ಬಡಾ ಸನ್ಯಾಸಿ ಸ್ವಾಮೀಜಿ ಆಯೇಹೆ, ಉನಕಾ ಆಶೀರ್ವಾದ ಲೇನಾ’ ಎಂದು ಹೇಳಿ ಅವರನ್ನು ಒಳಗೆ ಧ್ಯಾನದಲ್ಲಿ ನಿರತರಾಗಿದ್ದ ಸನ್ಯಾಸಿಯ ಬಳಿಗೆ ಕರೆದುಕೊಂಡು ಬಂದು ತಾನು ಉದ್ದಂಡ ನಮಸ್ಕಾರ ಹಾಕಿ ನೂರು ರೂಪಾಯಿಯ ಒಂದು ನೋಟನ್ನು ಎದುರಿನ ಹರಿವಾಣದಲ್ಲಿ ಹಾಕಿ ನಿಂತರಂತೆ. ಹೊರಗಿನ ಚಾವಡಿಯಿಂದ ಒಳಗೆ ಬಂದವರೆಲ್ಲರೂ ಮಲ್ಯರು ಮಾಡಿದ ಹಾಗೆಯೇ ಭಯಭಕ್ತಿಗಳಿಂದ ಸಾಷ್ಟಾಂಗ ನಮಸ್ಕಾರ ಮಾಡಿ ನೂರು, ಇನ್ನೂರು ರೂಪಾಯಿಗಳನ್ನು ಹರಿವಾಣದಲ್ಲಿ ಹಾಕಿ ಕೃತಾರ್ಥ ಭಾವದಿಂದ ಹೊರಗೆ ಬಂದರಂತೆ. ಇದ್ಯಾವುದನ್ನು ತಿಳಿಯದ ನಮ್ಮೂರಿನ ಸನ್ಯಾಸಿಗಳು ಕಣ್ದೆರೆದಾಗ ಸಾವಿರಾರು ರೂಪಾಯಿ ಹರಿವಾಣದಲ್ಲಿ ಇದ್ದುದನ್ನು ನೋಡಿ ಅವರಿಗೆ ಆಶ್ಚರ್ಯವೂ ಆನಂದವೂ ಏಕಕಾಲದಲ್ಲಿ ಉಂಟಾಗಿತ್ತು. ಊರಿಗೆ ಬಂದ ಮೇಲೆ ಮಲ್ಯರನ್ನೂ ಇಂದಿರಾರವರನ್ನೂ ಅದೆಷ್ಟೋ ಕಾಲ ನೆನಪಿಸುತ್ತಿದ್ದರಂತೆ. ಊರವರಲ್ಲಿ ಹೇಳಿ ಮಲ್ಯ ದಂಪತಿಯನ್ನು ಕೊಂಡಾಡುತ್ತಿದ್ದರಂತೆ. ನಮಗೆ ಇದೊಂದು ಕುಶಾಲಿನ ಸಂಗತಿಯಾಗಿತ್ತು. ಇದು ಮಲ್ಯರ ಚಮತ್ಕಾರಗಳಲ್ಲಿ ಒಂದು.
ಹಲವಾರು ಸಂದರ್ಭಗಳಲ್ಲಿ ತಮ್ಮ ಪ್ರತ್ಯುತ್ಪನ್ನ ಮತಿಯಿಂದ, ಚತುರೋಕ್ತಿಗಳಿಂದ ರಾಜಕೀಯದಲ್ಲಿ, ಪಕ್ಷದಲ್ಲಿ, ಸರಕಾರದಲ್ಲಿ ಉಂಟಾಗುವ ಸಮಸ್ಯೆಗಳಿಗೆ, ಗೊಂದಲಗಳಿಗೆ, ಅವು ದೊಡ್ಡ ಸ್ವರೂಪಕ್ಕೆ ಹೋಗಿ ಗಂಡಾಂತರ ಪರಿಸ್ಥಿತಿಗೆ ತಿರುಗುವ ಮುಂಚೆಯೇ ನಿವಾರಣೆಗೊಳ್ಳುವಂತೆ ಮಲ್ಯರು ಪರಿಹಾರಗಳನ್ನು ನೀಡುತ್ತಿದ್ದರು. ಅದರಿಂದಾಗಿಯೇ ಹಲವಾರು ರಾಜ್ಯಗಳಲ್ಲಿ ಬಿಕ್ಕಟ್ಟಿನ ಪರಿಸ್ಥಿತಿ ಉಂಟಾದಾಗ ಪಂ. ನೆಹರೂ ಮತ್ತಿತರ ನಾಯಕರು ಶ್ರೀನಿವಾಸ ಮಲ್ಯರನ್ನು ಪರಿಸ್ಥಿತಿಯನ್ನು ತಿಳಿಗೊಳಿಸಿ ಬರಲು ಕಳುಹಿಸುತ್ತಿದ್ದರಂತೆ. ಮಲ್ಯರು ಎಲ್ಲರನ್ನೂ ಸಮಾಧಾನಗೊಳಿಸಿ ಬರುತ್ತಿದ್ದರಂತೆ. ಇಂತಹ ಸಂದರ್ಭಗಳು ಆಗಿಂದಾಗೆ ಪತ್ರಿಕೆಗಳನ್ನು ಓದಿದಾಗ ನಮಗೆ ತಿಳಿದು ಬರುತ್ತಿದ್ದವು.
ಷಷ್ಟ್ಯಬ್ದ ಸಮಾರಂಭ
1961ರಲ್ಲಿ ಮಲ್ಯರ ಸಹಸ್ರಾರು ಅಭಿಮಾನಿಗಳು ಒತ್ತಾಯ ಮಾಡಿ, ಶ್ರೀನಿವಾಸ ಮಲ್ಯರನ್ನು ಒಪ್ಪಿಸಿ ಅವರ ಷಷ್ಟ್ಯಬ್ದ ಸಮಾರಂಭವನ್ನು ಮಂಗಳೂರಿನ ಕಸ್ತೂರ್ಬಾ ಮೆಡಿಕಲ್ ಕಾಲೇಜಿನ ಕಟ್ಟಡದ ಸಭಾಭವನದಲ್ಲಿ, ದ.ಕ. ಜಿಲ್ಲಾ ಕಾಂಗ್ರೆಸ್ ಪಕ್ಷದ ವತಿಯಿಂದ ಏರ್ಪಾಡು ಮಾಡಿದ್ದರು. ಜಿಲ್ಲಾ ಕಾಂಗ್ರೆಸ್ ಅಧ್ಯಕ್ಷ ಶ್ರೀ ಟಿ.ಎ. ಪೈಯವರು ಸಮಾರಂಭದ ಅಧ್ಯಕ್ಷತೆ ವಹಿಸಿದ್ದರು. ಹಿರಿಯ ಸ್ವಾತಂತ್ರ್ಯ ಹೋರಾಟಗಾರರಾದ ಶ್ರೀ ಕೆ.ಕೆ. ಶೆಟ್ಟಿ,
ಡಾ. ಕೆ. ನಾಗಪ್ಪ ಆಳ್ವಾ, ಎಸ್.ಡಿ. ಸಾಮ್ರಾಜ್ಯ, ಶ್ರೀ ಎ. ಶಂಕರ ಆಳ್ವಾ ಮುಂತಾದ ನಾಯಕರು ಅಂದಿನ ಸಮಾರಂಭದ ಭಾಷಣಕಾರರಾಗಿದ್ದರು. ಕುಂದಾಪುರದಿಂದ ಕಾಸರಗೋಡುವರೆಗಿನ ಎಲ್ಲಾ ಊರುಗಳಿಂದ ಮಲ್ಯರ ಅಭಿಮಾನಿಗಳು ಬಂದಿದ್ದರು. ಭಾಷಣಕಾರರೆಲ್ಲರೂ ಮಲ್ಯರ ಅನುಯಾಯಿಗಳೇ ಆಗಿದ್ದುದರಿಂದ ಮಲ್ಯರು ದ.ಕ. ಜಿಲ್ಲೆ ಮತ್ತು ಕರ್ನಾಟಕ ರಾಜ್ಯದ ಅಭಿವೃದ್ಧಿಗಾಗಿ ಮಾಡಿದ ಕೆಲಸಗಳು, ಅವರ ಮುತ್ಸದ್ದಿತನ ಮೊದಲಾವುಗಳ ಬಗ್ಗೆ ಪ್ರಶಂಸೆಗಳ ಸುರಿಮಳೆಯನ್ನೇ ಸುರಿದರು. ಆದರೆ ಸಭೆಗೆ ಬಂದವರು ಎಲ್ಲಿಯೂ ಸಭೆ ಸಮಾರಂಭಗಳಲ್ಲಿ ಭಾಷಣವನ್ನೇ ಮಾಡದ ಮಲ್ಯರು ಇವತ್ತು ತಮ್ಮ ಭಾಷಣದಲ್ಲಿ ಏನು ಹೇಳುತ್ತಾರೋ? ಎಂದು ಕೇಳಲು ತವಕಿಸುತ್ತಿದ್ದರು. ಕೊನೆಗೆ ಎಲ್ಲರ ಭಾಷಣಗಳು ಮುಗಿದ ಮೇಲೆ ಶ್ರೀನಿವಾಸ ಮಲ್ಯರು ಸಾವಕಾಶವಾಗಿ ಕುರ್ಚಿಯಿಂದ ಎದ್ದರು. ತಮ್ಮ ಕುಡಿಮೀಸೆಯ ಅಂಚಿನಿಂದ ನಗಾಡಿದರು. ಬಳಿಕ, “ನೀವು ನನಗೆ ಮಾತನಾಡಲಿಕ್ಕೆ ಯಾವಾಗಲೂ ಹೇಳಬೇಡಿ. ನಿಮ್ಮ ಊರಿನ ಅಥವಾ ಪ್ರದೇಶದ ಅಭಿವೃದ್ಧಿಗಾಗಿ ನಾನು ಕೆಲಸ ಮಾಡಬೇಕಾದರೆ ಅದನ್ನು ಹೇಳಿ. ನಿಮಗೆಲ್ಲಾ ನನ್ನ ನಮಸ್ಕಾರ” ಎಂದು ಎರಡೇ ಮಾತುಗಳನ್ನಾಡಿ ಕೂತೇ ಬಿಟ್ಟರು. ಇದನ್ನು ನೋಡಿದ ಎಲ್ಲರೂ ಅವಾಕ್ಕಾದರು.
ಶ್ರೀನಿವಾಸ ಮಲ್ಯ ದಂಪತಿಗೆ ಮಕ್ಕಳಿರಲಿಲ್ಲ. ಅದಕ್ಕಾಗಿ ಅವರು ಬೇಸರ ಅಥವಾ ದುಃಖವನ್ನು ವ್ಯಕ್ತಪಡಿಸಿದವರಲ್ಲ. ಆದರೆ ಅವರ ಷಷ್ಟ್ಯಬ್ದ ಸಮಾರಂಭದ ದಿನಗಳಲ್ಲಿ ಮಂಗಳೂರು ರಥಬೀದಿಯ ಶ್ರೀ ವೆಂಕಟರಮಣ ಸ್ವಾಮೀ ದೇವಳದ ಮುಂಭಾಗದಲ್ಲಿ ಅವರಿಂದ ಒಂದು ಅಶ್ವತ್ಥ ವೃಕ್ಷದ ಸಸಿಯನ್ನು ನೆಡಿಸಲಾಯಿತು. ಈಗ ಅದು ಬೆಳೆದು ಹೆಮ್ಮರವಾಗಿದೆ. ಅದಕ್ಕೆ ಜನರೇ ಕೂಡಿ ಒಂದು ಕಟ್ಟೆಯನ್ನು ಕಟ್ಟಿಸಿದ್ದಾರೆ ಮತ್ತು ಈ ಅಶ್ವತ್ಥ ಮರ ಶ್ರೀನಿವಾಸ ಮಲ್ಯರ ಉದಾರ ಜೀವಿತಕ್ಕೆ ಸಂಕೇತವೆಂಬಂತೆ ಜನಸಾಮಾನ್ಯರಿಗೆ ತಂಪು ನೆರಳನ್ನು ನೀಡುತ್ತಲಿದೆ.
ಸಿಂಡಿಕೇಟಿನ ಜನ್ಮ
1964ರ ಫೆಬ್ರವರಿಯಲ್ಲಿ ಅಖಿಲ ಭಾರತ ಕಾಂಗ್ರೆಸ ಅಧಿವೇಶನ ನಡೆಯುತ್ತಿರುವಾಗಲೇ ಪ್ರಧಾನಿ ಪಂ. ಜವಾಹರಲಾಲ ನೆಹರೂರವರಿಗೆ ಹೃದಯಾಘಾತವಾಯಿತು. ಅಧಿವೇಶನವನ್ನು ಅದೇ ಸಮಯದಲ್ಲಿ ಅಂತ್ಯಗೊಳಿಸಿ ಪಂ. ನೆಹರೂರವರನ್ನು ಚಿಕಿತ್ಸೆಗಾಗಿ ದಿಲ್ಲಿಗೆ ತರಲಾಯಿತು. ವೈದ್ಯರು ಕೊಟ್ಟ ಅವಶ್ಯಕ ಚಿಕಿತ್ಸೆಗಳಿಗೆ ಸ್ಪಂದಿಸಿದ ನೆಹರೂಜಿ ಸಾವಕಾಶವಾಗಿ ಚೇತರಿಸಿಕೊಂಡರು. ಆದರೂ ಅವರು ಇನ್ನೇನು ಹೆಚ್ಚು ಕಾಲ ಬದುಕಿ ಉಳಿಯುವವರಲ್ಲ ಎಂದು ಎಲ್ಲರಿಗೂ ಅನಿಸಲು ಪ್ರಾರಂಭವಾಗಿತ್ತು.
ಪಂ. ನೆಹರೂ ಕಾಲವಶವಾದರೆ ಮುಂದೇನು ಎಂಬ ಪ್ರಶ್ನೆ ಹಿರಿಯ ರಾಜಕಾರಣಿ ಗಳ, ದೇಶದ ನಾಯಕರ ಮುಂದಿತ್ತು. ಕಾಂಗ್ರೆಸ ಪಕ್ಷಕ್ಕೆ, ಕೇಂದ್ರ ಸರಕಾರಕ್ಕೆ ಮುಂದೆ ಯಾರು ನಾಯಕರಾಗಬಹುದು ಎಂಬ ಬಹುದೊಡ್ಡ ಪ್ರಶ್ನೆ ದೇಶದ ರಾಜಕೀಯ ನಾಯಕರ ಮುಂದೆ ಬರುತ್ತಿದ್ದಾಗ, ನೆಹರೂ ಸರಕಾರದಲ್ಲಿ ಮಂತ್ರಿಗಳಾಗಿದ್ದ ಹಿರಿಯ ರಾಜಕಾರಣಿ, ಮುತ್ಸದ್ದಿ, ಆಡಳಿತಗಾರ ಶ್ರೀ ಮೊರಾರ್ಜಿ ದೇಸಾಯಿಯವರ ಹೆಸರು ಸಹಜವಾಗಿ ಆಗ ಮುಂದೆ ಬರುತ್ತಿತ್ತು. ಆದರೆ ಮೊರಾರ್ಜಿಭಾಯಿ ಕಠಿಣ ಹಾಗೂ ನಿಷ್ಠುರವಾದಿ ಮನುಷ್ಯರಾಗಿದ್ದರು. ಅವರು ಯಾರ ಮಾತನ್ನು ಕೇಳುವವರಲ್ಲ. ಯಾರ ಹಿಡಿತಕ್ಕೂ ಸಿಗುವವರಲ್ಲವೆಂಬುದೂ ಕೂಡಾ ಎಲ್ಲರಿಗೂ ತಿಳಿದ ವಿಷಯವೇ ಆಗಿತ್ತು. ಅದರಿಂದಾಗಿ ಆಗಿನ ಕಾಂಗ್ರೆಸ್ ಪಕ್ಷದ ಅಧ್ಯಕ್ಷ ಕಾಮರಾಜ ನಾಡಾರ, ಆಂಧ್ರ ಪ್ರದೇಶದಿಂದ ಬಂದ ನೀಲಂ ಸಂಜೀವ ರೆಡ್ಡಿ, ಕಾಂಗ್ರೆಸ್ ಪಕ್ಷದ ಖಜಾಂಚಿ ಬಂಗಾಳದ ಅತ್ಯುಲ್ಯಾ ಘೋಷ, ಕರ್ನಾಟಕದ ನಿಜಲಿಂಗಪ್ಪ ಮುಂತಾದವರಿಗೆ ಮೊರಾರ್ಜಿಯವರು ನೆಹರು ಬಳಿಕ ದೇಶದ ಪಂತ ಪ್ರಧಾನರಾಗುವುದು ಬೇಡವಾಗಿತ್ತು. ಶ್ರೀನಿವಾಸ ಮಲ್ಯರಿಗೂ ಮೊರಾರ್ಜಿಯವರ ಮೊಂಡುತನದ ಅರಿವಿತ್ತು. ಹೀಗಾಗಿ ಈ ಐವರು ಹಿರಿಯ ನಾಯಕರು 1964 ಮಾರ್ಚ್ ತಿಂಗಳಲ್ಲಿ ತಿರುಪತಿಯಲ್ಲಿ ಒಟ್ಟು ಸೇರಿ “ಇನ್ನು ನೆಹರೂಜೀ ಹೆಚ್ಚು ದಿನ ಬದುಕುವವರಲ್ಲ. ಅವರ ಬಳಿಕ ಮೊರಾರ್ಜಿ ದೇಸಾಯಿ ಪ್ರಧಾನಿ ಪಟ್ಟಕ್ಕೆ ಬರಬಾರದು. ನಮ್ಮ ಮಾತಿಗೆ ಬೆಲೆ ಕೊಡುವ ಮತ್ತು ನಮ್ಮ ಹಿಡಿತದಲ್ಲಿಯೇ ಇರಬಹುದಾದ  ವ್ಯಕ್ತಿಯೇ ದೇಶದ ಪಂತ ಪ್ರಧಾನಿಯಾಗತಕ್ಕದ್ದು. ಅದಕ್ಕೆ ಸೂಕ್ತರಾದವರು ಶ್ರೀ ಲಾಲಬಹಾದ್ದೂರ ಶಾಸ್ತ್ರೀಯವರೇ. ಆದುದರಿಂದ ದೇಶದ ಮುಂದಿನ ಪ್ರಧಾನಿಯ ಆಯ್ಕೆಯ ಸಂದರ್ಭದಲ್ಲಿ ಲಾಲಬಹಾದ್ದೂರ ಶಾಸ್ತ್ರಿಯವರೇ ಕಾಂಗ್ರೆಸ್ ಪಾರ್ಲಿಮೆಂಟರಿ ಪಾರ್ಟಿಯ ನಾಯಕರಾಗಿ ಆರಿಸಿ ಬರುವಂತೆ ಕಾರ್ಯತಂತ್ರವನ್ನು, ವ್ಯೆಹವನ್ನು ರಚಿಸಬೇಕು” ಎಂದು ತಿರುಪತಿ ತಿಮ್ಮಪ್ಪನ ಸ್ಥಳದಲ್ಲಿ ನಿರ್ಣಯಕ್ಕೆ ಬಂದರು.
ಪಂ. ಜವಾಹರಲಾಲ ನೆಹರೂರವರು ನಿಧನರಾದ ಬಳಿಕ ನಡೆದ ರಾಜಕೀಯ ಸ್ಥಿತ್ಯಂತರದ ಕಾಲದಲ್ಲಿ ಈ ಸಿಂಡಿಕೇಟ ತಂಡ ತಮ್ಮ ದಾಳಗಳನ್ನು ಬುದ್ಧಿವಂತಿಕೆಯಿಂದ ಚಲಾಯಿಸಿ, ಲಾಲ ಬಹಾದ್ದೂರ ಶಾಸ್ತ್ರಿಯವರೇ ದೇಶದ ಪ್ರಧಾನಿಯಾಗಿ ಆರಿಸಿ ಬರುವಂತೆ ನೋಡಿಕೊಂಡರು. ಮುಂದೆ ಈ ತಂಡಕ್ಕೆ ‘ಸಿಂಡಿಕೇಟ’ ಎಂದೇ ಹೆಸರು ಬಂತು ಮತ್ತು ಮುಂದಿನ ಹಲವಾರು ವರ್ಷಗಳ ಕಾಲ ಈ ಸಿಂಡಿಕೇಟ ತಂಡ ದೇಶದ ರಾಜಕೀಯದಲ್ಲಿ ಹಲವಾರು ವ್ಯಕ್ತಿಗಳ, ಸರಕಾರಗಳ ಏಳುಬೀಳುಗಳಿಗೆ ಜವಾಬ್ದಾರಿಯಾಯಿತು ಮತ್ತು ದಿಲ್ಲಿಯ ಹಿರಿಯ ರಾಜಕಾರಣಿಗಳಿಂದ ಹಿಡಿದು ಭಾರತದ ಹಳ್ಳಿಪಳ್ಳಿಗಳಲ್ಲಿಯೂ ಜನಸಾಮಾನ್ಯರ ನಾಲಗೆಯಲ್ಲಿ ‘ಸಿಂಡಿಕೇಟ’ ಎಂಬ ಶಬ್ದ ನಿರಂತರ ಹೊರಳಾಡಿತು. ಆದರೆ ಈ ಸಿಂಡಿಕೇಟಿನ ಜನ್ಮದಾತರು ಉಳ್ಳಾಲ ಶ್ರೀನಿವಾಸ ಮಲ್ಯರೇ ಆಗಿದ್ದರು!
ಶ್ರೀನಿವಾಸ ಮಲ್ಯ ಅಮರ ರಹೇ
ಜೀವಂತ ಇರುವಾಗ, ತಾನು ಹದಿನೇಳು ವರ್ಷಗಳ ಕಾಲ ದಿಲ್ಲಿಯಲ್ಲಿ ಸಾಂಸದಿಕ ನಾಗಿ, ಕಾಂಗ್ರೆಸ್ ಪಕ್ಷದ ಕಾರ್ಯದರ್ಶಿಯಾಗಿ, ಪಂತ ಪ್ರಧಾನ ಪಂ. ಜವಾಹರಲಾಲ ನೆಹರೂ, ಲಾಲ ಬಹದ್ದೂರ ಶಾಸ್ತ್ರಿಗಳ ಬಲಗೈ ಬಂಟನಂತಿದ್ದ, ಕಾಂಗ್ರೆಸ್ ಲೋಕಸಭಾ ಪಕ್ಷದ ಮುಖ್ಯ ಪ್ರಚೋದಕನಾಗಿ, ರಾಜಕೀಯ ಮುತ್ಸದ್ದಿಯಾಗಿ, ಕೇಂದ್ರ ಸರಕಾರದಲ್ಲಿ ಅಂತೆಯೇ ದೇಶದ ಹಲವು ರಾಜ್ಯಗಳ ಸರಕಾರದ ಮಂತ್ರಿಮಂಡಲಗಳ ಮೇಲೆ ಹತೋಟಿ ಇಟ್ಟುಕೊಂಡಿದ್ದವ ರಾಗಿ, ಅದಕ್ಕಿಂಲೂ ಹೆಚ್ಚಾಗಿ ಎಲ್ಲರ ಸಖನಂತಿದ್ದು, ಆಪದ್ಭಾಂಧವನೆಂಬ ಕೀರ್ತಿಯನ್ನು ಹೊಂದಿದವರಾಗಿ ದೇಶದುದ್ದಗಲಗಳಲ್ಲಿ ಜನಪ್ರಿಯರಾಗಿದ್ದ, ವಿಶ್ವಾಸಿಗರಾಗಿದ್ದ ಉಳ್ಳಾಲ ಶ್ರೀನಿವಾಸ ಮಲ್ಯರು, ತನ್ನ ಸುಖಗೋಸ್ಕರ ಅಥವಾ ತಮ್ಮ ಕುಟುಂಬದವರ ಉದ್ಧಾರಕ್ಕಾಗಿ ಅಥವಾ ತನ್ನ ಮೇಲ್ಮೆಯ ಪ್ರದರ್ಶನಕ್ಕಾಗಿ ಕಿಂಚಿತ್ತೂ ಸ್ವಾರ್ಥದಿಂದ ಕೆಲಸ ಮಾಡಿದವರಲ್ಲ. ತನ್ನ ಯಾ ಕುಟುಂಬದವರ ಹೆಸರಲ್ಲಿ ಆಸ್ತಿಪಾಸ್ತಿ ಮಾಡಿದವರಲ್ಲ. ಕೆನರಾ ಬ್ಯಾಂಕ್ ಅಥವಾ ಇತರ ಹಲವಾರು ವಾಣಿಜ್ಯ ಸಂಸ್ಥೆಗಳವರು ಅವರನ್ನು ಕರೆದು ನಿರ್ದೇಶಕ ಮಂಡಳಿಯಲ್ಲಿ ಸ್ಥಾನಮಾನ ಕೊಟ್ಟಿದ್ದರು. ತನ್ನ ರಾಜಕೀಯ ಜೀವನದಲ್ಲಿಯಾಗಲೀ ಅಥವಾ ಅಧಿಕಾರ ಚಲಾಯಿಸುವ ಸ್ಥಾನದಲ್ಲಿದ್ದಾಗಲೂ, ತನ್ನ ಅಥವಾ ಹೆಂಡತಿಯ ಹೆಸರಿನಲ್ಲಿ ಹಣ ಮಾಡಿ ಇಟ್ಟವರಲ್ಲ. ಅವರ ಹೆಸರಿನಲ್ಲಿ ಇದ್ದುದು – ಸ್ವಾತಂತ್ರ್ಯ ಹೋರಾಟದಲ್ಲಿ ಪಾಲ್ಗೊಂಡ ರಾಜಕೀಯ ಸಂತ್ರಸ್ತನಿಗೆ ಎಂದು ಮಂಗಳೂರು ಹರಿಪದವಿನಲ್ಲಿ ಸರಕಾರ ಕೊಟ್ಟ 10 ಎಕರೆ ಜಾಗ ಮತ್ತು ಉಳಿತಾಯದ ಹಣದಿಂದ ಪಡೆದ ಶೇರುಗಳು ಮಾತ್ರ.
ಆದರೆ ಜನಕಲ್ಯಾಣಕ್ಕಾಗಿ, ರಾಜ್ಯದ, ಜಿಲ್ಲೆಯ ಅಭಿವೃದ್ಧಿಗಾಗಿ ಅವರು ಅಸ್ತಿಭಾರದ ಕಲ್ಲನ್ನು ನೆಟ್ಟ ಕಾರಣಕ್ಕಾಗಿ ಜನತೆ ಅವರಿಗೆ ಪ್ರೀತಿ ವಿಶ್ವಾಸಗಳಿಂದ ‘ದ.ಕ. ಜಿಲ್ಲೆಯ ಅಭಿವೃದ್ಧಿಯ ಪಿತ’ ಎಂಬ ಬಿರುದನ್ನಿತ್ತು ಗೌರವಿಸಿದೆ. ಸಂಪನ್ಮೂಲ (Infrastructure)ಗಳ ಮಂತ್ರ ಜಪಿಸುತ್ತಲಿರುವ ಇಂದಿನ ರಾಜಕಾರಣಿಗಳಂತೆ, ಎಂದೂ ಯಾವ ಘೋಷಣೆಗಳನ್ನೂ ಮಾಡದೇ ತನ್ನದೇ ಕಾರ್ಯತಂತ್ರಗಳಿಂದ ವೌನವಾಗಿ, ಜಿಲ್ಲೆಯ ಸಂಪನ್ಮೂಲಗಳ ಅಭಿವೃದ್ಧಿ ಮಾಡಿದರು. ಇದಕ್ಕಾಗಿ ‘ಕೆನರಾ ಜಿಲ್ಲೆಯ ನವ ನಿರ್ಮಾಣದ ಶಿಲ್ಪಿ’ ಇದು ಜಿಲ್ಲೆಯ ಜನತೆ ತನ್ನ ಹೃದಯಾಂತರಾಳದಿಂದ ಕೊಟ್ಟ ಬಿರುದು.
ಅಂತಹ ಮಹಾನ್ ವ್ಯಕ್ತಿತ್ವವನ್ನು ರೂಪಿಸಿಕೊಂಡ ಉಳ್ಳಾಲ ಶ್ರೀನಿವಾಸ ಮಲ್ಯರು 1965ನೇ ಇಸವಿ ಜನವರಿ ತಿಂಗಳ 19ನೇ ತಾರೀಕಿನಂದು ಬೆಳಿಗ್ಗೆ ದಿಲ್ಲಿಯಿಂದ ಮಂಗಳೂರಿಗೆ ಬರಲು ಮನೆಯಿಂದ ಹೊರಟಿದ್ದರು. ಆದರೆ ವಿಮಾನ ನಿಲ್ದಾಣಕ್ಕೆ ತಲುಪುವ ಮೊದಲೇ ಹಾದಿಯಲ್ಲಿ ತೀವ್ರ ಎದೆನೋವು ಕಾಣಿಸಿಕೊಂಡಿತು. ಅವರೊಡನಿದ್ದವರು ಕೂಡಲೇ ಕಾರನ್ನು ತಿರುಗಿಸಿ ಅವರ ಮನೆಗೆ ಕರೆದೊಯ್ದರು. ಆ ಕೂಡಲೇ ವೈದ್ಯರು ಬಂದು ಚಿಕಿತ್ಸೆ ಶುರು ಮಾಡಿದರೂ ಏನೂ ಪರಿಣಾಮವಾಗಲಿಲ್ಲ. ಶ್ರೀನಿವಾಸ ಮಲ್ಯರ ದಿವ್ಯ ಚೇತನ ಪರಮಾತ್ಮನಲ್ಲಿ ಲೀನವಾಯಿತು. ನವದೆಹಲಿಯಲ್ಲಿದ್ದ ಕೇಂದ್ರ ಸರಕಾರದ ಮಂತ್ರಿಗಳು, ಕಾಂಗ್ರೆಸ್ ಪಕ್ಷದ ನಾಯಕರು, ವಿರೋಧ ಪಕ್ಷಗಳ ವಕ್ತಾರರು ಕೂಡಾ ಮಲ್ಯರ ಮನೆಗೆ ಬಂದು ಅಗಲಿದ ದಿವ್ಯ ಚೇತನಕ್ಕೆ ತಮ್ಮ ಅಂತಿಮ ನಮನ ಸಲ್ಲಿಸಿದರು. ಭಾರತದ ಆಗಿನ ಪ್ರಧಾನಿ ಮತ್ತು ಮಲ್ಯರ ಖಾಸಾ ಮಿತ್ರರಾಗಿದ್ದ ಶ್ರೀ ಲಾಲಬಹಾದ್ದೂರ ಶಾಸ್ತ್ರೀಜಿಯವರು ಉತ್ತರ ಪ್ರದೇಶದಲ್ಲಿದ್ದರೂ, ತಮ್ಮ ಪ್ರವಾಸವನ್ನು ಮೊಟಕುಗೊಳಿಸಿ ದಿಲ್ಲಿಗೆ ವಾಪಸಾದರು ಮತ್ತು ಮಲ್ಯರ ಮನೆಗೆ ಬಂದು ಗೌರವ ಸಲ್ಲಿಸಿ, ಶ್ರೀಮತಿ ಇಂದಿರಾ ಮಲ್ಯರಿಗೆ ತಮ್ಮ ಸಂತಾಪ ತಿಳಿಸಿದರು ಅಲ್ಲದೇ ವಾಯುಪಡೆಯ ವಿಶೇಷ ವಿಮಾನದಲ್ಲಿ ಶ್ರೀನಿವಾಸ ಮಲ್ಯರ ಮೃತ ದೇಹವನ್ನು ಮಂಗಳೂರಿಗೆ ಕಳುಹಿಸಿಕೊಟ್ಟರು.
ಶ್ರೀನಿವಾಸ ಮಲ್ಯರ ಮರಣದ ವಾರ್ತೆಯು ಆಕಾಶವಾಣಿಯಿಂದ ಬಿತ್ತರಗೊಂಡಿತು. ಊರಿಂದ ಊರಿಗೆ ದೂರವಾಣಿ ಮೂಲಕವೂ ತಿಳಿಯಿತು. ಕೇಳಿಸಿಕೊಂಡ ಅವರ ಮಿತ್ರರು, ಸಾವಿರಾರು ಅಭಿಮಾನಿಗಳು ಮಂಗಳೂರಿಗೆ ಧಾವಿಸಿ ಬರುತ್ತಿದ್ದುದು ಕಾಣುತ್ತಿತ್ತು. ಮಲ್ಯರ ಜಡ ದೇಹವನ್ನು ಬಜ್ಪೆ ವಿಮಾನ ನಿಲ್ದಾಣದಿಂದ ಮಂಗಳೂರು ಊರ್ವದಲ್ಲಿರುವ ಅವರ ತಮ್ಮ ಉಳ್ಳಾಲ ಅನ್ನು ಮಲ್ಯರ ಮನೆಗೆ ಕರತಂದು ಸಾರ್ವಜನಿಕ ದರ್ಶನಕ್ಕಾಗಿ ಇರಿಸಲಾಯಿತು. ಮರುದಿನ ಮಧ್ಯಾಹ್ನ ಶವಯಾತ್ರೆ ಹೊರಡುತ್ತದೆ ಎಂದು ನೆರೆದ ನಾಯಕರು ಘೋಷಿಸಿದರು.
ಮಲ್ಯರ ಮರಣದ ವಾರ್ತೆ ತಿಳಿದ ಮೈಸೂರು ರಾಜ್ಯದ ಮುಖ್ಯಮಂತ್ರಿ ನಿಜಲಿಂಗಪ್ಪನವರು ಮತ್ತು ಇತರ ಮಂತ್ರಿಗಳು, ರಾಜ್ಯದ ಕಾಂಗ್ರೆಸ ಮತ್ತು ವಿರೋಧ ಪಕ್ಷದ ನಾಯಕರು ಕೂಡಾ ಬೆಂಗಳೂರಿನಿಂದ ಮತ್ತು ಇತರ ಜಿಲ್ಲೆಗಳಿಂದ ಬಂದು ನೆರೆದರು. ಕಾರ್ಮಿಕ ಸಂಘಗಳಲ್ಲದೇ ಬೇರೆ ಬೇರೆ ಸಂಘ ಸಂಸ್ಥೆಗಳ ಮುಖ್ಯಸ್ಥರೂ ಬಂದು ಮಲ್ಯರಿಗೆ ತಮ್ಮ ಅಂತಿಮ ಗೌರವವನ್ನು ಸಲ್ಲಿಸಿದರು. ಮಲ್ಯರ ನಿಧನದ ವಾರ್ತೆಯನ್ನು ಮರುದಿನ ಜಿಲ್ಲೆಯ ಹೆಸರಾಂತ ‘ನವಭಾರತ’ ಪತ್ರಿಕೆಯಿಂದ ತಿಳಿದ ಜನಸಾಮಾನ್ಯರೂ ಸಹಸ್ರ ಸಹಸ್ರ ಸಂಖ್ಯೆಯಲ್ಲಿ ಕಾರುಗಳಲ್ಲಿ, ಬಸ್ಸುಗಳಲ್ಲಿ ಬಂದು ತಲುಪಿದರು.
ಅಂತಹ ಜನಸಾಗರದ ಮಧ್ಯದಿಂದ ‘ಶ್ರೀನಿವಾಸ ಮಲ್ಯ ಅಮರ ರಹೇ’ ಎಂಬ ಘೋಷ ಅನುರಣವಾಗುತ್ತಲೇ ಇತ್ತು. ಮಧ್ಯಾಹ್ನ 3.00 ಗಂಟೆಗೆ ಶೃಂಗರಿಸಿದ ತೆರೆದ ವಾಹನದಲ್ಲಿ ಮಲ್ಯರ ಮೃತದೇಹವನ್ನು ಇಡಲಾಗಿತ್ತು ಮತ್ತು ಅನ್ನು ಮಲ್ಯರ ಮನೆಯಿಂದ ಅಂತಿಮ ಯಾತ್ರೆ ಹೊರಟಿತು. ಊರ್ವದಿಂದ ಲಾಲಬಾಗ, ಕಾರ್ನಾಡ ಸದಾಶಿವರಾವ ರಸ್ತೆ, ಲೈಟಹೌಸ್, ಮಾರ್ಕೆಟ್ ರಸ್ತೆ, ರಥಬೀದಿ, ನ್ಯೂಚಿತ್ರಾ, ಲೇಡಿಹಿಲ್, ಟಾಕೀಸ, ಅಳಕೆ ರಸ್ತೆಯಾಗಿ ಸುಮಾರು 6-7 ಮೈಲು ಸಾಗಿ ಬೋಳಾರ ಸ್ಮಶಾನಕ್ಕೆ ಮುಟ್ಟಿತ್ತು. ಕರ್ನಾಟಕ ರಾಜ್ಯ ವಿಧಾನ ಸಭೆಯ ಸಭಾಪತಿ ಶ್ರೀ ಬಂಟವಾಳ ವೈಕುಂಠ ಬಾಳಿಗಾರವರು ಮಾತಾಡಿದ ಬಳಿಕ ಮಂತ್ರಿಗಳು, ವಿವಿಧ ಪಕ್ಷಗಳ ನಾಯಕರು ತಮ್ಮ ತಮ್ಮ ಶ್ರದ್ಧಾಂಜಲಿಯನ್ನಿತ್ತು ಭಾಷಣ ಮಾಡಿದರು. ಶ್ರೀನಿವಾಸ ಮಲ್ಯರ ಅಣ್ಣನ ಮಗ ಪ್ರಭಾಕರ ಮಲ್ಯರು ಶವ ದಹನ ಸಂಸ್ಕಾರ ಗಳನ್ನು ವಿದ್ಯುಕ್ತವಾಗಿ (ಶ್ರೀನಿವಾಸ ಮಲ್ಯರಿಗೆ ಸ್ವಂತ ಮಕ್ಕಳು ಇಲ್ಲದ್ದರಿಂದ) ನೆರವೇರಿಸಿ ಚಿತೆಗೆ ಅಗ್ನಿ ಸ್ಪರ್ಶ ಮಾಡಿದರು. ‘ಶ್ರೀನಿವಾಸ ಮಲ್ಯ ಅಮರ ರಹೇ’ ಎಂಬ ಜನಸಾಗರದಿಂದ ಬಂದ ಘೋಷಣೆ ಮುಗಿಲು ಮುಟ್ಟಿತ್ತು. ಸ್ವಲ್ಪ ಸಮಯದಲ್ಲಿಯೇ ಆ ಮಹಾನ್ ವ್ಯಕ್ತಿಯ ದಿವ್ಯಾತ್ಮ ಪರಮಾತ್ಮನಲ್ಲಿ ಐಕ್ಯವಾಯಿತು. ದ.ಕ. ಜಿಲ್ಲೆಗೆ ಉನ್ನತ ಭಾರತದ ನಕಾಶೆಯಲ್ಲಿ ಸ್ಥಾನ ದೊರಕಿಸಿಕೊಡಲು ಕಾರಣರಾದ ಶ್ರೀನಿವಾಸ ಮಲ್ಯರ ಬಗ್ಗೆ ಸಹಸ್ರ ಸಹಸ್ರ ಜನರು ತಮ್ಮ ಚರಮಾಂಜಲಿಯನ್ನು ಅರ್ಪಿಸಿ ದುಃಖಾಶ್ರುಗಳಿಂದ ತೆರಳಿದರು.
ದಿ. ಉಳ್ಳಾಲ ಶ್ರೀನಿವಾಸ ಮಲ್ಯರ ರಾಜಕೀಯ ಅಥವಾ ಸಾಮಾಜಿಕ ಜೀವನ ಅತ್ಯಂತ ಪಾರದರ್ಶಕವಾಗಿತ್ತು. ಅವರ ಹಾಗೆಯೇ ಅಥವಾ ಅವರು ಹಾಕಿಕೊಟ್ಟ ಹಾದಿ ಯಲ್ಲಿ ಮುಂದಿನ ರಾಜಕಾರಣಿಗಳು ಕೆಲಸಗಳನ್ನು ಕೈಗೊಂಡಿದ್ದರೆ ಪ್ರಾಯಶಃ ಮಹಾತ್ಮಾ ಗಾಂಧೀಜಿಯವರ ಕನಸಿನ ರಾಮರಾಜ್ಯ ಇವತ್ತು ಕಣ್ಣಿಗೆ ಕಾಣಿಸುತ್ತಲಿತ್ತು. ಅಂತಹ ಧೀಮಂತ ರಾಜಕಾರಣಿ, ದೂರದೃಷ್ಟಿಯ ನಾಯಕ, ದ.ಕ. ಜಿಲ್ಲೆಯ ಅಭಿವೃದ್ಧಿಯ ಶಿಲ್ಪಿ ಉಳ್ಳಾಲ ಶ್ರೀನಿವಾಸ ಮಲ್ಯರ ಜೀವನದ ಕೆಲವು ಚಿತ್ರಣಗಳನ್ನು ಇಲ್ಲಿ ಕೊಡಲಾಗಿದೆ.
ಉಳ್ಳಾಲ ಶ್ರೀನಿವಾಸ ಮಲ್ಯ ಅವರು ಜೀವಂತವಾಗಿದ್ದಾಗಲೇ ಒಂದು ದಂತಕತೆಯಾದವರು. ಪರಲೋಕಕ್ಕೆ ಸಂದಾಗ, ಒಬ್ಬ ಆದರ್ಶ ರಾಜಕಾರಣಿ ಹೇಗಿರಬೇಕು? ಅವರ ತತ್ವಾದರ್ಶಗಳು ಏನು? ತನ್ನ ಸ್ಥಾನಮಾನಗಳ ಅವಧಿಯಲ್ಲಿ ತನ್ನ ನಾಡಿನ, ಜನರ ಸ್ಥಿತಿಗತಿಗಳ ಏಳ್ಗೆಗೆ ಮಾಡಬೇಕಾದ ಕಾರ್ಯ ಯೋಜನೆಗಳೇನು? ಅವನ್ನು ಕಾರ್ಯರೂಪಕ್ಕೆ ಇಳಿಸಬೇಕಾದಾಗ ಇರಬೇಕಾದ ಛಲ, ಸಾಧಿಸಲು ಹುಡುಕಬೇಕಾದ ದಾರಿಗಳು ಇವೆಲ್ಲವು ಗಳಿಗಾಗಿ ಬೇಕಾದ ದೂರದೃಷ್ಟಿ (VISION) ಏನು, ಎಂಥವು? ಇವೆಲ್ಲವುಗಳಿಗೆ  ತಾನೇ ಮಾದರಿಯಾದವರು ದಿ. ಮಲ್ಯರು. ಅಂದಿನ, ಇಂದಿನ, ಮುಂದಿನ ರಾಜಕಾರಣಿಗಳಿಗೆ, ಅಧಿಕಾರ ಸ್ಥಾನ ಅಪೇಕ್ಷಿಗಳಿಗೆ, ಅಧಿಕಾರಸ್ಥರಿಗೆ ಅದಕ್ಕಾಗಿ ಹಂಬಲಿಸುವವರಿಗೆ ಮಲ್ಯರ ತ್ಯಾಗ, ಹೋರಾಟ, ಸರಳ ಜೀವನ ಒಂದು ದಿಕ್ಸೂಚಿ. ಸಮೃದ್ಧವಾದ ಜಿಲ್ಲೆಯನ್ನು, ನಾಡನ್ನು ಕಟ್ಟಿ ಬೆಳೆಸಿ ದೇಶದ ನಕ್ಷೆಯಲ್ಲಿ ಅದನ್ನು ಮೂಡಿಸಿ, ಬಳಿಕ ಜೀವನ ನಕ್ಷೆಯಿಂದ ನಿರ್ಗಮಿಸಿದ ಶ್ರೀನಿವಾಸ ಮಲ್ಯರು ಸಾರ್ಥಕತೆಗೆ ಇನ್ನೊಂದು ದೊಡ್ಡ ಹೆಸರು; ಒಂದು ದಿವ್ಯ ಆದರ್ಶ.
 
* * *
ಅನುಬಂಧ
ಯು.ಎಸ್. ಮಲ್ಯರ ನೆನಪು
* ವಿಜು ಪೂಣಚ್ಚ
ಮೊನ್ನೆ ಮಂಗಳೂರಿಗೆ ಸಮೀಪದ ಪೆರ್ಮುದೆ ಬಳಿ ಎಂ.ಆರ್.ಪಿ.ಎಲ್. ವ್ಯಾಪ್ತಿಯಲ್ಲಿ ಪ್ರತಿಷ್ಠಿತ ಒ.ಎನ್.ಜಿ.ಸಿ. ಘಟಕಕ್ಕೆ ಶಂಕು ಸ್ಥಾಪನೆ ಕಾರ್ಯಕ್ರಮಕ್ಕೆ ಸಂಬಂಧಿಸಿದ ಗೊಂದಲ ಬಲು ದೊಡ್ಡ ಸುದ್ದಿ ಯಾಗಿದೆ. ಅಂದು ಮುಂಜಾನೆಯಿಂದಲೇ ವಿಪರೀತ ಮಳೆ. ಶಂಕುಸ್ಥಾಪನೆ ನೆರವೇರಿಸಬೇಕಿದ್ದ ಪ್ರಧಾನಿ ಮನಮೋಹನ ಸಿಂಗ್ ಅವರನ್ನು ದೆಹಲಿಯಿಂದ ಕರೆತಂದ ವಾಯುಪಡೆಯ ವಿಮಾನವು ಬಜ್ಪೆ ವಿಮಾನ ನಿಲ್ದಾಣದಲ್ಲಿ ಇಳಿಯಲು ಹರಸಾಹಸ ನಡೆಸಿ, ಪ್ರತಿಕೂಲ ಹವಾಮಾನ ದಿಂದಾಗಿ ಹಿಂತೆರಳಿತು. ಮುಂಬೈನಿಂದ ಬಂದ ವಿಮಾನ ಕೂಡಾ ಹೀಗೆಯೇ ವಾಪಸಾಯಿತು. ಇದರಲ್ಲಿ ಕೇಂದ್ರ ಪೆಟ್ರೋಲಿಯಂ ಖಾತೆ ಸಚಿವ ಮುರಳಿ ದೇವರಾ ಇದ್ದರು. ಅದೇ ಹೊತ್ತಲ್ಲಿ ಬೆಳಿಗ್ಗೆಯಿಂದಲೇ ಪೆರ್ಮುದೆ ಬಳಿ ಈ ಉದ್ಘಾಟನಾ ಸಮಾರಂಭಕ್ಕೆ ವೈಭವೋಪೇತ ಸಿದ್ಧತೆ ನಡೆದಿತ್ತು.
ಸಂಸತ್ ಸದಸ್ಯ ಡಿ.ವಿ. ಸದಾನಂದ ಗೌಡರು ಅದೇ ಸಂದರ್ಭ ದಲ್ಲಿ ಪತ್ರಕರ್ತರೊಡನೆ ಮಾತನಾಡುತ್ತಾ ಈ ಸಮಾರಂಭಕ್ಕೆ ಏನಿಲ್ಲ ವೆಂದರೂ ಐದು ಕೋಟಿ ರೂಪಾಯಿ ವೆಚ್ಚವಾಗಿರಬಹುದು ಎಂದರು. ತಮ್ಮ ಪಕ್ಷದ ಸಂಸತ್ ಸದಸ್ಯರ ನಿಯೋಗದೊಂದಿಗೆ ತಾವು ಹಿಂದೆ ಪ್ರಧಾನಿ ಯವರನ್ನು ಭೇಟಿಯಾಗಿ ಈ ಯೋಜನೆ ಮಂಗಳೂರಿಗೇ ಬರಬೇಕೆಂದು ಒತ್ತಾಯಿಸಿರುವುದು ಕೂಡಾ ಈ ಯೋಜನೆ ಇಲ್ಲಿಗೆ ಬರಲು ಕಾರಣವಾಯಿತು ಎನ್ನಲು ಅವರು ಮರೆಯಲಿಲ್ಲ. ಈ ಕುರಿತು ನಂತರ ದಕ್ಷಿಣ ಕನ್ನಡ ಕಾಂಗ್ರೆಸ್ ಅಧ್ಯಕ್ಷರೂ ಆದ ವಿಧಾನ ಪರಿಷತ್ ಸದಸ್ಯ ಬ್ಲೇಸಿಯಸ್ ಡಿಸೋಜ ಅವರೊಡನೆ ಮಾತನಾಡಿದಾಗ ‘ಇದು ಸೋನಿಯಾ ಗಾಂಧಿಯವರ ಆಸಕ್ತಿಯಿಂದಾಗಿ ಇಲ್ಲಿಗೆ ಬಂದಿದೆ’ ಎಂದರು! ‘ನಾನು ಕೂಡಾ ದೆಹಲಿಗೆ ಹೋಗಿದ್ದಾಗ ಜಿಲ್ಲೆಯ ಪರವಾಗಿ ಸಂಬಂಧಪಟ್ಟವರ ಮೇಲೆ ಒತ್ತಡ ಹೇರಲು ಪ್ರಯತ್ನಿಸಿದ್ದೇನೆ’ ಎಂದೂ ಬ್ಲೇಸಿಯಸ್ ನುಡಿದರು.
ಹೀಗೆ, ಆಸ್ಕರ್ ಫರ್ನಾಂಡಿಸ್, ಜನಾರ್ದನ ಪೂಜಾರಿ, ವೀರಪ್ಪ ಮೊಯಿಲಿ ಸೇರಿದಂತೆ ಪ್ರಸಕ್ತ ಚಾಲ್ತಿಯಲ್ಲಿರುವ ರಾಜಕಾರಣಿಗಳಲ್ಲಿ ಹಲವರು ಒ.ಎನ್.ಜಿ.ಸಿ.ಯ ಮುಖ್ಯ ಘಟಕವನ್ನು ಇಲ್ಲಿಗೆ ತರುವಲ್ಲಿ ಅವರವರ ಪಾತ್ರಗಳನ್ನು ಹೇಳಿಕೊಳ್ಳುವುದು ಸಾಮಾನ್ಯವಾಗಿಬಿಟ್ಟಿದೆ. ಅಥವಾ ಇಂತಹ ರಾಜಕಾರಣಿಗಳ ಅನುಯಾಯಿಗಳು ಇಂಥವರ ಹೆಸರುಗಳನ್ನು ತೇಲಿಬಿಡುವುದು ಈಚೆಗಿನ ದಿನಗಳಲ್ಲಿ ಸಹಜ ಎನಿಸಿಬಿಟ್ಟಿದೆ.
ಮೂರು ವಾರಗಳ ಹಿಂದೆ ಕೇಂದ್ರ ಕ್ರೀಡಾ ಇಲಾಖೆಯ ವತಿಯಿಂದ ಮಂಗಳೂರಿಗೆ ಭಾರತ ಕ್ರೀಡಾ ಪ್ರಾಧಿಕಾರದ ‘ಕ್ರೀಡಾ ಕೇಂದ್ರ’ವು ಮಂಜೂರಾಯಿತು. ಇದಕ್ಕೆ ಸಂಬಂಧಿಸಿದಂತೆ ಶ್ರಮಿಸಿದವರೆನ್ನಲಾದ ನಾಯಕರುಗಳ ‘ಫೋಟೊ’ಗಳನ್ನು ಒಳಗೊಂಡ ಜಾಹೀರಾತು ಗಳು ಕೆಲವು ಪತ್ರಿಕೆಗಳಲ್ಲಿ ರಾರಾಜಿಸಿದವು!
ಈಚೆಗಿನ ದಿನಗಳಲ್ಲಿ ಇಂತಹ ಸಂಗತಿಗಳು ಸಹಜವೇನೋ ಎಂಬಂತೆ ಕಾಣತೊಡಗಿರುವುದೊಂದು ವಿಪರ್ಯಾಸ.
ಇಂತಹ ಅಬ್ಬರಗಳ ನಡುವೆ ಇವತ್ತಿಗೂ ಕನ್ನಡ ಕರಾವಳಿಯ ಸೂಕ್ಷ್ಮಪ್ರಜ್ಞೆಯ ಸಂಕೇತ ಎಂಬಂತೆ ಉಳ್ಳಾಲ ಶ್ರೀನಿವಾಸ ಮಲ್ಯ ಬಹಳಷ್ಟು ನೆನಪಾಗುತ್ತಾರೆ. ಪ್ರಸಕ್ತ ಅವಿಭಜಿತ ದಕ್ಷಿಣ ಕನ್ನಡದ ಅಭಿವೃದ್ಧಿ ಚಿಂತನೆಯ ಮಟ್ಟಿಗೆ ಯು.ಎಸ್. ಮಲ್ಯರು ಪ್ರಾತಃಸ್ಮರಣೀಯರು.
ಸದ್ದುಗದ್ದಲ ಇಲ್ಲದೆ ಅವರು ಅವಿಭಜಿತ ದಕ್ಷಿಣ ಕನ್ನಡ ಜಿಲ್ಲೆಗೆ ನೀಡಿದ ಕೊಡುಗೆ ಅನನ್ಯ.
ಅಸಾಧ್ಯ ಬುದ್ಧಿವಂತಿಕೆ, ವ್ಯವಹಾರ ಕುಶಲತೆ ಹೊಂದಿರುವ ನಮ್ಮ ಕರಾವಳಿಯ ಕೊಂಕಣ ಸಾರಸತ್ವರು ಮತ್ತು ಗೌಡ ಸಾರಸ್ವತ ಬ್ರಾಹ್ಮಣ ಸಮುದಾಯ ಈ ನೆಲದ ವಿಭಿನ್ನ ರಂಗಗಳಿಗೆ ಅಸಂಖ್ಯ ಮಹನೀಯರನ್ನು ನೀಡಿದೆ. ದೇಶಭಕ್ತ ಕಾರ್ನಾಡ್ ಸದಾಶಿವರಾಯರು, ಸಾಮಾಜಿಕ ಪರಿವರ್ತನೆಯ ಹರಿಕಾರ ಕುದ್ಮುಲ್ ರಂಗರಾಯರು, ಬ್ಯಾಂಕಿಂಗ್ ಆಂದೋಲನದ ರೂವಾರಿಗಳಲ್ಲೊಬ್ಬರಾದ ಅಮ್ಮೆಂಬಳ ಸುಬ್ಬರಾಯರು, ರಾಷ್ಟ್ರಕವಿ ಎನಿಸಿದ ಗೋವಿಂದ ಪೈಗಳು… ಹೀಗೆ ಪಟ್ಟಿ ಬೆಳೆಯುತ್ತಲೇ ಹೋಗುತ್ತದೆ. ಉಳ್ಳಾಲ ಶ್ರೀನಿವಾಸ ಮಲ್ಯ ಕೂಡಾ ಗೌಡ ಸಾರಸ್ವತ ಬ್ರಾಹ್ಮಣ ಕುಟುಂಬದಿಂದ ಬಂದವರೇ.
ದಶಕಗಳ ಹಿಂದಿನ ಮಾತು. ಆಗ ಶ್ರೀನಿವಾಸ ಮಲ್ಯರಿಗೆ ಹದಿನೆಂಟರ ಹರೆಯ. ಎಲ್ಲೆಡೆ ಭುಗಿಲೆದ್ದಿದ್ದ ಸ್ವಾತಂತ್ರ್ಯ ಚಳವಳಿಗೆ 1918ರಲ್ಲಿ ಇವರೂ ಧುಮುಕಿದರು. ಕಾಲೇಜು ಶಿಕ್ಷಣವನ್ನು ಕೈಬಿಟ್ಟರು. ಆ ನಂತರ ನಿರಂತರವಾಗಿ ಒಂದಲ್ಲ ಒಂದು ಸಾರ್ವಜನಿಕ ಚಟುವಟಿಕೆಗಳಲ್ಲಿ ತಮ್ಮನ್ನು ಪೂರ್ಣವಾಗಿ ತೊಡಗಿಸಿಕೊಂಡ ಮಲ್ಯರು 1930ರ ದಂಡಿಯ ಉಪ್ಪಿನ ಸತ್ಯಾಗ್ರಹದಲ್ಲಿ ಗಾಂಧೀಜಿಯವರೊಂದಿಗೆ ಹೆಜ್ಜೆ ಇಟ್ಟರೆ, 1942ರ ಕ್ವಿಟ್ ಇಂಡಿಯ ಚಳುವಳಿಯಲ್ಲಿ ಪೊಲೀಸರಿಂದ ಹಿಂಸೆಗೆ ಒಳಗಾದರು. ಸ್ವಾತಂತ್ರ್ಯಾ ನಂತರ ಮಲ್ಯರು 1952, 1957 ಮತ್ತು 1962ರಲ್ಲಿ ನಡೆದ ಸಾರ್ವತ್ರಿಕ ಚುನಾವಣೆಗಳಲ್ಲಿ ಗೆದ್ದು ಸತತ ಮೂರು ಅವಧಿಗೆ ಉಡುಪಿ ಲೋಕಸಭಾ ಕ್ಷೇತ್ರವನ್ನು ಪ್ರತಿನಿಧಿಸಿದ ಜನನಾಯಕ ಎನಿಸಿದರು.
ನೆಹರು ಸೇರಿದಂತೆ ಆಗಿನ ಹಲವು ಕಾಂಗ್ರೆಸ್ ಮುಖಂಡರ ನಿಕಟವರ್ತಿಗಳಾಗಿದ್ದ ಮಲ್ಯರು ಕಾಂಗ್ರೆಸ್ ಪಕ್ಷದ ರಾಷ್ಟ್ರೀಯ ಕಾರ್ಯದರ್ಶಿಗಳೂ ಆಗಿದ್ದರು. ತಮಗೆ ಕೇಂದ್ರ ಸಚಿವರಾಗಲು ಬಂದ ಆಹ್ವಾನಗಳನ್ನೆಲ್ಲಾ ನಯವಾಗಿಯೇ ತಿರಸ್ಕರಿಸಿದ ಮಲ್ಯರು, ಲೋಕಸಭೆಯಲ್ಲಿ ಸರ್ಕಾರದ ಮುಖ್ಯ ಸಚೇತಕರಾಗಿದ್ದುಕೊಂಡೇ ದಕ್ಷಿಣ ಕನ್ನಡ ಜಿಲ್ಲೆಯ ಅಭಿವೃದ್ಧಿಗೆ ಅವಿರತ ಶ್ರಮಿಸಿದರು.
ಉಳ್ಳಾಲ ಶ್ರೀನಿವಾಸ ಮಲ್ಯರ ಪ್ರಯತ್ನದಿಂದಾಗಿಯೇ ಬಜ್ಪೆ ವಿಮಾನ ನಿಲ್ದಾಣವು ಐವತ್ತರ ದಶಕದ ಆರಂಭದ ವರ್ಷದಲ್ಲಿಯೇ ರೂಪುಗೊಂಡಿತು. ನವಮಂಗಳೂರು ಬಂದರು, ಸುರತ್ಕಲ್ನ ಈಗಿನ ಎನ್.ಐ.ಟಿ.ಕೆ., ಕದ್ರಿಯಲ್ಲಿರುವ ಕರ್ನಾಟಕ ಪಾಲಿಟೆಕ್ನಿಕ್, ಪಣಂಬೂರಿನ ಎಂ.ಸಿ.ಎಫ್. ಕಾರ್ಖಾನೆ, ಕದ್ರಿಯಲ್ಲಿರುವ ಸರ್ಕೀಟ್ ಹೌಸ್, ಮಂಗಳೂರು ಆಕಾಶವಾಣಿ ಕೇಂದ್ರ ಮುಂತಾದವುಗಳೆಲ್ಲಾ ಮಲ್ಯರ ಕನಸುಗಳು ನನಸಾದ ಕತೆಗಳೇ ಆಗಿವೆ.
ಕೇವಲ ಅರ್ಧ ಶತಮಾನದ ಹಿಂದೆ ಮಂಗಳೂರಿನಿಂದ ಕುಂದಾಪುರಕ್ಕೆ ಹೋಗಲು ಒಂಭತ್ತು ಗಂಟೆಗಳಷ್ಟು ಕಾಲ ವ್ಯಯವಾಗುತ್ತಿತ್ತು. ಆದರೆ ಈ ಹಾದಿಯ ಉದ್ದಕ್ಕೂ ಮಿಂಚಿನ ವೇಗದಲ್ಲಿ ಸೇತುವೆಗಳು ನಿರ್ಮಾಣಗೊಂಡು ಇವತ್ತು ಒಂದೂವರೆ ತಾಸಿನಲ್ಲಿ ಆ ಊರು ತಲುಪಲು ಸಾಧ್ಯವಾಗುತ್ತಿರುವುದು ಯು.ಎಸ್. ಮಲ್ಯರ ದೂರದೃಷ್ಟಿತ್ವ ಮತ್ತು ಕಾರ್ಯಕ್ಷಮತೆಯ ದ್ಯೋತಕವಾಗಿದೆ. ಇದೇ ರೀತಿ ಹಾಸನ-ಮಂಗಳೂರು ರೈಲು ಸಂಚಾರಕ್ಕೆ ಅಡಿಗಲ್ಲು ಯು.ಎಸ್. ಮಲ್ಯರ ಪರಿಕಲ್ಪನೆಯಾಗಿದೆ. ಅವಿಭಜಿತ ದಕ್ಷಿಣ ಕನ್ನಡದ ನೂರಾರು ಕಡೆ ವಿದ್ಯುಚ್ಛಕ್ತಿ ಸಂಪರ್ಕ ಬರುವಂತೆ ಮಾಡಿದ್ದು ಮಲ್ಯರು. ಉಳ್ಳಾಲದ ಬಳಿಯ ನೇತ್ರಾವತಿ ನದಿ ಮೇಲಣ ಸೇತುವೆ ನಿರ್ಮಾಣ ಕೂಡಾ ಅವರ ಕಲ್ಪನೆಯ ಕೂಸು. ಮಾಣಿ-ಉಳ್ಳಾಲ ರಸ್ತೆಯೂ ಸೇರಿದಂತೆ ದಕ್ಷಿಣ ಕನ್ನಡದಲ್ಲಿ ನೂರಾರು ರಸ್ತೆ ಕಾಮಗಾರಿಗಳನ್ನು ಪೂರ್ಣಗೊಳಿಸಲು ಕಾರಣಕರ್ತರು ಯು.ಎಸ್. ಮಲ್ಯರು. ಅವರು ಮಂಗಳೂರಿನ ವೆನ್ಲಾಕ್ ಆಸ್ಪತ್ರೆಗೆ ಆಧುನಿಕ ಆಯಾಮ ನೀಡಿದರು.
ಬಿ.ಎಂ. ಇದಿನಬ್ಬ, ಅಮ್ಮೆಂಬಳ ಬಾಳಪ್ಪ ಸೇರಿದಂತೆ ಹಳೆಯ ತಲೆಮಾರಿನ ರಾಜಕಾರಣಿಗಳೊಡನೆ ಮಾತಿಗಿಳಿದರೆ ಅಂಥವರು ಶ್ರೀನಿವಾಸ ಮಲ್ಯರ ಸರಳತೆ, ಸಜ್ಜನಿಕೆ, ಕಾರ್ಯಕ್ಷಮತೆ, ಪ್ರಾಮಾಣಿಕತೆ, ಅವಿಭಜಿತ ದಕ್ಷಿಣ ಕನ್ನಡದ ಅಭಿವೃದ್ಧಿಯ ಬಗ್ಗೆ ಇದ್ದ ಅನನ್ಯ ಪ್ರೀತಿಯ ಬಗ್ಗೆ ಗಂಟೆಗಟ್ಟಲೆ ಮನತುಂಬಿ ಮಾತನಾಡುತ್ತಾರೆ.
ಒಂದು ಪುಟ್ಟ ಕೈಚೀಲ ಹಿಡಿದುಕೊಂಡು ಏಕಾಂಗಿಯಾಗಿ ಮಲ್ಯರು ಮನೆಯಿಂದ ಹೊರಟರೆಂದರೆ ಜಿಲ್ಲೆಗೆ ಏನೋ ಹೊಸ ಯೋಜನೆ ಬರಲಿದೆ ಎಂದೇ ಅರ್ಥ. ಯಾವುದೇ ಹಳ್ಳಿಗೊಂದು ರಸ್ತೆ ಬೇಕೆಂದರೆ ಸಂಬಂಧಪಟ್ಟ ಇಲಾಖೆಯ ಸಚಿವರಿಗೆ ದುಂಬಾಲು ಬಿದ್ದು ಮಂಜೂರು ಮಾಡಿಸಿಕೊಂಡು, ಅದಕ್ಕೆ ಸಂಬಂಧಿಸಿದ ಹಣಕಾಸು ಸಮಿತಿಯ ಕಚೇರಿಗೆ ಕೂಡಾ ನಿತ್ಯವೂ ಅಲೆದು ಹಣವನ್ನೂ ಬಿಡುಗಡೆ ಮಾಡಿಸಿಕೊಂಡು, ನಂತರ ಜಿಲ್ಲೆಯಲ್ಲಿ ಅದಕ್ಕೆ ಸಂಬಂಧಪಟ್ಟ ಅಧಿಕಾರಿಗಳಿಗೆ ಸಮರ್ಪಕ ಸೂಚನೆಗಳನ್ನು ನೀಡುತ್ತಾ ಕೆಲಸವು ಮಿಂಚಿನ ವೇಗದಲ್ಲಿ ನಡೆಯುವಂತೆ ಅವರು ನೋಡಿಕೊಳ್ಳುತ್ತಿದ್ದರು. ತಾವು ಮಂಗಳೂರಿಗೆ ಬಂದಾಗಲೆಲ್ಲಾ ಅಂತಹ ಕಾಮಗಾರಿಗಳು ನಡೆಯುವ ಸ್ಥಳಗಳಿಗೆ ಭೇಟಿ ನೀಡಿ ಅಲ್ಲಿನ ಕೆಲಸ ಕಾರ್ಯ, ಅವುಗಳ ಗುಣಮಟ್ಟವನ್ನು ಪರೀಕ್ಷಿಸುತ್ತಿದ್ದರು.
ಆ ದಿನಗಳಲ್ಲಿ ಖಾದಿಧಾರಿ ಮಲ್ಯರು ತಮ್ಮ ಹಿಂದೆ ತಮ್ಮ ಜಾತಿಯ ಪಟಾಲಂ ಅನ್ನು ಇರಗೊಡುತ್ತಿರಲಿಲ್ಲ. ಅವರು ಮನೆಯಿಂದ ಹೊರಬೀಳುತ್ತಿದ್ದಂತೆಯೇ ಅಥವಾ ಸಾರ್ವಜನಿಕ ಸ್ಥಳಗಳಿಗೆ ಹೋಗುತ್ತಿದ್ದಂತೆಯೇ ಚಂಡೆ, ಕೊಂಬು ಕಹಳೆಗಳ ಅಬ್ಬರ ಬೇಕಿರಲಿಲ್ಲ. ಕಲ್ಲಡ್ಕ ಬೊಂಬೆಗಳೂ ಇರಬೇಕಿರಲಿಲ್ಲ. ತಳಿರು ತೋರಣಗಳನ್ನೂ ಇಷ್ಟ ಪಡುತ್ತಿರಲಿಲ್ಲ. ಪತ್ರಿಕಾಗೋಷ್ಠಿಗಳನ್ನು ಅವರು ಕರೆಯುತ್ತಿರಲೇ ಇಲ್ಲ. ತಮ್ಮ ಸಾಧನೆಗಳ ಬಗ್ಗೆ ಎಂದೂ ಅವರು ಪತ್ರಿಕಾ ಪ್ರಕಟಣೆಗಳನ್ನು ನೀಡಿರಲಿಲ್ಲ. ಅವರು ಅಭಿವೃದ್ದಿ ಚಟುವಟಿಕೆಗಳನ್ನೇ ತಪಸ್ಸು ಎಂದುಕೊಂಡಿದ್ದ ಮಹಾಯೋಗಿ. ಜತೆಗೆ ನವಮಂಗಳೂರು ಬಂದರು, ನೇತ್ರಾವತಿ ಸೇತುವೆಗಳಂತಹ ನಿರ್ಮಾಣಗಳನ್ನೇ ದೇವಸ್ಥಾನಗಳೆಂಬ ತನ್ಮಯತೆಯಿಂದ ಆರಾಧಿಸಿದವರು.
ಯು.ಎಸ್. ಮಲ್ಯರು ಎಂದಿಗೂ ಗುತ್ತಿಗೆದಾರರೊಡನೆ ಕಮಿಷನ್ ದಂಧೆ ನಡೆಸಲಿಲ್ಲ. ಜಾತ್ಯಸ್ಥ ಅಧಿಕಾರಿಗಳನ್ನು ಬೆನ್ನಿಗೆ ಇಟ್ಟುಕೊಂಡು ಕುಣಿಯಲಿಲ್ಲ. ದಕ್ಷ ಅಧಿಕಾರಿಗಳನ್ನು ಎಲ್ಲೆಲ್ಲಿಂದಲೋ ಇಲ್ಲಿಗೆ ವರ್ಗಾಯಿಸಿಕೊಂಡು ಉತ್ತಮವಾದುದನ್ನೇ ಸಾಧಿಸಿದರು. ಇದಲ್ಲದೆ ಸುಮಾರು ಮೂರು ದಶಕಗಳ ಕಾಲ ಕೆನರಾ ಬ್ಯಾಂಕಿನ ನಿರ್ದೇಶರಾಗಿದ್ದು ಕೊಂಡು ಆ ಬ್ಯಾಂಕಿನ ಅಭಿವೃದ್ಧಿಗೆ ಸೂಕ್ತ ಸಲಹೆ ಸೂಚನೆಗಳನ್ನು ನೀಡಿದರು.
ತಮಗೆ ಆ ಕಾಲದಲ್ಲಿ ಕೇಂದ್ರ ಮತ್ತು ರಾಜ್ಯ ಸರ್ಕಾರಗಳಲ್ಲಿ ಹಾಗೂ ಕಾಂಗ್ರೆಸ್ ಪಕ್ಷದಲ್ಲಿದ್ದ ಅಪಾರ ಪ್ರಭಾವ, ಅಧಿಕಾರಸ್ಥರೊಂದಿಗಿನ ನಿಕಟ ಸಂಬಂಧಗಳನ್ನು ಅವರು ತಮ್ಮ ವೈಯಕ್ತಿಕ ಬೆಳವಣಿಗೆಗಾಗಿ ಬಳಸಿಕೊಳ್ಳಲಿಲ್ಲ. ಈ ಎಲ್ಲಾ ಸಂಬಂಧ, ಪ್ರಭಾವಗಳನ್ನು ಬಳಸಿಕೊಂಡು ದಕ್ಷಿಣ ಕನ್ನಡ ಜಿಲ್ಲೆಯ ಸರ್ವತೋಮುಖ ಬೆಳವಣಿಗೆಗೆ ಮುಖ್ಯ ಕಾರಣರಾದವರು ಈ ವ್ಯವಹಾರಶೀಲ ಮುತ್ಸದ್ದಿ ಮಲ್ಯರು ಎಂದರೆ ಅತಿಶಯೋಕ್ತಿಯಂತು ಅಲ್ಲ.
ಮೂರು ಸಲ ಲೋಕಸಭಾ ಸದಸ್ಯರಾಗಿದ್ದ ಮಲ್ಯರು ಎಂದೂ ಕೂಡ ಸಂಸತ್ತಿನಲ್ಲಿ ಮಾತನಾಡಿರಲೇ ಇಲ್ಲ. ಚುನಾವಣಾ ಪ್ರಚಾರದ ಕಾಲದಲ್ಲಿಯೂ ಭಾಷಣ ಮಾಡಿದ್ದೇ ಅಪರೂಪ. ಸಾರ್ವಜನಿಕ ಸಭೆಗಳೆಂದರೆ ಬಲು ದೂರ ಇರುತ್ತಿದ್ದ ಇವರು ಆ ಕಾಲದಲ್ಲಿ ಅದೆಷ್ಟು ಪ್ರಭಾವಿಯಾಗಿದ್ದರೆಂದರೆ ತಮ್ಮ ಗೆಳೆಯ ಬಿ.ಡಿ. ಜತ್ತಿಯವರನ್ನು ಮುಖ್ಯಮಂತ್ರಿ ಯಾಗಿಸುವಲ್ಲಿ ಮುಖ್ಯಪಾತ್ರ ವಹಿಸಿದ್ದರು.
ಶ್ರೀನಿವಾಸ ಮಲ್ಯರು 1965ರ ಡಿಸೆಂಬರ್ 19ರಂದು ಹೃದಯಾಘಾತಕ್ಕೆ ಒಳಗಾಗಿ ದೆಹಲಿಯಲ್ಲಿಯೇ ನಿಧನರಾದಾಗ, ಕಂಬನಿಗರೆದ ಆಗಿನ ಪ್ರಧಾನಿ ಲಾಲ್ ಬಹದ್ದೂರ್ ಶಾಸ್ತ್ರಿಯವರು ತಮ್ಮ ಅಧಿಕೃತ ವಿಮಾನದಲ್ಲಿಯೇ ಮಲ್ಯರ ಮೃತದೇಹವನ್ನು ಮಂಗಳೂರಿಗೆ ಕಳುಹಿಸಿಕೊಟ್ಟಿದ್ದರು. ಆಗ ಕೂಡಾ ತಾಂತ್ರಿಕ ಕಾರಣಗಳಿಂದಾಗಿ ಹಲವು ನಿಮಿಷಗಳ ಕಾಲ ಆಗಸದಲ್ಲಿಯೇ ಹಾರಾಟ ನಡೆಸಿದ ವಿಮಾನವು ಬಜ್ಪೆ ವಿಮಾನ ನಿಲ್ದಾಣದಲ್ಲಿ ಕೆಳಗಿಳಿದಿತ್ತು. ಬಹುಶಃ ಅಂದು ಮಂಗಳೂರಿನ ಚರಿತ್ರೆಯಲ್ಲಿಯೇ ಕಂಡು ಕೇಳರಿಯದಷ್ಟು ಜನಸಾಗರ ಮಲ್ಯರ ಅಂತ್ಯಸಂಸ್ಕಾರದ ವೇಳೆಗೆ ಕಿಕ್ಕಿರಿದಿತ್ತು ಎಂದು ಇವತ್ತಿಗೂ ಹಳೆ ತಲೆಮಾರಿನ ಮಂದಿ ನೆನಪಿಸಿಕೊಳ್ಳುತ್ತಾರೆ.
ನಾಲ್ಕು ವರ್ಷಗಳ ಹಿಂದೆ ಮಂಗಳೂರಿನ ನಳಂದ ಶಾಲೆಯಲ್ಲಿ ಉಳ್ಳಾಲ ಶ್ರೀನಿವಾಸ ಮಲ್ಯರ ಜನ್ಮಶತಾಬ್ದ ಸಂಬಂಧಿ ಸಭೆಯೊಂದು ನಡೆದಿತ್ತು. ಆ ಸಭೆಯಲ್ಲಿ ಹೆಸರಾಂತ ಬ್ಯಾಂಕಿಂಗ್ ತಜ್ಞ, ವಯೋವೃದ್ಧ ಕೆ.ಕೆ. ಪೈಯವರು ಯು.ಎಸ್. ಮಲ್ಯರ ಕುರಿತು ಅರ್ಧ ಶತಮಾನದ ಹಿಂದಿನ ಕೆಲವು ಘಟನೆಗಳನ್ನು ಹಂಚಿಕೊಂಡ ನೆನಪು…
ಮುಂಬೈನಲ್ಲಿ ದಕ್ಷಿಣ ಕನ್ನಡದವರ ಹೋಟೆಲ್ ಒಂದಕ್ಕೆ ನಿತ್ಯವೂ ಕೆ.ಕೆ. ಪೈಯವರು ಊಟಕ್ಕೆಂದು ಹೋಗುತ್ತಿದ್ದರಂತೆ. ಅವರ ಎದುರಿನ ಮೇಜಲ್ಲಿ ಸಾಮಾನ್ಯ ಉಡುಪು ಧರಿಸಿದ್ದವರೊಬ್ಬರು ಬಂದು ಊಟ ಮಾಡಿ ಎದ್ದು ಹೋಗುತ್ತಿದ್ದರಂತೆ. ಮಾತಿಲ್ಲ, ಕತೆ ಇಲ್ಲ. ಅತ್ತ ಇತ್ತ ದೃಷ್ಟಿ ಹರಿಸುತ್ತಿದ್ದುದು ಕಡಿಮೆಯಂತೆ. ಹೀಗೆಯೇ ಒಂದು ದಿನ ಕೆ.ಕೆ. ಪೈಯವರು ಆ ಹೋಟೆಲ್ಗೆ ಹೋದಾಗ ಹೊರಗಡೆ ಸುತ್ತಮುತ್ತ ಪೋಲಿಸರ ಟೊಪ್ಪಿಗೆಗಳು ಕಾಣಿಸುತ್ತಿದ್ದವಂತೆ. ಅದಕ್ಕೆ ಪೈಯವರು ಆ ಹೋಟೆಲ್ ಮಾಲೀಕರನ್ನು  ‘ಇದೇನಿದು ಪೊಲೀಸರು’ ಎಂದು ಪ್ರಶ್ನಿಸಿದರಂತೆ. ‘ನಿಮಗೆ ಗೊತ್ತಿಲ್ಲವ. ಆ ಶ್ರೀನಿವಾಸ ಮಲ್ಯರನ್ನು ಹುಡುಕಿಕೊಂಡು ಬಂದಿದ್ದಾರೆ’ ಎಂದರಂತೆ. ಆಗ ‘ಅವರು ಇಲ್ಲಿಗೆ ಬಂದಿದ್ದರೇ’ ಎಂದು ಪೈಯವರು ಪ್ರಶ್ನಿಸಿದಾಗ, ‘ನಿಮ್ಮ ಎದುರಿನ ಮೇಜಲ್ಲಿಯೇ ಕುಳಿತು ಊಟ ಮಾಡುತ್ತಿದ್ದರಲ್ಲಾ ಅವರೇ’ ಎಂದಿದ್ದರಂತೆ. ಆಗ ಆ ಸರಳ, ನಿರ್ಲಿಪ್ತನಂತಿದ್ದ ವ್ಯಕ್ತಿ ಶ್ರೀನಿವಾಸ ಮಲ್ಯರೆಂದು ಗೊತ್ತಾದಾಗ ಕೆ.ಕೆ. ಪೈಯವರಿಗೆ ದಿಗ್ಭ್ರಮೆ. ನಂತರದ ದಿನಗಳಲ್ಲಿ ಇವರಿಬ್ಬರ ನಡುವೆ ಉತ್ತಮ ಒಡನಾಟ ಅರಳಿತ್ತು.
ಶ್ರೀನಿವಾಸ ಮಲ್ಯರ ಬಗ್ಗೆ ಇಂತಹ ನೂರಾರು ಕತೆಗಳು ಜನರ ಬಾಯಿಂದ ಬಾಯಿಗೆ ಜನಪದದಂತೆ ವ್ಯಾಪಿಸಿಕೊಂಡಿವೆ.
ಶ್ರೀನಿವಾಸ ಮಲ್ಯರು ತಮ್ಮ ಜೀವಿತಾವಧಿಯಲ್ಲಿ ತಮಗಾಗಿ, ತಮ್ಮ ಬಂಧುಗಳಿಗಾಗಿ ಯಾವುದೇ ಆಸ್ತಿ ಮಾಡಿಡಲಿಲ್ಲ. ಅವರ ಸಾವಿನ ನಂತರ ಬಡತನದ ಬಾಳ್ವೆ ನಡೆಸಿದ ಅವರ ಪತ್ನಿ ಇಂದಿರಮ್ಮ ಅವರು ಕೆಲವು ವರ್ಷಗಳ ಹಿಂದೆ ತೀರಿಕೊಂಡರು. ಶ್ರೀನಿವಾಸ ಮಲ್ಯರ ಜನ್ಮಶತಾಬ್ದಿಯ ವರ್ಷವಾಗಿದ್ದ 2002ರಲ್ಲಿ ಮಂಗಳೂರಿನ ವಿವಿಧ ಕಡೆ ಹಲವು ಹತ್ತು ಕಾರ್ಯಕ್ರಮಗಳು ನಡೆದಿದ್ದವು. ಅವರ ಸರಳತೆ, ಪ್ರಾಮಾಣಿಕತೆ, ದಕ್ಷತೆಯ ಬಗ್ಗೆ ಬಹಳಷ್ಟು ಜನ ಬಹಳಷ್ಟು ವಿಚಾರಗಳನ್ನು ಮಾತಾಡಿದ್ದು ಇವತ್ತು ನೆನಪಾಗಿ ಉಳಿದಿವೆ.
ಎಂದೂ ಭಾಷಣ ಮಾಡದ ಮಲ್ಯರು ಎಲ್ಲವನ್ನೂ ಕೃತಿಯ ಮೂಲಕ ಸಾಧಿಸಿ ತೋರಿಸಿದರು. ಇವತ್ತು ನಮ್ಮ ರಾಜಕಾರಣಿಗಳಿಗೆ ಮಾತೇ ಬಂಡವಾಳವಾಗಿರುವುದೊಂದು ವಿಪರ್ಯಾಸ.
ಇವತ್ತು ನಮ್ಮ ಕರಾವಳಿಯ ರಾಜಕಾರಣಿಗಳಲ್ಲಿ ಬಹುಮುಖ್ಯ ಎನಿಸಿರುವ ವೀರಪ್ಪ ಮೊಯಿಲಿಯವರ ಸಾಧನೆಯ ಕುರಿತು ಆಂಗ್ಲ ಭಾಷೆಯಲ್ಲಿ ಅವರೇ ಪ್ರಕಾಶಿಸಿರುವ ಮುನ್ನೂರು ಪುಟಗಳ ಪುಸ್ತಕ ನಮ್ಮಲ್ಲಿದೆ. ಜನಾರ್ದನ ಪೂಜಾರಿಯವರು ಗೋಕರ್ಣ ನಾಥೇಶ್ವರ ದೇಗುಲದ ಒಳಗೆ ನಾರಾಯಣಗುರುಗಳ ಪಕ್ಕದಲ್ಲಿ ಸ್ವತಃ ತಾವೇ ನಿಂತು ಆ ದೇಗುಲದ ಅಭಿವೃದ್ಧಿಗೆ ಸಂಬಂಧಿಸಿದಂತೆ ತಯಾರಿಸಲಾದ ಸಿ.ಡಿ. ಕೂಡಾ ಈಗಾಗಲೇ ಬಿಡುಗಡೆಯಾಗಿದೆ. ಆಸ್ಕರ್ ಫರ್ನಾಂಡಿಸ್ ಅವರು ಕೃಷ್ಣಮಠದಲ್ಲಿ ನೃತ್ಯ ಮಾಡಿರುವ ಆಕರ್ಷಕ ಭಂಗಿಯ ಭಾವಚಿತ್ರಗಳು ಕೂಡಾ ಈಗ ಲಭ್ಯವಿದೆ. ಈ ಎಲ್ಲಾ ರಾಜಕಾರಣಿಗಳು ಈ ನಾಡಿನ ಜನಮಾನಸದಲ್ಲಿ ತಮ್ಮದೇ ಆದ ಸಾಧನೆಗಳಿಂದ ಸ್ಥಾನ ಪಡೆದಿದ್ದಾರೆ.
ಆದರೆ ಜಾತಿ, ಮತಗಳೆಲ್ಲವನ್ನೂ ಮೀರಿ ನಿಂತು ನಿರಂತರವಾಗಿ ಅವಿಭಜಿತ ದಕ್ಷಿಣ ಕನ್ನಡ ಜಿಲ್ಲೆಯ ಬಗ್ಗೆ ನಿಸ್ವಾರ್ಥದಿಂದ ಚಿಂತಿಸಿ ಹಲವು ಯೋಜನೆಗಳನ್ನು ಅನುಷ್ಠಾನ ಗೊಳಿಸಿದ ಆಧುನಿಕ ದಕ್ಷಿಣ ಕನ್ನಡದ ನಿರ್ಮಾತೃ ಎಂದೇ ಕರೆಯಲಾಗುವ ಯು.ಎಸ್. ಮಲ್ಯರ ಪ್ರತಿಮೆಯನ್ನು ನವಮಂಗಳೂರು ಬಂದರಿನ ಎದುರು, ತೊಕ್ಕೋಟು ವೃತ್ತದಲ್ಲಿ ಇರಿಸಲಾಗಿದೆ. ಎನ್.ಐ.ಟಿ.ಕೆ.ಯ ಮಹಾದ್ವಾರಕ್ಕೆ ಇವರ ಹೆಸರಿಡಲಾಗಿದೆ. ಯು.ಎಸ್. ಮಲ್ಯ ಒಳಾಂಗಣ ಕ್ರೀಡಾಂಗಣ ಕೂಡಾ ಎದ್ದು ನಿಂತಿದೆ, ನಿಜ. ಆದರೆ ಭಾರತದ ರಾಜಕಾರಣದಲ್ಲಿ ತಮ್ಮದೇ ಆದ ‘ಲಾಲ್ ಬಹದ್ದೂರ್ ಶಾಸ್ತ್ರಿ ಪರಂಪರೆಯನ್ನು’ ಹೊಂದಿದ್ದ ಮಹೋನ್ನತ ಮುತ್ಸದ್ದಿ ಯು.ಎಸ್. ಮಲ್ಯರ ಹೆಸರನ್ನು ಬಜ್ಪೆಯ ವಿಮಾನ ನಿಲ್ದಾಣಕ್ಕೆ ನಾಮಕರಣ ಮಾಡುವ ಮೂಲಕ ಈ ಅಭಿವೃದ್ಧಿಯ ಹರಿಕಾರನನ್ನು ನಿತ್ಯವೂ ನಾವು ನೆನಪಿಸಿಕೊಳ್ಳುವಂತಾಗಬೇಕು. ಈ ನಿಟ್ಟಿನಲ್ಲಿ ಈ ಪ್ರದೇಶದ ಜನನಾಯಕರು ಉತ್ಸುಕತೆ ವಹಿಸಬೇಕಷ್ಟೇ. ಮಲ್ಯರು ‘ನಾನು ಮಾಡಿದ್ದು’ ಎಂದು ಯಾವತ್ತೂ ಯಾವುದರ ಬಗ್ಗೆಯೂ ಏನನ್ನೂ ಹೇಳಲಿಲ್ಲ. ಆದರೆ ಇವತ್ತು ನಾವು ‘ಈ ಎಲ್ಲಾ ಕೊಡುಗೆ ನಿಮ್ಮದು’ ಎಂದು ಕೃತಜ್ಞತೆಯಿಂದ ಹೇಳಬೇಕಾಗಿದೆ. ಈ ನಿಟ್ಟಿನಲ್ಲಿ ಬಜ್ಪೆಯ ವಿಮಾನ ನಿಲ್ದಾಣಕ್ಕೆ ಅವರ ಹೆಸರಿಡುವುದು ಸೂಕ್ತ.
ಮೊನ್ನೆ ಇದೇ ಬಜ್ಪೆ ವಿಮಾನ ನಿಲ್ದಾಣದಿಂದ ಪೆರ್ಮುದೆಯ ಉದ್ದೇಶಿತ ಒ.ಎನ್.ಜಿ.ಸಿ. ಘಟಕವಿರುವ ಸ್ಥಳದವರೆಗೆ ಇಕ್ಕೆಲಗಳಲ್ಲಿಯೂ ಬೃಹತ್ ಗಾತ್ರದ ಫಲಕಗಳು ಕಂಡುಬಂದವು. ಬಹುತೇಕ ರಾಜಕಾರಣಿಗಳ ಮುಖಗಳು ಅವುಗಳಲ್ಲಿ ಹೊಳೆಯುತ್ತಿದ್ದವು. ಶಂಕುಸ್ಥಾಪನಾ ಸ್ಥಳದಲ್ಲಿ ಲಕ್ಷಾಂತರ ರೂಪಾಯಿ ವೆಚ್ಚ ಮಾಡಿ ಉತ್ಕೃಷ್ಟ ಮಟ್ಟದ ವೇದಿಕೆ ಮತ್ತು ಸಭಾಂಗಣವನ್ನು ನಿರ್ಮಿಸಲಾಗಿತ್ತು. ಸುಖಾಸೀನಗಳನ್ನು ಹಾಕಲಾಗಿತ್ತು. ವೇದಿಕೆಯ ಕಾರ್ಯಕ್ರಮಗಳನ್ನು ಪ್ರಸರಿಸಲಿಕ್ಕಾಗಿಯೇ ವೇದಿಕೆಯಿಂದ 50 ಅಡಿ ದೂರದಲ್ಲಿ ಅತ್ಯಾಧುನಿಕವಾದ ಬೃಹತ್ ಪರದೆಯನ್ನು ನಿಲ್ಲಿಸಲಾಗಿತ್ತು. ಈ ಬೃಹತ್ ಪರದೆಗೆ ಒಂದು ದಿನದ ಬಾಡಿಗೆಯೇ ಹಲವು ಲಕ್ಷ ರೂಪಾಯಿಗಳು! ವೇದಿಕೆಗೆ ಅತಿ ಸಮೀಪದಲ್ಲಿಯೇ ಪಂಚತಾರಾ ಮಟ್ಟದ ಹವಾನಿಯಂತ್ರಿತ ಆಕರ್ಷಕವಾದ ತಾತ್ಕಾಲಿಕ ಊಟದ ‘ಮನೆ’ಯನ್ನು ಹಲವು ಲಕ್ಷಗಳನ್ನು ವ್ಯಯಿಸಿ ನಿರ್ಮಿಸಲಾಗಿತ್ತು. ಅತಿಥಿಗಳ ಸೇವೆಗಾಗಿ ನೂರಾರು ಹವಾನಿಯಂತ್ರಿತ ಬಾಡಿಗೆ ಕಾರುಗಳು ಸಾಲುಗಟ್ಟಿ ನಿಂತಿದ್ದವು. ಎಲ್ಲೆಂದರಲ್ಲಿ ಕಂಡುಬರುತ್ತಿದ್ದ ದುಬಾರಿ ವೆಚ್ಚದ ಆಕರ್ಷಕ ಸ್ವಾಗತ ಫಲಕಗಳು…. ಈ ನಡುವೆ ‘ನಮ್ಮ ಹೆಸರು ಆಹ್ವಾನ ಪತ್ರಿಕೆಯಲ್ಲಿ ಕೈಬಿಡಲಾಗಿತ್ತು’ ಎಂದು ಬಿಜೆಪಿಯವರ ಧರಣಿಯ ಸುದ್ದಿ. ಇತ್ಯಾದಿಗಳ ಅಬ್ಬರವನ್ನು ಪರಲೋಕದಲ್ಲಿರುವ ಯು.ಎಸ್. ಮಲ್ಯರು ನೋಡುತ್ತಾ ಕಣ್ಣೀರುಗರೆದಿರ ಬಹುದೇ… ಅದೇ ಮಳೆಯಾಗಿರಬಹುದೇ ಎಂಬ ಕೆಲವು ಪ್ರಜ್ಞಾವಂತರ ಮಾತು ಬಹಳ ಅರ್ಥಪೂರ್ಣ ಕೂಡಾ.
ಕೃಪೆ : ಪ್ರಜಾವಾಣಿ
ನೆನಪು ಅಮರ
ಮಂಗಳೂರು : ನವಮಂಗಳೂರಿನಲ್ಲಿ ಶಿಲ್ಪಿ ಉಳ್ಳಾಲ ಶ್ರೀನಿವಾಸ ಮಲ್ಯರ ನೆನಪನ್ನು ಮರವೊಂದು ಅಮರಗೊಳಿಸುತ್ತಿದೆ ! 107 ವರ್ಷಗಳ  ಹಿಂದೆ ಹುಟ್ಟಿ (ಜನನ: ನ. 21, 1902) ತಾನು ಕಟ್ಟಿದ ಸ್ಥಾವರಗಳ ಮೂಲಕವೇ ಚಿರಸ್ಥಾಯಿಯಾಗಿ ಉಳಿದ ಮಲ್ಯರ ಬದುಕನ್ನು ಅಜರಾಮರಗೊಳಿಸುವ ಈ ಮರ ಇರುವುದು ಮಂಗಳೂರಿನ ರಥಬೀದಿಯ ಶ್ರೀ ವೆಂಕಟರಮಣ ದೇವಸ್ಥಾನದ ಎದುರು. ಅಲ್ಲಿರುವ ಸಣ್ಣ ಅಶ್ವತ್ಥ ಮರವನ್ನು ಮಲ್ಯರ 60ನೇ ಹುಟ್ಟುಹಬ್ಬದ ಸಂದರ್ಭ 1961ರಲ್ಲಿ ನೆಟ್ಟಿದ್ದು.
ಮಲ್ಯರು ತುಂಬ ಸಂಕೋಚ ಸ್ವಭಾವದವರು. ಯಾವುದೇ ಕಾರ್ಯಕ್ರಮದಲ್ಲಿ ಕಾಣಿಸಿಕೊಳ್ಳುತ್ತಿರಲಿಲ್ಲ. ಅವರನ್ನು ತುಂಬ ಒತ್ತಾಯಿಸಿ ಆವತ್ತು ಜನ್ಮ ಷಷ್ಟ್ಯಬ್ದ ಆಚರಣೆಗೆ ಒಪ್ಪಿಸಲಾಗಿತ್ತು.
ಕಾಂಗ್ರೆಸ್ ನಾಯಕರಾದ ಟಿ.ಎ. ಪೈ, ಕೆ.ಕೆ. ಶೆಟ್ಟಿ ಡಾ. ನಾಗಪ್ಪ ಆಳ್ವ, ಸಾಮ್ರಾಜ್ಯರು ಸೇರಿದಂತೆ ಹಲವು ಪ್ರಮುಖ ನಾಯಕರು 2000 ಜನ ಸೇರಿದ್ದ ಆ ಕಾರ್ಯಕ್ರಮದಲ್ಲಿ ಭಾಗವಹಿಸಿದ್ದರು. ಎಲ್ಲರೂ ಸಾಧನೆಯನ್ನು ಹೊಗಳುತ್ತಿದ್ದಾಗ ಮಲ್ಯರು ಗುಬ್ಬಚ್ಚಿಯಂತೆ ಕುಳಿತಿದ್ದರಂತೆ. ಅವತ್ತೇ ದೇವಸ್ಥಾನದ ಮುಂದೆ ಒಂದು ಅಶ್ವತ್ಥ ಗಿಡವನ್ನು ಮಲ್ಯರ ಕೈಯಲ್ಲಿ ನೆಡಿಸಲಾಗಿತ್ತು. ಇದಕ್ಕೆ ಮತ್ತೊಂದು ಕಾರಣವೂ ಇತ್ತು. ಶ್ರೀನಿವಾಸ ಮಲ್ಯ-ಇಂದಿರಾ ಮಲ್ಯ ದಂಪತಿಗೆ ಮಕ್ಕಳಿರಲಿಲ್ಲ. ಹಾಗಾಗಿ ಸಂಪ್ರದಾಯದಂತೆ ಅಶ್ವತ್ಥ ವೃಕ್ಷವನ್ನು ಮಗುವಾಗಿ ಸ್ವೀಕರಿಸಿದ್ದರು. ಅಶ್ವತ್ಥ ವೃಕ್ಷದಲ್ಲಿ ಅದೆಷ್ಟೋ ಸಾವಿರ ಎಲೆಗಳು ಮೂಡಿದಾಗ ಉಪನಯನ ಮತ್ತು ಮದುವೆ ಮಾಡಿಸಬೇಕು ಎನ್ನುವ ಸಂಪ್ರದಾಯವಿದೆ. ಆದರೆ, ಅಷ್ಟುಕಾಲ ಮಲ್ಯರು ಬದುಕಲಿಲ್ಲ. 1965ರ ಜನವರಿ 19ರಂದು ಅವರು ಕೊನೆಯುಸಿರೆಳೆದರು. ಅಷ್ಟಾದರೂ ಅವರ ಕುಟುಂಬಿಕರು ಮರದೊಂದಿಗಿನ ಭಾವನಾತ್ಮಕ ಸಂಬಂಧವನ್ನು ಬಿಡಲಿಲ್ಲ, 1977ರ ಏಪ್ರಿಲ್ 26ರಂದು ಶ್ರೀನಿವಾಸ ಮಲ್ಯರ ಅಣ್ಣ ಡಾ. ಯು.ಪಿ. ಮಲ್ಯರ ಪುತ್ರ ಮೋಹನ ಮಲ್ಯರು ಮತ್ತು ಪತ್ನಿ ತಾರಾ ಮಲ್ಯ ಅವರ ನೇತೃತ್ವದಲ್ಲಿ ಮರಕ್ಕೆ ಉಪನಯನ ಮತ್ತು ಮದುವೆಯನ್ನು ಭಾರಿ ಗೌಜಿಯಲ್ಲಿ ನಡೆಸಲಾಗಿತ್ತು.
ಆವತ್ತು 2000ಕ್ಕೂ ಅಧಿಕ ಜನ ಸೇರಿದ್ದರು ಎಂದು ಮೋಹನ ಮಲ್ಯ ದಂಪತಿ ನೆನಪಿಸುತ್ತಾರೆ ಮತ್ತು ಆವತ್ತಿನ ಚಿತ್ರಗಳನ್ನು ಜತನವಾಗಿ ಕಾದಿಟ್ಟುಕೊಂಡಿದ್ದಾರೆ. ಊರಿನ ಜನರೆಲ್ಲ ಸೇರಿ ಆವತ್ತು 5000 ರೂ.ವನ್ನು ಉಡುಗೊರೆಯಾಗಿ ಕೊಟ್ಟಿದ್ದರು ಎಂದು ಮಲ್ಯರ ಬಂಧು ಪೈಲ್ಯಾಂಡ್ ಬಿಲ್ಡರ್ನ ಮಾಲೀಕ ರಂಗ ಪೈ ನೆನಪುಗಳ ಖಜಾನೆ ಬಿಚ್ಚಿಡುತ್ತಾರೆ.
47 ವರ್ಷಗಳ ಹಿಂದೆ ನೆಟ್ಟ ಆ ಗಿಡ ಯು.ಎಸ್. ಮಲ್ಯರ ಪ್ರತಿನಿಧಿಯಂತೆ ನೂರಾರು ಮಂದಿಗೆ ಆಶ್ರಯ, ನೆರಳು ನೀಡುತ್ತಿದೆ.
ಕೃಪೆ : ವಿಜಯ ಕರ್ನಾಟ
ಉಳ್ಳಾಲ ಶ್ರೀನಿವಾಸ ಮಲ್ಯರು
* ಮುದ್ದು ಮೂಡುಬೆಳ್ಳೆ
1942ರ ಕ್ವಿಟ್ ಇಂಡಿಯಾ ಚಳುವಳಿಯಲ್ಲಿ ಮಲ್ಯರು ಶ್ರೀರಂಗನಾಥ ದಿವಾಕರರೊಂದಿಗೆ ಕೊಯಂಬತ್ತೂರು ಮತ್ತು ಮಂಗಳೂರಿನಲ್ಲಿ ಸೆರೆವಾಸದಲ್ಲಿದ್ದರು. ಈ ಸಮಯದಲ್ಲವರು ದೀರ್ಘ ಅಸ್ವಾಸ್ಥ್ಯಕ್ಕೂ ಈಡಾದರು.
1947ರಲ್ಲಿ ರಾಷ್ಟ್ರ ಸ್ವತಂತ್ರವಾಯಿತು. ಈ ಹಂತದಲ್ಲಿ 1946ರಲ್ಲಿ ನೂತನವಾಗಿ ರಚನೆಗೊಂಡ ನಡುಗಾಲ ಸರಕಾರದ ಉದಯ ಮತ್ತು ಸಂವಿಧಾನ ರಚನಾ ಮಂಡಳಿಯ ಸದಸ್ಯರಾಗಿ ಮಲ್ಯರು ಕಾಂಗ್ರೆಸ್ ವರಿಷ್ಠರಿಂದ ನೇಮಕಗೊಂಡರು. 1950ರ ವರೆಗೆ ಈ ಕಾನ್ಸ್ಟಿಟ್ಯುಯನ್ಸಿ ಅಸೆಂಬ್ಲಿ ಸದಸ್ಯರಾದರು. ಅವರ ಕಾರ್ಯಕ್ಷೇತ್ರ ರಾಷ್ಟ್ರ ರಾಜಧಾನಿಗೆ ವರ್ಗಾವಣೆಗೊಂಡಿತು. ಭಾರತದಾದ್ಯಂತ ಅವರು ಜನಪ್ರಿಯರಾದರು. ಸ್ವತಂತ್ರ ಭಾರತದ ಚೊಚ್ಚಲ ಗೃಹ ಸಮಿತಿಯ ಸದಸ್ಯರಾಗಿ, ಅಖಿಲ ಭಾರತ ಕೈಗಾರಿಕಾ ಮಂಡಳಿಯ ಉಪಾಧ್ಯಕ್ಷ ರಾಗಿ, ಜವಾಬ್ದಾರಿಯ ಹುದ್ದೆಗಳನ್ನು ನಿರ್ವಹಿಸಿ ಜಿಲ್ಲೆಯ ಹೆಸರನ್ನು ರಾಷ್ಟ್ರಮಟ್ಟದಲ್ಲಿ ಮಿಂಚಿಸಿದರು.
‘ಹೊಗಳಿಕೆ-ತೆಗಳಿಕೆಗಳಿಗೆ ಸೇರದ ಸೂಕ್ಷ್ಮಮತಿಯಾಗಿದ್ದ ಮಲ್ಯರು ಮಾತು ಕಮ್ಮಿ – ಕೆಲಸ ಹೆಚ್ಚು ಎಂಬ ಮಾತಿಗೆ ಉದಾಹರಣೆಯಂತಿದ್ದ, ಆಡಂಬರವಿಲ್ಲದ ಸಜ್ಜನ’ ಎಂಬುದಾಗಿ ನೇರನುಡಿಯ ಹಿರಿಯ ಪತ್ರಕರ್ತ ಶ್ರೀ ಬನ್ನಂಜೆ ರಾಮಾಚಾರ್ಯ ತಮ್ಮಂದು ಲೇಖನದಲ್ಲಿ ಬರೆದಿದ್ದಾರೆ. ಜನಪರ ಕಾಳಜಿ, ಅತ್ಯುತ್ಸಾಹ, ಅದ್ಭುತ ಗ್ರಹಣಶಕ್ತಿ, ಸಂಘಟನಾ ಚಾತುರ್ಯ – ಇವು ಅವರ ಶ್ರೇಷ್ಠ ವ್ಯಕ್ತಿತ್ವದ ಲಕ್ಷಣಗಳಾಗಿದ್ದವು.
ಇಂತಹ ಕಾರ್ಯದುರಂಧರ ಮಲ್ಯರನ್ನು ಅಂದಿನ ಭಾರತದ ಪ್ರಧಾನಿ ಜವಾಹರಲಾಲ ನೆಹರೂ ತಮ್ಮ ಒಡನಾಡಿಯನ್ನಾಗಿ ಮಾಡಿಕೊಂಡರು. ನೆಹರೂ ಭಾರತೀಯ ರಾಷ್ಟ್ರೀಯ ಕಾಂಗ್ರೆಸಿನ ಅಧ್ಯಕ್ಷರಾಗಿದ್ದಾಗ ಮಲ್ಯರನ್ನು ಪ್ರಧಾನ ಕಾರ್ಯದರ್ಶಿಯನ್ನಾಗಿ ಮಾಡಿಕೊಂಡರು. ಆಗ ಮಲ್ಯರೊಂದಿಗೆ ಅದೇ ಹುದ್ದೆಯಲ್ಲಿದ್ದ ಇನ್ನಿಬ್ಬರೆಂದರೆ ಲಾಲ್ ಬಹಾದೂರ್ ಶಾಸ್ತ್ರಿಗಳು ಹಾಗೂ ಬಲವಂತರಾಯ್ ಮೆಹ್ತಾ.
1952ರಲ್ಲಿ ಪ್ರಥಮ ಲೋಕಸಭಾ ಚುನಾವಣೆ ನಡೆಯಿತು. ಶ್ರೀ ಮಲ್ಯರನ್ನು ನಿರಂತರವಾಗಿ ಲೋಕಸಭೆಗೆ ಆಯ್ಕೆಮಾಡಿ ಕಳುಹಿಸಿದುದು ಉಡುಪಿ ಕ್ಷೇತ್ರ. 1952, 1957, 1962 ಹೀಗೆ ಸತತ ಮೂರು ಬಾರಿ ಉಡುಪಿ ಕ್ಷೇತ್ರದಿಂದ ಅವರು ಗೆದ್ದು ಮುಂದಿನ ತಮ್ಮ ಜೀವಿತಾವಧಿಯ 17 ವರ್ಷಗಳ ಕಾಲವೂ ಪಾರ್ಲಿಮೆಂಟ್ ಸದಸ್ಯರಾಗಿದ್ದರು.
ರಾಷ್ಟ್ರ ರಾಜಕಾರಣದ ಜೊತೆಯಲ್ಲೇ ಮಲ್ಯರು ಕ್ಷೇತ್ರದ ಜನರೊಂದಿಗೆ ನಿರಂತರ ಸಂಪರ್ಕದಲ್ಲಿದ್ದರು. ತಮ್ಮ ಅಧಿಕಾರಾವಧಿಯಲ್ಲಿ ಹಳ್ಳಿಹಳ್ಳಿಗಳಲ್ಲಿ ಸಂಪರ್ಕ ರಸ್ತೆ, ಸೇತುವೆಗಳು, ಗುಡಿಕೈಗಾರಿಕೆ, ಉದ್ಯೋಗ ನಿರ್ಮಿತಿ, ಬೃಹತ್ ಕಾರ್ಖಾನೆ, ಜಲ ನಿರ್ವಹಣೆಗಳಿಗೆ ಆದ್ಯತೆ ನೀಡಿ, ಈ ರಂಗಗಳಲ್ಲಿ ಅದ್ಭುತ ಸಾಧನೆ ಮಾಡಿದರು.
ಸ್ವಾತಂತ್ರ್ಯಾನಂತರ ಈ ದೇಶ ಅಸಂಖ್ಯ ರಾಜಕಾರಣಿಗಳನ್ನು ಕಂಡಿದೆ. ಇವರ ನಡುವೆ ಜನೋಪಯೋಗಿಯಾಗಿ ಕಾರ್ಯನಿರ್ವಹಿಸಿ, ಜನಮಾನಸದಲ್ಲಿ ಉಳಿದವರು ಬೆರಳೆಣಿಕೆಯವರು. ಜನರ ನಿರೀಕ್ಷೆಗೂ ಮೀರಿ ದ.ಕ. ಜಿಲ್ಲೆಯ ಸರ್ವಾಂಗೀಣ ಅಭಿವೃದ್ಧಿ ರೂವಾರಿಯಾಗಿ ವೌನವಾಗಿ ಶ್ರಮಿಸಿದವರು ಶ್ರೀನಿವಾಸ ಮಲ್ಯರು.
ಬಜಪೆ ವಿಮಾನ ನಿಲ್ದಾಣ, 1965ರಲ್ಲಿ ಸುರತ್ಕಲ್ನಲ್ಲಿ ಪ್ರಾದೇಶಿಕ ಎಂಜಿನಿಯರಿಂಗ್ ಕಾಲೇಜು, ಮಹಾರಾಷ್ಟ್ರ, ಗೋವಾ, ಕರ್ನಾಟಕ, ಕೇರಳಗಳನ್ನು ಜೋಡಿಸುವ ರಾಷ್ಟ್ರೀಯ ಹೆದ್ದಾರಿ ನಿರ್ಮಾಣ, ಶರಾವತಿ, ನೇತ್ರಾವತಿ, ಗಂಗೊಳ್ಳಿ ಮೊದಲಾದ ನದಿಗಳಿಗೆ 8 ಬೃಹತ್ ಸೇತುವೆ ನಿರ್ಮಾಣ, ಹಾಸನ-ಮಂಗಳೂರು ರೈಲುಮಾರ್ಗ ನಿರ್ಮಾಣ (ಈ ವೇಳೆಃ ಈ ಮಾರ್ಗ ಮತ್ತೆ ನೆನೆಗುದಿಗೆ ಬಿದ್ದಿದೆ) ಜಿಲ್ಲಾ ವೆನ್ಲಾಕ್ ಆಸ್ಪತ್ರೆಯ ಆಧುನೀಕರಣ, ಉಳ್ಳಾಲದಲ್ಲಿ ನೇತ್ರಾವತಿ ನದಿಗೆ ಸೇತುವೆ, ಜಿಲ್ಲೆಗೆ ವಿದ್ಯುತ್ ಸಂಪರ್ಕ ವಿಸ್ತರಣೆ ಮುಂತಾದವು ಅವರ ಸಾಧನೆಗಳಲ್ಲಿ ಕೆಲವು. ಪಣಂಬೂರಿನ ಸರ್ವಋತು ಬಂದರು ಯೋಜನೆಯನ್ನು ಮಲ್ಪೆಗೆ ವರ್ಗಾಯಿಸಲು ಆ ಭಾಗದಲ್ಲಿ ಒತ್ತಡಗಳಿದ್ದರೂ, ಹಾಗೊಂದು ವೇಳೆ ಆದಲ್ಲಿ ಯೋಜನೆಯೇ ಬೇರೆ ರಾಜ್ಯಕ್ಕೆ ಹೋದೀತು, ಅಲ್ಲದೆ ಮಂಗಳೂರು ಪ್ರಮುಖ ವ್ಯಾಪಾರೀ ಕೇಂದ್ರವಾಗಿರುವುದರಿಂದ ಈ ಸರ್ವಋತು ಬಂದರು ಮಂಗಳೂರಿನಲ್ಲೇ ಆಗುವಂತೆ ಮಲ್ಯರು ನೋಡಿಕೊಂಡರು. ಈ ಅಸಂತುಷ್ಠಿ ಉಡುಪಿ ಭಾಗದವರಲ್ಲಿ ಉಳಿದುಬಿಟ್ಟರೂ, ಮುಂದೆ ಅವರ ಮುತ್ಸದ್ದಿತನ, ರಾಜಕಾರಣದ ನಿಷ್ಕಲ್ಮಶ ನೋಟ, ದೂರದೃಷ್ಟಿಗಳು ಮಲ್ಯರನ್ನು ಗೌರವಿಸುವಲ್ಲಿ ಪರ್ಯವಸಾನಗೊಂಡಿರಬೇಕು.
ಮಲ್ಯರಲ್ಲಿ ಇನ್ನಷ್ಟು ಅಭಿವೃದ್ಧಿಯ ಕನಸುಗಳಿದ್ದವು. ದ.ಕ.ದ ಎಲ್ಲ ನದಿ, ಹಳ್ಳಗಳಿಗೆ ಅಣೆಕಟ್ಟು ನಿರ್ಮಿಸುವ ಯೋಜನೆಯಂತಹ ಇನ್ನೂ ಹಲವು ಮುನ್ನೋಟಗಳು ಅವರೆದುರು ಇದ್ದವು. ಆದರೆ ಅವರ ಆರೋಗ್ಯ ಹದಗೆಡುತ್ತ ಸಾಗಿತ್ತು. ಸಚೇತಕ ಹುದ್ದೆಯನ್ನೂ ತೊರೆದರು. ಮಲ್ಯ ದಂಪತಿಗೆ ಸಂತಾನಭಾಗ್ಯವಿಲ್ಲದ ಕೊರಗು ಕಾಡುತ್ತಿತ್ತು. ಕೊನೆಗೆ ತಮ್ಮ ಸಮೀಪ ಕುಟುಂಬದ 13 ವರ್ಷ ವಯಸ್ಸಿನ ಬಾಲಕ ಜನಾರ್ದನ ಪ್ರಭು ಎಂಬವರನ್ನು ದತ್ತುಪುತ್ರನಾಗಿ ಸ್ವೀಕರಿಸಿ, ತಮ್ಮ ಸ್ವಂತ ಮಗನಂತೆಯೇ ಸಲಹಿದರು.
ಮುಂದಿನ ನಾಲ್ಕು ವರ್ಷಗಳಲ್ಲಿ ಅವರ ಆರೋಗ್ಯ ಮತ್ತೆ ಮತ್ತೆ ಕಾಡತೊಡಗಿತು. ಅದಾಗಲೇ 3-4 ಬಾರಿ ಹೃದಯಾಘಾತ ಸಂಭವಿಸಿತ್ತು. 1965ರ ಡಿಸೆಂಬರ್ 19ರಂದು ಮಲ್ಯರು ಕೆನರಾ ಬ್ಯಾಂಕ್ ಬೋರ್ಡ್ ಮೀಟಿಂಗಿಗೆಂದು ದೆಹಲಿಯಿಂದ ಬೆಂಗಳೂರಿಗೆ ವಿಮಾನ ಪ್ರಯಾಣಕ್ಕೆ ಹೊರಟಿದ್ದರು. ಕಾರಿನಲ್ಲಿ ಮಲ್ಯರಿಗೆ ಹೃದಯಾಘಾತವಾಯಿತು. ಅಲ್ಲಿಂದ ದೆಹಲಿಯ ಆಸ್ಪತ್ರೆಗೆ ಅವರನ್ನು ಒಯ್ಯಲಾಯಿತು. ಅಲ್ಲಿ ಆ ಚೇತನ ನಿಶ್ಚಲವಾಯಿತು. ಆಗ ಅವರಿಗೆ 63 ವರ್ಷ ವಯಸ್ಸು.
ಅವರ ಪಾರ್ಥಿವ ಶರೀರವನ್ನು ಅಂದಿನ ಪ್ರಧಾನಿ ಲಾಲ್ಬಹಾದೂರ್ ಶಾಸ್ತ್ರಿಗಳ ತುರ್ತು ಸಂದೇಶದೊಂದಿಗೆ ಶಾಸ್ತ್ರಿಗಳದ್ದೇ ವಿಮಾನದಲ್ಲಿ ಮಂಗಳೂರಿಗೆ ತರಲಾಯಿತು. ಅಸಂಖ್ಯ ಅಭಿಮಾನಿಗಳು ಧಾವಿಸಿ ಅಂತಿಮ ನಮನ ಸಲ್ಲಿಸಿದರು. ಮರುದಿನ ಉರ್ವ ಬಳಿಯ ಸ್ಮಶಾನದಲ್ಲಿ ಅವರ ಅಂತ್ಯಕ್ರಿಯೆ ನೆರವೇರಿಸಲಾಯಿತು.
ಹೀಗೆ ಕರಾವಳಿ ಕರ್ನಾಟಕದ ಅನರ್ಘ್ಯ ರತ್ನವೊಂದು ಪರಮಾತ್ಮನಲ್ಲಿ ಲೀನವಾಯಿತು. ಉಳ್ಳಾಲ ಶ್ರೀನಿವಾಸ ಮಲ್ಯರು ನಡೆಸಿದ ಅಭಿವೃದ್ಧಿ ಕಾರ್ಯಗಳು ಅವರ ಸಫಲ ಜೀವನದ ಸಾಕ್ಷಿಗಳಾಗಿ ನಮ್ಮೆದುರಿಗಿವೆ.
ಮಲ್ಯರ ಓರಗೆಯ ರಾಜಕೀಯ ಒಡನಾಡಿಗಳಾಗಿದ್ದ ವಾಮನ ಕುಡ್ವ, ಶ್ರೀನಿವಾಸ ಶೆಣೈ, ಪಂಚಮಹಲ್ ನರಸಿಂಗ ರಾವ್, ರಾಮರಾಯ ಕಿಣಿ, ಎ.ಬಿ. ಶೆಟ್ಟಿ, ಕೆ.ಎಸ್. ಹೆಗ್ಡೆ ಕಿಲ್ಲೆಯವರು, ಆಗಿನ ತಮಿಳ್ನಾಡು ಮುಖ್ಯಮಂತ್ರಿ ಕಾಮರಾಜ ನಾಡಾರ್, ಬಿ.ಡಿ. ಜತ್ತಿ, ಇಂಜಿನಿಯರ್ ಶ್ರೇಷ್ಠ – ಇವರಲ್ಲದೆ ನೆಹರೂ, ಶಾಸ್ತ್ರೀಜಿಯಂಥವರು ಮಲ್ಯರ ಸಾಧನೆಗಳ ಹಿಂದಿನ ಶಕ್ತಿಗಳಾಗಿ ಸಹಕರಿಸಿದ್ದರು.
ಕೃಪೆ : ‘ಸಂಪ್ರಭಾ’ ಕಿನ್ನಿಗೋಳಿ, ದ.ಕ.
ದಾಸರ ದಾಸ ಭದ್ರಗಿರಿ ಅಚ್ಯುತದಾಸ
“ಕಥಾಶ್ರವಣ ಮಾಡೋ
ಪಥವೈಕುಂಠಕೆ ಇದು ನೋಡೋ”
ಈ ಸಾಲುಗಳು ಭಕ್ತಿಗಂಗಾವಾಹಿನಿಯಂತೆ ಹರಿದು ಬರುತ್ತಿದ್ದರೆ ಕನ್ನಡ ನಾಡಿನ ಮೂಲೆಮೂಲೆಗಳಲ್ಲಿ ಅದು ಸಂತ ಭದ್ರಗಿರಿ ಅಚ್ಯುತ ದಾಸರ ಹರಿಕಥಾರಂಭವೆಂದು ಜನರು ಸುಲಭವಾಗಿ ಗುರುತಿಸುತ್ತಾರೆ. ಇದಕ್ಕೆ ಕಾರಣ ಅಚ್ಯುತದಾಸರ ರಸಾರ್ದ್ರವಾದ ಗಾಯನ ಕ್ರಮ. ಅದರಲ್ಲಿ ಭಕ್ತಿಭಾವ ತುಂಬಿ ತುಳುಕುತ್ತದೆ. ಒಂದು ಕ್ಷಣ ಅದರ ಮೋಡಿಗೆ ಒಳಗಾಗದ ಮನಸ್ಸೇ ಇಲ್ಲವೆನ್ನಬಹುದು. ವೃಂದಾವನದ ಮೋಹನ ಮುರಲೀ ಗಾನದಂತೆ ಅದಕ್ಕೊಂದು ಸೆಳೆತವಿದೆ. ಅರ್ಧ ಶತಮಾನಕ್ಕೂ ಹೆಚ್ಚು ಕಾಲ ಕರ್ನಾಟಕದಲ್ಲಿ ಹರಿಕಥೆ ಎಂಬ ಕಲಾಪ್ರಕಾರಕ್ಕೆ ನೆಲೆ- ಬೆಲೆಗಳನ್ನು ತಂದುಕೊಟ್ಟ ಕೀರ್ತಿ ಅವರಿಗೆ ಸಲ್ಲುತ್ತದೆ.
ಹರಿಕೀರ್ತನ ಕಲೆ ಕನ್ನಡದ ಮಣ್ಣಿನಲ್ಲಿ ಹುಟ್ಟಿದ ಕಲೆ. ಸರ್ವಜ್ಞ ಸೋಮೇಶ್ವರನ ’ರಾಜಮನೋಲ್ಲಾಸ’ (1129) ಗ್ರಂಥದ ಕಥಾವಿನೋದ ಪ್ರಕರಣ, ನಾಲ್ಕನೇ ವೀರ ಸೋಮೇಶ್ವರನ ಕಾಲದ (1184) ಶಾಸನೋಲ್ಲೇಖ, ಬೆಳಗಾವಿ ಜಿಲ್ಲೆಯ ಸೌಂದತ್ತಿ ತಾಲೂಕಿನ ಋಷ್ಯಶೃಂಗ ಎಂಬಲ್ಲಿರುವ ಕಾಲಮ್ಮ ದೇವಸ್ಥಾನದಲ್ಲಿ ಹಬ್ಬೇನಾಯಕ ಮತ್ತು ಬಲಿಯಕ್ಕ ದಂಪತಿಗಳು ಹಬ್ಬೇಶ್ವರ ಲಿಂಗ ಪ್ರತಿಷ್ಠೆ ಮಾಡಿಸಿದ ಸಂದರ್ಭದಲ್ಲಿ (1186) ’ಕಥಾಪ್ರಪಂಚ’ ನಡೆಸಿದ ಗ್ರಂಥಸ್ಥ ದಾಖಲೆ ಮುಂತಾದವುಗಳಿಂದ ಹನ್ನೆರಡನೇ ಶತಮಾನ ದಿಂದಲೇ ಕರ್ನಾಟಕದಲ್ಲಿ ಹರಿಕಥೆ ರೂಡಿಯಾಗಿತ್ತೆಂದು ಹೇಳಬಹುದು. ಬಿಜಾಪುರ ಜಿಲ್ಲೆಯ ಬೀಮಪ್ಪ ಗೋಸಾವಿ ಮತ್ತು ತಿಮ್ಮಪ್ಪ ಗೋಸಾವಿ ಎಂಬ ಸಹೋದರರ ಹರಿಕಥೆ ಯಿಂದ ಮಹಾರಾಷ್ಟ್ರದ ಜನರು ಪ್ರಭಾವಿತರಾಗಿ ಮರಾಠಿಯಲ್ಲಿ ಹರಿಕಥೆಯನ್ನು ಆರಂಬಿಸಿದರೆಂದು ಮರಾಠಿ ಸಾಹಿತ್ಯ ಚರಿತ್ರೆ ಹೇಳುತ್ತದೆ. ಅನಂತರ ಹರಿಕಥೆ ಆಂಧ್ರಪ್ರದೇಶ, ತಮಿಳುನಾಡು, ಕೇರಳಗಳಿಗೆ ಹಬ್ಬಿತೆನ್ನುವುದು ಐತಿಹಾಸಿಕ ಸತ್ಯ. ಕರ್ನಾಟಕದಲ್ಲಿ ’ಹರಿಕಥೆ’ಗೆ ಒಂದು ಭವ್ಯವಾದ ಪರಂಪರೆಯೇ ಇದೆ. 15-16ನೇ ಶತಮಾನದಲ್ಲಿ ಪುರಂದರದಾಸರೇ ಮೊದಲಾದವರು ಕೀರ್ತನ ಸಾಹಿತ್ಯವನ್ನು ರಚಿಸಿ ಹರಿಕೀರ್ತನ ಕಲೆಗೆ ಇನ್ನಷ್ಟು ಶಕ್ತಿಯನ್ನು ತುಂಬಿದರು. ದಾಸಸಾಹಿತ್ಯದ ಕೀರ್ತನೆಗಳನ್ನು ರಚಿಸಿದ ಹರಿದಾಸರುಗಳನ್ನು ’ಹರಿಕಥಾ ಪ್ರವೀಣ’ರೆಂದು ಹೇಳಲಾಗದಿದ್ದರೂ, ಕೆಲವು ಹರಿದಾಸರು ’ಹರಿಕಥೆ’ಯನ್ನು ಮಾಡುತ್ತಿದ್ದರೆಂಬುದಕ್ಕೆ ದಾಖಲೆಗಳು ದೊರೆಯುತ್ತವೆ. ಅಂತಹವರಲ್ಲಿ ಲಿಂಗಸುಗೂರು ಪ್ರಾಣೇಶದಾಸರು (ಪ್ರಾಣೇಶವಿಠಲ), ಸುರಪುರದ ಆನಂದದಾಸರು (ಕಮಲೇಶವಿಠಲ), ಹರಪನಹಳ್ಳಿ ರಾಮಾಚಾರ್ಯರು (ಇಂದಿರೇಶ), ನವಪಾಲಪುರಿ ತಿಪ್ಪಣಾರ್ಯರು (ಖಾದ್ರೀಶ) ಮುಂತಾದವರು ದಾಸದೀಕ್ಷೆಯನ್ನು ಪಡೆದು ಹರಿಕಥಾ ಆಖ್ಯಾನಗಳನ್ನು ರಚಿಸಿ ಪ್ರಸಿದ್ಧರಾಗಿದ್ದಾರೆ. ’ಕೀರ್ತನಕಂಠಾಭರಣ’ವನ್ನು ರಚಿಸಿದ ಹೊಸಕೆರೆ ಚಿದಂಬರಯ್ಯ (1930), ತುಪಾಕಿ ವೆಂಕಟರಮಣಾಚಾರ್ಯ (1895), ಪಾವಂಜೆ ಲಕ್ಷ್ಮೀನಾರಾಯಣಪ್ಪಯ್ಯ (1924), ಬೇಲೂರು ಕೇಶವದಾಸ, ಹಂಡೆ ಶ್ರೀಪಾದದಾಸ ಮುಂತಾದವರು ಕರ್ನಾಟಕದ ಕೀರ್ತನ ಪರಂಪರೆಯಲ್ಲಿ ಪ್ರಾತಃ ಸ್ಮರಣೀಯರಾದವರು. ಈ ಪರಂಪರೆಯ ಸಮಕಾಲೀನ ಸಮರ್ಥ ಪ್ರತಿನಿಧಿಯೇ ಕೀರ್ತನಾಗ್ರೇಸರ, ಕೀರ್ತನಾಚಾರ್ಯ ಸಂತ ಭದ್ರಗಿರಿ ಅಚ್ಯುತದಾಸರು.
ಬಾಲ್ಯ
ಉಡುಪಿಯಿಂದ ಹತ್ತು ಕಿಲೋಮೀಟರ್ ಉತ್ತರದಲ್ಲಿರುವ ಬೈಕಾಡಿ ಗ್ರಾಮದ ಪುಟ್ಟಹಳ್ಳಿಯೇ ಭದ್ರಗಿರಿ. ಸುವರ್ಣಾನದಿಯ ಸುಂದರ ಪ್ರಕೃತಿಯ ಮಡಿಲಲ್ಲಿರುವ ಈ ಭದ್ರಗಿರಿ ವೀರವಿಠ್ಠಲ ದೇವರ ಪುಣ್ಯಭೂಮಿ. ಗುಡ್ಡದ ಮೇಲಿರುವ ಈ ವಿಠ್ಠಲ ದೇಗುಲ ಸುಮಾರು ನಾಲ್ಕು ಶತಮಾನಗಳಷ್ಟು ಪ್ರಾಚೀನವಿರಬಹುದು. ಈ ದೇಗುಲದಲ್ಲಿ ಎರಡು ಅಡಿ ಎತ್ತರದ ವಿಠಲಮೂರ್ತಿ ಬಲ ಕೈಯಲ್ಲಿ ಅಭಯವೀಯುತ್ತ, ಎಡಗೈಯಲ್ಲಿ ಶಂಖ ಹಿಡಿದು ಅದನ್ನು ಕಟಿಭಾಗಕ್ಕೆ ತಾಗಿಸಿ ನಿಂತಿದ್ದಾನೆ. ಈ ದೇವರಿಗೆ ’ಸುಕ್ಕಿನುಂಡೆ’ ಎಂದರೆ ಬಹಳ ಪ್ರೀತಿಯಂತೆ. ಈ ವೀರವಿಠ್ಠಲ ಸ್ವಾಮಿಯು ಮನೆದೈವವಾಗಿರುವ ವೆಂಕಟರಮಣ ಪೈ ಮತ್ತು ರುಕ್ಮಿಣೀಬಾಯಿ ದಂಪತಿಗೆ ಐದು ಗಂಡು ಮೂರು ಹೆಣ್ಣು ಮಕ್ಕಳಲ್ಲಿ ನಾಲ್ಕನೆಯ ಮಗುವಾಗಿ ಅಚ್ಯುತದಾಸರು 31ನೇ ಮಾರ್ಚ್ 1931ರಂದು ಜನಿಸಿದರು. ತಂದೆ ಅನಕ್ಷರಸ್ಥರಾದರೂ ವಿದ್ಯಾವಂತರು, ಸಂಸ್ಕೃತಿ ಸಂಪನ್ನರು. ಬ್ರಹ್ಮಾವರದ ಸುತ್ತುಮುತ್ತಲಿನ ಹಳ್ಳಿಗಳಲ್ಲಿ ಯಕ್ಷಗಾನ ತಾಳಮದ್ದಳೆಯ ಅರ್ಥಧಾರಿಗಳಾಗಿ ಅವರು ಪ್ರಸಿದ್ಧರು. ತಾಯಿ ರುಕ್ಮಿಣಿಯಮ್ಮನವರು ಮಧುರವಾದ ಭಜನೆ ಹಾಡುಗಳನ್ನು ಹಾಡಬಲ್ಲವರಾಗಿದ್ದರು. ಅವರ ತವರುಮನೆ ಇಪ್ಪತ್ತು ಮೈಲು ದೂರದ ಪೆರ್ಡೂರು. ಅಲ್ಲಿಯ ಯಕ್ಷಗಾನ ಮೇಳದಲ್ಲಿ ಭಾಗವತರಾಗಿದ್ದ ಅಣ್ಣಪ್ಪ ನಾಯಕರು ಈ ರುಕ್ಮಿಣಿಯಮ್ಮನವರ ತಂದೆ. ಹೀಗೆ ಸುಸಂಸ್ಕೃತ ಪರಂಪರೆಯಲ್ಲಿ ಅಚ್ಯುತ ದಾಸರ ಜನನವಾಯಿತು. ಬಾಲ್ಯದಿಂದಲೇ ಯಕ್ಷಗಾನ-ತಾಳಮದ್ದಳೆ-ಭಜನೆ- ಕೀರ್ತನೆಗಳ ಸಾಂಸ್ಕೃತಿಕ ಪರಿಸರದಲ್ಲಿ ಅವರು ಬೆಳೆದರು. ಅಚ್ಯುತದಾಸರ ಅಣ್ಣ ನರಸಿಂಹ ಪೈಯವರು ಸಂಗೀತ ಪ್ರಿಯರು. ಭದ್ರಗಿರಿಯಂತಹ ಹಳ್ಳಿಗೆ ಆ ಕಾಲದಲ್ಲೇ ಗ್ರಾಮೋಫೋನ್, ಹಾರ್ಮೋನಿಯಂಗಳನ್ನು ತರಿಸಿ ಸಂಗೀತ ಕಾರ್ಯಕ್ರಮಗಳನ್ನು ಸಂಯೋಜಿಸಿದವರು. ಹದಿನೆಂಟರ ಹರೆಯದಲ್ಲೇ ಅವರು ವಿದಿವಶವಾಗಿದ್ದು ವಿಪರ್ಯಾಸ. ಅಚ್ಯುತದಾಸರ ತಮ್ಮಂದಿರಾದ ಕೇಶವದಾಸರು ಅಂತಾರಾಷ್ಟ್ರೀಯ ಖ್ಯಾತಿವೆತ್ತ ಹರಿಕೀರ್ತನಕಾರರು. ಇಪ್ಪತ್ತೆರಡು ಬಾರಿ ಪ್ರಪಂಚ ಪರ್ಯಟನೆಯನ್ನು ಮಾಡಿ, ದೇಶ ವಿದೇಶಗಳಲ್ಲಿ ಅನೇಕ ಪುರಂದರ ವಿಠ್ಠಲ ಮಂದಿರಗಳನ್ನು ಸ್ಥಾಪಿಸಿ ಹರಿಕಥೆಯನ್ನು ಜಗತ್ತಿನಾದ್ಯಂತ ಪರಿಚಯಿಸಿದವರು. ಉಳಿದಿಬ್ಬರು ಸಹೋದರರಲ್ಲಿ ಒಬ್ಬರು ವಿಠ್ಠಲದಾಸ್, ಈಗ ದಿವಂಗತರು. ಮತ್ತೊಬ್ಬರು ಸರ್ವೋತ್ತಮದಾಸರು. ಇವರೂ ಕೂಡಾ ಹರಿಕೀರ್ತನ ಪ್ರವೀಣರು. ಸದ್ಯ ಅಚ್ಯುತದಾಸರ ಕೃತಿಗಳ ಪ್ರಕಾಶಕರಾಗಿ ಬೆಂಗಳೂರಿನಲ್ಲಿ ನೆಲೆಸಿದ್ದಾರೆ. ಅಚ್ಯುತದಾಸರ ಒಬ್ಬರು ಅಕ್ಕ ದಿ|| ಶ್ರೀಮತಿ ಪ್ರೇಮಾ ಕೂಡಾ ಕೀರ್ತನಕಾರರಾಗಿ ಪ್ರಸಿದ್ಧರಾಗಿದ್ದವರು. ಹೀಗೆ ಮನೆಮಂದಿಯೆಲ್ಲರೂ ತಾಳತಂಬೂರಿ ಹಿಡಿದು ವಿಠಲನ ಭಜನೆ ಮಾಡಿದವರೇ.
ಅಚ್ಯುತದಾಸರು ಶಾಲಾ ಶಿಕ್ಷಣವನ್ನು ಹೆಚ್ಚು ಪಡೆದವರಲ್ಲ. ಓದಿದ್ದು ಕೇವಲ ಮೂರನೆಯ ತರಗತಿ. ಆದರೆ ಪ್ರಪಂಚವನ್ನೇ ಪಾಠಶಾಲೆಯಾಗಿ ಪರಿಭಾವಿಸಿ ಲೋಕಶಿಕ್ಷಣವನ್ನು ಪಡೆದವರು. ಯಕ್ಷಗಾನ ಪ್ರಸಂಗಗಳನ್ನು ಚೆನ್ನಾಗಿ ಅಭ್ಯಾಸ ಮಾಡಿ ಬಾಲ್ಯದಲ್ಲೇ ತಾಳಮದ್ದಳೆಯಲ್ಲಿ ಅರ್ಥಧಾರಿಗಳಾಗಿದ್ದವರು. ನಾಟಕಗಳಲ್ಲಿ ಪಾತ್ರವಹಿಸಿ, ರಂಗಗೀತೆ ಗಳನ್ನು ಹಾಡಬಲ್ಲವರಾಗಿದ್ದರು. ಸಹಜವಾಗಿಂುೆುೀ ಇದಕ್ಕೆ ಪೂರಕವಾಗಿ ರಾಮಾಯಣ- ಮಹಾಭಾರತಗಳನ್ನು ಓದಿದರು. ಪಂಪ-ರನ್ನ- ಲಕ್ಷ್ಮೀಶ-ಕುಮಾರವ್ಯಾಸರ ಕಾವ್ಯಗಳನ್ನು ಅರ್ಥೈಸಿಕೊಂಡರು. ಹೀಗೆ ಭಾರತೀಯ ಸಂಸ್ಕೃತಿಯ ಹರಿಕಾರರಾಗುವ ಎಲ್ಲ ಗುಣಲಕ್ಷಣಗಳು ಬಾಲ್ಯದಲ್ಲೇ ಅಚ್ಯುತದಾಸರಲ್ಲಿ ಗೋಚರಿಸಿದವು.
1950 ಡಿಸೆಂಬರ 28ರಂದು ಇವರು ಗೃಹಸ್ಥಾಶ್ರಮವನ್ನು ಪ್ರವೇಶಿಸಿದರು. ಪಡುಬಿದ್ರೆಯ ವೈದಿಕ ಶ್ರೇಷ್ಠ ವಾಮನಭಟ್ಟರ ಮಗಳು ಸುಮಿತ್ರಾದೇವಿ ಇವರ ಧರ್ಮಪತ್ನಿ ಯಾದರು. ಮದುವೆಯ ಬಳಿಕ ಅವರಿಗೆ ಶ್ರೀಮತಿ ಬಾಯಿ ಎಂಬ ಹೆಸರಾಯಿತು. ಅಚ್ಯುತದಾಸರ ಪೂಜೆ ಪುನಸ್ಕಾರ, ಅಧ್ಯಯನ-ಸಂಚಾರಗಳಿಗೆಲ್ಲ ಸಹಕಾರಿಯಾಗಿ ನಿಂತು ಮನೆಗೆ ಬಂದ ಅತಿಥಿ ಅಭ್ಯಾಗತರಿಗೆ ಅನ್ನಪೂರ್ಣೆಯಾಗಿ ವಾತ್ಸಲ್ಯವನ್ನುಣಿಸಿದರು. ಅಚ್ಯುತದಾಸರ ವ್ಯಕ್ತಿತ್ವ ನಿರ್ಮಾಣದಲ್ಲಿ ಈ ಮಹಾತಾಯಿಯ ಪಾತ್ರ ಮಹತ್ತರವಾದುದು. ಇವರಿಗೆ ಮೂರು ಗಂಡು, ನಾಲ್ಕು ಹೆಣ್ಣುಮಕ್ಕಳು. ತುಂಬಿದ ಸಂಸಾರದಲ್ಲಿ ನಗುನಗುತ್ತಾ ಬಾಳಿದ ಶ್ರೀಮತಿ ಬಾಯಿಯವರು 1980ರಲ್ಲಿ ಸ್ವರ್ಗಸ್ಥರಾದರು.
ಮೊದಲ ಹರಿಕಥೆ
1951ರ ಫೆಬ್ರವರಿ 23 ಮಹಾಶಿವರಾತ್ರಿಯ ಇರುಳು. ಭದ್ರಗಿರಿಯ ಕಾಮೇಶ್ವರ ದೇವಾಲಯದಲ್ಲಿ ಮಲ್ಪೆ ಶಂಕರನಾರಾಯಣ ಸಾಮಗರ ಹರಿಕಥೆಗೆ ಜನ ಕಿಕ್ಕಿರಿದು ತುಂಬಿದ್ದರು. ಸಮೀಪದ ಹಾರಾಡಿ, ಹೇರೂರು, ಸಾಲಿಕೇರಿ, ಕುಂಜಾಲುಗಳಿಂದ ಜನ ತಂಡತಂಡವಾಗಿ ಬಂದಿದ್ದರು. ಬ್ರಹ್ಮಾವರದಿಂದ ತಬಲಾ, ಗ್ಯಾಸ್ಲೈಟ್ಗಳನ್ನು ಆಗಲೇ ತಂದಾಗಿತ್ತು. ದೇವಸ್ಥಾನದ ಪ್ರಾಂಗಣದಲ್ಲಿ ಮಹಿಳೆಯರು, ಮಕ್ಕಳು ಚಾಪೆ ಹಾಸಿ ಕುಳಿತಿದ್ದರು. ಗ್ರಾಮ ದೇವರಾದ ಕಾಮೇಶ್ವರನಿಗೆ ಆಗಲೇ ಲಕ್ಷ ಬಿಲ್ವಾರ್ಚನೆ ಮುಗಿದಿತ್ತು. ಶಿವ ಸನ್ನಿದಿಯ ರಾತ್ರಿ ಜಾಗರಣೆಗಾಗಿ ’ಗಿರಿಜಾಕಲ್ಯಾಣ’ವೆಂಬ ಹರಿಕಥೆಯ ಏರ್ಪಾಡಾಗಿತ್ತು. ರಾತ್ರಿ ಹನ್ನೆರಡು ದಾಟಿದರೂ ಹರಿದಾಸರು ಬರಲಿಲ್ಲ!
ಉಡುಪಿಯ ಪರಿಸರದಲ್ಲಿ ಆಗ ಮಲ್ಪೆ ಶಂಕರನಾರಾಯಣ ಸಾಮಗರೆಂದರೆ ದೊಡ್ಡ ಹೆಸರು. ಹರಿಕಥೆ, ಪ್ರವಚನ, ಯಕ್ಷಗಾನ ಆಟಕೂಟಗಳಿಗೆ ಅವರು ಬರುತ್ತಾರೆಂದರೆ ಜನರು ಉತ್ಸಾಹದಿಂದ ಗರಿಗೆದರಿ ಕುಣಿಯುತ್ತಿದ್ದರು. ತಲೆಗೆ ಗಾಂದಿ ಟೋಪಿ ಧರಿಸಿ, ಬಿಳಿಧೋತಿಯ ಕಚ್ಚೆ ಹಾಕಿ, ಕೊರಳಿಗೆ ತುಳಸೀಮಾಲೆ ಹಾಕಿಕೊಂಡು ಚಿಟಿಕಿ ಹಿಡಿದರೆಂದರೆ ಅದೊಂದು ಭೋರ್ಗರೆದು ಹರಿಯುವ ಪುರಾಣ ಪುಣ್ಯಕಥಾಪ್ರವಾಹ. ವೇದೋಪನಿಷತ್ತುಗಳ ಸಾರವನ್ನು ಹರಿಕಥೆಯ ಮೂಲಕ ಉಣಬಡಿಸುವ ’ಚಲಿಸುವ ವಿಶ್ವಕೋಶ’ವೆಂದು ಅವರನ್ನು ಜನರು ಗೌರವಿಸುತ್ತಿದ್ದರು. ಅನಾರೋಗ್ಯದ ಕಾರಣದಿಂದಾಗಿ ಅವರು ಅಂದು ಭದ್ರಗಿರಿಗೆ ಬರಲು ಸಾಧ್ಯವಾಗಿಲ್ಲವೆನ್ನುವುದು ವ್ಯಾವಹಾರಿಕ ಸತ್ಯವಾದರೆ, ಪಾರಮಾರ್ಥಿಕ ಸಂಗತಿ ಬೇರೆಯೇ ಇದ್ದಿರಬೇಕು. ಕನ್ನಡ ಹರಿಕೀರ್ತನ ಲೋಕಕ್ಕೆ ಹೊಸ ಹರಿದಾಸನೋರ್ವನನ್ನು ನೀಡುವ ಭಗವತ್ ಸಂಕಲ್ಪ ಹಾಗೆ ಮಾಡಿರಬೇಕು!
’ಕೊನೆಗೂ ದಾಸರು ಬಂದರು!’
ಇಪ್ಪತ್ತರ ಹರೆಯದ ಹುಡುಗ ತಲೆಗೆ ಮುಂಡಾಸು ಕಟ್ಟಿ, ಹಣೆಗೆ ಅಂಗಾರಕ ಅಕ್ಷತೆಯನ್ನು ಇಟ್ಟು, ಕೈಯಲ್ಲಿ ಚಿಟಿಕಿ ಬಾರಿಸುತ್ತಾ ವೇದಿಕೆಯನ್ನೇರಿದಾಗ ಸಭೆಯಲ್ಲಿ ಗುಸುಗುಸು.
’ಇವರು ಸಾಮಗರಲ್ಲ!’
ಆದರೇನಂತೆ? ಹದಿಹರೆಯದ ತೇಜಸ್ವಿ ಬಾಲಕನ ನಿರರ್ಗಳ ಮಾತು, ಸಂದರ್ಭಕ್ಕೆ ತಕ್ಕ ಹಾಡು, ಆಗಾಗ್ಗೆ ನಗುವಿನ ಅಲೆಯುಕ್ಕಿಸುವ ಉಪಕಥೆಗಳು… ಹೀಗೆ ಗಿರಿಜಾಕಲ್ಯಾಣದ ಕಥೆ ಬೆಳಕು ಹರಿಯುವವರೆಗೂ ಸಾಗಿತು. ಯಕ್ಷಗಾನ ತಾಳಮದ್ದಳೆಯ ಹಿನ್ನೆಲೆಯಿಂದಾಗಿ ಬಾಲ ಹರಿದಾಸನಿಗೆ ಹರಿಕಥೆ ನಡೆಸುವುದು ಕಷ್ಟವಾಗಲಿಲ್ಲ. ಮೊದಲ ಹರಿಕಥೆಯಲ್ಲೇ ಬಾಲಕನ ಪ್ರತಿಭೆಗೆ ಸೇರಿದ್ದ ಜನರು ತಲೆದೂಗಿ ’ಭೇಷ್’ ಎಂದರು. ಸುತ್ತುಮುತ್ತಲ ಹಳ್ಳಿಗಳಿಂದ ಅಂದೇ ಹೊಸ ಹರಿದಾಸರ ಹರಿಕಥೆಗಳಿಗೆ ಭರ್ಜರಿ ಬೇಡಿಕೆ ಹರಿದು ಬಂತು. ದಿನ ಬೆಳಗಾಗುವುದರೊಳಗೆ ಭದ್ರಗಿರಿ ವೆಂಕಟರಮಣ ಪೈ ಅವರ ಮಗ ಅಚ್ಯುತ ಪೈ ’ಭದ್ರಗಿರಿ ಅಚ್ಯುತದಾಸ’ರಾಗಿ ಬಿಟ್ಟರು!
ಕಲೆಯಾಗಿ ಅರಳಿತು ಹರಿಕಥೆ
ದಕ್ಷಣಕನ್ನಡ ಜಿಲ್ಲೆಯಲ್ಲಿ ’ಹರಿಕಥೆ’ ಎಂದು ಹೇಳಿದರೆ, ಮೈಸೂರು ಸೀಮೆಯಲ್ಲಿ ಅದಕ್ಕೆ ’ಹರಿಕೀರ್ತನೆ’ ಎಂದು ಕರೆಯುತ್ತಾರೆ. ಇನ್ನು ಕೆಲವೆಡೆ ಅದಕ್ಕೆ ’ಕಥಾಕಾಲಕ್ಷೇಪ’ ಎನ್ನುವ ಹೆಸರಿದೆ. ಭದ್ರಗಿರಿಯವರು ಹರಿಕಥಾ ರಂಗಕ್ಕೆ ಪ್ರವೇಶಿಸಿದ ಕಾಲಘಟ್ಟ ಒಂದು ರೀತಿಯಲ್ಲಿ ಗೊಂದಲದ ಯುಗ. ಒಬ್ಬೊಬ್ಬರ ಹರಿಕಥೆಯ ಜಾಡು ಒಂದೊಂದು ತೆರನಾಗಿದ್ದ ಕಾಲವದು. ಉಪೋದ್ಘಾತಕ್ಕೂ ಉಪಸಂಹಾರಕ್ಕೂ ಪರಸ್ಪರ ಸಂಬಂಧವಿರಲಿಲ್ಲ. ಮೂಲಕಥೆಯ ಬೀಜಕ್ಷೇಪ ಪೀಠಿಕೆಯಲ್ಲಿರಬೇಕೆಂಬ ನಿಯಮವಿರಲಿಲ್ಲ. ಕೆಲವರ ಹರಿಕಥೆಯಂತೂ ಉಪಕಥೆಗಳದೇ ಸಾಮ್ರಾಜ್ಯ. ಜನರನ್ನು ನಕ್ಕುನಗಿಸುವುದೇ ಹರಿಕೀರ್ತನಕಾರನ ಮುಖ್ಯೋದ್ದೇಶವೆಂದು ಭಾವಿಸಿದವರಿದ್ದರು. ಕೆಲವರ ಕೀರ್ತನೆ ನಿಜವಾಗಿಯೂ ಸಂಗೀತದ ’ಕಛೇರಿ’ಯಾಗಿದ್ದರೆ, ಇನ್ನುಳಿದವರ ಹರಿಕಥೆ ಶುಷ್ಕಶಾಸ್ತ್ರ ವಿಚಾರಗಳ ಚರ್ಚೆಯಾಗಿರುತ್ತಿತ್ತು. ಕೀರ್ತನ ಕಲೆಗೆ ಸಂಬಂದಿಸಿದ ಮಾರ್ಗದರ್ಶಕ ಗ್ರಂಥಗಳೂ ಕಡಿಮೆ. ಇಂತಹ ಕಾಲಘಟ್ಟದಲ್ಲಿ ಭದ್ರಗಿರಿ ಅಚ್ಯುತದಾಸರು ’ಕನ್ನಡದ ಹರಿಕಥೆ’ಯ ಕುರಿತು ಸ್ವೋಪಜ್ಞವಾಗಿ ಚಿಂತಿಸಿದರು. ಚಿದಂಬರ ದೀಕ್ಷಿತರ ’ಕೀರ್ತನ ಕಂಠಾಭರಣ’, ಪ್ರಭಾಕರ ಶಾಸ್ತ್ರಿಗಳ ’ಪದ್ಯರತ್ನಾಕರ’ ಅವರಿಗೆ ಮಾರ್ಗದರ್ಶನ ನೀಡಿದವು. ಸಮರ್ಥ ರಾಮದಾಸರು ಮರಾಠಿ ಭಾಷೆಯಲ್ಲಿ ರಚಿಸಿದ ’ದಾಸಬೋಧ’ದಲ್ಲಿರುವ ಕೀರ್ತನ ಲಕ್ಷಣವನ್ನು ಹೃದ್ಗತ ಮಾಡಿಕೊಂಡರು. ಹರಿಕಥೆಯು ಹೇಗಿರಬೇಕೆಂಬುದರ ಬಗ್ಗೆ ಏಕನಾಥರು ಬರೆದ ಅಭಂಗಗಳನ್ನು ಅಭ್ಯಾಸ ಮಾಡಿದರು. ಮಹಾರಾಷ್ಟ್ರದಲ್ಲಿ ಔಧ ಮಹಾರಾಜರು, ಲೋಕಮಾನ್ಯ ತಿಲಕರು, ಕೃ.ಪ್ರ. ಖಾಡಿಲಕರ್ ಮುಂತಾದ ಮಹನೀಯರು ರಾಷ್ಟ್ರೀಯ ಕೀರ್ತನ ಸಮ್ಮೇಳನಗಳ ಅಧ್ಯಕ್ಷತೆ ವಹಿಸಿ ಮಾಡಿದ ಭಾಷಣಗಳನ್ನು ತಲಸ್ಪರ್ಶಿಯಾಗಿ ಓದಿ ಅರ್ಥಮಾಡಿಕೊಂಡರು. ಹೀಗೆ ’ಸತತಾಭ್ಯಾಸ ಪ್ರಯತ್ನ’ದಿಂದ ಅಚ್ಯುತದಾಸರು ಕನ್ನಡದ ಹರಿಕಥೆಯ ಮುಂದಿನ ದಾರಿಯನ್ನು ಮನಸ್ಸಿನಲ್ಲೇ ಚಿಂತಿಸಿದರು.
1953ರಲ್ಲಿ ಶ್ರೀ ಕಾಶೀ ಮಠಾದೀಶ ಶ್ರೀ ಸುದೀಂದ್ರ ತೀರ್ಥ ಶ್ರೀಪಾದಂಗಳವರು ಕೋಟೇಶ್ವರ ಶ್ರೀ ಪಟ್ಟಾಬಿರಾಮಚಂದ್ರ ದೇವಸ್ಥಾನದಲ್ಲಿ ಚಾತುರ್ಮಾಸ್ಯ ವ್ರತ ಕೈಕೊಂಡಾಗ ಅಚ್ಯುತದಾಸರು ಗುರುಗಳ ಸನ್ನಿದಿಯಲ್ಲಿ ನಾಲ್ಕು ತಿಂಗಳು ತತ್ವ್ತಜ್ಞಾನ, ಧರ್ಮಾಚರಣೆ, ಪುರಾಣ ಚಿಂತನೆಗಳನ್ನು ತಿಳಿದುಕೊಳ್ಳುತ್ತಾ, ಪ್ರತಿದಿನ ಸಂಜೆ ಹರಿಕಥೆಯನ್ನು ಮಾಡಿದರು. ಶ್ರೀ ಪಾದಂಗಳವರು ಪ್ರತಿನಿತ್ಯವೂ ಇವರ ಹರಿಕಥೆಯನ್ನು ಕೇಳಿ, ಅದರ ಗುಣಾವಗುಣಗಳ ಬಗ್ಗೆ ತಿಳಿಯ ಹೇಳುತ್ತಾ, ಅಚ್ಯುತದಾಸರ ಪ್ರತಿಭೆಗೆ ಪುಟಗೊಟ್ಟರು. 1956ರಲ್ಲಿ
ಶ್ರೀ ಸ್ವಾಮಿಗಳು ಉಡುಪಿಯಲ್ಲಿ ಚಾತುರ್ಮಾಸ್ಯ ವ್ರತ ಕೈಗೊಂಡಾಗ, ಅಚ್ಯುತದಾಸರು ನಾಲ್ಕು ತಿಂಗಳ ಕಾಲ ಮಹಾಭಾರತದ ಕುರಿತು ಹರಿಕಥೆ ನಡೆಸಿದರು. ಈ ಸಂದರ್ಭದಲ್ಲಿ ಶ್ರೀ ಗುರುಗಳು ಅಚ್ಯುತದಾಸರಿಗೆ ದಂಡಿಗೆ ಬೆತ್ತದ ಹಾಸದೀಕ್ಷೆಯನ್ನು ಕೊಟ್ಟು ಚಕ್ರಾಂಕನಪೂರ್ವಕ ’ಮೂಲನಾರಾಯಣ’ ಎಂಬ ಅಂಕಿತವನ್ನು ದಯಪಾಲಿಸಿದರು.
ಅಂದಿನಿಂದ ಅಚ್ಯುತದಾಸರು ’ಮೂಲನಾರಾಯಣ’ ಅಂಕಿತನಾಮದಲ್ಲಿ ಸಾವಿರಾರು ಕೀರ್ತನೆಗಳನ್ನು, ಉಗಾಭೋಗ- ಸುಳಾದಿ-ಸುವ್ವಾಲಿಗಳನ್ನು ರಚಿಸಿದ್ದಾರೆ. ಕನ್ನಡ-ತುಳು-ಕೊಂಕಣಿಯಲ್ಲಿ ಅವರು ರಚಿಸಿದ ಕೀರ್ತನೆಗಳು ನಾಡಿನಾದ್ಯಂತ ಭಜಕರ ನಾಲಗೆಯಲ್ಲಿ ನಡಿದಾಡಿವೆ. ಭದ್ರಗಿರಿಯವರು 1957ರಲ್ಲಿ ಬೆಂಗಳೂರಿನ ಮಲ್ಲೇಶ್ವರಂನಲ್ಲಿರುವ ಶ್ರೀರಾಮ ಮಂದಿರಕ್ಕೆ ಹರಿಕಥಾಸಪ್ತಾಹ ನಡೆಸಲು ಆಗಮಿಸಿದರು. ಅವರ ಹರಿಕಥಾಶೈಲಿಗೆ ಮಾರುಹೋದ ಬೆಂಗಳೂರಿನ ಜನತೆ, ಅಚ್ಯುತದಾಸರನ್ನು ಮತ್ತೆ ಎಂಟು ತಿಂಗಳ ಕಾಲ ಉಳಿಸಿಕೊಂಡು, ಪ್ರತಿದಿನವೂ ಹರಿಕಥೆ ಮಾಡಲು ಆಗ್ರಹಿಸಿತು! ಅವರು ಹರಿಕಥೆ ಮಾಡುತ್ತಾ ಹೋದರು. ಬದುಕಿದ್ದಾಗಲೇ ದಂತಕಥೆಯಾದರು!
ದಾಸರೆಂದರೆ ಅಚ್ಯುತದಾಸರಯ್ಯ
ಭದ್ರಗಿರಿಯವರ ಹರಿಕಥೆ ಹೇಳುವ ರೀತಿಯೇ ಹೊಸತು. ಅದು ಅವರೇ ರೂಪಿಸಿಕೊಂಡ ನವಿರಾದ ಶೈಲಿ. ಪುರಾಣದ ಸಂದರ್ಭ ಸನ್ನಿವೇಶಗಳನ್ನು ಕಣ್ಣಿಗೆ ಕಟ್ಟುವಂತೆ ಪದ್ಯಗದ್ಯಗಳ ಸುಂದರ ಪಾಕದಲ್ಲಿ ಎರಕ ಹೊಯ್ಯುವುದು ಅವರ ವಿಶೇಷತೆ. ’ಕುಮಾರವ್ಯಾಸನು ಹಾಡಿದನೆಂದರೆ ಕಲಿಯುಗ ದ್ವಾಪರವಾಗುವುದು’ ಎಂದ ಕವಿವಾಣಿಯಂತೆ, ಅಚ್ಯುತದಾಸರು ಹಾಡಿದರೆ ಕಲಿಯುಗವು ಕೃತ-ತ್ರೇತಾ-ದ್ವಾಪರಗಳೆಂಬ ಮೂರೂ ಯುಗಗಳಾಗಿ ನಿಲ್ಲುವುದು. ಅವರ ಹರಿಕಥೆ ಎಂದರೆ ವಿಜ್ಞಾನ, ವೇದಾಂತ, ಕಲೆ, ಸಾಹಿತ್ಯಗಳ ರಸಪಾಕ. ಕಥೆಯ ಓಘಕ್ಕೆ ಭಂಗವುಂಟಾಗದಂತೆ, ಬಂಧ ಸಡಿಲಾಗದಂತೆ ದೃಷ್ಟಾಂತಗಳನ್ನು ಹೊಸೆಯುವ ಪರಿ ಆಬಾಲವೃದ್ಧರನ್ನು ಮೋಡಿ ಮಾಡುವಂತಹುದು. ನಡುನಡುವೆ ಗಂಬೀರ ಮೌಲಿಕ ವಸ್ತುವಿಷಯಗಳ ವಿಶ್ಲೇಷಣೆ ನಡೆಸುತ್ತಾ ಪಂಡಿತ ಪಾಮರರನ್ನು ಹಿಡಿದಿಡುವಂತಹುದು. ಶಾಸ್ತ್ರದ ವಿಚಾರಕ್ಕೆ ಗ್ರಾಂಥಿಕ ಭಾಷೆಯ ಬಳಕೆ, ಉಳಿದಂತೆ ಆಡುಭಾಷೆಯ ಸೊಗಸು. ಪಾತ್ರಚಿತ್ರಣ ಮತ್ತು ಸನ್ನಿವೇಶ ನಿರ್ಮಾಣಕ್ಕೆ ಒಪ್ಪುವ ದೀರ ಲಲಿತ, ಮಂದ್ರ ಮಧ್ಯಮ ಸ್ವರವಿನ್ಯಾಸ. ಎಲ್ಲ ಕಡೆಯಲ್ಲೂ ಹಳಿ ತಪ್ಪದ ಸಂಯಮ. ಅಷ್ಟು ತೂಕದ ಮಾತು, ಪರಿಪಕ್ವವಾದ ಚಿಂತನಕ್ರಮ. ಹೆಜ್ಜೆಹೆಜ್ಜೆಗೂ ಹಾಸ್ಯ ವಿಡಂಬನೆಗಳ ಚತುರೋಕ್ತಿ ವಿಲಾಸ. ಬಹುಭಾಷೆಗಳ, ಬಹು ಕಾವ್ಯೋದಾಹರಣೆಗಳ ಸಮ್ಮೋಹಕ ವಚನ ಸುಧಾ ಪ್ರವಾಹ. ಸಂದರ್ಭಕ್ಕೆ ಒಪ್ಪುವ ಲೋಕೋಕ್ತಿ, ನಾಣ್ನುಡಿ-ಜಾಣ್ನುಡಿಗಳ ಮಹಾಪೂರ. ವ್ಯಾಪಕ ಜೀವನಾನುಭವ, ವಿಸ್ತಾರವಾದ ಅಧ್ಯಯನ, ಅಪೂರ್ವ ಸ್ಮರಣಶಕ್ತಿ, ರಂಜನೀಯ ಅಂಶಗಳ ಕಥಾಪಾಕ, ನಿರರ್ಗಳವಾದ ನಿರೂಪಣೆ, ಪಾಂಚಜನ್ಯದಂತಹ ಕಂಠಶ್ರೀ, ನಿತ್ಯನೂತನ ಕಥನಕ್ರಮ, ನವನವೋನ್ಮೇಷ ಶಾಲಿನಿಯಾದ ಪ್ರತಿಭಾ ವಿಶೇಷತೆ ಭದ್ರಗಿರಿಯವರ ಹರಿಕಥೆಯ ಮುಖ್ಯಾಂಶಗಳು.
ಅವರೇ ಹೇಳಿಕೊಂಡಂತೆ ’ಹೊಸತು ಕಿನ್ನರಿಯಲಿ ಹಳೆಯ ಹಾಡನುಕ್ಕಿಸು’ ಎಂಬ ಕವಿವಾಣಿ ಅವರಿಗೆ ಆದರ್ಶ. ಜೀವನದ ಉದಾತ್ತತೆ, ಆದರ್ಶ ಮೌಲ್ಯಗಳನ್ನು ಮತಪಂಥ ನಿರಪೇಕ್ಷ ರೀತಿಯಲ್ಲಿ ಜನರಿಗೆ ತಲುಪಿಸುವುದು ಅವರ ಧ್ಯೇಯ. ದ್ವೆತ-ಅದ್ವೆತ- ವಿಶಿಷ್ಟಾದ್ವೆ ತಗಳೆಂಬ ಗೊಂದಲಕ್ಕೆ ಅವಕಾಶವೀಯದೆ ವೈದಿಕ ಅವೈದಿಕ ಪಂಥಗಳ ಸಿದ್ಧಾಂತ ಸಮನ್ವಯದ ಕಡೆ ಗಮನ ಹರಿಸುವ ಪ್ರಾಂಜಲದೃಷ್ಟಿ. ಆ ಕಾರಣದಿಂದಾಗಿಂುೆುೀ ಬುದ್ಧ, ಬಸವ, ಅಂಬೇಡ್ಕರ್ ವಿಚಾರಧಾರೆಗಳು ಅವರ ಹರಿಕಥೆಗಳಲ್ಲಿ ಓತಪ್ರೋತ. ಭದ್ರಗಿರಿಯವರ ಹರಿಕಥೆಗಳಲ್ಲಿ ಗುರುಗ್ರಂಥ ಸಾಹೇಬ್, ಬೈಬಲ್, ಕುರಾನ್, ಜೈನ, ಬೌದ್ಧ ಕಥೆಗಳ ಉಲ್ಲೇಖಗಳು ಹರಿದು ಬರುವುದು ಗಮನಾರ್ಹ. ಇದರಿಂದಾಗಿ ವೈಷ್ಣವ, ಶೈವ ಪೀಠಗಳಲ್ಲದೆ ವೀರಶೈವ, ಜೈನಪೀಠಗಳೂ ಅಚ್ಯುತದಾಸರನ್ನು ತಮ್ಮಲ್ಲಿಗೆ ಕರೆಸಿಕೊಂಡು ಕಥಾಕೀರ್ತನೆ ಏರ್ಪಡಿಸಿವೆ.
ಭದ್ರಗಿರಿಯವರ ಹರಿಕಥೆಯ ಸಂಗೀತ ಕ್ರಮ ಮನಮೋಹಕ. ಹಿಂದೂಸ್ತಾನೀ ಶೈಲಿಯನ್ನು ಹೆಚ್ಚು ಬಳಸಿದರೂ, ಕರ್ನಾಟಕೀ ಪದ್ಧತಿಯ ಬಳಕೆಯೂ ಇಲ್ಲದಿಲ್ಲ. ಗಾನ ಭಾವೋದ್ದೀಪಕವಾಗಿರಬೇಕೆಂಬುದು ಅವರ ನಿಲುವು. ಶಾಸ್ತ್ರೀಯ ಸಂಗೀತದೊಂದಿಗೆ ರಂಗ ಸಂಗೀತ, ಯಕ್ಷಗಾನ, ಜಾನಪದ, ಸುಗಮ ಸಂಗೀತ ಕ್ರಮಗಳ ಸಂಗಮದಿಂದಾಗಿ ಅವರ ಹಾಡು ಆಪ್ಯಾಯಮಾನ. ಸಂಗೀತದೊಂದಿಗೆ ಸಾಹಿತ್ಯಶುದ್ಧಿಯ ಕಡೆಗೂ ಅವರು ಗಮನ ಹರಿಸುತ್ತಾರೆ. ವಾಲ್ಮೀಕಿಯಿಂದ ಹಿಡಿದು ಕಬೀರದಾಸನವರೆಗೂ, ಪಂಪನಿಂದ ತೊಡಗಿ ಕುವೆಂಪುವರೆಗೂ ಕಾವ್ಯಾಂಶಗಳನ್ನು ಕಡೆದಿರಿಸುವ ರೀತಿ ಅನನ್ಯ. ಹಿಂದೀ, ಮರಾಠಿ ಸಂತರ ಸಾಹಿತ್ಯದ ತುಣುಕುಗಳನ್ನು ಇವರಷ್ಟು ಲೀಲಾಜಾಲವಾಗಿ ಉದಾಹರಿಸುವ ಇನ್ನೊಬ್ಬ ಕೀರ್ತನಕಾರ ಇಲ್ಲವೆನ್ನಬಹುದು.
ಈ ಇಳಿಹರೆಯದಲ್ಲೂ ವರ್ಷಕ್ಕೆ ಸುಮಾರು ಮುನ್ನೂರರಷ್ಟು ಕಾರ್ಯಕ್ರಮಗಳನ್ನು ನಡೆಸಿಕೊಡುವ ಉತ್ಸಾಹಶೀಲ. ಅವುಗಳಲ್ಲಿ ಕಥಾಕೀರ್ತನೆ, ಪ್ರವಚನಗಳು, ಸಪ್ತಾಹ ಕಾರ್ಯಕ್ರಮಗಳು, ಸನ್ಮಾನ ಸಮಾರಂಭಗಳು ಎಲ್ಲವೂ ಸೇರಿಕೊಳ್ಳುತ್ತವೆ. ಪ್ರಾಥಮಿಕ ಶಾಲೆಯಿಂದ ತೊಡಗಿ ವಿಶ್ವವಿದ್ಯಾನಿಲಯದವರೆಗೆ, ಹುಚ್ಚಾಸ್ಪತ್ರೆ-ಜೈಲುಗಳಿಂದ ಹಿಡಿದು ಮಠಮಂದಿರಗಳವರೆಗೆ, ಹಳ್ಳಿಯಿಂದ ಹಿಡಿದು ಡಿಲ್ಲಿಯವರೆಗೆ ಅವರ ಕಾರ್ಯಕ್ರಮದ ಹರಹು. ಕನ್ನಡ-ತುಳು-ಕೊಂಕಣಿ-ಹಿಂದಿ-ಮರಾಠಿ ಹೀಗೆ ಐದು ಭಾಷೆಗಳಲ್ಲಿ ಕೀರ್ತನ ನಡೆಸುವ ಇವರ ಭಾಷಾಕೌಶಲ ಅಚ್ಚರಿ ಹುಟ್ಟಿಸುವಂತಹುದು. ಎಷ್ಟೋ ಸಂದರ್ಭಗಳಲ್ಲಿ ಮೂಡಿಬರುವ ಆಶುಕಾವ್ಯಧಾರೆ ವಿಸ್ಮಯಾವಹವಾದುದು. ಅದಕ್ಕಿಂತಲೂ ಮಿಗಿಲಾದುದು ದಿನದಿಂದ ದಿನಕ್ಕೆ ಬದಲಾಗುವ ಕಥನಕ್ರಮದ ವಿನ್ಯಾಸಗಳು. ಒಂದು ಸೀತಾಕಲ್ಯಾಣದಂತೆ ಮತ್ತೊಂದು ಸೀತಾಕಲ್ಯಾಣವಿಲ್ಲ. ಒಂದು ಭಕ್ತ ಸುಧಾಮದಂತೆ ಇನ್ನೊಂದು ಭಕ್ತ ಸುಧಾಮ ವಿಲ್ಲ. ಸಭಾಸದರನ್ನು ಗಮನಿಸಿ ಪ್ರತಿಬಾರಿಯೂ ನಿತ್ಯನೂತನಗೊಳ್ಳುವ ಪ್ರತಿಭಾವಿಲಾಸವದು. ಭದ್ರಗಿರಿಯವರ ಹಿಮ್ಮೇಳನ ಸಾಥಿಗಳಾದ ಗಣಪತಿ ಕಾಮತ್, ಕೆ.ಪಿ. ಕಾಮತ್, ಸುಧಾಕರ ಶೆಣೈ ಅವರುಗಳಿಗೇ ದಾಸರ ಈ ಕೀರ್ತನ ವೈವಿಧ್ಯ ಅಚ್ಚರಿ ಹುಟ್ಟಿಸುತ್ತದೆ. ಹಾಗೆಯೇ ಒಂದು ದೃಷ್ಟಾಂತವನ್ನು ಹತ್ತಾರು ವಿಭಿನ್ನ ಉದ್ದೇಶಕ್ಕೆ ಬಳಸುವ ಕೌಶಲ ಕೂಡಾ ಕುತೂಹಲಕರವಾದುದು. ’’ಈ ಪರಿಯ ಸೊಬಗು ಇನ್ನಾವ ದಾಸರೊಳು ಕಾಣೆ!’’
ಅಚ್ಯುತದಾಸರ ಹರಿಕಥೆಗಳು ರೇಡಿಯೋ, ದೂರದರ್ಶನಗಳಲ್ಲಿ ಅನೇಕ ಬಾರಿ ಪ್ರಸಾರಗೊಂಡಿವೆ. ಅವರ ಹರಿಕಥೆಗಳ ಧ್ವನಿಸುರುಳಿಗಳು, ಸಿಡಿ-ಅಡಕ ಮುದ್ರಿಕೆಗಳು ಅಸಂಖ್ಯ. ಅವುಗಳ ಲೆಕ್ಕವಿಟ್ಟವರಾರು? ಒಂದು ಅಂದಾಜಿನಂತೆ ಕ್ಯಾಸೆಟ್ಗಳು ಸಾವಿರ ಸಂಖ್ಯೆ ದಾಟಿದರೆ, ಸಿ.ಡಿ.ಗಳು ಏಳುನೂರನ್ನು ಮೀರಿವೆ. ಈಗಂತೂ, ದಾಸರಿಗೇ ತಿಳಿಯದಂತೆ ಅಬಿಮಾನಿಗಳು ಅವರ ಹರಿಕಥೆಗಳನ್ನು ವಿದ್ಯುನ್ಮಾನ ತಟ್ಟೆಗಳಲ್ಲಿ ಸಂಗ್ರಹಿಸಿ ಬಿಟ್ಟಿದ್ದಾರೆ! ಆ ಮೂಲಕ ಅವುಗಳು ನಾಡಿನ ಮನೆ ಮನೆಗಳಲ್ಲಿ ಭಕ್ತಿ ಜ್ಞಾನ ವೈರಾಗ್ಯಗಳ ಬೀಜ ಬಿತ್ತಿವೆಯಲ್ಲಾ ಎಂಬುದೇ ದಾಸರಿಗೆ ಸಂತೃಪ್ತಿಯ ವಿಷಯ.
ಅಚ್ಯುತದಾಸರ ಹರಿಕಥೆ ಎಂದರೆ ಯಾವುದೋ ಪೌರಾಣಿಕ ಕಥೆಯ ವಿವರಣೆ ಎಂದೇ ತಿಳಿದುಕೊಳ್ಳಬೇಕಾಗಿಲ್ಲ. ಒಂದು ಕೀರ್ತನೆಯನ್ನೇ ಕೇಂದ್ರವಾಗಿಟ್ಟುಕೊಂಡು ಅವರು ಹರಿಕಥೆ ಮಾಡಬಲ್ಲರು. ’ಮಾನವಜನ್ಮ ದೊಡ್ಡದು ಇದ ಹಾನಿಮಾಡಲು ಬ್ಯಾಡಿ ಹುಚ್ಚಪ್ಪಗಳಿರಾ’ ಎಂಬ ಒಂದೇ ಕೀರ್ತನೆಯನ್ನು ಹಾಡುತ್ತಾ, ಅದಕ್ಕೆ ಪೂರಕವಾದ ಉಪನಿಷತ್ತಿನ ಶ್ಲೋಕಗಳು, ಗಾದೆಮಾತುಗಳು, ಉಪಕಥೆಗಳು ಮುಂತಾದವುಗಳಿಂದ ಹರಿಕಥೆ ಮಾಡುವದು ಅವರ ಹಿರಿಮೆ. ಅವರ ಹರಿಕಥೆಯ ಮತ್ತೊಂದು ವಿಶೇಷತೆಯೆಂದರೆ ಶ್ರುತಿಬದ್ಧವಾದ ಮಾತುಗಾರಿಕೆ. ಗದ್ಯವೂ ಪದ್ಯದಂತೆ ಪ್ರಾಸಯುಕ್ತವಾಗಿ, ಹಾಡಿನ ಮುಂದುವರಿಕೆಯಾಗಿ ಮೂಡಿ ಬರುವುದು. ತಾಳ-ತಬಲಾ-ಹಾರ್ಮೋನಿಯಂಗಳು ಕೀರ್ತನೆಯ ಗುಂಗಿನಲ್ಲಿ ಅನುರಣನಗೊಳ್ಳುತ್ತಿರುವಾಗಲೇ ಇವರು ಪುಟ್ಟಪುಟ್ಟ ವಾಕ್ಯಗಳನ್ನು ಅದೇ ತಾಳಖಂಡದೊಳಗೆ ಹೇಳಿ ರೋಮಾಂಚನವನ್ನುಂಟು ಮಾಡುತ್ತಾರೆ. ನವರಸಾಬಿನಯದ ಸ್ವರಸಂಚಾರಗಳಿಂದ ಪರಿಣಾಮಕಾರಿಯಾದ ನಾಟಕೀಯತೆಯನ್ನು ಸಾದಿಸುತ್ತಾರೆ. ಹಿಂದೂಸ್ತಾನೀ ಸಂಗೀತದ ಕೇದಾರ್, ಹಮೀರ್, ಮಾಲಕಂಸ್, ಸೋಹನಿ ರಾಗಗಳು, ಕರ್ನಾಟಕಿಯ ಷಣ್ಮುಖ ಪ್ರಿಯ, ಕಲ್ಯಾಣಿ, ಮೋಹನ, ಹಂಸಧ್ವನಿಗಳು ಅವರಿಗೆ ತುಂಬಾ ಪ್ರಿಯವಾದವುಗಳು. ಆ ರಾಗಗಳು ಅವತರಿಸಬೇಕಾದರೆ ಕೀರ್ತನೆಗಳೇ ಬೇಕಾಗಿಲ್ಲ. ಒಂದು ರಸವತ್ತಾದ ವಾಕ್ಯವೂ ರಾಗವೊಂದರ ಸುಂದರ ಅಬಿವ್ಯಕ್ತಿಯಾಗಬಲ್ಲುದು. ಹೀಗೆ ಒಮ್ಮೆ ಸಂಗೀತ ಸ್ವರ ಸಂಚಾರದಿಂದ, ಇನ್ನೊಮ್ಮೆ ಆಧ್ಯಾತ್ಮಿಕ ಅನುಭೂತಿಯಿಂದ, ಮತ್ತೊಮ್ಮೆ ವ್ಯಾವಹಾರಿಕ ಸಂವಾದಗಳಿಂದ ಅಚ್ಯುತದಾಸರ ಹರಿಕಥೆ ಕಮಾನು ಕಟ್ಟಿದ ಕಾಮನಬಿಲ್ಲಿನಂತೆ ಕಂಗೊಳಿಸುತ್ತದೆ.
ಉಪಕಥೆಗಳ ಕಣಜ
“ರಾಮಾಯ ರಾಮಭದ್ರಾಯ
ರಾಮಚಂದ್ರಾಯ ವೇಧಸೇ
ರಘುನಾಥಾಯ ನಾಥಾಯ
ಸೀತಾಯ ಪತಯೇ ನಮಃ”
ಇದು ಬಹು ಪ್ರಸಿದ್ಧವಾದ ಶ್ಲೋಕ. ಆದರೆ ಆ ಪದಪ್ರಯೋಗಗಳಿಗೆ ಇರುವ ಗೂಢಾರ್ಥ ಮನಸ್ಸಿಗೆ ಮುದವನ್ನುಂಟು ಮಾಡುವಂತಹುದು. ಶ್ರೀರಾಮಚಂದ್ರನನ್ನು ದಶರಥ ಚಕ್ರವರ್ತಿ ಮಾತ್ರ ’ರಾಮಾ’ ಎಂದು ಕರೆಯುತ್ತಿದ್ದನಂತೆ. ಆ ರೀತಿಯ ಅದಿಕಾರ ತಂದೆಯಾದವನಿಗೆ ಮಾತ್ರ. ಇನ್ನು ತಾಯಿಯಾದ ಕೌಸಲ್ಯೆ ಮಗನನ್ನು ’ರಾಮಭದ್ರ’ ಎನ್ನುತ್ತಿದ್ದಳಂತೆ. ಅದು ವಾತ್ಸಲ್ಯಭರಿತವಾದ ಸಂಬೋಧನೆ. ಚಿಕ್ಕಮ್ಮ ಕೈಕೇಯಿ ರಾಮಚಂದ್ರ ಎನ್ನುತ್ತಿದ್ದಳು. ಬಾಲ್ಯದಲ್ಲಿ ಬಾನಿನಲ್ಲಿರುವ ಚಂದ್ರ ಬೇಕೆಂದು ಅಳುತ್ತಿದ್ದ ಶ್ರೀರಾಮನಿಗೆ ಕೈಕೇಯಿ-ಮಂಥರೆಯರು ಕನ್ನಡಿಯೊಳಗೆ ಚಂದ್ರಬಿಂಬ ತೋರಿಸಿ ಸಮಾಧಾನಪಡಿಸಿದ್ದರು! ಆ ಕಾರಣದಿಂದ ರಾಮಚಂದ್ರ ಎಂಬ ಅನ್ವರ್ಥನಾಮ. ಬ್ರಹ್ಮರ್ಷಿಗಳಾದ ವಶಿಷ್ಠರು ಶ್ರೀರಾಮನನ್ನು ಪರತತ್ತ್ವವೆಂದು ತಿಳಿದು ’ವೇಧಸೇ’ ಎಂದು ಕರೆಯುತ್ತಿದ್ದರು. ಆದರೆ ಅಯೋಧ್ಯೆಯ ಪುರಜನರೆಲ್ಲಾ ’ನಮ್ಮ ರಘುವಂಶದ ಅರಸು’ ಎಂಬರ್ಥದಲ್ಲಿ ’ರಘುನಾಥ’ ಎಂದು ಕರೆಯುತ್ತಿದ್ದರು. ಇನ್ನು ’ನಾಥ’ ಎಂದಷ್ಟೆ ಕರೆಯುತ್ತಿದ್ದವಳು ಸೀತಾದೇವಿ ಮಾತ್ರ. ಹಾಗೆ ಕರೆಯುವುದು ಅವಳೊಬ್ಬಳ ಹಕ್ಕು! ಆದರೆ ಮಿಥಿಲೆಯ ಜನರೆಲ್ಲರೂ ’ನಮ್ಮ ಸೀತೆಯ ಗಂಡ’ ಎಂಬ ಅಬಿಮಾನದಿಂದ ’ಸೀತಾಯ ಪತಯೇ’ ಎನ್ನುತ್ತಿದ್ದರು! ಅಂತಹ ರಾಮನಿಗೆ ನಮಸ್ಕಾರ!
ಒಂದು ಸಾಧಾರಣ ಶ್ಲೋಕದ ಮೂಲಕ ಜನಮನವನ್ನು ಅಚ್ಯುತದಾಸರು ಸೂರೆಗೊಳ್ಳುತ್ತಿದ್ದರೆಂಬುದಕ್ಕೆ ಇದು ನಿದರ್ಶನ. ಅವರ ಹರಿಕಥೆಯ ವಿಶೇಷತೆಯೆಂದರೆ ಕಿರಿದಾದ ಉಪಕಥೆಗಳ ಪರಿಣಾಮಕಾರಿ ಬಳಕೆ. ಅದು ಜನರನ್ನು ನಗಿಸುವ ಪರಿಮಿತ ಉದ್ದೇಶದಿಂದ ಕೂಡಿದ್ದಲ್ಲ. ಸರಳವಾದ ದೃಷ್ಟಾಂತದ ಮೂಲಕ ಆಧ್ಯಾತ್ಮಿಕ ಸ್ಪರ್ಶವನ್ನೋ, ಲೋಕೋತ್ತರ ನೀತಿಯನ್ನೋ ಸಾದಿಸುವುದು ಭದ್ರಗಿರಿಯವರ ಪ್ರತಿಭಾವಿಲಾಸ. ಆ ಉಪಕಥೆಗಳು ಎಂದೂ ದೀರ್ಘವಾಗಿರುವುದಿಲ್ಲ ಎಂಬುದು ಮಹತ್ತ ್ವದ ವಿಚಾರ. ಆಕಾರದಲ್ಲಿ ಚುಟುಕು, ಆದರೆ ಆನಂದ ಪ್ರಾಪ್ತಿಗೆ ಚುರುಕು. ಸಮಕಾಲೀನ ಆಧುನಿಕ ಜಗತ್ತಿನ ವಿಲಕ್ಷಣ ನಡವಳಿಕೆಯನ್ನು ಬಿಂಬಿಸುವ ಮಾರ್ಮಿಕ ಕಥೆಗಳ ಸ್ವಾರಸ್ಯ ಅನುಭವೈಕವೇದ್ಯ. ಒಂದೊಂದರ ರುಚಿಯೂ ವಿಬಿನ್ನ, ವಿಶಿಷ್ಟ. ಅಲ್ಲಿ ವ್ಯಂಗ್ಯವಿದೆ, ವಿಡಂಬನೆ ಇದೆ. ಸತ್ತ್ವಶೋಧವಿದೆ, ತತ್ತ್ವಬೋಧವಿದೆ. ಆದರೆ ಎಲ್ಲಿಯೂ ಅಶ್ಲೀಲತೆಯ ಸೋಂಕಿಲ್ಲ, ಅಪಹಾಸ್ಯದ ಆಲಾಪವಿಲ್ಲ. ಅಂತಹ ಸಾವಿರಾರು ಉಪಕಥೆಗಳ ಜನಕನೆಂದು ಅವರನ್ನು ಕರೆಯಬಹುದು. ಅದಕ್ಕಾಗಿಯೇ ಅವರಿಗೆ ’ಉಪಕಥೆಗಳ ಕಣಜ’ ಎಂಬ ಅನ್ವರ್ಥ ನಾಮವಿದೆ. ಮಾದರಿಗಾಗಿ ಕೆಲವು ಉಪಕಥೆಗಳನ್ನು ಇಲ್ಲಿ ಆಯ್ದು ನೀಡಲಾಗಿದೆ.
· ತಂದೆ ತನ್ನ ಮಗನಿಗೆ ಬುದ್ಧಿವಾದ ಹೇಳುತ್ತಾ – ’ಮಗೂ, ಈ ಪೆನ್ಸಿಲ್ ಎಲ್ಲಿಂದ ಬಂತು? ಶಾಲೆಯಲ್ಲಿ ಬೇರೆ ಮಕ್ಕಳ ಚೀಲದಿಂದ ಕದ್ದುಕೊಂಡು ಬಂದೆಯಾ? ಇನ್ನು ಮುಂದೆ ಹಾಗೆ ಮಾಡಬೇಡ. ಏನು ಬೇಕಿದ್ದರೂ ನನ್ನಲ್ಲಿ ಕೇಳು. ಒಂದಲ್ಲ, ಹತ್ತು ಬೇಕಾದರೂ ಕೇಳು. ನಾನು ಆಫೀಸಿನಿಂದ ತಂದುಕೊಡುತ್ತೇನೆ’ ಎಂದನಂತೆ.
· ಬಾಲ್ಯದಲ್ಲಿ ಮಗು ’ಹಣ್ಣು, ಹಣ್ಣು’ ಎಂದು ಅಳುತ್ತದೆ. ತಾರುಣ್ಯ ಬಂದಾಗ ’ಹೆಣ್ಣು, ಹೆಣ್ಣು’ ಎಂದು ಹಲುಬುತ್ತಾನೆ. ವೃದ್ಧಾಪ್ಯ ಬಂದಾಗ ಇನ್ನೇನು ಮಣ್ಣು ಎನ್ನುತ್ತಾನೆ.
· ನಾವು ಏನೇನು ಉಣ್ಣುತ್ತೇವೆಯೋ ಅದೆಲ್ಲಾ ಪ್ರಾಣಿಗಳ ಎಂಜಲು! ಪ್ರಾಣಿಗಳು ತಿಂದು ಬಿಟ್ಟದ್ದನ್ನು ಮನುಷ್ಯ ತಿನ್ನುತ್ತಾನೆ. ನೀರು ಮೀನಿನ ಎಂಜಲು, ಹೂವು ದುಂಬಿಯ ಎಂಜಲು, ಹಾಲು ಕರುವಿನ ಎಂಜಲು. (ಪೋಸ್ಟ್ ಆಪೀಸಿಗೆ ಹೋಗಿ ಸ್ಟಾಂಪ್ ಕೇಳಿದರೆ ಅದೂ ಎಂಜಲು!) ಬೆರಕೆಯ ಪದಾರ್ಥಗಳನ್ನು ತಿಂದೇ ಮನುಷ್ಯ ಬದುಕಬೇಕಾಗುತ್ತದೆ. ಇದರಿಂದ ಬೇಸತ್ತ ವ್ಯಕ್ತಿಯೊಬ್ಬ ಜೀವನವೇ ಸಾಕು ಎಂದು ವಿಷ ತಿಂದನಂತೆ! ಆದರೆ ಅವನು ಸಾಯಲಿಲ್ಲ. ಏಕೆಂದರೆ ವಿಷ ಕೂಡಾ ಬೆರಕೆ! ಅಶುದ್ಧವಾದ ವಿಷವನ್ನು ತಿಂದದ್ದರಿಂದ ಹೊಟ್ಟೆನೋವು ಬಂದು ವೈದ್ಯರ ಹತ್ತಿರ ಹೋಗಿ ಗುಳಿಗೆ ನುಂಗಿದ. ಆದರೆ ಪಾಪ, ಅವನು ಆ ಕೂಡಲೇ ಸತ್ತುಬಿಟ್ಟ! ಏಕೆಂದರೆ ಔಷಧ ಕೂಡಾ ಬೆರಕೆ!
· ಪ್ರಾಣಿಗಳಿಗೆ ಎಲ್ಲೆಂದರಲ್ಲಿ ಯಾವಾಗ ಬೇಕೋ ಆವಾಗ ಸುಖನಿದ್ರೆ ಬರುತ್ತದೆ. ಆದರೆ ಮನುಷ್ಯನಿಗೆ ನಿದ್ರೆ ಮಾಡಲು ಎಷ್ಟೊಂದು ವ್ಯವಸ್ಥೆ! ಎತ್ತರದ ಮಹಡಿ ಮನೆ, ಮೆತ್ತಗಿನ ಹಾಸಿಗೆಯುಳ್ಳ ಮಂಚ, ತಂಗಾಳಿ ತನ್ನೆಡೆಗೇ ತೀಡುವ ವ್ಯವಸ್ಥೆ. ಇಷ್ಟೆಲ್ಲಾ ಇದ್ದರೂ ನಿದ್ರೆ ಬರಬೇಕಾದರೆ ಡಾಕ್ಟರ್ ಕೊಟ್ಟ ಗುಳಿಗೆ ನುಂಗಬೇಕು. ನಿಮ್ಮಲ್ಲಿ ಯಾರಾದರೂ ನಿದ್ರೆ ಬರದೇ ಇದ್ದವರು ಇದ್ದರೆ, ಅವರನ್ನು ’ಹರಿಕಥೆಗೆ ಕರೆದುಕೊಂಡು ಬನ್ನಿ’. ಗುಳಿಗೆ ಮಾತ್ರೆ ಏನೂ ಕೊಡುವುದೇ ಬೇಡ. ಈ ಕಡೆ ಕಥೆ ಆರಂಭವಾದಾಗ ನಿದ್ರೆ ಪ್ರಾರಂಭ ಆಗುತ್ತದೆ! ಹಾಗಾದರೆ ಅವನಿಗೆ ಯಾವಾಗ ನಿದ್ರೆ ಬರಬೇಕೋ ಆವಾಗ ನಿದ್ರೆ ಬರುವುದಿಲ್ಲ, ಯಾವಾಗ ನಿದ್ರೆ ಬರಬಾರದೋ ಆವಾಗ ನಿದ್ರೆ ಬರುತ್ತದೆ!
· ಒಮ್ಮೆ ಕಣ್ಣು ಕಿವಿ ಮೂಗು ಕೈಕಾಲುಗಳಿಗೆ ಜಗಳ ಉಂಟಾಯಿತಂತೆ. ಕಣ್ಣು ಹೇಳಿತಂತೆ – ’ನಾನೇ ಶ್ರೇಷ್ಠ. ನಿಮಗೆಲ್ಲಾ ಪ್ರಪಂಚವನ್ನು ತೋರಿಸಿದವನು’. ಕಿವಿ ಹೇಳಿತಂತೆ – ’ನಾನೇ ಹೆಚ್ಚಿನವನು. ನನಗೆ ಚಿನ್ನದ ಒಡವೆ ಹಾಕುತ್ತಾರೆ. ನಿನಗಾದರೋ ಕಾಡಿಗೆ ಹಚ್ಚುತ್ತಾರೆ. ನಾನೇ ನಿನಗೆ ಒಳ್ಳೆಯ ವಿಚಾರಗಳನ್ನು ಕೇಳಿಸಿ ಪ್ರಪಂಚದ ಪರಿಚಯ ಮಾಡಿಸುವವನು.’ ಆಗ ಮೂಗು ಹೇಳಿತಂತೆ – ’ನನ್ನನ್ನೇ ಮರೆತುಬಿಟ್ಟಿರೇ? ಮುಖದ ಮೇಲೆ ನಾನು ಇದ್ದರೇನೇ ಸೌಂದರ್ಯ. ನಾನೇನಾದರೂ ಸೊಟ್ಟಗಾಗಿ ಬಿಟ್ಟರೆ ಸೌಂದರ್ಯವೇ ಇರುವುದಿಲ್ಲ. ಸುಗಂಧ ದುರ್ಗಂಧಗಳನ್ನು ಸೂಚಿಸುವ ನಾನೇ ಶ್ರೇಷ್ಠ’ ನಾಲಿಗೆ ಹೇಳಿತಂತೆ – ’ಏನೋ? ಏಕಕಾಲದಲ್ಲಿ ಎರಡು ಕೆಲಸ ಮಾಡುವವರು ಯಾರು? ಮಾತಾಡುವುದು ಮತ್ತು ತಿನ್ನುವುದು. ಎರಡನ್ನೂ ಒಟ್ಟಿಗೇ ಮಾಡುವ ರಸಜ್ಞಾನವುಳ್ಳ ನನ್ನನ್ನೇ ಮರೆತುಬಿಟ್ಟಿಯಾ?’ ಕೈ ಹೇಳಿತಂತೆ – ನಾನಾ ರುಚಿಕರವಾದ ಪದಾರ್ಥಗಳನ್ನು ಎತ್ತಿ ಎತ್ತಿ ಕೊಡುವುದು ನಾನು. ಸುಮ್ಮನೆ ಕುಳಿತು ಚಪ್ಪರಿಸುವುದು ನೀನು. ಆದ್ದರಿಂದ ನಾನೇ ಶ್ರೇಷ್ಠ’. ಕಾಲು ಹೇಳಿತಂತೆ – ’ನಿಮ್ಮನ್ನೆಲ್ಲಾ ಹೊತ್ತುಕೊಂಡು ತಿರುಗುವವರು ಯಾರು? ಊರೆಲ್ಲಾ ಮೆರೆಸಿದ್ದು ಯಾರು? ಆದ್ದರಿಂದ ನಾನೇ ಶ್ರೇಷ್ಠ?’ ಆಗ ಉಸಿರು ಹೇಳಿತಂತೆ – ’ಸುಮ್ಮನೆ ಜಗಳಬೇಡ. ನೀವು ಇಲ್ಲದಿದ್ದರೆ ಏನಾಗುತ್ತದೆಯೋ ನೋಡೋಣ. ನೀವೆಲ್ಲಾ ಎರಡೆರಡು ತಿಂಗಳು ರಜೆ ಹಾಕಿ ಹೋಗಿ.’
ಮೊದಲು ಕಣ್ಣು ರಜೆ ಹಾಕಿ ಹೋಯಿತು. ಎಲ್ಲಾ ಸಿನೆಮಾ ಥಿಯೇಟರ್ ಬಂದ್! ಕಣ್ಣು ಹೋದದ್ದರಿಂದ ಏನೂ ತೊಂದರೆಯಾಗಲಿಲ್ಲ. ಹೆಣ್ಣು ಮಕ್ಕಳು ಧೈರ್ಯವಾಗಿ ಬೀದಿಯಲ್ಲಿ ತಿರುಗಾಡಿದರು. ಆಮೇಲೆ ಕಿವಿ ರಜೆಯ ಮೇಲೆ ಹೋಯಿತು. ಏನೂ ತೊಂದರೆಯಿಲ್ಲ. ಶಾಂತವಾಗಿದೆ. ಯಾವ ಆರ್ಕೆಸ್ಟ್ರಾದ ಗದ್ದಲವೂ ಕೇಳುವುದಿಲ್ಲ. ಯಾವ ಬೊಬ್ಬೆಯೂ ಇಲ್ಲ. ಹೆಂಡತಿ ಬೈದರೂ ಕೇಳಿಸಲಿಲ್ಲ. ಮೂಗು ರಜೆ ಹಾಕಿ ಹೋಯಿತು. ಏನೂ ತೊಂದರೆ ಆಗಲಿಲ್ಲ. ಮುನಿಸಿಪಾಲಿಟಿಯವರು ಮೂರು ತಿಂಗಳು ಕಸ ಎತ್ತದಿದ್ದರೂ ಏನೂ ವಾಸನೆ ಬರಲಿಲ್ಲ. ಆಮೇಲೆ ನಾಲಿಗೆ ರಜೆ ಮೇಲೆ ಹೋಯಿತು; ಕೈ ಹೋಯ್ತು; ಕಾಲು ಹೋಯ್ತು. ಏನೂ ತೊಂದರೆ ಆಗಲಿಲ್ಲ. ಕೊನೆಗೆ ಉಸಿರು ಎಲ್ಲರನ್ನೂ ಕರೆದು ಹೇಳಿತಂತೆ – ನಾನು ಮೂರು ದಿವಸ ರಜೆ ಹಾಕಿ ಹೋಗಲೇ?
ಆಗ ಉಳಿದವರೆಲ್ಲಾ ಹೇಳಿದರಂತೆ – ’ಬೇಡಪ್ಪಾ… ಮೂರು ದಿವಸ ಅಲ್ಲ, ನೀನು ಮೂರುಗಳಿಗೆ ಹೋದರೂ ನಮ್ಮನ್ನು ಎತ್ತಿ ಹಿಡಿದುಕೊಂಡು ಹೋಗಿ ಸುಟ್ಟು ಹಾಕಿ ಬಿಡುತ್ತಾರೆ! ನೀನಲ್ಲವೇ ನಮ್ಮ ಮುಖ್ಯಪ್ರಾಣ!! ವಾಯು ಜೀವೋತ್ತಮ!’
· ಸಾವು ನಿಶ್ಚಿತ. ಅದನ್ನು ಮುಂದೂಡಲಿಕ್ಕೆ ನಾವು ಪ್ರಯತ್ನ ಪಡುತ್ತಾ ಇರುತ್ತೇವೆ. ಆದರೆ ಸಾವು ಒಂದೇ ಸವನೆ ಬರುವುದಿಲ್ಲ. ಪ್ರಕೃತಿ ನಮ್ಮನ್ನು ನಿತ್ಯ ತುತ್ತುಗೊಳ್ಳುತ್ತಾ ಇರುತ್ತದೆ. ನಮಗೆ ಮಾತ್ರ ಅದು ತಿಳಿಯುವುದಿಲ್ಲ. ಮೃತ್ಯು ಹೇಳದೇ ಬರುವುದಿಲ್ಲ. ಹೇಳಿ ಕಳುಹಿಸಿದ ಮೇಲೆಯೇ ಬರುವುದು. ನಮಗೆ ಮಾತ್ರ ಅದು ಕೇಳುವುದಿಲ್ಲ. ನೋಡಿ, ನಮಗೆ ವಯಸ್ಸಾದಾಗ ಕಿವಿಯ ಹತ್ತಿರ ಮೊದಲು ಕೂದಲು ಬೆಳ್ಳಗಾಗುತ್ತದೆ. ಮೃತ್ಯು ಬಂದು ಕಿವಿಯ ಹತ್ತಿರ ಹೇಳುವ ವಿಧಾನ ಅದು. ನಮಗೆ ಅದು ಕೇಳುವುದೇ ಇಲ್ಲ. ಮೊದಲನೇ ನೋಟಿಸ್ ಕೇಳುವವರಲ್ಲ ನಾವು! ಎರಡನೇ ರಿಜಿಸ್ತ್ರಿ ನೋಟಿಸ್ ಬರುತ್ತದೆ. ದವಡೆಗೆ ಒಂದು ಏಟು ಬೀಳುತ್ತದೆ. ಒಂದೊಂದೇ ಹಲ್ಲು ಉದುರ ತೊಡಗುತ್ತದೆ!
· ಒಮ್ಮೆ ಒಬ್ಬ ಫೋಟೋ ತೆಗೆಸಬೇಕೆಂದು ಕ್ಯಾಮೆರಾಮೆನ್ನನ್ನು ಕರೆಸಿದ. ’ಒಳ್ಳೆಯ ಫೋಟೋ ತೆಗೆ’ ಎಂದು ಹೇಳಿದ. ಅದಕ್ಕೆ ಅವನು – ’ಒಳ್ಳೆಯ ಫೋಟೋ, ಕೆಟ್ಟ ಫೋಟೋ ಎಂದೇನೂ ಇಲ್ಲ. ನಿನ್ನ ಮುಖ ಇದ್ದ ಹಾಗೆ ಫೋಟೋ ಬರುತ್ತದೆ’ ಎಂದ. ’ಹೇಗೆ ಕುಳಿತುಕೊಳ್ಳುವುದು ಎಂದು ಗೊತ್ತಿಲ್ಲ, ಸ್ವಲ್ಪ ಹೇಳಿಕೊಡು’ ವಿನಂತಿಸಿದ. ’ಸ್ವಲ್ಪ ಕತ್ತು ಓರೆ ಮಾಡು, ಸ್ವಲ್ಪ ಮುಗುಳು ನಗುತ್ತಾ ಇರು, ಎಲ್ಲಾ ಹಲ್ಲು ಬಿಡಬೇಡ’ ಎಂದು ಸೂಚಿಸಿದ. ಅವನು ಮುಗುಳು ನಗುತ್ತಾ ಕುಳಿತಾಗ ಕ್ಯಾಮೆರಾಮೆನ್ ’ರೆಡಿ, ಸ್ಟೆಡಿ’ ಎಂದು ಗುಂಡಿ ಒತ್ತಿಯೇ ಬಿಟ್ಟ! ಆ ಹೊತ್ತಿಗೇ ಈ ಮಹರಾಯನಿಗೆ ಆಕಳಿಕೆ ಬಂದುಬಿಟ್ಟಿತು! ಹೆಣ ಬಾಯಿ ಬಿಟ್ಟಹಾಗೆ ಫೋಟೋ ಬಂತು. ನಾವು ಕೊನೆಗಾಲದಲ್ಲಿ ಹೇಗಿರುತ್ತೇವೆಯೋ ಹಾಗೆ ನಮ್ಮ ಫೋಟೋ ಬರುತ್ತದೆ.
· ಒಬ್ಬ ರಾಜ ಒಂದು ಆನೆ ಸಾಕಿದ್ದನಂತೆ. ಅದನ್ನು ನೋಡಿಕೊಳ್ಳುವುದಕ್ಕೆ ಕೆಲಸಗಾರರನ್ನು ಇಟ್ಟಿದ್ದ. ಒಂದು ದಿನ ಆ ರಾಜನು ’ನನ್ನ ಆನೆಯನ್ನು ಸಾಯದೇ ಇದ್ದ ಹಾಗೆ ನೋಡಿಕೊಳ್ಳಿ; ಆನೆ ಸತ್ತು ಹೋಯಿತು ಎಂದು ಯಾರಾದರೂ ಹೇಳಿದಿರೋ, ಅವರನ್ನು ಗಂಡು ಹಾರಿಸಿ ಕೊಲ್ಲಲಾಗುವುದು!’ ಎಂದು ಆಜ್ಞಾಪಿಸಿದನಂತೆ. ಸಾಯದಿದ್ದ ಹಾಗೆ ನೋಡಿಕೊಳ್ಳುವುದು ಹೇಗೆ? ಸಾಯುವಾಗ ನೋಡಿಕೊಳ್ಳಬಹುದು; ಅಷ್ಟೆ. ಹುಟ್ಟಿದವರಿಗೆ ಸಾವು ನಿಶ್ಚಿತ. ಒಂದು ದಿನ ಆನೆ ಸತ್ತೇ ಹೋಯಿತು! ಆದರೆ ರಾಜನಿಗೆ ಆ ಸುದ್ದಿಯನ್ನು ಹೇಳಲು ಯಾರೂ ಸಿದ್ಧರಿಲ್ಲ. ಆಗ ಒಬ್ಬ ಜಾಣ ರಾಜನಲ್ಲಿಗೆ ಹೋಗಲು ಸಿದ್ಧನಾದ.
’ಸ್ವಾಮೀ, ನಾನು ಆನೆ ಇರುವಲ್ಲಿಂದ ಬಂದೆ.’
’ಹೇಗಿದೆ ನನ್ನ ಆನೆ?’
’ಸುಖವಾಗಿದೆ, ಏನೂ ತಂಟೆ ತಕರಾರಿಲ್ಲ, ಸುಮ್ಮನೆ ಮಲಗಿದೆ’
’ಹೋ! ವಿಶ್ರಾಂತಿಯಿಂದಿರಬೇಕು’
’ಹದಿನೈದು ದಿನವಾಯ್ತು. ಅದು ಸೊಂಡಿಲು, ಬಾಲ ಎತ್ತುವುದಿಲ್ಲ’
’ಹೋ, ಮೈಮರೆತು ನಿದ್ರಿಸಿರಬೇಕು’
’ದಾಡೆಗಳು ಮುರಿದಿವೆ ಸ್ವಾಮಿ. ಹೊಟ್ಟೆಯ ಕರುಳೆಲ್ಲ ಹೊರಗೆ ಬಂದಿವೆ. ಎಲ್ಲಾ ಕಡೆ ದುರ್ಗಂಧ ತುಂಬಿದೆ’
’ಸುಮ್ಮನೆ ಏಕೆ ವೇಳೆ ಕಳೆಯುವೆ? ಆನೆ ಸತ್ತು ಹೋಯಿತೆಂದು ಹೇಳು’
’ಸ್ವಾಮಿ, ಅದನ್ನು ತಾವು ಹೇಳಬೇಕು!’
· ಒಬ್ಬ ಮಂಚದ ಮೇಲೆ ಮಲಗಿದ್ದಾನೆ. ಮತ್ತೊಬ್ಬ ನೆಲದ ಮೇಲೆ ಮಲಗಿದ್ದಾನೆ. ಇಬ್ಬರಿಗೂ ಕನಸು ಬೀಳುತ್ತದೆ. ಮಂಚದ ಮೇಲೆ ಮಲಗಿದವನಿಗೆ ಐನೂರು ರೂಪಾಯಿ ಸಿಕ್ಕಿದ ಕನಸು. ನೆಲದ ಮೇಲೆ ಮಲಗಿದವನಿಗೆ ಐದು ರೂಪಾಯಿ ಸಿಕ್ಕಿದ ಕನಸು. ಇಬ್ಬರಿಗೂ ಎಚ್ಚರವಾಯಿತು. ಇಬ್ಬರೂ ಹಣ ಹುಡುಕತೊಡಗಿದರು! ಇಬ್ಬರಿಗೂ ಪರಸ್ಪರ ಸಂದೇಹ. ಊರಿನ ಪಂಚಾಯ್ತಿಯವರನ್ನು ಕರೆದು ದೂರು ಕೊಟ್ಟರು. ಅವರು ಕೇಳಿದರು –
’ನಿದ್ರೆ ಮಾಡುವ ಮೊದಲು ನಿಮ್ಮ ಹತ್ತಿರ ಎಷ್ಟು ಹಣವಿತ್ತು?’
’ನಮ್ಮ ಕೈಯಲ್ಲಿ ಏನೂ ಇರಲಿಲ್ಲ; ಈಗಲೂ ಇಲ್ಲ’
’ಮತ್ತೆಲ್ಲಿಂದ ಬಂತು ಆ ಹಣ?’
’ಕನಸಿನಲ್ಲಿ ಸಿಕ್ಕಿತು’
’ಕನಸಿನಲ್ಲಿ ಸಿಕ್ಕ ಹಣ ಎಂದ ಮೇಲೆ ಲೆಕ್ಕಾಚಾರಕ್ಕೆ ಸಿಗುವುದಿಲ್ಲ. ಮತ್ತೆ ಇಬ್ಬರೂ ಮಲಗಿ ನಿದ್ರಿಸಿ. ಕನಸು ಬಿದ್ದಾಗ ಅಲ್ಲೇ ಲೆಕ್ಕಾಚಾರ ಮಾಡಿಕೊಳ್ಳಿ’
***
ಇಲ್ಲಿಯ ಒಂದೊಂದು ಉಪಕಥೆಗೂ ದಾರ್ಶನಿಕ ಒಳನೋಟವಿದೆ. ಜೀವನದ ಕ್ಷಣಭಂಗುರತೆಯ ಆಧ್ಯಾತ್ಮಿಕ ಸ್ಪರ್ಶವಿದೆ. ಉಪಕಥೆಯ ಮುಕ್ತಾಯದಲ್ಲಿ ಒಂದು ಉಪನಿಷದ್ ವಾಕ್ಯವನ್ನೋ, ಕೀರ್ತನೆಯ ಸಾಲೊಂದನ್ನೋ ತಂದು ಅಲೌಕಿಕ ವಿಚಾರದೊಂದಿಗೆ ಅದನ್ನು ತಳುಕು ಹಾಕುವ ಅನನ್ಯ ಶೈಲಿ ಭದ್ರಗಿರಿಯವರಿಗೇ ಮೀಸಲು.
ಹರಿಕಥೆಯಲ್ಲಿ ಯಕ್ಷಗೀತೆ
ಅಚ್ಯುತದಾಸರು ಯಕ್ಷಗಾನದ ಹಿನ್ನೆಲೆಯಿಂದ ಬಂದವರಾದ ಕಾರಣ ಅವರ ಹರಿಕಥೆಗಳಲ್ಲಿ ಯಕ್ಷಗಾನದ ಹಾಡುಗಳು ಅಲ್ಲಲ್ಲಿ ಬಳಕೆಯಾಗುತ್ತವೆ. ಪಾರ್ತಿಸುಬ್ಬ, ದೇವಿದಾಸ, ಧ್ವಜಪುರದ ನಾಗಪ್ಪಯ್ಯ, ಹಳೆಮಕ್ಕಿ ರಾಮ ಮುಂತಾದ ಯಕ್ಷಗಾನ ಕವಿಗಳ ಪದ್ಯಗಳನ್ನು ಅಚ್ಯುತದಾಸರು ಹಾಡಿದಾಗ ಸಾಹಿತ್ಯಾಸಕ್ತರು ಮೂಗಿಗೆ ಬೆರಳೇರಿಸುತ್ತಾರೆ. ಸಾಮಾನ್ಯ ಜನರಿಗಿಂತಲೂ ಹೆಚ್ಚಾಗಿ ಇದು ಇತರ ಹರಿದಾಸರುಗಳಿಗೆ ಅಚ್ಚರಿಯ ಸಂಗತಿ. ’ಎಲ್ಲಿಂದ ಹುಡುಕಿತಂದಿರಿ ಈ ಸುಂದರ ಕೀರ್ತನೆಗಳನ್ನು?’ ಎಂದು ಎಷ್ಟೋ ಬಾರಿ ಹರಿದಾಸರುಗಳೇ ಪ್ರಶ್ನಿಸುತ್ತಾರಂತೆ!
ಒಮ್ಮೆ ಒಂದೂರಿನಲ್ಲಿ ’ಶ್ರೀಕೃಷ್ಣಸಂಧಾನ’ದ ಹರಿಕಥೆ. ಭದ್ರಗಿರಿಯವರು ದೇವಿದಾಸರು ರಚಿಸಿದ ಹಾಡನ್ನು ಹಾಡತೊಡಗಿದರು.
“ಅಣ್ಣನವರಿಗೆ ನೀತಿಯಾದರೆ
ನಿನ್ನ ಮನಕೊಪ್ಪಿದರೆ ಭೂತಳ
ವನ್ನು ಕೌರವನಿತ್ತರೆನಗೇ-
ನಿನ್ನು ದುಗುಡ”
ಇಲ್ಲಿರುವ ’ರೆ’ ಪ್ರತ್ಯಯ ಅಪ್ಪಟ ದೇಸೀ ಅಬಿವ್ಯಕ್ತಿ. ’ಕಿರುನಗೆಯ ಕೇವಣಿಸಿ’ ಮಾಧವನು ಹಾಗೆ ಹೇಳುವುದರಲ್ಲಿ ವ್ಯಂಗ್ಯದ ಮೊನಚು ತುಂಬಿದೆ. ಅದನ್ನು ಹರಿಕಥೆಯಲ್ಲಿ ಭದ್ರಗಿರಿಯವರು ಅನಾವರಣ ಮಾಡಿದಾಗ ಯಕ್ಷಗಾನ ಕಾವ್ಯವೂ ಸಾರ್ಥಕವಾಗುತ್ತದೆ.
ಪಾರ್ತಿಸುಬ್ಬನ ’ಉಂಗುರಸಂದಿ’ಯಲ್ಲಿರುವ ’ನೀನೇ ಕಲಿ ಹನುಮ’, ಪಂಚವಟಿಯ ’ಪಾಹಿಪಂಕಜದಳಲೋಚನ’, ಪಟ್ಟಾಬಿಷೇಕದ ’ಏನಾಯಿತಂಬುಜನೇತ್ರೆ’ ಮುಂತಾದ ಪದ್ಯಗಳನ್ನು ಭದ್ರಗಿರಿಯವರ ಕಂಠದಲ್ಲಿ ಕೇಳುವಾಗ ಹೊಸದಾದ ಭಾವಲೋಕವೊಂದು ಸೃಷ್ಟಿಯಾಗುತ್ತದೆ. ಕೃಷ್ಣಾರ್ಜುನ ಕಾಳಗದ ’ಹೇಳಲಾರೆನು ರಂಗ ಹೇಳದುಳಿಯಲಾರೆನು’, ಬಭ್ರುವಾಹನ ಕಾಳಗದ ’ಅಹುದೇ ಎನ್ನಯ ರಮಣ’ ಮುಂತಾದ ಹಾಡುಗಳ ಒಂದೆರಡು ಸಾಲುಗಳು ಅಲ್ಲಲ್ಲಿ ಮಿಂಚಿದಾಗ ಯಕ್ಷಗಾನ ಪ್ರಿಯರಿಗೆ ಉಂಟಾಗುವ ಸಂತಸ ಅಷ್ಟಿಷ್ಟಲ್ಲ. ಭದ್ರಗಿರಿಯವರ ’ಗಿರಿಜಾಕಲ್ಯಾಣ’ ಹರಿಕಥೆಯಲ್ಲಿ ಈಗಲೂ ದೇವಿದಾಸನ ಜೋಗುಳ ಪದ್ಯ ರಸಿಕರನ್ನು ತಣಿಸುತ್ತದೆ.
ಜೋಜೋ ಗಿರಿಕುಲಾದಿಪ ಸುಕುಮಾರಿ
ಜೋಜೋ ಪ್ರಣತಜನೌಘ ಉದ್ಧಾರಿ
ಜೋಜೋ ಸದ್ಗುಣಭರಿತೆ ಸಾಕಾರಿ
ಜೋಜೋ ಪಾವನಚರಿತೆ ಶೃಂಗಾರಿ”
 
ಅಂಬುಜಭವಸುರವಂದಿತೆ ಜೋಜೋ
ಶುಂಭನಿಶುಂಭ ಸಂಹಾರಿಣಿ ಜೋಜೋ
ಕಂಬುಕಂಧರೆ ಕಮಲಾಂಬಕಿ ಜೋಜೋ
ಶಂಭುವಿನರಸಿ ಸದಾಶಿವೆ ಜೋಜೋ”
ಕೀರ್ತನ ಕಲಾಪರಿಷತ್ತು
ಕನ್ನಡದಲ್ಲಿ ಹುಟ್ಟಿದ ಹರಿಕಥಾಕೀರ್ತನ ಕಲೆಯನ್ನು ಕರ್ನಾಟಕದಲ್ಲಿ ಉಳಿಸಿ ಬೆಳೆಸುವ ಕಡೆಗೆ ಅಚ್ಯುತದಾಸರಿಗೆ ಎಲ್ಲಿಲ್ಲದ ಆಸೆ. ಅದಕ್ಕಾಗಿ ಅವರು ಸೋದರ ಸಂತ ಕೇಶವದಾಸರೊಂದಿಗೆ ಕೈಗೊಂಡ ಉಪಕ್ರಮಗಳು ಅನೇಕ. 1960ರಲ್ಲಿ ಅಧ್ಯಾತ್ಮ ಪ್ರಚಾರಕ್ಕಾಗಿ ’ದಾಸಬಂಧು’ ಎಂಬ ಮಾಸಪತ್ರಿಕೆಯನ್ನು ಆರಂಬಿಸಿದರು. 1961ರಲ್ಲಿ ಕೇಶವದಾಸರು ’ದಾಸವಾಣಿ’ ಎಂಬ ದಿನಪತ್ರಿಕೆಯನ್ನು ಆರಂಬಿಸಿದಾಗ, ಅಚ್ಯುತದಾಸರು ಅದಕ್ಕಾಗಿ ಶ್ರಮಿಸಿದರು. ಕೇಶವದಾಸರು ಬರೆಯುತ್ತಿದ್ದ ’ಈಶಕಥಾ’ ಮತ್ತು ಅಚ್ಯುತದಾಸರು ಬರೆಯುತ್ತಿದ್ದ ’ದಾಸಕಥಾ’ ಅಂಕಣ ಆ ಪತ್ರಿಕೆಯ ಖ್ಯಾತಿಯನ್ನು ಹೆಚ್ಚಿಸಿತ್ತು. ಅನಂತರ ’ದಾಸವಾಣಿ’ ಮಾಸ ಪತ್ರಿಕೆಯಾಗಿ ಪರಿವರ್ತನೆಗೊಂಡು ಬಹುಕಾಲ ನಾಡಿನ ಜನತೆಗೆ ಸಂಸ್ಕೃತಿ ಸಿಂಚನವನ್ನು ಮಾಡುತ್ತಾ ಬಂದು, ಇತ್ತೀಚೆಗೆ ನಿಂತು ಹೋಗಿದೆ. ಇದರೊಂದಿಗೆ ’ದಾಸಜ್ಯೋತಿ’ ಎಂಬ ಇಂಗ್ಲಿಷ್ ಪತ್ರಿಕೆಯೂ ಭಾರತೀಯ ಸಾಹಿತ್ಯ ಸಂಸ್ಕೃತಿಯನ್ನು ಪ್ರಸಾರ ಮಾಡುವಲ್ಲಿ ಮಹತ್ತರ ಪಾತ್ರ ವಹಿಸಿತ್ತು. ಈ ಪತ್ರಿಕೆಗಳಲ್ಲಿ ಪ್ರಕಟವಾಗುತ್ತಿದ್ದ ಲೇಖನಗಳು ಕೀರ್ತನ ಕಲೆಗೆ ಪೋಷಕ ಸಾಹಿತ್ಯವನ್ನು ಒದಗಿಸಿಕೊಟ್ಟು, ಹೊಸ ಹರಿದಾಸರಿಗೆ ಆಕರ ರೂಪದಲ್ಲಿ ಸಹಕಾರಿಯಾಯಿತೆಂಬುದನ್ನು ಮರೆಯಬಾರದು. ಹೀಗೆ ಹೊಸ ಹರಿದಾಸರನ್ನು ಪ್ರೋತ್ಸಾಹಿಸುವ ದಿಸೆಯಲ್ಲಿ ಸಂತ ಕೇಶವದಾಸರು ಮತ್ತು ಸಂತ ಭದ್ರಗಿರಿ ಅಚ್ಯುತದಾಸರು ಆಲೋಚಿಸಿದ ಪರಿಣಾಮವಾಗಿ ಬೆಂಗಳೂರಿನಲ್ಲಿ ’ದಾಸಾಶ್ರಮ’ ಎಂಬ ಸಂಸ್ಥೆ 1962ರಲ್ಲಿ ಸ್ಥಾಪನೆಗೊಂಡಿತು. ಬೆಂಗಳೂರಿನ ರಾಜಾಜಿ ನಗರದಲ್ಲಿ ಪುರಂದರದಾಸರ ಶಿಲ್ಪದೊಂದಿಗೆ ’ದಾಸಾಶ್ರಮ’ ಕಟ್ಟಡ ನಿರ್ಮಾಣಗೊಂಡು ಸಂಗೀತ, ನೃತ್ಯ, ಪ್ರವಚನ, ಹರಿಕಥೆಗಳಿಗೆ ಆಶ್ರಯ ಸ್ಥಾನವಾಗಿದೆ.
ಕರ್ನಾಟಕದ ಕೀರ್ತನಕಾರರನ್ನು ಸೇರಿಸಿ 1964ರಲ್ಲಿ ಮೊದಲ ಅಖಿಲ ಕರ್ನಾಟಕ ಕೀರ್ತನ ಸಮ್ಮೇಳನವನ್ನು ಆಂುೋಜಿಸಲಾಯಿತು. ಮೈಸೂರಿನ ಮಹಾರಾಜ ಶ್ರೀ ಜಯ ಚಾಮರಾಜೇಂದ್ರ ಒಡೆಯರ್ ಅವರು ಈ ಸಮ್ಮೇಳನದ ಅಧ್ಯಕ್ಷತೆ ವಹಿಸಿದ್ದರು. ಮರುವರ್ಷ 1965ರಲ್ಲಿ ಭಾರತದ ವಿವಿಧ ಭಾಗಗಳಿಂದ ಹರಿಕೀರ್ತನಕಾರರನ್ನು ಕರೆಸಿಕೊಂಡು ಅಖಿಲಭಾರತ ಕೀರ್ತನ ಸಮ್ಮೇಳನವನ್ನು ಬೆಂಗಳೂರಿನಲ್ಲಿ ನಡೆಸಲಾಯಿತು. ಮಹಾರಾಷ್ಟ್ರ ಶಾಸನ ಸಭಾಧ್ಯಕ್ಷರಾಗಿದ್ದ ಭಾರದೆ ಅವರು ಅಧ್ಯಕ್ಷತೆ ವಹಿಸಿದ್ದ ಈ ಸಮ್ಮೇಳನವನ್ನು ಭಾರತದ ರಾಷ್ಟ್ರಪತಿಗಳಾಗಿದ್ದ ಡಾ|| ಎಸ್. ರಾಧಾಕೃಷ್ಣನ್ ಅವರು ಉದ್ಘಾಟಿಸಿದ್ದರು. ಕೀರ್ತನಕಾರರನ್ನು ಸಂಘಟಿಸುವ, ತನ್ಮೂಲಕ ಪರಸ್ಪರ ಪರಿಚಯ-ವಿಚಾರ ವಿನಿಮಯಕ್ಕೆ ಇದರಿಂದ ಅನುಕೂಲವುಂಟಾಯಿತು.
ಭದ್ರಗಿರಿ ಅಚ್ಯುತದಾಸರ ಸಂಘಟನ ಶಕ್ತಿ ಇಷ್ಟಕ್ಕೇ ನಿಲ್ಲಲಿಲ್ಲ. ಅವರು 1980ರಲ್ಲಿ ’’ಅಖಿಲ ಕರ್ನಾಟಕ ಕೀರ್ತನ ಕಲಾಪರಿಷತ್ತು’’ ಎಂಬ ಸಂಸ್ಥೆಯನ್ನು ಸ್ಥಾಪಿಸಿದರು. ಈಗಲೂ ಅವರೇ ಈ ಸಂಸ್ಥೆಯ ಗೌರವ ಅಧ್ಯಕ್ಷರಾಗಿ ಕಾರ್ಯನಿರ್ವಹಿಸುತ್ತಿದ್ದಾರೆ. ಕೀರ್ತನ ಕಲಾಪರಿಷತ್ತು ಹರಿಕಥೆಯ ಸಮಗ್ರ ಅಬಿವೃದ್ಧಿಗಾಗಿ ಕಟಿಬದ್ಧವಾಗಿದ್ದು ಅನೇಕ ಕ್ರಿಯಾ ಯೋಜನೆಗಳನ್ನು ಜಾರಿಗೆ ತಂದಿದೆ. ಹೊಸ ಹರಿದಾಸರುಗಳಿಗೆ ತರಬೇತಿ ನೀಡುವ ಉದ್ದೇಶದಿಂದ ಕೀರ್ತನ ಕಾಲೇಜು ಆರಂಭಗೊಂಡಿತು. ಅವರುಗಳ ಹರಿಕಥಾ ಪ್ರದರ್ಶನಕ್ಕೆ ಅವಕಾಶ, ವಾರ್ಷಿಕ ಶಿಬಿರಗಳು, ಸಮ್ಮೇಳನಗಳು ಮುಂತಾಗಿ ನಿರಂತರ ಚಟುವಟಿಕೆಗಳಿಗೆ ಕೀರ್ತನ ಕಲಾಪರಿಷತ್ತು ಮುಂದಾಗಿದೆ. ಕರ್ನಾಟಕ ಸಂಗೀತ ಮತ್ತು ನೃತ್ಯ ಅಕಾಡೆಮಿಯಲ್ಲಿ ಕೀರ್ತನ ಕಲೆಗೆ ಪ್ರಾಶಸ್ತ್ಯ, ಹರಿದಾಸರುಗಳಿಗೆ ಅಕಾಡೆಮಿಯಿಂದ ವಾರ್ಷಿಕ ಪ್ರಶಸ್ತಿ, ಅಶಕ್ತ ಕಲಾವಿದರಿಗೆ ಮಾಸಾಶನ ಸೌಲಭ್ಯ ಮುಂತಾದ ಅನೇಕ ಕೆಲಸಗಳು ಈ ಪರಿಷತ್ತಿನ ಮೂಲಕ ಸಾಧ್ಯವಾಗಿದೆ ಎಂಬುದು ಸಮಾಧಾನದ ಸಂಗತಿ. 1996ರಲ್ಲಿ ಎರಡನೇ ಅಖಿಲ ಕರ್ನಾಟಕ ಕೀರ್ತನಕಾರರ ಸಮ್ಮೇಳನ ಭದ್ರಗಿರಿ ಅಚ್ಯುತದಾಸರ ಅಧ್ಯಕ್ಷತೆಯಲ್ಲಿ ಬೆಂಗಳೂರಿನಲ್ಲಿ ನಡೆಯಿತು. ಇದುವರೆಗೆ ಉಡುಪಿ, ಬೆಂಗಳೂರು, ಮೈಸೂರು ಹೀಗೆ ಅನೇಕ ಕಡೆಗಳಲ್ಲಿ ಕೀರ್ತನೋತ್ಸವಗಳನ್ನು ನಡೆಸಲಾಗಿದೆ. ಅಶಕ್ತ ಕೀರ್ತನಕಾರರಿಗೆ ಸಹಾಯ ನೀಡುವುದು, ಕೀರ್ತನ ಕಲಾಭ್ಯಾಸಿಗಳಿಗೆ ವಿದ್ಯಾರ್ಥಿ ವೇತನ ನೀಡುವುದು ಮುಂತಾದ ಯೋಜನೆಗಳನ್ನೂ ಕಲಾಪರಿಷತ್ತು ಹಮ್ಮಿಕೊಂಡಿದೆ. ಜೊತೆಗೆ ಪರಿಷನ್ಮಂದಿರ ನಿರ್ಮಾಣ, ಕೀರ್ತನ ಮಹಾವಿದ್ಯಾಲಯ ಕಟ್ಟಡ ನಿರ್ಮಾಣ, ಸಮೃದ್ಧ ಗ್ರಂಥ ಭಂಡಾರ ಸ್ಥಾಪನೆ, ಹಿರಿಯ ಕೀರ್ತನಕಾರರ ಹರಿಕಥೆಗಳ ಧ್ವನಿಮುದ್ರಣ – ಮುಂತಾದ ಮಹತ್ತ್ವಾಕಾಂಕ್ಷಿ ಯೋಜನೆಗಳನ್ನು ಹೊಂದಿದೆ. ಇವುಗಳಿಗೆಲ್ಲ ಭದ್ರಗಿರಿ ಅಚ್ಯುತದಾಸರ ಮಾರ್ಗದರ್ಶನ ಸ್ಫೂರ್ತಿಯಾಗಿದೆ.
ಅಚ್ಯುತದಾಸರ ಹರಿಕಥಾ-ಗೀತಾಪ್ರವಚನ ಸೇವೆಯ ರಜತೋತ್ಸವ ಸಂದರ್ಭ (1978)ದಲ್ಲಿ ಅವರ ಅಬಿಮಾನಿ ಜನರೆಲ್ಲ ಸೇರಿ ’ಸಂತರ್ಪಣ’ವೆಂಬ ಗೌರವ ಸಂಚಿಕೆ ಯೋಂದಿಗೆ ಗೌರವ ನಿದಿ ಸಮರ್ಪಣೆಯನ್ನೂ ಮಾಡಿದರು. ಈ ನಿದಿಯಿಂದ ’’ಭಾರತಜ್ಯೋತಿ ಟ್ರಸ್ಟ್’’ ಎಂಬ ಸಂಸ್ಥೆಯನ್ನು ಅಚ್ಯುತದಾಸರು ಆರಂಬಿಸಿದರು. ಭಾರತೀಯ ನಾಟ್ಯ, ಸಂಗೀತ, ನಾಟಕ, ಗಮಕ, ಕೀರ್ತನ ಕಲೆಗಳನ್ನು ಪ್ರೋತ್ಸಾಹಿಸುವುದಕ್ಕೆ ಈ ಸಂಸ್ಥೆ ಹತ್ತಾರು ಚಟುವಟಿಕೆಗಳನ್ನು ಹಮ್ಮಿಕೊಂಡಿದೆ. ಭಜನೆ, ಕೀರ್ತನೆ, ಪ್ರವಚನದಂತಹ ಧರ್ಮಜಾಗೃತಿಯ ಕೆಲಸ ಅನೂಚಾನವಾಗಿ ಈ ಸಂಸ್ಥೆಯ ಆಶ್ರಯದಲ್ಲಿ ನಡೆಯುತ್ತಾ ಬಂದಿದೆ. ಈಗಾಗಲೇ ಕೆಲವು ಮಹಿಳೆಯರೂ ಅಚ್ಯುತದಾಸರ ಶಿಷ್ಯತ್ವ ವಹಿಸಿ ಕೀರ್ತನ ಕಲೆಯನ್ನು ಕರಗತ ಮಾಡಿಕೊಂಡಿದ್ದಾರೆ. ಉಳಿದಂತೆ ಲಕ್ಷ್ಮಣದಾಸ ವೇಲಣಕರ್, ಪೊಳಲಿ ಜಗದೀಶದಾಸ್, ಶಿರಸಿ ನಾರಾಯಣದಾಸ್, ಶಿರಸಿ ಈಶ್ವರದಾಸ್, ಚೆನ್ನರಾಯ ಪಟ್ಟಣದ ಲೋಕೇಶದಾಸ್, ಶಿವಮೊಗ್ಗದ ಕೇಶವಮೂರ್ತಿ ಮುಂತಾದ ಇವರ ಶಿಷ್ಯರು ಕರ್ನಾಟಕದ ಹರಿಕಥಾ ರಂಗದ ಪ್ರಮುಖ ಕೀರ್ತನಕಾರರಾಗಿದ್ದಾರೆ ಎಂಬುದು ಸಂತಸದ ಸಂಗತಿ.
ಶ್ರುತಿಯಿಂದ ಕೃತಿಗೆ
ಭದ್ರಗಿರಿ ಅಚ್ಯುತದಾಸರು ಹರಿಕಥೆಯನ್ನು ’ನಾನಾ ಕಲೆಗಳನ್ನು ಕಲೆಹಾಕಿದ ಕಲೆ’ ಎಂದು ಹೇಳಿದ್ದಾರೆ. ವಿದ್ಯೆ, ವಿನಯ, ವ್ಯಕ್ತಿತ್ವ, ವಕ್ತತ್ವ, ವೇಷ ಎಂಬ ಪಂಚತತ್ತ ್ವಗಳು ಹರಿಕಥೆಯಲ್ಲಿವೆ ಎಂದು ಅವರು ಸೂಚಿಸಿದ್ದುಂಟು. ಹರಿಕಥೆಯನ್ನು ’ಕಲೆಗಳ ಕಲೆ’ ಎಂದು ಹೇಳಿದಾಗ ಸಹಜವಾಗಿಯೇ ಕಲಾವಿದನ ವಕ್ತತ್ವ ಶಕ್ತಿ ಅಲ್ಲಿ ಮುಖ್ಯವಾಗಿ ಕಂಡುಬರುತ್ತದೆ. ಈ ಶಕ್ತಿ ಅಂತಸ್ಥವಾಗಿ ಬರಹಗಾರನಲ್ಲಿ ಇದ್ದೇ ಇರುತ್ತದೆ. ಭದ್ರಗಿರಿಯವರು ಈ ಕಾರಣದಿಂದಾಗಿಯೇ ಒಬ್ಬ ಒಳ್ಳೆಯ ಲೇಖಕರು ಎಂದು ಹೇಳಬಹುದು. 1985ರಲ್ಲಿ ಮೈಸೂರಿನಲ್ಲಿ ನಡೆದ ವಿಶ್ವ ಕನ್ನಡ ಸಮ್ಮೇಳನದ ವಿಶ್ವಕನ್ನಡ ಸಂಪುಟದಲ್ಲಿ ಅವರು ಹರಿಕಥೆಯ ಕುರಿತಾಗಿಯೇ ಒಂದು ಲೇಖನವನ್ನು ಬರೆದಿದ್ದಾರೆ. ಇದಲ್ಲದೆ ದಾಸವಾಣಿಯ ಸಂಚಿಕೆಗಳಲ್ಲಿ ಅವರು ಬರೆದ ಕೆಲವು ಲೇಖನಗಳು ಸಂಶೋಧನ ದೃಷ್ಟಿಯಿಂದ ಮಹತ್ತ ್ವ ಪಡೆದಿವೆ. ’’ಶ್ರೀ ಕನಕದಾಸರ ಕಾಲ ಮತ್ತು ಕೀರ್ತನೆಗಳು’’, ’’ಕೀರ್ತನ-ನರ್ತನ’’ ಮೊದಲಾದ ಲೇಖನಗಳು ಮತ್ತು ’ದಾಸಕಥಾ’ ಅಂಕಣಗಳು ಅಚ್ಯುತದಾಸರ ವಿದ್ವತ್ತೆಗೆ ನಿದರ್ಶನಗಳು ಎನ್ನಬಹುದು.
ಅನೇಕ ಗ್ರಂಥಗಳನ್ನು ಗಂಬೀರವಾಗಿ ಅಧ್ಯಯನ ಮಾಡುತ್ತಾ ಬಂದ ಅಚ್ಯುತದಾಸರಿಗೆ ಹೊಸತೇನನ್ನೋ ಹೇಳಬೇಕೆನ್ನುವ ತುಡಿತ. ಹರಿಕಥೆಗಳಿಗೆ ಪೂರಕ ಸಾಹಿತ್ಯವನ್ನು ರಚಿಸತೊಡಗಿದ ದಾಸರು ನಿಧಾನವಾಗಿ ಹರಿಕಥೆಯನ್ನು ಕಲಿಯಬೇಕೆಂದಿರುವ ವಿದ್ಯಾರ್ಥಿಗಳ ಕಡೆಗೆ ಗಮನ ಹರಿಸಿದರು. ಈ ಹಂಬಲದಿಂದಾಗಿ ಅವರ ಲೇಖನಿಯಿಂದ ಕೆಲವು ಮುಖ್ಯ ಕೃತಿಗಳು ರಚನೆಗೊಂಡವು. ಕನ್ನಡ, ತುಳು, ಕೊಂಕಣಿ ಭಾಷೆಗಳಲ್ಲಿ ಅವರು ರಚಿಸಿದ ಸಾಹಿತ್ಯ ಹರಿಕೀರ್ತನಕಾರರಿಗೆ ಕೈದೀವಿಗೆಯಾಗಿದೆ ಎಂಬುದರಲ್ಲಿ ಎರಡು ಮಾತಿಲ್ಲ. ಅವುಗಳಲ್ಲಿ ಹರಿಕಥಾಪೂರ್ವರಂಗ (1991), ಶ್ರೀಹರಿ ಕಥಾಮೃತ ಸಿಂಧು (1992), ಶ್ರೀ ಗುರುಚರಿತಾಮೃತ (1995), ಗೀತಾರ್ಥ ಚಿಂತನೆ (2004) ಪ್ರಮುಖವಾದ ಕೃತಿಗಳು ಎನ್ನಬಹುದು.
ಹರಿಕಥಾಪೂರ್ವರಂಗ : ಇದು ಹರಿದಾಸರುಗಳಿಗೆ ಮಾರ್ಗದರ್ಶನ ಮಾಡುವಂತಹ ಕೃತಿ. ಹರಿಕಥೆಯ ಪೀಠಿಕಾ ಭಾಗವನ್ನು ಹೇಗೆ ನಿರ್ವಹಿಸಬೇಕೆಂಬುದರ ಕುರಿತು ಸೋದಾಹರಣವಾಗಿ ತಿಳಿಯಹೇಳುವ ಮಹತ್ತ್ವದ ಕೃತಿ. ಹರಿದಾಸರ ಕೀರ್ತನೆಗಳು, ಭಗವದ್ಗೀತೆ, ಭಾಗವತ-ರಾಮಾಯಣ-ಮಹಾಭಾರತಗಳ ಶ್ಲೋಕಗಳು, ಸಮರ್ಥ ರಾಮದಾಸರು ಮತ್ತು ತುಕಾರಾಮರ ಅಭಂಗಗಳು, ಶಿವಶರಣರ ವಚನಗಳು ಮುಂತಾದ ಉಲ್ಲೇಖಗಳೊಂದಿಗೆ ತತ್ತ ್ವಚಿಂತನೆಯನ್ನು ಸರಳವಾಗಿ ಸಂಗ್ರಹಿಸಿ ಹೇಳುವ ಇಲ್ಲಿಯ ಶೈಲಿ ಹರಿಕಥೆಯನ್ನು ಅಭ್ಯಾಸ ಮಾಡುವವರಿಗೆ ಕೈದೀವಿಗೆಯಂತಿದೆ.
ಶ್ರೀ ಹರಿಕಥಾಮೃತಸಿಂಧು: ಹರಿಕಥಾ ಸಾಹಿತ್ಯದ ಮೇರುಕೃತಿ ಎಂಬ ಮನ್ನಣೆಗೆ ಪಾತ್ರವಾದ ಗ್ರಂಥವಿದು. ವಿಶೇಷವಾಗಿ ಹರಿಕಥಾ ಕಲಾಭ್ಯಾಸಿಗಳಿಗೆ ಕೈಪಿಡಿಯಂತಿರುವ ಈ ಗ್ರಂಥಮಾಲೆಯಲ್ಲಿ ಮೂರು ಸಂಪುಟಗಳು ಈಗಾಗಲೇ ಪ್ರಕಟಗೊಂಡಿವೆ. ಮೊದಲ ಸಂಪುಟವು ಶ್ರೀರಾಮ ಕಥಾವಾಹಿನಿಯನ್ನೂ, ಅನಂತರದ ಎರಡು ಸಂಪುಟಗಳು ಶ್ರೀಕೃಷ್ಣ ಕಥಾವಾಹಿನಿಯನ್ನೂ ಬಿತ್ತರಿಸುತ್ತವೆ. ಈ ಸಂಪುಟಗಳಲ್ಲಿ ಹರಡಿರುವ ಸಂತವಾಣಿ, ಕಥನವಿಶೇಷ, ಕೀರ್ತನೆಗಳ ಚೆಲುವು, ಪುರಾಣ ಗ್ರಂಥಗಳ ಉಲ್ಲೇಖಗಳು, ಸಾಹಿತ್ಯ ಸಂಗೀತ ಮೌಲ್ಯಗಳು, ಆಧ್ಯಾತ್ಮಿಕ ದರ್ಶನ ಮುಂತಾದವುಗಳಿಂದಾಗಿ ಭಾರತೀಯ ಸಂಕೀರ್ತನ ಸಾಹಿತ್ಯದಲ್ಲೇ ಅತ್ಯಂತ ಮಹತ್ತ್ವದ ಗ್ರಂಥವೆಂಬ ಗೌರವವನ್ನು ಪಡೆದಿದೆ. ಕಲಾಭ್ಯಾಸಿಗಳಿಗೆ ಮಾತ್ರವಲ್ಲ, ಜಿಜ್ಞಾಸುಗಳಿಗೂ ಇದು ಉಪಯುಕ್ತ ಗ್ರಂಥವಾಗಿದ್ದು, ರಾಮಾಯಣ- ಮಹಾಭಾರತಗಳ ಅನೇಕ ಸುಂದರ ಕಥಾವಸ್ತುಗಳಿಗೆ ವಿವಿಧ ಮೂಲಗಳಿಂದ ಸಾಹಿತ್ಯ- ಸಂಗೀತದ ಪೂರಕ ಸಾಮಗ್ರಿಯನ್ನು ನೀಡಲಾಗಿದೆ. ಸಾಂದರ್ಬಿಕವಾಗಿ ನೀಡಲಾದ ಕೆಲವು ಕೀರ್ತನೆಗಳು ಹರಿಕಥಾ ನಿರೂಪಣೆಗೆ ತುಂಬಾ ಪ್ರಶಸ್ತವಾಗಿವೆ. ಕೆಲವೆಡೆ ಅಚ್ಯುತದಾಸರ ಸ್ವಂತ ರಚನೆಗಳಿರುವುದು ಗಮನಾರ್ಹ.
ಸಭಾವರ್ಣನೆ, ವನವರ್ಣನೆ, ಸಮುದ್ರವರ್ಣನೆ ಮುಂತಾದವುಗಳಿಗೆ ಒಪ್ಪುವ ಜಾವಳಿಗಳಂತಹ ರಚನೆಗಳು ಸಾಹಿತ್ಯ ಸಂಗೀತದ ರಸಪಾಕ ಎನ್ನಬಹುದು. ಸೀತಾಕಲ್ಯಾಣ ಸಂದರ್ಭದಲ್ಲಿ ಶ್ರೀರಾಮಚಂದ್ರನು ಶಿವಧನುಸ್ಸನ್ನು ಎತ್ತಿದಾಗ ಜನಕರಾಜನ ಸಭೆಯಲ್ಲಿ ಉಂಟಾದ ಕೋಲಾಹಲದ ವರ್ಣನೆ ಗಮನಾರ್ಹವಾದುದು. ಅಚ್ಯುತದಾಸರು ಮಾಯಾಮಾಳವಗ್ಳ ರಾಗದಲ್ಲಿ ಆದಿತಾಳದಲ್ಲಿ ಈ ಜಾವಳಿಯನ್ನು ರಚಿಸಿದ್ದಾರೆ.
 
ನಡುಗಿದುದಿಳೆಕೆಡೆದುದು ಗಿರಿಶಿಖರ
ಸಿಡಿಲ ಧ್ವನಿಯು ಮಿಂಚಿತು ಬಲುಪ್ರಖರ
ವಡಬಾನಲ ಬಡಿದೆತ್ತಿತು ಕಡಲ
ಸಿಡಿಸಿತು ಜ್ವಾಲಾಮುಖಿ ತಿರೆಯೊಡಲ
ನಡೆಗೆಡುತಲಿ ರವಿ ದಕ್ಷಿಣಕಾಗಿ
ಅಡಿಯಿಡೆ ಅಂಬರ ತಲೆಕೆಳಗಾಗಿ
ಪುಡಿಯಾದುದು ಗ್ರಹತಾರೆಗಳಾಗ
ಹೆಡೆಯಾಡುತ ವಿಷ ಉಗುಳಿತು ಉರಗ
ವಿಂಧ್ಯ ಹಿಮಾಚಲ ಗಿರಿಗುಹೆಯಿಂದ
ಬಂದಿತು ಧ್ಯಾನಯೋಗಿ ಮುನಿವೃಂದ
ದಿಕ್ಕೆಟ್ಟರು ದಿಗುಪಾಲಕರೆಲ್ಲ
ಕುಕ್ಕರಿಸಲು ದಿಗುದಂತಿಗಳೆಲ್ಲ
ಕಳಚುತಲಿರೆ ಬ್ರಹ್ಮಾಂಡದ ಬೆಸುಗೆ
ನಳಿನಭವಾದ್ಯರು ಗಡಗಡ ನಡುಗೆ
ಚಂಡಕರ ಕುಲನು ಕಂಡುಕೋದಂಡ
ದಂಡವ ಸೆಳೆದನು ಸಾರಿ-
ತುಂಡಾದುದು ಭುಜ ದಂಡ ಬಲಕೆ ನಭ
ಮಂಡಲಕಾ ಧನು ನಿಮಿರಿ-
ಕಂಡು ಕೌತುಕವ ದಿಂಡುರುಳಿತು ಸುರ
ದಂಡ ಸುಮಂಗಳ ಬೀರಿ –
ಜನಕ ಶತಾನಂದರ ಒಡಗೂಡಿ
ಮುನಿ ಕೌಶಿಕನಲಿ ಸವಿಮಾತಾಡಿ
ವಿನುತ ಪುಣ್ಯವೋ ಫಲಿಸಿತು ಜೋಡಿ
ನಿಮಿ ರವಿಕುಲ ಎಮಗೈ ಒಡನಾಡಿ
ಹಾಗೆಯೇ ಇನ್ನೊಂದೆಡೆ ’ಭೋಜನವರ್ಣನೆ’ಯ ಪದ್ಯವೊಂದು ಗಮನ ಸೆಳೆಯುತ್ತದೆ.
 
ಯೋಜನದಗಲದ ಭೋಜನಶಾಲೆ
ರಾಜಿಪ ರನ್ನದ ಮಣೆಗಳ ಮೇಲೆ
ರಾರಾಜಿಪ ರಾಜರುಗಳ ಸಾಲೆ
 
ಸೋಜಿಗ ಚತುರ ಶಿಲ್ಪಿಗಳ ಲೀಲೆ
ಇಂತಹ ಪದ್ಯಬಂಧಗಳಿಂದ ಹರಿಕಥೆಯಲ್ಲಿ ರಸನಿರ್ಮಾಣ ಸುಲಭವಾಗುತ್ತದೆ. ವಿವಿಧ ಸಂದರ್ಭಗಳಿಗೆ ಒಪ್ಪುವ ಅನೇಕ ಪದ್ಯಗಳನ್ನು ಬೇರೆಬೇರೆ ಮೂಲಗಳಿಂದ ಸಂಗ್ರಹಿಸಿ ಇಲ್ಲಿ ಕೊಡಲಾಗಿದೆ. ವಾಲ್ಮೀಕಿ ರಾಮಾಯಣ, ತೊರವೆ ರಾಮಾಯಣದಿಂದ ತೊಡಗಿ ಕುವೆಂಪು ವಿರಚಿತ ಶ್ರೀರಾಮಾಯಣ ದರ್ಶನಂ ಕಾವ್ಯದ ಸಾಲುಗಳವರೆಗೂ ದೊರಕುವ ಇಲ್ಲಿಯ ಉಲ್ಲೇಖಗಳ ವಿಪುಲತೆ ಲೇಖಕರ ಬಹುಜ್ಞತೆಗೆ ಸಾಕ್ಷಿ. ಭಾರತ ತಾತ್ಪರ್ಯ ನಿರ್ಣಯ, ರಾಮಚರಿತ ಮಾನಸ, ರಾಮದಾಸರ ಮನಾಚೆ ಶ್ಲೋಕ, ದಾಸರ ಸುಳಾದಿ, ಉಗಾಭೋಗ ಹೀಗೆ ಭಾರತೀಯ ವಾಙ್ಮಯದ ಸಾರಸರ್ವಸ್ವವೇ ಇಲ್ಲಿ ಮಡುಗಟ್ಟಿ ನಿಂತಿದೆ.
ಶ್ರೀಗುರು ಚರಿತಾಮೃತ : ಇದು ಮರಾಠಿಯ ಓವೀ ಛಂದಸ್ಸಿನಲ್ಲಿ ರಚನೆಗೊಂಡ ಕೊಂಕಣಿ ಕೃತಿ. ಅಚ್ಯುತದಾಸರು ತಮ್ಮ ಗುರು ಪರಂಪರೆಯನ್ನು ಗೇಯಪೂರ್ಣವಾದ ಸೊಲ್ಲುಗಳಲ್ಲಿ ಕಟ್ಟಿಕೊಟ್ಟಿದ್ದಾರೆ. ಒಟ್ಟು 6,800 ಓವಿಗಳಲ್ಲಿ ಸಾಗುವ ಈ ಚರಿತಾಮೃತದಲ್ಲಿ ಸಿದ್ಧಸಾಧಕ ಸಂವಾದ, ವ್ಯಾಸಾವತಾರ, ಸಾರಸ್ವತ ಚರಿತ್ರೆ, ಪರಶುರಾಮ ಚರಿತ್ರೆ, ಮಧ್ವಚರಿತ್ರೆ, ಶ್ರೀ ಕಾಶೀಮಠ ಪರಂಪರೆ, ಶ್ರೀ ಸುದೀಂದ್ರ ಚರಿತ್ರೆ ಎಂಬ ಏಳು ಅಧ್ಯಾಯಗಳಲ್ಲಿ ಈ ಭಕ್ತಿಗಂಗಾವಾಹಿನಿ ಹರಿಯುತ್ತದೆ.
ಓಂ ವಿಶ್ವಂಭರ ಗಣಪತಿ |
ತೂಚಿ ಪ್ರಣವ ಸ್ವರೂಪಿ ||
ತೂ ಸರ್ವೋತ್ತಮ ಜಗತ್ಪತಿ |
ಆದಿಮೂರ್ತಿ ||
ಹೇ ಸ್ಪಷ್ಟಾದಿ ಅಷ್ಟಕರ್ತಾ ||
ಅಷ್ಟನಾಮಾ ಸಮರ್ಥಾ ||
ಅಷ್ಟಾಕ್ಷರೀ ಮಹಾಮಂತ್ರ ||
ನಿತ್ಯ ಮುಕ್ತಾ ||
 
ಶ್ರೀಗುರು ಪರಂಪರೆಯ ಚರಿತ್ರೆಯನ್ನು ಸರಳವಾದ ಹಾಡುಗಬ್ಬದಲ್ಲಿ ಹೇಳುವ ಇಲ್ಲಿಯ ಓವೀ ಪದ್ಯಗಳು ಸಂತ ಏಕನಾಥರ ಜ್ಞಾನೇಶ್ವರಿಯನ್ನು ಹೋಲುತ್ತವೆ. ಕೊಂಕಣಿ ಸಾಹಿತ್ಯದಲ್ಲಿ ಇದೊಂದು ಗಮನಾರ್ಹವಾದ ಕೃತಿ ಎಂಬ ಮನ್ನಣೆ ಗಳಿಸಿದೆ.
 
ಗೀತಾರ್ಥ ಚಿಂತನೆ : ಭಗವದ್ಗೀತೆಯನ್ನು ವ್ಯಾಖ್ಯಾನಿಸಿ ಕನ್ನಡದಲ್ಲಿ ಬಂದಿರುವ ಗ್ರಂಥಗಳಲ್ಲಿ ’ಗೀತಾರ್ಥ ಚಂತನೆ’ ಮಹತ್ತ ್ವಪೂರ್ಣವಾದ ಕೃತಿಯಾಗಿದೆ. ಹರಿದಾಸರ ಹಾಡುಗಳ ಮೂಲಕ ಗೀತಾವಾಕ್ಯಗಳನ್ನು ಸುಲಭವಾಗಿ ವಿಶ್ಲೇಷಿಸುವ ಇಲ್ಲಿಯ ಶೈಲಿ ಅನನ್ಯವಾದುದು. ಭಗವದ್ಗೀತೆಯಲ್ಲಿರುವ ಭಕ್ತಿ, ಜ್ಞಾನ, ವೈರಾಗ್ಯ, ಕರ್ತವ್ಯ ಪ್ರಜ್ಞೆ, ಕರ್ಮಫಲ, ಸದಸದ್ ವಿವೇಕ, ಸಮಚಿತ್ತತೆಗಳನ್ನು ಅನೇಕ ಉಪಕಥೆಗಳ ಮೂಲಕ ಸೋದಾಹರಣವಾಗಿ ಇಲ್ಲಿ ವಿವರಿಸಲಾಗಿದೆ. ಸಮಕಾಲೀನ ಸಮಾಜದ ಸಂದರ್ಭದಲ್ಲಿ ಕಿಂಕರ್ತವ್ಯತಾಮೌಢ್ಯದಿಂದ ಬಳಲುತ್ತಿರುವ ಸಾಮಾನ್ಯರ ಬದುಕಿಗೆ ಭರವಸೆಯನ್ನು ತುಂಬುವ ಪ್ರಾಮಾಣಿಕ ಪ್ರಯತ್ನ ಇಲ್ಲಿ ಕಂಡುಬರುತ್ತದೆ. ಅತ್ಯಂತ ಜಟಿಲವಾದ ಗಂಬೀರ ಪ್ರಮೇಯಗಳನ್ನು ಭಾರತೀಯ ದರ್ಶನ ಸಾರದ ಬೆಳಕಿನಲ್ಲಿ ಸರಳವಾಗಿ ಬಿಡಿಸುವ ಭದ್ರಗಿರಿಯವರ ಜಾಣ್ಮೆ ಇಲ್ಲಿಯ ಪುಟಪುಟಗಳಲ್ಲೂ ಸುವ್ಯಕ್ತ.
ಗೀತಾರ್ಥ ಚಿಂತನೆಯ ಕುರಿತು ಭದ್ರಗಿರಿ ಅಚ್ಯುತದಾಸರೇ ಹೇಳಿಕೊಂಡ ಮಾತುಗಳು ಇಲ್ಲಿ ಮನನೀಯ –
’ಶ್ರೀ ಭಗವದ್ಗೀತೆಯ ಮಹಿಮೆ, ಖ್ಯಾತಿ, ಅದರ ಪ್ರಯೋಜನ, ಅದು ಹುಟ್ಟಿದ ನಾಡಾದ ಭರತಖಂಡದಲ್ಲೇ ಮಾಯವಾಗುತ್ತಿರುವುದು ಖೇದದ ಸಂಗತಿ. ಇದು ಗೀತೆಯ ಮೇಲಿನ ಅನಾದರದಿಂದಲ್ಲ; ಅದರ ಸರಳವಾದ ಸುಂದರ ಉಪದೇಶಗಳು ಜನಸಾಮಾನ್ಯರಿಗೆ ಮುಟ್ಟದಿರುವುದರಿಂದ. ದೇವಭಾಷೆ (ಸಂಸ್ಕೃತ) ತಿಳಿಯದ ದೇವಭಕ್ತರಾದ ಜನರಿಗೆ ದೇವವಾಣಿಯನ್ನು ಸರಳಗೊಳಿಸಿ, ಸಾಹಿತ್ಯ ಸಂಗೀತ ಬದ್ಧವಾಗಿಸಿ, ಸಾಮಾನ್ಯ ಜನರಿಗೂ ಮುಟ್ಟಿಸಿದ ಕೀರ್ತಿ ನಮ್ಮ ಭಾರತೀಯ ಸಾಧುಸಂತದಾಸರೇ ಮೊದಲಾದ ಅನುಭಾವಿಗಳಿಗೆ ಸಲ್ಲತಕ್ಕದ್ದು. ಅನಕ್ಷರಸ್ಥರೇ ಹೆಚ್ಚಿರುವ ನಮ್ಮ ದೇಶದಲ್ಲಿ ಈ ಮಹಾನುಭಾವರುಗಳು ತಮ್ಮ ಸುಂದರ ಕಥಾಕೀರ್ತನ, ನರ್ತನ, ಪ್ರವಚನಾದಿಗಳಿಂದ ಜನರನ್ನು ನಿಜವಾದ ಅರ್ಥದಲ್ಲಿ ವಿದ್ಯಾವಂತರಾಗಿಸಿದರು. ಅಂತಹ ಸಾಧು ಸಂತರ ವಾಣಿಗಳಿಗೂ, ಶ್ರೀ ಭಗವದ್ಗೀತೆಗೂ ಇರುವ ಸಾಮ್ಯ, ಭಾರತೀಯ ಸಾಧು ಸಂತರೆಲ್ಲರ ವಾಣಿಗಳಲ್ಲಿರುವ ಸಮಾನಭಾವ – ಇವುಗಳನ್ನು ಅರಿಯಲು ನಾನು ಮಾಡಿದ ಒಂದು ಸಣ್ಣ ಉಪಕ್ರಮ ಮಾತ್ರ ಇದಾಗಿದೆ.’
’ಇದು ಗೀತೆಯ ಕುರಿತು ವಿಮರ್ಶಾತ್ಮಕ ಗ್ರಂಥವಲ್ಲ. ಗೀತೋಕ್ತ ವಿಚಾರಸರಣಿಯನ್ನು ದಾಸಸಾಹಿತ್ಯ ಮತ್ತು ಸಂತರ ಸಾಹಿತ್ಯದ ಜೊತೆಗೆ ಹೋಲಿಸಿದ ಒಂದು ಸಂಯೋಜನಾತ್ಮಕ ವಿವರಣೆ. ಇದರಲ್ಲಿ ನನ್ನದೇನೂ ಇಲ್ಲ. ದಾಸರ ಸಂತರ ನುಡಿಗಳನ್ನು ಆರಿಸಿ, ಪೋಣಿಸಿ ’ಗೀತಾರ್ಥ ಚಿಂತನೆ’ ಎಂಬ ಒಂದು ಹೂಮಾಲೆ ಕಟ್ಟಿದ ಒಬ್ಬ ಮಾಲೆಗಾರ ನಾನು. ಈ ಗ್ರಂಥಕ್ಕೆ ಸಹಜವಾಗಿಯೇ ಒಂದು ಪ್ರವಚನದ ರೂಪ ಬಂದುದು ನಾನು ಪ್ರವಚನಕಾರನೂ, ಕೀರ್ತನಕಾರನೂ ಆದುದರಿಂದ. ಗೀತೆಯ ಪ್ರವಾಹ ಮತ್ತು ಆಳ ಇವೆರಡನ್ನೂ ಕೇಳಿ ತಿಳಿದ ನಾನು ಸಂತರ ಸಹಾಯದಿಂದ ಇದನ್ನು ಈಜಬೇಕೆಂದು ಪ್ರಯತ್ನ ಮಾಡಿದ್ದೇನೆಯೇ ಹೊರತು ಮುಳುಗಿ ಮುತ್ತನ್ನು ಹೆಕ್ಕಲಿಕ್ಕಲ್ಲ. ಆದರೆ ಮುಳುಗು ಹಾಕಬೇಕೆಂಬ ಅದಮ್ಯ ಹಂಬಲವೇ ನನ್ನನ್ನು ಈಜಾಡಲು ಪ್ರೇರೇಪಿಸಿದುದು ಎಂಬುದು ಸತ್ಯ.’
’ಗೀತಾರ್ಥ ಚಿಂತನೆ’ ಭಗವದ್ಗೀತೆಯ ಅಂತರಾರ್ಥವನ್ನು ಹರಿದಾಸರ ಕೀರ್ತನೆಗಳ ಮೂಲಕ ತಿಳಿಯಪಡಿಸುವ ಉಪಯುಕ್ತ ಕೃತಿ. ಶಾಸ್ತ್ರ ಪ್ರಮೇಯಗಳಲ್ಲಿ ತಲಸ್ಪರ್ಶಿ ಪಾಂಡಿತ್ಯವಿರುವ ಭದ್ರಗಿರಿ ಅಚ್ಯುತದಾಸರು ಈ ಕೃತಿಯಲ್ಲಿ ಭಗವಂತನ ವಿರಾಟ್ ದರ್ಶನದೊಂದಿಗೆ ಹರಿದಾಸ ಸಾಹಿತ್ಯದ ವಿಶ್ವರೂಪವನ್ನು ಅನಾವರಣ ಮಾಡಿದ್ದಾರೆ. ಭಗವದ್ಗೀತೆಯಲ್ಲಿ ಕಥೆಯೇ ಇಲ್ಲ; ಕೇವಲ ಉಪದೇಶವಿರುವುದು. ಹಾಗಿರುವಾಗ ಅದನ್ನು ಹರಿಕಥೆಯ ಹಾಗೆ ಹೇಳಲು ಸಾಧ್ಯವಿಲ್ಲ ಎಂದು ತಿಳಿದವರಿಗೆ ಇಲ್ಲಿ ಅಚ್ಚರಿ ಕಾದಿದೆ. ಹೆಜ್ಜೆಹೆಜ್ಜೆಗೂ ದಾಸಸಾಹಿತ್ಯದ ವಿಪುಲ ಕೀರ್ತನೆಗಳನ್ನು ಉದಾಹರಿಸಿ, ಕ್ಲಿಷ್ಟಾತಿಕ್ಲಿಷ್ಟ ಪ್ರಮೇಯಗಳಿಗೆ ಸರಳವೂ ಸರಸವೂ ಆದ ಪರಿಹಾರಗಳನ್ನು ಸೂಚಿಸುವ ’ಅಚ್ಯುತಗೀತೆ’ ಇದು! ಜೀವನದ ಪಾಡು ಹಾಡಾಗುವ ಮೋಡಿ ಇಲ್ಲಿದೆ. ವರಕವಿ ಬೇಂದ್ರೆಯವರು ಹೇಳಿದಂತೆ – ’ಗೀತದೊಳಗಿನ ಬಲವು ಯಾತರೊಳಗೂ ಇಲ್ಲ’.
ಇವುಗಳೊಂದಿಗೆ ಅಚ್ಯುತದಾಸರು ಇನ್ನೂ ಅನೇಕ ಕೃತಿಗಳನ್ನು ರಚಿಸಿದ್ದಾರೆ. ’ಶ್ರೀ ಪುರಂದರದಾಸರ ಒಗಟು ಹಾಗೂ ಪರಾಕು’, ’ಶ್ರೀಗುರುಭಜನಾಮೃತ’, ’ಶ್ರೀ ವೆಂಕಟೇಶ ಮಾಹಾತ್ಮ ್ಯಂ’, ’ಕೀರ್ತನರೂಪೀ ಭಗವದ್ಗೀತೆ’, ’ಪರಿವರ್ತನ’ ಎಂಬ ಕೊಂಕಣಿ ನಾಟಕ, ’ಗೌಡಸಾರಸ್ವತ ಬ್ರಾಹ್ಮಣಾಲೆ ಕುಲದೇವ ಆಣಿ ತಾಂಗೆಲೆ ಧರ್ಮಗುರು’ – ಮುಂತಾದವುಗಳು ಅವರ ಸಾರಸ್ವತ ತಪಸ್ಸಿನ ಫಲ. ಹಿಂದೀ ಮರಾಠಿ ಸಂತ ಸಾಹಿತ್ಯದಿಂದ ಆಯ್ದ ಭಾಗಗಳನ್ನು ಕನ್ನಡಕ್ಕೆ ಅನುವಾದಿಸಿರುವುದು ಭಾಷಾ ಸಮನ್ವಯದ ಕೆಲಸ. ಸಮರ್ಥ ರಾಮದಾಸರ ಮನಾಚೆ ಶ್ಲೋಕಗಳನ್ನು ’ಮನೋಬೋಧೆ’ ಎಂಬ ಹೆಸರಿನಲ್ಲಿ ಕನ್ನಡಕ್ಕೆ ದ್ವಿಪದೀ ರೂಪದಲ್ಲಿ ಭಾಷಾಂತರಿಸಿದ್ದಾರೆ. ಹರಿಕಥೆಗಳಲ್ಲಿ ಅವರು ಬಳಸುತ್ತಿದ್ದ ಉಪಕಥೆಗಳು ’ದೃಷ್ಟಾಂತಸಿಂಧು’ ಎಂಬ ಶೀರ್ಷಿಕೆಯಲ್ಲಿ ಸದ್ಯದಲ್ಲೇ ಪ್ರಕಟವಾಗಲಿದೆ.
ಭದ್ರಗಿರಿಯವರ ಕವಿತಾಶಕ್ತಿಗೆ ನಿದರ್ಶನವಾಗಿ ಈ ಕೆಳಗಿನ ಕೆಲವು ರಚನೆಗಳನ್ನು ನೋಡಬಹುದು.
 
ಚೆನ್ನಕೇಶವ ಸ್ತುತಿ
ಇನ್ನಾದರು ಎನ್ನ ಮನ್ನಿಸು ಮಧವನೆ
ಪನ್ನಗಾದ್ರಿವಾಸ ಚೆನ್ನ ಕೇಶವನೆ || ಪ ||
ಮುನ್ನ ಮಡಿದ ದುಷ್ಕರ್ಮದಿ ಬಳಲಿದೆ
ಇನ್ನು ಪಾರುಕಾಣೆ ಘನ್ನ ನಿನ್ನಾಮೆ
ತನ್ನವರು ತಾನು ತನದೆಂದು ತನ್ಮಯದಿ
ನಿನ್ನ ಮರೆತೆನು ದಾರಿ ಕಾಮದೀ ಭವದಿ || ೧||
ಎನ್ನವರು ಎನಗಿಲ್ಲ ನೀ ಹೊರತು ಗತಿಯಿಲ್ಲ
ಎನ್ನ ಕೈ ಬಿಟ್ಟರಪಕೀರ್ತಿ ನಿನಗೆಲ್ಲ
ನಿನ್ನವರ ಸೇವೆಯಲಿ ನಿನ್ನವನು ನಾನಾಗಿ
ನಿನ್ನ ಪುರಕೊಂನ್ನ ಮನ್ನಿಸೈ ದೊರೆಂ || ೨ ||
ಆಶೆಂನಗಿನಿತಿಲ್ಲ ದಾಸನಾಗಿಹೆನಲ್ಲ
ಆಶ್ರಯವನಿತ್ತು ಪೋಷಿಸು ಕೇಶವನೆ
ರಾಶಿ ದೈವವ ನಂಬಿದಾತ ನಾನಲ್ಲ
ಶ್ರೀ ಚೆನ್ನ ಮೂಲನಾರಾಯಣನೆ ಬಲ್ಲ || ೩ ||
 
ಸುಳಾದಿ
ನಡೆವಾಗ ನುಡಿವಾಗ ಕಡು ಹರುಷಗೊಂಡಾಗ
ಎಡಹಿ ಬಿದ್ದಾಗ ಮನ ಚಡಪಡಿಸುತಿರುವಾಗ
ಕೆಡುವಾಗ ಕೋಪದಿಂ ಕಿಡಿಗೆದರಿಗೊಂಬಾಗ
ಜಡ ಮೂಢನೆಂದು ಜನ ನುಡಿದು ನಿಂದಿಸುವಾಗ ||
 
ಎಡೆಬಿಡದೆ ದುಃಖಗಳು ಅಡವರಸಿ ಬಂದಾಗ
ಮಡದಿ ಮಕ್ಕಳು ಮುನಿದು ಕೆಡುನುಡಿಯ ನುಡಿವಾಗ
ಕಡೆಗಣಿಸಿ ಕಡೆಗಣ್ಣ ನೋಟದಿಂದಿರಿವಾಗ
ಅಡರಿ ಬಹು ದಾರಿದ್ರ  ನುಡಿ ನಡೆಯದಿರುವಾಗ ||
 
ಅಡವಿಯಂ ಪೊಗವೆಳಸಿ ನಡುಗಿ ಭಯಗೊಂಡಾಗ
ಅಡಿಗಡಿಗೆ ನುಡಿ ಬಿಡದೆ ಮೂಲ ನಾರಾಯಣನ
ಅಡಿಗಳನು ಸ್ಮರಿಸುವಗೆ ಕಡಲ ಶಯನನು ಒಲಿದು
ಬಿಡುಗಡೆಯ ಮಳ್ಪನಿದ ದೃಢವಾಗಿ ನಂಬು ||
 
ಸುವ್ವಾಲಿ ಪದ್ಯ
ನಾರಾಯಣನೆ ವಿಶ್ವಕಾರಣನೆ ಗುಣಪೂರ್ಣ
ನೀರದಿsಶಯನ ನಿರವದ್ಯ  | ನಿರ್ದೋಷ
ಕಾರುಣ್ಯಮೂರ್ತಿ ಸಲಹೆಮ್ಮ ||
ಭದ್ರಾದ್ರಿವಾಸ ಶ್ರೀ ರುದ್ರಾದಿ ವಂದ್ಯನೆ
ಭದ್ರಸಿಂಹನೆ ಂಗ ವಿಠಲನೆ  | ದುರಿತವ
ದಗ್ಧವಾಗಿಸು ದೇವ ದಯದಿ ||
ಸಾಧುಸಜ್ಜನ ಪ್ರೀಯ ಬಾದರಾಯಣ ಜೀಯ
ವೇದವ್ಯಾಸ ಬದರಿ ವಾಸ  | ಶ್ರೀಶನೆ ಎಮಗೆ
ಬೋದಿsಸಯ್ಯ ತತ್ತ ಜ್ಞಾನ ||
ಉತ್ತಮ ಬದರಿಂಳ್ ನಿತ್ಯನೆಲೆಸಿರ್ಪೆ ನೀ
ಸತ್ಯವತೀ ಸುತ ಸಲಹೆಮ್ಮ  | ದಯದಿಂದ
ಭೃತ್ಯರಾಗಿಸಬೇಕೋ ನಿನ್ನ ||
 
ಭಾರತಮತೆಯ ಸ್ತೋತ್ರ :
ಪುಣ್ಯಭೂಮಿ ದೇವಭೂಮಿ ವೀರಭೂಮಿ ಭಾರತ
ತಪೋಭೂಮಿ ವೇದಭೂಮಿ ಮತೆ ರಾಷ್ಟ್ರ ದೇವತಾ ||
 
ಸತ್ಯಶೀಲ ಶಾಂತಿ ಸಹನೆ ಮಂತ್ರವಿದುವೆ ತಾರಕ
ಸ್ತುತ್ಯ ಋಷಿ ಪರಂಪರೆಯಿದು ನಿತ್ಯವೆಮಗೆ ಪ್ರೇರಕ ||
 
ಹಿಮವಂತನ ಧೈರ್ಯವಾಂತ ಉದದಿsಯಗಾಂಬಿsರ್ಯ ಬೆರೆತ
ನದ ನದಿ ಸೌಂದರ್ಯದ ಮಹಾಮುಕ್ತಿ ಧಾಮ ಭಾರತ ||
 
ರಾಮಕೃಷ್ಣ ಬುದ್ಧಶಂಕರ ರಾಮನುಜ ಮಧ್ವಪ್ರವರ
ರಾಮಕೃಷ್ಣ ಪರಮಹಂಸ ಬಸವ ರಾಮತೀರ್ಥರ ||
 
ಕನಕ ಪುರಂದರರ ಸಂತ ಜನಕ ಜ್ಞಾನೇಶ್ವರರ ಪಡೆದ
ವಣಿಕ ತುಕಾ ತುಲಸಿ ಗುರು ನಾನಕರ ಪೆತ್ತ ಭಾರತ ||
 
ಬಲಿ ಬಿsಷ್ಮ ನಳ ಸಗರರ ಕಲಿ ಶಿವಾಜಿ ಶೂರರ
ತಿಳಿಯದೆನಿತೊ ಸಂತರು ಮೈ ತಳೆದ ಧನ್ಯ ಭಾರತ ||
 
ರಮಣ ಋಷಿ ವಿವೇಕಾನಂದ ಪೂರ್ಣಂಗಿಯರವಿಂದ
ತಿಲಕ ಗಾಂದಿs ಸಂತರಿಂದ ಪುಲಕಗೊಂಡ ಭಾರತ ||
 
ಸೀತೆ ಸಾವಿತ್ರಿ ಗೌರಿ ಗಾರ್ಗಿ ಮೈತ್ರೇಯಿ ಶಬರಿ
ಅನಸೂಯ ಅರುಂಧತಿ ದಮಯಂತಿಯ ಭಾರತ ||
 
ಮೀರಾ ಶಾರದಾ ಮಣಿಯರ ವೀರ ಝನ್ಸಿ ಗಿರಿಯಮ್ಮರ
ಅಕ್ಕ ಅವ್ವೆಯರಾಂಡಳ ಭಕ್ತಿಧಾಮ ಭಾರತ ||
 
ವಿಶ್ವಹಿಂದು ವಿಶ್ವಬಂಧು ವಿಶ್ವಶಾಂತಿಗೋಸುಗ
ವಿಶ್ವಗುರುವು ಭಾರತಾಂಬೆ ಪೊರೆಯಲೆಮ್ಮ ಸಂತತ ||
 
 
ವೇದವ್ಯಾಸ ಸ್ತುತಿ
ವೇದವ್ಯಾಸ ವಿಷ್ಣು ವ್ಯಾಪಕ
ಮಧವೇಂದ್ರ ಮನಮೋದದಾಯಕ ||
 
ಜಟಾಮುಕುಟ ಸುಂದರ ಯತಿವೇಷ
ಘಟಕಟ ವ್ಯಾಪಕ ಜ್ಞಾನಪ್ರಕಾಶ
ಕುಟಿಲ ದೈತ್ಯಕುಲ ಕುಠಾರಶ್ರೀಶ
ವಟುರೂಪ ಹರಿ ಬದರೀವಾಸ ||
 
ಮೋದತೀರ್ಥಗುರು ಮಧವ ಕೃಷ್ಣ
ಸಾಧುಸಜ್ಜನ ಪ್ರಿಯ ಬಾದರಾಯಣ
ಛೇದ ಭೇದಾದಿ ಅಂತ್ಯರಹಿತ ಹರಿ
ವೇದ ಮಯ ಮೂಲ ನಾರಾಯಣ ||
ಈ ಸ್ತುತಿ ಪದ್ಯದ ಕೊಂಕಣಿ ಅವತರಣಿಕೆಯನ್ನು ಪಂಡಿತ ಬೀಮಸೇನ ಜೋಷಿಯವರು ಹಾಡಿದ್ದಾರೆ. ಕೊಂಕಣಿ ಭಜನಾ ಮಂಡಳಿಗಳಲ್ಲಿ ಅದು ಸುಪ್ರಸಿದ್ಧ ರಚನೆ. ಅದು ಎಷ್ಟು ಜನಪ್ರಿಯವಾಗಿದೆ ಎಂದರೆ ಒಮ್ಮೆ ಮುದುಕಿಂುೊಬ್ಬರು ಅಚ್ಯುತದಾಸರ ಬಳಿಗೆ ಬಂದು ಈ ರಚನೆ ಯಾವ ಕವಿಯದು ಎಂದು ಕೇಳಿದಳಂತೆ! ’ರಾಮಾವತಾರಕಿಂ ಮಿಗಿಲಲ್ತೆ ರಾಮಾಯಣಾವತಾರಂ’ ಎಂಬ ಕವಿವಾಣಿಯಂತೆ, ಕೀರ್ತನೆಂುೊಂದು ಕೀರ್ತನಕಾರನನ್ನೂ ಹಿಂದಿಕ್ಕಿದೆ ಎಂಬುದು ಇಲ್ಲಿಯ ವಿಶೇಷತೆ. ಕವಿಗೆ ಕಾಲದೇಶಗಳ ಬಂಧನವಿದೆ, ಕೃತಿಗಲ್ಲ. ಕೃತಿ ವಿಭೂತಿಗೆ ನಮೋ….
 
ತುಳುಸಾಹಿತ್ಯ ಸೇವೆ
ಭದ್ರಗಿರಿಯವರು ಕನ್ನಡ ಕೊಂಕಣಿಗಳಲ್ಲಿ ಸಾವಿರಾರು ಹರಿಕಥೆಗಳನ್ನು ಮಾಡಿದ್ದಾರೆ. ಹಿಂದಿ ಮರಾಠಿ ಭಾಷೆಗಳ ಸಂತ ಸಾಹಿತ್ಯವನ್ನು ಕನ್ನಡಕ್ಕೆ ಅನುವಾದಿಸಿದ್ದಾರೆ. ಇವುಗಳ ನಡುವೆ ಅವರ ತುಳು ಭಾಷೆಯ ಹರಿಕಥೆಗಳು ವಿಶಿಷ್ಟವಾಗಿ ನಿಲ್ಲುತ್ತವೆ. ಅವರು ಬಳಸುವ ತುಳುಭಾಷೆಯ ಬನಿ ಅದಕ್ಕೆ ಕಾರಣ. ಈಗ ಮರೆಯಾದ ಎಷ್ಟೋ ತುಳು ಶಬ್ದಗಳನ್ನು ಅವರು ಹರಿಕಥೆಯಲ್ಲಿ ಬಳಸುವುದು ಭಾಷಿಕ ನೆಲೆಯಲ್ಲಿ ಅತ್ಯಂತ ಮಹತ್ವದ ಸಂಗತಿ. ಈ ದಿಸೆಯಲ್ಲಿ ಕೆಲಸಮಾಡಿದ ಇನ್ನೊಬ್ಬರು ಹರಿದಾಸರೆಂದರೆ ದಿ. ಮಲ್ಪೆ ರಾಮದಾಸ ಸಾಮಗರು.
ಹಂಪಿ ಕನ್ನಡ ವಿಶ್ವವಿದ್ಯಾಲಯ ಹೊರತಂದ ’ತುಳುಸಾಹಿತ್ಯ ಚರಿತ್ರೆ’ ಶ್ರೀ ಭದ್ರಗಿರಿಯವರ ತುಳು ಹರಿಕಥೆಯ ಪದ್ಯಗಳನ್ನು ದಾಖಲಿಸಿದೆ. ಕೆಲವು ಕಡೆ ಪುರಂದರದಾಸರೇ ಮೊದಲಾದವರ ಕೀರ್ತನೆಗಳ ತುಳು ಅನುವಾದವೂ ಗಮನಾರ್ಹವಾಗಿದೆ. ಉದಾಹರಣೆಗೆ ಪುರಂದರದಾಸರ ’ಸತತ ಗಣನಾಥ ಸಿದ್ಧಿಯ ಕೊಡುವ’ ಎಂಬ ಕೀರ್ತನೆಯ ತುಳು ಅನುವಾದವನ್ನು ಗಮನಿಸಬಹುದು.
ಸತತ ಗಣನಾಥೆ ಸಿದ್ಧಿನ್ ಕೊರುಪೆ ಕಾರ್ಯಯೋಲೆಡ್
ಮತಿ ಪ್ರೇರಣೆ ಮಲ್ಪುನಾ ಪಾರ್ವತೀದೇವಿ
ಮುಕುತಿ ಪದೊಕು ಮನ ಕೊರುವೆ ಮಹರುದ್ರ ದೇವೆರ್
ಭಕುತಿದಾಯಕಿ ಭಾರತೀದೇವಿ ||
ಯುಕುತಿ ಶಾಸ್ತ್ರೊಳೆಗ್ ವನಜಸಂಭವನೊ ಸತಿ
ಗತಿ ಕೊರುವೆ ನಮ್ಮ ಗುರು ಪವಮಾನೆ
ಚಿತ್ತೊಗು ಆನಂದಸುಖೊನು ಕೊರುವೊಳು ರಮಾ
ಭಕ್ತ ಜನಕುಳೆ ಸ್ವಾಮಿ ಪುರಂದರ ವಿಠಲೆ ||
ಭದ್ರಗಿರಿಯವರ ಕವಿತೆಗಳಲ್ಲಿರುವ ಛಂದೋಬಂಧಗಳು ಗಮನ ಸೆಳೆಯುವಂತಹುದು. ಈ ಕೆಳಗಿನ ರಚನೆಯಲ್ಲಿ ಅವರು ದ.ರಾ. ಬೇಂದ್ರೆಯವರ ಮೇಘ ಛಂದಸ್ಸನ್ನು ಸುಲಲಿತವಾಗಿ ತುಳುವಿಗೆ ಹೊಂದಿಸಿದ್ದು ಗಮನಾರ್ಹ.
ಓ ಸಿದ್ಧ ಪುರುಷ ಕೇನೊಂಜಿ ನಿಮಿಷ ಬುಲಿಪುಂಡು ಕೋಟಿ ಕರ್ಲ್
ಓ ಯೋಗಿ ಮಹಿಮ ಬುಡುಪಾದ್ ಕೊರುಲ ರೋಗಾದಿ ಬಾಧೆದುರ್ಲು
ಕಲ್ಪಾಂತ ಸಾಕ್ಷಿ ಬೊಲ್ಪಾಂಡ್ ತೂಲ ತೆರಿಯಂದೆ ಪೋಯೆ ನಿನನೆ
ನಿನ ಕಣ್ಣ್ಡೆನ್ನ ಮನಪೂರ್ತಿ ತೂಲ ನಡಪಾಲ ಒಟ್ಟುಗೆನನೆ ||
(ಶ್ರೀ ಒಡಿಯೂರು ಕ್ಷೇತ್ರ ಮಹಾತ್ಮೆ)
 
ಸಾಮೂಹಿಕ ಭಜನೆಯ ಲಯತಾದಾತ್ಮ್ಯ ರೂಪಕಸಾಮರ್ಥ್ಯ, ಅಂತ್ಯಪ್ರಾಸದ ಚೆಲುವು, ಅನುರಣನ ಗುಣ, ಸರಳ ನಿರೂಪಣೆ ಮುಂತಾದವುಗಳು ಭದ್ರಗಿರಿಯವರ ಕಾವ್ಯದ ಮುಖ್ಯಾಂಶಗಳು. ಈ ಕೆಳಗಿನ ಕವಿತೆಗಳಲ್ಲಿ ಅಂತಹ ಸೊಬಗನ್ನು ಗಮನಿಸಬಹುದು.
ಪ್ರಾಣವಿಠಲೆ – ಪಂಚ – ಪ್ರಾಣ ವಿಠಲೆ
ಬಂಧು ವಿಠಲೆ – ದೀನ – ಬಂಧು ವಿಠಲೆ
ಶ್ವಾಸ ವಿಠಲೆ – ವಿ – ಶ್ವಾಸ ವಿಠಲೆ
ದೃಷ್ಟಿ ವಿಠಲೆ – ಮಾತ – ಸೃಷ್ಟಿ ವಿಠಲೆ
ಕರ್ಮವಿಠಲೆ – ಕರ್ಮ – ಧರ್ಮ ವಿಠಲೆ         (ಭಕ್ತ ಗೋರಕುಂಬಾರೆ)
 
ಬತ್ತ್ಂಡ್ ನಂದಿನಿ ತೀರ್ಥ | ಅಪಗನೆ
ಜತ್ತ್ಂಡತ್ತೆ ಅಮೃತ ||
ಬದ್ಕ್ಂಡ್ ಸಕಲ ಜೀವಜಡ ಜಂತು
ಬಿದೆ ಬಿರಿಯಾಂಡ ಚೈತನ್ಯದ ತಂತು
 
ಆಜಿನ ದೊಂಡೆಗ್ ಅಮೃತಧಾರೆ
ಭೂಮಿದೇವಿನ ಬೊಲ್ಪುದ ಸೀರೆ
ಫಲೊಕುಳು ಪುಷ್ಪೊಡು ಮಲೆ ಸಮೃದ್ಧಿ
ನೆಲೊಕು ತಣ್ಪು ಜ್ವಲ ಸ್ವರ್ಗೊದ ಸಿದ್ಧಿ (ಶ್ರೀ ಕಟೀಲು ಕ್ಷೇತ್ರ ಮಹಾತ್ಮೆ)
 
ದೇವೆರುಪ್ಪುನಿ ಒಲ್ಪಯ? | ತೆರಿಯೊಣ್ಣೆಯ
ದೇವೆರುಪ್ಪುನಿ ಒಲ್ಪಯ? ||
ಬೆನ್ಪುನ ಬಡವಡ ಬ್ರಹ್ಮಜ್ಞಾನಿಡ
ಉಣ್ಪುನ ತಿನ್ಪುನ ಒಣಸ್ ತಿನಸ್ಲೆಡ
ಪಣ್ಪುನ ನಾಲಯಿ ತಣ್ಪು ಉಷ್ಣೊಲೆಡ
ಮನ್ಪಂದಿನ ಶಕ್ತಿ ಒಲ್ತವುಯಾ ||         (ಭಕ್ತೆ ದಾಮಾಜಿಪಂತೆ)
 
ಮಣ್ಣ್ಡ್ ಬುಳೆತಿನ ಬುಳೆನ್ ತಿಂದ್ದ್
ಮಣ್ಣ್ಡ್ ಮಣ್ಣಾದ್ ಪೋಪೊ ನಮ
ಮಣ್ಣ್ಡ್ ಪುಟುದಿನ ನಿನ್ನ ಉಡಲ್ಡೇ
ಚಿನ್ಮಯ ಮೂರ್ತಿನ್ ತೂವೊಡಣ್ಣ      (ಭಕ್ತ ಚೋಕಾಮೇಳ್)
 
ಈ ತುಳು ಭಕ್ತಿಗೀತೆಗಳ ಸಂಕಲನ ಪ್ರತ್ಯೇಕವಾಗಿಯೇ ಪ್ರಕಟವಾದರೆ ಅದು ತುಳುಸಾಹಿತ್ಯಕ್ಕೆ ಒಂದು ಅಪೂರ್ವ ಕೊಡುಗೆಯಾಗಬಲ್ಲುದು.
 
ಪ್ರಶಸ್ತಿ ಪುರಸ್ಕಾರಗಳು
ಭದ್ರಗಿರಿ ಅಚ್ಯುತದಾಸರನ್ನು ಅನೇಕ ಪ್ರಶಸ್ತಿ ಪುರಸ್ಕಾರಗಳು ಅರಸಿಕೊಂಡು ಬಂದಿವೆ. ಅವುಗಳಲ್ಲಿ ಪ್ರಮುಖವಾದವುಗಳು ಕರ್ನಾಟಕ ಸರಕಾರದ ’ಕನಕಪುರಂದರ ಪ್ರಶಸ್ತಿ’ (2000), ’ರಾಜ್ಯೋತ್ಸವ’ ಪ್ರಶಸ್ತಿ (1985), ಹಂಪಿಯ ಕನ್ನಡ ವಿಶ್ವವಿದ್ಯಾಲಯದ ’ನಾಡೋಜ’ ಪ್ರಶಸ್ತಿ (2000), ಕರ್ನಾಟಕ ಸಂಗೀತ ಮತ್ತು ನೃತ್ಯ ಅಕಾಡೆಮಿಯ ಗೌರವ ಪ್ರಶಸ್ತಿ ಮತ್ತು ’ಕರ್ನಾಟಕ ಕಲಾತಿಲಕ’ ಪುರಸ್ಕಾರ (1990), ಶ್ರೀ ಕಾಶೀ ಮಠಾದೀಶ ಶ್ರೀ ಸುದೀಂದ್ರತೀರ್ಥರಿಂದ ’ಕೀರ್ತನಾಗ್ರೇಸರ’ (1956), ಶ್ರೀ ಗೋಕರ್ಣ ಪರ್ತಗಾಳಿ ಮಠಾದೀಶರಿಂದ ’ಕೀರ್ತನಾಚಾರ್ಯ’ (1963), ಶ್ರೀ ಪೇಜಾವರ ಮಠಾದೀಶ ಶ್ರೀ ವಿಶ್ವೇಶ ತೀರ್ಥರಿಂದ ’ಶ್ರೀಕೃಷ್ಣಾನುಗ್ರಹ ಪ್ರಶಸ್ತಿ’ (1985), ಶ್ರೀ ಅದಮಾರು ಮಠಾದೀಶ ಶ್ರೀ ವಿಬುಧೇಶ ತೀರ್ಥರಿಂದ ’ಹರಿದಾಸ ಕುಲಭೂಷಣ’ ಪ್ರಶಸ್ತಿ (1987), ಶ್ರೀ ವಿದ್ಯಾದಿರಾಜರಿಂದ ’ನವರತ್ನ ಪುರಸ್ಕಾರ’, ಶ್ರೀಮದ್ ರಾಘವೇಶ್ವರ ಭಾರತಿ ಶ್ರೀಗಳವರಿಂದ ’ಪುರುಷೋತ್ತಮ ಪ್ರಶಸ್ತಿ’ ಇವುಗಳೊಂದಿಗೆ ಕೊಂಕಣಿ ಅಕಾಡೆಮಿ ಪ್ರಶಸ್ತಿ, ವಿಶ್ವಕೊಂಕಣಿ ಸಮಾವೇಶದ ಪುರಸ್ಕಾರ, ಮುಂಬಯಿಯ ಗೌಡಸಾರಸ್ವತ ಸಮಾಜದಿಂದ ’ಕೀರ್ತನ ಸಾಮ್ರಾಟ’ ಪ್ರಶಸ್ತಿ, ಟಿ.ಎಂ.ಎ. ಪೈ ಪ್ರತಿಷ್ಠಾನದ ಪ್ರಶಸ್ತಿ, ಏರ್ಯ ಪ್ರಶಸ್ತಿ, ಶಂಕರನಾರಾಯಣ ಸಾಮಗ ಪ್ರಶಸ್ತಿ, ದೇರಾಜೆ ಪ್ರಶಸ್ತಿ, ಕೊ.ಅ. ಉಡುಪ ಪ್ರಶಸ್ತಿ, ಆಳ್ವಾಸ್ ನುಡಿಸಿರಿ ಪ್ರಶಸ್ತಿ – ಹೀಗೆ ನಾಡಿನಾದ್ಯಂತ ಪ್ರತಿಷ್ಠಿತ ಸಂಘಸಂಸ್ಥೆಗಳು ಇವರ ಮೇಲೆ ಪ್ರಶಸ್ತಿಗಳ ಮಳೆಯನ್ನೇ ಸುರಿಸಿವೆ.
ಕರ್ನಾಟಕ ಸಂಗೀತ ಮತ್ತು ನೃತ್ಯ ಅಕಾಡೆಮಿಯ ಸದಸ್ಯತ್ವದ ಗೌರವವೂ (1984-87) ಇವರಿಗೆ ಲಬಿಸಿದೆ. ಇವರ ಹರಿಕೀರ್ತನೆ ಮತ್ತು ಗೀತಾಪ್ರವಚನ ಸೇವೆಯ ಇಪ್ಪತ್ತೈದನೇ ವರ್ಷದ ಸಂದರ್ಭದಲ್ಲಿ ಬೆಂಗಳೂರಿನ ಅಬಿಮಾನಿಗಳು ’ಬೆಳ್ಳಿಸಂಚಿಕೆ’ಯನ್ನೂ (1978), ಐವತ್ತನೇ ಹುಟ್ಟುಹಬ್ಬದ ಸವಿನೆನಪಿಗಾಗಿ ’ಸ್ವರ್ಣಸಂಚಿಕೆ’ಯನ್ನು (1982) ಭದ್ರಗಿರಿಯವರಿಗೆ ಸಮರ್ಪಿಸಿ ಧನ್ಯರಾಗಿದ್ದಾರೆ.
ಮನೆಯೇ ಗ್ರಂಥಾಲಯ
ಮುಂಬಯಿ ಮಹಾನಗರಕ್ಕೆ ಹರಿಕಥೆಗೆ ಹೋಗುತ್ತಿದ್ದಾಗ, ಅಚ್ಯುತದಾಸರು ಹಗಲುಹೊತ್ತು ಹಳೆಯ ಪುಸ್ತಕಗಳು ಸಿಗುವ ಗಲ್ಲಿಗಳಲ್ಲಿ ತಿರುಗುತ್ತಿದ್ದರು. ಅವರ ಜ್ಞಾನದಾಹವೇ ಅಂತಹುದು. ಉತ್ತರ ಕರ್ನಾಟಕದ ಹಳ್ಳಿಗಳಲ್ಲಿ ಅವರು ಸಂಗ್ರಹಿಸಿದ ಕೀರ್ತನೆ ಉಗಾಭೋಗ, ಜಾನಪದ ಹಾಡುಗಳ ಸಾಹಿತ್ಯಿಕ ಮೌಲ್ಯದಿಂದಾಗಿ ಅವರಿಗೆ ಈ ಹುಚ್ಚು ಹಿಡಿದಿತ್ತು. ಒಮ್ಮೆ ಪೂನಾದಲ್ಲಿ ಹರಿಕಥೆ ಮಾಡುತ್ತಿರುವಾಗ ’ನಿಮ್ಮ ಮನೆಗಳ ಅಟ್ಟದಲ್ಲಿ ಯಾವುದಾದರೂ ಪುಸ್ತಕಗಳಿದ್ದು, ನಿಮಗೆ ಅವುಗಳು ಬೇಡವಾಗಿದ್ದರೆ ದಯವಿಟ್ಟು ನನಗೆ ನೀಡಬೇಕು’ ಎಂದು ಕಲಾಭಿಮಾನಿಗಳಲ್ಲಿ ವಿನಂತಿ ಮಾಡಿದರು. ಪರಿಣಾಮವಾಗಿ ರಾಶಿರಾಶಿ ಪುಸ್ತಕಗಳು ಇವರಿದ್ದಲ್ಲಿಗೆ ಬಂದು ಬೀಳಲಾರಂಭಿಸಿದವು. ಒಬ್ಬಳು ಮುದುಕಿಯಂತೂ ನೂರಾರು ಪುಸ್ತಕಗಳನ್ನು ಅಚ್ಯುತದಾಸರಿಗೆ ದಾನವಾಗಿ ನೀಡಿದಳು. ಆದರೆ ಅವುಗಳನ್ನು ಸ್ವೀಕರಿಸಲು ದಾಸರಿಗೆ ಭಯ! ಏಕೆಂದರೆ ಅವುಗಳ ಒಟ್ಟು ಮೌಲ್ಯ ಆಕಾಲದಲ್ಲೇ ಸಾವಿರಾರು ರೂಪಾಯಿಗಳನ್ನು ಮೀರಿತ್ತು. ಕೊನೆಗೂ ನ್ಯಾಯವಾದಿಗಳೊಬ್ಬರ ಸಮಕ್ಷದಲ್ಲಿ ದಾಸರು ಪುಸ್ತಕದಾನವನ್ನು ಪಡೆದುಬಿಟ್ಟರು! ಹೀಗೆ ಸಂಗ್ರಹವಾದ ಪುಸ್ತಕಗಳನ್ನು ಬೆಂಗಳೂರಿಗೆ ತರಲು ಒಂದು ಲಾರಿಯೇ ಬೇಕಾಗಿತ್ತು. ಕೊನೆಗೂ ದಕ್ಷಿಣ ಕನ್ನಡಿಗರೊಬ್ಬರು ಆ ಕೆಲಸವನ್ನು ಒಪ್ಪಿಕೊಂಡು ಲಾರಿಯಲ್ಲಿ ಪುಸ್ತಕಗಳನ್ನು ತುಂಬಿಕೊಂಡು ಬೆಂಗಳೂರಿಗೆ ತಂದು ಹಾಕಿದರು!
ಇಷ್ಟೊಂದು ಪುಸ್ತಕಗಳನ್ನು ಏನು ಮಾಡುವುದು? ಎಲ್ಲಿ ಇಟ್ಟುಕೊಳ್ಳುವುದು? ಅಚ್ಯುತದಾಸರಿಗೆ ಅದು ದೊಡ್ಡ ಸಮಸ್ಯೆಯಾಯಿತು. ವೇದ, ಉಪನಿಷತ್ತು, ಭಗವದ್ಗೀತೆ, ಪುರಾಣಗಳು, ಕಾವ್ಯ-ಇತಿಹಾಸ ಗ್ರಂಥಗಳು…. ಒಂದೇ ಎರಡೇ…. ವಿವಿಧ ಜ್ಞಾನಶಾಖೆಗಳ ತವನಿದಿ ಅದು. ಅವುಗಳನ್ನೆಲ್ಲಾ ವಿಷಯವಾರು ವಿಂಗಡಿಸಿ, ಅವುಗಳಿಗೆ ಪ್ರತ್ಯೇಕ ಸಂಖ್ಯೆಗಳನ್ನು ಕೊಟ್ಟು, ಪರಿವಿಡಿಯಲ್ಲಿ ಪಟ್ಟಿಮಾಡಿ ತಮ್ಮ ಮನೆಯನ್ನೇ ’ಗ್ರಂಥಾಲಯ’ ಮಾಡಿಬಿಟ್ಟರು! ಕೆಲವು ಗ್ರಂಥಗಳಂತೂ ಅಚ್ಯುತದಾಸರಿಗೆ ಬೇಕಾದವುಗಳಾಗಿರಲಿಲ್ಲ. ಅವುಗಳನ್ನು ಉಚಿತವಾಗಿ ಬೇಕಾದವರಿಗೆ ಕೊಟ್ಟುಬಿಟ್ಟರು. ಅದ್ವೆ ತ ವೇದಾಂತಕ್ಕೆ ಸಂಬಂದಿಸಿದ ಅನೇಕ ಗ್ರಂಥಗಳನ್ನು ಸ್ವರ್ಣವಲ್ಲಿ ಶ್ರೀಗಳಿಗೆ ಕಳುಹಿಸಿಕೊಟ್ಟರು. ಶ್ರೀಗಳಿಗಂತೂ ಅಮೂಲ್ಯ ಗ್ರಂಥಗಳನ್ನು ಪಡೆದು ಮಹದಾನಂದವಾಯಿತು.
ಪುಸ್ತಕಗಳ ಸಂಖ್ಯೆ ಬೆಳೆಯುತ್ತಾ ಹೋದಂತೆ, ಬೆಂಗಳೂರಿನ ದಾಸರ ಮನೆ ಚಿಕ್ಕದಾಗತೊಡಗಿತು! ಅಚ್ಯುತದಾಸರು ತಮ್ಮ ಮೂವರು ಮಕ್ಕಳಿಗೆ ಬೇರೆ ಬೇರೆ ಮನೆ ಮಾಡಿಕೊಟ್ಟು, ಜೊತೆಗೆ ಪುಸ್ತಕಗಳನ್ನು ಮೂರು ಪಾಲು ಮಾಡಿದರು. ಪರಿಣಾಮವಾಗಿ ಅಚ್ಯುತದಾಸರ ಮಕ್ಕಳ ಮನೆಗಳೂ ಈಗ ಗ್ರಂಥಾಲಯ! ತನಗೆ ಬೇಕಾದ ಪುಸ್ತಕಗಳ ಸಂಖ್ಯೆ ತಿಳಿಸಿ, ದೂರವಾಣಿ ಕರೆ ಮಾಡಿದರೆ, ಆ ಪುಸ್ತಕ ನೇರವಾಗಿ ಅಚ್ಯುತದಾಸರ ಕೈಸೇರುತ್ತದೆ. ಭಾಗವತ, ರಾಮಾಯಣ, ಮಹಾಭಾರತ, ಯಕ್ಷಗಾನ, ತುಳು-ಮರಾಠಿ- ಕೊಕಣಿ-ಹಿಂದೀ ಸಾಹಿತ್ಯ, ವೇದೋಪನಿಷತ್ತು, ಪುರಾಣಗಳು ಹೀಗೆ ವಿಷಯವಾರು ಕಪಾಟುಗಳಲ್ಲಿ ಸುಮಾರು ಹತ್ತುಸಾವಿರ ಗ್ರಂಥಗಳು ಅಧ್ಯಯನಾಸಕ್ತರನ್ನು ಕೈಬೀಸಿ ಕರೆಯುತ್ತಿವೆ. ಸಂಶೋಧನಾ ವಿದ್ಯಾರ್ಥಿಗಳು ಇಲ್ಲಿ ಕುಳಿತು ಅವುಗಳ ವ್ಯಾಸಂಗ ಮಾಡಲು ಮುಕ್ತ ಅವಕಾಶವಿದೆ.
ಅಚ್ಯುತದಾಸರ ಮಕ್ಕಳ ಮನೆ ಗ್ರಂಥಕಾಶಿಯಾದರೆ, ಅಚ್ಯುತದಾಸರ ಮನೆ ಪ್ರಶಸ್ತಿ ಪುರಸ್ಕಾರ ಸ್ಮರಣಿಕೆಗಳ ಪ್ರತಿಮಾಗೃಹ! ಪ್ರತಿಕ್ಷಣವೂ ಅಲ್ಲಿ ಅಧ್ಯಯನ ಪಾರಾಯಣ; ಭಜನ ಕೀರ್ತನ ಗಾಯನ. ಮನೆಗೆ ಬಂದ ಅತಿಥಿಗಳೆಲ್ಲರಿಗೂ ದೇವರ ಮನೆಂುೊಳಗೆ ನೇರ ಪ್ರವೇಶ. ಜೊತೆಗೆ ಪುಂಡರೀಕ ವರದ ಪಾಂಡುರಂಗ ವಿಠ್ಠಲನ ತೀರ್ಥಪ್ರಸಾದ!
ಭದ್ರಗಿರಿಯಿಂದ ಬದರೀಗಿರಿಯವರೆಗೆ
ಉಡುಪಿಯ ಹತ್ತಿರದ ಭದ್ರಗಿರಿಯಲ್ಲಿ ಹುಟ್ಟಿದ ಅಚ್ಯುತದಾಸರು ವ್ಯಕ್ತಿತ್ವದಲ್ಲಿ ಹಿಮಾಲಯದ ಎತ್ತರವನ್ನೇರಿದವರು. ಹರಿಕಥೆಯನ್ನು ಮಾಡುತ್ತಲೇ ಹಂತಹಂತವಾಗಿ ಮೇಲೇರಿ ಬಂದವರು. ಅವರಿಗೆ ಹೇಳಿಕೊಳ್ಳುವಂತಹ ಶಾಲಾ ಶಿಕ್ಷಣವಿಲ್ಲ. ಆದರೆ ’ಸರ್ವರೊಳು ಒಂದೊಂದು ನುಡಿಕಲಿತು ವಿದ್ಯೆಯ ಪರ್ವತವೆ ಆದ’ ಎಂಬ ಸರ್ವಜ್ಞನ ಮಾತಿನಂತೆ ಲೋಕಸಂಚಾರದಿಂದ ಭದ್ರಗಿರಿಯವರು ಕಲಿತದ್ದು ಹೆಚ್ಚು. ಅವರಿಗೆ ಒಂದೊಂದು ಹರಿಕಥಾ ಕಾರ್ಯಕ್ರಮವೂ ಒಂದೊಂದು ತರಗತಿ. ಒಂದೊಂದು ಊರಿನ ಪ್ರಯಾಣವೂ ಒಂದೊಂದು ಪಾಠ. ಅದು ಹರಿಕಥೆಯ ನಿರ್ವಹಣೆ ಇರಬಹುದು, ಬದುಕಿನ ರೀತಿ ಇರಬಹುದು. ಎಲ್ಲವೂ ಹರಿಕೀರ್ತನೆಯಂಬ ವಿಶ್ವವಿದ್ಯಾಲಯದಲ್ಲಿ ದೊರೆತ ಬೋಧೆಯೇ.
ಒಮ್ಮೆ ಕೊಡ್ಲಿ ಪೇಟೆಯಲ್ಲಿ ಭದ್ರಗಿರಿಯವರ ಹರಿಕಥೆ ’ಕೃಷ್ಣ ಸಂಧಾನ’ ಏರ್ಪಾಡಾಗಿತ್ತು. ಸಮಯಕ್ಕೆ ಸರಿಯಾಗಿ ಆರಂಭವಾಗದೆ ಅವಸರದಲ್ಲಿ ಅರ್ಧಗಂಟೆಯ ಕಾಲಾವಕಾಶದಲ್ಲಿ ಹರಿಕಥೆಯನ್ನು ಮುಗಿಸಬೇಕಾದ ಅನಿವಾರ್ಯತೆ ಉಂಟಾಗಿತ್ತು. ಭದ್ರಗಿರಿಯವರು ’ವಿದುರಾತಿಥ್ಯ’ದ ಭಾಗವನ್ನು ಕೈಬಿಟ್ಟು ನೇರವಾಗಿ ಕೃಷ್ಣನನ್ನು ದುರ್ಯೋಧನನ ಆಸ್ಥಾನಕ್ಕೆ ಕರೆದೊಯ್ದರು! ಕಥೆ ಏನೋ ಬೇಗ ಮುಗಿಯಿತು. ಆದರೆ ಅಲ್ಲಿದ್ದ ತುಳುನಾಡಿನ ಅಜ್ಜಿಯೊಬ್ಬರು ಕಥೆ ಮುಗಿದ ಬಳಿಕ ಬಂದು, ’ವಿದುರನ ಇಲ್ಲಡ್ ಕೃಷ್ಣದೇವೆರ್ ಪೇರ್ ಪರೊಂದಿತ್ತೆರ್ ಅತ್ತೇ?’ ಎಂದು ಕೇಳಿಯೇ ಬಿಟ್ಟರು! ಇದು ಆ ಮುದುಕಿಗೆ ಯಕ್ಷಗಾನದಿಂದ ಬಂದ ಪುರಾಣಜ್ಞಾನ. ಅಂದಿನಿಂದ ಭದ್ರಗಿರಿಯವರು ಕಥಾವಿವರಗಳನ್ನು ಅಡಕವಾಗಿ ಹೇಳಿ ಮುಗಿಸುವುದನ್ನು ಕಲಿತರಂತೆ. ಇದರಿಂದಾಗಿಯೋ
’’ವಿದುರನ ಮನೆಗೆ ಬಂದು
ಕುಡುತೆ ಪಾಲ್ಗೊಂಡು
ಕುಂತೀ ದೇವಿಯನ್ನು ಕಂಡು
ಕುಶಲ ವಿಚಾರಿಸಿದ ಭಕ್ತಬಂಧು’’
ಎಂಬ ಸಂಕ್ಷೇಪಶೈಲಿ ಅಚ್ಯುತದಾಸರ ಕೀರ್ತನ ಕೌಶಲವಾಯಿತು.
 
ಇನ್ನೊಮ್ಮೆ ಮೈಸೂರಿನಲ್ಲಿ ’ಸತ್ಯಹರಿಶ್ಚಂದ್ರ’ ಹರಿಕಥೆ. ರಾಘವಾಂಕನ ಹರಿಶ್ಚಂದ್ರ ಕಾವ್ಯದ ಆಧಾರದಲ್ಲಿ ಭದ್ರಗಿರಿಯವರು ಕಥೆ ನಡೆಸುತ್ತಿದ್ದರು.
’’ನೆನೆದು ಚಂಡಾಲಕಿಂಕರನಾಗಿ ಹೊಲೆವೇಷ
ವನು ಹೊತ್ತು ಸುಡುಗಾಡ ಕಾದ ಶವಶಿರದಕ್ಕಿ
ಯನು ಹೇಸದುಂಡು ಜೀವಿಸುವ ವರಪುತ್ರ ನಳಿದುದನು   ಕಣ್ಣಾರೆ ಕಂಡು’
ವಾರ್ಧಕ ಷಟ್ಪದಿಯ ಸಾಲುಗಳು ಭದ್ರಗಿರಿಯವರ ತುಂಬುಕಂಠದಲ್ಲಿ ಮೊಳಗುತ್ತಿದ್ದವು. ’ಚಂಡಾಲ’ ಶಬ್ದವನ್ನು ಕವಿ ರಾಘವಾಂಕನೇ ತನ್ನ ಕಾವ್ಯದಲ್ಲಿ ಅನೇಕ ಕಡೆ ಬಳಸಿದ್ದುಂಟು. ಆದರೆ ಹರಿಕಥೆ ಮುಗಿದ ಬಳಿಕ ಒಬ್ಬರು ಅಧಿಕಾರಿಗಳು ದಾಸರ ಹತ್ತಿರ ಬಂದು – ’’ಕಥೆಯೇನೋ ಚೆನ್ನಾಗಿತ್ತು, ಆದರೆ ಆಗಾಗ್ಗೆ ತಾವು ಬಳಸಿದ ’ಚಂಡಾಲ’ ಶಬ್ದ ಪ್ರಯೋಗ ಮಾತ್ರ ನನಗೆ ನೋವುಂಟು ಮಾಡುತ್ತಿತ್ತು’’ ಎಂದರು! ಅಂದಿನಿಂದ ಭದ್ರಗಿರಿಯವರು ಜಾತಿಸೂಚಕ ಪದಗಳ ಬಳಕೆಯನ್ನು ಪ್ರಜ್ಞಾಪೂರ್ವಕವಾಗಿ ಕೈಬಿಟ್ಟರು.
ಮತ್ತೊಮ್ಮೆ ಹುಬ್ಬಳ್ಳಿಯಲ್ಲಿ ಹರಿಕಥೆ ಮಾಡುತ್ತಾ ’ಚಿಕ್ಕ ಸಂಸಾರ ಸುಖಕ್ಕೆ ಆಧಾರ’ ಎಂದು ಹೇಳುತ್ತಾ ಕುಟುಂಬ ಯೋಜನೆಯ ಪ್ರಯೋಜನಗಳನ್ನು ವಿವರಿಸುತ್ತಿದ್ದರು. ಪುರಾಣ ಕಾಲದ ಕುಂತೀದೇವಿಗೆ ಐವರು ಮಕ್ಕಳೆಂದೂ ಹಾಗೂ ಗಾಂಧಾರಿಗೆ ನೂರೊಂದು ಮಕ್ಕಳೆಂದೂ ಉದಾಹರಣೆ ಕೊಟ್ಟು, ಐವರು ಪಾಂಡವರೇ ಮಹಾಭಾರತ ಯುದ್ಧವನ್ನು ಗೆದ್ದರೆಂದು ಹೇಳಿದರು. ಆಗ ಒಬ್ಬ ಸಭೆಯಲ್ಲಿ ನಿಂತು ಪ್ರಶ್ನಿಸಿದ –
’ನಿಮಗೆಷ್ಟು ಮಕ್ಕಳು ಸ್ವಾಮಿ?’
’ನನಗೆ ಏಳು ಮಕ್ಕಳು’
’ನಮಗೆ ಮಾತ್ರ ಕುಟುಂಬ ಂುೋಜನೆಯ ಪಾಠ ಏಕೆ?’
’ನಾನು ಪಡುವ ಪಾಡು ನಿಮಗೆ ಬಾರದಿರಲಿ ಎಂಬುದಷ್ಟೇ ನನ್ನ ಉದ್ದೇಶ’
ಪ್ರತ್ಯುತ್ಪನ್ನಮತಿಯಿಂದ ದಾಸರೇನೋ ಪಾರಾದರು. ಆದರೆ ಅಂದು ’ತಾನು ಜೀವನದಲ್ಲಿ ಅನುಸರಿಸದೇ ಇರುವುದನ್ನು ಬೇರೆಯವರಿಗೆ ಉಪದೇಶಿಸಬಾರದು’ ಎಂಬ ನಿರ್ಣಯಕ್ಕೆ ಬಂದರು. ಇಂತಹ ನೂರಾರು ಪಾಠಗಳಿಂದ ಮಾಗುತ್ತಾ ಬಂದವರು ಅಚ್ಯುತದಾಸರು.
ಭದ್ರಗಿರಿಯಿಂದ ಬದರೀಗಿರಿಯವರೆಗೆ ಹತ್ತಾರು ಬಾರಿ ಯಾತ್ರೆ ಕೈಗೊಂಡ ಅಚ್ಯುತದಾಸರಿಗೆ ’ವಿದೇಶಯಾತ್ರೆ’ ಎಂದರೆ ಏಕೋ ಅಲರ್ಜಿ! ’’ಅಲ್ಲಿ ಹೋಗಿ ನಾನು ಏನು ಮಾಡಬೇಕಾಗಿದೆ?’’ ಎಂಬ ನಿರ್ಮಮ ಭಾವ. ಸಹೋದರ ಕೇಶವದಾಸರು ವಿದೇಶಗಳಲ್ಲಿ ಅನೇಕ ಕಡೆ ಪುರಂದರ ವಿಠಲ ಮಂದಿರಗಳನ್ನು ಸ್ಥಾಪಿಸಿ, ವಿದೇಶೀಯರಿಗೆ ಭಕ್ತಿಯ ಹುಚ್ಚು ಹಿಡಿಸಿದ್ದಾರೆ. ಆದರೆ ಅಚ್ಯುತದಾಸರಿಗೆ ಭರತಭೂಮಿಯಲ್ಲೇ ಕೊನೆಯ ಕ್ಷಣದವರೆಗೂ ಇರುವ ಅದಮ್ಯ ರಾಷ್ಟ್ರಭಕ್ತಿ. ’ಪುಣ್ಯಭೂಮಿ ದೇವಭೂಮಿ ವೀರಭೂಮಿ ಭಾರತ; ತಪೋಭೂಮಿ ವೇದಭೂಮಿ ಮಾತೆ ರಾಷ್ಟ್ರದೇವತಾ’ ಎಂಬ ಅನನ್ಯ ದೇಶಪ್ರೇಮ. ಜೊತೆಗೆ ಸಾಂಪ್ರದಾಯಿಕ ಪೂಜೆ, ಸಂಧ್ಯಾವಂದನೆ, ಏಕಾದಶಿ ಉಪವಾಸ, ಗೃಹಭೋಜನ ವಿದಿ ಮುಂತಾದ ನಿಯಮ ನಿಷ್ಠೆಗಳ ಚೌಕಟ್ಟು. ಮನೆಯಲ್ಲೇ ವೀರವಿಠಲನ ನಿರಂತರ ಉಪಾಸನೆ. ವೇದಬ್ರಹ್ಮ ಶ್ರೀನಿವಾಸ, ನಾದಬ್ರಹ್ಮ ವಿಠಲ ಮತ್ತು ಅನ್ನಬ್ರಹ್ಮ ಶ್ರೀಕೃಷ್ಣನ ಆರಾಧನೆ. ವ್ಯಾಸ-ಮಧ್ವರ ಮೂರ್ತಿಗಳಿಗೆ ತುಲಸೀ ಅರ್ಚನೆ. ದಾಸದೀಕ್ಷೆಯ ಸಂಕೇತವಾಗಿರುವ ದಂಡಿಗೆ ಬೆತ್ತಗಳಿಗೆ ಭಗವಂತನ ಸನ್ನಿಧಾನದಲ್ಲೇ ವಿಶೇಷ ಪೂಜೆ. ಎಂಬತ್ತು ತುಂಬಿದ ಈ ಇಳಿಹರೆಯದಲ್ಲೂ ಸದಾ ಭಗವದ್ ಧ್ಯಾನ, ತತ್ತ್ವಚಿಂತನ, ಅಧ್ಯಯನ, ಗೀತ-ಗಾನ.
ಅಚ್ಯುತದಾಸರದು ಕಾವಿಬಟ್ಟೆಯುಟ್ಟರೂ ಕುಟುಂಬ ಪ್ರೀತಿಯಲ್ಲಿ ಬದುಕುವ ಸಂಸಾರಯೋಗ. ಮಕ್ಕಳು ಮೊಮ್ಮಕ್ಕಳೊಂದಿಗೆ ಮಾತಾಡುತ್ತಾ, ಟಿ.ವಿ. ನೋಡುತ್ತಾ, ಪತ್ರಿಕೆ ಓದುತ್ತಾ ಕಾಲಕಳೆಯುವ ಹರ್ಷಚಿತ್ತ ಅವರದು. ಶಿಷ್ಯರು, ಅಭಿಮಾನಿಗಳು ಅವರೊಂದಿಗೆ ಹರಟೆ ಹೊಡೆಯುತ್ತಾ ನಗೆಚಟಾಕಿ ಸಿಡಿಸುವ ಹಾಸ್ಯ ಪ್ರಿಯತೆ. ಅವಿರತ ಸಂಚಾರದಲ್ಲೂ ಆಧಾರಗ್ರಂಥಗಳನ್ನು ಸ್ಮರಣೆಯಲ್ಲಿ ಇರಿಸಿಕೊಳ್ಳಬಲ್ಲ ಬಹುಜ್ಞತೆ. ಹೊರಗಿನ ಪ್ರಪಂಚವನ್ನು ನೋಡುತ್ತಿದ್ದಂತೆಯೇ ಅಂತರ್ಮುಖಿಯಾಗಿ ಮೂಲನಾರಾಯಣ ಅಂಕಿತದಲ್ಲಿ ಪದ್ಯಗಳನ್ನು ಹೆಣೆಯುವ ದಾಸಭಾವ.
’’ಕಥಾಕೀರ್ತನವು ಒಂದು ವೃತ್ತಿಯಲ್ಲ, ಅದೊಂದು ಪ್ರವೃತ್ತಿ. ಅದು ಕೇವಲ ಜೀವನೋದ್ಯೋಗವಲ್ಲ, ಅದೊಂದು ಜೀವನ ಪದ್ಧತಿ ಎನ್ನುವ ಭದ್ರಗಿರಿಯವರು ಕಥಾಕೀರ್ತನದ ಮೂಲಕ ಸಮಾಜವನ್ನು ತಿದ್ದುವ ಕೆಲಸವಾಗಬೇಕು ಎನ್ನುತ್ತಾರೆ. ಕಳವು, ಕೊಲೆ, ಸುಲಿಗೆ, ಜೂಜು, ಮದ್ಯಪಾನ, ಭ್ರಷ್ಟಾಚಾರಗಳೇ ಮುಂತಾದ ಸಾಮಾಜಿಕ ಪಿಡುಗುಗಳನ್ನು ದೂರೀಕರಿಸಲು ಹರಿಕಥೆ ಒಂದು ಸಶಕ್ತ ಮಾಧ್ಯಮವೆಂಬುದು ಅವರ ಅಚಲವಾದ ನಂಬಿಕೆ. ಹರಿಕೀರ್ತನಕಾರರು ಜನರಲ್ಲಿ ಶೀಲ, ಸಂಯಮ, ನೀತಿ, ದೈವೀ ಪ್ರಜ್ಞೆಗಳನ್ನು ಜಾಗೃತಗೊಳಿಸಿ ಭಾರತದ ಭವ್ಯ ಪರಂಪರೆಯ ಮೌಲ್ಯಗಳನ್ನು ಮುಂದಿನ ಜನಾಂಗಕ್ಕೆ ತಿಳಿಯ ಹೇಳುವ ಹರಿಕಾರರಾಗಬೇಕೆಂಬುದು ಅವರ ಮಹೋದ್ದೇಶ. ಜಾತ್ಯತೀತತೆ, ಅಸ್ಪೃಶ್ಯತಾ ನಿವಾರಣೆ, ಅಕ್ಷರವಿದ್ಯಾಪ್ರಚಾರ, ಪರಿಸರ ನೈರ್ಮಲ್ಯ, ಭಾವೈಕ್ಯ ಮುಂತಾದವುಗಳನ್ನು ಪರಿಣಾಮಕಾರಿಯಾಗಿ ಬೋದಿಸುವುದು ನಮ್ಮ ಹೊಣೆ ಎಂಬುದು ಅವರ ಧೋರಣೆ. ದೇವರ ಅಸ್ತಿತ್ವದ ಕುರಿತು ನಂಬುಗೆಯಿದ್ದರೆ ಸಾಲದು, ಅಚಲವಾದ ಶ್ರದ್ಧೆ ಇರಬೇಕು. ದೇವರನ್ನು ಪೂಜಿಸಿದರೆ ಸಾಲದು, ಪ್ರೀತಿಸಬೇಕು. ಹರಿಕಥೆ ದಾಸರಾದರೆ ಸಾಲದು, ನಿಜವಾಗಿ ಹರಿದಾಸರಾಗಬೇಕು ಎನ್ನುವುದು ಅವರ ಕಳಕಳಿ. ಇಡೀ ಬದುಕನ್ನೇ ಹರಿಕಥಾ ಕಲಾಪ್ರಕಾರಕ್ಕೆ ಅರ್ಪಿಸಿಕೊಂಡು, ಕನ್ನಡವಿಠಲನನ್ನು ಅಂತರಂಗದಲ್ಲಿ ತುಂಬಿಕೊಂಡ ಅಚ್ಯುತದಾಸರು ಕನ್ನಡನೆಲದ ಒಂದು ವಿಸ್ಮಯ.
’ಕನ್ನಡ ನಾಡಿಗೆ ದೇವರು ಸಹ್ಯಾದ್ರಿ, ತುಂಗೆ, ಕಾವೇರಿಯರನ್ನು ದಯಪಾಲಿಸಿದ್ದಾರೆ. ಪಶ್ಚಿಮ ಸಮುದ್ರದ ಸಂಗಸಾನ್ನಿಧ್ಯವನ್ನು ಕರುಣಿಸಿದ್ದಾನೆ. ಅಂತೆಂುೆುೀ ಅವೆಲ್ಲಕ್ಕೂ ಹೆಗಲೆಣೆಯಾಗಿ ನಿಂತರೂ ನಮಗೆ ಒಡನಾಡಿಗಳಾಗಿರುವಂತೆ ಪಂಪ- ನಾರಣಪ್ಪರನ್ನು ಅನುಗ್ರಹಿಸಿದ್ದಾನೆ’ ಎಂದು ಮಹಾಕವಿ ಕುವೆಂಪು ಹೇಳಿದ್ದುಂಟು. ಆ ಸಾಲಿಗೆ ಈಗ ಇನ್ನಷ್ಟು ಹೆಸರುಗಳು ಸೇರಿಕೊಂಡಿವೆ ಎನ್ನುವುದು ಕನ್ನಡಿಗರಾದ ನಮಗೆ ಅಬಿಮಾನದ ಸಂಗತಿ. ಅವುಗಳಲ್ಲಿ ಮುಖ್ಯವಾದ ಹೆಸರು ಸಂತ ಭದ್ರಗಿರಿ ಅಚ್ಯುತದಾಸರದು ಎಂದರೆ ಅತಿಶಯೋಕ್ತಿಯಲ್ಲ.
ಅನುಬಂಧ 1
ಕೀರ್ತನಾಗ್ರೇಸರರ ಇನ್ನಷ್ಟು ಮುತ್ತುಗಳು, ತುತ್ತುಗಳು
ದೇವರು ಭಕ್ತರು ಹೇಳಿದ್ದನ್ನೆಲ್ಲ ಕೊಟ್ಟಿದ್ದಾನೆ. ಅವನು ಕೊಡದಿರುವ ವಸ್ತು
ಯಾವುದೆಂದರೆ ಸಮಯ. ಒಮ್ಮೆ ಕೊಟ್ಟ ಸಮಯವನ್ನು ದುರುಪಗ
ಮಾಡಿಕೊಂಡರೆ ಮತ್ತೆ ಅಂಥ ಅವಕಾಶ ಜೀವ ಕಾಲದಲ್ಲಿ ಸಿಗುವುದಿಲ್ಲ.
 
ದೇಹವೇ ಬೇರೆ, ಆತ್ಮವೇ ಬೇರೆ. ಹ್ಯಾಗಿದ್ದೀ ಕೇಳಿದರೆ ಆರೋಗ್ಯವಾಗಿದ್ದೇನೆ ಎನ್ನುವ
ಉತ್ತರ ಬರುತ್ತದೆ. ಆದರೆ ಜ್ವರ ಬಂದಾಗ ವಿಚಾರಿಸಿದರೆ ಮೈ ಚೆನ್ನಾಗಿಲ್ಲ ಎನ್ನುತ್ತಾನೆ.
ಉತ್ತರ ಕರ್ನಾಟಕದವರಾದರೆ ಪ್ರಕೃತಿ ಚಲೋ ಇಲ್ಲ ಅನ್ನುತ್ತಾರೆ. ಅಂದರೆ ದೇಹ
ಬೇರೆ, ನಾನು ಬೇರೆ.
ಒಬ್ಬನ ಕಾಲಿಗೆ ಕುರು ಆಗಿದೆ. ಕಾಲು ತುಂಡು ಮಾಡದೇ ಹೋದರೆ ನೀನು
ಬದುಕುವುದಿಲ್ಲ ಎಂದಿದ್ದಾರೆ ವೈದ್ಯರು. ಕಾಲು ಹೋದರೂ ಹೋಗಲಿ. ನಾನು
ಬದುಕಬೇಕು. ಅವನ ಹಠ. ಇಲ್ಲಿ ಕಾಲು ಬೇರೆ, ಅವನು ಬೇರೆ. ನಾನು ಪರಮಾತ್ಮನಿಗೆ
ಸಂಬಂಧ ಪಟ್ಟವ. ದೇಹಕ್ಕೆ ಸಂಬಂದಪಟ್ಟವ ಅಲ್ಲ ಎಂದು ಅರ್ಥ.
 
ಪರಮಾತ್ಮನನ್ನು ಶಬ್ದಗಳಲ್ಲಿ ವರ್ಣಿಸಲು ಸಾಧ್ಯವಿಲ್ಲ. ಅವನಿಗೂ, ಅವನ ಇಚ್ಛಾ
ಕ್ರಿಯೆಗಳಿಗೂ ಭೇದವಿಲ್ಲ. ಅದು ಅನುಭವವೇದ್ಯ.
 
ಯಾವಾಗ ಮಹಾ ಮೌನ ಆವರಿಸುತ್ತದೆ ಆಗ ವಾದ ಇಲ್ಲದಂಥ ಸಂವಾದ
ಉಂಟಾಗುತ್ತದೆ. ವಿವಾದ ಉಂಟಾಗುವುದಿಲ್ಲ.
 
ನಮ್ಮಲ್ಲಿ ಪ್ರದು ದೇವರ ಮೂರ್ತಿಯ ಹಿಂದೆ ಕೀರ್ತಿ ಇರುತ್ತದೆ. ಅದನ್ನು
ತಿಳಿದುಕೊಳ್ಳುವ ಮೂಲಕ ತತ್ವಜ್ಞಾನ ಸ್ಫೂರ್ತಿಯನ್ನು ಹೊಂದಿರಬೇಕು.
 
ಯಾವುದೇ ಸಂಸಾರದಲ್ಲಿ ಒಳಗೊಳಗೇ ಜಗಳ ಇದ್ದರೆ ಯಜಮಾನ ವಿಷ
ಕುಡಿಯದೇ ಇದ್ದಾನೆಯೇ? ಅವನೂ ವಿಷ ಕುಡಿದ. ಆದರೆ ನುಂಗಲಿಲ್ಲ. ಗಂಟಲಲ್ಲೇ
ಇಟ್ಟುಕೊಂಡಿದ್ದಾನೆ. ಮನಸ್ಸಿಗೆ ಹಚ್ಚಿಕೊಳ್ಳಬಾರದು. ಊರಿಗೆಲ್ಲ ಹೇಳಬಾರದು.
ಗಂಟಲಲ್ಲಿಟ್ಟುಕೊಂಡು ತಿರುಗಾಡಬೇಕು ಎಂದು ಅರ್ಥ.
 
ಹೆಂಡತಿಯಾದವಳು ತಾನು ಊಟ ಮಾಡುವುದಿಲ್ಲ ಎಂದು ಹೇಳುತ್ತಾಳೆ.
ಆದುದರಿಂದ ಅಡಿಗೆ ಕೂಡ ಮಾಡುವುದಿಲ್ಲ ಎನ್ನುತ್ತಾಳೆ. ಅದಾಗುವುದಿಲ್ಲ. ಅಡಿಗೆ
ಮಾಡಲೇಬೇಕು. ಅದು ಪ್ರಾಪ್ತ ಕರ್ಮ. ಊಟ ಮಾಡುವುದು, ಬಿಡುವುದು ಅದು
ವೈಯಕ್ತಿಕ. ಕಾಮ್ಯ ಕರ್ಮ ಪ್ರಾಪ್ತ ಕರ್ಮ ನಡೆಯುತ್ತಲೇ ಇರಬೇಕು. ಅದು ಸೇವೆ.
ಸೇವಾ ಕಾರ್ಯ ನಿಲ್ಲಬಾರದು.
 
ಅನುಬಂಧ 2
ನಾಲ್ಕು ದಶಕಗಳಿಗೂ ಹಿಂದಿನ ನೆನಪು
ಇದೇ ಕುಮಟಾದಲ್ಲಿ ನವರಾತ್ರಿ ಸಂದರ್ಭ. ಸುಮಾರು ಹದಿನೈದು ದಿನಗಳ ಕಾಲ ಕೀರ್ತನೆ-ಹರಿಕಥಾ ಕಾಲಕ್ಷೇಪ. ಇದು ಇಲ್ಲಿನ ಕೆಲವು ದೇವಸ್ಥಾನಗಳಲ್ಲಿ ಮಾಮೂಲು. ಆದರೆ ಕೀರ್ತನ ಕೇಸರಿ ಭದ್ರಗಿರಿ ಅಚ್ಯುತದಾಸರು ಯಾವ ದೇವಸ್ಥಾನದಲ್ಲಿ? ಅಲ್ಲಿಯೇ ಜನಜಂಗುಳಿ. ನಾವು ವಾಲಗಳ್ಳಿಯಿಂದ ಬರುತ್ತಿದ್ದುದು ಅವರನ್ನು ಕೇಳಲೆಂದೇ. ಸುಮಾರು ಮೂರೋ ನಾಲ್ಕೋ ವರ್ಷ ತನ್ಮಯತೆಯಿಂದ ಅನುಭವಿಸಿರಬೇಕು ನಾನು. ಏನೆಂಥ ಚಂದ, ಬಂಧ, ಗಂಧ ಅವರ ಕನ್ನಡಕ್ಕೆ. ಅದೆಷ್ಟು ಜ್ಞಾನ ಸಂಪತ್ತು ಅವರಲ್ಲಿ! ನನ್ನಲ್ಲಿ ಅವರ ಪಾಲು ಎಷ್ಟಿದ್ದೀತು?
– ವಿ.ಗ. ನಾಯಕ, (ಉತ್ತರಕನ್ನಡ ಜಿಲ್ಲಾ 15ನೇ ಕನ್ನಡ ಸಾಹಿತ್ಯ ಸಮ್ಮೇಳನಾಧ್ಯಕ್ಷ ಭಾಷಣ ’ದೀವಟಿಗೆ’ ಕೃತಿಯಲ್ಲಿ)
* * *
ದ.ಕ. ಜಿಲ್ಲಾ ಕನ್ನಡ ಸಾಹಿತ್ಯ ಪರಿಷತ್ ಅಧ್ಯಕ್ಷರಾದ ಶ್ರೀ ಪ್ರದೀಪಕುಮಾರ್ ಕಲ್ಕೂರ ಅವರಿಂದ 2009ರಲ್ಲಿ ಕನಕದಾಸರಿಗೆ ಸಂಬಂದಿಸಿದ ಕಾರ್ಯಕ್ರಮದಲ್ಲಿ ಮುಖ್ಯ ಅತಿಥಿಯಾಗಿ ಪಾಲ್ಗೊಂಡು ಪ್ರಧಾನ ಉಪನ್ಯಾಸ ನೀಡಬೇಕು ಎಂಬುದಾಗಿ ಆಮಂತ್ರಣ. ಆ ಹೊತ್ತು ಸಂತ ಭದ್ರಗಿರಿ ಅಚ್ಯುತದಾಸರು ಮುಖ್ಯ ಅತಿಥಿಗಳು. ಆಮಂತ್ರಣ ಪತ್ರಿಕೆ ನೋಡಿದಾಗ ಹೃನ್ಮನಗಳಲ್ಲಿ ಪುಳಕ. ನನ್ನ ಬಾಲ್ಯದಲ್ಲಿ ತಮ್ಮ ಕೀರ್ತನ ಕೌಶಲದಿಂದ ನನ್ನೆದೆಯೊಳಗೆ ಸುಭದ್ರರಾಗಿದ್ದ ಭದ್ರಗಿರಿ ಅಚ್ಯುತದಾಸರು ನನ್ನ ಬರೆವಣಿಗೆಗೂ ಸ್ಫೂರ್ತಿಯೇ ಆಗಿದ್ದ ಹಿರಿಯರು! ಅವರೊಟ್ಟಿಗೆ ಕೂತು ಮಾತನಾಡುವ ಗಳಿಗೆ ಅದೊಂದು ಯೋಗ, ಭಾಗ್ಯ! ಇಂಥದೊಂದು ಅವಕಾಶ ವಿಶೇಷ ಧನ್ಯತೆ, ಸಾರ್ಥಕತೆ. ವೇದಿಕೆಯಲ್ಲಿ ಜೊತೆ ಕೂತಾಗ ಇದನ್ನೇ ಅವರಲ್ಲೂ. ಅವರ ಪಕ್ವತೆಗನುಗುಣವಾಗಿ ಪ್ರತಿಕ್ರಿಯೆ – ಅವರದೇ ನಗು, ಮುಗುಳ್ನಗು! ಈಗೆಲ್ಲಿದ್ದೀರಿ? ಏನು? ಅವಸರವರಸದಲ್ಲೇ ಪ್ರಶ್ನೋತ್ತರ. ಇನ್ನೊಂದು ಕಾರ್ಯಕ್ರಮಕ್ಕಾಗಿ ತನ್ನ ನಿರ್ವಹಣೆ ಮುಗಿದೊಡನೆ ಅತ್ತ ಸಂಚಾರ! ನನಗೆ ಎಲ್ಲವೂ ಶೂನ್ಯವೇ ಆದಂತೆ ಗೋಚರ.
– ವಿ.ಗ. ನಾಯಕ
ಸಪ್ಟೆಂಬರ್-2010
ಬನ್ನಂಜೆ ಬಾಬು ಅಮೀನರನ್ನು ಹಿರಿಯರು – ವಿದ್ವಾಂಸರು ಕಂಡಂತೆ
ತುಳುನಾಡಿನ ಜಾನಪದ ಕಲೆ, ಸಾಹಿತ್ಯ ಮತ್ತು ಸಂಸ್ಕೃತಿಯ ಅಧ್ಯಯನಕ್ಕೆ ಬನ್ನಂಜೆ ಬಾಬು ಅಮೀನರು ಅಮೂಲ್ಯ ಕೊಡುಗೆ ನೀಡಿದ್ದಾರೆ. ಜಾನಪದ ಸಾಹಿತಿಯಾಗಿ, ಅಂಕಣಕಾರರಾಗಿ ತುಳುನಾಡಿನ ಭವ್ಯ ಇತಿಹಾಸ ಮತ್ತು ಸಂಸ್ಕೃತಿಯ ಸೊಗಡನ್ನು ಪ್ರತಿಬಿಂಬಿಸುವಲ್ಲಿ ಅವರ ಸೇವೆ, ಸಾಧನೆ ಶ್ಲಾಘನೀಯವಾಗಿದೆ.
– ಡಾ. ವೀರೇಂದ್ರ ಹೆಗ್ಗಡೆ, ಧರ್ಮಾದಿಕಾರಿಗಳು, ಧರ್ಮಸ್ಥಳ
ತುಳುನಾಡ ಸಂಸ್ಕೃತಿಗೆ ಸಂಬಂಧಿಸಿದ ಕೋಟಿಚೆನ್ನಯ ಕೃತಿ ರಚನೆ, ತುಳು ಜಾನಪದ ಆಚರಣೆಗಳ ಗ್ರಂಥ ನಿರ್ಮಾಣ, ಉಗುರಿಗೆ ಮುಡಿಯಕ್ಕಿಯಂಥ ಕಥಾಸಂಕಲನ, ದೈವಗಳ ಮಡಿಲಲ್ಲಿ ಜಾನಪದ ಸಂಕಲನ ಕೃತಿ, ತುಳುನಾಡ ಗರೋಡಿಗಳ ಅಧ್ಯಯನ ಗ್ರಂಥ ರಚನೆ – ಇಂತಹ ಹಲವಾರು ವಾಚನೀಯ ಗ್ರಂಥಗಳನ್ನು ಅಭ್ಯಾಸಪೂರ್ಣವಾಗಿ ರಚಿಸಿ ಹೆತ್ತ ತುಳು ತಾಯಿಗೂ, ಹೊತ್ತ ಕನ್ನಡ ಮಾತೆಗೂ ತನ್ನ ಪಾಲಿನ ಸೇವೆ ನಿರಂತರ ಸಲ್ಲಿಸುತ್ತಾ ಇರುವವರು.
– ನಾಡೋಜ ಡಾ. ಕಯ್ಯರ ಕಿಞ್ಞಣ್ಣ ರೈ, ಹಿರಿಯ ಸಾಹಿತಿಗಳು
ತುಳು ಜಾನಪದ ಆಚರಣೆಗಳು ಜಾನಪದ ಅಧ್ಯಯನದಲ್ಲಿ ಮೇರು ಕೃತಿ. ಪರಂಪರೆಗೆ ವೈಚಾರಿಕತೆಯನ್ನು ಮೇಳವಿಸಿ ವೈಜ್ಞಾನಿಕ ಅಧ್ಯಯನ ನಡೆಸುವುದು ಇಂದು ಅಗತ್ಯ. ಈ ರೀತಿಯ ವೈಜ್ಞಾನಿಕ ಅಧ್ಯಯನ ತುಂಬಾ ವಿರಳ. ತೌಳವ ಸಂಸ್ಕೃತಿ, ದ್ರಾವಿಡ ಸಂಸ್ಕೃತಿಯ ಅತ್ಯಂತ ಹಿಂದಿನ ಮಜಲು, ಮೂಲ ದ್ರಾವಿಡ ಭಾಷೆಯಿಂದ ಮೊತ್ತ ಮೊದಲು ಬೇರ್ಪಟ್ಟ ಭಾಷಯೆಂದರೆ ತುಳು. ಇಂಥ ತುಳು ಸಮುದಾಯದ ಆಚರಣೆಗಳ ವಿವರಗಳನ್ನು ಸುಸ್ಪಷ್ಟವಾಗಿ ಈ ಕೃತಿಯಲ್ಲಿ ಜಾನಪದೀಯವಾಗಿ ಮೂಡಿಬಂದಿದೆ. ತುಳು ಅಧ್ಯಯನದಲ್ಲಿ ಈ ಕೃತಿಯನ್ನು ಅಲಕ್ಷಿಸುವಂತಿಲ್ಲ.
– ಪ್ರೊ. ವಿಲಿಯಂ ಮಾಡ್ತ, ಭಾಷಾತಜ್ಞರು, ಧಾರವಾಡ
’ತುಳು ಜಾನಪದ ಆಚರಣೆಗಳು’ ಕೃತಿಯನ್ನು ನಾನು ಆಸಕ್ತಿ, ಕುತೂಹಲದಿಂದಲೇ ಓದಿದ್ದೇನೆ. ಸಂತೋಷಿಸಿದ್ದೇನೆ. ಇದು ತುಳುನಾಡಿನ ಜಾನಪದ ಮುಖ್ಯ ಆಕರ ಗ್ರಂಥವೆಂದು ನನ್ನ ಭಾವನೆ. ಅನೇಕ ಆಚರಣೆ ಗಳನ್ನು ಒಂದೆಡೆ ತಂದಿದ್ದಾರೆ. ಈ ಪುಸ್ತಕದಲ್ಲಿ ತುಳು ಪರಿಸರ ತುಂಬಿ ಕೊಂಡಿದ್ದು ವಿಶೇಷವಾದ ಮಹತ್ವವನ್ನು ತಂದುಕೊಟ್ಟಿದೆ. ವಿವರಗಳನ್ನು ಕೊಡುವಾಗ ಅನುಸರಿಸಿದ ನೇರ, ಸರಳ ಮಾರ್ಗ ಬಹಳ ಹಿಡಿಸಿತು. ಮರೆತು ಹೋಗುವುದನ್ನು ತಡೆದು ನಿಲ್ಲಿಸುವ ಈ ಪುಸ್ತಕಕ್ಕೆ ಚಾರಿತ್ರಿಕವಾದ ಬೆಲೆ ಇದೆ.
ಕೋಟಿಚೆನ್ನಯ್ಯದಲ್ಲಿ ಹಿಡಿದ ಲೇಖನಿ, ತುಳುನಾಡ ಗರೋಡಿಗಳ ಸಾಂಸ್ಕೃತಿಕ ಅಧ್ಯಯನದಲ್ಲಿ ಪಳಗಿ ಜಾನಪದ ಆಚರಣೆಗಳು ಕೃತಿಯಲ್ಲಿ ಪಲ್ಲವಿಸಿದೆ.
– ಡಾ. ಹಂಪ ನಾಗಾರಾಜಯ್ಯ, ಸಾಹಿತಿಗಳು, ಬೆಂಗಳೂರು
ನಾವು ಹತ್ತು ಮಾತಾನಾಡಿದರೆ ಎರಡೇ ವಾಕ್ಯಗಳಲ್ಲಿ ಅದೂ ನಿಧಾನವಾಗಿ ತಮಗೆ ಅನಿಸಿದ್ದನ್ನು ಹೇಳುವ ಸ್ವಭಾವದ ಬನ್ನಂಜೆ ಜೀವನದಲ್ಲಿ ತೃಪ್ತಿ ಕಂಡಿದ್ದಾರೆ. ಆ ತೃಪ್ತಿ ಉಳಿದು ಮುಂದಿನ ದಿನಗಳಲ್ಲಿ ಅವರು ತುಳುವರ ಹೃದಯಕ್ಕೆ ಹತ್ತಿರವಾಗುವ ಇನ್ನಷ್ಟು ಕೃತಿಗಳನ್ನು ಕೊಡಲಿ.
– ದಿ. ವಿದ್ವಾನ್ ರಾಮಚಂದ್ರ ಉಚ್ಚಿಲ, ಹಿರಿಯ ಬರಹಗಾರರು
ಹೊಸ ತಲೆಮಾರು ಹುಚ್ಚು ಹೊಳೆಯಲ್ಲಿ ತೇಲಿ ಹೋಗುತ್ತಿರುವ ಸಂದರ್ಭದಲ್ಲೆ ಅಮೀನರು ಉಡುಪಿಯಂಥ ಶಹರದ ಹತ್ತಿರ ಹುಟ್ಟಿ, ಬೆಳೆದು ವಿದ್ಯಾರ್ಜನೆ ಮಾಡಿ ಬೊಂಬಾಯಿಯಂತಹ ಆಧುನಿಕ ಮಾಯಾ ನಗರಿಯಲ್ಲಿ ಬಾಳಿಯೂ ತುಳುನಾಡಿನ ಕಥೆ, ಕಬಿತೆ, ಉರಲ್ ಪಾಡ್ದನಗಳಂತಹ ಜನಪದ ಸಾಹಿತ್ಯ, ಕೋಲ, ತಂಬಿಲ, ನೇಮ ನೆರಿಗಳ ಕುರಿತು ತುಂಬು ಆಸಕ್ತಿ ವಹಿಸಿ ಅಭಿಮಾನದಿಂದ ಈ ಕ್ಷೇತ್ರದಲ್ಲಿ ದುಡಿಯುತ್ತಿರುವುದು ನನಗೆ ಅವರ ಮೇಲಣ ಪ್ರೀತಿಗೆ ಕಾರಣವಾಗಿದೆ.
– ಏರ್ಯ ಲಕ್ಷ್ಮೀನಾರಾಯಣ ಆಳ್ವ, ಹಿರಿಯ ವಿದ್ವಾಂಸರು, ಬಂಟ್ವಾಳ
ದೀರ್ಘಕಾಲ ಮುಂಬಯಿಯಲ್ಲಿ ಬದುಕು ಸಾಗಿಸಿದ್ದ ಅಮೀನರು ಆಧುನಿಕತೆಯನ್ನು ಕಡೆಗಣಿಸಿದವರಲ್ಲ. ಯಕ್ಷಗಾನ ತಾಳಮದ್ದಳೆಯ ಅರ್ಥಗಾರಿಕೆಯನ್ನು ಹೊಸ ಚಿಂತನೆಗಳನ್ನು ಮುಂದೊಡ್ಡಿ ಜನಸಾಮಾನ್ಯರ ನಡುವೆ ಶ್ರೀ ಸಾಮಾನ್ಯರಾಗಿ ದೈವ ದೇವರು ನಂಬಿಕೆಗೆ ಹೊಸ ಆಯಾಮದ ಪರಿಕಲ್ಪನೆ ಕೊಟ್ಟವರು. ಆದ್ದರಿಂದ ಅಮೀನರು ಹಳೆ-ಹೊಸ ಬೇರುಗಳ ಕೊಂಡಿ ಎನ್ನುವುದು ಹೆಚ್ಚು ಸಮರ್ಪಕ.
– ಡಾ. ಸುನೀತಾ ಎಂ. ಶೆಟಿ್ಟ, ಸಾಹಿತಿಗಳು, ಮುಂಬಯಿ
ಅನೇಕ ಜಾನಪದ ಆಚರಣೆಗಳನ್ನು ಪ್ರಸಾರಾವಲೋಕಿಸಿ ಹೊಸದಾಗಿ ಅರ್ಥೈಸುವ, ಉಲ್ಲೇಖಿಸುವ, ಅವಶ್ಯಕತೆ ಇಂದು ಹೆಚ್ಚಾಗಿದೆ. ಕೇವಲ ವಿದೇಶಿ ಸೂತ್ರಗಳನ್ನು ಅನ್ವಯಿಸಿ ಅಧ್ಯಯನ ಮಾಡಿದರೆ ಸಾಲದು. ಇಂಥ ಸಂದರ್ಭಗಳಲ್ಲಿ ಅಚ್ಚ ದೇಶಿಯವಾದ ಬನ್ನಂಜೆ ಬಾಬು ಅಮೀನರ ಅಧ್ಯಯನವು ಯಶಸ್ವಿಯಾಗಿದೆ.
– ಡಾ. ತಾಳ್ತಜೆ ವಸಂತ ಕುಮಾರ್, ನಿವೃತ್ತ ಮುಖ್ಯಸ್ಥರು, ಕನ್ನಡ ವಿಭಾಗ, ಮುಂಬಯಿ ವಿ.ವಿ.
ಹತ್ತುಹಲವು ಸಂಘಸಂಸ್ಥೆಗಳ ಚಟುವಟಿಕೆಗಳಲ್ಲಿ ಅವರ ಕ್ರಿಯಾಶೀಲತೆ, ಒಂದೆರಡು ವೇದಿಕೆಗಳಲ್ಲಿ ಅವರ ನಡೆನುಡಿಯ ಗಾಂಭೀರ್ಯದ ಪರಿಚಯ – ಎಲ್ಲವೂ ಶ್ರೀ ಅಮೀನ್ ಅವರಲ್ಲಿ ನಾನು ಸಾಂಸ್ಕೃತಿಕ ಶ್ರೀಮಂತಿಕೆಯನ್ನು ಗುರುತಿಸಿ ಗೌರವಿಸಲು ಸಹಕಾರಿಯಾಗಿದೆ.
– ಉದ್ಯಾವರ ಮಾಧವ ಆಚಾರ್ಯ, ಸಾಹಿತಿ ಕಲಾವಿದರು, ಉಡುಪಿ
ಬನ್ನಂಜೆ ಬಾಬು ಅಮೀನರ ಕೃತಿಗೆ ತುಳು ಜಾನಪದ ಸತ್ವ ಸಂಪತ್ತನ್ನು ಪರಿಚಯಿಸುವ ಶಕ್ತಿ ಇದೆ. ಅವರು ಯಾವುದರ ಬಗ್ಗೆ ಬರೆಯುತ್ತಿದ್ದರೋ ಆ ವಿಷಯವನ್ನು ಅದ್ಭುತವಾದ ಗೆರೆಗಳ ಮೂಲಕ ದಾಖಲಿಸಿರುವುದಂತೂ ವಿಸ್ಮಯವಾಗಿದೆ. ಸರಳವಾದ ರೀತಿಯ ವಿಷಯ ಮಂಡನೆ ಸೊಗಸಾದ ಚಿತ್ರಗಳು ಮತ್ತು ತುಳುನಾಡ ಬಗೆಗಿನ ಒಲವುಗಳಿಂದಾಗಿ ಅವರ ಕೃತಿಗಳು ಇಷ್ಟವಾಗಿವೆ.
– ಡಾ. ಪುರುಷೋತ್ತಮ ಬಿಳಿಮಲೆ, ಸಂಶೋಧಕರು, ದೆಹಲಿ
ತುಳುನಾಡಿನ ಸಾಂಸ್ಕೃತಿಕ ಬದುಕಿನ ಒಡಲಿನಿಂದ ಮೈ ವೆಡೆದ ಈ ವಿಶಿಷ್ಟ ಕಥಾನಕಗಳನ್ನು ಸೊಗಸಾದ ಗದ್ಯದಲ್ಲಿ ಅಮೀನರು ಪುನರ್ನಿರೂಪಣೆ ಮಾಡಿದ್ದಾರೆ. ತುಳುನಾಡಿನ ಸಾಮಾಜಿಕ ಪದ್ಧತಿ ಪರಂಪರೆ ಇತ್ಯಾದಿ ಸಾಂಸ್ಕೃತಿಕ ವಿವರಗಳನ್ನು ಸಾಂದರ್ಬಿಕವಾಗಿ ನೀಡಿದ್ದಾರೆ. ಅಲ್ಲಲ್ಲಿ ಐತಿಹ್ಯಗಳ ವಿಶ್ಲೇಷಣೆ, ವಿಮರ್ಶೆಯ ಹೊಳಪನ್ನು ಕಾಣಿಸಿದ್ದಾರೆ. ಜನಪದ ನಂಬಿಕೆಯ ನೆಲೆ, ಶ್ರೇಣೀಕೃತ ಸಮಾಜ ವ್ಯವಸ್ಥೆಯ ಮುಖಗಳು, ಮಾತೃ ಪ್ರಧಾನ ಸಂಸ್ಕೃತಿಯ ಮಗ್ಗುಲುಗಳು ಇತ್ಯಾದಿ ವಿಚಾರಗಳು ಪ್ರಸ್ತಾಪಿತವಾಗಿವೆ.
– ಡಾ. ಅಮೃತ ಸೋಮೇಶ್ವರ, ಹಿರಿಯ ವಿದ್ವಾಂಸರು
ತುಳು ಜಾನಪದ ಆಚರಣೆ ವಿಷಯ ವಿಸ್ತಾರ, ಅಚ್ಚುಕಟ್ಟಾದ ನಿರೂಪಣೆ, ಸಾಂಕೇತಿಕ ರೇಖಾಚಿತ್ರಗಳು, ಉಪಯುಕ್ತವಾದ ಸಾಂಸ್ಕೃತಿಕ ಪದಕೋಶ – ಹೀಗೆ ಹಲವು ದೃಷ್ಟಿಗಳಿಂದ ಗಮನ ಸೆಳೆಯುವ ಕೃತಿ. ವಿವರಗಳನ್ನು ಓದುತ್ತಾ ಹೋದಂತೆ ಅದ್ಭುತ ಜಾನಪದ ಲೋಕ ನಮ್ಮ ಕಣ್ಣಮುಂದೆ ತೆರೆದುಕೊಳ್ಳುತ್ತದೆ. ಸಂಶೋಧನೆ ಸುಳ್ಳಾಗಬಹುದು. ಆದರೆ ಮಾಹಿತಿಗಳು ಸುಳ್ಳಾಗಲಾರವು. ಇದುವೇ ಈ ಕೃತಿಯ ಅನನ್ಯ ಗುಣ.
– ಡಾ. ಕೆ. ಚಿನ್ನಪ್ಪ ಗೌಡ, ಜಾನಪದ ವಿದ್ವಾಂಸರು, ಮಂಗಳೂರು ವಿ.ವಿ.
ದಾಸರ ದಾಸ ಭದ್ರಗಿರಿ ಅಚ್ಯುತದಾಸ: ಪ್ರಶಸ್ತಿ ಪುರಸ್ಕಾರಗಳು
ಭದ್ರಗಿರಿ ಅಚ್ಯುತದಾಸರನ್ನು ಅನೇಕ ಪ್ರಶಸ್ತಿ ಪುರಸ್ಕಾರಗಳು ಅರಸಿಕೊಂಡು ಬಂದಿವೆ. ಅವುಗಳಲ್ಲಿ ಪ್ರಮುಖವಾದವುಗಳು ಕರ್ನಾಟಕ ಸರಕಾರದ ’ಕನಕಪುರಂದರ ಪ್ರಶಸ್ತಿ’ (2000), ’ರಾಜ್ಯೋತ್ಸವ’ ಪ್ರಶಸ್ತಿ (1985), ಹಂಪಿಯ ಕನ್ನಡ ವಿಶ್ವವಿದ್ಯಾಲಯದ ’ನಾಡೋಜ’ ಪ್ರಶಸ್ತಿ (2000), ಕರ್ನಾಟಕ ಸಂಗೀತ ಮತ್ತು ನೃತ್ಯ ಅಕಾಡೆಮಿಯ ಗೌರವ ಪ್ರಶಸ್ತಿ ಮತ್ತು ’ಕರ್ನಾಟಕ ಕಲಾತಿಲಕ’ ಪುರಸ್ಕಾರ (1990), ಶ್ರೀ ಕಾಶೀ ಮಠಾದೀಶ ಶ್ರೀ ಸುದೀಂದ್ರತೀರ್ಥರಿಂದ ’ಕೀರ್ತನಾಗ್ರೇಸರ’ (1956), ಶ್ರೀ ಗೋಕರ್ಣ ಪರ್ತಗಾಳಿ ಮಠಾದೀಶರಿಂದ ’ಕೀರ್ತನಾಚಾರ್ಯ’ (1963), ಶ್ರೀ ಪೇಜಾವರ ಮಠಾದೀಶ ಶ್ರೀ ವಿಶ್ವೇಶ ತೀರ್ಥರಿಂದ ’ಶ್ರೀಕೃಷ್ಣಾನುಗ್ರಹ ಪ್ರಶಸ್ತಿ’ (1985), ಶ್ರೀ ಅದಮಾರು ಮಠಾದೀಶ ಶ್ರೀ ವಿಬುಧೇಶ ತೀರ್ಥರಿಂದ ’ಹರಿದಾಸ ಕುಲಭೂಷಣ’ ಪ್ರಶಸ್ತಿ (1987), ಶ್ರೀ ವಿದ್ಯಾದಿರಾಜರಿಂದ ’ನವರತ್ನ ಪುರಸ್ಕಾರ’, ಶ್ರೀಮದ್ ರಾಘವೇಶ್ವರ ಭಾರತಿ ಶ್ರೀಗಳವರಿಂದ ’ಪುರುಷೋತ್ತಮ ಪ್ರಶಸ್ತಿ’ ಇವುಗಳೊಂದಿಗೆ ಕೊಂಕಣಿ ಅಕಾಡೆಮಿ ಪ್ರಶಸ್ತಿ, ವಿಶ್ವಕೊಂಕಣಿ ಸಮಾವೇಶದ ಪುರಸ್ಕಾರ, ಮುಂಬಯಿಯ ಗೌಡಸಾರಸ್ವತ ಸಮಾಜದಿಂದ ’ಕೀರ್ತನ ಸಾಮ್ರಾಟ’ ಪ್ರಶಸ್ತಿ, ಟಿ.ಎಂ.ಎ. ಪೈ ಪ್ರತಿಷ್ಠಾನದ ಪ್ರಶಸ್ತಿ, ಏರ್ಯ ಪ್ರಶಸ್ತಿ, ಶಂಕರನಾರಾಯಣ ಸಾಮಗ ಪ್ರಶಸ್ತಿ, ದೇರಾಜೆ ಪ್ರಶಸ್ತಿ, ಕೊ.ಅ. ಉಡುಪ ಪ್ರಶಸ್ತಿ, ಆಳ್ವಾಸ್ ನುಡಿಸಿರಿ ಪ್ರಶಸ್ತಿ – ಹೀಗೆ ನಾಡಿನಾದ್ಯಂತ ಪ್ರತಿಷ್ಠಿತ ಸಂಘಸಂಸ್ಥೆಗಳು ಇವರ ಮೇಲೆ ಪ್ರಶಸ್ತಿಗಳ ಮಳೆಯನ್ನೇ ಸುರಿಸಿವೆ.
ಕರ್ನಾಟಕ ಸಂಗೀತ ಮತ್ತು ನೃತ್ಯ ಅಕಾಡೆಮಿಯ ಸದಸ್ಯತ್ವದ ಗೌರವವೂ (1984-87) ಇವರಿಗೆ ಲಬಿಸಿದೆ. ಇವರ ಹರಿಕೀರ್ತನೆ ಮತ್ತು ಗೀತಾಪ್ರವಚನ ಸೇವೆಯ ಇಪ್ಪತ್ತೈದನೇ ವರ್ಷದ ಸಂದರ್ಭದಲ್ಲಿ ಬೆಂಗಳೂರಿನ ಅಬಿಮಾನಿಗಳು ’ಬೆಳ್ಳಿಸಂಚಿಕೆ’ಯನ್ನೂ (1978), ಐವತ್ತನೇ ಹುಟ್ಟುಹಬ್ಬದ ಸವಿನೆನಪಿಗಾಗಿ ’ಸ್ವರ್ಣಸಂಚಿಕೆ’ಯನ್ನು (1982) ಭದ್ರಗಿರಿಯವರಿಗೆ ಸಮರ್ಪಿಸಿ ಧನ್ಯರಾಗಿದ್ದಾರೆ.
ಜಾನಪದ ವಿದ್ವಾಂಸ ಬನ್ನಂಜೆ ಬಾಬು ಅಮೀನ್: ಅನುಬಂಧ – ಬನ್ನಂಜೆ ಬಾಬು ಅಮೀನರೊಂದಿಗೆ ಸಣ್ಣ ಮಾತುಕತೆ: ಸಂದರ್ಶನ – ಶ್ರೀ ಯಶೋಧರ ಕೋಟ್ಯಾನ್
1. ಜಾನಪದ ಸಾಹಿತ್ಯದ ಮೂಲಕೃತಿ ಪಾರ್ದನಗಳು ಕೃತಿರೂಪದಲ್ಲಿವೆ. ಮೌಖಿಕವಾಗಿರುವುದರಿಂದ ಅವುಗಳ ಸಂರಕ್ಷಣೆ ಹೇಗೆ ಸಾಧ್ಯ?
ಈಗಾಗಲೇ ಈ ಕುರಿತು ಜಾನಪದ ವಿದ್ವಾಂಸರು ಸಾಕಷ್ಟು ಕೆಲಸ ಮಾಡಿದ್ದಾರೆ. ಅಳಿದು ಹೋಗುತ್ತಿರುವ ಅಮೂಲ್ಯ ಮೌಖಿಕ ಸಾಹಿತ್ಯವನ್ನು ಆಧುನಿಕ ತಂತ್ರಜ್ಞಾನ ಮುಖೇನ ’ಸಿ.ಡಿ.’ಗಳಲ್ಲಿ ದಾಖಲಿಸುವುದು ಮಾತ್ರವಲ್ಲ ಅವುಗಳನ್ನು ಕಂಪ್ಯೂಟರ್ ಮೂಲಕ ಶೇಖರಿಸುವ ಪ್ರಯತ್ನದಲ್ಲಿ ಉಡುಪಿ ಪ್ರಾದೇಶಿಕ ರಂಗಕಲೆಗಳ ಸಂಶೋಧನಾ ಕೇಂದ್ರ ಮುಂಚೂಣಿ ಯಲ್ಲಿದೆ. ಇತ್ತೀಚೆಗೆ ಆದಿ ಉಡುಪಿಯ ಬೈದಶ್ರೀ ಆಶ್ರಯದಲ್ಲಿ ಪ್ರಕಟ ವಾಗಿರುವ ಕೋಟಿ ಚೆನ್ನಯ ಪಾರ್ದನ ಸಂಪುಟವು ಇದಕ್ಕೊಂದು ಯೋಗ್ಯ ಉದಾಹರಣೆ. ಸಂರಕ್ಷಣೆಗೆ ಪ್ರಸಕ್ತ ಈ ಕ್ರಮವೇ ಸೂಕ್ತ.
2. ತುಳುನಾಡ ಗರೋಡಿಗಳ ಅಧ್ಯಯನ ಹಾಗೂ ಕ್ಷೇತ್ರಕಾರ್ಯ ಹೇಗೆ ಸಾಧ್ಯವಾಯಿತು?
1982ರಲ್ಲಿ ನನ್ನ ಕೋಟಿ ಚೆನ್ನಯ ಕೃತಿ ಪ್ರಕಟವಾಗುವ ಕಾಲದಲ್ಲಿ ಗರೋಡಿಗಳ ಅಧ್ಯಯನದ ವಾಂಛೆ ನನ್ನಲ್ಲಿತ್ತು. ಮುಂದೆ ಕಾರ್ಯಕಾರಣ ಗಳಿಂದ ನಾನು ಮುಂಬೈ ಸೇರಿದರೂ ಉಡುಪಿಯ ಮಿತ್ರರ ಸಹಾಯದಿಂದ ಗರೋಡಿಗಳ ಕುರಿತಾದ ಸಂಪೂರ್ಣ ಮಾಹಿತಿ ಸಂಗ್ರಹಿಸುವಲ್ಲಿ ಸಫಲನಾದೆ. ಒಂದು ಸಂಸ್ಥೆ ಉತ್ತಮ ಉದ್ದೇಶ ಹೊಂದಿದ್ದರೆ ತ್ಯಾಗ ಮನೋಭಾವದ ಕಾರ್ಯಕರ್ತರ ಸಮೂಹವೇ ಮುಂದೆ ಬರುವುದು ಎನ್ನುವುದಕ್ಕೆ ಬೈದಶ್ರೀ ಸಂಸ್ಥೆಯೇ ಉದಾಹರಣೆ. ತುಳುನಾಡಿನಲ್ಲಿ ಬಹುತೇಕ ಹಳ್ಳಿಗರಿಂದ ಆರಾದಿಸಲ್ಪಡುವ ಗರೋಡಿಗಳಲ್ಲಿ ಸಂಶೋಧನೆಗೆ ಏನಿದೆ ಎಂಬ ತಿರಸ್ಕಾರ ಒಂದು ಕಾಲದಲ್ಲಿ ಶಿಷ್ಟ ವರ್ಗದ ವಿದ್ವಾಂಸ ರಲ್ಲಿದ್ದುದಂತೂ ಸಹಜವೇ. ಮುಂದೆ ಅಸಾಧ್ಯವೂ ಸಾಧ್ಯವಾದಾಗ ಪಂಡಿತರೆಲ್ಲರೂ ಬೆನ್ನು ತಟ್ಟಿದರೆನ್ನಿ.
3. ಪಂಜೆ ಮಂಗೇಶರಾಯ ಕೃತಿ (1935) ಕೋಟಿ ಚೆನ್ನಯಕ್ಕಿಂತ ನಿಮ್ಮ ಕೃತಿ ಎಲ್ಲಿ ಮತ್ತು ಹೇಗೆ ಬಿನ್ನ?
ಪಂಜೆಯವರ ಕೃತಿ ಕೋಟಿ ಚೆನ್ನಯದ ಗದ್ಯರೂಪದ ಸಂಪಾದನೆಯಲ್ಲಿ ಮೊದಲಿನದ್ದು ಮತ್ತು ಶ್ರೇಷ್ಠವಾದುದು, ಎರಡು ಮಾತಿಲ್ಲ. ಆದರೆ ಆ ಬಳಿಕ ಕೋಟಿ ಚೆನ್ನಯರ ಕುರಿತಾಗಿ ಬಹಳಷ್ಟು ಸಂಶೋಧನಾತ್ಮಕ ಅಧ್ಯಯನ ನಡೆದಿದೆ. ಅನೇಕ ಕೃತಿಗಳು ಹೊರಬಂದಿವೆ. ಪಂಜೆಯವರ ಕೃತಿ ಮಕ್ಕಳ ಸಾಹಿತ್ಯಕ್ಕೆ ಮೀಸಲು ಎಂದರೆ ತಪ್ಪಾಗಲಾರದು. ನನ್ನ ಕೋಟಿ ಚೆನ್ನಯವು ಪ್ರೌಢ ಸಾಹಿತ್ಯಕ್ಕೆ ಹತ್ತಿರವಿದ್ದು ಇತ್ತೀಚೆಗಿನ ಸಂಶೋಧನೆಯಲ್ಲಿ ಕಂಡುಕೊಂಡ ಎಲ್ಲಾ ನೈಜ ಘಟನೆಗಳ ಜೊತೆಗೆ ಕಥಾನಕದ ಒಳ ತಿರುಳನ್ನು ಅಳವಡಿಸಿಕೊಳ್ಳಲಾಗಿದೆ.
4. ತುಳು ಸಾಹಿತ್ಯದ ಮೂಲ ಸೊಗಡನ್ನು ಕನ್ನಡಕ್ಕೆ ಅನುವಾದಿಸುವಾಗ ನೀವು ಅನುಭವಿಸಿದ ತೊಂದರೆಗಳೇನು?
ಯಾವುದೇ ಒಂದು ಸಾಹಿತ್ಯವನ್ನು ಮತ್ತೊಂದು ಭಾಷೆಯಲ್ಲಿ ಅಭಿವ್ಯಕ್ತಗೊಳಿಸುವಾಗ ಆಗುವ ಅವಾಂತರವೇ ನನ್ನನ್ನೂ ಕಾಡಿದೆ. ಯಾಕೆಂದರೆ ಮೂಲದಲ್ಲಿ ತುಳು ಜನಪದರು ಅವಿದ್ಯಾವಂತರಾದರೂ ಸಂಸ್ಕಾರವಂತರೆನ್ನುವುದರಲ್ಲಿ ಸಂದೇಹವೇ ಇಲ್ಲ. ಹಾಗಾಗಿ ಆ ಉತ್ತಮ ಸಾಹಿತ್ಯವನ್ನು ಕನ್ನಡಕ್ಕೆ ಅನುವಾದಿಸುವಾಗ ಸಹಜವಾಗಿಯೇ ಮೂಲ ಭಾಷೆಯ ನೈಜತೆಯನ್ನು ಕಾಯ್ದುಕೊಳ್ಳಲಾಗದ ಅಸಹಾಯಕತೆ ನನ್ನದು.
5. ಸಂಶೋಧನಾ ಕೃತಿಗಳ ರಚನೆ ಸಂದರ್ಭದಲ್ಲಿ ತುಳು ಸಾಹಿತ್ಯ ಅಕಾಡೆಮಿ ಪ್ರೋತ್ಸಾಹ ನೀಡಿದೆಯೇ?
ಅವರು ನೀಡಿಲ್ಲ ಎನ್ನುವುದಕ್ಕಿಂತ ನಾನು ಅವರಿಂದ ನಿರೀಕ್ಷಿಸಲಿಲ್ಲ ಎನ್ನುವುದು ಹೆಚ್ಚು ಅರ್ಥಪೂರ್ಣ. ಎಲ್ಲರಿಗೂ ಅವರದ್ದೇ ಆದ ಇತಿ ಮಿತಿಗಳಿವೆ. ಇತ್ತೀಚೆಗಿನ ದಿನಗಳಲ್ಲಿ ಅಕಾಡೆಮಿ ಉತ್ತಮ ಕೆಲಸದಲ್ಲಿ ತೊಡಗಿರುವುದು ಅಪೇಕ್ಷಿತ ಬೆಳವಣಿಗೆ.
6. ತುಳು ಜಾನಪದ ಆಚರಣೆಗಳು ಸಂಗ್ರಹಯೋಗ್ಯ ಕೃತಿ. ಆದರೆ ಆ ಆಚರಣೆಗಳು ಕ್ರಮೇಣ ನಶಿಸುತ್ತಿವೆಯಲ್ಲ. ಅವುಗಳನ್ನು ಉಳಿಸುವುದು ಹೇಗೆ?
ಇದು ಸಾಂಸ್ಕೃತಿಕ ಸಂಘರ್ಷಕ್ಕೆ ಸಂಬಂಧಪಟ್ಟ ವಿಚಾರ. ಆಗಸ ಕೌಚಿ ಬೀಳುವಾಗ ಅಂಗೈ ಹಿಡಿದರೆ ನಿಲ್ಲಲಾರದಲ್ಲ! ಕನಿಷ್ಠ ಸಾಹಿತ್ಯದ ಮೂಲಕ ವಾದರೂ ಉಳಿಸಲು ಪ್ರಯತ್ನ ಪಡೋಣ. ಹಿಂತಿರುಗಿ ನೋಡಲಾಗದಷ್ಟು ನಾವು ಪರಕೀಯರನ್ನು ಅನುಕರಿಸಿದ್ದೇವೆ. ಈಗಿನ ಆಚರಣೆಗಳು ಪ್ರದರ್ಶನಕ್ಕೆ ಮಾತ್ರ ಮೀಸಲು. ಹಿಂದಿನ ನೈಜತೆ, ಸೊಗಡು ಕಡಿಮೆ ಯಾಗುತ್ತಿವೆ.
7. ತುಳುನಾಡ ದೈವಗಳ ಬಗ್ಗೆ ರೋಚಕವಾಗಿ ಮೂಡಿಬಂದ ಪ್ರಮುಖ 6 ದೈವಗಳ ’ದೈವಗಳ ಮಡಿಲಲ್ಲಿ’ ಮುಂದುವರಿದ ಭಾಗ ವನ್ನು ನಿರೀಕ್ಷಿಸಬಹುದೇ?
ಖಂಡಿತವಾಗಿ. ಸದ್ಯೋಭವಿಷ್ಯದಲ್ಲಿ ಸಾಧ್ಯವಲ್ಲದಿದ್ದರೂ ಆ ಪ್ರಯತ್ನವಿದೆ. ಆ ಬಗ್ಗೆ ಕ್ಷೇತ್ರಕಾರ್ಯ ನಡೆಯುತ್ತಿದೆ. ಹಳೇ ತಲೆಮಾರಿನ ವ್ಯಕ್ತಿಗಳನ್ನು ಸಂದರ್ಶಿಸಲಾಗುತ್ತಿದೆ.
ಸಂದರ್ಶನ – ಶ್ರೀ ಯಶೋಧರ ಕೋಟ್ಯಾನ್
ಜಾನಪದ ವಿದ್ವಾಂಸ ಬನ್ನಂಜೆ ಬಾಬು ಅಮೀನ್
ಪ್ರಸ್ತಾವನೆ
‘ಪ್ರತಿಯೊಬ್ಬ ವ್ಯಕ್ತಿಯೂ ಅನನ್ಯ. ಅವನಲ್ಲಿರುವ ಶಕ್ತಿ ಸದ್ಬಳಕೆ ಯಾದರೆ ಅದ್ಭುತವನ್ನು ಸೃಷ್ಟಿಸಬಹುದು. ಪ್ರತಿಭೆಗೆ ಜಾತಿ ಭೇದವಿಲ್ಲ, ವರ್ಗ ಭೇದವಿಲ್ಲ. ಅದೆಲ್ಲವೂ ಮನುಷ್ಯ ಸೃಷ್ಟಿ’ ದಾರ್ಶನಿಕರೊಬ್ಬರು ಹೇಳಿದ ಮಾತಿಗೆ ಸಾವಿರಾರು ಉದಾಹರಣೆಗಳು ದೊರೆಯುತ್ತವೆ. ಪ್ರತಿಭಾವಂತರ ಬದುಕನ್ನು ಅವಲೋಕಿಸಿದಾಗ ಈ ಮಾತಿನ ಸತ್ಯದ ಅರಿವಾಗುತ್ತದೆ. ಸಾಮಾನ್ಯರು ಶ್ರದ್ಧೆಯ ಮೂಲಕ ಅಸಾಮಾನ್ಯ ಸಾಧನೆಗಳನ್ನು ಮಾಡಿ ಮೇಲಿನ ಮಾತನ್ನು ಸಾಧ್ಯ ಗೊಳಿಸಿದ್ದಾರೆ. ಇಂಥ ಪ್ರತಿಭೆ ಬನ್ನಂಜೆ ಬಾಬು ಅಮೀನರದು.
ಸಾಂಸ್ಕೃತಿಕ ಸಂಘಟನೆ, ಸಾಹಿತ್ಯ, ಕಲೆ, ಸಂಶೋಧನೆ – ಹೀಗೆ ಹಲವು ಕ್ಷೇತ್ರಗಳಲ್ಲಿ ಬನ್ನಂಜೆ ಬಾಬು ಅಮೀನರ ಸಾಧನೆ ಗಮನಾರ್ಹವಾದುದು. ಸಂಶೋಧನೆಗೆ ಅಕೆಡಿಮಿಕ್ ಶಿಸ್ತು ಅಗತ್ಯ ಎಂಬುದು ಬಹುಜನರ ನಂಬಿಕೆ. ಜಾನಪದ ಅಧ್ಯಯನದಲ್ಲಿ ವೈಜ್ಞಾನಿಕ ಕ್ಷೇತ್ರಕಾರ್ಯ ಮತ್ತು ಸೈದ್ಧಾಂತಿಕ ವಿಶ್ಲೇಷಣೆ ಅಗತ್ಯ ಎಂಬುದು ಪರಿಣತರ ಅಭಿಪ್ರಾಯ.
ಇದಕ್ಕೆ ಅಕೆಡಿಮಿಕ್ ಶಿಸ್ತನ್ನು ಅವರು ಪ್ರತಿಪಾದಿಸುತ್ತಾರೆ. ಆದರೆ ಬನ್ನಂಜೆ ಬಾಬು ಅಮೀನರು ಪರಿಣತರ ಈ ಅಭಿಪ್ರಾಯವನ್ನು ಸುಳ್ಳು ಮಾಡಿದ್ದಾರೆ. ಯಾವುದೇ ಶೈಕ್ಷಣಿಕ ಹಿನ್ನೆಲೆ ಇಲ್ಲದೆ ಅವರು ನಡೆಸಿದ ಸಂಶೋಧನೆಯ ಆಳ ಮತ್ತು ವಿಸ್ತಾರವನ್ನು ಗಮನಿಸಿದಾಗ ಬೆರಗಾಗುತ್ತೇವೆ. ಮನುಷ್ಯ ಸಹಜ ಕುತೂಹಲ, ಆಸಕ್ತಿ, ಶ್ರದ್ಧೆಗಳು ಉತ್ತಮ ಸಂಶೋಧನೆಗೆ ಮೂಲಭೂತ ಅವಶ್ಯಕತೆಗಳು ಎಂಬುದನ್ನು ಅವರ ಅಧ್ಯಯನ ಸಿದ್ಧಗೊಳಿಸಿದೆ. ಅಕೆಡಿಮಿಕ್ ಶಿಸ್ತು ಮಾತ್ರ ಸಂಶೋಧನೆಗೆ ಪ್ರಾಥಮಿಕ ಅಗತ್ಯವಲ್ಲ ಎಂಬುದನ್ನು ಮನಗಾಣುತ್ತೇವೆ. ಈ ದೃಷ್ಟಿಯಿಂದ ಅವರ ಬದುಕು-ಬರಹಗಳನ್ನು ಅಧ್ಯಯನ ಮಾಡುವುದು ಮುಖ್ಯವಾಗುತ್ತದೆ. ಈ ಕುತೂಹಲದಿಂದ ಅವರ ಬದುಕು-ಬರಹಗಳನ್ನು ಇಲ್ಲಿ ವಿಶ್ಲೇಷಿಸಲಾಗಿದೆ.
ಬನ್ನಂಜೆ ಬಾಬು ಅಮೀನರು ಹಲವು ಕ್ಷೇತ್ರಗಳಲ್ಲಿ ಕ್ರಿಯಾಶೀಲರಾಗಿದ್ದವರು. ಈಗಲೂ ಅವರ ಕ್ರಿಯಾಶೀಲತೆ ಮುಂದುವರಿದಿದೆ. ಬೈದ್ಯಶ್ರೀ, ಕೆಮ್ಮಲಜೆಯಂಥ ಸಂಸ್ಥೆಗಳು ಅವರ ಸಂಘಟನಾ ಸಾಮರ್ಥ್ಯಕ್ಕೆ ಸಾಕ್ಷಿಗಳಾಗಿವೆ. ’ಉಗುರಿಗೆ ಮುಡಿಯಕ್ಕಿ’, ’ಕೋಟಿ ಚೆನ್ನಯ’, ’ಪೂ ಪೊದ್ದೊಲು’, ’ಮಾನೆಚ್ಚಿ’ ಕೃತಿಗಳು ಅವರ ಸೃಜನಶೀಲ ಸೃಷ್ಟಿಯ ವೈಶಿಷ್ಟಗಳನ್ನು ಹೇಳುತ್ತವೆ. ’ತುಳು ಜಾನಪದ ಆಚರಣೆ’, ’ದೈವದ ಮಡಿಲಲ್ಲಿ’, ’ತುಳುನಾಡ ಗರೋಡಿಗಳ ಸಾಂಸ್ಕೃತಿಕ ಅಧ್ಯಯನ’, ’ತುಳುನಾಡ ದೈವಗಳು’, ’ತುಳು ಜಾನಪದ ಆಚರಣೆಲು’ – ಅವರ ಸಂಶೋಧನೆಯ ಆಳ-ವಿಸ್ತಾರಗಳನ್ನು ತಿಳಿಸುತ್ತವೆ. ’ನುಡಿಕಟ್ಟ್’ ಆನ್ವಯಿಕ ಜಾನಪದಕ್ಕೆ ಒಳ್ಳೆಯ ಉದಾಹರಣೆ. ಅವರು ಬರೆದಿರುವ ನೂರಕ್ಕೂ ಹೆಚ್ಚಿನ ಲೇಖನಗಳು ಅವರ ಅಧ್ಯಯನಶೀಲತೆಯ ಅಭಿವ್ಯಕ್ತಿಗಳಾಗಿವೆ. ಹೀಗೆ ಶೂನ್ಯದಿಂದ ಆರಂಭವಾದ ಅವರು ಶೂನ್ಯವನ್ನೇ ಶಕ್ತಿಯನ್ನಾಗಿಸಿ ಸಾದಿಸಿದ್ದು ಮಹತ್ತರ ವಾದುದಾಗಿದೆ. ಅವರ ಬದುಕಿನ ವಿಶ್ಲೇಷಣೆಯಿಂದ ಇದನ್ನು ಕಂಡುಕೊಳ್ಳಬಹುದು.
ಬಾಲ್ಯ – ಬದುಕು
ಬನ್ನಂಜೆ ಬಾಬು ಅಮೀನರ ಜನನ 04-08-1944. ತಂದೆ ಸೋಮ ಪೂಜಾರಿ. ತಾಯಿ ದಾರಮ್ಮ ಪೂಜಾರ್ತಿ. ಏಳು ಗಂಡು ಮತ್ತು ಎರಡು ಹೆಣ್ಣು ಮಕ್ಕಳಲ್ಲಿ ಬನ್ನಂಜೆಯವರು ಕೊನೆಯವರು. ಒಂದು ಕಾಲದಲ್ಲಿ ಉಡುಪಿಯ ಕಡೆಕಾರಿನ ಹೆಸರಾಂತ ಬಿಲ್ಲವ ಕುಟುಂಬ ಅವರದು. ಪಡುತೋಟು ಬೊಗ್ಗು ಪೂಜಾರಿಯ ಮೂಲ ಅವರದು. ಬಹುದೊಡ್ಡ ಅವಿಭಕ್ತ ಕುಟುಂಬ – ಶ್ರೀಮಂತ ಕುಟುಂಬವಾಗಿತ್ತು. ಆದರೆ ಬನ್ನಂಜೆ ಬಾಬು ಅಮೀನರು ಹುಟ್ಟಿದ ಸಂದರ್ಭದಲ್ಲಿ ಅದು ಗತವೈಭವವನ್ನು ಕಳೆದುಕೊಂಡಿತ್ತು. ಅವರ ತಾಯಿಗೆ ಸೋದರ ಸಂಬಂಧದಲ್ಲೆ ಮದುವೆಯಾಗಿತ್ತು. ಕಡೆಕಾರಿನ ಅವಿಭಕ್ತ ಕುಟುಂಬದಲ್ಲಿ ಉಂಟಾದ ಸಣ್ಣ ಬಿನ್ನಾಬಿಪ್ರಾಯದಿಂದಾಗಿ ಕುಟುಂಬದಲ್ಲಿ ಬಿರುಕು ಉಂಟಾಯಿತು. ಛಲಗಾರ್ತಿಯಾದ ದಾರಮ್ಮ ಪೂಜಾರ್ತಿಯವರು ಐದು ಮಕ್ಕಳೊಂದಿಗೆ ಬನ್ನಂಜೆಯ ಮನೆಗೆ ಬಂದು ನೆಲೆಸಿದರು. ಅಲ್ಲಿ ಬಾಬು ಅಮೀನರು ಹುಟ್ಟಿದರು. ಇದರಿಂದ ಕಡೆಕಾರಿನ ಕುಟುಂಬದ ಮೂಲದವರಾದರೂ ’ಬನ್ನಂಜೆ’ಯು ಅವರ ಹೆಸರಿನೊಂದಿಗೆ ಸದಾ ಇರಲು ಕಾರಣವಾಯಿತು.
ಬಡತನದಲ್ಲೂ ಪ್ರೀತಿಯ ವಾತಾವರಣದಲ್ಲೆ ಬೆಳೆದವರು ಬಾಬು ಅಮೀನರು. ತಾಯಿಯ ಛಲ ಮತ್ತು ಸ್ವಾಭಿಮಾನ ಅವರಿಗೆ ದಾರಿದೀಪವಾಯಿತು. ಮನೆಯ ಜವಾಬ್ದಾರಿಯ ಬಗ್ಗೆ ತಂದೆ ತಲೆಕೆಡಿಸಿಕೊಂಡವರಲ್ಲ. ತುಳುನಾಡಿನ ಹೆಣ್ಣುಮಕ್ಕಳಂತೆ ತಾಯಿ ಸ್ವಾಭಿಮಾನದಿಂದ ದುಡಿದು ಮಕ್ಕಳನ್ನು ಸಾಕಿದರು. ಅವರ ಕುಟುಂಬದಲ್ಲೆ ಮೊದಲ ಬಾರಿಗೆ ಮೆಟ್ರಿಕ್ ಪಾಸಾದವರು ಬನ್ನಂಜೆಯವರು. ವಿದ್ಯಾಭ್ಯಾಸದ ಸಂದರ್ಭದಲ್ಲಿ ಬುದ್ಧಿವಂತ ವಿದ್ಯಾರ್ಥಿ ಎಂದೆನಿಸಿದವರು. ಪ್ರಾಥಮಿಕ ಮತ್ತು ಪ್ರೌಢಶಾಲಾ ಶಿಕ್ಷಣ ಆದಿಉಡುಪಿಯ ಸರಕಾರಿ ಶಾಲೆಯಲ್ಲಿ ನಡೆಯಿತು. ಮುಖ್ಯೋಪಾಧ್ಯಾಯರಾದ ಶ್ರೀ ಟಿ.ಕೆ. ಶ್ರೀನಿವಾಸ ರಾಯರ ಪ್ರೋತ್ಸಾಹವನ್ನು ಅವರು ನೆನಪಿಸಿಕೊಳ್ಳುತ್ತಾರೆ. ವಿದ್ಯಾವಂತರಲ್ಲದ ತಾಯಿ ಕಷ್ಟದ ದಿನಗಳಲ್ಲಿ ತನ್ನ ಕಿವಿಯ ಬೆಂಡೋಲೆಯನ್ನು ಅಡವಿಟ್ಟು ಓದಿಸಿ, ತನ್ನ ವಿದ್ಯಾಭ್ಯಾಸದ ಬಗ್ಗೆ ವಹಿಸಿದ ಕಾಳಜಿಯನ್ನು ತುಂಬು ಹೃದಯದಿಂದ ಸ್ಮರಿಸಿಕೊಳ್ಳುತ್ತಾರೆ.
1961ರಲ್ಲಿ ಮೆಟ್ರಿಕ್ ಮುಗಿಸಿದ ಬಾಬು ಅಮೀನರು ಸಣ್ಣಪುಟ್ಟ ಉದ್ಯೋಗವನ್ನು ನಿರ್ವಹಿಸಿ 1963ರಲ್ಲಿ ಮಣಿಪಾಲದ ಕಸ್ತೂರಿ ಬಾ ಕಾಲೇಜಿನಲ್ಲಿ ಕಛೇರಿ ಸಹಾಯಕರಾಗಿ ಉದ್ಯೋಗ ಸೇರಿದರು. ಅವರ ಸಾಮಾಜಿಕ ಮತ್ತು ಸಾಂಸ್ಕೃತಿಕ ಚಟುವಟಿಕೆಗಳಿಂದ ಅವರು ಆಗಲೇ ಗುರುತಿಸಿಕೊಂಡಿದ್ದರು. 1964ರಲ್ಲಿ ಶಿರಿಬೀಡು ಜಂಗಮರ ಮಠದ ಯಕ್ಷಗಾನ ಕಲಾಕ್ಷೇತ್ರದ ಸದಸ್ಯರಾದರು. ಇದರಿಂದ ಹಿರಿಯರ ಮಾರ್ಗದರ್ಶನದಲ್ಲಿ ಯಕ್ಷಗಾನದ ಆಸಕ್ತಿ ಬೆಳೆದು ಹವ್ಯಾಸಿ ಕಲಾವಿದರಾಗಿ ರೂಪುಗೊಂಡರು. ಇದು ಅವರ ಮೊದಲ ಸಾಂಘಿಕ ಚಟುವಟಿಕೆ. 1966ರಲ್ಲಿ ಬಿಲ್ಲವ ಸೇವಾ ಸಂಘದ ಸದಸ್ಯರಾಗಿ ಸಾಮಾಜಿಕ ಸೇವಾ ಚಟುವಟಿಕೆಗಳಲ್ಲಿ ತೊಡಗಿದರು. 1969ರಲ್ಲಿ ಅವರ ಬರವಣಿಗೆ ರೂಪುಗೊಂಡಿತು. ಯಕ್ಷಗಾನ ಕಲಾಕ್ಷೇತ್ರದ ಅರ್ಥ ಸಹಿತ ’ಕೋಟಿಚೆನ್ನಯ’ ಪ್ರಸಂಗ ರಚನೆಯಲ್ಲಿ ಸಕ್ರಿಯ ಪಾತ್ರ ವಹಿಸಿದರು. 1970ರಲ್ಲಿ ಭೋಜಪ್ಪ ಸುವರ್ಣರ ಮಗಳು ಇಂದಿರಾರನ್ನು ವಿವಾಹವಾದರು. ಭಾರತಿ ಮತ್ತು ರಾಘವೇಂದ್ರ ಅವರ ಇಬ್ಬರು ಮಕ್ಕಳು.
1970ರಲ್ಲಿ ಮಣಿಪಾಲ ಬಿಟ್ಟು ಉಡುಪಿಯಲ್ಲಿ ಉದ್ಯೋಗಕ್ಕೆ ಸೇರಿದರೂ ಮತ್ತೆ ಮಣಿಪಾಲಕ್ಕೆ ಹಿಂತಿರುಗಿದರು. 1973ರಲ್ಲಿ ಕಸ್ತೂರಿ ಬಾ ಮೆಡಿಕಲ್ ಕಾಲೇಜಿನ ನೌಕರರ ಸಂಘದ ಕಾರ್ಯದರ್ಶಿಯಾದರು. ಅವರ ಸಂಘಟನಾ ಕ್ರಮದಿಂದ ಆಡಳಿತ ವರ್ಗದ ಕೋಪಕ್ಕೆ ತುತ್ತಾದರು. ಆಡಳಿತ ವರ್ಗವು ಅವರ ವಿರುದ್ಧ ಶಿಸ್ತು ಕ್ರಮ ಕೈಗೊಂಡು ಅವರೊಂದಿಗೆ 23 ಜನ ನೌಕರರನ್ನು ಕೆಲಸದಿಂದ ವಜಾ ಮಾಡಿತು. ಬ್ಯಾಂಕಿನಿಂದ ಸಾಲ ಪಡೆದು ಉಡುಪಿಯ ಕಲ್ಯಾಣಪುರದಲ್ಲಿ ಜವುಳಿ ಅಂಗಡಿ ತೆರೆದರೂ, ಅವರ ಸಾಮಾಜಿಕ ಮತ್ತು ಸಾಂಸ್ಕೃತಿಕ ಆಸಕ್ತಿಯು ವ್ಯಾಪಾರದಲ್ಲಿ ಅವರನ್ನು ಮುಂದುವರಿಯದಂತೆ ಮಾಡಿತು. ಇದರಿಂದ ಅಂಗಡಿಯನ್ನು ಪರಭಾರೆ ಮಾಡಿ ಮುಂಬಯಿ ಬದುಕನ್ನು ಪ್ರವೇಶಿಸಿದರು.
1977ರಲ್ಲಿ ಮುಂಬಯಿಗೆ ಹೋದ ಅಮೀನರು ನ್ಯೂಕಮ್ ಪ್ರೊಡೆಕ್ಟ್ ಸಂಸ್ಥೆಯ ಕಛೇರಿ ಸಹಾಯಕರಾಗಿ ಸೇರಿದರು. ಬಳಿಕ ಮುಂಬಯಿ ದೈಸರಿನ ಗೋಲ್ಡನ್ ಕೆಮಿಕಲ್ಸ್‌ನಲ್ಲಿ ಮೇಲ್ವಿಚಾರಕರಾಗಿ ಸೇರಿದರು. ಬಳಿಕ 1983-91ವರೆಗೆ ಕಂಪೆನಿಗಳ ಸಂಪರ್ಕಾಧಿಕಾರಿಯಾಗಿ ಕಾರ್ಯನಿರ್ವಹಿಸಿದರು. ಈ ರೀತಿ ಉದ್ಯೋಗದಲ್ಲಿರುವ ಸಂದರ್ಭದಲ್ಲೆ ಮುಂಬಯಿಯಲ್ಲಿ ತುಳು ಮತ್ತು ಕನ್ನಡಕ್ಕೆ ಸಂಬಂಧಿಸಿದ ಸಂಘಟನೆ, ಸಾಹಿತ್ಯ ರಚನೆ ಮತ್ತು ಸಂಶೋಧನೆಗಳಿಂದ ಜನಪ್ರಿಯರಾದರು.
1982ರಲ್ಲಿ ಮಿತ್ರರಿಂದ ಹಣ ಸಂಗ್ರಹ ಮಾಡಿ ‘ಕೋಟಿಚೆನ್ನಯ’ ಚೊಚ್ಚಲ ಕೃತಿಯನ್ನು ಪ್ರಕಟಿಸಿದರು. ಆಗಲೇ ತುಳುನಾಡಿನ ಉದ್ದಗಲಕ್ಕೂ ಇರುವ ಗರೋಡಿಗಳ ಮಾಹಿತಿ ಸಂಗ್ರಹಿಸುವ ಕಾರ್ಯಕ್ಕೆ ತೊಡಗಿದರು. ಮುಂಬಯಿಯಲ್ಲಿದ್ದುಕೊಂಡೆ ತುಳುನಾಡಿ ನಲ್ಲಿರುವ ಮಿತ್ರರನ್ನು ಸಂಪರ್ಕಿಸಿ 214 ಗರೋಡಿಗಳ ಮಾಹಿತಿ ಸಂಗ್ರಹಿಸಿದರು.
1985ರಲ್ಲಿ ಬ್ರಹ್ಮ ಬೈದರ್ಕಳ ಸಾಂಸ್ಕೃತಿಕ ಅಧ್ಯಯನ ಪ್ರತಿಷ್ಠಾನದ ಸ್ಥಾಪನೆ ಯಾಯಿತು. ಸಂಗ್ರಹಿಸಿದ ಮಾಹಿತಿಗಳನ್ನು ಕ್ಷೇತ್ರಕಾರ್ಯದ ಸಿದ್ಧಾಂತಗಳ ಹಿನ್ನೆಲೆಯಲ್ಲಿ ವಿಶ್ಲೇಷಿಸಿ ಪ್ರಕಟನೆಗೆ ಸಿದ್ಧಗೊಳಿಸಿದರು. 1990ರಲ್ಲಿ ಪ್ರೊ. ಮೋಹನ್ ಕೋಟ್ಯಾನ್ ರೊಂದಿಗೆ ಸಹ ಲೇಖಕರಾಗಿ ’ತುಳುನಾಡಿನ ಗರೋಡಿಗಳ ಸಾಂಸ್ಕೃತಿಕ ಅಧ್ಯಯನ’ ಬೃಹತ್ ಗ್ರಂಥವನ್ನು ಪ್ರಕಟಿಸಿದರು. ಇದರೊಂದಿಗೆ ಗುರು ಸಂಜೀವ ಆರ್. ಸುವರ್ಣರ ಪರಿಚಯ ಅವರನ್ನು ಶನಿಪೂಜಾ ಪ್ರವಚನ ಮತ್ತು ಯಕ್ಷಗಾನ ಅರ್ಥಗಾರಿಕೆಯ ಕಡೆಗೆ ಸೆಳೆಯಿತು. ಮುಂದೆ ಮುಂಬಯಿ ಮಹಾನಗರದ ಸುತ್ತಮುತ್ತ ಶನಿಪೂಜೆಯ ಅರ್ಥಗಾರಿಕೆಯ ಬಹುದೊಡ್ಡ ಪ್ರವಚನಕಾರರಾಗಿ ಬಾಬು ಅಮೀನರು ಗುರುತಿಸಲ್ಪಟ್ಟರು.
ಮುಂಬಯಿಯಲ್ಲಿ ಹಲವು ಸಂಸ್ಥೆಯಲ್ಲಿ ಬಾಬು ಅಮೀನರು ಗುರುತಿಸಲ್ಪಟ್ಟರು. ಮುಂಬಯಿ ಬಿಲ್ಲವರ ಅಸೋಸಿಯೇಷನ್ನಿನ ಜೊತೆ ಕಾರ್ಯದರ್ಶಿಯಾಗಿ ಆಯ್ಕೆಯಾದರು. ಮಂಗಳೂರಿನ ಶ್ರೀ ಗೋಕರ್ಣನಾಥೇಶ್ವರ ಕ್ಷೇತ್ರದ ನವೀಕರಣ ಕಾರ್ಯದಲ್ಲೂ ದುಡಿದರು. ಬಿಲ್ಲವರ ಅಸೋಸಿಯೋಶನಿನ ಜನಪ್ರಿಯ ಮಾಸಪತ್ರಿಕೆ ’ಅಕ್ಷಯ’ದ ಸಂಪಾದಕರಾಗಿ ಕೆಲಸಮಾಡಿದರು. ಸಂಪಾದಕ ಮಂಡಳಿಯ ಸಹಯೋಗದಿಂದ ಅಕ್ಷಯ ಪತ್ರಿಕೆಯನ್ನು ಒಂದು ಅರ್ಥಪೂರ್ಣ ಮಾಸಿಕವನ್ನಾಗಿ ಪರಿವರ್ತಿಸುವ ಜೊತೆಗೆ ಪತ್ರಿಕೆಗೆ ನಾವೀನ್ಯತೆಯನ್ನು ಅಳವಡಿಸಿದರು. ತುಳು ಜಾನಪದದ ಕುರಿತಾಗಿ ಅಂಕಣವನ್ನು ಆರಂಬಿಸಿ, ತುಳು ಸಂಸ್ಕೃತಿಯ ಪ್ರಸರಣದಿಂದ ಮುಂಬಯಿಯಲ್ಲಿ ಜನಪ್ರಿಯರಾದರು. ’ಕರ್ನಾಟಕ ಮಲ್ಲ’ ದಿನಪತ್ರಿಕೆಯಲ್ಲಿ ತುಳು ಅಂಕಣಕಾರರಾಗಿ ಪ್ರಸಿದ್ಧರಾದರು. 1982ರಲ್ಲಿ  ಮುಂಬಯಿಯ ಅಯೋಧ್ಯಾ ನಗರದಲ್ಲಿ ಸಮಾನ ಮನಸ್ಕರ ಜೊತೆಗೂಡಿ ಸಾರ್ವಜನಿಕ ಶನಿಪೂಜಾ ಸಮಿತಿಯನ್ನು ಸ್ಥಾಪಿಸಿದರು.
1990ರಲ್ಲಿ ಮುಂಬಯಿಯಲ್ಲೂ ಉದ್ಯೋಗವನ್ನು ಕಳೆದುಕೊಂಡರು. ಬಹುಶಃ ಅವರ ಸಾಂಸ್ಕೃತಿಕ ಅಧ್ಯಯನದ ಆಸಕ್ತಿಯು ಅವರನ್ನು ವೃತ್ತಿ ಕ್ಷೇತ್ರದಲ್ಲಿ ಒಂದು ಕಡೆ ನೆಲೆ ನಿಲ್ಲಲು ಬಿಡಲಿಲ್ಲ. ಅನೇಕ ಅವಕಾಶಗಳು ಅವರನ್ನು ಹುಡುಕಿಕೊಂಡು ಬಂದರೂ ಅವರ ಸ್ವಾಭಿಮಾನ ಅದಕ್ಕೆ ತಡೆಯುಂಟು ಮಾಡಿತು. ಸಾಂಸ್ಕೃತಿಕ ಹವ್ಯಾಸವು ಪ್ರಧಾನವಾಗಿ ಜೀವನ ನಿರ್ವಹಣೆಗಾಗಿ ಜೀವ ವಿಮಾ ಪ್ರತಿನಿದಿಯಾದರು.
ಅವರ ಜಾನಪದ ಸಂಶೋಧನೆಯ ಆಸಕ್ತಿಯು ಮುಂದುವರಿಯಿತು. ತುಳು ಜನಪದ ಆಚರಣೆಗಳ ಬಗ್ಗೆ ಜನರ ಆಸಕ್ತಿಯನ್ನು ಗುರುತಿಸಿ ಕ್ಷೇತ್ರಕಾರ್ಯದ ಮೂಲಕ ಮಾಹಿತಿ ಸಂಗ್ರಹಿಸಿ ’ತುಳು ಜಾನಪದ ಆಚರಣೆಗಳು’ ಕೃತಿಯನ್ನು ಪ್ರಕಟಿಸಿದರು. ಈ ಕೃತಿ ಅತ್ಯಂತ ಜನಪ್ರಿಯವಾಗಿ ಹಲವು ಪ್ರಶಸ್ತಿ ಪುರಸ್ಕಾರಗಳನ್ನು ಪಡೆಯಿತು. ಹೀಗೆ ವೃತ್ತಿ ಕ್ಷೇತ್ರದಲ್ಲಿ ತಳವೂರಲು ವಿಫಲರಾದಷ್ಟು ಸಾಹಿತ್ಯ-ಸಾಂಸ್ಕೃತಿಕ ಕ್ಷೇತ್ರದಲ್ಲಿ ಜನಪ್ರಿಯರಾದರು. ಮುಂಬಯಿ ಮತ್ತು ತುಳುನಾಡಿನಲ್ಲಿ ಸಂಘಟಕರಾಗಿ, ಸಾಹಿತಿಯಾಗಿ, ಸಂಶೋಧಕರಾಗಿ ಗುರುತಿಸಲ್ಪಟ್ಟರು.
ತಾಯಿ ಮತ್ತು ಇಬ್ಬರು ಅಣ್ಣಂದಿರ ಮರಣ, ಮಗಳ ಮದುವೆ, ಮಗನ ವಿದ್ಯಾಭ್ಯಾಸ ಪೂರ್ತಿ ಇತ್ಯಾದಿ ಕಾರಣಗಳಿಂದ ಇಪ್ಪತ್ತನಾಲ್ಕು ವರ್ಷಗಳ ಮುಂಬಯಿ ಬದುಕಿಗೆ ವಿದಾಯ ಹೇಳಿ 2001 ಏಪ್ರಿಲ್ 12ರಂದು ಮರಳಿ ಊರಿಗೆ ಬಂದರು. ಮುಂಬಯಿಯನ್ನು ಬಿಟ್ಟು ಮರಳಿ ಬರುವ ಸಂದರ್ಭದಲ್ಲಿ ಅವರ ಅಪಾರ ಅಭಿಮಾನಿ ಬಳಗವು ಗೌರವ – ಸನ್ಮಾನಗಳಿಂದ ಪುರಸ್ಕರಿಸಿ, ಕಣ್ಣೀರಿಟ್ಟು ಭಾವಪೂರ್ಣ ವಿದಾಯ ಹೇಳಿದ ರೀತಿ ಅವರು ಮುಂಬಯಿ ಮಹಾನಗರದ ತುಳು ಜನರ ಮೇಲೆ ಬೀರಿದ ಪ್ರಭಾವಕ್ಕೆ ಸಾಕ್ಷಿಯಾಗಿದೆ.
ಹುಟ್ಟೂರಿಗೆ ಮರಳಿದರೂ ವಿಶ್ರಾಂತಿ ಜೀವನದಲ್ಲಿ ಕ್ರಿಯಾಶೀಲರಾದರು. ಯಕ್ಷಗಾನ ಕಲಾಕ್ಷೇತ್ರದ ಸುವರ್ಣ ಮಹೋತ್ಸವ ಸಮಿತಿಯ ಕಾರ್ಯದರ್ಶಿಯಾಗಿ ದುಡಿದರು. ಅವರ ಸೇವೆಯನ್ನು ಗುರುತಿಸಿ 2001-04ರ ಸಾಲಿಗೆ ಕರ್ನಾಟಕ ಸರಕಾರವು ಕರ್ನಾಟಕ ಯಕ್ಷಗಾನ ಮತ್ತು ಜಾನಪದ ಅಕಾಡೆಮಿಯ ಸದಸ್ಯರನ್ನಾಗಿ ನೇಮಿಸಿತು. ಕ್ರಿಯಾಶೀಲ ಸದಸ್ಯರಾಗಿ ಹಲವು ಕಾರ್ಯಕ್ರಮಗಳನ್ನು ಯೋಜಿಸಿದರು. ಮುಂಬಯಿ, ಹೊರನಾಡು, ಕರ್ನಾಟಕದ ಹಲವು ಭಾಗಗಳಲ್ಲಿ ಸಮ್ಮೇಳನ, ವಿಚಾರಗೋಷ್ಠಿಗಳಲ್ಲಿ ಅಧ್ಯಕ್ಷತೆ, ಪ್ರಬಂಧ ಮಂಡನೆ, ಸನ್ಮಾನಗಳ ಗೌರವ ದೊರೆತಿದೆ.
2002ರಲ್ಲಿ ಅವರ ಕೃತಿಗಳನ್ನು ಪ್ರಕಟಿಸುವ ಉದ್ದೇಶದಿಂದ ಕೆಮ್ಮಲಜೆ ಪ್ರಕಾಶನವನ್ನು ಪ್ರಾರಂಬಿಸಿದರು. ಸುಮಾರು 10ರಷ್ಟು ಕೃತಿಗಳನ್ನು ಪ್ರಕಟಿಸಿದರು. ಕೃತಿಗಳ ಪ್ರಕಟನೆಯೊಂದಿಗೆ ಜಾನಪದ ಆಚರಣೆಗಳ ಅನ್ವಯಿಕ ಕಾರ್ಯವನ್ನು ಆರಂಬಿಸಿದರು. ಭೂತಾರಾಧನೆ, ಮದುವೆಗಳಂಥ ಆಚರಣೆಗಳನ್ನು ಸಂಪ್ರದಾಯಬದ್ಧವಾಗಿ ನಡೆಸುವುದಕ್ಕೆ ಮಾರ್ಗದರ್ಶನ ಮಾಡತೊಡಗಿದರು. ಅವರ ನೇತೃತ್ವದಲ್ಲಿ ತರಬೇತಿ – ಪಾತಕ್ಷಿಕೆಗಳು ನಡೆದವು. ಇಂದು ಉಡುಪಿ ಜಿಲ್ಲೆ ಹಲವು ಭಾಗಗಳಲ್ಲಿ ಈ ಆಚರಣೆಗಳು ಸಂಪ್ರದಾಯ ಬದ್ಧವಾಗಿ ನಡೆಯುವಲ್ಲಿ ಅಮೀನರ ಕೊಡುಗೆ ಮಹತ್ವದ್ದಾಗಿದೆ.
ಹೀಗೆ ಸಾಮಾನ್ಯರಾಗಿದ್ದುಕೊಂಡೆ ಅಸಾಮಾನ್ಯ ಸಾಧನೆಗಳನ್ನು ಮಾಡುತ್ತಾ ಶೂನ್ಯದಿಂದ ಸೃಷ್ಟಿಯಾದ ಬಾಬು ಅಮೀನರ ಬದುಕು ನಿಜಕ್ಕೂ ಹೋರಾಟದ ಬದುಕಾಗಿದೆ. ಸ್ವಪ್ರಯತ್ನದಿಂದ ಬದುಕು ಕಟ್ಟುವುದಕ್ಕೆ ಅವರೊಂದು ಒಳ್ಳೆಯ ಉದಾಹರಣೆ.
ವ್ಯಕ್ತಿತ್ವ
ಬನ್ನಂಜೆ ಬಾಬು ಅಮೀನರು ನಡೆದು ಬಂದ ದಾರಿಯನ್ನು ಸಿಂಹಾವಲೋಕನ ಮಾಡಿದಾಗ ಅವರ ವ್ಯಕ್ತಿತ್ವದ ಕೆಲವು ಗುಣಗಳು ಗಮನಸೆಳೆಯುತ್ತವೆ. ಅವರ ಬದುಕಿನ ಬಗ್ಗೆ ಬರೆದಿರುವ ಹಲವು ಲೇಖಕರು ಅದನ್ನು ದಾಖಲಿಸಿದ್ದಾರೆ.
ಅವರೊಬ್ಬ ಮಹಾನ್ ಛಲವಾದಿ. ದೊಡ್ಡ ಕನಸುಗಾರ. ಕಂಡ ಕನಸನ್ನು ಕಾರ್ಯ ರೂಪಕ್ಕೆ ಇಳಿಸುವ ಒಬ್ಬ ವಾಸ್ತವ ಜೀವಿ. ಇದರಿಂದಲೇ ಸಂಘಟನೆ ಮತ್ತು ಸಾಂಸ್ಕೃತಿಕ ಕ್ಷೇತ್ರದಲ್ಲಿ ಅವರು ಹಲವನ್ನು ಸಾದಿಸಲು ಸಾಧ್ಯವಾಯಿತು. ಒಂದು ನಿರ್ದಿಷ್ಟ ಉದ್ದೇಶವನ್ನು ಮನಗಂಡು ಯೋಜನಾಬದ್ಧವಾಗಿ ಯೋಜನೆಯನ್ನು ರೂಪಿಸಿ, ಅದನ್ನು ಕ್ರಮಬದ್ಧವಾಗಿ ಅನುಷ್ಠಾನಗೊಳಿಸಿ ಯೋಜಿತ ಫಲವನ್ನು ಅವರು ಖಂಡಿತಾ ಪಡೆಯುತ್ತಾರೆ. ಅವರು ಕಟ್ಟಿದ ಸಂಘಟನೆಗಳು ಬೆಳೆದ ರೀತಿಯಲ್ಲಿ ಇದನ್ನು ಗಮನಿಸಬಹುದಾಗಿದೆ. ಯಕ್ಷಗಾನ ಕಲಾಕ್ಷೇತ್ರ, ಬೈದ್ಯಶ್ರೀ, ಶನಿಪೂಜಾ ಸಮಿತಿ, ಕೆಮ್ಮಲಜೆ ಪ್ರಕಾಶನ ಇತ್ಯಾದಿ ಸಂಸ್ಥೆಗಳ ಸಾಧನೆಗಳನ್ನು ಅವಲೋಕಿಸಿದಾಗ ಈ ವಿಚಾರ ಸ್ಪಷ್ಟವಾಗುತ್ತದೆ. ಅವರ ಪ್ರಕಟನೆಗಳು ಹಲವು ಮುದ್ರಣಗಳನ್ನು ಕಾಣಲು ಅವರ ಯೋಜನೆ ಮತ್ತು ಛಲಗಳೇ ಮುಖ್ಯ ಕಾರಣವಾಗಿದೆ.
ನೇರಮಾತು, ಹರಿತ ನಾಲಗೆ ಅವರ ವ್ಯಕ್ತಿತ್ವದಲ್ಲಿ ಎದ್ದು ಕಾಣುವ ಗುಣಗಳು. ಅಮ್ಮನಿಗೆ ಕೊನೆಯ ಮಗನಾದುದರಿಂದ ಅವರ ನಾಲಗೆಗೆ ಸರಿಯಾಗಿ ಬಜೆ (ಮಕ್ಕಳಿಗೆ ನಾಲಗೆ ಚುರುಕಾಗಲು ಬಾಲ್ಯದಲ್ಲಿ ನಾಲಗೆಗೆ ತಿಕ್ಕುವ ಬೇರು ಮದ್ದು) ತಿಕ್ಕಿದ್ದಾಳೆಂದು ಅವರ ಗೆಳೆಯರು ಅವರ ಹರಿತ ನಾಲಗೆಯನ್ನು ಕಂಡು ಕುಹಕವಾಡುವುದಿದೆ! ಅಸತ್ಯ, ಅನೀತಿ, ಉದಾಸೀನತೆಯನ್ನು ಕಂಡಾಗ ಅವರು ಉರಿದು ಬೀಳುವುದುಂಟು. ಹೇಳಬೇಕಾದುದನ್ನು ನೇರವಾಗಿ ಹೇಳುವುದು ಅವರ ಜಾಯಮಾನ. ಯಾವುದೇ ಕೆಲಸವು ಶಿಸ್ತುಬದ್ಧವಾಗಿ ನಡೆಯದೆ ಕಾಟಾಚಾರಕ್ಕಾಗಿ ನಡೆದಾಗ ಅದನ್ನು ಎದುರಿನಲ್ಲಿಯೇ ಖಂಡಿಸುವ ದಿಟ್ಟತನ ಅವರದು. ಇದರಿಂದ ಮಂತ್ರಿಗಳು, ಶಾಸಕರು ಅವರ ತರಾಟೆಗೆ ಒಳಗಾದುದಿದೆ. ಇದರಿಂದಾಗಿ ಅವರು ಹಲವನ್ನು, ಹಲವರನ್ನು ಕಳೆದುಕೊಂಡಿದ್ದಾರೆ. ಆದರೆ ಅವರ ಈ ಗುಣವನ್ನು ಮುಕ್ತಕಂಠದಿಂದ ಪ್ರಶಂಸಿಸುವ ಹಲವರು ಅವರ ಗೆಳೆತನದಲ್ಲಿದ್ದಾರೆ.
ಹಾಗೆಂದು ಅವರು ಸ್ನೇಹಜೀವಿ. ಕಿರಿಯರನ್ನು ತಮಾಷೆ ಮಾಡುತ್ತಲೇ ಬೆನ್ನ ತಟ್ಟುತ್ತಾ ಅವರಿಗೆ ಮಾರ್ಗದರ್ಶನ ಮಾಡುವ ರೀತಿ ಅಪೂರ್ವವಾದುದು. ಇದರಿಂದಲೇ ಅವರು ಹಲವು ಸಂಘಟಕರನ್ನು ಬೆಳೆಸಿದ್ದಾರೆ. ಇಂದೂ ಅವರ ಅಣತಿಯಂತೆ ದುಡಿಯುವ, ಅವರು ಕರೆದಾಗ ಬರುವ ಕಾರ್ಯಕರ್ತರ ಪಡೆಯು ಇದೆ. ಅವರು ಸಂಘಟನೆಗಳನ್ನು ಮುನ್ನಡೆಸಲು ಅವರ ಈ ಗುಣವೇ ಪ್ರಧಾನ ಕಾರಣವಾಗಿದೆ. ಹಾಸ್ಯದಿಂದಲೇ ವ್ಯಂಗ್ಯ ವಿಡಂಬನೆ ಮಾಡುತ್ತಾ ಕಿರಿಯರನ್ನು ತಿದ್ದುವ ಕ್ರಮ ವಿಶಿಷ್ಟವಾದುದು. ಅಮೀನರು ಹಾಗಲಕಾಯಿಯಂತೆ ಕಹಿ. ಆದರೆ ತಿಂದರೆ ಆರೋಗ್ಯಕ್ಕೆ ಅಮೃತ. ಅವರ ನೇರ ನಡೆನುಡಿ ಕೆಲವೊಮ್ಮೆ ಮುಜುಗರ ವನ್ನು ತರಬಹುದಾದರೂ ಅದರಿಂದ ಸಿಗುವ ಮಾರ್ಗದರ್ಶನದಿಂದ ಕಿರಿಯರು ಬೆಳೆಯುವ ರೀತಿ ಅಪೂರ್ವವಾದುದು.
ಸರಳತೆ ಅವರ ಬದುಕಿನ ಪ್ರಧಾನ ಗುಣ. ಇಂದೂ ತುಳುನಾಡಿನ ಸರಳ ಉಡುಗೆ ಯನ್ನು ಅವರು ತೊಡುತ್ತಾರೆ. ಹೇಳಿದಂತೆ ಬದುಕುವ ಆದರ್ಶವಾದಿ ಅವರು. ಇದರಿಂದಲೇ ಅವರಿಗೆ ಅನುಕರಣೆ-ಕಪಟಗಳನ್ನು ಕಂಡಾಗ ಸಿಟ್ಟು ಬರುತ್ತದೆ. ಆಡಂಬರದ ಜೀವನಕ್ಕೆ ಎಂದೂ ಮಾರುಹೋದವರಲ್ಲ. ಹರಿತ ನಾಲಗೆ, ಸರಳ ನೇರನುಡಿ, ನಿಷ್ಕಲ್ಮಶ ಮನಸ್ಸಿನ, ತೀಕ್ಷ್ಣಬುದ್ಧಿಯ, ಸದಾ ಆತ್ಮೀಯತೆಯನ್ನು ತೋರುವ, ಭಾವನಾತ್ಮಕ ವ್ಯಕ್ತಿತ್ವ ಅವರದು. ಇದರಿಂದಲೇ ತುಳುನಾಡು ಮತ್ತು ಮುಂಬಯಿಗಳಲ್ಲಿ ಸಾವಿರಾರು ಸ್ನೇಹಿತರನ್ನು ಗಳಿಸಿಕೊಂಡಿದ್ದಾರೆ. ಅವರ ವ್ಯಕ್ತಿತ್ವದ ಹಲವು ಮುಖಗಳು ಅವರ ಸಂಘಟನೆ ಮತ್ತು ಬರಹಗಳಲ್ಲಿ ವ್ಯಕ್ತವಾಗಿವೆ.
ಸಂಘಟನೆ
ಬನ್ನಂಜೆ ಬಾಬು ಅಮೀನರು ಅದ್ಭುತ ಸಂಘಟಕರೆಂದು ಹೆಸರು ಗಳಿಸಿದವರು. ಅವರು ಕಟ್ಟಿದ ಹಲವು ಸಂಘಟನೆಗಳು ಇಂದು ಸಾಂಸ್ಕೃತಿಕ ಕ್ಷೇತ್ರದಲ್ಲಿ ಕ್ರಿಯಾಶೀಲವಾಗಿವೆ. ಇದಕ್ಕೆ ಅವರು ಸಂಘಟನೆಯನ್ನು ರೂಪಿಸಿದ ರೀತಿಯೇ ಕಾರಣವಾಗಿದೆ. ಸ್ಪಷ್ಟ ಉದ್ದೇಶ, ಕ್ರಮಬದ್ಧ ಯೋಜನೆ, ನಿರಂತರ ಚಟುವಟಿಕೆಗಳು ಆ ಸಂಘಟನೆಗಳನ್ನು ಕ್ರಿಯಾಶೀಲ ಗೊಳಿಸಿವೆ. ಅವರು ಕಟ್ಟಿದ ಸಂಘಟನೆಗಳ ಸ್ವರೂಪ ಮತ್ತು ಅವರು ಅದನ್ನು ಕಟ್ಟಿದ ರೀತಿಯನ್ನು ಗಮನಿಸಿದಾಗ ಈ ಅಂಶ ಸ್ಪಷ್ಟವಾಗುತ್ತದೆ.
ಕಲಾಕ್ಷೇತ್ರ
ಯಕ್ಷಗಾನ ಕಲಾಕ್ಷೇತ್ರಕ್ಕೆ ಉಡುಪಿಯಲ್ಲಿ ಭಾರಿ ಮನ್ನಣೆಯಿದೆ. ಯಕ್ಷಗಾನ ಕಲೆಗೆ ಕಲಾಕ್ಷೇತ್ರವು ಸಲ್ಲಿಸಿದ ಸೇವೆಯು ಅನುಪಮವಾದುದು. 1964ರಲ್ಲಿ ಉಡುಪಿಯ ಸಿಟಿ ಬಸ್ ನಿಲ್ದಾಣದ ಬಳಿಯ ಜಂಗಮ ಮಠದ ಹೆಬ್ಬಾಗಿಲಿನ ಮಾಳಿಗೆಯಲ್ಲಿ ಸ್ಥಾಪನೆಗೊಂಡು ಬೆಳೆಯಿತು. ಯಕ್ಷಗಾನ ತಾಳಮದ್ದಳೆಯ ಮೂಲಕ ಯಕ್ಷಗಾನದ ಆಸಕ್ತಿಯನ್ನು ಉಳಿಸಿ ಬೆಳೆಸುವುದು ಕಲಾಕ್ಷೇತ್ರದ ಆರಂಭದ ಉದ್ದೇಶವಾಗಿತ್ತು. ನಂತರ ಯುವಕರಿಗೆ ತರಬೇತು ನೀಡಿ ಹವ್ಯಾಸಿ ಯಕ್ಷಗಾನ ಕೂಟವನ್ನು ಅದು ಬೆಳೆಸಿತು. ಅದೇ ವರ್ಷ ಬನ್ನಂಜೆ ಬಾಬು ಅಮೀನರು ಯಕ್ಷಗಾನ ಕಲಾರಂಗದ ಸದಸ್ಯರಾದರು.
ಯಕ್ಷಗಾನ ಕಲಾರಂಗದ ಬಗ್ಗೆ ಬನ್ನಂಜೆಯವರಿಗೆ ಅಪರಿಮಿತವಾದ ಅಭಿಮಾನ. ಅದಕ್ಕೆ ಅವರು ಕೊಡುವ ಕಾರಣ ’ಯಕ್ಷಗಾನ ಕಲಾರಂಗವು ನನ್ನ ನಾಲಗೆಯನ್ನು ಚುರುಕುಗೊಳಿಸಿದೆ. ಅದನ್ನು ನಾನು ಮರೆಯಲಾರೆ’ ಇದರಿಂದಲೇ ಕಳೆದ ಐದು ದಶಕಗಳಿಂದ ಅದರೊಂದಿಗೆ ನಿರಂತರ ಸಂಪರ್ಕವನ್ನಿಟ್ಟುಕೊಂಡು ಅದನ್ನು ಬೆಳೆಸಿದ್ದಾರೆ.
1964ರಲ್ಲಿ ಎಳೆಯರ ತಂಡದ ಸ್ತ್ರೀ ಪಾತ್ರಧಾರಿ ಆದಿ ಉಡುಪಿಯ ಬೊಗ್ಗಪ್ಪ ಕುಂದರ್ ಅವರು ಬನ್ನಂಜೆ ಬಾಬು ಅಮೀನರನ್ನು ಕಲಾಕ್ಷೇತ್ರಕ್ಕೆ ಪರಿಚಯಿಸಿದರು. ಸಂಸ್ಥೆಯ ಸದಸ್ಯರಾದ ಅಮೀನರು ಬಹುಬೇಗನೆ ಪ್ರಬುದ್ಧ ಹವ್ಯಾಸಿ ಯಕ್ಷಗಾನ ಅರ್ಥಧಾರಿ ಯಾದರು. ಆಗ ಯಕ್ಷಗಾನ ಕಲಾಕ್ಷೇತ್ರದ ನೇತೃತ್ವದಲ್ಲಿ ’ಬೈದರ್ಕಳ ಪ್ರತಾಪ’ ತುಳು ತಾಳಮದ್ದಳೆ ಕೂಟವು ವಿದಿವತ್ತಾಗಿ ಹರಕೆಯ ರೂಪದಲ್ಲಿ ಭಕ್ತರ ಬೇಡಿಕೆಯಂತೆ ಜರಗುತ್ತಿದ್ದವು. ಸಂಸ್ಥೆಯ ಸ್ಥಾಪಕರಲ್ಲೋರ್ವರಾದ ಎಮ್. ಶೇಷ ಅಮೀನರು ಪೂಜಾ ಕೆಲಸಗಳನ್ನು ನಡೆಸುತ್ತಿದ್ದರು. ಅವರ ಬಳಿಕ ಆ ಜವಾಬ್ದಾರಿಯು ಬನ್ನಂಜೆ ಬಾಬು ಅಮೀನರ ಪಾಲಿಗೆ ಬಂತು. ಮುಂದೆ ಅಮೀನರು ತಾಳಮದ್ದಳೆಯ ಪ್ರಧಾನ ಪಾತ್ರವಾದ ಕೋಟಿಯ ಪಾತ್ರವನ್ನು ವಹಿಸಿ ಜನಮನ್ನಣೆ ಗಳಿಸುವ ಮಟ್ಟಕ್ಕೆ ಬೆಳೆದರು. ಮುಂದೆ ಕಲಾರಂಗದಿಂದ ರಚಿಸಲ್ಪಟ್ಟ ’ಕೋಟಿ-ಚೆನ್ನಯ’ ಯಕ್ಷಗಾನ ಅರ್ಥಸಹಿತ ಕೃತಿ ರಚನೆಯಲ್ಲಿ ಪ್ರಧಾನ ಪಾತ್ರ ವಹಿಸಿದರು. ಕೋಟಿಚೆನ್ನಯರ ಕಥೆ ಮತ್ತು ಪಾಡ್ದನದಲ್ಲಿ ಬರುವ ಸನ್ನಿವೇಶಗಳು ವ್ಯತ್ಯಾಸಗಳನ್ನು ಗುರುತಿಸಿ ’ವೀರ ಕೋಟಿ ಚೆನ್ನಯ’ ಕೃತಿಯನ್ನು ರಚಿಸಿದರು.
ಅರ್ಥಗಾರಿಕೆಯೊಂದಿಗೆ ಕುಣಿತವನ್ನು ಅವರು ಅಭ್ಯಾಸ ಮಾಡಿದರು. ಯಕ್ಷಗಾನದ ಚುರುಕು ನಡೆ ಅವರಿಗೆ ಕಷ್ಟವಾದರೂ ಗತ್ತಿನ ನಡೆಯಿಂದ ವೇಷಗಾರಿಕೆಯಲ್ಲಿ ಮಿಂಚಿದರು. ಸುಲೋಚನ, ಬೀಮ, ಸುರಥ, ಧರ್ಮರಾಯ, ಶತ್ರುಘ್ನ, ವೀರಮಣಿ ಮೊದಲಾದ ಪೌರಾಣಿಕ ಪಾತ್ರಗಳನ್ನು ಅಭಿನಯಿಸಿ ಮೆಚ್ಚುಗೆ ಪಡೆದರು. ಅವರ ಪ್ರಸಿದ್ಧ ಕೋಟಿಯ
ಪಾತ್ರವು ಭಾವುಕ ರಸಿಕರ ಮನಸೆಳೆಯಿತು. ವೇಷಧಾರಿಯಾಗಿ, ಅರ್ಥಧಾರಿಯಾಗಿ, ವಿವಿಧ ಸಂಘಟನೆಗಳ ಪದಾದಿಕಾರಿಯಾಗಿ ಅವರು ಯಕ್ಷಗಾನ ಕಲಾಕ್ಷೇತ್ರದ ಬೆಳವಣಿಗೆಗೆ ಕಾರಣರಾದರು. ಇತರ ಸದಸ್ಯರಿಗೂ ಅದಿಕಾರಕ್ಕೆ ಬರಲು ಪ್ರೋತ್ಸಾಹಿಸುತ್ತಿದ್ದುದು ಅವರ ಮಹತ್ವದ ಗುಣವೆಂದು ಸ್ನೇಹಿತರು ಗುರುತಿಸುತ್ತಾರೆ.
1976ರಲ್ಲಿ ನಡೆದ ಕಲಾಕ್ಷೇತ್ರದ ರಜತ ಮಹೋತ್ಸವ ಕಾರ್ಯಕ್ರಮಗಳಲ್ಲಿ ಅವರ ಶ್ರಮ ಅಪಾರವಾದುದು. ಡಾ. ಶಿವರಾಮ ಕಾರಂತ ಮೊದಲಾದ ದಿಗ್ಗಜರನ್ನು ಕರೆಸಿ ವಿಚಾರಗೋಷ್ಠಿ, ಬಯಲಾಟಗಳನ್ನು ನಡೆಸಿ, ’ರಜತ ಕುಸುಮ’ ಸಂಚಿಕೆಯನ್ನು ಪ್ರಕಟಿಸುವಲ್ಲಿ ಅವರು ಮಹತ್ವದ ಪಾತ್ರವನ್ನು ವಹಿಸಿದ್ದಾರೆ. 1977ರಲ್ಲಿ ಉದ್ಯೋಗದ ಕಾರಣದಿಂದ ಮುಂಬಯಿ ಸೇರುವವರೆಗೆ ಅವರು ಕಲಾಕ್ಷೇತ್ರದ ಪ್ರಗತಿಗಾಗಿ ದುಡಿದರು. ಆ ಬಳಿಕವೂ ಅದರೊಂದಿಗೆ ಪರೋಕ್ಷ ಸಂಬಂಧವನ್ನು ಇಟ್ಟುಕೊಂಡಿದ್ದಾರೆ.
ಬಾಬು ಅಮೀನರು ಮತ್ತೆ ಕಲಾಕ್ಷೇತ್ರದಲ್ಲಿ ಕ್ರಿಯಾಶೀಲರಾದುದು ಅವರು ಮುಂಬಯಿಯಿಂದ ಮರಳಿದ ಬಳಿಕ, ಅದು ಕಲಾಕ್ಷೇತ್ರದ ಸುವರ್ಣ ಮಹೋತ್ಸವದ ಸಂದರ್ಭದಲ್ಲಿ. ಬಾಬು ಅಮೀನರು ಹುಟ್ಟೂರಿಗೆ ಮರಳುವ ಸಂದರ್ಭದಲ್ಲಿ ಸುವರ್ಣ ಮಹೋತ್ಸವ ಬಂದುದರಿಂದ ಅವರನ್ನು ಸಮಿತಿಯ ಕಾರ್ಯದರ್ಶಿಯಾಗಿ ನೇಮಕ ಮಾಡಲಾಯಿತು.
ಸುವರ್ಣ ಮಹೋತ್ಸವದ ಸಂದರ್ಭದಲ್ಲಿ ಗುಂಡಿಬೈಲಿನಲ್ಲಿ ಕಲಾಕ್ಷೇತ್ರದ ಅಧ್ಯಕ್ಷರಾದ ದಿ† ಚನಿಲಪ್ಪ ಸನಿಲರು ನಿಧನರಾದರು. ಆದರೂ ಬಾಬು ಅಮೀನರು ಎದೆಗುಂದದೆ ಎಲ್ಲರನ್ನೂ ಹುರಿದುಂಬಿಸಿ ಈ ಕಾರ್ಯವನ್ನು ಮುನ್ನಡೆಸಿದರು. ಇದರಿಂದ ಸುವರ್ಣ ಮಹೋತ್ಸವದ ಸಭಾಭವನದ ಕನಸು 2001 ಮೇ 12ರಂದು ಸಾಕಾರಗೊಂಡಿತು. ಅದ್ದೂರಿಯ ಜೋಡಾಟದೊಂದಿಗೆ ಯಕ್ಷಗಾನ ಕ್ಷೇತ್ರದ ದಿಗ್ಗಜಗಳ ಸಮಾವೇಶ ನಡೆದು ಕಲಾಕ್ಷೇತ್ರದ ಇತಿಹಾಸದಲ್ಲಿ ಮಹತ್ವದ ಘಟನೆಯಾಯಿತು. ಇಂದಿಗೂ ಯಕ್ಷಗಾನ ಕಲಾಕ್ಷೇತ್ರದ ಚಟುವಟಿಕೆಗಳಲ್ಲಿ ನಿರಂತರ ಸಂಬಂಧವನ್ನು ಇಟ್ಟುಕೊಂಡಿದ್ದ್ಜಾರೆ. ಇಂದು ಯಕ್ಷಗಾನ ತರಬೇತಿ ನೀಡುವ ಮೂಲಕ ಕಲಾಕ್ಷೇತ್ರವು ಮುನ್ನಡೆಯುತ್ತಿದೆ. ಕಲಾಕ್ಷೇತ್ರದ ಸಂಘಟನೆಯಲ್ಲಿ ಬಾಬು ಅಮೀನರ ಕೊಡುಗೆ ಸದಾ ಸ್ಮರಣೀಯವಾದುದು ಎಂಬುದನ್ನು ಕಲಾಕ್ಷೇತ್ರದ ಹಿರಿಯ-ಕಿರಿಯರು ಸದಾ ನೆನಪಿಸುತ್ತಾರೆ.
ಬೈದ್ಯಶ್ರೀ
ಆದಿ ಉಡುಪಿಯ ಬೈದ್ಯಶ್ರೀ ಕಟ್ಟಡದಲ್ಲಿ ಇಂದು ಕ್ರಿಯಾಶೀಲವಾಗಿರುವ ಶ್ರೀ ಬ್ರಹ್ಮ ಬೈದರ್ಕಳ ಸಾಂಸ್ಕೃತಿಕ ಅಧ್ಯಯನ ಪ್ರತಿಷ್ಠಾನ ಕಳೆದ ಎರಡು ದಶಕಗಳಲ್ಲಿ ಬೈದರ್ಕಳ ಬಗ್ಗೆ ನಡೆಸಿದ ಚಟುವಟಿಕೆಗಳು ಗಮನಾರ್ಹವಾದುದು. ಇದು ಬನ್ನಂಜೆ ಬಾಬು ಅಮೀನರ ಕನಸಿನ ಕೂಸು. ವಿಶ್ವವಿದ್ಯಾನಿಲಯದ ಶಿಕ್ಷಣ ಪಡೆಯದಿದ್ದರೂ ಸಾಂಸ್ಕೃತಿಕ ಸಂಶೋಧನೆಯ ಅಗತ್ಯವನ್ನು ಅಮೀನರು ಮನಗಂಡಿರುವುದು ಅಪೂರ್ವವಾಗಿದೆ. ಅವರು ಸಾಂಪ್ರದಾಯಿಕ ಸಂಶೋಧಕರಾದರೂ ಸಂಶೋಧನೆಗೊಂದು ಸಂಸ್ಥೆಯ ಅಗತ್ಯವನ್ನು ಮನಗಂಡರು. ಅದರ ಫಲವೇ ಪ್ರತಿಷ್ಠಾನವು ಸ್ಥಾಪನೆಯಾಯಿತು.
1982ರಲ್ಲಿ ಅಮೀನರಿಗೆ ಗರೋಡಿಗಳ ಅಧ್ಯಯನದ ಆಸಕ್ತಿಯುಂಟಾಯಿತು. ತುಳುನಾಡಿನ ಉದ್ದಗಲಕ್ಕೂ ಹರಡಿದ ಸುಮಾರು 214 ಗರೋಡಿಗಳ ವಿವರಗಳನ್ನು ಅವರು ಸಂಗ್ರಹಿಸಲು ನಿರ್ಧರಿಸಿದರು. ಮುಂಬಯಿಯಲ್ಲಿದ್ದರೂ ಊರಿನಲ್ಲಿರುವ ಆಸಕ್ತ ಸ್ನೇಹಿತರ ಸಹಾಯದಿಂದ ಮಾಹಿತಿ ಸಂಗ್ರಹಿಸಲು ನಿರ್ಧರಿಸಿದರು. ಸಮಗ್ರವಾದ ಮಾಹಿತಿಗಳನ್ನು ಸಂಗ್ರಹಿಸಿದರು. ಇದೇ ಸಂದರ್ಭದಲ್ಲಿ ಸಂಶೋಧನೆಗಾಗಿ ಸಂಸ್ಥೆಯೊಂದರ ಅಗತ್ಯವನ್ನು ಮನಗಂಡರು. ಈ ಅಧ್ಯಯನ ಕೇಂದ್ರದ ಆಲೋಚನೆ ಅವರ ಮನಸ್ಸಿನಲ್ಲಿ ಮೂಡಿತು. ಕೇಂದ್ರದ ಸ್ಥಾಪನೆ ಅಮೀನರಿಂದಲೇ ಆಯಿತು ಎಂಬುದು ಇದರ ಅರ್ಥವಲ್ಲ. ನೂರಾರು ಮಹನೀಯರು ಇದರಲ್ಲಿ ಕೈಜೋಡಿಸಿದ್ದಾರೆ. ಆದರೆ ಈ ಯೋಜನೆಯ ಕನಸನ್ನು ಕಂಡು ಸ್ಥಾಪನೆಗೆ ಕಾರಣರಾದವರು ಅಮೀನರು. ಇದರಿಂದಲೇ ವಿದ್ವಾಂಸರಾದ ಪ್ರೊ. ಮೋಹನ್ ಕೋಟ್ಯಾನರು ಬನ್ನಂಜೆ ಬಾಬು ಅಮೀನರು ಶೂನ್ಯದಿಂದ ಸೃಷ್ಟಿಸಿದ ಶ್ರೀ ಬ್ರಹ್ಮಬೈದರ್ಕಳ ಸಾಂಸ್ಕೃತಿಕ ಪ್ರತಿಷ್ಠಾನವೆಂದು ಅರ್ಥಪೂರ್ಣವಾಗಿ ಹೇಳಿದ್ದಾರೆ.
ಅಮೀನರು ತಮ್ಮ ಕನಸನ್ನು ಸುತ್ತಲಿನವರಲ್ಲಿ ಹೇಳಿದಾಗ ಹಾಸ್ಯ ಮಾಡಿದವರುಂಟು. ಆಶ್ಚರ್ಯ ಪಟ್ಟವರುಂಟು. ಯಾವುದೇ ಪರಿಸರ-ಸಂಪನ್ಮೂಲಗಳಿಲ್ಲದೆ ಇದು ಸಾಧ್ಯವೇ? ಎಂದು ಪ್ರಶ್ನಿಸಿದವರುಂಟು. ಎಲ್ಲರನ್ನೂ ಸೇರಿಸಿ 15 ಜನರ ಟ್ರಸ್ಟ್ ರಚನೆ ಮಾಡಿ, ಕೇಂದ್ರದ ಸ್ಥಾಪನೆಗೆ ಕಾರಣರಾದರು. ಅವರ ಅವಿರತ ಶ್ರಮ ಮತ್ತು ಛಲಕ್ಕೆ ಇದು ಅತ್ಯುತ್ತಮ ಉದಾಹರಣೆ.
ಹಲವು ಮಂದಿ ಮಹನೀಯರು ಕೇಂದ್ರದ ರಚನೆ ಮತ್ತು ಬೆಳವಣಿಗೆಗೆ ಸಹಾಯ ಮಾಡಿದ್ದಾರೆ. ಮುಂಬಯಿಯ ಉದ್ಯಮಿ ಶ್ರೀ ಉಮೇಶ್ ಬಿ. ಸನಿಲ್, ಉದ್ಯಮಿಗಳಾದ ಶ್ರೀ ಯು. ನಾರಾಯಣ, ಲೋಕಸಭಾ ಸದಸ್ಯರಾದ ಶ್ರೀ ವಿನಯಕುಮಾರ್ ಸೊರಕೆ, ವಿಧಾನಸಭಾ ಸದಸ್ಯರಾದ ಶ್ರೀ ಯು.ಆರ್. ಸಭಾಪತಿ ಇನ್ನೂ ಹಲವು ಹಿರಿಯ-ಕಿರಿಯರು ಸಂಸ್ಥೆಯನ್ನು ಕಟ್ಟುವಲ್ಲಿ ಶ್ರಮಿಸಿದ್ದ್ಜಾರೆ. ಇಂದೂ ಶ್ರಮಿಸುತ್ತಿದ್ದಾರೆ. ಈ ಕನಸನ್ನು ಬಿತ್ತಿ ಸಾಕಾರಗೊಳಿಸುವಲ್ಲಿ ಅಮೀನರ ಪಾತ್ರವನ್ನು ಎಲ್ಲರೂ ಸ್ಮರಿಸುತ್ತಾರೆ.
1985ರಲ್ಲಿ ಸಂಸ್ಥೆಯು ಪ್ರಕಟಿಸಿದ ’ತುಳುನಾಡ ಗರೋಡಿಗಳ ಸಾಂಸ್ಕೃತಿಕ ಅಧ್ಯಯನ’ ಬೃಹತ್ ಕೃತಿಯು ಗರೋಡಿಗಳ ಅಧ್ಯಯನದ ದೃಷ್ಟಿಯಿಂದ ಮೊದಲ ಮಹತ್ವದ ಕೃತಿ. ಕೃತಿ ಪ್ರಕಟನೆಗಾಗಿ ಪ್ರತಿಷ್ಠಾನವು ಸಮಿತಿಯನ್ನು ರಚಿಸಿತು. ಬನ್ನಂಜೆ ಬಾಬು ಅಮೀನ್ ಹಾಗೂ ಪ್ರೊ. ಮೋಹನ್ ಕೋಟ್ಯಾನರು ಬರಹಗಾರರಾದರು. ಇವರಿಬ್ಬರ ಶ್ರಮದ ಫಲವಾಗಿ ಈ ಬೃಹತ್ ಆಕರಗ್ರಂಥವು ಪ್ರಕಟವಾಯಿತು. ಕರ್ನಾಟಕ ಯಕ್ಷಗಾನ ಮತ್ತು ಜಾನಪದ ಅಕಾಡೆಮಿಯಿಂದ ಶ್ರೇಷ್ಠ ಪುಸ್ತಕ ಪ್ರಶಸ್ತಿಯೂ ದೊರೆಯಿತು. ಬಳಿಕ ’ಕೋಟಿಚೆನ್ನಯ ಪಾರ್ದನ ಸಂಪುಟ’ವೆಂಬ ಅತ್ಯುತ್ತಮ ಗ್ರಂಥವೂ ಪ್ರಕಟವಾಗಿದೆ.
ಬೈದ್ಯಶ್ರೀ ಅಧ್ಯಯನ ಕೇಂದ್ರವು ಇಂದೂ ಕ್ರಿಯಾಶೀಲವಾಗಿದೆ. ತುಳುನಾಡ ಕಣ್ಮಣಿಗಳಾದ ಕೋಟಿ-ಚೆನ್ನಯರ ಕುರಿತಾಗಿ ಇಂದೂ ಅಧ್ಯಯನ-ಸಂಶೋಧನೆಗಳು ನಡೆಯುತ್ತಿವೆ. ವಿಚಾರಗೋಷ್ಠಿ, ಶಿಬಿರಗಳು ನಡೆಯುತ್ತಿವೆ. ಪ್ರತಿಷ್ಠಿತ ಬೈದ್ಯಶ್ರೀ ಪ್ರಶಸ್ತಿಯನ್ನು ನೀಡುತ್ತಿದೆ. ಸಮರ್ಥ ಕಾರ್ಯಕರ್ತರು ಇಂದೂ ಮುನ್ನಡೆಸುತ್ತಿದ್ದಾರೆ. ಕೋಟಿ ಚೆನ್ನಯ ಥಿಂ ಪಾರ್ಕ್ ಬೃಹತ್ ಯೋಜನೆಯ ಬೈದ್ಯಶ್ರೀಯ ಕನಸು ಸಾಕಾರಗೊಳ್ಳುತ್ತಿದೆ. ಇದೆಲ್ಲದರ ಪ್ರೇರಣೆ ಬನ್ನಂಜೆ ಬಾಬು ಅಮೀನರು. ಬೈದ್ಯಶ್ರೀಯ ಬೆಳವಣಿಗೆಯಲ್ಲಿ ಅವರ ಕೊಡುಗೆ ಯನ್ನು ಗಮನಿಸಬೇಕಾಗಿದೆ.
ಕೆಮ್ಮಲಜೆ
ಕೆಮ್ಮಲಜೆ ಜಾನಪದ ಪ್ರಕಾಶನ ಜಾನಪದ ಗ್ರಂಥ ಪ್ರಕಾಶನದ ದೃಷ್ಟಿಯಿಂದ ಗಮನಿಸಬೇಕು. 2002ರಲ್ಲಿ ಬನ್ನಂಜೆ ಬಾಬು ಅಮೀನರು ತಮ್ಮ ಗ್ರಂಥಗಳನ್ನು ಪ್ರಕಟಿಸುವ ದೃಷ್ಟಿಯಿಂದ ಸ್ಥಾಪಿಸಿದ ಸಂಸ್ಥೆ. ಇಂದು ಕೆಮ್ಮಲಜೆ ಪ್ರಕಾಶನವು ಕೇವಲ ಪ್ರಕಾಶನ ಸಂಸ್ಥೆಯಾಗಿ ಮಾತ್ರ ಕಾರ್ಯ ನಿರ್ವಹಿಸುತ್ತಿಲ್ಲ. ಜಾನಪದ ವಿಚಾರಗಳ ವೇದಿಕೆಯಾಗಿ ರೂಪುಗೊಳ್ಳುತ್ತಿದೆ. ಅದಕ್ಕೆ ವ್ಯಾಪಕ ರೂಪ ಕೊಡುವ ಪ್ರಯತ್ನವು ಬನ್ನಂಜೆ ಬಾಬು ಅಮೀನರ ಅಪೇಕ್ಷೆಯಂತೆ ನಡೆಯುತ್ತಿದೆ.
ಪ್ರಕಾಶನವು ಇದುವರೆಗೆ ಬನ್ನಂಜೆ ಬಾಬು ಅಮೀನರ ಹತ್ತು ಕೃತಿಗಳನ್ನು ಪ್ರಕಟಿಸಿದೆ. ’ಕೋಟಿಚೆನ್ನಯ’, ’ತುಳು ಜಾನಪದ ಆಚರಣೆಗಳು’, ’ದೈವಗಳ ಮಡಿಲಲ್ಲಿ’, ’ಉಗುರಿಗೆ ಮುಡಿಯಕ್ಕಿ’, ’ಪೂ ಪೊದ್ದೊಲು’, ’ಮಾನೆಚ್ಚಿ’, ’ನುಡಿಕಟ್ಟ್’, ’ತುಳುನಾಡ ದೈವಗಳು’ – ಈ ಕೃತಿಗಳಲ್ಲಿ ಹೆಚ್ಚಿನವು ಹಲವು ಮುದ್ರಣಗಳನ್ನು ಕಂಡಿವೆ. ಭೂತಾರಾಧನೆಯ ಕುರಿತಾದ ಬನ್ನಂಜೆ ಬಾಬು ಅಮೀನರ ಬೃಹತ್ ಕೃತಿಯೊಂದು ಕೆಮ್ಮಲಜೆ ಮೂಲಕ ಪ್ರಕಟನೆಗೆ ಸಿದ್ಧವಾಗಿದೆ.
ತುಳು ಸಾಹಿತ್ಯ – ಸಂಸ್ಕೃತಿಯು ಅಧ್ಯಯನದ ದೃಷ್ಟಿಯಿಂದ ಕೆಮ್ಮಲಜೆ ಪ್ರಕಾಶನದ ಕೃತಿಗಳು ಅಪೂರ್ವವಾಗಿವೆ. ಕೇವಲ ತನ್ನ ಕೃತಿಗಳು ಮಾತ್ರವಲ್ಲ ಇತರರ ಕೃತಿಗಳೂ ಪ್ರಕಟವಾಗ ಬೇಕು ಎಂಬ ಆಶಯ ಬನ್ನಂಜೆ ಬಾಬು ಅಮೀನರದು. ಈ ನಿಟ್ಟಿನಲ್ಲಿ ಯೋಜನೆಗಳು ಸಿದ್ಧವಾಗುತ್ತಿವೆ. ಕೆಮ್ಮಲಜೆ ಪ್ರಕಟನಾ ಕ್ಷೇತ್ರದಲ್ಲಿ ಬಾಬು ಅಮೀನರು ಪಡೆದ ಪರಿಣತಿಗೆ ಸಾಕ್ಷಿಯಾಗಿದೆ.
ಈ ಮೂರು ಸಂಸ್ಥೆಗಳು ಬನ್ನಂಜೆಯವರ ಯೋಜನಾಬದ್ಧ ಸಂಘಟನಾ ಕೌಶಲ್ಯಕ್ಕೆ ಅತ್ಯುತ್ತಮ ಉದಾಹರಣೆಯಾಗಿದೆ. ಇವುಗಳಲ್ಲದೆ ತಮ್ಮ ಯೌವನದಿಂದ ಇಂದಿನವರೆಗೂ ಹಲವಾರು ಸಂಸ್ಥೆಗಳೊಂದಿಗೆ ನಿಕಟ ಸಂಪರ್ಕ ಇಟ್ಟುಕೊಂಡು ಮಾರ್ಗದರ್ಶಕರಾಗಿ ದುಡಿದವರು ಅಮೀನರು. ಈಗಾಗಲೇ ಈ ವಿವರಗಳು ಅವರ ಬದುಕಿನ ವಿವೇಚನೆಯಲ್ಲಿ ಉಲ್ಲೇಖಿತವಾಗಿವೆ.
ಕೃತಿಗಳು
ಬನ್ನಂಜೆ ಬಾಬು ಅಮೀನರ ಕೃತಿಗಳನ್ನು ಮುಖ್ಯವಾಗಿ ಎರಡು ವರ್ಗಗಳಾಗಿ ವಿಂಗಡಿಸಬಹುದು. 1. ಸೃಜನಶೀಲ ಕೃತಿಗಳು 2. ಸಂಶೋಧನಾ ಕೃತಿಗಳು. ಕನ್ನಡ ಮತ್ತು ತುಳು ಎರಡೂ ಭಾಷೆಗಳಲ್ಲೂ ಅವರು ಕೃತಿಗಳನ್ನು ರಚಿಸಿದ್ದಾರೆ. ಅವರ ಕೃತಿಗಳಲ್ಲಿ ಕಾಣುವ ಮಹತ್ವದ ವಿಚಾರವೆಂದರೆ ಅವರ ಅನ್ವಯಿಕ ದೃಷ್ಟಿಕೋನ. ಜಾನಪದ ಸಂಗ್ರಹ ಮಾತ್ರವಲ್ಲ ಸಂಶೋಧನೆ ಸಮಾಜಮುಖಿಯಾಗಿರಬೇಕು ಎಂಬುದು ಅವರ ಖಚಿತ ನಂಬಿಕೆ. ಈ ದೃಷ್ಟಿಕೋನವೇ ಅವರ ಕೃತಿಗಳ ಜನಪ್ರಿಯತೆಗೆ ಮುಖ್ಯ ಕಾರಣವಾಗಿದೆ. ಅವರ ಬಹುತೇಕ ಕೃತಿಗಳು ಹಲವು ಮುದ್ರಣಗಳನ್ನು ಕಂಡಿವೆ. ಅವರ ಬರವಣಿಗೆ ಮತ್ತು ಸಂಶೋಧನೆಯ ಸ್ವರೂಪವನ್ನು ಅರ್ಥ ಮಾಡಿಕೊಳ್ಳಲು ಅವರ ಕೃತಿಗಳ ವಿಶ್ಲೇಷಣೆ ಬಹುಮುಖ್ಯವಾಗಿದೆ.
ಸಾಹಿತ್ಯ ಕೃತಿಗಳು
ಬನ್ನಂಜೆ ಬಾಬು ಅಮೀನರು ನಾಲ್ಕು ಸಾಹಿತ್ಯ ಗ್ರಂಥಗಳನ್ನು ರಚಿಸಿದ್ದಾರೆ. ಎರಡು ಕನ್ನಡ ಕೃತಿಗಳಾದರೆ, ಉಳಿದೆರಡು ತುಳು ಕೃತಿಗಳಾಗಿವೆ. ಒಂದು ಕೋಟಿಚೆನ್ನಯರ ಕುರಿತಾಗಿ ಪಾಡ್ದಾನಾಧಾರಿತ ಕಥಾನಕ. ಇನ್ನೊಂದು ’ಉಗುರಿಗೆ ಮುಡಿಯಕ್ಕಿ’ ಕಥಾಸಂಕಲನ. ’ಪೂ ಪೊದ್ದೊಲು’, ’ಮಾನೆಚ್ಚಿ’ ಎರಡು ತುಳು ಕಾದಂಬರಿಗಳು.
ಕೋಟಿಚೆನ್ನಯ
ಬನ್ನಂಜೆ ಬಾಬು ಅಮೀನರು 1982ರಲ್ಲಿ ಕೋಟಿಚೆನ್ನಯ ಕಥಾನಕದ ಕಿರು ಗ್ರಂಥವನ್ನು ಪ್ರಕಟಿಸಿದರು. ಇದು ಸಾಹಿತ್ಯಿಕವಾಗಿ ಅವರ ಚೊಚ್ಚಲ ಕೃತಿ. ಕೋಟಿಚೆನ್ನಯ ಪಾಡ್ದನವನ್ನು ಆಧರಿಸಿ ಕಟ್ಟಿದ ಕೋಟಿಚೆನ್ನಯರ ಸರಳ ನಿರೂಪಣೆಯ ಕೃತಿ ಇದಾಗಿದೆ. ಕೋಟಿಚೆನ್ನಯರ ಕಥೆಯನ್ನು ಚೆನ್ನಾಗಿ ಅರ್ಥ ಮಾಡಿಕೊಳ್ಳಲು ಈ ಕೃತಿ ಸಹಕಾರಿಯಾಗಿದೆ. ಊರಿನಿಂದ ಮುಂಬಯಿಗೆ ಉದ್ಯೋಗಕ್ಕಾಗಿ ವಲಸೆ ಹೋದಾಗ ಜೊತೆಯಲ್ಲಿ ಪಾಡ್ದನಗಳ ಆಧಾರದಲ್ಲಿ ರಚಿಸಿದ ಕೃತಿಯನ್ನು ತೆಗೆದುಕೊಂಡು ಹೋದರು. ತಜ್ಞರ ಅಭಿಪ್ರಾಯ ಪಡೆದು ಮಿತ್ರರಿಂದ ಹದಿನೈದು ಸಾವಿರ ರೂಪಾಯಿಗಳನ್ನು ಸಂಗ್ರಹಿಸಿ ಪ್ರಕಟಿಸಿದರು. ಈ ಕೃತಿ ತುಳುನಾಡು ಮತ್ತು ಮುಂಬಯಿ ಎರಡೂ ಕಡೆಯೂ ಜನಪ್ರಿಯವಾಯಿತು. ’ಬಂಟರ ಸಂದಿ’ ಎಂದು ಕರೆಯಲ್ಪಡುವ ’ಕೋಟಿಚೆನ್ನಯ’ ಜನಪದ ಮಹಾಕಾವ್ಯದ ಸಂಕ್ಷಿಪ್ತ ಗದ್ಯರೂಪದ ಕಥಾನಕ ಇದಾಗಿದೆ.
ಈ ಕೃತಿಯ ಸರಳ ಸುಂದರ ನಿರೂಪಣೆ ನಮ್ಮ ಗಮನ ಸೆಳೆಯುತ್ತದೆ. ಕೋಟಿಚೆನ್ನಯರ ಹುಟ್ಟು, ಬೆಳವಣಿಗೆ, ಗರಡಿ ಸಾಧನೆ, ಪಡುಮಲೆ ಬಲ್ಲಾಳರ ಕನಸು, ಮೃಗಬೇಟೆ, ದೇಯಿಯ ವೃತ್ತಾಂತ, ಬಲ್ಲಾಳರ ಕಂಟಕ ಭಾದೆ ನಿವಾರಣೆ, ಕಂಬಳ ಪಾಲು ಸುಗ್ಗಿಯ ಕಂಬಳ – ಬುದ್ಧಿವಂತನ ವಧೆ, ಪಡುಮಲೆಯ ಗಡು, ಸಂಚಾರ, ಪಂಜದಲ್ಲಿ ಅಕ್ಕ ಕಿನ್ನಿದಾರು – ಬಾವ ಪಯ್ಯ ಬೈದ್ಯರ ಭೇಟಿ, ದಿಂಡುಮಲೆಯಲ್ಲಿ ಬಂದಿತರಾಗಿ ಬಳಿಕ ಪಾರಾಗುವುದು, ಕೆಮ್ಮಲಜೆಯ ನಾಗಬ್ರಹ್ಮ ಸ್ಥಾನಕ್ಕೆ ಹೋಗಿ ತಾಯಿ ಹೇಳಿದ ಹುಂಡಿ ಕಾಣಿಕೆ ಸಂದಾಯ, ಎಣ್ಮೂರು ದೇವಬಲ್ಲಾಳರ ಆಶ್ರಯ, ಮೃಗಬೇಟೆ, ಎಣ್ಮೂರು ಯುದ್ಧ – ಈ ಘಟನೆಗಳನ್ನು ವಿವಿಧ ಅಧ್ಯಾಯಗಳಲ್ಲಿ ರೋಚಕವಾಗಿ ಚಿತ್ರಿಸಿದ್ದಾರೆ.
ಬನ್ನಂಜೆಯವರ ಕಥನಶೈಲಿ ವಿಶಿಷ್ಟವಾಗಿದೆ. ಮನಮುಟ್ಟುವಂತಿದೆ. ಇದರಿಂದಲೇ ಈ ಪುಟ್ಟ ಕೃತಿ ಜನಪ್ರಿಯವಾಗಿದೆ. ಸರಳ, ಸುಲಭ, ಸುಂದರ ನಿರೂಪಣೆಯ ಗಮನ ಸೆಳೆಯುತ್ತದೆ. ಕಥೆಯಲ್ಲಿ ಸತ್ಯ-ಧರ್ಮದ ಪರಿಪಾಲನೆ – ದುಷ್ಟ ಶಿಕ್ಷೆಯ ಸಂದೇಶವನ್ನು ಕಥೆ ಉದ್ದಕ್ಕೂ ನಿರೂಪಿಸಲಾಗಿದೆ. ಸೂಕ್ತ ಗಾದೆಮಾತುಗಳು ಸಂದರ್ಭೋಚಿತವಾಗಿ ಬಂದಿದೆ. ಪ್ರಕೃತಿ ವರ್ಣನೆ, ವ್ಯಕ್ತಿ ಚಿತ್ರಗಳು ಎಲ್ಲವೂ ಆಕರ್ಷಕವಾಗಿ ಮೂಡಿಬಂದಿದೆ. ಉಪಮೆ-ರೂಪಕಗಳು ಮೋಹಕವಾಗಿ ಒಡಮೂಡಿದೆ. ಇವು ಕಥೆಗೆ ಸ್ವಾರಸ್ಯವನ್ನು ಒದಗಿಸಿದೆ. ಪಾಡ್ದನದ ಘಟನೆಗಳಂತೆ ಇಲ್ಲೂ ಕೋಟಿಚೆನ್ನಯರ ವ್ಯಕ್ತಿತ್ವ-ಸಿದ್ಧಾಂತಗಳನ್ನು ನಿರೂಪಿಸುವಲ್ಲಿ ಯಶಸ್ವಿಯಾಗಿದೆ. ವಿದ್ವಾಂಸರಾದ ಮುಂಬಯಿಯ ಡಾ. ಸುನೀತಾ ಶೆಟ್ಟಿಯವರು ಸುಂದರವಾದ ಮುನ್ನುಡಿಯನ್ನು ಬರೆದಿದ್ದಾರೆ. 1982ರಲ್ಲಿ ಮೊದಲ ಮುದ್ರಣವನ್ನು ಕಂಡ ಈ ಕೃತಿ 2006ರ ವರೆಗೆ ಒಟ್ಟು ಐದು ಮುದ್ರಣಗಳನ್ನು ಕಂಡಿರುವುದು ಕೃತಿಯ ಜನಪ್ರಿಯತೆಗೆ ಸಾಕ್ಷಿಯಾಗಿದೆ. ಇಂದೂ ಕೋಟಿಚೆನ್ನಯರ ಕಥೆಗಾಗಿ ಈ ಕೃತಿಯನ್ನು ಅನುಸರಿಸುವುದು ಈ ಕೃತಿಯ ಹೆಚ್ಚುಗಾರಿಕೆ. ಪಂಜೆ ಮಂಗೇಶರಾಯರು 1935ರಲ್ಲಿ ಗದ್ಯರೂಪದ ಕೋಟಿಚೆನ್ನಯರ ಕಥೆಯನ್ನು ಮೊದಲ ಬಾರಿಗೆ ಪ್ರಕಟಿಸಿದರು. ಪಂಜೆಯವರು ಮಕ್ಕಳನ್ನು ದೃಷ್ಟಿಯಲ್ಲಿಟ್ಟುಕೊಂಡು ಈ ಕೃತಿಯನ್ನು ಬರೆದಿದ್ದಾರೆ. ಬಾಬು ಅಮೀನರು ಪ್ರೌಢರಿಗಾಗಿ ಈ ಕೃತಿಯನ್ನು ಬರೆದಿದ್ದಾರೆ. ಕಥಾನಕವು ಪಂಜೆಯವರಿಗಿಂತ ಹೆಚ್ಚು ಸ್ಪಷ್ಟವಾಗಿದೆ.
ಉಗುರಿಗೆ ಮುಡಿಯಕ್ಕಿ
ಇದು ಕನ್ನಡ ಸಣ್ಣ ಕಥೆಗಳ ಸಂಕಲನ. 2002 ಮತ್ತು 2003 ಹೀಗೆ ಎರಡು ಮುದ್ರಣಗಳನ್ನು ಕಂಡಿದೆ. ಒಂದು ರೀತಿಯಲ್ಲಿ ಬಾಬು ಅಮೀನರ ಕಥೆಗಳು ವಿಶಿಷ್ಟವಾಗಿವೆ. ಅವು ಜನಪದ ಕಥೆಗಳ ಮಾದರಿಯಲ್ಲಿವೆ. ಆದರೆ ಅವು ಸಂಗ್ರಹಿತ ಜನಪದ ಕಥೆಗಳಲ್ಲ. ಜನಪದ ವಸ್ತುಗಳನ್ನು ಆಯ್ದು ಜನಪದ ಕಥೆಗಳ ಮಾದರಿಯಲ್ಲಿ ರಚಿತ ಕಥೆಗಳು. ಈ ರೀತಿಯ ವಿಶಿಷ್ಟ ಶೈಲಿಯ ಕಥೆಗಳು ಅಪರೂಪ. ’’ತುಳುನಾಡಿನಲ್ಲಿ ಸತ್ಯಧರ್ಮ ಮೆರೆಯುತ್ತಿದ್ದ ಕಾಲ. ಜನರು ಪ್ರಾಮಾಣಿಕರಾಗಿದ್ದರು. ಇನ್ನೊಬ್ಬರ ಏಳಿಗೆಯನ್ನು ಬಯಸುತ್ತಿದ್ದರು. ಅನಿಷ್ಟಗಳಿಂದ ಅನರ್ಥ, ಅಂತಹುದನ್ನು ಮಾಡಬಾರದು ಎಂಬುದರ ಮೇಲೆ ನಂಬಿಕೆಯಿತ್ತು’’ ಎಂದು ನೀತಿಯನ್ನು ಹೇಳಿ ಕಥೆ ಆರಂಭವಾಗುತ್ತದೆ. ತುಳುನಾಡಿನ ಸಂಸ್ಕೃತಿಯ ಮೌಲ್ಯಗಳನ್ನು ಪ್ರತಿಪಾದಿಸುವುದರೊಂದಿಗೆ ಆ ಮೌಲ್ಯಗಳು ಕಳೆದು ಹೋಗುತ್ತಿರುವುದರ ಬಗ್ಗೆ ವ್ಯಂಗ್ಯವಿದೆ. ಒಂದು ರೀತಿಯಲ್ಲಿ ತುಳುನಾಡಿನ ಬದುಕಿನಲ್ಲಿ ಆಗುತ್ತಿರುವ ಸ್ಥಿತ್ಯಂತರವನ್ನು ಕಥೆಗಳು ವಿಶ್ಲೇಷಿಸುತ್ತವೆ. ಇದರಿಂದ ವಿದ್ವಾಂಸರಾದ ದಿ† ರಾಮಚಂದ್ರ ಉಚ್ಚಿಲರು ಹೇಳಿದಂತೆ ಈ ಕಥೆಗಳು ತುಳುವರ ಸಂಸ್ಕೃತಿಯ ಚರಿತ್ರೆಯೂ ಆಗಿದೆ ಎಂಬುದು ಒಪ್ಪತಕ್ಕ ಮಾತಾಗಿದೆ.
‘ಉಗುರಿಗೆ ಮುಡಿಯಕ್ಕಿ’ ಕಥೆಯನ್ನು ಇದಕ್ಕೆ ಉದಾಹರಿಸಬಹುದು. ಶ್ರೀಮಂತನ ಮನೆಗೆ ಕಳ್ಳನೊಬ್ಬ ಕನ್ನ ಹಾಕುತ್ತಾನೆ. ಧಾನ್ಯ ಕದಿಯುವ ಸಂದರ್ಭದಲ್ಲಿ ಧಾನ್ಯಗಳ ಮಧ್ಯೆ ಅವನ ಉಗುರು ಚಿವುಟಿ ಕೆಳಗೆ ಬೀಳುತ್ತದೆ. ಕೆಳಗೆ ಬಿದ್ದ ಉಗುರನ್ನು ಹುಡುಕುತ್ತಾ ಬೆಳಗಿನವರೆಗೆ ಮನೆಬಾಗಿಲಲ್ಲಿ ತಡಕಾಡುತ್ತಾ ಇರುವಾಗ ಮನೆಯ ಯಜಮಾನನ ಕಣ್ಣಿಗೆ ಬೀಳುತ್ತಾನೆ. ಮನೆಯ ಯಜಮಾನನು ಗದರಿಸಿದಾಗ ಅವನ ಗದರಿಕೆಗೆ ಅಂಜದೆ ಇದ್ದ ವಿಷಯವನ್ನು ಪ್ರಾಮಾಣಿಕವಾಗಿ ಹೇಳುತ್ತಾನೆ. ಕಳ್ಳನ ಪ್ರಾಮಾಣಿಕತೆಯನ್ನು ಕಂಡು ಸಂತೋಷಗೊಂಡ ಯಜಮಾನನು ’’ವೃತ್ತಿಯಲ್ಲಿ ನೀನು ಕಳ್ಳ. ಆದರೆ ನಿನ್ನ ವಿಚಾರ ಇತರರಿಗೆ ಆದರ್ಶ! ಕಳ್ಳನಾದರೂ ನನ್ನ ಮನೆಯ ಏಳಿಗೆಯನ್ನು ಬಯಸಿದೆ. ಭಲೇ, ನೀನು ಬಹಳ ಒಳ್ಳೆಯವನು’’ ಎಂದು ಕುತ್ತಟ್ಟದಿಂದ ಒಂದು ಮುಡಿ ಅಕ್ಕಿಯನ್ನು ತಂದು ಕಳ್ಳನಿಗೆ ನೀಡುತ್ತಾನೆ. ಈ ಕಥೆಯಂತೆ ಎಲ್ಲಾ ಕಥೆಗಳು ಮೌಲ್ಯವೊಂದನ್ನು ನಿರೂಪಿಸುತ್ತದೆ. ತುಳುನಾಡಿನಲ್ಲಿದ್ದ ಒಳ್ಳೆಯತನವನ್ನು ಪರಿಚಯಿಸುವುದು ಅವರ ಉದ್ದೇಶ. ಇದರಿಂದ ’ಉಗುರಿಗೆ ಮುಡಿಯಕ್ಕಿ’ ಅವರ ಎಲ್ಲಾ ಕಥೆಗಳಿಗೆ ಒಂದು ಸುಂದರ ರೂಪಕವಾಗಿದೆ. ಇಂತಹ ಹಲವು ವಿಶಿಷ್ಟ ಕಥೆಗಳು ಇಲ್ಲಿವೆ. ಕಥೆಗಳಿಗೆ ನೀಡಿದ ಜಾನಪದ ಆವರಣ ಅವರ ಕಥೆಗಳನ್ನು ವಿಶಿಷ್ಟಗೊಳಿಸಿವೆ.
ಪೂ ಪೊದ್ದೊಲು
‘ಪೂ ಪೊದ್ದೊಲು’ ಬನ್ನಂಜೆ ಬಾಬು ಅಮೀನರ ಮೊದಲ ತುಳು ಸಾಹಿತ್ಯ ಕೃತಿ. ಕನ್ನಡದಲ್ಲಿ ಸೃಜನಾತ್ಮಕ ಕೃತಿಗಳನ್ನು ಬರೆಯುತ್ತಿದ್ದ ಅಮೀನರು ಈ ಕೃತಿಯ ಮೂಲಕ ತುಳುವಿನಲ್ಲಿ ಬರೆಯಲು ಆರಂಬಿಸಿದರು. 2003ರಲ್ಲಿ ಈ ಕೃತಿಯನ್ನು ಪ್ರಕಟಿಸಿದರು. ತುಳುನಾಡಿನ ಕೌಟುಂಬಿಕ ವ್ಯವಸ್ಥೆಯಲ್ಲಿ ಬಹಳ ಮಹತ್ವ ಪಡೆದಿರುವ ಅಳಿಯ ಸಂತಾನದ ಕೌಟುಂಬಿಕ ಕಥೆಯನ್ನು ಈ ಕೃತಿಯಲ್ಲಿ ಅನಾವರಗೊಳಿಸಿದ್ದಾರೆ. ಅಳಿಯ ಸಂತಾನಕಟ್ಟಿನ ಕೌಟುಂಬಿಕ ಸ್ವರೂಪ ಕಾದಂಬರಿಯಲ್ಲಿ ಅಭಿವ್ಯಕ್ತಗೊಂಡಿದೆ. ಮೈಂದ, ಸುಬ್ಬಯ್ಯ ಮೊದಲಾದ ಪಾತ್ರಗಳು ವಿಶಿಷ್ಟವಾಗಿ ನಿರೂಪಿತವಾಗಿವೆ. ಊರಿಗೆ ಆಧುನಿಕತೆಯ ಪ್ರವೇಶವು ಶಾಲೆ, ಬಸ್ಸು, ಮುಂಬಯಿಗೆ ಹಡಗು ಬರುವುದರ ಮೂಲಕ ಸೂಚಿಸಲಾಗಿದೆ. ಊರಿಗೆ ಸಾಂಕ್ರಮಿಕ ರೋಗ ಬಂದಾಗ ಉಂಟಾಗುವ ತೊಂದರೆಯನ್ನು ಊರಿನವರೆಲ್ಲ ಒಗ್ಗಟ್ಟಾಗಿ ಎದುರಿಸುವ ರೀತಿ ಹೃದ್ಯವಾಗಿದೆ. ತುಳುನಾಡಿನ ಒಂದು ಆದರ್ಶ ಊರಿನ ಚಿತ್ರಣ ಇಲ್ಲಿ ಬರುತ್ತದೆ.
ಬಾಬು ಅಮೀನರು ಇಲ್ಲಿ ಉಡುಪಿಯ ಪ್ರಾದೇಶಿಕ ತುಳುಭಾಷೆಯನ್ನು ಬಳಸಿದ್ದಾರೆ. ಸುಮಾರು ಎಪ್ಪತ್ತು ವರ್ಷಗಳ ತುಳುನಾಡಿನ ಸಾಂಸ್ಕೃತಿಕ ಚರಿತ್ರೆಯು ಕಾದಂಬರಿಯಲ್ಲಿ ನಿರೂಪಿತವಾಗಿದೆ. ಹೊಸತನ ಪ್ರವೇಶ ಬದುಕಿನ ಮೇಲೆ ಬೀರಿರುವ ಪ್ರಭಾವವನ್ನು ಕಾದಂಬರಿಯಲ್ಲಿ ವ್ಯಕ್ತಪಡಿಸುವ ಪ್ರಯತ್ನವನ್ನು ಮಾಡಲಾಗಿದೆ. ಕಾದಂಬರಿಯ ನಿರೂಪಣೆಯಲ್ಲಿ ವಿಶೇಷವಿರದೆ ಸಾಂಪ್ರದಾಯಿಕ ರೂಪವನ್ನು ಬಳಸಿದ್ದಾರೆ. ಆದರೆ ಅವರು ವ್ಯವಸ್ಥಿತವಾಗಿ ಘಟನೆಗಳನ್ನು ಹೆಣೆದು ನಿರೂಪಿಸುವ ರೀತಿ ಗಮನ ಸೆಳೆಯುತ್ತದೆ. ತುಳುನಾಡಿನ ಸಂಸ್ಕೃತಿಯನ್ನು ಅಭಿವ್ಯಕ್ತಗೊಳಿಸುವ ಆತುರವನ್ನು ಕಾದಂಬರಿಯಲ್ಲಿ ಗುರುತಿಸಬಹುದಾಗಿದೆ. ಕಾದಂಬರಿಯು ಕೇವಲ ಕಾಲ್ಪನಿಕ ಕಥಾನಕವಾಗಿರದೆ ತುಳುನಾಡಿನ ಸಂಸ್ಕೃತಿ ವಿಶ್ಲೇಷಣೆಯ ದಾಖಲೆಯೂ ಆಗಿರುವುದು ಕಾದಂಬರಿಯ ವೈಶಿಷ್ಟವಾಗಿದೆ.
ಮಾನೆಚ್ಚಿ
‘ಮಾನೆಚ್ಚಿ’ ಬಾಬು ಅಮೀನರ ಎರಡನೇ ತುಳು ಕಾದಂಬರಿ. ತಂತ್ರದ ದೃಷ್ಟಿಯಿಂದ ಇದು ಕೂಡಾ ’ಪೂ ಪೊದ್ದೊಲ್’ ಕೃತಿಯ ಮಾದರಿಯಲ್ಲಿದೆ. ಎಪ್ಪತ್ತು ವರ್ಷಗಳ ತುಳುನಾಡಿನ ಸಾಂಸ್ಕೃತಿಕ ಚರಿತ್ರೆಯು ಇಲ್ಲೂ ಅಭಿವ್ಯಕ್ತಗೊಂಡಿದೆ. ’ಮಾನೆಚ್ಚಿ’ ಅಂದರೆ ಮನುಷ್ಯನಿಗೆ ದೈವದ ಆವೇಶವಾಗುವುದು ಎಂದರ್ಥ. ಕಾದಂಬರಿಯ ಕಥಾಶರೀರ ಮತ್ತು ಅದು ಅಭಿವ್ಯಕ್ತಗೊಳಿಸುವ ಮೌಲ್ಯವನ್ನು ಶೀರ್ಷಿಕೆಯು ವ್ಯಕ್ತಪಡಿಸುತ್ತದೆ. ಆಧುನಿಕ ಪೂರ್ವ ತುಳುನಾಡಿನ ಸಮಗ್ರ ವೃತ್ತಾಂತವನ್ನು ಈ ಕಾದಂಬರಿಯು ಅಭಿವ್ಯಕ್ತಗೊಳಿಸುತ್ತದೆ. ಗುತ್ತಿನ ಮನೆಗಳು ಊರಿನಲ್ಲಿ ಪ್ರಧಾನ ಸಾಂಸ್ಕೃತಿಕ ನೆಲೆಯಾಗಿದ್ದು ಊರಿನ ಎಲ್ಲಾ ಚಟುವಟಿಕೆಗಳು ಅದರ ಸುತ್ತ ಕೇಂದ್ರೀಕೃತವಾಗಿರುತ್ತವೆ. ಊರಿನ ಪದ್ಧತಿ, ಧಾರ್ಮಿಕ ನಡಾವಳಿ, ವೃತ್ತಿಗಳು ಎಲ್ಲವೂ ಕೂಡುಕುಟುಂಬ ಇಲ್ಲವೇ ಗುತ್ತಿನ ಮನೆಯಿಂದ ನಿಯಂತ್ರಿಸಲ್ಪಡುತ್ತದೆ. ಇದು ಈ ಕಾದಂಬರಿಯಲ್ಲಿ ಸುಂದರವಾಗಿ ಅಭಿವ್ಯಕ್ತಗೊಂಡಿದೆ. ಗುತ್ತಿನ ಮನೆಯ ವಿವಿಧ ವ್ಯಕ್ತಿತ್ವಗಳ ಗುಣಸ್ವಭಾವಗಳನ್ನು ಪರಿಣಾಮಕಾರಿಯಾಗಿ ನಿರೂಪಿಸಲಾಗಿದೆ.
ತುಳುನಾಡಿನ ಬೆಟ್ಟ-ಗುಡ್ಡ, ಏರು-ತಗ್ಗು, ಮನೆ, ಜಾಗ ಇತ್ಯಾದಿಗಳು ಸ್ಥಳನಾಮ ಗಳನ್ನು ಪಡೆಯಲು ವಿಶಿಷ್ಟವಾದ ಪ್ರಾದೇಶಿಕ ಐತಿಹ್ಯಗಳಿರುತ್ತವೆ. ಈ ಐತಿಹ್ಯಗಳನ್ನು ಕಾದಂಬರಿಯಲ್ಲಿ ಪರಿಣಾಮಕಾರಿಯಾಗಿ ಬಳಸಿಕೊಳ್ಳಲಾಗಿದೆ. ಉದಾಹರಣೆಗೆ ಕಾದಂಬರಿ ಯಲ್ಲಿ ಬರುವ ಕೈಕೊಟ್ಟು, ಬೆರಂದೊಟ್ಟು ಎಂಬ ಹೆಸರುಗಳು ಬರಲು ಕಾರಣವಾಗುವ ಕಥೆಯನ್ನು ಮನೋಹರವಾಗಿ ನಿರೂಪಿಸಲಾಗಿದೆ. ಪಿಲ್ಚಂಡಿ ಭೂತದ ಕಾರಣಿಕದ ಕಥೆ, ಪಿಜಿನ ಪಂಡಿತನ ವ್ಯಕ್ತಿತ್ವ, ಊರಿನ ಧಾರ್ಮಿಕ ಸಂಸ್ಕೃತಿಯನ್ನು ರೂಪಿಸುವ ಮಹಾಲಿಂಗೇಶ್ವರ ದೇವಸ್ಥಾನದ ಕುರಿತಾದ ವಿವರಗಳು – ಹೀಗೆ ಸಮಗ್ರವಾಗಿ ಒಂದು ಊರಿನ ಪ್ರಕೃತಿ, ಜನ ಮತ್ತು ಸಂಸ್ಕೃತಿಯ ವಿವರಗಳು ಕಥಾನಕದ ಮೂಲಕ ಬಿಚ್ಚಿಕೊಳ್ಳುತ್ತದೆ.
‘ಪೂ ಪೊದ್ದೊಲು’ ಕಾದಂಬರಿಯಂತೆ ಊರಿಗೆ ಆಧುನಿಕತೆ ಪ್ರವೇಶಿಸುವ ವಿವರಗಳು ಈ ಕಾದಂಬರಿಯಲ್ಲಿ ಇದೆ. ಹೊಸ ಶಾಲೆಗಳು, ಬಸ್ಸುಗಳು, ಸರಕಾರದ ಯೋಜನೆಗಳು ಹೊಸತನದ ಪ್ರವೇಶವನ್ನು ನಿರೂಪಿಸುತ್ತದೆ. ಆದರೆ ಜನರು ಹೊಸತನದತ್ತ ಆಕರ್ಷಿತ ರಾದರೂ ಪಾರಂಪರಿಕ ಮೌಲ್ಯಗಳನ್ನು ಒಪ್ಪಿಕೊಂಡು ಆಧುನಿಕತೆಯನ್ನು ಸ್ವೀಕರಿಸುವ ರೀತಿಯನ್ನು ಕಾದಂಬರಿಯಲ್ಲಿ ವಿವರಿಸಿರುವುದು ವಿಶಿಷ್ಟವಾಗಿದೆ. ಆಧುನಿಕತೆ ಗ್ರಾಮ ಸಂಸ್ಕೃತಿಯನ್ನು ನಾಶಮಾಡುತ್ತದೆಂಬ ನಂಬಿಕೆಗೆ ಬಿನ್ನವಾಗಿ ಆಧುನಿಕತೆ ಮತ್ತು ಸಾಂಪ್ರದಾಯಿಕ ಮೌಲ್ಯ ಎರಡನ್ನೂ ಒಪ್ಪಿಕೊಂಡು ಜನ ಬದುಕುವ ರೀತಿಯನ್ನು ಚಿತ್ರಿಸುವ ವಿವರಗಳು ಅಪರೂಪವೆಂಬಂತೆ ಈ ಕೃತಿಯಲ್ಲಿ ದೊರೆಯುತ್ತದೆ. ಯಂಕಪ್ಪ ಪೂಂಜ, ಸೀಂತ್ರಿ ಸುಬ್ಬಯಣ್ಣ ಮೊದಲಾದ ಪಾತ್ರಗಳು ಸಜೀವ ಪಾತ್ರಗಳಂತೆ ಕ್ರಿಯಾಶೀಲರಾಗಿರುತ್ತಾರೆ.
ಬನ್ನಂಜೆ ಬಾಬು ಅಮೀನರು ಬಳಸುವ ಭಾಷೆಯಲ್ಲಿ ವಿಶಿಷ್ಟತೆಯಿದೆ. ಕಾದಂಬರಿಯ ಯಶಸ್ಸಿಗೆ ಇದೂ ಒಂದು ಕಾರಣವಾಗಿದೆ. ಸಾಮಾನ್ಯ ತುಳು ಭಾಷೆಯೊಂದು ಇಡೀ ತುಳುನಾಡಿನಲ್ಲಿದ್ದರೂ ಅಲ್ಪ ಸ್ವಲ್ಪ ಪ್ರಾದೇಶಿಕ ವೈಶಿಷ್ಟಗಳನ್ನು ಪ್ರದೇಶ ವಾರು ಭಾಷೆ ಪಡೆದಿದೆ. ಅಮೀನರು ಉಡುಪಿ ತುಳುಭಾಷೆಯನ್ನು ಬಳಸುವರಾದರೂ ಅಷ್ಟೇ ಸಮರ್ಥವಾಗಿ ಭಾಷೆಯ ಸಹಜ ಸೌಂದರ್ಯಕ್ಕೆ ಮಹತ್ವ ನೀಡುತ್ತಾರೆ. ಇದರಿಂದ ತುಳುಭಾಷೆಯ ಸೊಬಗನ್ನು ಅವರ ಕಾದಂಬರಿಯ ಓದುವಿಕೆಯಲ್ಲಿ ಆಸ್ವಾದಿಸಲು ಸಾಧ್ಯ. ಈ ದೃಷ್ಟಿಯಿಂದಲೂ ಅವರು ಬರೆದಿರುವ ಕಾದಂಬರಿಗಳಿಗೆ ತುಳು ಭಾಷಾ ಅಧ್ಯಯನದಲ್ಲಿ ಮಹತ್ವವಿದೆ.
ಸಂಶೋಧನಾ ಕೃತಿಗಳು
ತುಳು ಜಾನಪದ ಸಂಶೋಧನೆಯಲ್ಲಿ ಬನ್ನಂಜೆ ಬಾಬು ಅಮೀನರಿಗೆ ವಿಶಿಷ್ಟ ಸ್ಥಾನವಿದೆ. ಕಳೆದ ಎರಡು ದಶಕಗಳಲ್ಲಿ ಅವರು ಪ್ರಕಟಿಸಿರುವ ಸಂಶೋಧನ ಕೃತಿಗಳು ಜನಪ್ರಿಯವಾಗಿವೆ. ಅವರ ಸಂಶೋಧನೆಯು ಕೇವಲ ದಾಖಲಾತಿಯಾಗಿರದೆ ಅದರ ವಿಶ್ಲೇಷಣೆಯು ಹಲವು ಒಳನೋಟಗಳನ್ನು ನೀಡುತ್ತವೆ. ಈ ದೃಷ್ಟಿಯಿಂದ ಅವರ ಸಂಶೋಧನಾ ಕೃತಿಗಳ ಅಧ್ಯಯನವು ಕುತೂಹಲಕಾರಿಯಾಗಿದೆ. ಅವರ ಸಂಶೋಧನೆಗೆ ಮಹತ್ವವಿದೆ. ಒಂದು, ಒಂದು ಅಧ್ಯಯನದ ವಿಚಾರದ ಬಗ್ಗೆ ಸಮಗ್ರ ಮಾಹಿತಿಯನ್ನು ದಟ್ಟ ಕ್ಷೇತ್ರಕಾರ್ಯದ ಮೂಲಕ ಅವರು ಸಂಗ್ರಹಿಸುತ್ತಾರೆ. ಎರಡು, ಸಂಶೋಧನೆಗಾಗಿ ಸಂಶೋಧನೆಯಾಗದೆ ಅದು ಸಾಮಾಜಿಕ ಬದುಕಿನಲ್ಲಿ ಉಪಯೋಗ ಬೇಕು ಎಂಬ ಅನ್ವಯಿಕ ದೃಷ್ಟಿಕೋನವನ್ನು ಅವರ ಸಂಶೋಧನಾ ಕೃತಿಗಳಲ್ಲಿ ಗುರುತಿಸ ಬಹುದಾಗಿದೆ. ಈ ದೃಷ್ಟಿಯಿಂದ ಅವರ ಕೃತಿಗಳು ಜನಪ್ರಿಯವಾಗಿ ಮಾರಾಟವಾಗುತ್ತಿವೆ. ಅವರ ತುಳು ಜಾನಪದ ಆಚರಣೆಗಳು, ದೈವದ ಮಡಿಲಲ್ಲಿ, ನುಡಿಕಟ್ಟ್, ತುಳುನಾಡ ಮದಿಮೆ, ತುಳು ಜಾನಪದ ಆಚರಣೆಲು, ತುಳುನಾಡ ದೈವಗಳು – ಕೃತಿಗಳು ಹಲವು ಮುದ್ರಣಗಳನ್ನು ಕಂಡಿದೆ. ಪ್ರೊ. ಮೋಹನ್ ಕೋಟ್ಯಾನರೊಂದಿಗೆ ಅವರು ರಚಿಸಿದ ’ತುಳುನಾಡ ಗರೋಡಿಗಳ ಸಾಂಸ್ಕೃತಿಕ ಅಧ್ಯಯನ’ ತುಳುನಾಡಿನಲ್ಲಿರುವ ನೂರಾರು ಗರೋಡಿಗಳ ಸಾಂಸ್ಕೃತಿಕ ಮಹತ್ವವನ್ನು ಎತ್ತಿ ತೋರಿಸುವಲ್ಲಿ ಸಫಲವಾಗಿದೆ. ಈ ದೃಷ್ಟಿಯಿಂದ ಅವರ ಸಂಶೋಧನಾ ಕೃತಿಗಳನ್ನು ಅವಲೋಕಿಸಬಹುದು.
ತುಳು ಜಾನಪದ ಆಚರಣೆಗಳು
ತುಳುನಾಡಿನಲ್ಲಿ ಕೃಷಿ ಸಂಸ್ಕೃತಿಗೆ ಅನುಗುಣವಾಗಿ ಹಲವಾರು ಆಚರಣೆಗಳು ಬೆಳೆದು ಬಂದಿವೆ. ಆದರೆ ಅದರ ಕುರಿತಾದ ದಾಖಲಾತಿ ಇಲ್ಲ. ಅವುಗಳ ವಿವರಗಳು ಒಂದು ಕಡೆ ದೊರೆಯುವುದಿಲ್ಲ. ಇದನ್ನು ಮನಗಂಡ ಬನ್ನಂಜೆ ಬಾಬು ಅಮೀನರು ತುಳುನಾಡಿನ ಆಚರಣೆಗಳ ವಿವರಗಳನ್ನು ಸಮಗ್ರವಾಗಿ ಸಂಗ್ರಹಿಸಿ, ಸಂಕ್ಷಿಪ್ತವಾಗಿ ಪ್ರಕಟಿಸಿದ್ದಾರೆ. ಆಚರಣೆಗಳ ಕುರಿತಾಗಿ ನಂಬಿಕೆಯಿರುವವರಿಗೆ ಈ ಕೃತಿ ಅತ್ಯಂತ ಉಪಯುಕ್ತವಾಗಿದೆ. ಈ ದೃಷ್ಟಿಯಿಂದ ಇದೊಂದು ಮಹತ್ವದ ಕೃತಿಯಾಗಿದೆ.
ಈ ಕೃತಿಯನ್ನು ತುಳು ನೆಲ ಮತ್ತು ತುಳು ಐಸಿರಿ ಎಂದು ವಿಂಗಡಿಸಿ ವಿವರಗಳನ್ನು ನೀಡಲಾಗಿದೆ. ತುಳುನಾಡಿನ ಆಚರಣೆಗಳ ಸಂಗ್ರಹ ಮಾತ್ರವಲ್ಲ ಅವುಗಳ ಸರಳ ವಿಶ್ಲೇಷಣೆಯು ಈ ಕೃತಿಯಲ್ಲಿದೆ. ತುಳುನಾಡಿನಲ್ಲಿ ವ್ಯಾವಹಾರಿಕ ಮತ್ತು ಶಿಕ್ಷಣದ ಭಾಷೆ ಕನ್ನಡವೇ ಆಗಿರುವುದರಿಂದ ಈ ಕೃತಿಯನ್ನು ಕನ್ನಡದಲ್ಲೆ ರಚಿಸಿರಬೇಕು.
ತುಳು ನೆಲ ವಿಭಾಗದಲ್ಲಿ ಕೊಜಂಬು ಮದುವೆಯಿಂದ ಹಿಡಿದು ಕನ್ಯಾಪುವರೆಗಿನ ಹತ್ತು ಆಚರಣೆಗಳ ವಿವರಗಳಿವೆ. ತುಳು ಐಸಿರಿಯಲ್ಲಿ ಕಾರ್ತೆಲು ತಿಂಗಳಿನ ಬೆನ್ನಿಯ ಅಟ್ಟಣೆ (ಕೃಷಿ ಕೆಲಸಗಳ ತಯಾರಿ)ಯಿಂದ ಪ್ರಾರಂಭವಾಗಿ ಪತ್ತನಜೆಯವರೆಗಿನ ಏಳು ಆಚರಣೆಗಳ ವಿವರಗಳಿವೆ. ಆಚರಣೆಗಳಿಗೆ ಸಂಬಂಧಿಸಿದಂತೆ ರೇಖಾಚಿತ್ರಗಳ ಮೂಲಕ ಆಚರಣೆಗಳ ವಿವರಗಳನ್ನು ಮೂರ್ತಗೊಳಿಸುವ ಪ್ರಯತ್ನವನ್ನು ಮಾಡಲಾಗಿದೆ.
ಹುಟ್ಟಿದ ಮಗುವಿನ ಮೊದಲ ಕೊಜಂಬು (ಕ್ಷೌರ)ವನ್ನು ವಿವರಿಸಿದ ಬಳಿಕ ಕರ ಪತ್ತಾವುನು, ಮದ್ಮಲ್ ಆಪಿನಿ, ನೀರ್ ಮೀಪಾವುನಿ, ಕಲಶದ ನೀರ್ ಮೀಪಾವುನಿ, ಪೊಣ್ಣು ನಾಡುನಿ, ಕಾಯಿ ತಿನ್ಪುನಿ, ಕಾಯಿ ಪಗಪುನಿ, ನಂಬುಗೆ ಕೊರ್ಪಿನಿ, ಮಾದ್ರೆಂಗಿ ಮದಿಮೆ, ಪೊಣ್ಣಗ್ ಮೂರ್ತ, ಮದ್ಮಲ್ ಐತ, ಪದ್ದೆಯಿ-ಬಂಗಾರ್, ಆಣಗ್ ಮೂರ್ತ, ಪೊಣ್ಣ ದಿಬ್ಬಣ ಎದ್ಕೊನೊನು, ಮದ್ಮಯೆ ಐತಾಪುನಿ, ದಾರೆ ಮೈಪುನಿ, ಮೊರ ಸೇಸೆ, ಕಂಚಿ ದೀಪಿನಿ, ಪೊಣ್ಣ್‌ಚ್ಚಿದ್ ಕೊರ್ಪಿನಿ, ತೊಡಮನೆ, ಬುಡುದಾರೆ, ಬಯಕೆ, ಪೂ ಮುಡಿಪಾವುನಿ, ಪೂ ಸೀರೆ ಕೊರ್ಪಿನಿ, ಬಯಕೆ ಬಲಸುನಿ, ಸಸಾಯಿ ಮುಂಚಿ, ಪೆದ್ದಿನಿ, ಪುರುಬಾಲೆ, ಪುದರ್ ದೀಪಿನಿ, ಜಟ್ಟಿ ಕಟ್ಟುನಿ, ಪೆದ್‌ಮೆದಿ ತಾಂಕುನಿ, ಸಜ್ಜಯಿ ಕೊನೊಪಿನಿ, ತೊಟ್ಯಾಲೆ – ಹೀಗೆ ಮದುವೆ – ಜನನಗಳ ಆಚರಣೆಗಳನ್ನು ಸರಳವಾಗಿ ತುಳು ಮಣ್ಣಿನ ವಾಸನೆ ಹರಡುವಂತೆ ವಿವರಿಸುತ್ತಾರೆ.
ಸಾವಿನ ಸಂದರ್ಭಗಳಲ್ಲಿನ ಆಚರಣೆಗಳ ವಿವರಗಳನ್ನು ನೀಡುತ್ತಾರೆ. ಪುಣ ಮಣ್ಣ್‌ಡ್ ಪಾಡುನಿ, ಪುಣ ಮೀಪಾವುನಿ, ಚಟ್ಟ ಕಟ್ಟುನಿ, ಮುತ್ತೆಸಿ ದೆಪ್ಪುನಿ, ಪುಣ ಐತಾಪುನಿ, ನೀರ್ ಬುಡ್ಪುನಿ, ಕಾಟ ಗೂರುನಿ, ಪುಣ ದೆರ್ಪುನಿ, ಸುಡುಗಾಡ್‌ಗ್ ಕೊನ್ಪಿನಿ, ದೂಳೊಪ್ಪ, ಬೊಜ್ಜ, ನೀರ್ ನಿರೆಲ್ ಕಟ್ಟುನಿ, ಗೂಡ್ ಕಟ್ಟುನಿ, ನಿಲೆಗೂಡು, ದೆಲಗೂಡು, ಬೊಜ್ಜದ ಅಟ್ಟಣೆ, ಬಾರೆ ಬಂಬೆ ಕಡ್ಪುನಿ, ಸುಡಲೆಗ್ ನುಪ್ಪು, ಮಡೆ ಬೊಜ್ಜ – ಹೀಗೆ ಸಾವಿನ ಆಚರಣೆಗಳ ಕುತೂಹಲಕಾರಿ ವಿವರಗಳು ದೊರೆಯುತ್ತವೆ.
ಎರಡನೆ ಭಾಗ ತುಳು ಐಸಿರಿಯಲ್ಲಿ ವ್ಯವಸಾಯದ ಆಚರಣೆಗಳ ದಟ್ಟ ವಿವರಗಳಿವೆ. ಉಳುವುದು, ಬೀಜದ , ಅವುಗಳ ವಿಶಿಷ್ಟ ಹೆಸರುಗಳು, ಮಳೆಗಾಲದ ಸಿದ್ಧತೆಗಳು, ದೈವಗಳ ಆರಾಧನಾ ಕ್ರಮ, ಆಟಿ ಕರಿಂಡ್ ಸೊಣ ಬತ್ತ್‌ಂಡ್ ವಿಭಾಗದಲ್ಲಿರುವ ಪುರುಸೆ ಬರ್ಸ, ಬೊಲ್ಲದ ಬಿರ್ದ್, ಆಟಿದ ಸಾವು, ಪಾಲೆದ ಕೆತ್ತೆ, ಕೇನೆದ ಪುಂಡಿ, ಕಿಂರ್ಬೆಲು ಕಂಡೆ, ಸೋಣದ ಆಚರಣೆಲು, ಇಲ್‌ಲ್ ದಿಂಜಾವುನು, ದೀಪೊಲಿ ಪರ್ಬ, ಕೆಯಿ ಕೊಯ್ಪಿನಿ, ಕೆಯಿ ಕಟ್ಟುನಿ, ಕೆಯಿದಜೆಪುನಿ, ಕಾವೇರಿ ಸಂಕ್ರಾಂದಿ, ಮಣ್ಣಿ, ಪೊಲಿ-ಸಿರಿತುಪ್ಪೆ, ಸೈತಿನಕ್‌ಲೆ ಪರ್ಬ, ಬಲೀಂದ್ರ ಲೆಪ್ಪುನಿ, ತುಲಸಿ ಪೂಜೆ, ಸಕ್ತಿಗಲ್ಲಾ ಬೊಗೋರಿ, ಕೋರಿ ತಾರಾಯಿ, ಸೋಡಿಯಾಟ, ಸರಿಮುಗಿಲ್, ಕೆಡ್ದಸ, ಪತ್ತನಜೆ, ಮುಡಿಕಟ್ಟು – ಇತ್ಯಾದಿ ಶೀರ್ಷಿಕೆಗಳ ಮೂಲಕ ಕೃಷಿ ಆಚರಣೆಗಳು ಹಾಗೂ ಅದಕ್ಕೆ ಸಂಬಂಧಿಸಿದ ಹಬ್ಬಗಳ ವಿವರಣೆಗಳು ದೊರೆಯುತ್ತವೆ.
ಅವರ ಸರಳ ಸುಂದರ ನಿರೂಪಣಾ ಶೈಲಿ ಇಲ್ಲಿಯೂ ಕಂಡು ಬರುತ್ತದೆ. ಇದರಿಂದ ಕೃತಿ ಓದಿಸಿಕೊಂಡು ಹೋಗುವಂತೆ ಮಾಡುತ್ತದೆ. ಕೇವಲ ವಿವರಣೆಗಳು ಮಾತ್ರವಲ್ಲ, ಕೆಲವು ಆಚರಣೆಗಳ ವಿಶ್ಲೇಷಣೆ, ಟೀಕೆಯೂ ನಡೆದಿದೆ. ಉದಾಹರಣೆಗೆ ದುಂದುವೆಚ್ಚ, ಐಶ್ವರ್ಯ ಪ್ರರ್ದಶನದ ಗೀಳು ಇತ್ಯಾದಿಗಳ ಬಗ್ಗೆ ಕಟು ಟೀಕೆಯಿದೆ. ’’ಸರಳ ಸಮಾರಂಭಗಳಲ್ಲಿ ನಮ್ಮ ಹಿರಿಯರು ಆಚರಿಸಿಕೊಂಡು ಬರುತ್ತಿದ್ದ ವಿವಿಧ ಜಾನಪದ ಆಚರಣೆಯ ಸಾಂಸ್ಕೃತಿಕ ಹಿರಿಮೆಯನ್ನು ಎತ್ತಿ ಹಿಡಿಯುವ ಕಾರ್ಯ ನಡೆಯಬೇಕಾಗಿದೆ. ಪ್ರತಿಷ್ಠೆಗೆ ಶರಣಾಗದೆ ದೂರ ಸರಿಯುತ್ತಿರುವ ನಮ್ಮ ಜಾನಪದ ಸಂಪತ್ತನ್ನು ಕಾಯ್ದಿಡುವುದು ನಮ್ಮೆಲ್ಲರ ಕರ್ತವ್ಯ ವಾಗಿದೆ…’’ ಎಂದು ವಿವರಿಸುತ್ತಾರೆ. ಈ ಮಾತುಗಳಲ್ಲಿ ಕೃತಿ ರಚನೆಯ ಅವರ ಉದ್ದೇಶಗಳು ಪ್ರತಿಬಿಂಬಿತವಾಗಿವೆ. ಹಲವು ಆಚರಣೆಗಳಿಗೆ ನಂಬಿಕೆ ಮತ್ತು ವೈಜ್ಞಾನಿಕ ತಳಹದಿಯ ಕಾರಣಗಳನ್ನು ಚರ್ಚಿಸಲಾಗಿದೆ. ಒಟ್ಟಿನಲ್ಲಿ ತುಳುನಾಡಿನ ಆಚರಣೆಗಳನ್ನು ಉಳಿಸಿ ಬೆಳಸುವ, ಪ್ರಚಾರ ಮಾಡುವ ಮತ್ತು ಬದುಕಿನ ಚಟುವಟಿಕೆಗಳಿಗೆ ಅನ್ವಯಗೊಳಿಸುವ ಉದ್ದೇಶದ ಈ ಕೃತಿ ತುಳು ಜಾನಪದ ಅಧ್ಯಯನದ ದೃಷ್ಟಿಯಿಂದ ಮಹತ್ವದ್ದಾಗಿದೆ.
ತುಳುನಾಡ ಗರೋಡಿಗಳ ಸಾಂಸ್ಕೃತಿಕ ಅಧ್ಯಯನ
ತುಳುನಾಡ ಗರೋಡಿಗಳು ಒಂದು ಕಾಲದಲ್ಲಿ ಸಾಂಸ್ಕೃತಿಕ ಕೇಂದ್ರಗಳಾದ್ದವು. ಮಲ್ಲ ವಿದ್ಯೆಯ ವಿವಿಧ ಆಯಾಮಗಳನ್ನು ಅಲ್ಲಿ ಕಲಿಸಿ ಕೊಡಲಾಗುತ್ತಿತ್ತು. ಕೋಟಿಚೆನ್ನಯರ ಮರಣಾನಂತರ ಅವು ಆರಾಧನಾ ಕೇಂದ್ರಗಳಾದವು. ತುಳುನಾಡಿನುದ್ದಕ್ಕೂ ವಿಸ್ತರಿಸಿರುವ ಮೂನ್ನೂರಕ್ಕೂ ಹೆಚ್ಚು ಗರೋಡಿಗಳು ತುಳುನಾಡ ಸಂಸ್ಕೃತಿಯ ಹಲವು ವಿಚಾರಗಳನ್ನು ಹೇಳುತ್ತವೆ. ಈ ದೃಷ್ಟಿಯಿಂದ ಗರೋಡಿಗಳ ಕುರಿತಾದ ಸಾಂಸ್ಕೃತಿಕ ಅಧ್ಯಯನ ತುಳುನಾಡಿನ ಚರಿತ್ರೆ, ಜಾನಪದ ಅಧ್ಯಯನಕ್ಕೆ ಮಹತ್ವದ ಕೊಡುಗೆಗಳಾಗಬಹುದು. ಈ ದೃಷ್ಟಿಯಿಂದ ಪ್ರೊ. ಮೋಹನ್ ಕೋಟ್ಯಾನ್ ಮತ್ತು ಶ್ರೀ ಬನ್ನಂಜೆ ಬಾಬು ಅಮೀನರು ಜತೆಯಾಗಿ ರಚಿಸಿದ “ತುಳುನಾಡ ಗರೋಡಿಗಳ ಸಾಂಸ್ಕೃತಿಕ ಅಧ್ಯಯನ” ಮಹತ್ವದ ಕೃತಿಯಾಗಿದೆ. ಲೇಖಕರ ಕುತೂಹಲ, ಆಸಕ್ತಿ, ಅಧ್ಯಯನಶೀಲತೆ, ಶ್ರಮಗಳು ಗ್ರಂಥ ಸ್ವರೂಪದಲ್ಲಿ ವ್ಯಕ್ತವಾಗುತ್ತದೆ.
ಬನ್ನಂಜೆ ಬಾಬು ಅಮೀನರು ಮುಂಬಯಿಯಲ್ಲಿರುವಾಗ ತುಳುನಾಡಿನ ಗರೋಡಿಗಳ ಅಧ್ಯಯನದ ಕುರಿತಾಗಿ ಯೋಚಿಸಿದರು. ಊರಿನಲ್ಲಿರುವ ತನ್ನ ಸ್ನೇಹಿತರ ಸಹಾಯ ದಿಂದ ತುಳುನಾಡಿನಾದ್ಯಂತ ಇರುವ 214 ಗರೋಡಿಗಳ ಮಾಹಿತಿಯನ್ನು ಸಂಗ್ರಹಿಸಿದರು. ಇದೇ ಸಂದರ್ಭದಲ್ಲಿ ಕೋಟಿಚೆನ್ನಯರ ಬಗ್ಗೆ ಸಂಶೋಧನೆಗಾಗಿ ಶ್ರೀ ಬ್ರಹ್ಮಬೈದರ್ಕಳ ಸಾಂಸ್ಕೃತಿಕ ಅಧ್ಯಯನ ಪ್ರತಿಷ್ಠಾನವು ಆದಿ ಉಡುಪಿಯಲ್ಲಿ ಸ್ಥಾಪನೆ ಗೊಂಡಿತು. ಈ ಸಂಸ್ಥೆ ಸ್ಥಾಪನೆಯಲ್ಲೂ ಅಮೀನರು ಮಹತ್ವದ ಪಾತ್ರವಹಿಸಿದರು. ಸಂಸ್ಥೆಯು ಗರೋಡಿಗಳ ಕುರಿತಾಗಿ ಸಂಗ್ರಹಿಸಿದ ಮಾಹಿತಿಗಳನ್ನು ವಿಶ್ಲೇಷಿಸಿ ಪ್ರಕಟಿಸಲು ನಿರ್ಧರಿಸಿತು. ಅದಕ್ಕಾಗಿ ಸಮಿತಿಯೊಂದನ್ನು ನಿರ್ಮಿಸಿತು. ಪ್ರೊ. ಮೋಹನ್ ಕೋಟ್ಯಾನ್ ಮತ್ತು ಬಾಬು ಅಮೀನರನ್ನು ಲೇಖಕರಾಗಿ ಆಯ್ಕೆಮಾಡಿತು. 1990ರಲ್ಲಿ 381 ಪುಟಗಳ ಈ ಬೃಹತ್ ಕೃತಿಯು ಪ್ರಕಟವಾಯಿತು. ಈ ಕೃತಿ ಪ್ರಕಟನೆಯ ಬಳಿಕ ಗರೋಡಿಗಳನ್ನು ಸಾಂಸ್ಕೃತಿಕ ಕೇಂದ್ರವಾಗಿ ರೂಪಿಸುವ ಕುರಿತಾದ ಚಿಂತನೆಯು ಪ್ರಬಲಗೊಂಡಿರುವುದನ್ನು ಗಮನಿಸ ಬಹುದು.
ಗರೋಡಿಗಳ ಅಧ್ಯಯನದ ಕುರಿತಾದ ಮೊದಲ ಗ್ರಂಥ ಇದಾಗಿದೆ. ವೈಜ್ಞಾನಿಕ ಕ್ಷೇತ್ರಕಾರ್ಯದ ಮೂಲಕ ಮಾಹಿತಿಗಳನ್ನು ಸಂಗ್ರಹಿಸಿ, ಗರೋಡಿಗಳ ಸಮಗ್ರ ಪರಿಚಯದ ಕಡೆ ಕೃತಿಯ ಗಮನವಿದೆ. ಗರೋಡಿಗಳ ಸೃಷ್ಟಿಯ ಐತಿಹಾಸಿಕ ಮೌಲ್ಯಗಳು, ಗರೋಡಿಗಳ ರಚನಾಕ್ರಮ ಮತ್ತು ಕಲಾತ್ಮಕ ವಸ್ತುಗಳ ವಿಶ್ಲೇಷಣೆ; ಗರೋಡಿಗಳ ಆರಾಧನಾ ಪದ್ಧತಿಯ ಅನುಷ್ಠಾನ; ತುಳುನಾಡ ಗರೋಡಿ ಮತ್ತು ಸಾಮಾಜಿಕ ಜಾನಪದ ಸಂಬಂಧ; ಗರೋಡಿಗಳ ಶೋಧನೆಯಲ್ಲಿ – ಐದು ವಿಭಾಗಗಳಲ್ಲಿ ಮಾಹಿತಿ ಮತ್ತು ವಿಶ್ಲೇಷಣೆಗಳನ್ನು ಜೊತೆಯಾಗಿ ನೀಡಲಾಗಿದೆ.
ಈ ಕೃತಿ ಕೇವಲ ಗರೋಡಿಗಳ ಕುರಿತಾಗಿ ಮಾತ್ರ ವಿಶ್ಲೇಷಿಸುವುದಿಲ್ಲ. ಗರೋಡಿಗಳನ್ನು ಕೇಂದ್ರವಾಗಿಟ್ಟುಕೊಂಡು ತುಳುನಾಡ ಸಂಸ್ಕೃತಿಯ ಹಲವು ಮುಖಗಳನ್ನು ಪರಿಚಯಿಸುತ್ತದೆ. ಗರೋಡಿಗಳ ರಚನೆಯ ಆಧರಿಸಿ ಆಯದ ಗರೋಡಿ, ಆಯ ಪ್ರಬೇಧ ಗರೋಡಿ, ಮನೆ ಗರೋಡಿಗಳೆಂದು ವರ್ಗೀಕರಿಸಲಾಗಿದೆ. ತುಳುನಾಡ ಗರೋಡಿಗಳಲ್ಲಿ ಬೆರ್ಮರ ಆರಾಧನೆಯು ಪ್ರಧಾನವಾಗಿದ್ದು ಬೆರ್ಮಕ್ಯರಾದ ಕೋಟಿಚೆನ್ನಯರು ಬೈದ್ಯರಾಗಿ ಆರಾದಿಸಲ್ಪಡುವುದರಿಂದಲೇ ಈ ಗರೋಡಿಗಳು ಬ್ರಹ್ಮಬೈದ್ಯೆರೆ ಗರೋಡಿಗಳೆಂದೂ, ಸೈನಿಕರಾದ ಗರುಡರನ್ನು ತರಬೇತುಗೊಳಿಸುವ ಯುದ್ಧ ವಿದ್ಯೆಯ ತರಬೇತಿ ಕೇಂದ್ರಗಳಾಗಿದ್ದಿರ ಬಹುದೆಂಬ ಊಹೆಯಿದೆ. ’’ತಾಂತ್ರಿಕರಾಗಿದ್ದು ಆಧ್ಯಾತ್ಮ ವಿದ್ಯೆಯಲ್ಲಿ ಮುಂದುವರಿದ ಜನಾಂಗವೊಂದು ಪ್ರಾಚೀನ ಕಾಲದಲ್ಲಿ ತುಳುನಾಡಿನಲ್ಲಿ ಅಸ್ತಿತ್ವದಲ್ಲಿತ್ತು (ಪುಟ 85) ಎಂಬುದನ್ನು ಸಮರ್ಥಿಸಲಾಗಿದೆ. ಬೈದ್ಯರು ದೈವಗಳಲ್ಲ. ಅತಿಮಾನುಷ ಶಕ್ತಿಗಳು ಎಂಬುದನ್ನು ವಿವರವಾಗಿ ಸಮರ್ಥಿಸಲಾಗಿದೆ. ಬೈದ್ಯರ ಆರಾಧನೆ ಒಂದು ವೀರರ ಆರಾಧನೆ ಎಂಬುದನ್ನು ಸಮರ್ಥಿಸಲಾಗಿದೆ.
ಗರೋಡಿಗಳಲ್ಲಿ ಬೈದ್ಯರೊಂದಿಗಿರುವ ಇತರ ಮೂರ್ತಿಗಳ ಅಸ್ತಿತ್ವದ ಕುರಿತಾಗಿ ಚರ್ಚೆಯಿದೆ. ಕುಜುಂಬ ಕಾಂಜವ, ಒಕ್ಕುಬಲ್ಲಾಳ, ಮುಸ್ಲಿಂ ಮಕ್ಕಳ ಮೂರ್ತಿಗಳು ಬ್ರಹ್ಮಗುಂಡದಲ್ಲಿರುವ ಬಗ್ಗೆ ಚರ್ಚೆಯಿದೆ. ಇವುಗಳ ಆಧಾರದ ಮೇಲೆ ಗರೋಡಿಗಳ ಕಾಲ ನಿರ್ಣಯಕ್ಕೆ ಅವಕಾಶವಿದೆ. ಗರೋಡಿಗಳಲ್ಲಿ ನಡೆಯುವ ಆರಾಧನಾ ವಿಧಾನಗಳ ವಿಸ್ತತವಾದ ಚರ್ಚೆಯನ್ನು ಇಲ್ಲಿ ಗುರುತಿಸಲಾಗಿದೆ. ಇದು ತುಳುನಾಡಿನ ಆರಾಧನೆಗಳ ಬಗ್ಗೆ ಹಲವು ಒಳನೋಟಗಳನ್ನು ಹೊರ ಹೊಮ್ಮಿಸುತ್ತದೆ. ಆರಾಧನೆಗಳ ಆಧಾರದ ಮೇಲೆ ಆಲೌಕಿಕ ಪುರುಷರಾಗಿ ಗರೋಡಿಗಳಲ್ಲಿ ದೈವತ್ವಕ್ಕೇರಿದ ಬೈದ್ಯರು ಮಾನವರೂಪಿ ಗ್ರಾಮ ದೈವಗಳು (ಪುಟ 95) ಎಂದು ಸಮರ್ಥಿಸಲಾಗಿದೆ.
ಒಟ್ಟಿನಲ್ಲಿ ಗರೋಡಿಗಳ ಸಾಂಸ್ಕೃತಿಕ ಅಧ್ಯಯನವು ನಿಜವಾದ ಅರ್ಥದಲ್ಲಿ ತುಳುನಾಡ ಸಂಸ್ಕೃತಿಯ ಅಧ್ಯಯನವನ್ನು ನಡೆಸಿದೆ. ತುಳುನಾಡಿನ ಇತಿಹಾಸ, ಜಾನಪದ, ಸಾಮಾಜಿಕ ಜೀವನದ ಬಗ್ಗೆ ಹಲವು ಕುತೂಹಲಕಾರಿ ಮಾಹಿತಿಗಳು ಗ್ರಂಥದಲ್ಲಿ ದೊರೆಯುತ್ತವೆ. ಗರೋಡಿಗಳ ಕುರಿತಾದ ಅಧ್ಯಯನವು ಭೂತಾರಾಧನೆಯ ದೃಷ್ಟಿಕೋನ ವನ್ನು ವಿಸ್ತತಗೊಳಿಸಿದೆ. ಪಾಡ್ದನದ ಆಧಾರದ ಮೇಲೆ ಕೋಟಿಚೆನ್ನಯರು ಮತ್ತು ಕಾಂತಬಾರೆ – ಬೂದಬಾರೆಯರ ಘರ್ಷಣೆಯನ್ನು ವಿಶ್ಲೇಷಿಸಲಾಗಿದೆ. ಇಂಥ ಹಲವು ಸಂದರ್ಭಗಳು ತುಳುನಾಡಿನ ಸಾಂಸ್ಕೃತಿಕ ಚರಿತ್ರೆಯನ್ನು ವ್ಯಾಖ್ಯಾನಿಸಲು ಸಹಕಾರಿಯಾಗುತ್ತದೆ. ತುಳುನಾಡಿನ ಜನರ ಭಾವೈಕ್ಯತಾ ಜೀವನವನ್ನು ಗರೋಡಿಗಳ ಅಧ್ಯಯನವು ಸ್ಪಷ್ಟಪಡಿಸುತ್ತದೆ.
ಗರೋಡಿಗಳ ಸಾಂಸ್ಕೃತಿಕ ಅಧ್ಯಯನವು ಗರೋಡಿಗಳ ಕುರಿತಾದ ಮೊದಲ ಅಧ್ಯಯನವಾಗಿದೆ. ಆದರೆ ಗರೋಡಿಗಳನ್ನು ಕೇಂದ್ರವಾಗಿಟ್ಟುಕೊಂಡು ತುಳುನಾಡ ಸಂಸ್ಕೃತಿಯ ಹಲವು ವಿಚಾರಗಳನ್ನು ಇಲ್ಲಿ ಪ್ರಸ್ತಾಪಿಸಲಾಗಿದೆ. ಮೊದಲ ಅಧ್ಯಯನ ವಾದುದರಿಂದ ಹಲವು ಆವೇಶಯುತ ಹೇಳಿಕೆಗಳಿವೆ. ಊಹೆಗಳಿವೆ. ಆದರೆ ಗರೋಡಿಗಳ ಸಮಗ್ರ ಮಾಹಿತಿಗಳನ್ನು ಸಂಗ್ರಹಿಸಿ ಪ್ರತ್ಯೇಕ ಪ್ರತ್ಯೇಕ ಅಧ್ಯಯನಗಳೂ, ವಿಸ್ತತವಾದ ಅಧ್ಯಯನವೂ ನಡೆಯುವ ಅಗತ್ಯವನ್ನು ಈ ಬೃಹತ್ ಗ್ರಂಥದ ಚರ್ಚೆಯು ಶುೃತಪಡಿಸುತ್ತದೆ. ಈ ದೃಷ್ಟಿಯಿಂದ ತುಳುನಾಡಿನ ಸಾಂಸ್ಕೃತಿಕ ಅಧ್ಯಯನದಲ್ಲಿ ಗರೋಡಿಗಳ ಸಾಂಸ್ಕೃತಿಕ ಅಧ್ಯಯನ ಕೃತಿಗೆ ಐತಿಹಾಸಿಕ ಮಹತ್ವವಿದೆ. ಬನ್ನಂಜೆ ಬಾಬು ಅಮೀನರ ಅಧ್ಯಯನಶೀಲತೆ, ಶ್ರಮ, ಸಂಸ್ಕೃತಿ ಪ್ರೀತಿ, ಯೋಜನಾಬದ್ಧ ಕಾರ್ಯ ಚಟುವಟಿಕೆಗಳಿಗೆ ಈ ಗ್ರಂಥವು ಮಹತ್ವದ ಸಾಕ್ಷಿಯಾಗಿದೆ.
ದೈವಗಳ ಮಡಿಲಲ್ಲಿ
2002ರಲ್ಲಿ ಪ್ರಕಟವಾಗಿ 2004ರಲ್ಲಿ ಎರಡನೇ ಮುದ್ರಣವನ್ನು ಕಂಡ ಮೌಲಿಕ ಕೃತಿಯಾಗಿದೆ. ತುಳುನಾಡ ದೈವಗಳ ಕುರಿತಾಗಿ ವ್ಯಾಪಕವಾಗಿ ನಡೆಸಿದ ಸಂಶೋಧನೆಯಲ್ಲಿ ಕೆಲವು ದೈವಗಳ ಕುರಿತಾದ ವಿವರ ಮತ್ತು ಚರ್ಚೆಗಳಿರುವ ಆರು ಲೇಖನಗಳು ಈ ಕೃತಿಯಲ್ಲಿದೆ. ಅಡ್ಕದ ಕಟ್ಟೆಯ ಪಂಚ ಧೂಮಾವತಿ, ಬೆಂಕಿಯಾಟದ ಚತುರ ಬೀರ ಕಲ್ಕುಡ, ಗಂಗೆನಡಿ ಕುಮಾರ, ಕಲ್ಮಾಡಿ ಬಗ್ಗು ಪಂಜುರ್ಲಿ, ಕೊಡಂಗ ಬನ್ನಾರರಿಗೆ ಒಲಿದ ಕೋಡಿಯ ಬಬ್ಬು, ಸ್ವಾಭಿಮಾನದ ಹೆಣ್ಣಿ ಮಾಯಿಂದಾಲ್ – ಇವು ಆರು ಲೇಖನಗಳು. ಬಾಬು ಅಮೀನರ ಸರಳ, ಸಹಜ, ಕಥಾನಾತ್ಮಕ ಶೈಲಿ ಈ ಕೃತಿಯಲ್ಲೂ ಮೆರೆದಿದೆ. ಕೃತಿಯು ಉದ್ದೇಶ ವನ್ನು ಅಮೀನರು ಸ್ಪಷ್ಟವಾಗಿ ಹೇಳಿದ್ದಾರೆ. ಹಲವು ವಿದ್ವಾಂಸರು ಪಾಡ್ದನ ರೂಪದಲ್ಲಿ ದೈವದ ಕಥೆಗಳನ್ನು ಪ್ರಕಟಿಸಿದ್ದಾರೆ. ಆದರೆ ಅದನ್ನು ಸಾಮಾನ್ಯ ಜನರು ಅರ್ಥೈಸುವುದು ಕಷ್ಟ. ಸಾಮಾನ್ಯ ಜನರಿಗೆ ಕಥಾ ಪರಿಚಯವನ್ನು ಸುಂದರವಾಗಿ ಮಾಡಿ ಕೊಡುವ ಪ್ರಾಮಾಣಿಕ ಪ್ರಯತ್ನ ಎಂಬುದನ್ನು ಹೇಳಿಕೊಂಡು ಸಾದಿಸಿ ತೋರಿಸಿದ್ದಾರೆ.
ತುಳುನಾಡಿನ ದೈವಾರಾಧನೆ ಮತ್ತು ದೈವಗಳ ಹುಟ್ಟು ಪ್ರಸರಣಕ್ಕೆ ಅನುಗುಣವಾಗಿ ಅವು ಪಡೆದ ಹೆಸರುಗಳ ಬಗ್ಗೆ ಸಂಕ್ಷಿಪ್ತ ವಿವರಗಳು ಮೊದಲ ಪ್ರಬಂಧದಲ್ಲಿದೆ. ಒಂದು ದೈವವು ಬಂದು ನೆಲೆಸಿದ ನಿರ್ದಿಷ್ಟ ಮನೆತನ ಇಲ್ಲವೇ ಸ್ಥಳದ ಹೆಸರನ್ನು ಪಡೆಯುವ ಪ್ರಕ್ರಿಯೆಯನ್ನು ಅಡ್ಕದ ಕಥೆ ಪಂಚ ಧೂಮಾವತಿಯ ಕುರಿತಾದ ಲೇಖನದಲ್ಲಿ ವಿವರಿಸಿದ್ದಾರೆ. ವಿವಿಧ ದೈವಗಳ ಪಾಡ್ದನದ ಸಂಕ್ಷಿಪ್ತ ಕಥೆ, ಮನೆತನದ ಇತಿಹಾಸ, ವರ್ತಮಾನದಲ್ಲಿ ನಡೆಯುವ ಆಚರಣೆಗಳು, ದೈವದ ಕಾರಣಿಕ ವಿವರಗಳನ್ನು ಸರಳ ಸುಂದರವಾಗಿ ಹೇಳಲಾಗಿದೆ. ದೈವಾರಾಧನೆಯ ಬಗ್ಗೆ ತಿಳಿದುಕೊಳ್ಳುವವರಿಗೆ ಮತ್ತು ಅಧ್ಯಯನ ಮಾಡುವವರಿಗೆ ಪ್ರಾಥಮಿಕ ವಿವರಗಳು ಈ ಕೃತಿಯಲ್ಲಿ ದೊರೆಯುತ್ತಿವೆ.
ನುಡಿಕಟ್ಟ್
ಆನ್ವಯಿಕ ಜಾನಪದದ ಉದ್ದೇಶವನ್ನಿಟ್ಟುಕೊಂಡು ರಚಿಸಿದ ಕೃತಿ ನುಡಿಕಟ್ಟ್. ದಿನನಿತ್ಯದ ಆಚರಣೆಗಳಲ್ಲಿ ಉಪಯೋಗಕ್ಕೆಂದೇ ಸಂಗ್ರಹಿಸಿ ಪ್ರಕಟಿಸಲಾಗಿದೆ. ಬನ್ನಂಜೆ ಬಾಬು ಅಮೀನರ ಸಂಶೋಧನೆಗೆ ಆನ್ವಯಿಕ ದೃಷ್ಟಿಕೋನವಿದೆ ಎಂಬುದನ್ನು ಈ ಕೃತಿಯು ಸಮರ್ಥಿಸುತ್ತದೆ. 2006ರಲ್ಲಿ ಪ್ರಥಮ ಮುದ್ರಣ ಕಂಡ ಕೃತಿಯು 2007ರಲ್ಲಿ ಮರು ಮುದ್ರಣವಾಗಿ ಅದೇ ವರ್ಷ ಮೂರನೇ ಮುದ್ರಣವನ್ನೂ ಕಂಡಿದೆ. ಈಗ ನಾಲ್ಕನೇ ಮುದ್ರಣಕ್ಕೆ ಸಿದ್ಧತೆ ನಡೆಯುತ್ತಿರುವುದು ಕೃತಿಯ ಜನಪ್ರಿಯತೆಗೆ ಸಾಕ್ಷಿಯಾಗಿದೆ.
ತುಳುನಾಡಿನ ಜಾನಪದೀಯ ಪ್ರಾರ್ಥನೆಗಳ ಸಂಕಲನ ಕೃತಿ ’ನುಡಿಕಟ್ಟ್’ ಒಂದು ವಿಶಿಷ್ಟ ಕೃತಿ. ಈಗಾಗಲೇ ತುಳುನಾಡಿನ ಆಚರಣೆ ಮತ್ತು ಆರಾಧನೆಗಳ ಬಗ್ಗೆ ಹಲವು ಸಂಶೋಧನಾತ್ಮಕ ಮತ್ತು ಮಾಹಿತಿ ಸಂಗ್ರಹ ಕೃತಿಗಳು ಪ್ರಕಟವಾಗಿವೆ. ಆದರೆ ಬನ್ನಂಜೆ ಬಾಬು ಅಮೀನರ ಕೃತಿ ಅವುಗಳೆಲ್ಲಕ್ಕಿಂತಲೂ ಬಿನ್ನವಾಗಿದೆ. ಒಂದು ಸಾಮಾಜಿಕ ಮತ್ತು ಸಾಂಸ್ಕೃತಿಕ ಉದ್ದೇಶವನ್ನು ಹೊಂದಿದ ಕೃತಿ. ವಿಶ್ಲೇಷಣೆಗಿಂತಲೂ ಸಂಗ್ರಹಕ್ಕೆ ಇಲ್ಲಿ ಹೆಚ್ಚಿನ ಮಹತ್ವವನ್ನು ನೀಡಲಾಗಿದೆ. ತುಳುನಾಡಿನ ಹೆಚ್ಚಿನ ಎಲ್ಲಾ ಆರಾಧನೆಗಳ ಸಂಕ್ಷಿಪ್ತ ವಿವರಗಳೊಂದಿಗೆ ಅವುಗಳ ಮುಖ್ಯ ಭಾಗವಾದ ’ಪಣೂಂಬನಿ’ ಅಥವಾ ’ನುಡಿಕಣ್ಣ್’ ಕಡೆ ಗಮನ ನೀಡಲಾಗಿದೆ.
ಹುಟ್ಟು, ಸಾವು, ಮದುವೆ ಮೊದಲಾದ ಜೀವನಾವರ್ತ ಘಟನೆಗಳಿಗೆ ಸಂಬಂಧಿಸಿದ ಆಚರಣೆಗಳಾದ ಮದರಂಗಿ ಇಡುವುದು, ಹೆಣ್ಣಿಗೆ ಮುಹೂರ್ತ, ದಿಬ್ಬಣ ಹೊರಡುವುದು, ಹೆಣ್ಣೊಪ್ಪಿಸಿ ಕೊಡುವುದು, ಮದುಮಗಳ ಗಂಡನ ಮನೆಯ ಪ್ರವೇಶ, ಗರ್ಬಿಣಿಗೆ ಹೂಸೀರೆ, ಮಗುವನ್ನು ತೊಟ್ಟಿಲಿಗೆ ಹಾಕುವುದು, ಹೆಣ ಸುಡುವುದು, ಧೂಳಪ್ಪ, ನೀರು ನೆರಳು ಕಟ್ಟುವುದು, ಬೊಜ್ಜ ಮಡೆಬೊಜ್ಜಗಳ ಸಂಕ್ಷಿಪ್ತ ವಿವರಗಳೊಂದಿಗೆ ಪ್ರಾರ್ಥಿಸುವ ಪಠ್ಯವಿದೆ. ಚೌತಿ, ಕದಿರು ಕಟ್ಟುವುದು, ಆಪತ್ತಿನ ಪ್ರಾರ್ಥನೆಯ ವಿವರಗಳಿವೆ. ಸತ್ತವರ ಹಬ್ಬ, ತುಳಸಿ ಪೂಜೆ, ಬರ್ಬರ್ಯ ಪೂಜೆ, ಗಡಿಹಾರ ಕೊಡುವುದು, ಕೊಡಿ ಕಟ್ಟುವುದು ಇತ್ಯಾದಿಗಳ ವಿವರ ಮತ್ತು ಪ್ರಾರ್ಥನೆಯ ನುಡಿಗಟ್ಟುಗಳಿವೆ. ಹಲವು ದೃಷ್ಟಿಗಳಿಂದ ಇಂಥ ಕೃತಿಯೊಂದು ಈ ಕಾಲಕ್ಕೆ ಅಪೇಕ್ಷಣೀಯವಾಗಿತ್ತು. ಈ ದೃಷ್ಟಿಯಿಂದ ಇದೊಂದು ಮೌಲಿಕ ಕೃತಿಯಾಗಿದೆ.
ಈ ಕೃತಿ ರಚನೆಯ ಉದ್ದೇಶವನ್ನು ಬಾಬು ಅಮೀನರು ಹೀಗೆ ಗುರುತಿಸುತ್ತಾರೆ. ’…ಶುಭ ಕಾರ್ಯಗಳಲ್ಲಿ ನಾಲ್ಕು ಮಾತುಗಳ ಭಾವಾನಾತ್ಮಕ ಪ್ರಾರ್ಥನೆಯನ್ನು ಮನೆಯ ಯಜಮಾನ ಅಥವಾ ಇತರರು ನಡೆಸಿಕೊಡಬೇಕಾದ ಸಂದರ್ಭಗಳು ಉದ್ಭವಿಸುವುದು. ಅಂತಹ ಸನ್ನಿವೇಶಗಳಲ್ಲಿ ಪ್ರಾರ್ಥನೆಯ ಕುರಿತಾಗಿ ತಲಮಟ್ಟದ ಅರಿವು ಮೂಡಿಸುವುದು ಇಂದಿನ ಅವಶ್ಯಕತೆಗಳಲ್ಲಿ ಒಂದು’ ಎಂಬ ಲೇಖಕನ ಮಾತು ಅವರ ಆನ್ವಯಿಕ ದೃಷ್ಟಿಕೋನ ವನ್ನು ವ್ಯಕ್ತಪಡಿಸುತ್ತದೆ. ’ಅನ್ಯ ಸಂಸ್ಕೃತಿಯ ದಾಳಿಯಿಂದಾಗಿ ಇಂದು ತುಳು ಜಾನಪದ ಆಚರಣೆಯಲ್ಲಿರುವ ಮೂಲ ಸತ್ವವು ನಶಿಸುತ್ತಾ ಬಂದಿರುವುದು ಸರ್ವವಿದಿತ…. ಒಂದು ಜನಾಂಗಕ್ಕೆ ಸಂಬಂಧ ಪಟ್ಟಿರುವ ಜಾನಪದ ಸಂಪತ್ತನ್ನು ನಾಶಗೊಳಿಸುವ ಸಮಯ ತಮ್ಮನ್ನು ತಾವು ಪ್ರಶ್ನಿಸಿಕೊಳ್ಳುವ ನೈತಿಕ ಅವಶ್ಯಕತೆ ಇದೆ’ ಎಂಬ ಲೇಖಕರ ಮಾತು ತುಳುನಾಡಿನ ರಾಜಕೀಯ – ಸಾಂಸ್ಕೃತಿಕ ರಂಗವನ್ನು ಸೂಕ್ಷ್ಮವಾಗಿ ಗಮನಿಸಿದವರಿಗೆ ಸತ್ಯವೆನಿಸುತ್ತದೆ.
ಜನಸಾಮಾನ್ಯರನ್ನು ದೃಷ್ಟಿಯಲ್ಲಿಟ್ಟುಕೊಂಡು ಬರೆದ ಕೃತಿಯ ಸರಳತೆ ನಮ್ಮ ಗಮನ ಸೆಳೆಯುತ್ತದೆ. ಪರಿಣತ ವಕ್ತಗಳ ಮೂಲಕ ವೈಜ್ಞಾನಿಕ ರೀತಿಯಲ್ಲಿ ಮಾಹಿತಿ ಸಂಗ್ರಹಣೆ ಮಾಡಿದ್ದು, ಕೃತಿಯಲ್ಲಿ ಕಂಡುಬರುತ್ತದೆ. ಕೃತಿಯಲ್ಲಿ ಮಾಹಿತಿ ಮಾತ್ರವಲ್ಲ ಅಗತ್ಯವಿದ್ದಲ್ಲಿ ವ್ಯಾಖ್ಯಾನ ಮತ್ತು ವಿಶ್ಲೇಷಣೆಯೂ ಕೃತಿಯ ಮೌಲ್ಯವನ್ನು ಹೆಚ್ಚಿಸಿವೆ. ಪಾರಿಭಾಷಿಕ ಪದಗಳಿಗೆ ಅರ್ಥ ವಿವರಣೆ ನೀಡಿದ್ದು ಇನ್ನೊಂದು ಉಲ್ಲೇಖನೀಯ ಅಂಶವಾಗಿದೆ.
ಈ ಮೇಲಿನ ಕಾರಣಗಳಿಂದ ’ನುಡಿಕಟ್ಟ್’ ಕೃತಿಗೆ ತುಳು ಜಾನಪದ ಅಧ್ಯಯನ ದಲ್ಲಿ ಮಹತ್ವದ ಸ್ಥಾನವಿದೆ. ಶ್ರದ್ಧೆ ಮತ್ತು ಸಂಸ್ಕೃತಿ ಪ್ರೀತಿಯಿಂದ ಮಾತ್ರ ಈ ರೀತಿಯ ಶ್ರಮದಾಯಕ ಸಂಗ್ರಹ ಮತ್ತು ಕಳಕಳಿಯ ವಿಶ್ಲೇಷಣೆ ಸಾಧ್ಯ.
ತುಳು ಜಾನಪದ ಆಚರಣೆಗಲು
ಆಂಧ್ರ ಪ್ರದೇಶದ ಕುಪ್ಪಂನ ದ್ರಾವಿಡ ವಿಶ್ವವಿದ್ಯಾನಿಲಯದ ತುಳು ಅಧ್ಯಯನ ವಿಭಾಗವು 2007ರಲ್ಲಿ ಈ ಕೃತಿಯನ್ನು ಪ್ರಕಟಿಸಿದೆ. ತುಳು ಸಾಹಿತ್ಯ ಮತ್ತು ಸಂಸ್ಕೃತಿಯನ್ನು ಪ್ರಸರಣ ಮಾಡುವುದು, ದಾಖಲಾತಿ ಮಾಡುವುದು ಕೃತಿ ಪ್ರಕಟನೆಯ ಉದ್ದೇಶವಾಗಿದೆ. ಬನ್ನಂಜೆ ಬಾಬು ಅಮೀನರು ಈಗಾಗಲೇ ತಮ್ಮ ಕೃತಿಗಳ ಮೂಲಕ ಈ ಉದ್ದೇಶವನ್ನು
ಸಾದಿಸಿರುವುದರಿಂದ ದ್ರಾವಿಡ ವಿಶ್ವವಿದ್ಯಾನಿಲಯವು ಅವರನ್ನು ಗುರುತಿಸಿದೆ. ಈಗಾಗಲೇ ಕನ್ನಡದಲ್ಲಿ ತುಳುನಾಡಿನ ಜಾನಪದ ಆಚರಣೆ ಕೃತಿಯನ್ನು ಪ್ರಕಟಿಸಿ ಅವರು ಯಶಸ್ವಿಯಾಗಿದ್ದಾರೆ. ಈ ಕೃತಿ ತುಳುವಿನಲ್ಲಿದೆ.
ತುಳುನಾಡಿನ ಜನಪದ ಆಚರಣೆಗಳು ಕೃತಿಯ ಮಾದರಿಯಲ್ಲಿಯೇ ಈ ಕೃತಿಯಿದೆ. ಆದರೆ ಆ ಕೃತಿ ಪ್ರಕಟಿಸಿ ಒಂದೂವರೆ ದಶಕದ ಬಳಿಕ ಇದನ್ನು ಪ್ರಕಟಿಸುತ್ತಿರುವುದರಿಂದ ಅವರ ಸಂಶೋಧನೆ ಪಡೆದುಕೊಂಡಿರುವ ಪರಿಪಕ್ವತೆ ಈ ಕೃತಿಯಲ್ಲಿ ವ್ಯಕ್ತವಾಗಿದೆ. ಆಚರಣೆಗಳ ವಿವರಗಳನ್ನು ನೀಡುವುದರೊಂದಿಗೆ ಅಲ್ಲಲ್ಲಿ ವಿಶ್ಲೇಷಣೆಯಿದೆ. ತುಳು ಜಾನಪದ ಆಚರಣೆಗಳ ಪರಿಚಯವನ್ನು ಈ ಕೃತಿಯು ಯಶಸ್ವಿಯಾಗಿ ಮಾಡಿಕೊಡುತ್ತದೆ.
ವಿಶ್ವವಿದ್ಯಾನಿಲಯದ ಕೃತಿ ಪ್ರಕಟನೆಯ ಉದ್ದೇಶವನ್ನು ಅರ್ಥಮಾಡಿಕೊಂಡು ಸಂಕ್ಷಿಪ್ತವಾಗಿ, ಮಾಹಿತಿ ಪೂರ್ಣವಾಗಿ ಬಾಬು ಅಮೀನರು ಕೃತಿಯನ್ನು ರಚಿಸಿದ್ದಾರೆ. ಅವರ ತುಳು ಭಾಷೆಯ ಸತ್ವ ಓದುಗರ ಗಮನಸೆಳೆಯುತ್ತದೆ.
ತುಳುನಾಡ ದೈವಗಳು
2008ರಲ್ಲಿ ಪ್ರಕಟವಾದ ಇನ್ನೊಂದು ಮಹತ್ವದ ಕೃತಿ ತುಳುನಾಡ ದೈವಗಳು. ಕೃತಿಯಲ್ಲಿ ಒಟ್ಟು ಹನ್ನೆರಡು ಅಧ್ಯಯನ – ಲೇಖನಗಳಿವೆ. ಪಂಜುರ್ಲಿ, ಬಬ್ಬರ್ಯ, ಜಾರಾಂದಾಯ, ಪಿಲ್ಚಂಡಿ, ಸತ್ಯದೇವತೆ, ಮರ್ದಾಲ ಧೂಮಾವತಿ, ಮಾಲೂರಿನ ಮುಗೇರ್ಲು, ಸಿರಿಗಳ ಕ್ಷೇತ್ರದಲ್ಲಿ ದೈವಗಳ ಕಂಬಳ, ಕಂಗಣ ಬೆಟ್ಟು ಅಣ್ಣಪ್ಪ ದೈವ, ಕುಪ್ಪೆಟ್ಟು ಪಂಜುರ್ಲಿ ಮೊದಲಾದ ದೈವಗಳ ಕಥಾನಕ, ಪಾಡ್ದನ ಪ್ರಭೇದ, ಪ್ರಸರಣದ ಹಿನ್ನೆಲೆ ಗಳೊಂದಿಗೆ ಆಯಾ ಲೇಖನದಲ್ಲಿ ಬಳಸಿದ ವಿಶಿಷ್ಟ ಶಬ್ದಗಳ ಮತ್ತು ಪಾರಿಭಾಷಿಕ ಪದಗಳ ಅರ್ಥ ವಿವರಣೆಯಿದೆ. ಜೊತೆಗೆ ತುಳುನಾಡ ಆಲಡೆಗಳ ಬಗ್ಗೆ ಹಾಗೂ ದೈವಾರಾಧನೆಯ ಬಗ್ಗೆ ಕೆಲವು ಅನಿಸಿಕೆಗಳು ಎಂಬ ಲೇಖಕರ ಅಭಿಪ್ರಾಯದೊಂದಿಗೆ ಕೃತಿಯನ್ನು ಮುಕ್ತಾಯಗೊಳಿಸಲಾಗಿದೆ.
ಬಬ್ಬರ್ಯ ದೈವದ ಕಥಾ ಹಿನ್ನೆಲೆ ಬಿಚ್ಚಿಡುವ ಕಥಾ ವಿವರಗಳು ಪ್ರಸ್ತುತ ಸಂದರ್ಭದಲ್ಲಿ ಬಹಳ ಮೌಲಿಕವಾಗಿದೆ. ನಾಲ್ಕು ಜನ ಜೈನ ಸಹೋದರರಿಗೆ ಒಬ್ಬಳು ತಂಗಿಯಿರುತ್ತಾಳೆ. ಅವರಿಗೆ ಯಾರನ್ನೂ ಮದುವೆ ಮಾಡಿಕೊಟ್ಟರೂ ಗಂಡಂದಿರು ಸಾವನ್ನಪ್ಪುತ್ತಾರೆ. ಕೊನೆಗೆ ವ್ಯಾಪಾರ ಮಾಡುವ ಮುರವ ಬ್ಯಾರಿ ತನಗೆ ಮದುವೆ ಮಾಡಿಕೊಟ್ಟರೆ ಈ ಸಮಸ್ಯೆ ಪರಿಹಾರ ಮಾಡಿಕೊಡುತ್ತೇನೆ ಎನ್ನುತ್ತಾನೆ. ಹಾಗೆಯೇ ರಾತ್ರಿ ಅವಳು ಮಲಗಿದ ಸಂದರ್ಭದಲ್ಲಿ ಕಾದು ಕುಳಿತು ಅವಳ ಮೂಗಿನಿಂದ ಹೊರಬಂದ ಕಾಳ ಸರ್ಪವನ್ನು ಕೊಂದು ಸಮಸ್ಯೆ ಬಗೆಹರಿಸುತ್ತಾನೆ. ಇಲ್ಲಿ ಜೈನ ಸಹೋದರರು ಬ್ಯಾರಿಗೆ ಕೊಟ್ಟ ವಾಗ್ದಾನವನ್ನು ಮರೆಯುವುದಿಲ್ಲ. ಜಾತಿಗಿಂತ ನೀತಿ ಮುಖ್ಯ ಎಂಬುದನ್ನು ಪರಿಗಣಿಸಿ ತಮ್ಮ ಮುದ್ದಿನ ತಂಗಿಯನ್ನು ಮುರವ ಬ್ಯಾರಿಗೆ ಧರ್ಮಧಾರೆಯೆರೆಯುತ್ತಾರೆ. ಈ ದಂಪತಿಗಳಿಗೆ ಹುಟ್ಟಿದ ಮಗನೆ ಬಬ್ಬರ್ಯ. ಹೀಗೆ ಜಾತಿಗಿಂತ ನೀತಿ ಮುಖ್ಯ ಎಂದು ಸಾರುವ ಬಬ್ಬರ್ಯದಂಥ ದೈವಗಳ ಹುಟ್ಟಿನ ಹಿಂದಿರುವ ತುಳುನಾಡ ಸಂಸ್ಕೃತಿಯ ಕಥೆಗಳು ವರ್ತಮಾನದ ಬದುಕಿಗೆ ಪಾಠದಂತಿದೆ.
ದೈವಗಳ ಕಂಬಳ ಅಧ್ಯಾಯದಲ್ಲಿ ಜಾನಪದ ಅಧ್ಯಯನಕ್ಕೆ ವಿಪುಲ ಸಾಮಗ್ರಿ ಗಳಿರುವುದರ ಮಾಹಿತಿಗಳಿವೆ. ಮುಂದೆ ನಡೆಸಬಹುದಾದ ಹಲವಾರು ಜಾನಪದ ಅಧ್ಯಯನಗಳಿಗೆ ಈ ಕೃತಿ ಮೂಲ ಕಿಂಡಿಯಾಗಿ ಗೋಚರಿಸುತ್ತಿದೆ. ಆಲಡೆಗಳಲ್ಲಿ ಪೂಜೆ, ನಾಗಬನಗಳಲ್ಲಿ ಸಲ್ಲಿಸುವ ಪೂಜೆಗಳ ಸಾಮ್ಯತೆಯ ಬಗ್ಗೆ ವಿವರಣೆಯಿದೆ. ಜೊತೆಗೆ ಪಿಲ್ಚಂಡಿ, ಪಂಜುರ್ಲಿ, ಬಬ್ಬರ್ಯ, ಜಾರಂದಾಯ, ಸತ್ಯದೇವತೆ ಹೀಗೆ ಈ ದೈವಗಳ ಆರಾಧನಾ ವಿದಿ-ವಿಧಾನಗಳನ್ನು ಈ ಕೃತಿಯಲ್ಲಿ ದಾಖಲಿಸಲಾಗಿದೆ.
ಈ ಮೇಲಿನ ಕಾರಣಗಳಿಂದ ತುಳುನಾಡಿನ ಸಂಸ್ಕೃತಿಯ ಚಲನಶೀಲತೆಯ ಅಧ್ಯಯನದ ದೃಷ್ಟಿಯಿಂದ ಈ ಕೃತಿಗೆ ಮಹತ್ವದ ಸ್ಥಾನವಿದೆ. ಅಪರಿಮಿತ ಶ್ರಮ, ಶ್ರದ್ಧೆ, ಸಂಸ್ಕೃತಿ ಪ್ರೀತಿಯೊಂದಿಗೆ ವಾಸ್ತವತೆಯನ್ನು ನಿರ್ಬೀತಿಯಿಂದ ನಿರೂಪಿಸುವ ಉತ್ತಮ ಕೃತಿಯಾಗಿ ದೈವಗಳ ಮಡಿಲಲ್ಲಿ ರೂಪುಗೊಂಡಿದೆ.
ತುಳುವೆರೆ ಮದಿಮೆ
ಅವರ ‘ತುಳುವೆರೆ ಮದಿಮೆ’ ಪುಟ್ಟ ಕೃತಿ ಹುಟ್ಟಿದ ಹಿನ್ನೆಲೆ ಬಹಳ ವಿಶಿಷ್ಟವಾದುದು. ಉಡುಪಿಯ ಸಾಂಸ್ಕೃತಿಕ ಸಂಘಟನೆ ’ಏಕತಾ’ವು ಬನ್ನಂಜೆ ಬಾಬು ಅಮೀನರ ನೇತೃತ್ವದಲ್ಲಿ ತುಳುನಾಡಿನ ಸಾಂಪ್ರದಾಯಿಕ ಮದುವೆಯ ಕುರಿತಾದ ವಿಚಾರಸಂಕಿರಣ ಮತ್ತು ಪ್ರಾತ್ಯಕ್ಷಿಕೆಯನ್ನು ಏರ್ಪಡಿಸಿತು. ಇದು ಬಾಬು ಅಮೀನರ ಚಿಂತನೆ. ’ಏಕತಾ’ದ ತರುಣ ಮಿತ್ರರನ್ನು ಹುರಿದುಂಬಿಸಿ ಈ ಆನ್ವಯಿಕ ಕಾರ್ಯವನ್ನು ಅವರು ಮಾಡಿಸಿದ್ದರು. ಕೇವಲ ಪ್ರಾತ್ಯಕ್ಷಿಕೆ ಸಾಲದು. ಅದರೊಂದಿಗೆ ದಾಖಲಾತಿಯು ಬೇಕು ಎಂದು ಏಕತಾದ ಸ್ನೇಹಿತರು ಒತ್ತಾಯಿಸಿದರು. ಈ ಸಂದರ್ಭದಲ್ಲಿ ಕೇವಲ ಮೂರು ದಿನಗಳಲ್ಲಿ ಬರೆದು ಪ್ರಕಟಿಸಿದ ಕೃತಿ ’ತುಳುವೆರೆ ಮದಿಮೆ’. ತುಳು ಮತ್ತು ಕನ್ನಡ ಎರಡೂ ಭಾಷೆಗಳನ್ನು ಇಲ್ಲಿ ಬಳಸಿದ್ದಾರೆ.
ಹಿಂದೆ ಸಾಂಪ್ರದಾಯಿಕವಾಗಿ ನಡೆಯುತ್ತಿದ್ದ ತುಳುನಾಡಿನ ಮದುವೆಯ ರೀತಿ ನೀತಿಗಳನ್ನು ಅವರು ಪುಟ್ಟ ಕೃತಿಯಲ್ಲಿ ಕ್ರಮಬದ್ಧವಾಗಿ ವಿವರಿಸಿದ್ದಾರೆ. ಹೆಣ್ಣು ನೋಡುವುದು, ಹೆಣ್ಣು ನಿಶ್ಚಯ, ಮದರಂಗಿ, ಮದುವೆಯ ಮೂರ್ತ, ದಿಬ್ಬಣ, ಕೈಧಾರೆ, ತೊಡಮನೆ ಇತ್ಯಾದಿ ಮದುವೆ ಸಂಪ್ರದಾಯಗಳನ್ನು ಕೃತಿಯಲ್ಲಿ ವಿವರಿಸಿದ್ದಾರೆ. ನಿರೂಪಣೆಯು ರಸವತ್ತಾಗಿದೆ. ಹಲವು ರಸಾತ್ಮಕ ಸಂದರ್ಭಗಳನ್ನು ಉಲ್ಲೇಖಿಸಿದ್ದಾರೆ. ಉದಾಹರಣೆಗೆ ಹಿಂದೆ ಹೆಣ್ಣು ನೋಡಲು ಹೋಗುವಾಗ ಹೆಣ್ಣಿನ ಮನೆಯಲ್ಲಿ ನೇರವಾಗಿ ಹೆಣ್ಣು ಕೊಡುತ್ತಿರೋ ಎಂದು ಕೇಳುವುದಿಲ್ಲ. ಯಾವುದೇ ಪೂರ್ವ ಸೂಚನೆ ಇಲ್ಲದೆ ಹೆಣ್ಣಿನ ಮನೆಗೆ ಬರುವುದು. ನಿಮ್ಮ ಮನೆಯಲ್ಲಿ ಮಾರುವ ದನವಿದೆಯೆ? ಎಂದು ಒಗಟು ರೂಪದಲ್ಲಿ ವಿಚಾರಿಸುತ್ತಾರೆ. ಹೆಣ್ಣು ಮಕ್ಕಳಿರುವ ಮನೆಯವರಿಗೆ ಹೆಣ್ಣು ನೋಡಲು ಬಂದಿದ್ದಾರೆ ಎಂಬ ವಿಷಯವು ಇದರಿಂದ ತಿಳಿಯುತ್ತದೆ. ಹೆಣ್ಣು ಕೊಡುವ ಮನಸ್ಸಿದ್ದರೆ ದನ ಇದೆ ಎಂದು ಹೇಳುತ್ತಿದ್ದರು. ಇಲ್ಲವಾದರೆ ’ಮಾರುವ ದನ ಇಲ್ಲ’ ಎಂದಾಗ ಬಂದವರು ಮರಳಿ ಹೋಗುತ್ತಿದ್ದರು. ಹೀಗೆ ಮದುವೆಯ ಸಮಗ್ರ ವಿವರಗಳನ್ನು ಈ ಪುಟ್ಟ ಕೃತಿಯಲ್ಲಿ ರಚನಾತ್ಮಕವಾಗಿ ವಿವರಿಸಲಾಗಿದೆ.
ಇತರ ಲೇಖನಗಳು
ಈ ಮೇಲಿನ ಕೃತಿಗಳಲ್ಲದೆ ಅವರು ಬರೆದ ನೂರಾರು ಲೇಖನಗಳು ಅಕ್ಷಯ, ಉದಯವಾಣಿ, ತರಂಗ, ಕರ್ನಾಟಕ ಮಲ್ಲ, ಬಂಟರವಾಣಿ ಮೊದಲಾದ ಪತ್ರಿಕೆಗಳಲ್ಲಿ ಪ್ರಕಟವಾಗಿವೆ. ಕರ್ನಾಟಕ ಮಲ್ಲ ಮತ್ತು ಅಕ್ಷಯ ಪತ್ರಿಕೆಗಳಲ್ಲಿ ಅವರ ಅಂಕಣ ಬರಹಗಳು ಜನಪ್ರಿಯವಾಗಿವೆ. ಹಲವಾರು ವಿಚಾರಸಂಕಿರಣಗಳಲ್ಲಿ ಮಂಡಿಸಿದ ಪ್ರಬಂಧಗಳು ಅಧ್ಯಯನ ಯೋಗ್ಯವಾಗಿವೆ.
ತುಳು ಜಾನಪದ ಮಾತ್ರವಲ್ಲದೆ ಕನ್ನಡದಲ್ಲೂ ಹಲವಾರು ವಿಶಿಷ್ಟ ಲೇಖನಗಳು ಪ್ರಕಟ ವಾಗಿವೆ. ‘ಯಕ್ಷಾಂಬುದಿ’, ’ಶಾಂತಿ ನಿವಾಸದ ಶಾಂತಮೂರ್ತಿ’, ’ಅಚಲ ಶ್ರದ್ಧೆಯ ಅಪ್ಪಟ ಭಾರತೀಯ’, ’ಕಾರ್ತಿ ಬೆಳೆಗೆ ನೇಗಿಲಯೋಗಿಯ ತಯಾರಿ’, ’ಶನಿಪೂಜಾ ಅರ್ಚಕ ಸಂಜೀವ ಆರ್. ಸುವರ್ಣ’, ’ಗದ್ದೆ ನಂಬಿ ಗೆದ್ದೆ ಎನ್ನುವವರುಂಟೆ?’, ’ಶಿಲ್ಪಕಲಾ ನೈಪುಣ್ಯದ ಗಣಪತಿ ಆಚಾರ್ಯ’, ’ಛಾಯಾಗ್ರಾಹಕರ ಬದುಕಿನಲ್ಲಿ ಬೆಳಕಿರಲಿ’, ’ಮಾರ್ನವಿಕಟ್ಟೆ ದೇವಿಗೆ ಸೇವಂತಿಗೆ ಸೇವೆ’, ’ಸಾಮಾಜಿಕ ಅಧಃಪತನದತ್ತ ಬಿಲ್ಲವ ಸಮಾಜ’, ‘ಎತ್ತ ಹೋಯಿತು ಏತ ನೀರಾವರಿ’, ’ಗುರು ಪರಂಪರೆಯಲ್ಲಿ ದಿವ್ಯ ತೇಜಸ್ಸು’ ಇತ್ಯಾದಿ ಎಪ್ಪತ್ತಕ್ಕೂ ಹೆಚ್ಚು ಲೇಖನಗಳನ್ನು ಅವರು ಕನ್ನಡದಲ್ಲಿ ಬರೆದಿದ್ದಾರೆ.
ತುಳುವಿನಲ್ಲಿ ಬರೆದ ಐವತ್ತಕ್ಕೂ ಹೆಚ್ಚು ಲೇಖನಗಳು ವಿವಿಧ ಪತ್ರಿಕೆಗಳಲ್ಲಿ ಪ್ರಕಟವಾಗಿವೆ. ’ಮುಂಬೈಯಲ್ಲಿ ತುಳುವರು’, ’ಬದಲಾಗುತ್ತಿರುವ ತುಳುವ ಸಂಸ್ಕೃತಿ ತುಳುವ ಕನ್ನಡಿಗ’, ’ಯಕ್ಷಗಾನದಲ್ಲಿ ಕೋಟಿಚೆನ್ನೆಯೇ’, ’ಬಡಕಾಯಿ ಪರ್ಬೊಗು ಪೋಪಿನಿ’, ’ಬಿರ್ದ್‌ದ ಬೊಂಬೆ’, ’ಮದಪೆರಾವಂದಿ ಸುಗ್ಗಿ ಕಂಬುಲ’, ’ಕಿದೆಕೊಂಜಿ ಐಸಿರಿ ಕಂಜಿ ಕೈಕಂಜಿ’, ’ಕಾಯಕಸ್ಟದ ಕಸುಬು ಮೂರ್ತೆ’ ಇತ್ಯಾದಿ ಕೆಲವು ಮುಖ್ಯ ಲೇಖನಗಳು. ಸರಳ, ಆಕರ್ಷಕ ತುಳು ಭಾಷೆಯೊಂದಿಗೆ ಶೀರ್ಷಿಕೆಯು ಇಡೀ ಲೇಖನದ ಮುಖ್ಯಾಂಶವನ್ನು ಧ್ವನಿಸುವುದು ವೈಶಿಷ್ಟ್ಯವಾಗಿದೆ. ಪತ್ರಿಕೆಗಳ ಮೂಲಕವೂ ತುಳು ಜಾನಪದ ಸಂಸ್ಕೃತಿಯನ್ನು ಪ್ರಚಾರ ಮಾಡುವ, ಬೆಳೆಸುವ, ಅಭಿರುಚಿ ಹುಟ್ಟಿಸುವ ಕಾರ್ಯವನ್ನು ಅವರು ಶ್ರದ್ಧೆಯಿಂದ ಮಾಡಿದ್ದಾರೆ. ಆಕಾಶವಾಣಿ, ದೂರದರ್ಶನಗಳಲ್ಲೂ ಅವರ ಭಾಷಣ, ಸಂದರ್ಶನಗಳು ಪ್ರಕಟವಾಗಿವೆ.
ಅಧ್ಯಯನಗಳ ಸಾಂಸ್ಕೃತಿಕ ಮಹತ್ವ
ಬನ್ನಂಜೆ ಬಾಬು ಅಮೀನರ ಕೃತಿಗಳ ಮಹತ್ವವನ್ನು ಈಗಾಗಲೇ ಅಲ್ಲಲ್ಲಿ ವಿಶ್ಲೇಷಿಸಲಾಗಿದೆ. ಆದರೆ ಅವರ ಸೃಜನಶೀಲ ಸೃಷ್ಟಿ ಮತ್ತು ಸಂಶೋಧನೆಯ ಒಟ್ಟು ಧೋರಣೆಗಳನ್ನು ವಿವರಿಸಬಹುದಾಗಿದೆ.
ಜಾನಪದ ಆಚರಣೆ ಮತ್ತು ನಂಬಿಕೆಗಳು ಮೂಢನಂಬಿಕೆಗಳಲ್ಲ. ಅವು ಜನರ ಬದುಕಿನೊಂದಿಗೆ ಕ್ರಿಯಾಶೀಲವಾಗಿರಲು ಕಾರಣ ಅವು ಪ್ರತಿಪಾದಿಸುವ ಮೌಲ್ಯಗಳು. ಅವು ಪುರೋಗಾಮಿ ಜೀವನ ಮೌಲ್ಯ, ಸಮುದಾಯ ಜೀವನ, ಪ್ರಕೃತಿ ಪ್ರೀತಿ ಮತ್ತು ಭಾವೈಕ್ಯತೆಗಳನ್ನು ಪ್ರತಿಪಾದಿಸುತ್ತವೆ. ಈ ದೃಷ್ಟಿಯಿಂದ ಅವುಗಳನ್ನು ಅಧ್ಯಯನ ಮಾಡಿ ವರ್ತಮಾನಕ್ಕೆ ಸಮಕಾಲೀನಗೊಳಿಸುವ ಅಗತ್ಯವನ್ನು ಅವರು ಪ್ರತಿಪಾದಿಸುತ್ತಾರೆ. ತುಳುನಾಡಿನ ಜಾನಪದ ಆಚರಣೆಗಳು ಇಂದು ಏಕಸಂಸ್ಕೃತಿಯ ಹೆಸರಿನಲ್ಲಿ ನಾಶವಾಗುತ್ತಿವೆ. ಬಹುಸಂಸ್ಕೃತಿ ಮತ್ತು ಸಾಂಸ್ಕೃತಿಕ ವೈವಿಧ್ಯತೆಗಳನ್ನು ಸಾರುವ ತುಳುನಾಡಿನ ಆಚರಣೆಗಳು ವೈದಿಕ ಅನುಕರಣೆಯಿಂದ ತನ್ನ ಮೂಲ ಸತ್ವವನ್ನು ಕಳೆದುಕೊಳ್ಳುತ್ತಿದೆ. ತುಳುವರ ಸಜ್ಜನಿಕೆ, ಹೊಂದಾಣಿಕೆ ಪ್ರವೃತ್ತಿ, ಮೃದು ಸ್ವಭಾವಗಳಿಗೆ ಈ ಸಾಂಸ್ಕೃತಿಕ ಹಿನ್ನೆಲೆಯೇ ಕಾರಣವೆಂಬುದನ್ನು ಮರೆಯಬಾರದು. ಸಂಸ್ಕೃತಿ ಎಂಬುದು ಪರಿವರ್ತನಾಶೀಲವಾದರೂ ಇಂದು ನಡೆಯುತ್ತಿರುವುದು ರಚನಾತ್ಮಕವಾದ ಪರಿವರ್ತನೆಯಲ್ಲ, ಈ ನಾಡಿನ ಸಜ್ಜನಿಕೆಗೆ ಮಾರಕವಾಗುವ ರೀತಿಯಲ್ಲಿ ಕೋಮು ವೈಷಮ್ಯಗಳನ್ನು ಬೆಳೆಸುವ ಪರಿವರ್ತನೆ ಅಪೇಕ್ಷಣೀಯವಾದುದಲ್ಲ. ಈ ದೃಷ್ಟಿಯಿಂದ ಮೂಲ ಸಂಸ್ಕೃತಿಯ ಜೊತೆಗೆ ಈ ನಾಡಿನ ಸಂಸ್ಕೃತಿಯನ್ನು ಪುನರ್ ರೂಪಿಸುವ ಅಗತ್ಯವಿದೆ ಎಂಬುದು ಅವರ ಕೃತಿ ರಚನೆಯ ಹಿಂದಿರುವ ಮೂಲಧೋರಣೆ. ಇದರಿಂದಲೇ ಸಂಶೋಧನಾ ಕೃತಿಗಳಂತೆ ಅವರ ಸಾಹಿತ್ಯಿಕ ರಚನೆಗಳಲ್ಲೂ ಅವರು ತುಳುನಾಡಿನ ಸಂಸ್ಕೃತಿಯ ದಾಖಲಾತಿಗೆ ಮಹತ್ವ ನೀಡುತ್ತಾರೆ.
ಹಾಗೆಂದು ತುಳುನಾಡಿನ ಆಚರಣೆಗಳೆಲ್ಲವೂ ಪುರೋಗಾಮಿ ದೃಷ್ಟಿಕೋನವನ್ನು ಹೊಂದಿವೆ ಎಂದು ಅರ್ಥವಲ್ಲ. ಈ ಅರಿವು ಬಾಬು ಅಮೀನರಿಗಿದೆ. ಇದರಿಂದಲೇ ಅಲ್ಲಲ್ಲಿ ಕೆಲವು ಎಚ್ಚರಿಕೆಯ ಮಾತನಾಡುತ್ತಾರೆ. ದೈವಸ್ಥಾನದೊಳಗೆ ಮಹಿಳೆಯರ ಪ್ರವೇಶಕ್ಕೆ ಸಂಬಂಧಿಸಿದಂತೆ. ’ಪುರುಷ ಪ್ರಧಾನ ವ್ಯವಸ್ಥೆಯ ಅದಿಕಾರ ವ್ಯಾಪ್ತಿಯನ್ನು ಇದು ತೋರಿಸುತ್ತದೆ. ಎಲ್ಲಾ ಕಡೆ ಮಹಿಳೆಯರಿಗೆ ದೈವಸ್ಥಾನದ ಒಳಪ್ರವೇಶ ಮತ್ತು ಎಲ್ಲಾ ಪೂಜಾ ಕೈಂಕರ್ಯಗಳಲ್ಲಿ ಭಾಗವಹಿಸಲು ಮುಕ್ತ ಅವಕಾಶ ನೀಡುವುದು ಅತ್ಯಂತ ಅವಶ್ಯಕ. ಈ ನಿಟ್ಟಿನಲ್ಲಿ ಎಲ್ಲಾ ತುಳು ಬಾಂಧವರು ಚಿಂತನೆ ನಡೆಸುವ ಅಗತ್ಯ ಇದೆ’ ಎಂಬುದನ್ನು ಅವರ ಬರವಣಿಗೆಯಲ್ಲಿ ಸ್ಪಷ್ಟವಾಗಿ ಹೇಳುತ್ತಾರೆ. ಆರೋಗ್ಯಪೂರ್ಣವಾದ ಈ ದೃಷ್ಟಿಕೋನವು ತುಳುನಾಡಿನ ಆಚರಣೆಗಳಿಗೆ ಹೊಸ ಸ್ವರೂಪವನ್ನು ನೀಡಬಹುದಾಗಿದೆ.
ಅವರ ಕೃತಿಗಳು ಮೌಲಿಕ ದಾಖಲಾತಿ ಮಾತ್ರ ಆಗಿರದೆ ವರ್ತಮಾನದ ಅಗತ್ಯಕ್ಕೆ ತಕ್ಕಂತೆ ಪ್ರಗತಿಪರ ದೃಷ್ಟಿಕೋನವು ಗಮನ ಸೆಳೆಯುತ್ತದೆ. ಉದಾಹರಣೆಗೆ ಪಂಜುರ್ಲಿ ದೈವವನ್ನು ನಂಬುವವರು ಹಂದಿಮಾಂಸ ತಿನ್ನಬಾರದು ಎಂಬ ನಿಷೇಧದ ಬಗ್ಗೆ ಉಲ್ಲೇಖಿಸುತ್ತಾರೆ. ಬೇಟೆಯ ನಿಯಮದಂತೆ ಬೇಟೆಗಾರರು ಬೇಟೆಯಾಡಿದ ಮೃಗಗಳನ್ನು ತಿಂದು, ಕೊಂದ ಪಾಪವನ್ನು ತಿಂದು ಪರಿಹರಿಸುವಂತೆ ಹಂದಿಮಾಂಸವನ್ನು ತಿನ್ನುವುದರಲ್ಲಿ ತಪ್ಪಿಲ್ಲ ಎಂದು ವಾದಿಸುತ್ತಾರೆ. ಸಂಪ್ರದಾಯವಾದಿಯಂತೆ ವಿವರಗಳನ್ನು ದಾಖಲಿಸುತ್ತಾ ಹೋದರೂ ಬಾಬು ಅಮೀನರ ವಿಶಿಷ್ಟತೆ ಇರುವುದು ಇಂಥ ಪ್ರಗತಿಪರ ದೃಷ್ಟಿಕೋನದಲ್ಲಿ ಎನ್ನಬಹುದು. ಹರಕೆಯ ಬಗ್ಗೆ ಮಾತನಾಡುತ್ತಾ ತುಳುನಾಡ ಸಂಸ್ಕೃತಿಯಲ್ಲಿ ’ನಾಲಿಗೆ ಹೋಗಿ ದೇವಸ್ಥಾನ ಸೇರಲಿ’ ಎಂಬ ಮಾತು ಕಡಿಮೆಯಾಗುತ್ತಿದೆ. ಎಂಬುದು ಅವರು ಸಂಶೋಧನೆಯ ಮೂಲಕ ಸಾಬೀತು ಪಡಿಸಿದ ವಿಚಾರವಾಗಿದೆ. ಈ ಬಗ್ಗೆ ಅವರ ಅನಿಸಿಕೆ ಹೀಗಿದೆ. ’ವಾಕ್ ದೋಷ ಪರಿಹಾರದ ದೆಸೆಯಿಂದ ದೇವಸ್ಥಾನಗಳಿಗೆ ಆಗುವ ಆದಾಯ ಕೆಲ ಪ್ರದೇಶಗಳಿಂದಲಾದರೂ ಕಡಿಮೆಯಾಗುತ್ತಿದೆ. ಇದು ತುಂಬಾ ಹಿತಕರ ಬದಲಾವಣೆ’ ಎಂಬ ಅಭಿಪ್ರಾಯಗಳು ಮೇಲಿನ ವಿಚಾರಗಳನ್ನು ಖಚಿತಪಡಿಸುತ್ತವೆ.
’ಕೃತಿಗಾಗಿ ಕೃತಿ’ ’ಸಂಶೋಧನೆಗಾಗಿ ಸಂಶೋಧನೆ’ ಎಂಬ ತತ್ವ ಎಲ್ಲೂ ಅವರ ಕೃತಿಗಳಲ್ಲಿ ಗೋಚರಿಸುವುದಿಲ್ಲ. ಖಚಿತವಾದ ಉದ್ದೇಶದೊಂದಿಗೆ ಸ್ಪಷ್ಟ ನಿರೂಪಣೆ ಅವರ ಶೈಲಿ. ಅಲ್ಲಿ ಯಾವುದೇ ಗೊಂದಲಗಳಿಗೆ ಅವಕಾಶವಿಲ್ಲ. ತಾನು ಬರೆದುದು ಸಮಾಜಕ್ಕೆ ಉಪಯೋಗವಾಗಬೇಕೆಂಬ ನೇರವಾದ ಅನ್ವಯಿಕ ದೃಷ್ಟಿಕೋನ ಅವರದು. ಅವರ ವ್ಯಕ್ತಿತ್ವದಲ್ಲಿರುವ ನೇರ ನಡೆ-ನುಡಿ ಅವರ ಬರಹಗಳಲ್ಲೂ ವ್ಯಕ್ತವಾಗಿದೆ. ಈ ದೃಷ್ಟಿಯಿಂದಲೇ ಸರಳ ಸಹಜ ಭಾಷೆಯೊಂದಿಗೆ ತುಳು ಕಂಪಿನ ಮೂಲಕ ಜನಮಾನಸದೊಂದಿಗೆ ಅವರಿಗೆ ಸಂವಹನ ಸಾಧ್ಯವಾಗಿದೆ.
ಸಂಪಾದಕನಾಗಿ
ಅಕ್ಷಯ ಪತ್ರಿಕೆಯಲ್ಲಿ ಬನ್ನಂಜೆ ಬಾಬು ಅಮೀನರೊಂದಿಗಿನ ಅನುಭವದಿಂದ ಈಶ್ವರ ಅಲೆವೂರು ಹೀಗೆ ಬರೆಯುತ್ತಾರೆ.
’ಬನ್ನಂಜೆ ಬಾಬು ಅಮೀನರು 1991ರ ಡಿಸೆಂಬರ್ ಸಂಚಿಕೆಯಿಂದ ಜನವರಿ 1993ರ ವರೆಗಿನ ’ಅಕ್ಷಯ’ ಸಂಪಾದಕರಾಗಿ ಅರ್ಥಪೂರ್ಣ ಸೇವೆಯನ್ನು ಸಲ್ಲಿಸಿದ್ದಾರೆ. ಇನ್ನೋರ್ವ ಚಿಂತಕ – ರವಿಅಂಚನ್, ಶಿವಬಿಲ್ಲವ, ಎಸ್.ಕೆ. ಸುಂದರ್, ಪಂಜು ಗಂಗೂಲಿ ಯವರ ಜೊತೆಗೂಡಿ ಹಲವು ಹೊಸತುಗಳನ್ನು ’ಅಕ್ಷಯ’ಕ್ಕೆ ಸೇರಿಸಿದ ಕೀರ್ತಿ ಬನ್ನಂಜೆ ಯವರಿಗೆ ಸಲ್ಲುತ್ತದೆ.
ಚಿಕ್ಕ ಗಾತ್ರದಲ್ಲಿದ್ದ ’ಅಕ್ಷಯ’ವನ್ನು ದೊಡ್ಡ ಗಾತ್ರಕ್ಕೆ ವಿಸ್ತರಿಸಿ ನ್ಯೂಸ್‌ಪ್ರಿಂಟ್ ಕಾಗದ ಬಳಸಿ, ಹೂರಣಕ್ಕೆ ಕುಂಚ-ಕಲಾವಿದನ ರೇಖೆಗಳನ್ನು ಉಪಯೋಗಿಸಿ ಪತ್ರಿಕೆಯ ರೂಪು ನೀಡಿದ ಹೆಗ್ಗಳಿಕೆ ಬನ್ನಂಜೆ ಬಳಗಕ್ಕೆ ಸಲ್ಲುತ್ತದೆ. ಪತ್ರಿಕೆಯಲ್ಲಿ ಬನ್ನಂಜೆಯವರು ಸಂಪಾದಕ ರಾಗಿದ್ದರೂ ಸಂಪಾದಕೀಯ ಬರಹಗಳ ಜವಾಬ್ದಾರಿಯನ್ನು ನಿರ್ವಾಹಕ – ಸಂಪಾದಕರಿಗೆ ನೀಡಿದ್ದು ಇವರ ದೊಡ್ಡ ಗುಣವನ್ನು, ಔದಾರ್ಯವನ್ನು ಸೂಚಿಸುತ್ತದೆ. ’ಅಕ್ಷಯ’ಕ್ಕೆ ಹೊಸ ಹೊಸ ಅಂಕಣ, ಸ್ಥಿರ ಶೀರ್ಷಿಕೆಗಳನ್ನು ಪರಿಚಯಿಸಿದ ಅಗ್ಗಳಿಕೆ ಬನ್ನಂಜೆ ಬಳಗಕ್ಕೆ ಸಲ್ಲುತ್ತದೆ.
’ತೂಗುತೊಟ್ಟಿಲ್’, ’ಚಾವಡಿ’, ’ಆರೋಗ್ಯ’, ’ಚೆನ್ನೆಮಣೆ’, ’ಕಂಡದ್ದು ಕೇಳಿದ್ದು’, ’ಕಡಗೋಲು’, ’ಕ್ರೀಡಾಂಗಣ’ ಮುಂತಾದ ನವನವೀನ ಸ್ಥಿರಾಂಕಣಗಳು ಬನ್ನಂಜೆಯವರ ಸಂಪಾದಕತ್ವದ ಕಾಲದಲ್ಲಿ ಮೂಡಿಬಂದವು. ’ಕಡಗೋಲು’ ಸಂಪಾದಕೀಯ ಬರಹ ಗಳಾದರೆ, ’ಚಾವಡಿ’ಯಲ್ಲಿ  ಸಮಾಜದ ವಿವಿಧ ಸಮಸ್ಯೆಗಳ ಬಗ್ಗೆ ವಿವಿಧ ಲೇಖಕರಿಂದ ಮುಕ್ತ ಚರ್ಚೆ ನಡೆಯುತ್ತಿತ್ತು. ’ಚೆನ್ನಮಣೆ’ ಪದಬಂಧಕ್ಕೆ ಮೀಸಲಿಟ್ಟ ಅಂಕಣವಾದರೆ ’ಕಂಡದ್ದು – ಕೇಳಿದ್ದು’ ಅಂಕಣದಲ್ಲಿ ಸಮಾಜದ ವೈರುಧ್ಯಗಳ ಬಗ್ಗೆ ಅನುಭವ ಪ್ರಕಟವಾಗುತ್ತಿತ್ತು.
’ಗುರುವಿದ್ದ ಗುರಿಯಿಡೆಗೆ’ ಅಂಕಣದಲ್ಲಿ ದಿನೇಶ್ ಅಮೀನ್ ಮಟ್ಟು ಅವರು ನಾರಾಯಣ ಗುರುಗಳ ಜೀವನ ಚಿಂತನೆ ಬಗ್ಗೆ ಧಾರಾವಾಹಿ ಆರಂಬಿಸಿದರೆ ’ಅಂದಿನ ದಿನ ಸುದಿನ’ ಅಂಕಣದಲ್ಲಿ ವಿದ್ವಾನ್ ರಾಮಚಂದ್ರ ಉಚ್ಚಿಲರು ಸುದೀರ್ಘ ಮುಂಬಯಿ ಜೀವನದ ಬುತ್ತಿಯನ್ನು ಬಿಚ್ಚಲಾರಂಬಿಸಿದರು.
ಬನ್ನಂಜೆಯವರ ಬರಹಗಳು ಮೊಟ್ಟಮೊದಲು ಕಾಣಿಸಿಕೊಂಡದ್ದು ಇಲ್ಲಿನ ’ನಾವಿರೋದೇ ಹೀಗೆ’ ಹಾಗೂ ’ಆಚಾರ-ವಿಚಾರ’ ಅಂಕಣಗಳಲ್ಲಿ. ಬನ್ನಂಜೆ ಬಾಬು ಅಮೀನರು ಅಕ್ಷಯದಲ್ಲಿ ಬರೆದಿರುವ ’ಅಂಕಣ’ ಬರಹಗಳಲ್ಲಿ ’ಬಾಣಂತಿಗೆ ಬಲುತೆರನ ಆರೈಕೆ’, ’ಮರಣದಲ್ಲಿ ಮಸಣಕ್ರಿಯೆ’, ’ತುಳುನಾಡ ಹೆಣ್ಣಿಗೆ ನಿಶ್ಚಯ ತಾಂಬೂಲ’, ’ದೀಪಾವಳಿ ಬಲೀಂದ್ರ ಪೂಜೆ’, ’ಕನ್ಯತಿಂಗಳು ಕದಿರು ಕಟ್ಟುವ ಹಬ್ಬ’, ’ಆಟಿಯ ಆಪತ್ತಿನಿಂದ ಸೋಣದ ಪವಿತ್ರತೆಯೆಡೆಗೆ’, ’ಕಾರ್ತಿ ಬೆಳೆಗೆ ನೇಗಿಲ ಯೋಗಿಯ ತಯಾರಿ’ ಯಾವತ್ತೂ ಮರೆಯುವ ಹಾಗಿಲ್ಲ. ಅಥೆಂಟಿಕ್ ಮಾಹಿತಿಯೊಂದಿಗೆ ಕಣ್ಣಿಗೆ ಕಟ್ಟುವ ಹಾಗೆ ರೂಪಕದ ಧಾಟಿಯಲ್ಲಿ ವರ್ಣಿಸುವ ಬಗೆ ಆಪ್ಯಾಯಮಾನವಾದದ್ದು. ಬನ್ನಂಜೆಯವರ ಲೇಖನ ಶೈಲಿ ಒಂದು ಕ್ಷಣ ನಮ್ಮನ್ನು ತಾಯ್ನಡಿನತ್ತ ಕೊಂಡೊಯ್ಯುತ್ತದೆ. ತುಳುನಾಡಿನ ಆಚಾರ, ಸಂಪ್ರದಾಯ, ಋತುಮಾನದ ವಿಶೇಷತೆ, ಹಬ್ಬ ಹರಿದಿನಗಳ ಬಗ್ಗೆ ಬನ್ನಂಜೆ ಯವರು ಬರೆಯುವಷ್ಟು ಪರಿಣಾಮಕಾರಿಯಾಗಿ ಬೇರೆಯವರು ಬರೆಯಲಾರರು ಎಂದರೆ ಉತ್ಪ್ರೇಕ್ಷೆ ಆಗಲಾರದು. ಬನ್ನಂಜೆಯವರು ಮುಂಬಯಿಯಲ್ಲಿ ಹಲವು ಕಾಲ ಇದ್ದರೂ ಕೂಡ ಅವರ ಮನಸ್ಸು ತಾಯ್ನಡಿನತ್ತ ತುಡಿಯುತ್ತಿತ್ತು ಎನ್ನುವುದಕ್ಕೆ ಅವರ ಬರಹಗಳೇ ಸಾಕ್ಷಿ.
ಬನ್ನಂಜೆ ಅಮೀನರು ’ಅಕ್ಷಯ’ದ ಸಂಪಾದಕರಾಗಿದ್ದ ಕಾಲದಲ್ಲಿ ಸಮಾಜದ ಹಾಗೂ ಇತರ ಸಮಾಜದ ಯುವ ಲೇಖಕರನ್ನು ಬರೆಯಲು ಹುರಿದುಂಬಿಸಿದವರು. ಪ್ರತಿ ಸಂಚಿಕೆಗೂ ಒಂದು ವಿಶೇಷ ಮುಖಪುಟ ಲೇಖನ ಸಿದ್ಧಮಾಡಿ ಪ್ರಕಟಿಸುತ್ತಿದ್ದದ್ದು ಬನ್ನಂಜೆ ಸಂಪಾದಕತ್ವ ಕಾಲದ ಒಂದು ವೈಶಿಷ್ಟ್ಯ. ಒಟ್ಟಿನಲ್ಲಿ ’ಅಕ್ಷಯ’ವನ್ನು ವೈವಿಧ್ಯಮಯ ಗೊಳಿಸುವಲ್ಲಿ ಬನ್ನಂಜೆಯ ಪಾತ್ರವೂ ಗಮನಾರ್ಹವಾಗಿತ್ತು ಎಂಬುದು ನನ್ನ ಬರವಣಿಗೆಯ ಇಂಗಿತ.’’
ಸಂಸ್ಕೃತಿ ಪ್ರಚಾರಕ
ಸಾಹಿತ್ಯ ಮತ್ತು ಜಾನಪದ ಸಂಶೋಧನೆಯೊಂದಿಗೆ ಬಾಬು ಅಮೀನರು ಮಾಡುತ್ತಿರುವ ಇನ್ನೊಂದು ಮಹತ್ವದ ಕಾರ್ಯವೆಂದರೆ ಸಂಸ್ಕೃತಿ ಪ್ರಚಾರದ ಕೆಲಸ. ತಮ್ಮ ಸೃಜನಶೀಲ ಬರವಣಿಗೆ ಮತ್ತು ಜಾನಪದ ಸಂಶೋಧನೆಯಲ್ಲಿ ಅವರು ಈ ಉದ್ದೇಶವನ್ನು ಇಟ್ಟುಕೊಂಡಿರುವುದು ಅಧ್ಯಯನದಿಂದ ಖಚಿತವಾಗುತ್ತದೆ. ಜಾನಪದವು ಕೇವಲ ದಾಖಲೀಕರಣ ಮಾತ್ರವಾಗಬಾರದು. ಸಮಾಜದ ಪ್ರಯೋಜನಕ್ಕಲ್ಲದ ಯಾವುದೇ ಸಂಶೋಧನೆಗೆ ಅರ್ಥವಿಲ್ಲ ಎಂಬುದು ಅವರ ಖಚಿತ ಅಭಿಪ್ರಾಯ. ಇದರಿಂದಲೇ ಅವರ ಪುಸ್ತಕಗಳಿಗೆ ಇಂದು ಬೇಡಿಕೆಯಿದೆ.
ಜಾನಪದ ಕ್ಷೇತ್ರಕಾರ್ಯದ ಮೂಲಕ ಅವರು ಕಂಡುಕೊಂಡ ವಿಚಾರಗಳನ್ನು ತುಳುನಾಡಿನ ಆಚರಣೆಗಳಲ್ಲಿ ಅವರು ಅನ್ವಯಿಸುತ್ತಿದ್ದಾರೆ. ಈ ಬಗ್ಗೆ ಖಚಿತವಾದ ನಿಲುವು ಅವರಿಗಿದೆ. ಬದುಕಿನಂತೆ ಜಾನಪದವು ನಿಂತ ನೀರಲ್ಲ. ಅದು ಬದಲಾವಣೆಯ ಗಾಳಿಗೆ ಸಿಕ್ಕಿ ಪರಿವರ್ತನೆ ಆಗುವುದು ಸಹಜ. ಆದರೆ ಈ ಪರಿವರ್ತನೆ ಬದುಕಿಗೆ ಪೂರಕವಾಗಿರಬೇಕು. ಹಳತು – ಹೊಸತನ ಸಮ್ಮಿಳನಗೊಂಡು ಹೊಸ ಸಂಸ್ಕೃತಿ ರೂಪುಗೊಳ್ಳುತ್ತದೆ. ಈ ರೂಪುಗೊಳ್ಳುವಿಕೆ ಮೊದಲಿನಿಂದಲೂ ನಡೆದಿದೆ. ಆದರೆ ಇಂದು ಹೊಸತನದ ಹೆಸರಿನಲ್ಲಿ ನಡೆಯುತ್ತಿರುವುದು ನಿಜವಾದ ಪರಿವರ್ತನೆಯಲ್ಲ. ಆಚರಣೆಗಳು ಕೇವಲ ಡಂಬಾಚಾರ, ವ್ಯಕ್ತಿ ಪ್ರತಿಷ್ಠೆಗಾಗಿ ನಡೆಯುತ್ತಿದೆ. ಇದಕ್ಕೆ ಒಂದು ಪರಿಹಾರವೆಂದರೆ ಪ್ರಜ್ಞಾಪೂರ್ವಕವಾಗಿ ನಮ್ಮ ಪರಂಪರಾಗತ ಸಾಂಸ್ಕೃತಿಕ ವಿಚಾರಗಳನ್ನು ಜನರಿಗೆ ಮನವರಿಕೆ ಮಾಡುವುದು.
ಈ ಖಚಿತ ನಿಲುವನ್ನು ಅವರು ಹೊಂದಿದ್ದಾರೆ. ಈ ಎಚ್ಚರದಲ್ಲಿ ಸಂಸ್ಕೃತಿ ಪ್ರಚಾರದ ಕಾರ್ಯವನ್ನು ಕೈಗೊಳ್ಳುತ್ತಿದ್ದಾರೆ. ಮದುವೆ, ಸಾವಿನ ಆಚರಣೆಗಳು, ಭೂತಾರಾಧನೆಯ ಆಚರಣೆಗಳಲ್ಲಿ ಅವರು ಈ ನೆಲೆಯಲ್ಲಿ ಭಾಗವಹಿಸುತ್ತಾರೆ. ಇಂದು ಉಡುಪಿ ಜಿಲ್ಲೆಯಲ್ಲಿ ಹಲವು ಮದುವೆಯ ಕಾರ್ಯಕ್ರಮಗಳಲ್ಲಿ ಅವರು ಮಾಗದರ್ಶಕರಾಗಿದ್ದಾರೆ. ಮದುವೆ ಎಂಬುದು ಒಂದು ಅರ್ಥಪೂರ್ಣ ಸಾಂಸ್ಕೃತಿಕ ಆಚರಣೆ. ಗಂಡು-ಹೆಣ್ಣು ಜತೆಯಾಗಿ ಬಾಳುವುದಕ್ಕೆ ಸಾಮಾಜಿಕ ಒಪ್ಪಿಗೆ ಪಡೆಯುವ ಈ ಕ್ರಿಯೆಯನ್ನು ನಮ್ಮ ಹಿರಿಯರು ಸಂಪ್ರದಾಯಬದ್ಧವಾಗಿ ನಿರ್ವಹಿಸುತ್ತಿದ್ದರು. ಈ ಸಂಪ್ರದಾಯಗಳಿಗೆ ಸಾಮಾಜಿಕ ಮತ್ತು ಧಾರ್ಮಿಕ ಅರ್ಥಗಳಿವೆ. ಅದು ವಿದಿವತ್ತಾಗಿ ನಡೆದಾಗ ಮಾತ್ರ ಈ ಅರ್ಥ ಸಿದ್ಧಿಸುತ್ತದೆ.
ಇಂದು ಮದುವೆ ಎಂಬುದು ಆಡಂಬರದ ಉತ್ಸವವಾಗುತ್ತಿದೆ. ಮದುವೆ ಸಮಾರಂಭಗಳು ಪ್ರತಿಷ್ಠೆಯನ್ನು ಮೆರೆಯುವ ವೇದಿಕೆಗಳಾಗುತ್ತಿವೆ. ದುಂದುವೆಚ್ಚ ಹೆಚ್ಚಾಗುತ್ತಿದೆ. ಇದು ಮದುವೆಯ ಪಾವಿತ್ರವನ್ನು ಹಾಳು ಮಾಡುತ್ತಿದೆ. ಇದರೊಂದಿಗೆ ಇನ್ನೊಂದು ಸಮಸ್ಯೆಯನ್ನು ಬಾಬು ಅಮೀನರು ಗುರುತಿಸುತ್ತಾರೆ. ಮದುವೆಯ ಹಿಂದಿನ ರಾತ್ರಿ ಮದರಂಗಿ ಕಾರ್ಯಕ್ರಮ ಬಹಳ ವಿದಿವತ್ತಾಗಿ ನಡೆಯಬೇಕಾದ ಕಾರ್ಯ. ಮದುವೆಯಲ್ಲಿ ಇದಕ್ಕೆ ಸಾಂಕೇತಿಕವಾದ ಅರ್ಥವಿದೆ. ಕೆಲವು ಸಮಾಜಗಳು ಇಂದೂ ಇಂಥ ಕ್ರಿಯೆಗಳನ್ನು ವಿದಿವತ್ತಾಗಿ ನಡೆಸುತ್ತಿವೆ. ಆದರೆ ತುಳುವರ ಮದುವೆಯಲ್ಲಿ ಈ ಮದರೆಂಗಿ ಕಾರ್ಯವು ಭರ್ಜರಿ ಪಾರ್ಟಿಯಾಗಿ ಪರಿವರ್ತಿತವಾಗುತ್ತಿದೆ. ಮದ್ಯದ ಅಮಲಿನಲ್ಲಿ ಕುಣಿದು ಕುಪ್ಪಳಿಸುತ್ತಾ ಬೆಳಗಿನವರೆಗೂ ಪಾರ್ಟಿಯಲ್ಲಿ ನಿರತರಾಗುತ್ತಾರೆ. ಇದರ ಪರಿಣಾಮವು ಮರುದಿನದ ಮದುವೆಯ ಮೇಲಾಗುವುದನ್ನು ಗುರುತಿಸಬಹುದಾಗಿದೆ. ನಿಜವಾದ ಮದುವೆ ಕಾರ್ಯಕ್ರಮ ಕಾಟಾಚಾರಕ್ಕಾಗಿ ನಡೆಯುತ್ತಿದೆ. ಇದು ಸಾಂಸ್ಕೃತಿಕ ಅಧಃಪತನವೆಂದು ಅವರು ಗುರುತಿಸುತ್ತಾರೆ.
ತುಳುವರ ಮದುವೆಯ ಮೇಲಾದ ಇನ್ನೊಂದು ಪರಿಣಾಮವೆಂದರೆ ಅದು ವೈದಿಕ ಆಚರಣೆಗಳ ಪ್ರಭಾವ. ಬಾಬು ಅಮೀನರ ದೃಷ್ಟಿಯಲ್ಲಿ ತುಳುವರದು ಅವೈದಿಕ ಆಚರಣೆ. ಅವೈದಿಕ-ವೈದಿಕ ಎರಡೂ ಹಿಂದೂ ಧರ್ಮದ ಕವಲುಗಳು. ಆದರೆ ತುಳುವರ ಆಚರಣೆಗೆ ಅವರದೇ ಆದ ವೈಶಿಷ್ಟ್ಯಗಳಿವೆ. ಅದು ಅವೈದಿಕ ರೀತಿಯಲ್ಲಿ ರೂಪುಗೊಂಡ ಆಚರಣೆ. ಇಂದು ಮದುವಯೆಂದರೆ ಸಿನಿಮಾದಲ್ಲಿ ಕಾಣುವಂತೆ ಸಪ್ತಪದಿ ತುಳಿದು ಕರಿಮಣಿ ಕಟ್ಟುವ ಕ್ರಿಯೆಯಾಗುತ್ತಿದೆ. ಹೋಮ ಹವನಾದಿಗಳಿಗೆ ಹೆಚ್ಚು ಪ್ರಾಶಸ್ತ್ಯ ದೊರೆಯುತ್ತಿದೆ. ಇದರಿಂದ ತುಳುವರ ಮದುವೆಯೆಂಬುದು ಒಂದು ಯಾಂತ್ರಿಕ ಕ್ರಿಯೆಯಾಗುತ್ತಿದೆ ಎಂದು ಸ್ಪಷ್ಟ ಅಭಿಪ್ರಾಯವನ್ನು ಅವರು ನೀಡುತ್ತಾರೆ. ಇದನ್ನು ಇಂದು ತುಳು ಸಮಾಜಕ್ಕೆ ಮನವರಿಕೆ ಮಾಡಿಕೊಡಬೇಕಾದ ಅಗತ್ಯವಿದೆ.
ಈ ದೃಷ್ಟಿಯಿಂದಲೇ ಅವರು ಹೆಣ್ಣು ನಿಶ್ಚಯದಿಂದ ಆರಂಬಿಸಿ ಮದುವೆಯ ಎಲ್ಲಾ ಕ್ರಿಯೆಗಳಿಗೂ ಪ್ರಾಶಸ್ತ್ಯ ನೀಡುತ್ತಾರೆ. ಅವರ ಆಚರಣಾತ್ಮಕ ರೀತಿಯನ್ನು ಎಷ್ಟೋ ತುಳುವರು ಮೆಚ್ಚಿ ಇಂದು ಅವರನ್ನು ಈ ಸಮಾರಂಭ ನಿರ್ವಹಣೆಗೆ ಆಹ್ವಾನಿಸುತ್ತಿದ್ದಾರೆ. ಆಸ್ಟ್ರೇಲಿಯಾದಲ್ಲಿರುವ ತುಳುನಾಡಿನ ಮದುಮಗನೊಬ್ಬನ ಹೆಣ್ಣು ನಿಶ್ಚಯದಲ್ಲಿ ನಡೆದ ಒಂದು ವಿಶೇಷ ಘಟನೆಯನ್ನು ಉಲ್ಲೇಖಿಸಬೇಕು. ಆರಂಭದಲ್ಲಿ ಇದು ಏನು ಎಂಬುದು ಆ ವರನಿಗೆ ಅರ್ಥವಾಗದೆ ಅವನು ಗೊಂದಲದಲ್ಲಿದ್ದ. ಕ್ರಮೇಣ ಈ ಆಚರಣೆಗಳು ವಿದಿವತ್ತಾಗಿ ನಡೆದಾಗ ಅವನಿಗೆ ಈ ಆಚರಣೆಗಳ ಮೌಲ್ಯ ಸ್ಪಷ್ಟವಾಗುತ್ತಾ ಹೋಯಿತು. ಕೊನೆಯಲ್ಲಿ ಆತ ಬಾಬು ಅಮೀನರ ಕೈಯನ್ನು ಗಟ್ಟಿಯಾಗಿ ಹಿಡಿದುಕೊಂಡು ’ನಮ್ಮಂತವರಿಗೆ ನೀವು ಇದನ್ನು ಕಲಿಸಿ ಕೊಡುತ್ತಿದ್ದೀರಿ. ಬಹಳ ಸುಂದರವಾಗಿ ಕಾರ್ಯಕ್ರಮವನ್ನು ನಡೆಸಿದ್ದೀರಿ’ ಎಂದು ಭಾವಪೂರ್ಣವಾಗಿ ಕೃತಜ್ಞತೆ ಸಲ್ಲಿಸಿದ್ದು ನೆನಪಿದೆ. ಹೀಗೆ ಯುವಕರ ಮನಸ್ಸಿನಲ್ಲಿ ಸಂಸ್ಕೃತಿಯ ವಿಚಾರಗಳನ್ನು ಬೇರೂರುವಂತೆ ಮಾಡುವ ಕೆಲಸವನ್ನು ಬಾಬು ಅಮೀನರು ಮೌನವಾಗಿಯೆ ಮಾಡುತ್ತಿದ್ದಾರೆ. ಹಾಗೆಂದು ಬದಲಾವಣೆಗೆ ಅವರು ತೆರೆದುಕೊಂಡಿಲ್ಲವೆಂದಲ್ಲ. ಹಿಂದೆ ತುಳುವರ ಮದುವೆ ಹಲವು ದಿನಗಳ ಕಾಲ ನಡೆಯುತ್ತಿತ್ತು. ಆದರೆ ಇಂದಿನ ಗಡಿಬಿಡಿ ಒತ್ತಡದ ಬದುಕಿನಲ್ಲಿ ನಾವು ಅದನ್ನು ನಿರೀಕ್ಷಿಸಬಾರದು. ಆದರೆ ಸೀಮಿತ ಅವದಿಯಲ್ಲಿ ಒಳ್ಳೆಯ ಸಂಪ್ರದಾಯದ ಚೌಕಟ್ಟಿನಲ್ಲಿ ಇದನ್ನು ನಿರ್ವಹಿಸುವುದರಲ್ಲಿ ಏನು ತಪ್ಪಿದೆ? ಎಂದು ಪ್ರಶ್ನಿಸುತ್ತಾರೆ. ಕೆಲವರು ತಮ್ಮ ಪ್ರತಿಷ್ಠೆಗಾಗಿ ಆಡಂಬರದ ಮದುವೆಗಾಗಿ ಮಾಡುವ ಖರ್ಚಿನ ಅರ್ಧಭಾಗವನ್ನು ನಿಜವಾದ ಸಾಮಾಜಿಕ ಚಟುವಟಿಕೆಗಳಿಗೆ ತೊಡಗಿಸಬಹುದೆಂದು ಅವರು ಅಭಿಪ್ರಾಯಪಡುತ್ತಾರೆ.
ಉತ್ತರಕ್ರಿಯೆಯ ಆಚರಣೆಯನ್ನು ಅವರು ಹಲವು ಕಡೆ ವಿದಿವತ್ತಾಗಿ ನಡೆಸಲು ಮಾರ್ಗದರ್ಶನ ಮಾಡಿದ್ದಾರೆ. ಅಂತ್ಯಕ್ರಿಯೆಯು ನಿಜವಾಗಿಯೂ ಸಾರ್ಥಕ ಬದುಕನ್ನು ಬಾಳಿದ ವ್ಯಕ್ತಿಗೆ ನಾವು ನೀಡುವ ಅಂತಿಮ ಗೌರವ. ಇದು ಕಾಟಾಚಾರಕ್ಕಾಗಿ ನಡೆಯ ಬಾರದು. ಸತ್ತ ಬಳಿಕ ಏನಾದರೇನು? ಹೇಗಾದರೇನು? ಎಂಬ ಉದಾತ್ತ ಧೋರಣೆಯೇನೋ ಸರಿ. ಆದರೆ ಸತ್ತವರಿಗೆ ನಾವು ಗೌರವ ಸಲ್ಲಿಸಬೇಕಾದ ಜವಾಬ್ದಾರಿಯೊಂದಿಗೆ ಅದನ್ನು ನಾವು ನಿರ್ವಹಿಸಲೇಬೇಕು. ಈ ದೃಷ್ಟಿಯಿಂದ ತುಳುವರಲ್ಲಿ ಅಂತ್ಯಕ್ರಿಯೆಯ ಆಚರಣೆಯು ವಿದಿವತ್ತಾಗಿ ನಡೆಯಬೇಕೆಂಬುದು ಅವರ ಅಭಿಪ್ರಾಯ. ಈ ದೃಷ್ಟಿಯಿಂದ ಅವರು ಹಲವು ಸಂದರ್ಭಗಳಲ್ಲಿ ಈ ಆಚರಣೆಗಳನ್ನು ನಡೆಸಿ ಅದು ತುಳುವರಲ್ಲಿ ಚಲನಶೀಲವಾಗುವಂತೆ ಮಾಡಿದ್ದಾರೆ.
ಬಾಬು ಅಮೀನರು ತಮ್ಮ ಸಂಶೋಧನೆಯ ಅನುಭವವನ್ನು ಅನ್ವಯಗೊಳಿಸುವ ಇನ್ನೊಂದು ಕ್ಷೇತ್ರ ಭೂತಾರಾಧನೆ. ಚಿಕ್ಕಂದಿನಿಂದಲೂ ಅವರಿಗೆ ಭೂತಾರಾಧನೆಯ ಬಗ್ಗೆ ತೀವ್ರ ಆಸಕ್ತಿ. ಬಾಲ್ಯದಲ್ಲಿಯೇ ಅದರ ಎಲ್ಲಾ ವಿಚಾರಗಳನ್ನು ಸೂಕ್ಷ್ಮವಾಗಿ ನೋಡಿ ವಿವೇಚಿಸುವ ಮನಸ್ಸು ಅವರಲ್ಲಿತ್ತು. ಇದರಿಂದ ಮುಂದೆ ಸಹಜವಾಗಿಯೇ ಅವರ ಕುತೂಹಲ ಹೆಚ್ಚಿ ಈ ಬಗ್ಗೆ ಅಧ್ಯಯನ ನಡೆಸುವಂತೆ ಪ್ರೇರೇಪಿಸಿತು. ಈ ಪ್ರೇರೇಪಣೆಯು ಮುಂದೆ ಅವರು ಈ ಆಚರಣೆಯಲ್ಲಿ ಭಾಗವಹಿಸುವಂತೆ ಮಾಡಿತು.
ಅವರು ಇಂದು ಹಲವೆಡೆ ಭೂತಾರಾಧನೆಯ ಚಟುವಟಿಕೆಗಳಲ್ಲಿ ಭಾಗವಹಿಸುತ್ತಾರೆ. ಈ ಬಗ್ಗೆ ತಮ್ಮ ಅನುಭವದಿಂದ ಮಾರ್ಗದರ್ಶನವನ್ನು ಮಾಡುತ್ತಿದ್ದಾರೆ. ಅವರ ಸಂಶೋಧನೆಯ ಬಹುತೇಕ ವಿಷಯಗಳು ಭೂತಾರಾಧನೆಗೆ ಸಂಬಂಧಿಸಿರುವಂತಹುದು. ಭೂತಾರಾಧನೆಯಲ್ಲಿ ’ಮದು ಹೇಳುವುದು’ ಅಂದರೆ ಭೂತ ಕಟ್ಟಿದವರಿಗೆ ಆವೇಶ ಬರುವ ಮೊದಲು ಹೇಳುವ ನುಡಿಕಟ್ಟನ್ನು ’ಮದು ಪನ್ಪಿನಿ’ ಎಂದು ಕರೆಯುತ್ತಾರೆ. ಇದಕ್ಕೆ ಪರಿಣತರಾದ ಜನರಿರುತ್ತಾರೆ. ಅವರು ಭೂತದರ್ಶನದಲ್ಲಿ ಮಹತ್ವದ ಪಾತ್ರ ವಹಿಸುತ್ತಾರೆ. ಒಂದು ರೀತಿಯಲ್ಲಿ ದರ್ಶನ ಪಾತ್ರಿ ಮತ್ತು ಜನರ ನಡುವೆ ಸಂವಹನಕಾರರಾಗಿಯೂ ಈ ಮದು ಹೇಳುವವರು ಸಹಕರಿಸುತ್ತಾರೆ. ಬಾಬು ಅಮೀನರು ಮದು ಹೇಳುವ ಕಾರ್ಯವನ್ನು ಬಹಳ ಸುಂದರವಾಗಿ ನಿರ್ವಹಿಸುತ್ತಾರೆ. ತುಳುವಿನಲ್ಲಿ ವಿದಿವತ್ತಾಗಿ ಈ ಕ್ರಿಯೆಯನ್ನು ಅವರು ನಿರ್ವಹಿಸುತ್ತಾರೆ. ಈ ಕ್ಷೇತ್ರದಲ್ಲಿ ಸಂಶೋಧನೆ ನಡೆಸಿರುವ ಅವರು ತಮ್ಮ ಮಾತುಗಳಿಗೆ ಪುಂಖಾನುಪುಂಖವಾಗಿ ಸಮರ್ಥನೆಯನ್ನು ನೀಡುತ್ತಾರೆ. ಒಂದು ರೀತಿಯಲ್ಲಿ ಕೋರ್ಟಿನಲ್ಲಿ ದಾಖಲೆಗಳೊಂದಿಗೆ ವಾದ ಮಾಡುವ ವಕೀಲನಂತೆ ಅವರು ಈ ಕ್ಷೇತ್ರದಲ್ಲಿ ನೆಲೆಯೂರಿದ್ದಾರೆ. ಇಂದು ಈ ಕ್ಷೇತ್ರದಲ್ಲಿ ಎಲ್ಲಾ ವಿಚಾರಗಳಿಗೂ ಅದಿಕೃತ ವಕ್ತಾರರಾಗಿದ್ದಾರೆ.
ಈಗಾಗಲೇ ’ಗರೋಡಿಗಳ ಸಾಂಸ್ಕೃತಿಕ ಅಧ್ಯಯನ’ದಂತೆ ಭೂತಾರಾಧನೆಗೆ ಸಂಬಂಧಿಸಿದ 400 ಪುಟಗಳ ಬೃಹತ್ ಗ್ರಂಥವೊಂದನ್ನು ತರುವ ಸಿದ್ಧತೆಯನ್ನು ಅವರು ನಡೆಸುತ್ತಿದ್ದಾರೆ. ತುಳುನಾಡಿನ ಹಲವು ಭಾಗಗಳನ್ನು ಸಂದರ್ಶಿಸಿ ಮಾಹಿತಿಗಳನ್ನು ಕಲೆ ಹಾಕಿದ್ದಾರೆ. ಮಹತ್ವದ ಒಳನೋಟಗಳಿಂದ ಅದನ್ನು ವಿಶ್ಲೇಷಿಸುತ್ತಿದ್ದಾರೆ. ಭೂತಾರಾಧನೆಯ ಬಗೆಗೆ ಸಮಗ್ರ ವಿವರಗಳು ಒಂದು ಕಡೆ ದೊರೆಯಬೇಕೆಂಬುದು ಅವರ ಇಚ್ಛೆ. ಈಗಾಗಲೇ ಈ ಕ್ಷೇತ್ರದಲ್ಲಿ ಸಾಕಷ್ಟು ಅಧ್ಯಯನಗಳು ನಡೆದಿವೆ. ಅಂತಾರಾಷ್ಟ್ರೀಯ ಖ್ಯಾತಿಯ ಜಾನಪದ ವಿದ್ವಾಂಸರಾದ ಡಾ. ಕೆ. ಚಿನ್ನಪ್ಪ ಗೌಡರು ಆಳವಾದ ಸಂಶೋಧನೆಯನ್ನು ನಡೆಸಿ ಪಿಹೆಚ್.ಡಿ ಪದವಿಯನ್ನು ಪಡೆದಿದ್ದಾರೆ. ಇನ್ನೂ ಹಲವು ಸಂಶೋಧನೆಗಳು ದಾಖಲೀಕರಣಗಳು ನಡೆದಿವೆ. ಆದರೆ ಬಾಬು ಅಮೀನರದು ಇಲ್ಲೂ ಆನ್ವಯಿಕ ದೃಷ್ಟಿ. ಸಂಶೋಧನೆಗಳು ಭೂತಾರಾಧನೆಯನ್ನು ಅರ್ಥ ಮಾಡಿಕೊಳ್ಳುವಲ್ಲಿ ಖಂಡಿತಾ ಸಹಾಯ ನೀಡಿವೆ. ಈ ಬಗ್ಗೆ ಕುತೂಹಲವನ್ನು ಕೆರಳಿಸಿವೆ. ಆದರೆ ಸಾಮಾನ್ಯ ಜನರು ತಮ್ಮ ನಿತ್ಯ ಬದುಕಿನ ಆಚರಣೆಗಳಲ್ಲಿ ಅದನ್ನು ಅನ್ವಯಿಸಲು ಬೇಕಾದ ಮಾಹಿತಿಗಳ ಕೊರತೆ ಇದೆ. ಈ ಕೊರತೆಯನ್ನು ತುಂಬುವುದು ಇಂದು ಅನಿವಾರ್ಯವಾಗಿದೆ. ಈ ದೃಷ್ಟಿಯಿಂದ ಅವರು ಈ ಬೃಹತ್ ಗ್ರಂಥವನ್ನು ಪ್ರಕಟಿಸಲು ನಿರ್ಧರಿಸಿದ್ದಾರೆ.
ಹೀಗೆ ಬಾಬು ಅಮೀನರು ಸಾಂಸ್ಕೃತಿಕ ಪ್ರಚಾರಕರಾಗಿ ಕಾರ್ಯ ನಿರ್ವಹಿಸುತ್ತಿದ್ದಾರೆ. ಆಚರಣೆಗಳಲ್ಲಿ ನೇರವಾಗಿ ಪಾಲ್ಗೊಂಡು ಯುವಕರಿಗೆ ಈ ಬಗ್ಗೆ ಖಚಿತ ಮಾಹಿತಿಗಳನ್ನು ನೀಡಿ ಅದು ಮುಂದುವರಿಯುವಂತೆ ಮಾಡುವಲ್ಲಿ ಸಫಲರಾಗುತ್ತಿದ್ದಾರೆ. ಈ ಬಗ್ಗೆ ತುಳುನಾಡಿ ನಾದ್ಯಂತ ವಿಚಾರಸಂಕಿರಣ, ಕಾರ್ಯಗಾರಗಳನ್ನು ನಡೆಸಬೇಕೆಂಬ ಇಚ್ಛೆ ಅವರದು. ಇಂಥ ಒಂದೆರಡು ಪ್ರಯತ್ನಗಳನ್ನು ಅವರು ಮಾಡಿದ್ದಾರೆ.
’ಏಕತಾ’ ಎಂಬ ಸಾಮಾಜಿಕ – ಸಾಂಸ್ಕೃತಿಕ ಸಾಮರಸ್ಯ ಸಂಸ್ಥೆಯೊಂದು ಉಡುಪಿಯಲ್ಲಿ ಅಸ್ತಿತ್ವದಲ್ಲಿದೆ. ಜನರಿಗೆ ವಿವಿಧ ಧರ್ಮಗಳ ಮೂಲಸಿದ್ಧಾಂತ ಮತ್ತು ನಿಜವಾದ ಆಚರಣೆಗಳ ಮೌಲಿಕತೆಯ ಬಗ್ಗೆ ಅರಿವು ಮೂಡಿಸುವುದು ಈ ಸಂಸ್ಥೆಯ ಉದ್ದೇಶ. ಈ ಸಂಸ್ಥೆಯ ಆಶ್ರಯದಲ್ಲಿ ಬಾಬು ಅಮೀನರ ನೇತೃತ್ವದಲ್ಲಿ ನಡೆದ ಎರಡು ಕಾರ್ಯಕ್ರಮಗಳನ್ನು ಉಲ್ಲೇಖಿಸಬೇಕು. ಒಂದು, ಈಗಾಗಲೇ ಉಲ್ಲೇಖಿಸಿದಂತೆ ನಡೆದ ತುಳುವರ ಮದುವೆಯ ಕುರಿತಾದ ಪ್ರಾತ್ಯಕ್ಷಿಕೆ. ಇಲ್ಲಿ ತುಳುನಾಡಿನಲ್ಲಿ ಹಿಂದೆ ನಡೆಯುತ್ತಿದ್ದ ಮದುವೆಯ ಆಚರಣೆಗಳನ್ನು ವಿದಿವತ್ತಾಗಿ ಪ್ರಾಯೋಗಿಕವಾಗಿ ಮನವರಿಕೆ ಮಾಡಿಕೊಡಲಾಯಿತು. ಈ ಬಗ್ಗೆ ಸಬಿಕರಲ್ಲಿದ್ದ ಸಂಶಯಗಳನ್ನು ಬಾಬು ಅಮೀನರು ಸಮರ್ಥವಾಗಿ ದೂರ ಮಾಡಿದರು. ಇವೆಲ್ಲ ಮೂಢನಂಬಿಕೆಗಳಲ್ಲವೇ? ಎಂಬ ಪ್ರಶ್ನೆಗಳಿಗೆ ಅವರು ಸಮರ್ಥವಾಗಿ ಉತ್ತರಿಸಿದ್ದಾರೆ.
ಎರಡನೆಯದು ದೀಪಾವಳಿಯ ಬಗ್ಗೆ ನಡೆದ ಕಾರ್ಯಕ್ರಮ. ಕೃಷಿ ಪ್ರಧಾನವಾಗಿದ್ದ ತುಳುನಾಡಿನಲ್ಲಿ ಇಂದು ಕೈಗಾರಿಕೀಕರಣ ಮತ್ತು ಆಧುನಿಕತೆಯ ಕಾರಣದಿಂದ ಅದು ತನ್ನ ಮಹತ್ವವನ್ನು ಕಳೆದುಕೊಳ್ಳುತ್ತಿದೆ. ಇದರಿಂದ ಸಹಜವಾಗಿಯೇ ಕೃಷಿಗೆ ಸಂಬಂಧಿಸಿದ ಸಂಸ್ಕೃತಿಯು ಮರೆಯಾಗುತ್ತಿದೆ. ’ಚೌತಿ’, ’ದೀಪಾವಳಿ’ಯಂಥ ಹಬ್ಬಗಳು ತುಳುನಾಡಿನಲ್ಲಿ ಕೃಷಿ ಸಂಸ್ಕೃತಿಯೊಂದಿಗೆ ನಿಕಟ ಸಂಪರ್ಕವನ್ನು ಪಡೆದಿದೆ. ಇಂದು ಈ ರೀತಿಯ ಆಚರಣೆಗಳು ಮರೆಯಾಗುತ್ತಿರುವುದರಿಂದ ಅದರ ಮಹತ್ವವನ್ನು ಮನವರಿಕೆ ಮಾಡಿಕೊಡಬೇಕಾದ ಅನಿವಾರ್ಯತೆಯಿದೆ ಎಂಬುದು ಬಾಬು ಅಮೀನರ ಅಭಿಪ್ರಾಯ. ಈ ನೆಲೆಯಲ್ಲಿ ದೀಪಾವಳಿ ಹಬ್ಬದ ಸಾಮೂಹಿಕ ಆಚರಣೆಯನ್ನು ಹಮ್ಮಿಕೊಳ್ಳಲಾಯಿತು. ಈ ಬಗ್ಗೆ ಈಗಾಗಲೇ ಸ್ಥಳೀಯ ಟಿ.ವಿ.ಗಳಲ್ಲಿ ಅಮೀನರು ಕಾರ್ಯಕ್ರಮಗಳನ್ನು ನೀಡಿ ಜನಪ್ರಿಯ ರಾಗಿದ್ದರು.
ದೀಪಾವಳಿಯ ಕುರಿತಾಗಿ ಅವರು ನೀಡಿದ ಪ್ರಾತ್ಯಕ್ಷಿಕೆ ದೀಪಾವಳಿ ಮತ್ತು ಕೃಷಿ ಸಂಸ್ಕೃತಿಗಿರುವ ಸಂಬಂಧವನ್ನು ಅನಾವರಣಗೊಳಿಸಿತು. ತುಳುವರ ಹಬ್ಬಗಳು ಹೇಗೆ ಸಮುದಾಯ ಸಂಬಂಧವನ್ನು ಹತ್ತಿರಗೊಳಿಸುತ್ತದೆ ಎಂಬುದನ್ನು ಅವರು ಈ ಪ್ರಾತ್ಯಕ್ಷಿಕೆಯಲ್ಲಿ ಸ್ಪಷ್ಟಪಡಿಸಿದರು. ಇಂದು ಈ ರೀತಿಯ ಹಬ್ಬಗಳ ಸಾಮೂಹಿಕ ಆಚರಣೆಯ ಅನಿವಾರ್ಯತೆಯನ್ನು ಅವರು ನೆರೆದವರಿಗೆ ಮನಗಾಣಿಸಿದ ರೀತಿ ಅದ್ಭುತವಾಗಿತ್ತು.
ಹೀಗೆ ನಿಜವಾದ ಅರ್ಥದಲ್ಲಿ ಬಾಬು ಅಮೀನರು ಸಂಸ್ಕೃತಿ ಪ್ರಚಾರಕರಾಗಿ ಕೆಲಸ ಮಾಡುತ್ತಿದ್ದಾರೆ. ಇಳಿವಯಸ್ಸಿನಲ್ಲೂ ಉತ್ಸಾಹದಿಂದ ಯುವಕರನ್ನು ನಾಚಿಸುವ ರೀತಿಯಲ್ಲಿ ಈ ಕಾರ್ಯವನ್ನು ನಡೆಸುತ್ತಿದ್ದಾರೆ. ಸಂಸ್ಕೃತಿಯ ಕುರಿತಾದ ಕುತೂಹಲ ಮತ್ತು ತಾನು ಪಡೆದ ಅನುಭವ ತಮ್ಮನ್ನು ಈ ದಾರಿಯಲ್ಲಿ ಧೈರ್ಯದಿಂದ ಮುನ್ನುಗ್ಗುವಂತೆ ಮಾಡಿದೆ ಎಂದು ಆತ್ಮವಿಶ್ವಾಸದಿಂದ ಹೇಳುತ್ತಾರೆ. ಸಂಸ್ಕೃತಿಯನ್ನು ಉಳಿಸಿ ಎಂದು ಕೆಲವರು ಹೇಳಿಕೆಗಳನ್ನು ನೀಡಿ ಸುಮ್ಮನಾದರೆ ಅಮೀನರು ತಮ್ಮ ಸಂಶೋಧನೆಗಳನ್ನು ಜನ ಬದುಕಿಗೆ ಅನ್ವಯಗೊಳಿಸಿ ನಿಜವಾದ ಅರ್ಥದಲ್ಲಿ ಸಂಸ್ಕೃತಿ ಪ್ರಚಾರಕರಾಗಿದ್ದಾರೆ.
ಮುಕ್ತಾಯ
ಬಾಬು ಅಮೀನರ ಬದುಕು ನಿಜವಾದ ಅರ್ಥದಲ್ಲಿ ಹೋರಾಟದ ಬದುಕು. ಹಲವು ಕ್ಷೇತ್ರದಲ್ಲಿ ಅವರು ಮಾಡಿರುವ ಸಾಧನೆ ಬೆರಗು ಹುಟ್ಟಿಸುವಂತಹುದು. ಒಬ್ಬ ಸಾಮಾನ್ಯ ವ್ಯಕ್ತಿ, ಶ್ರದ್ಧೆ, ಕುತೂಹಲ, ಆಸಕ್ತಿ, ನಿರಂತರ ಶ್ರಮ, ಸಂಸ್ಕೃತಿ ಪ್ರೀತಿಯಿಂದ ಹೇಗೆ ಅಸಾಮಾನ್ಯ ವ್ಯಕ್ತಿಯಾಗಿ ರೂಪುಗೊಳ್ಳಬಹುದು ಎಂಬುದಕ್ಕೆ ಬಾಬು ಅಮೀನರ ಜೀವನ ಅತ್ಯುತ್ತಮ ಉದಾಹರಣೆಯಾಗಿದೆ. ಅವರು ಈಗ ನಮ್ಮ ನಡುವೆ ಇರುವ ಅಪರೂಪದ ವಿದ್ವಾಂಸ. ಯಾವುದೇ ಆಧುನಿಕ ತಿಯರಿಗಳ ಪರಿಚಯವಿಲ್ಲದಿದ್ದರೂ ಸಿದ್ಧಾಂತಗಳನ್ನು ಕಂಡುಕೊಳ್ಳುತ್ತಾ ರೂಪಿಸುತ್ತಾ ಅವರು ನಡೆದ ಹಾದಿ ವಿಶಿಷ್ಟವಾದುದು.
ಕಾರ್ಮಿಕ ಹೋರಾಟದಲ್ಲಿ ತನ್ನನ್ನು ತೊಡಗಿಸಿಕೊಂಡು ಅದಕ್ಕಾಗಿ ತನ್ನ ಉದ್ಯೋಗ ವನ್ನು ಕಳೆದುಕೊಂಡರೂ ವಿಚಲಿತರಾಗಿಲ್ಲ. ಬೈದ್ಯಶ್ರೀ, ಕೆಮ್ಮಲಜೆ, ಕಲಾಕ್ಷೇತ್ರದಂತಹ ಸಂಘಟನೆಗಳ ಮೂಲಕ ಅವರು ತುಳು ಸಂಸ್ಕೃತಿ ಪ್ರಚಾರದ ಸಂಘಟನೆಗಳಿಗೆ ನೀಡಿದ ಆಯಾಮವು ಸಂಘಟನಾ ಕ್ಷೇತ್ರದಲ್ಲಿ ತೊಡಗಿಸಿಕೊಳ್ಳುವವರಿಗೆ ಮಾದರಿಯಾಗಿದೆ. ’ಅಕಡೆಮಿಕ್ ಶಿಸ್ತು’, ಸಿದ್ಧಾಂತಗಳ ಅರಿವಿಲ್ಲದಿದ್ದರೂ ಅವರು ತುಳು ಸಂಸ್ಕೃತಿಯ ಕುರಿತಾಗಿ ಮಾಡಿರುವ ಸಂಶೋಧನೆಗಳು ಸಂಶೋಧನಾ ಕ್ಷೇತ್ರಕ್ಕೆ ಉತ್ತಮ ಕೊಡುಗೆಗಳಾಗಿವೆ.
ಎಲ್ಲಕ್ಕಿಂತಲೂ ಹೆಚ್ಚಾಗಿ ಸಂಸ್ಕೃತಿ ಪ್ರಚಾರಕರಾಗಿ ಅವರು ನಿರ್ವಹಿಸಿದ ಪಾತ್ರವು ಅಧ್ಯಯನ ಯೋಗ್ಯವಾಗಿದೆ. ಒಂದು ಕಡೆಯಿಂದ ಸಾಹಿತ್ಯ ಮತ್ತು ಸಂಶೋಧನೆಯ ಮೂಲಕ ದಾಖಲಾತಿ, ಇನ್ನೊಂದು ಕಡೆಯಿಂದ ಅದನ್ನು ಪರಿಶೀಲಿಸಿ ಜನ ಬದುಕಿಗೆ ಅನ್ವಯಗೊಳಿಸಿದ ರೀತಿ – ಈ ಎರಡನ್ನೂ ಜತೆ ಜತೆಯಾಗಿ ನಿರ್ವಹಿಸಿದ ರೀತಿ ವಿಶಿಷ್ಟವಾದುದು. ಸಂಸ್ಕೃತಿಯ ಚಲನಶೀಲತೆಗೆ ಅವರು ನೀಡಿದ ಕೊಡುಗೆ ಅಪೂರ್ವವಾದುದು.
ಇದು ಕೇವಲ ಪರಿಚಯಾತ್ಮಕವಾಗಿ ಸಂಗ್ರಹಿಸಿದ ಅವರ ಜೀವನ ವಿವರಗಳಾಗಿವೆ. ಈ ಬಗ್ಗೆ ಆಳವಾಗಿ ಮತ್ತು ಸೂಕ್ಷ್ಮವಾಗಿ ಅಧ್ಯಯನಗಳು ನಡೆದರೆ ಅವರ ಬದುಕು, ಸಾಹಿತ್ಯ, ಸಂಶೋಧನೆ, ಸಂಘಟನೆಯ ರೀತಿಯ ಅರಿವಿನಿಂದ ಮುಂದಿನ ಜನಾಂಗಕ್ಕೆ ಹಲವು ಮಾದರಿಗಳು ದೊರೆಯಬಹುದು.
ಶ್ರೀರಾಮುಲು
 
ರಾಮಯ್ಯ-ಚೆನ್ನಮ್ಮ ದಂಪತಿಗಳ ಸುಪುತ್ರರಾದ ಶ್ರೀರಾಮುಲು ಚಿನ್ನದ ಗಣಿಗಳ ಬೀಡಾದ ಕೋಲಾರದವರು. ತಂದೆ ರಾಮಯ್ಯ ನಾಗಸ್ವರ ವಾದಕರಾಗಿದ್ದರು. ಶ್ರೀರಾಮುಲು ಕೇವಲ ಒಂಭತ್ತು ವರ್ಷದ ಬಾಲಕನಾಗಿದ್ದಾಗಲೇ ಪಿತೃ ವಿಯೋಗವಾಯಿತು. ಕೋಲಾರದವರೇ ಆದ ರಾಮರಾಯರು ಮತ್ತು ಕೃಷ್ಣಮೂರ್ತಿಗಳ ಶಿಕ್ಷಣದಲ್ಲಿ ಶ್ರೀರಾಮುಲು ನಾಗಸ್ವರವನ್ನು ಅಭ್ಯಾಸ ಮಾಡಿದರು. ಮುಂದೆ ಕುಂಭಕೋಣಂ ಸ್ವಾಮಿ ಅಯ್ಯರ್ ಹಾಗೂ ಟಿ.ಆರ್. ಗಂಗಾಧರಂ ಅವರುಗಳಲ್ಲಿ ಪ್ರೌಢ ಶಿಕ್ಷಣ ಪಡೆದು ಪ್ರಬುದ್ಧರಾದರು.
ಗ್ರಾಮಾಂತರ ಪ್ರದೇಶದಲ್ಲಿ ಹುಟ್ಟಿ ಬೆಳೆದು, ಬಾಳುತ್ತಿರುವವರಾದರೂ ಶ್ರೀರಾಮುಲು ಅವರ ಪ್ರತಿಭೆ ನಾಡಿನಲ್ಲೂ , ನೆರೆಯ ನಾಡುಗಳಲ್ಲೂ ಪ್ರಸರಿಸಿದೆ. ಹಲವಾರು ಸಂಘ ಸಂಸ್ಥೆಗಳಿಂದಲೂ, ಉತ್ಸವ ಸಮಿತಿಗಳಿಂದಲೂ ಇವರ ವಾದನಕ್ಕೆ ಕರೆ ಬರುತ್ತಿರುತ್ತದೆ. ನೆರೆ ರಾಜ್ಯಗಳಿಂದಲೂ ಬರುವ  ವಿದ್ಯಾರ್ಥಿಗಳೂ ಸೇರಿದಂತೆ ನೂರಾರು ಮಂದಿ ಶಿಷ್ಯರು ಇವರ ಶಿಕ್ಷಣದ ಲಾಭ ಪಡೆದಿದ್ದಾರೆ ಹಾಗೂ ಪಡೆಯುತ್ತಿದ್ದಾರೆ.
ಇವರ ಸೇವೆಯನ್ನು ಗುರುತಿಸಿ ‘ಶೃತಿಲಯ ಜ್ಞಾನ’ ‘ವಿಶಾರದ’, ‘ಸವಿತಾ ಸಮಾಜ ಕರ್ನಾಟಕ’, ‘ನಾದ ಚಿಂತಾಮಣಿ’, ‘ಗಾನಕಲಾ ಪರಿಷತ್‌ ಚಿಂತಾಮಣಿ’, ‘ವಿಶ್ವೇಶ್ವರಯ್ಯ ಪ್ರಶಸ್ತಿ’, ‘ಕೈವಾರ ನಾರಾಯಣ ಪ್ರಶಸ್ತಿ’, ‘ಸ್ವರ ಸಿಂಧೂರ’ ಮುಂತಾಗಿ ಹಲವು ಸಂಸ್ಥೆಗಳು ಪುರಸ್ಕರಿಸಿವೆ. ಇದರೊಂದಿಗೆ ರಾಜ್ಯ ಸಂಗೀತ ನೃತ್ಯ ಅಕಾಡೆಮಿಯ ೨೦೦೫-೦೬ನೇ ಸಾಲಿನ ಪ್ರಶಸ್ತಿಯೂ ಇವರಿಗೆ ಲಭ್ಯವಾಗಿದೆ.

